
МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 1


1 Тӱням ыштымаш. 26 Айдемым ыштымаш.

1 Тӱҥалтыште Юмо кава ден мландым ыштен.
2 Мландыже тӱсдымӧ да яра улмаш, пундашдыме келгыт ӱмбалне пычкемыш шоген, да Юмын Шӱлыш вӱд ӱмбалне коштын.



3 Юмо каласен: «Тек волгыдо лиеш». Волгыдо лийын.
4 Волгыдо сай улмым Юмо ужын, да Юмо тудым пычкемыш деч ойырен.
5 Волгыдым Юмо кече манын, пычкемышым – йӱд. Кас лийын, эр лийын – ик кече эртен.



6 Юмо каласен: «Вӱд коклаште тек пеҥгыде ойыртыш*а лиеш, да тек тудо вӱдым вӱд деч ойыра». [Тыгак лийын.]
7 Юмо пеҥгыде ойыртышым ыштен, ойыртыш йымалысе вӱдым ӱмбалысе вӱд деч ойырен. Тыгак лийын.
8 Ты ойыртышым Юмо кава манын. [Юмо ужын: тиде сай.] Кас лийын, эр лийын – кокымшо кече эртен.



9 Юмо каласен: «Кава йымалысе вӱд тек ик верыш погына да кукшо вер лектеш». Тыгак лийын. [Кава йымалысе вӱд шке верышкыже погынен да кукшо вер лектын.]
10 Кукшо верым Юмо мланде манын, а вӱд погынымо верым теҥыз манын лӱмден. Юмо ужын: тиде сай.



11 Юмо каласен: «Мланде тек тӱрлӧ кушкылым шочыкта: [шке урлыкшо дене] нӧшмым пуышо шудым, шке урлыкшо дене мландымбалне нӧшмым пуышо саскан пушеҥгым». Тыгак лийын.
12 Мланде тӱрлӧ кушкылым шочыктен: [мландымбалне] шке урлыкшо дене нӧшмым пуышо шудым да шке урлыкшо дене нӧшмым пуышо саскан пушеҥгым. Юмо ужын: тиде сай.
13 Кас лийын, эр лийын – кумшо кече эртен.



14 Юмо каласен: «Кече деч йӱдым ойыраш [да мландым волгалтараш] манын, пагытым, кечым да идалыкым ончыктышо пале семын каваште тек тӱняволгалтыш-влак*б лийыт.
15 Нуно тушто тек тӱняволгалтыш лийыт да мландым волгалтарат». Тыгак лийын.
16 Юмо кок кугу тӱняволгалтышым ыштен: кугурак тӱняволгалтышым – кечывалым виктараш, а изиракшым – йӱдым виктараш, да шӱдыр-влакым ыштен.

17-18 Мландым волгалтарышт, кечывал ден йӱдым виктарышт да волгыдым пычкемыш деч ойырышт манын, Юмо нуным каваш вераҥден. Юмо ужын: тиде сай.
19 Кас лийын, эр лийын – нылымше кече эртен.



20 Юмо каласен: «Тек вӱд чонан-влакым шочыкта, тек мландымбалне – каваште – кайык-влак чоҥештылыт». [Тыгак лийын.]
21 Юмо теҥызысе кугу янлык-влакым, вӱдыштӧ ийын коштшо тӱрлӧ чонан-шамычым да шулдыран чыла кайыкым шке урлыкышт шот дене ыштен. Юмо ужын: тиде сай.
22 Юмо нуным суапландарен каласен: «Тӱлаҥза*в да шукемза, теҥыз вӱдым темыза, кайык-влакат мландымбалне тек шукемыт».
23 Кас лийын, эр лийын – визымше кече эртен.



24 Юмо каласен: «Мланде тек чонан илыше-влакым, кажныштым шке урлыкышт дене, шочыкта: вольыкым, мландымбалысе янлык ден тӱрлӧ тыгыде чонан-влакым, кажныштым шке урлыкышт шот дене». Тыгак лийын.
25 Юмо мландымбалысе янлык-влакым шке урлыкышт шот дене, тӱрлӧ вольыкым шке урлыкышт шот дене да чыла тыгыде чонаным шке урлыкышт шот дене ыштен. Юмо ужын: тиде сай.



26 Юмо каласен: «Айдемым Шке тӱсна почеш, Шкенан гайым ыштена. Тек тудо теҥыз коллан, кавасе кайыклан, [янлыклан,] вольыклан, пӱтынь мландылан, мландымбалне чыла тыгыде чонанлан оза лиеш».
27 Юмо айдемым Шке тӱсшӧ почеш, Шкеж гайым ыштен, нуным пӧръеҥ ден ӱдырамашым ыштен.
28 Юмо нуным суапландарен да нунылан каласен: «Тӱлаҥза да шукемза, мландым темыза да озаланыза. Теҥыз коллан, [янлыклан,] кавасе кайыклан, [чыла вольыклан, уло мландылан,] мландымбалне чыла тыгыде чонанлан оза лийза».
29 Юмо каласен: «Мландымбалне нӧшман чыла шудым, нӧшман саскам пуышо чыла пушеҥгым Мый тыланда пуэм. Чыла тиде тендан кочкышда лиеш.
30 А мландымбалысе чыла янлыклан, кавасе кайыклан, мландымбалне тарваныл коштшо чыла тыгыде чонанлан кочкашышт Мый ужар кушкылым пуэм». Тыгак лийын.
31 Юмо пӱтынь ыштымыжым ончалын да ужын: чылажат пеш сай. Кас лийын, эр лийын – кудымшо кече эртен.





*а 1:6 Пеҥгыде ойыртыш – твердь (небесная).

*б 1:14 Тӱняволгалтыш – светило.

*в 1:22 Тӱлаҥаш – плодиться.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 2



1 Юмо тӱням ыштыме пашажым мучашла да шымше кечым суапландара. 4 Айдеме Эдем садыште. Ныл эҥер. Поро ден осалым палдарыше пушеҥге. 18 Айдеме вольык ден янлык-влаклан лӱмым пуа. 21 Ӱдырамашым ыштымаш.

1 Тыге ышталтыныт кава ден мланде да чыла, мо тушто уло.
2 Кудымшо кечын Юмо чыла ыштышаш пашажым шуктен да шымше кечын шке пашаж деч канен.
3 Юмо шымше кечым суапландарен да святитлен, вет тиде кечын Тудо Шке ыштыме чыла пашаж деч канен.



4 Теве тыгай лийын кава ден мландын шочмышт, нунын ышталтмышт. Господь Юмын мланде ден кавам ыштыме жапыште
5 мландымбалне але нимогай вондерат лийын огыл, нимогай шудат кушкын огыл. Вет Господь Юмо мланде ӱмбаке йӱрым эше колтен огыл улмаш, мланде пашам ышташ айдемат лийын огыл.
6 Но мланде гыч вӱдыжгӧ нӧлталалтын да мландымбалым вӱдыжтарен шоген.
7 Господь Юмо мланде пурак гыч айдемым ыштен, шӱргышкыжӧ илыш шӱлышым пуалын, да айдеме илыше чон лийын.



8 Господь Юмо Эдемыште, эрвел могырышто, рай садым шынден да ыштыме айдемыжым тушко илаш пуртен.
9 Господь Юмо сылнын койшо да кочкаш йӧрышӧ чапле саскан тӱрлӧ пушеҥгым мланде гыч шочыктен. Сад покшелне илыш пушеҥгым да поро ден осалым палдарыше пушеҥгым куштен.



10 Рай садым вӱдыжтараш Эдем гыч эҥер йоген лектын, умбалнырак тудо ныл эҥерлан шелалтын.
11 Иктыжын лӱмжӧ Фисон, тудо пӱтынь Хавила мланде йыр йоген эрта, туштыжо шӧртньӧ уло.
12 Тудо мландысе шӧртньӧ чапле. Тушто тыгак тамле пушан пушеҥге киш да оникс лӱман шергакан кӱ улыт.
13 Кокымшо эҥерын лӱмжӧ Гихон [Геон], тудо пӱтынь Куш мланде йыр йоген эрта.
14 Кумшо эҥерын лӱмжӧ Хиддекель [Тигр], тудо Ассирий воктеч йоген кая. Нылымшыже – Евфрат.



15 Эдем садым ончен куштыжо да аралыже манын, Господь Юмо тиде садыш [шке ыштыме] айдемыжым илаш пуртен.
16 Господь Юмо айдемылан кӱштен каласен: «Тый садысе чыла пушеҥге гыч саскам кочкын кертат.
17 Но поро ден осалым палдарыше пушеҥге гыч ит коч. Тиде пушеҥге гыч кочкат гын, тудо кечынак колет».



18 Господь Юмо каласен: «Айдемылан шкет лияш сай огыл, тудлан келшыше полышкалышым ыштена».
19 Господь Юмо рок гыч чыла янлыкым, кавасе чыла кайыкым ыштен да, айдеме нунылан могай лӱмым пуа манын, тудын деке конден. Айдеме нуным кузе лӱмден, нуно тугаяк лӱман лийыныт.
20 Тыге айдеме чыла вольыклан, кавасе кайыклан да янлыклан лӱмым пуэн. Но тудлан келшыше полышкалыше лийын огыл.



21 Господь Юмо айдемылан келге омым колтен. Айдемын малымыж годым Юмо тудын ик ӧрдыжлужым луктын налын да тиде верым шыл дене петырен.
22 Пӧръеҥ деч налме ӧрдыжлу гыч Господь Юмо ӱдырамашым ыштен да пӧръеҥ деке конден.
23 Пӧръеҥ каласен: «Теве, лу – мыйын луэм гыч, шыл – мыйын шылем гыч. Тудо ӱдырамаш маналташ тӱҥалеш: тудым вет пӧръеҥ деч налын ыштыме».*а
24 Садлан пӧръеҥ шке ачаж ден аважым кода да ватыж дене ушна – нуно коктын ик кап да чон лийыт.



25 Адам*б ден ватыже коктынат чара лийыныт да икте-весышт деч вожылын огытыл.





*а 2:23 Еврей йылмыште ’пӧръеҥ’ ден ’ӱдырамаш’ мут-влак ик семынрак шоктат:  иш – ’пӧръеҥ’,  ишша – ’ӱдырамаш’.

*б 2:25 «Адам» лӱм еврей йылмыште ’айдеме, пӧръеҥ’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 3



1 Кишке сымыстарымылан кӧра марий ден ватыже поро ден осалым палдарыше пушеҥгын саскажым кочкыт. 14 Кишке каргалтеш. 16 Ӱдырамашын орланымыже шукемеш. Айдемылан кӧра мланде каргалтеш. 22 Айдемым Эдем сад гыч поктен колтымаш.

1 Господь Юмын ыштыме чыла янлык гыч эн чояже кишке лийын. Кишке ӱдырамашлан каласен: «Рай садыште улшо ик пушеҥге гычат ида коч манын, Юмо чынак каласен мо?»
2 Ӱдырамаш кишкылан вашештен: «Пушеҥгыла гыч мыланна саскам кочкаш лиеш.
3 Тыланда колаш огыл манын, лач сад покшелне шогышо пушеҥге гыч гына саскам ида коч, тудын деке ида тӱкнӧ манын Юмо каласен».
4 Кишке ӱдырамашлан каласен: «Уке, те огыда коло.
5 Но Юмо пала: кунам те тиде пушеҥге гыч саскам кочкыда, тудо кечын тендан шинчада почылтеш, да те поро ден осалым ойырен мошташ тӱҥалыда, юмо гаяк лийыда».
6 Ӱдырамаш ужын: тиде пушеҥгын саскаже кочкашлан сайын коеш, пушеҥге шинчам куандара, уш-акылым пуэн кертмыжлан кӧра кумылым савыра. Ӱдырамаш саскам кӱрлын налын да кочкын. Воктеныже улшо марийжыланат пуэн, тудат кочкын.



7 Тунам когыньыштынат шинчашт почылтын, чараматын улмыштым умыленыт. Смоква пушеҥге лышташ-влакым ваш пидын, кыдалешышт сакалтеныт.
8 Нуно Господь Юмын кас юалге годым рай садыште коштмыжым колыныт. Юмо деч шылаш манын, Адам ден ватыже пушеҥге лоҥгаш пуреныт.
9 Господь Юмо пӧръеҥым ӱжын: «[Адам,] кушто тый улат?»
10 Тудо вашештен: «Тыйын рай садыште коштметым кольымат, лӱдым – мый вет чараматын улам, сандене шыльым».
11 Юмо манын: «Чараматын улметым кӧ тыланет ойлен? Мыйын кочкаш чарыме пушеҥгын саскажымак кочкын отыл дыр?»
12 Адам каласен: «Тый мыланем ӱдырамашым пуэнат, тудыжо пушеҥге гыч саскам кӱрлын пуэн, да мый кочкынам».
13 Господь Юмо ӱдырамашлан каласен: «Мом тый ыштенат?» Ӱдырамаш вашештен: «Мыйым кишке ондален, да мый кочкынам».



14 Господь Юмо кишкылан каласен: «Тыге ыштыметлан чыла вольык ден янлык коклаште тый каргыме улат, ӱмырет мучко тый мӱшкырет дене нушкын кошташ да мланде пуракым кочкаш тӱҥалат.
15 Мый тыйым ӱдырамашын тушманжым ыштем, а ӱдырамаш тыйын тушманет лиеш, тыйын тукымет ден тудын тукымжо коклашке келшыдымашым колтем. Ӱдырамашын тукымжо тыйым вует гыч пытара, а тый тудым йолтаганже гыч чӱҥгалат».
16 Ӱдырамашлан Господь Юмо каласен: «Тыйын мӱшкыран улмет годым йӧсланымашым шукемдем. Азам тый орланен ышташ тӱҥалат, но кумылет мариет деке шупшаш тӱҥалеш, да тудо тый денет озаланаш тӱҥалеш».
17 Адамлан каласен: «Тиде пушеҥге гыч ит коч манын кӱштенам ыле вет. Ватетын ойжым колыштметлан да саде пушеҥге гыч кочметлан тыланет верчын мланде каргыме лиеш. Ӱмырет мучко тый, неле мланде пашам ыштен, кочкышым ыштен налаш тӱҥалат.
18 Мланде тыланет пелчан ден коршаҥгым шочыкташ тӱҥалеш, тый пасу кушкылым кочкын илаш тӱҥалат.
19 Тый мланде гыч налме улат, да мӧҥгеш мландыш савырнымешкет, пӱжвӱдым йоктарен, киндым кочкаш тӱҥалат. Вет тый мланде пурак улат да пуракышкак савырнет».



20 Адам ватыжлан Ева*а лӱмым пуэн, вет тудо чыла еҥын аваже лийын.
21 Господь Юмо Адамлан да тудын ватыжлан коваште дене вургемым ыштен да нуным чиктен.



22 Господь Юмо каласен: «Ынде айдеме поро ден осалым пален налмыж дене Мемнан кокла гыч иктыж гай лийын. Тудо адакат кидшым ынже шуялте да, илыш пушеҥге гыч саскам налын кочкын, курым-курымеш илаш ынже тӱҥал».
23 Мланде пурак гыч налме айдеме мланде пашамак ыштыже манын, Господь Юмо тудым Эдем сад гыч поктен колтен.
24 Юмо айдемым поктен колтен, а илыш пушеҥге деке корным оролаш манын, эрвелне, Эдем сад воктене, Херувимым*б да пӧрдын шогышо тулан кердым вераҥден.





*а 3:20 «Ева» лӱм еврей йылмысе ’илыш, илышым пуышо’ мут дене ик семынрак йоҥга.

*б 3:24 Херувим – Юмын шонымыжым шукташ полшышо Шӱлыш. Библийыште Херувим-влакын святой верым оролен шогымышт нерген каласыме.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 4



1 Каин ден Авельын шочмышт. Каин Авельым пуштеш. 9 Каиным поктен колтымаш. Тудын тукымжо. Енох, Иавал, Иувал, Тувалкаин. 25 Сифын шочмыжо.

1 Адам шке Ева ватыж дене мален, тудыжо мӱшкыраҥын да Каиным ыштен. Ева каласен: «Мыланем Господь эргым пуэн».
2 Вара тудын шольыжым, Авельым, ыштен. Авель шорыкым кӱтен, а Каин мланде пашам ыштен.



3 Каин, икмыняр жап эртымеке, Господьлан надыр семын мланде саскам конден.
4 Авелят шке кӱтӱж гыч ончыч шочшо пача-влакым да нунын кояштым конден. Авель шкежат, тудын надыржат Господьлан келшен.
5 А Каин да тудын надырже Господьлан келшен огытыл. Каин тидлан чот шыдешкен, чурийжат вашталтын.
6 Господь [Юмо] Каинлан каласен: «Молан тый шыдешкышыч? Молан чуриетат вашталте?
7 Порым ыштет гын, вуетым от нӧлтал ыле мо?*а А порым от ыште гын, сулык омса денак кия. Тудо тыйым шкеж деке шупшеш, но тый тудлан оза лий».



8 Каин шке шольыжлан каласен: [«Каена нурыш»]. Нурышто тудо Авель шольыж ӱмбаке кержалтын да тудым пуштын.
9 Господь [Юмо] Каинлан каласен: «Кушто тыйын Авель шольыч?» Каин вашештен: «Ом пале. Мый шольымлан орол улам мо?»
10 Господь каласен: «Мом тый ыштенат?! Шольычын вӱржӧ мланде гыч Мый декем кычкыра.
11 Тый ынде каргыме, тиде мланде гыч поктен колтымо улат. Вет тыйын кидет дене йоктарыме шольычын вӱржым мланде шке кӧргышкыжӧ налын.
12 Кунам тый мланде пашам ыштет, тудо тыланет тетла лектышым ок пу. Тый поктен колтымо да тӱня мучко перныл коштшо лият».



13 Каин Господь [Юмылан] каласен: «Мыланем мутым кучаш логалеш, тиде пеш неле да чыташат ок лий.
14 Теве ынде Тый мыйым тиде мланде гыч поктен колтет – мый шинча ончычет шылам. Мый поктен колтымо, перныл коштшо лиям, да вашлийме кеч-могай еҥат мыйым пуштын кертеш».
15 Господь [Юмо] тудлан каласен: «Уке, кӧ Каиным пуштеш – тудлан ӱчӧ шым пачаш савырна». Каиным вашлийын, тудым нигӧат ынже пушт манын, Господь [Юмо] тудын ӱмбакше палым пыштен.
16 Каин Господьын чурийже ончыч кораҥ каен да Нод мландыште, Эдем деч эрвелныла, илаш тӱҥалын.



17 Каин шке ватыж дене мален, тудыжо мӱшкыраҥын да Енохым ыштен. Каин олам чоҥен да тудым эргыжын лӱмжӧ дене Енох манын лӱмден.
18 Енох деч Ирад [Гаидад] шочын, Ирад деч Мехиаель [Малелеил] шочын, Мехиаель деч Мафусал шочын, Мафусал деч Ламех шочын.



19 Ламех кок ватым налын: иктыжын лӱмжӧ Ада, весыжын – Цилла [Селла].
20 Ада Иавалым ыштен, тудо кӱтӱм кӱтен омашыште илыше-влакын чылаштынат ачашт лийын.
21 Тудын шольыжын лӱмжӧ Иувал, тудо кӱсле ден шиялтышым шоктышо-влакын чылаштынат ачашт лийын.
22 Цилла ватыжат Тувалкаин [Фовел] лӱман эргым ыштен, тудыжо той да кӱртньӧ гыч тӱрлӧ ӱзгарым ыштыше апшат лийын. Тувалкаинын Ноема шӱжарже лийын.



23 Ламех ватыже-влаклан каласен:

 «Ада ден Цилла, колыштса мыйын мутем!

 Ламехын ватыже-влак, пылышышкыда пыштыза шомакем!

 Пӧръеҥ мыйым сусырта – тудым пуштам,

 рвезе еҥ мыйым пера – тудым пуштам.


24 Каин верч ӱчӧ шым пачаш шукталтеш гын,

 Ламех верч – шымле шым пачаш».



25 Адам [Ева] ватыж дене адакат мален, ватыже эргым ыштен да тудлан Сиф*б лӱмым пуэн. «Каинын пуштмо Авель олмеш Юмо мыланем вес эргым пуэн» манын, Ева ойлен.
26 Сифынат эргыже шочын, тудлан Енос лӱмым пуэн.


 Тиде жапыште Господь [Юмын] лӱмжым ӱжын кумалаш тӱҥалыныт.





*а 4:7 Тиде верым вес семынат кусарат: «Порым ыштет гын, тый декет поро кумыл огеш лий ыле мо?»

*б 4:25 «Сиф» лӱм еврей йылмысе ’пуэн’ глагол дене ик семынрак йоҥга.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 5



1 Сиф деч тӱҥалын Ной марте Адамын тукымжо. 18 Енох.

1 Теве Адамын тукымжо. Кунам Юмо айдемым ыштен, тудым шке тӱсшӧ почеш ыштен.
2 Нуным пӧръеҥ ден ӱдырамашым ыштен, да ыштыме кечын нуным суапландарен, нунылан лӱмым пуэн – айдеме.



3 Адамын шӱдӧ кумло [230] ийым илымекше, туддеч шкеж гай, тудын тӱсан эргыже шочын. Адам тудлан Сиф лӱмым пуэн.
4 Сифын шочмыж деч вара Адам кандашшӱдӧ [700] ийым илен, туддеч эрге ден ӱдыр-влак шочыныт.
5 Адам чылаже индешшӱдӧ кумло ийым илен, вара колен.



6 Сифын шӱдӧ вич [205] ийым илымекше, туддеч Енос шочын.
7 Еносын шочмыж деч вара Сиф кандашшӱдӧ шым [707] ийым илен, туддеч эрге ден ӱдыр-влак шочыныт.
8 Сиф чылаже индешшӱдӧ латкок ийым илен.



9 Еносын индешле [190] ийым илымекше, туддеч Каинан шочын.
10 Каинанын шочмыж деч вара Енос кандашшӱдӧ латвич [715] ийым илен, туддеч эрге ден ӱдыр-влак шочыныт.
11 Енос чылаже индешшӱдӧ вич ийым илен.



12 Каинанын шымле [170] ийым илымекше, туддеч Малелеил шочын.
13 Малелеилын шочмыж деч вара Каинан кандашшӱдӧ нылле [740] ийым илен, туддеч эрге ден ӱдыр-влак шочыныт.
14 Каинан чылаже индешшӱдӧ лу ийым илен.



15 Малелеилын кудло вич [165] ийым илымекше, туддеч Иаред шочын.
16 Иаредын шочмыж деч вара Малелеил кандашшӱдӧ кумло [730] ийым илен, туддеч эрге ден ӱдыр-влак шочыныт.
17 Малелеил чылаже кандашшӱдӧ индешле вич ийым илен.



18 Иаредын шӱдӧ кудло кок ийым илымекше, туддеч Енох шочын.
19 Енохын шочмыж деч вара Иаред кандашшӱдӧ ийым илен, туддеч эрге ден ӱдыр-влак шочыныт.
20 Иаред чылаже индешшӱдӧ кудло кок ийым илен.



21 Енохын кудло вич [165] ийым илымекше, туддеч Мафусал шочын.
22 Мафусалын шочмыж деч вара Енох кумшӱдӧ [200] ийым илен. Тудо Юмылан пеш чот ӱшаныше лийын, туддеч эрге ден ӱдыр-влак шочыныт.
23 Енох чылаже кумшӱдӧ кудло вич ийым илен.
24 Енох Юмылан пеш чот ӱшаныше лийын, вараже тудо уке лийын: тудым Юмо Шкеж деке налын.*а



25 Мафусалын шӱдӧ кандашле шым ийым илымекше, туддеч Ламех шочын.
26 Ламехын шочмыж деч вара Мафусал шымшӱдӧ кандашле кок ийым илен, туддеч эрге ден ӱдыр-влак шочыныт.
27 Мафусал чылаже индешшӱдӧ кудло индеш ийым илен, вара колен.



28 Ламехын шӱдӧ кандашле кок [188] ийым илымекше, туддеч эрге шочын.
29 Ламех тудлан Ной лӱмым пуэн. Тудо каласен: «Господь [Юмын] каргыме мландыште пасу пашам ыштымына годым эргына мыланна лыпланымашым пуа да пашанам куштылемда».*б
30 Нойын шочмыж деч вара Ламех вичшӱдӧ индешле вич [565] ийым илен, туддеч эрге ден ӱдыр-влак шочыныт.
31 Ламех чылаже шымшӱдӧ шымле шым [753] ийым илен.



32 Нойын вичшӱдӧ ийым илымекше, туддеч [кум эрге:] Сим, Хам да Иафет шочыныт.





*а 5:24 Юмо Енохым кавашке илышымак налын. Ончо: Евр 11:5.

*б 5:29 «Ной» лӱм еврей йылмысе ’лыпланымаш, куштылеммаш’ манмым ончыктышо мут дене ик семынрак йоҥга.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 6



1 Айдеме тукымын пужлымыжо да нуным пытарыме нерген Юмын увертарымыже. 8 Ной Юмылан келшыше лиеш. Ковчегым ышташ кӱштымаш.

1 Мландымбалне еҥ-влак шукемаш тӱҥалыныт, нунын ӱдыр-влакышт шочыныт.
2 Юмын эргыже-влак*а айдеме ӱдыр-влакын мотор улмыштым ужыныт, сандене нуно, кӧ могайым ойырен, шкаланышт ватылыкеш налыныт.
3 Господь [Юмо] каласен: «Мыйын илыш шӱлышем айдеме кӧргыштӧ курымеш лийшаш огыл. Нуно колышашлык кап улыт, тек нунын ӱмырышт эн шукыжым шӱдӧ коло ий лиеш».
4 Тудо жапыште да тылеч варат, кунам Юмын эргышт айдеме ӱдыр-влак деке коштыныт, да нунышт азам ыштеныт, – мландымбалне кугу капан еҥ-влак иленыт. Нуно ожно жапысе патыр да чапланыше еҥ-влак лийыныт.



5 Господь [Юмо] ужын: мландымбалне еҥ-влак моткоч осалештыныт, нунын шонымышт да шӱм ӱжмышт эре осал гына лийыныт.
6 Сандене Господь мландымбалне айдемым ыштымыжлан ӧкынен, Тудын чонжо корштен.
7 Господь каласен: «Ыштыме айдеме тукымем пытарем, мландымбалне чылаштым пытарем – айдеме гыч тӱҥалын, вольык, чыла тыгыде чонан, кавасе кайык марте, вет нуным ыштымемлан Мый ӧкынем».
8 А Ной Господь [Юмылан] келшыше лийын.



9 Нойын илыш курымжо тыгай лийын. Ной тудо жапыште илыше-влак коклаште чын ыштыше да шылталаш амалдыме, Юмылан пеш чот ӱшаныше лийын.
10 Ной деч кум эрге шочын: Сим, Хам да Иафет.
11 Но мланде Юмын ончылно пужлен, осаллык дене темын.
12 [Господь] Юмо мландымбаке ончалынат, ужын: мланде пужлен, еҥ-влак мландымбалне илыш корныштым локтыл пытареныт.



13 [Господь] Юмо Нойлан каласен: «Мландымбалне чыла илышым Мый пытараш шонен пыштенам. Еҥ-влаклан кӧра осаллык уло мландым темен. Мый нунымат, мландымат пытарем.
14 Шканет гофер пушеҥге дене ковчегым ыште, тушто кыдежлам йӧнештаре да тӱжвачат, кӧргӧ гычат мланде кишым*б йыген шынде.
15 Ковчегым тыгайым ыште: кутышыжо – кумшӱдӧ, лопкытшо – витле, а кӱкшытшӧ кумло кынергут лийже.
16 Ковчеглан леведышым ыште, кӱкшытшӧ ик кынергут лийже, ковчегын ик могырышкыжо – омсам. Ковчегыште ӱлыл, кокымшо да кумшо кугу пӧлем-влакым келыштаре.



17 Кава йымалне илыше чыла чонаным пытараш манын, Мый мланде ӱмбаке вӱд ташлымашым колтем. Мландымбалне мо уло, чыла пыта.
18 Но тый денет Мый ойпидышым ыштем: тый ковчегыш пурышаш, пеленет эргыч-влакым, ватетым, эргыч-влакын ватыштым налшаш улат.
19 Тый денет пырля илыше кодышт манын, ковчегышке [чыла вольык гыч, чыла тыгыде чонан гыч] – чыла илыше чонан-влак кокла гыч – узо ден авам ик мужыр дене нал.
20 Кажне кайык урлык гыч, вольык урлык гыч, мланде ӱмбалысе тыгыде чонан урлык гыч – чылашт гычат, [тый денет пырля] илен кодышт манын, ик мужыр дене [узо ден ава] тый декет толышт.
21 Тыйже чыла тӱрлӧ кочкышым ямдыле да пеленет нал. Тиде шкаланетат, нуныланат кочкыш лиеш».



22 Кузе [Господь] Юмо кӱштен, Ной чылажымат тугак ыштен.





*а 6:2 Лийын кертеш, тиде Адамын Сиф эрге тукым пӧръеҥ-влак нерген ойлалтеш.

*б 6:14 Мланде киш – нефтьым ушештарыше, асфальт гай шем киш, ырыктымеке, тудо вишкыде лиеш. Пӱртӱс пуымо шочмо верже Евфрат эҥер воктене лийын.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 7



1 Ной ешыж дене ковчегыш шинчеш. 11 Вӱд ташлымаш.

1 Господь [Юмо] Нойлан каласен: «Уло ешет дене пырля ковчегыш шич, вет Мый тиде тукым коклаште тыйын чын ыштен илыметым ужынам.
2 Ару вольык*а гыч кажныштым шым мужыр дене, узо ден авам, ковчегышкет нал, а ару огыл вольык-янлык гыч кажныжым ик мужыр дене, узо ден авам, нал.
3 Урлыкыштым пӱтынь мландылан арален кодаш манын, тыгак кавасе [ару] кайык кокла гыч кажныштым шым мужыр дене, узо ден авам, [да кавасе ару огыл кайык кокла гыч кажныштым ик мужыр дене, узо ден авам,] нал.
4 Шым кече гыч Мый мландымбаке йӱрым колтем. Йӱр нылле кече да нылле йӱд йӱраш тӱҥалеш. Мом Мый ыштенам, мландымбачын чыла ӱштыл шуэм».
5 Господь [Юмо] мом кӱштен, Ной чыла шуктен.



6 Мланде ӱмбалне вӱд ташлаш тӱҥалме годым Нойлан кудшӱдӧ ий лийын.
7 Ной шкеже, тудын дене пырля эргыже-влак, ватыже да шешкыже-влак вӱд ташлымаш деч ковчегыш пуреныт.
8 [Кавасе ару кайык гыч, ару огыл кайык гыч,] ару вольык да ару огыл вольык гыч, [янлык гыч,] мландымбалысе чыла тыгыде чонан-влак гыч,
9 кажныже мужыр дене, узо да ава, [Господь] Юмын Нойлан кӱштымӧ семынак, Ной деке ковчегыш пуреныт.
10 Шым кече гыч мландымбалне вӱд ташлымаш тӱҥалын.



11 Нойын кудшӱдӧ ийыш тошкалмекше, кокымшо тылзын латшымше [27] кечынже пундашдыме келгытын вӱдшинчаже-влак почылт каеныт, кавасе окна-влак почылтыныт,
12 да нылле кече да нылле йӱд мланде ӱмбаке чарныде йӱр оптен.
13 Тиде кечынак Ной, тудын эргыже-влак Сим, Хам да Иафет, Нойын ватыже да кум шешкышт ковчегыш шинчыныт.
14 Нуно да нунын дене пырля чыла [мландымбалысе] янлык, чыла вольык, мландымбалне коштшо чыла тыгыде чонан, чыла чоҥештылше, чыла тӱрлӧ кайык, чыла шулдыран-влак, кажныже шке урлыкышт дене –
15 чыланат, кудыштын илыш шӱлыш уло – Ной деке ковчегышке мужырын-мужырын [узо ден ава] пуреныт.
16 [Господь] Юмын кӱштымыж семынак, кажне урлык деч узо ден ава [Ной деке ковчегыш] пуреныт. Ной пурымеке, Господь [Юмо] ковчег омсам петырен.



17 Вӱд ташлымаш мландымбалне нылле кече [да нылле йӱд] шуйнен, вӱд эре кӱзен да кӱзен, ковчегым нӧлтен. Тыге ковчег мланде деч кӱшкӧ нӧлталалтын.
18 Вӱд эре ташлен да ташлен, мланде мучко чот шарлен, а ковчег вӱд ӱмбалне ийын коштын.
19 Мландымбалне вӱд моткоч кугун ташлен, пӱтынь кава йымалысе кӱкшӧ курык-влак чыланат вӱд йымалан кодыныт.
20 Вӱд нунын деч эше латвич кынергутлан нӧлталтын, да [чыла кӱкшӧ] курык вӱд йымалан йомын.
21 Мландымбалысе чыла чонан – кайыкат, вольыкат, янлыкат, тыгыде чонан-влакат, айдемат – вӱд йымалан коленыт.
22 Мланде ӱмбалне чыла илыше, кудын неррожыштыжо илыш шӱлыш лийын, – колен.
23 Мландымбалне могай илыше лийын, чылажат пытен – айдеме гыч тӱҥалын, тӱрлӧ вольык, тыгыде чонан да кавасе кайык марте чыланат пытеныт. Лач Ной да тудын пелен ковчегыште улшо-влак гына кодыныт.



24 Мландымбалне вӱд ташлымаш шӱдӧ витле кече шуйнен.





*а 7:2 Ару вольык – кочкаш да надыр шотеш пуаш йӧрышӧ.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 8



1 Вӱд пучымаш. Курныж ден кӧгӧрченым луктын колтымаш. 15 Нойын ковчег гыч лекмыже. 20 Юмылан йӱлалтен пуымо надырым кондымаш. «Ӱдымаш да тӱредмаш ок пыте».

1 Юмо Ной нерген да ковчегыште тудын дене пырля улшо чыла янлык, вольык, [кайык, тыгыде чонан] нерген шарналтен. Мланде ӱмбаке Тудо мардежым колтен, да вӱд пучаш тӱҥалын.
2 Пундашдыме келгытын вӱдшинчашт да кавасе окна-влак петырненыт, да кава гыч йӱр йӱрмым чарнен.
3 Вӱд мландымбач эркын чакнен. Шӱдӧ витле кече эртымеке, вӱд пучаш тӱҥалын.
4 Шымше тылзын латшымше кечын ковчег Арарат курыкеш шогалын.
5 Вӱд эркын-эркын луымшо тылзе марте пучен, луымшо тылзын икымше кечынже курык вуй-влак койылалтыныт.



6 Нылле кече эртымеке, Ной ковчегыште шке ыштыме окнажым почын
7 да [мландымбалне вӱд пучымо нерген пален налаш манын,] курныжым луктын колтен. Тудыжо чоҥештен лектын да мланде кошкымешке мӧҥгеш-оньыш чоҥештыл коштын.
8 Вара Ной, мландымбалне вӱд пучымо нерген пален налаш манын, кӧгӧрченым луктын колтен.
9 Кӧгӧрчен шинчашыже верым муын огылат, мӧҥгеш тудын деке ковчегыш чоҥештен толын: вӱд мландымбалне эше чыла вере лийын. Ной кидшым шуялтен да кӧгӧрченым шкеж деке ковчегыш пуртен.
10 Эше шым кечым вучымеке, кӧгӧрченым ковчег гыч уэш луктын колтен.
11 Кӧгӧрчен тудын деке кас велеш пӧртылын, умшаштыже олив пушеҥгын нӧргӧ лышташыже лийын. Тыге Ной мландымбалне вӱд шагалеммым пален налын.
12 Ной эше шым кечым вучен да адакат кӧгӧрченым луктын колтен, тудыжо тетла тудын деке пӧртылын огыл.



13 Нойын кудшӱдӧ икымше ийыш тошкалме ийын икымше тылзын икымше кечынже мландымбалне вӱд пучен. Ной ковчег леведышым почын ончалын да ужын: мландымбал кошкен.
14 Кокымшо тылзын коло шымше кечыжлан мланде йӧршеш кошкен.



15 [Господь] Юмо Нойлан каласен:
16 «Ынде ковчег гыч лек, тый денет пырля ватет, эргыч-влак, эргыч-влакын ватышт лектышт.
17 Ковчег гыч пеленет улшо чыла чонаным лук: кайыкым, вольыкым, мландымбалне коштшо чыла тыгыде чонаным. Тек мланде нунын дене темеш, тек нуно тӱлаҥыт да мландымбалне шукемыт».
18 Ной да тудын эргыже-влак, ватыже да эргыже-влакын ватышт ковчег гыч лектыныт.
19 Тыгак ковчег гыч чыла янлык, [вольык,] тыгыде чонан, кайык – мландымбалне мо тарванылше уло – кажнышт шке урлыкышт шот дене лектыныт.



20 Ной Господьлан жертвенникым ямдылен. Чыла ару вольык кокла гыч, чыла ару кайык кокла гыч икмыняржым ойырен налын да нуным жертвенникеш йӱлалтен пуымо надырлан конден.
21 Тамле пуш Господьын нерӱпшыж деке шуын, да Тудо шке шӱмыштыжӧ шоналтен: «Айдеме верч тетла мландым ом карге, вет айдемын шӱм ӱжмашыже – самырык годсекак осал. Илышым кызытсе семын тетла ом пытаре.
22 Мланде улмо жапыште ӱдымаш да тӱредмаш, йӱштӧ да шокшо, кеҥеж да теле, кече да йӱд огыт пыте».






МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 9



1 Юмын Ной дене ыштыме ойпидышыже. Пыл коклаште шонанпыл. 20 Нойын руштмыжо. Ной Ханааным карга.

1 Юмо Нойым да тудын эргыже-влакым суапландарен да нунылан каласен: «Тӱлаҥза да шукемза, мландым темыза [да озаланыза].
2 Мландысе чыла янлык, [мландысе чыла вольык,] кавасе чыла кайык, мландымбалысе чыла тыгыде чонан, теҥызысе чыла кол – тек тендан деч лӱдыт да чытырат. Нуно тендан кидышкыда пуымо улыт.
3 Чыла тарванылше да илыше тыланда кочкыш лиеш, ужар кушкыл семынак чыла тидым тыланда пуэм.
4 Но шылыште эше вӱр – тудын чонжо – уло гын, тидым ида коч.
5 Мый тендан вӱрда верч кычал луктам, вет тендан илышда шке вӱрыштыда. Кеч-могай янлык дечат тендан вӱрда верч кычал луктам. Айдеме кид дене, иза-шольо кид дене пытарыме айдеме чон верчат кычал луктам.



6 Кӧ айдеме вӱрым йоктара, тудын вӱржӧ айдеме кид денак йоктарыме лиеш: вет айдеме Юмын тӱсшӧ почеш ышталтын.
7 Теже тӱлаҥза да шукемза, мланде мучко шарлыза да ешаралтса».



8 Юмо Нойлан да тудын пелен улшо эргыже-влаклан каласен:
9 «Мый тендан дене да тендан деч варасе тукымда-влак дене,
10 тыгак тендан дене улшо чыла илыше, кайык ден вольык, чыла янлык, ковчег гыч чыла лекше, мландымбалысе чыла чонан дене
11 ойпидышым ыштем: мланде ӱмбалне улшо чонан-влак тыгай вӱд ташлымаш дене тетла пытарыме огыт лий, ынде мландым пустаҥдыше вӱд ташлымашыжат огеш лий».



12 [Господь] Юмо каласен: «Ойпидышым Мый тыланда да тендан дене улшо чыла илыше чонанлан тукым гыч тукымыш курымешлан пуэм. Теве ойпидышемын палыже:
13 пыл лоҥгаште Мый шонанпылым шогалтем, тудо Мый ден мланде кокласе [курымаш] ойпидышемын палыже лиеш.
14 Мланде ӱмбаке пылым колтымем годым пыл коклаште шонанпыл кояш тӱҥалеш.
15 Тунам Мый тендан дене да чыла тӱрлӧ илыше чонан дене ыштыме ойпидышем шарналтем: чыла чонаным пытарыше вӱд ташлымаш тетла огеш лий.
16 Пыл коклаште шонанпыл лиймеке, Мый тудым ужам да [мланде ден] мландымбалысе кажне илыше чонан дене курымешлан ыштыме шке ойпидышемым шарналтем».
17 Юмо Нойлан каласен: «Теве Мыйын мландымбалне чыла илыше дене ыштыме ойпидышын палдарыше палыже».



18 Ной дене пырля ковчегыште лийше эргыже-влак Сим, Хам да Иафет лӱман лийыныт. Хамже Ханаанын ачаже лийын.
19 Нуно кумытын Нойын эргыже-влак лийыныт, мландымбалне чыла калык нунын деч шарлен.



20 Ной мланде пашам ышташ тӱҥалын, виноград аҥам шынден.
21 Виноград аракам йӱмеке, тудо руштын да шке омашыштыже чара киен.
22 Тудын чара улмыжым Хам, Ханаанын ачаже, ужын. Омаш гыч лекмекыже, тудо изаж ден шольыжлан тидын нерген каласен.
23 Тунам Сим ден Иафет вургемым налыныт да, вачӱмбакышт пыштен, омашышке шеҥгек чакнен пуреныт, ачаштын чара капшым леведыныт. Тыгодым нуно чурийыштым вес могырыш савыреныт да ачаштын чара улмыжым ужын огытыл.
24 Ной шӧрлен кынелын, изирак эргыжын мом ыштымыжым пален налын
25 да каласен: «Ханаан каргыме, тудо иза-шольыжлан кулын кулжо лиеш».
26 Вара каласен: «Симын Господь Юмыжо чапландарыме, да тек Ханаан тудын кулжо лиеш.
27 Тек Юмо Иафетын тукымжым шарен толеш, тек тудо Симын омашыштыже илаш тӱҥалеш. Тек Ханаан тудын кулжо лиеш».



28 Вӱд ташлымаш деч вара Ной кумшӱдӧ витле ийым илен.
29 Ной чылаже индешшӱдӧ витле ийым илен, вара колен.






МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 10



Нойын эргыже-влакын – Сим, Хам да Иафетын – тукымышт.

1 Теве Нойын эргыже-влакын – Сим, Хам да Иафетын – тукымышт. Вӱд ташлымаш деч вара нунын йочашт шочыныт.
2 Иафетын эргыже-влак: Гомер, Магог, Мадай, Иаван, [Елиса,] Фувал, Мешех да Фирас.
3 Гомерын эргыже-влак: Аскеназ, Рифат да Фогарма.
4 Иаванын эргыже-влак: Елиса, Фарсис, тыгак киттей ден роданей калык.
5 Нунын деч шке тӱшка дене илыше калык-влак лектыныт.*а Нуно кажныже шке йылмыж дене, шке тукымжо дене, шке калыкше дене шке мландыштышт иленыт.



6 Хамын эргыже-влак: Хуш, Мицраим, Фут да Ханаан.
7 Хушын эргыже-влак: Сева, Хавила, Савта, Раама да Савтеха. Рааман эргыже-влак: Шева да Дедан.
8 Хуш деч тыгак Нимрод шочын. Тудо мландымбалне икымше патыр вуйлатыше лийын.
9 Господь [Юмо] ончылно тудо тале сонарзе лийын, садланак ойлат: «Господь [Юмын] ончылно Нимрод гай тале сонарзе».
10 Тӱҥалтыште тудын кугыжанышкыже Сеннаар мландысе Вавилон, Эрех, Аккад да Калне пуреныт.
11 Тиде мланде гыч Нимрод Ассирийыш каен да Ниневийым, Реховоф-ирым, Калахым чоҥен.
12 Тыгак Ниневий ден Калах коклаште Ресеным чоҥен, тиде пеш кугу ола.
13 Мицраим деч лудей, анамей, лехавей, нафтухей,
14 патрусей, каслухей – тудын деч филистим-влак – да кафторей калык-шамыч лектыныт.
15 Ханаан деч Сидон кугэрге ден Хет шочыныт,
16 тудын деч тыгак иевусей, аморрей, гергесей,
17 евей, аркей, синей,
18 арвадей, цемарей да хамафей калык-влак лектыныт. Варажым ханаан тукым-влак верын-верын шаланен шарленыт.
19 Ханаан тукым-влакын мландышт Сидон деч Герар велке Газа марте, Содом, Гоморра, Адма да Цевоим велке Лаша марте шуйненыт.
20 Тиде Хамын эргыже-влак лийыныт, нунын тукымышт, йылмышт, мландышт да калыкышт.



21 Симынат йочаже-влак лийыныт, тудо Иафетын изаже, Евер тукымын ачаже лийын.
22 Симын эргыже-влак: Елам, Ассур, Арфаксад, Луд, Арам [да Каинан].
23 Арамын эргыже-влак: Уц, Хул, Гефер да Маш.
24 Арфаксад деч [Каинан, Каинан деч] Сала, Сала деч Евер шочыныт.
25 Евер деч кок эрге шочын. Иктыжын лӱмжӧ Фалек*б – тудын илыме жапыште айдеме тукым мланде мучко шаланен улмаш. Весыжын лӱмжӧ Иоктан лийын.
26 Иоктан деч Алмодад, Шалеф, Хацармавет, Иерах,
27 Гадорам, Узал, Дикла,
28 Овал, Авимаил, Шева,
29 Офир, Хавила да Иовав шочыныт. Нуно чыланат Иоктанын эргыже-влак лийыныт.
30 Нунын илыме верышт Меша деч тӱҥалын да эрвелысе Сефар лӱман курыкан кундем марте лийын.
31 Тиде Симын эргыже-влак лийыныт, нунын тукымышт, йылмышт, мландышт да калыкышт.



32 Теве Нойын эргыже-влакын тукымышт, нунын тукымвожышт дене, шке калыкышт дене. Вӱд ташлымаш деч вара нунын деч мланде мучко калык-влак шарленыт.





*а 10:5 «Шке тӱшка дене илыше калык-влак»: тидым «отролаште илыше калык-влак» манынат кусараш лиеш.

*б 10:25 «Фалек» лӱм еврей йылмысе ’шелалташ’ мут дене ик семынрак йоҥга.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 11



1 Вавилон башне. Йылме-влакым лугымаш. 10 Симын Фарра марте урлыкшо.

1 Пӱтынь мландымбалне еҥ-влак ик йылме дене, икгай мут-влак дене кутыреныт.
2 Эрвел гыч куснен толшыштла, нуно Сеннаар*а мландыште тӧр верым муыныт да тушто илаш тӱҥалыныт.
3 Нуно икте-весыштлан каласеныт: «Кермычым ыштена да тулеш шуарена». Кӱ олмеш нунын кермыч лийын, а известка олмеш – мланде киш.
4 Нуно каласеныт: «Пӱтынь мланде мучко шаланен пыташ огыл манын, шкаланна олам да кава деке шушо башньым чоҥена, шкенан лӱмнам чапландарена».



5 Господь еҥ-влакын чоҥымо ола ден башньыштым ончалаш волен.
6 Тудо каласен: «Теве ик калык, чылаштынат йылмышт икте. Мом ыштеныт – тиде тӱҥалтыш веле. Ынде нуно чыла шонымыштым шуктен кертыт.
7 Нунын деке волена да йылмыштым лугена, икте-весыштын ойлымыштым ынышт умыло».
8 Господь нуным тушеч пӱтынь мланде мучко шалатен колтен, да нуно ола [ден башньым] чоҥымыштым чарненыт.
9 Сандене тиде олалан Вавилон*б лӱмым пуымо, вет Господь тыште пӱтынь мландымбалысе йылмым луген да тышечын еҥ-влакым мланде мучко шалатен колтен.



10 Теве Симын тукымжо: вӱд ташлымаш деч вара кок ий гыч, кунам Сим шӱдӧ ияш лийын, туддеч Арфаксад шочын.
11 Арфаксадын шочмыж деч вара Сим вичшӱдӧ ийым илен, туддеч эрге ден ӱдыр-влак шочыныт, [вара колен].



12 Арфаксадын кумло вич [135] ийым илымекше, туддеч [Каинан шочын. Каинанын шочмыж деч вара Арфаксад кумшӱдӧ кумло ийым илен, туддеч эрге ден ӱдыр-влак шочыныт, вара колен. Каинанын шӱдӧ кумло ийым илымекше, туддеч] Сала шочын.
13 Салан шочмыж деч вара Арфаксад [Каинан] нылшӱдӧ кум [330] ийым илен, туддеч эрге ден ӱдыр-влак шочыныт, [вара колен].



14 Салан кумло [130] ийым илымекше, туддеч Евер шочын.
15 Еверын шочмыж деч вара Сала нылшӱдӧ кум [330] ийым илен, туддеч эрге ден ӱдыр-влак шочыныт, [вара колен].



16 Еверын кумло ныл [134] ийым илымекше, туддеч Фалек шочын.
17 Фалекын шочмыж деч вара Евер нылшӱдӧ кумло [370] ийым илен, туддеч эрге ден ӱдыр-влак шочыныт, [вара колен].



18 Фалекын кумло [130] ийым илымекше, туддеч Рагав шочын.
19 Рагавын шочмыж деч вара Фалек кокшӱдӧ индеш ийым илен, туддеч эрге ден ӱдыр-влак шочыныт, [вара колен].



20 Рагавын кумло кок [132] ийым илымекше, туддеч Серух шочын.
21 Серухын шочмыж деч вара Рагав кокшӱдӧ шым ийым илен, туддеч эрге ден ӱдыр-влак шочыныт, [вара колен].



22 Серухын кумло [130] ийым илымекше, туддеч Нахор шочын.
23 Нахорын шочмыж деч вара Серух кокшӱдӧ ийым илен, туддеч эрге ден ӱдыр-влак шочыныт, [вара колен].



24 Нахорын коло индеш [79] ийым илымекше, туддеч Фарра шочын.
25 Фарран шочмыж деч вара Нахор шӱдӧ латиндеш [129] ийым илен, туддеч эрге ден ӱдыр-влак шочыныт, [вара колен].



26 Фарран шымле ийым илымекше, туддеч Аврам, Нахор да Аран шочыныт.



27 Теве Фарран тукымжо: Фарра деч Аврам, Нахор да Аран шочыныт, Аран деч Лот шочын.
28 Аранже эше Фарра ачаже илыме годымак шочмо мландешыже, Халдейысе*в Ур олаш, колен.
29 Аврам ден Нахор ӱдырым налыныт. Аврамын ватыжын лӱмжӧ Сара, Нахорын ватыжын лӱмжӧ Милка лийын, Милка Аранын ӱдыржӧ улмаш. Аранже Милка ден Искан ачашт лийын.
30 Сара азам ыштен кертын огыл да йочадыме лийын.



31 Фарра Аврам эргыжым, Аран эргыж деч шочшо Лот уныкажым да Сара шешкыжым, Аврамын ватыжым, налын да нунын дене пырля Ханаан мландышке каяшлан Халдейысе Ур гыч лектын. Но, Харранышке миен шумеке, нуно тушан верланеныт.
32 Фарра [Харран мландыште] кокшӱдӧ вич ийым илен да ты мландешак колен.





*а 11:2 Шукыж годым ты мландым Вавилоний манын лӱмдат.

* б11:9 «Вавилон» лӱм еврей йылмысе ’лугаш’ глагол дене ик семынрак йоҥга.

* в11:28 Халдей – тыге вес семын Вавилоным лӱмденыт.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 12



1 Господь Аврамлан Харраным коден каяш шӱда. Аврам, Сара да Лот Ханааныш толыт. 10 Египетын фараонжо Саралан кӧра эҥгекыш логалеш, но Аврамым сай дене колта.

1 Господь Аврамлан каласен: «Шке мландетым, тукыметым да ачатын суртшым коден, Мыйын ончыктымо мландышке кае.
2 Мый тый дечет пеш кугу калыкым ыштем, тыйым суапландарем да лӱметым кӱшкӧ нӧлталам, тый молылан суапландарымаш лият.
3 Тыйым суапландарыше-влакым Мый суапландарем, тыйым каргыше-влакым Мый каргем. Тыйын гоч мландымбалысе чыла тукым суапландаралтеш».



4 Господьын кӱштымыж почеш Аврам корныш лектын, тудын дене пырля Лот каен. Харран гыч лектын кайымыж годым Аврамлан шымле вич ий лийын.
5 Аврам Сара ватыжым, шольыжын Лот эргыжым, ыштен налме уло погыштым, Харраныште шкаланышт налме чыла кулыштым пырля налын. Тыге нуно Ханаан мландышке каяш лектыныт. Ханаан мландышке толын шумеке,
6 Аврам тиде мланде мучко эртен да Сихем манме вер марте, Морэ тумо деке, миен шуын. Тунам тиде мландыште хананей-влак иленыт.
7 Господь Аврамлан кончен да каласен: «Тиде мландым Мый тыйын урлыкетлан пуэм». Аврам тудлан кончышо Господьлан тушто жертвенникым ыштен.
8 Тушечын тудо курыкла деке, Вефиль деч эрвелкыла, тарванен, да шке омашыжым тыге шогалтен: тудын деч Вефиль касвелыште, а Гай эрвелыште лийын. Тушто тудо Господьлан жертвенникым ыштен да [тудлан кончышо] Господьын лӱмжым ӱжын кумалын.
9 Аврам тушечын корныжым Кечывалвел мландыш*а шуен.



10 Тиде мландыште шужымаш тӱҥалын. Варажым шужымаш эшеат кугу лийын, сандене, неле жапым илен эртараш манын, Аврам Египетыш каен.
11 Кунам тудо Египет деке лишемын, Саралан, шке ватыжлан, каласен: «Мый палем: тый мотор ӱдырамаш улат.
12 Египтян-влак тыйым ужытат, каласат: ”Тиде тудын ватыже”, да мыйым пуштыт, а тыйым илышым кодат.
13 Тый мыйын шӱжарем улат манын каласе. Тылат верчын мый денем уда ынже лий, тылат кӧра чонем илыше кодшо».



14 Кунам Аврам Египетыш толын шуын, египтян-влак Саран пеш мотор улмыжым ужыныт.
15 Сарам фараонын тӧра-влакшат ужыныт да тудын нерген озаштлан моктен ойленыт, да Сарам фараонын пӧртышкыжӧ налыныт.
16 Саралан кӧра Аврам дене чылажат сай лийын. Тудын тыгыде ден шолдыра вольыкшо, осёлжо, пӧръеҥ ден ӱдырамаш кулжо, вӱльӧ осёл ден верблюдшо шукемыныт.



17 Но Аврамын Сара ватыжлан верч Господь фараонлан да тудын пӧртыштӧ улшо-шамычлан кугу туткар-влакым колтен.
18 Фараон Аврамым ӱжын кондыктен да каласен: «Мом тый мый денем ыштенат? Тудо мыйын ватем манын, молан мыланем ойлен отыл?
19 Тудо мыйын шӱжарем манын, молан каласенат? Мый вет тудым ватылыкеш налынам ыле. Теве тыйын ватет, тудым нал да тышеч кае».
20 Фараон шке еҥже-влаклан Аврамым, тудын ватыжым да чыла мо улыжым, [нунын дене пырля Лотым] ужатен колташ кӱштен.





*а 12:9 Кечывалвел мланде – вес семынже Негев.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 13



1 Аврам ден Лотын Вефильыш пӧртылмышт, нунын ойырлымышт. 14 Юмо Аврамлан пӱтынь Ханаан мландым сӧра.

1 Аврам мо улыжым поген да ватыж дене Египет гыч Кечывалвел мландыш каен. Нунын дене пырля Лотат лийын.
2 Аврам вольыклан, шийлан, шӧртньылан пеш поян лийын.

3-4 Аврам корныжым Кечывалвел мланде гыч Вефиль могырыш шуен да Вефиль ден Гай коклаште омашым шындыме, жертвенникым ыштыме ондакысе верышкыже миен. Тушто Аврам Господьын лӱмжым ӱжын кумалын.



5 Аврам дене пырля коштшо Лотынат шкенжын тыгыде да шолдыра вольыкшо, тыгак омаш-влакше лийыныт.
6 Пырля илашышт мланде шыгыр лийын: нунын погышт пеш шуко улмаш, сандене нуно пырля илен кертын огытыл.
7 Аврам ден Лотын кӱтӱчышт-влак коклаште ӱчашымаш лектын, ханаан ден ферезей калык-влакат тунам тудо мландыштак иленыт.



8 Аврам Лотлан каласен: «Мемнан коклаштына, тыгак мыйын да тыйын кӱтӱчӧ-влак коклаште ӱчашымаш ынже лий, вет ме ик тукым улына.
9 Уло мланде тыйын ончылнет огыл мо? Посна ойырло мый дечем. Тый шолашке гын, мый пурлашке каем, а тый пурлашке гын – мый шолашке».
10 Лот вуйжым нӧлталын да Иордан йырысе чыла лапверыште вӱдыжгӧ ситымым ужын. Господьын Содом ден Гоморра олалам пытарымыж деч ончыч тиде мланде Сигор марте Господьын садше гай, Египет мланде гай лийын.
11 Лот шкаланже Иордан воктенысе лапверым ойырен налын да эрвелыш тарванен. Нуно икте-весышт деч ойырленыт.
12 Аврам Ханаан мландеш верланен, а Лот лапверысе олала воктене илаш тӱҥалын. Тудо ик вер гыч вес верыш куснен коштын, Содом марте миен шуын.



13 Содомышто илыше-влак пеш осал да Господь ончылно кугу сулыкан лийыныт.



14 Лотын ойырлымыж деч вара Господь Аврамлан каласен: «Вуетым нӧлтал да кызыт улмо верет гыч йӱдвелыш да кечывалвелыш, эрвелыш да касвелыш ончал.
15 Вет тыйын ужмо чыла мландым Мый тыланет да тыйын тукыметлан курымешлан пуэм.
16 Тыйын тукыметым мландымбалысе ошма пырче наре ыштем. Иктаж-кӧ мландымбалысе ошма пырчым шотлен кертеш гын, тунам тыйын тукыметымат шотлен лукташ лиеш.
17 Тарване, тиде мландым тореш-кутынь коштын савырне, вет Мый тудым тыланет [да тыйын тукыметлан курымешлан] пуэм».



18 Аврам вер гыч верыш кусныл коштын да Хеврон лишне улшо Мамре манме тумер воктене верланен. Тушто Господьлан жертвенникым ыштен.






МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 14



1 Ныл кугыжа ден вич кугыжа коклаште сар. Лотым пленыш налыт. 13 Тудым Аврам утара. 17 Аврам ден Мелхиседек, Салимын кугыжаже.

1 Кунам Сеннаарын кугыжаже Амрафел лийын, Елласарын кугыжаже – Ариох, Еламын кугыжаже – Кедорлаомер да Гоимын кугыжаже – Фидал,
2 нуно Содомын Бера кугыжаже, Гоморран Бирша кугыжаже, Адман Шинав кугыжаже, Цевоимын Шемевер кугыжаже да Сигор манме Белан кугыжаже ваштареш сар дене тарваненыт.
3 Пытартыш вич кугыжа-влак чыланат Сиддим лӱман лоп вереш погыненыт, кызыт тыште Шинчалан теҥыз улеш.
4 Латкок ий нуно Кедорлаомерын кид йымалныже лийыныт, а латкумшо ийын тудын ваштареш кынелыныт.
5 Латнылымше ийын Кедорлаомер да тудын дене пырля улшо кугыжа-влак толыныт да рефаим калыкым Аштероф-Карнаимыште, зузим калыкым Гамаште, эмим калыкым Шаве-Кириафаимыште
6 да хоррей калыкым нунын Сеир курыклаштышт ир мланде воктенысе Эл-Фаран марте сеҥен налыныт.
7 Тушеч пӧртылмеке, нуно Мишпат але Кадес манме памаш деке толын лектыныт да амалик-влакын пӱтынь элыштым, тыгак Хацацон-Тамарыште илыше аморрей-влакым сеҥен налыныт.




8-9 Нунын ваштареш Содомын, Гоморран, Адман, Цевоимын, Белан, вес семынже Сигорын, кугыжаже-влак лектыныт да Сиддим лоп верыште Еламын кугыжаже Кедорлаомер, Гоимын кугыжаже Фидал, Сеннаарын кугыжаже Амрафел, Елласарын кугыжаже Ариох ваштареш кредалаш тӱҥалыныт, ныл кугыжа – вич кугыжа ваштареш.
10 А Сиддим лопышто мланде кишан шуко вынем лийын. Содомын да Гоморран кугыжашт, чакнен куржшыштла, тушко пуреҥгаеныт, а молышт курык лоҥгаш куржын утленыт.
11 Сеҥыше-влак Содомын да Гоморран чыла погыштым, нунын уло кочкыш шапашыштым поген налыныт да каеныт.
12 Тыгак Содомышто илыше Лотым, Аврамын шольыжын эргыжым, погыжге наҥгаеныт.



13 Утлен куржшо ик еҥ тидын нерген тунам Мамрий лӱман аморрей еҥын тумерже воктене илыше еврей Аврамлан увертарен. Мамрийын Эшкол ден Анер тукым шольыжо-влак лийыныт, нуно тушман ваштареш Аврам дене ик ушемым ыштеныт улмаш.
14 [Лот] родыжын пленыш логалмыжым колмеке, Аврам шкенжын суртыштыжо шочын-кушшо кумшӱдӧ латкандаш ӱшанле тарзыжлан саргуралым*а кучыктен да тушман почеш Дан марте каен.
15 Аврам шке тарзыж-влак дене, посна тӱшкалан шелалтын, йӱдым тушман-влак ӱмбак керылтын да нуным кырен шалатен, кодшыштым Дамаск деч йӱдвелыште верланыше Хова марте поктен каен.
16 Наҥгайыме чыла погым, Лот родыжым да тудын погыжым, ӱдырамаш-влакым да кодшо чыла еҥым Аврам пӧртылтен.



17 Кедорлаомерым да тудын дене пырля лийше кугыжа-влакым сеҥен пӧртылмыж годым Аврамым вашлияш Шаве лапверыш Содомын кугыжаже лектын. Тиде верже Кугыжа лапвер маналтеш.
18 Мелхиседек, Салимын кугыжаже, тушко кинде ден йошкар аракам конден. Тудо Чыла деч Кӱшылысӧ Юмын иерейже лийын.
19 Аврамым суапландарен, Мелхиседек каласен: «Чыла деч Кӱшылысӧ Юмо деч, кава ден мландым Ыштыше деч Аврамлан суапландарымаш лийже!
20 Чыла деч Кӱшылысӧ Юмо моктымо лийже: Тудо тушманет-влакым тыйын кидышкет пуэн!» Поген налме гыч луымшо ужашыжым Аврам Мелхиседеклан пуэн.



21 Содомын кугыжаже Аврамлан тыге манын: «Еҥ-влакым мыланем пу, а погым чыла шкаланет нал».
22 Но Аврам Содомын кугыжажлан каласен: «Кава ден мландым Ыштыше Чыла деч Кӱшылысӧ Господь Юмо велке кидемым нӧлталын товатлем:
23 мый тыйыным шӱртӧ пырчымат, йолчием кылдышымат ом нал – мый Аврамым пойдаренам манын, каласен ит керт.
24 Мыйын еҥ-влакем мом кочкыныт, тудым веле налам. Тыгак мый денем пырля лийше Анер, Эшкол да Мамрий тек шке ужашыштым налыт».





*а 14:14 Саргурал – оружие.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 15



1 Господь Аврамлан конча да тудлан шотлен пытарыдыме тукымым сӧра. 18 Господь Аврам дене ойпидышым ышта, тудын тукымжылан лу калыкын мландыштым пуаш сӧра.

1 Тидын деч вара Аврамлан [йӱдым] кончымаш*а гочын Господьын шомакше лийын: «Ит лӱд, Аврам, Мый тыйын авыртышет*б улам, тыйым пеш кугу суап вуча».
2 Аврам каласен: «Господь Юмем! Мом Тый мыланем пуэт? Мый йочадыме улам. Мыйын чыла погем Дамаск гыч Елиезерлан кодеш».
3 Варажым Аврам манын: «Теве Тый мыланем шочшым пуэн отыл, садлан мыйын суртыштем шочшо тарзе погемлан наследник лиеш».
4 Тудлан Господьын шомакше лийын: «Тудо тыйын погетлан наследник ок лий, тыйын погетлан наследник тый дечетак шочшо лиеш».
5 Господь Аврамым тӱжваке луктын да каласен: «Ончал кавашке да, кертат гын, шӱдыр-влакым шотло». Вара ешарен: «Тыйын тукымет тунар шуко лиеш».
6 Аврам Господьлан ӱшанен‚ сандене Господь тудым чын ыштышылан шотлен.



7 Юмо тудлан каласен: «Мый Господь улам. Тиде мландым тыланет пуаш манын, Мый тыйым Халдейысе Ур гыч конденам».
8 Аврам манын: «Господь Юмем! Тиде мландын озаже лийшашем мый кушеч пален кертам?»
9 Господь тудлан каласен: «Мыланем тый кум ияш тунам, кум ияш казам, кум ияш тагам, кедым да самырык кӧгӧрченым кондо».
10 Аврам чыла тидым конден, нуным пелыгыч руалын ойырен да ик пелыжым вес пеле ваштареш пыштен. Кайык-влакым гына пелыгыч ыштен огыл.
11 Шӱшкылмӧ вольык ден кайык-влак ӱмбаке виля кочшо кайык-влак чоҥештен толыныт, но Аврам нуным поктен колтен.



12 Кече шичме жапыште Аврамым пич омо пызыралын, да тудым кугу лӱдмаш ден тӱп пычкемыш авалтеныт.
13 Аврамлан Господь каласен: «Пален шого: тыйын тукымет йот мландыште ӧрдыж еҥ лиеш, тудым кулыш савырат да нылшӱдӧ ий пызырен илаш тӱҥалыт.
14 Но нуным кул шотеш кучышо калыкланат Мый судым ыштем, тиддеч вара тукымет тудо мланде гыч кугу пого дене лектеш.
15 А тый вес тӱняш шке ача-кочат деке тыныс дене кает, сай кужу ӱмырым илымекет, тойымо лият.
16 Тукыметын нылымше йыжыҥже тышке пӧртылеш, вет аморрей калыкын осал пашам ыштыме чотшо эше темын огыл».



17 Кунам кече шинчын да пеш чот пычкемыш лийын, коҥга шикш ден тулйылме койыныт да пелыгыч руымо вольык кап кокла гыч эртен каеныт.
18 Тиде кечын Господь Аврам дене ойпидышым ыштен да каласен: «Тыйын тукыметлан Мый Египет чекысе*в йогын деч кугу Евфрат эҥер марте
19 кеней, кенезей, кедмоней,
20 хеттей, ферезей, рефаим,
21 аморрей, хананей, [евей,] гергесей да иевусей калык-влакын мландыштым пуэм».





*а 15:1 Кончымаш – видение.

*б 15:1 Авыртыш – щит.

*в 15:18 Чек – граница.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 16



1 Агарь, кул ӱдырамаш, Аврам деч мӱшкыраҥеш. Сара тудым поктен колта. Ир мландыште Агарьлан Суксо конча. 15 Агарьын Измаил эргыже шочеш.

1 Сара, Аврамын ватыже, марийжылан шочшым ыштен огыл. Саран Агарь лӱман египет кул ӱдырамашыже лийын.
2 Сара Аврамлан каласен: «Господь мыланем йочам ышташ огеш пу. Мыйын кул ӱдырамашем деке пуро, ала тудын гоч мый шочшан лиям». Аврам Саран мутшым колыштын.
3 Аврамын Сара ватыже шке египет кулжым, Агарьым, Аврам марийжылан вате шотеш пуэн. Тиде Ханаан мландыште Аврамын лу ий илымекыже лийын.
4 Аврам Агарь деке пурен, да тудыжо мӱшкыраҥын. Мӱшкыраҥмыжым пален налмеке, Агарь озаватыжым шотлымым чарнен.
5 Сара Аврамлан каласен: «Мыйын ӧпкемлан тый титакан улат. Мый тыйын ӧндалтышышкет кул ӱдырамашем пуэнам, а тудыжо, мӱшкыраҥмыжым палымеке, мыйым шотлымыжым чарнен. Тек мемнан коклаште Господь судья лиеш».
6 Аврам Саралан каласен: «Тыйын кулет – тыйын кидыштет: тудын дене мом шонет, тудым ыште». Сара Агарьым шыгыремдылаш тӱҥалын. Тудыжо озаватыж деч куржын.



7 Господьын Суксыжо Агарьым ир мландыште, Сур деке наҥгайыше корно воктенысе памаш дене вашлийын.
8 [Господьын Суксыжо тудлан] каласен: «Агарь, Саран кулжо! Кушеч толынат да кушко кает?» Тудыжо каласен: «Мый Сара озаватем деч куржам».
9 Господьын Суксыжо каласен: «Озаватет деке пӧртыл да тудын мутшым колыштын иле».
10 Господьын Суксыжо Агарьлан эше каласен: «Тыйын тукыметым шукемденак шукемдем, нуно тунар шуко лийыт – шотлен от пытаре».
11 Господьын Суксыжо эше ешарен: «Тый мӱшкыран улат да эргым ыштет, тудлан Измаил лӱмым пуэт, вет Господь тыйын орланымет нерген колын.*а
12 Эргыч ир осёл гай лиеш – тудо чылан ваштареш да чылан тудын ваштареш лийыт. Чыла родо-тукымжо дене тудын келшыдымаш лиеш».



13 Агарь тудлан ойлышо Господьым тыге лӱмден: «Мыйым ужшо Юмо». Вет тудо каласен: «Мый чынак тыште мыйым Ужшо Юмын тупшым ужым».
14 Садлан тиде памаш Беэр-лахай-рои*б маналтеш. Тудо Кадес ден Баред коклаште верланен.



15 Агарь Аврамлан эргым ыштен. Аврам тудлан, Агарь деч шочшо эргыжлан, Измаил лӱмым пуэн.
16 Агарьын Измаилым ыштымыж годым Аврамлан кандашле куд ий лийын.





*а 16:11 «Измаил» лӱм еврей йылмыште ’Юмо колеш’ манмым ончыкта.

*б 16:14 «Беэр-лахай-рои» лӱм еврей йылмыште ’Мыйым Ужшо Илыше Юмын тавыже’ але ’Мыйын ужмо Илыше Юмын тавыже’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 17



1 Юмо Аврамлан Авраам лӱмым пуа, тудлан да тукымжылан Ханаан мландым пуаш да нунын Юмышт лияш сӧра. Пӱчмӧ йӱла – ойпидышын палыже. 15 Юмо Авраамлан Сарра деч эргым сӧра. 23 Авраамын суртыштыжо чыла пӧръеҥ дене пӱчмӧ йӱлам эртарат.

1 Аврам индешле индеш ияш улмаш, кунам тудлан Господь кончен да тыге каласен: «Мый Чылакертше Юмо улам, Мыйым колыштын иле да шылталаш амалым ит пу.
2 Мемнан коклаштына Мый ойпидышым ыштем да тукыметым чот шукемдем».
3 Аврам кумык возын. Юмо умбакыже ойлен:
4 «Теве мемнан ойпидышна: тый шуко калыкын ачаже лият.
5 Тетла тый Аврам лӱман от лий, тыйын лӱмет Авраам*а лиеш, вет Мый тыйым шуко калыкын ачажым ыштем.
6 Тыйын тукыметым пеш чот шарем, тый дечет шуко калыкым ыштем, тый дечет кугыжа-влак лектыт.
7 Тый денет да тый дечет варасе чыла тукымет дене Мый ойпидышым ыштем, тудо курымаш ойпидыш лиеш. Мый тыйынат, тый дечет варасе тукымет-влакынат Юмышт лиям.
8 Чумыр Ханаан мландым, куштыжо тый кызыт йотъеҥ*б улат, Мый тыланет да тый дечет варасе тукыметлан пуэм. Тудо курымеш тендан лиеш, да Мый тендан Юмыда лиям».



9 Вара Юмо Авраамлан каласен: «Но тый да тыйын деч варасе чыла тукымет Мыйын ойпидышем шуктышаш улыда.
10 Теве Мыйын да тый дечет варасе чыла тукымет коклаште ыштыме ойпидышем, те тудым шуктен шогышаш улыда: тендан чыла пӧръеҥ тукымда пӱчмӧ йӱлам эртышаш.
11 Тарман мучашысе коваштыдам пӱчкын ойырыза. Тиде мемнан кокласе ойпидышын палыже лиеш.
12 Тукым гыч тукымыш кажне эрге аза – суртыштыда шочшат, иктаж-могай вес калык гыч тӱлен налмат, кудыжо тыйын тукымет огыл, – кандаш кечаш лиймекыже, пӱчмӧ лийшаш.
13 Тыйын суртыштет шочшат, ший дене тӱлен налмат пӱчмӧ лийшаш. Тыге Мыйын курымашлык ойпидышем капыштыда палемдыме лиеш.
14 Пӧръеҥ тукым гыч кажне, кӧн тарман мучашысе коваштыже [кандашымше кечын] пӱчмӧ ок лий, шке калыкше деч кораҥдыме лийшаш, вет тудо Мыйын ойпидышем шуктен огыл».



15 Юмо Авраамлан каласен: «Сара ватетым ынде Сара ит ман, тудын лӱмжӧ тек Сарра*в лиеш.
16 Мый тудым суапландарем да тыланет тудын деч эргым пуэм. Сарра деч тӱрлӧ калык шочеш, тыгак тудын деч калык-влакын кугыжашт лектыт».
17 Авраам кумык возын да воштылалын, шке семынже манын: «Але вара шӱдӧ ияшын эргыже лиеш? Але вара индешле ияш Сарра азам ышта?»
18 Авраам Юмылан каласен: «О, кеч Измаилже Тыйын ончылнет илыже ыле!»
19 Юмо тудлан каласен: «Уке, тыйын Сарра ватет тыланет эргым ышта, да тудлан тый Исаак*г лӱмым пуэт. Мый ойпидышем тудын денат ыштем, тидыже тудлан да тудын деч варасе тукымжылан курымашлык ойпидыш лиеш. [Мый тудын да тукымжо-влакын Юмыжо улам.]
20 Измаил шотыштат Мый тыйым кольым. Тудымат Мый суапландарем да тукымжым шукемдем, чотыштым кугемдем. Измаил деч латкок он шочеш. Туддеч Мый кугу калыкым луктам.
21 Но ойпидышем Мый Исаак дене ыштем. Тудым тыланет Сарра вес ийын лач тыгаяк жапыште шочыкта».



22 Авраам дене мутланен чарнымек, Юмо тудын деч нӧлталт каен.



23 Авраам Измаил эргыжым, суртыштыжо шочшо чыла еҥым, тӱлен налме чыла еҥжым – суртыштыжо илыше чыла пӧръеҥ тукымым – иктыш чумырен да тудо кечынак Юмын кӱштымыж почеш нунын тарман мучашысе коваштыштым пӱчкын.
24 Авраамын коваште мучашыжым пӱчмӧ годым тудлан индешле индеш ий улмаш.
25 А Измаил эргыже коваште мучашыжым пӱчмӧ годым латкум ияш лийын.
26 Авраам да тудын Измаил эргыже пӱчмӧ йӱлам ик кечынак эртеныт.
27 Нунын дене пырля суртысо чыла пӧръеҥ тукым – суртышто шочшыжат, вес калык деч оксала тӱлен налмыжат – чыланат пӱчмӧ лийыныт.





*а 17:5 «Аврам» лӱм еврей йылмыште ’чапландарыме ача’ манмым, а «Авраам» ’шукын ачаже’ манмым ончыкта.

*б 17:8 Йотъеҥ – переселенец, пришелец.

*в 17:15 «Сарра» лӱм еврей йылмыште ’тӧра вате’ манмым ончыкта.

*г 17:19 «Исаак» лӱм еврей йылмыште ’тудо воштылеш’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 18



1 Авраам деке кум пӧръеҥын толмыжо. Сарран эргыже шочмым ончылгоч каласымаш. 16 Юмо деч Авраам Содомым утарен кодаш йодеш.

1 Кечывал кечын лӱп шокшышто Мамре тумер воктене омаш ончылно шинчымыж годым Авраамлан Господь кончен.
2 Авраам вуйжым нӧлталынат, ужын: ончылныжо кум пӧръеҥ шога. Нуным ужмекше, тудо омашыш пурымо вер деч ваштарешышт куржын миен да вуйжым мланде марте савен.
3 Вара каласен: «Кугу Озам! Тыйын поро кумылетым суленам гын, тарзет воктеч эртен ит кай.
4 Йолдам мушкаш тыланда вӱдым кондат. Тиде пушеҥге йымалне каналтыза.
5 Те тарзыдан илыме верже воктеч каеда – вийым погыза манын, мый тыланда киндым кондем. А вара корныдам умбакыже шуеда». Нунышт каласеныт: «Ойлымет семынак ыште».



6 Авраам Сарра деке омашыш содор гына пурен да каласен: «Кум виса*а эн сай ложашым нал да, писынрак руашым луген, шергиндым кӱэшт».
7 Вара кӱтӱшкӧ куржын, самырык чапле презым ойырен налын да тарзыжлан пуэн, тудыжо писын гына кочкышым ямдылаш пижын.
8 Авраам ӱйым, шӧрым, кӱктымӧ презе шылым налын да уна-влак ончыко конден шынден. Нунын кочмышт годым шкеже пушеҥге йымалне воктенышт шоген.



9 Нунышт Авраам деч йодыныт: «Кушто Сарра, тыйын ватет?» Тудыжо вашештен: «Тыштак, омашыште».
10 Иктыже каласен: «Мый тый декет [идалык гыч] адак тиде жапыштак толам. Тунам Сарран, тыйын ватетын, эргыже лиеш». А Сарра Авраам шеҥгелне, омашыш пурымаште, лийын да нуным колыштын.
11 Авраам ден Сарраже шоҥго, кугу ийготан лийыныт, Сарран шкенжын толмыжат чарнен улмаш.
12 Сарра шке семынже воштылалын да манын: «Тыгай куанлан мый ынде шоҥгемынам, мыйын озамжат шоҥго».
13 Господь Авраамлан каласен: «Молан Сарра [шке семынже] воштылале да каласыш: ”Чынак мо, тынар шоҥгеммекем эше азам ыштен кертам?”
14 Господьлан ыштен кертдыме иктаж-мо уло мо? Вес ийын палемдыме жапыште Мый тый декет толам, тунам Сарран эргыже лиеш».
15 Сарра лӱдмыж дене ӱшандарен ойлен: «Мый воштылын омыл». Но Господь каласен: «Уке, тый воштыл колтенат».



16 Пӧръеҥ-влак кынелыныт да Содом [ден Гоморра] велкыла тарваненыт. Авраам ужатен каен.
17 Господь семынже манын: «Мом ышташ шонымемым Авраам [тарзем] деч шылтем мо?
18 Авраам деч чынак пеш кугу да патыр калык лектеш, да тудын гоч мландымбалысе чыла калык суапландаралтеш.
19 Шке йочаж-влаклан да чыла ончыкылык тукымжылан тудо кӱштен кодышаш: тек нуно Господьын корныж дене коштыт, чыным ыштен илат. Тунам Мый, Господь, Авраамлан мом сӧрымем чыла шуктем. Теве молан Мый тудым ойырен налынам».
20 Вара Господь каласен: «Содом ден Гоморраште илыше-влак ваштареш вуйшиймаш пеш кугу, нунын сулыкышт пеш неле.
21 Волем да ончалам, Мый декем толын шушо вуйшиймаш дене келшыше осал пашам ыштат але уке? Пален налам».



22 Пӧръеҥ-влак тушечын Содомыш каеныт. А Авраам Господь ончылно шоген кодын.
23 Авраам Тудын деке лишемын да йодын: «Але вара Тый чын ыштыше еҥымат языкан дене ик семын пытарет? [Чын ыштыше еҥ денат сулыкан еҥ семын лиеш мо?]
24 Ала тиде олаште чын ыштыше витле еҥ лектеш? Тый нунымат пытарет мо вара? Тиде верым тушто илыше витле чын ыштыше еҥ верч, [нуно тушто улыт гын,] от чамане мо?
25 Чын ыштыше еҥым языкан дене пырля Тый пытарен от керт, чын ыштыше еҥ ден языкан еҥлан ик мучаш – тыгай лийын ок керт! Чумыр мландын Судьяже чын судитла огыл мо?»
26 Господь тидлан вашештен: «Содом олаште Мый чын ыштыше витле еҥым муам гын, нунылан верчын [уло олам,] тиде верым пӱтынек чаманен кодем».



27 Авраам вашештен: «Мый, пурак да ломыж, Тый денет, Господь, кутыраш тоштам.
28 А витле марте вич еҥ ок сите гын, нине вич еҥлан кӧра Тый уло олам пытарет мо?» Господь каласен: «Тушто чын ыштыше нылле вич еҥым муам гын, ом пытаре».
29 Авраам мутшым умбакыже шуен: «Тушто ала ныллым веле муаш лиеш?» Тудыжо манын: «Нылле еҥ верчынат тидым ом ыште».
30 Авраам каласен: «Адакат ойлымемлан Господь ынже шыдешке. Ала тушто кумлым веле муаш лиеш?» Тудыжо каласен: «Тушто кумло тыгай еҥым муам гын, ом пытаре».
31 Авраам адак манын: «Тоштам мо эше Господь деч йодаш: тушто коло еҥым веле муаш лиеш гын?» Тудыжо каласен: «Коло еҥлан кӧрат пытараш ом тӱҥал».
32 Авраам манын: «Эше ик гана каласымемлан Господь ынже шыдешке. Тушто ала чын ыштыше лу еҥ веле лиеш?» Тудыжо вашештен: «Лу еҥлан кӧрат пытараш ом тӱҥал».



33 Господь Авраам дене мутланен пытарен да тушеч каен. Авраам мӧҥгыжӧ пӧртылын.





*а 18:6 Еврей йылмыште ’виса’ мут олмеш  сате мут кучылталтеш, ик  сатышке шым литр наре пурен.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 19



1 Лот деке пурышо-влакым Содомысо калыкын лӱдыктымыжӧ. 12 Суксо-влак Лотым утарат. Лот Сигорыш куржеш. 23 Содом ден Гоморрам пытарымаш. Лотын ватыже. 30 Лотын ӱдырышт Моав ден Бен-Амми эрге-влакым ыштат.

1 Саде кок Суксет Содомышко кастене толын шуыныт. Лот тунам Содом капка воктене шинчен. Лот, нуным ужмеке, вашлияш манын, кынел шогалын да вуйжым мланде марте савен.
2 Вара манын: «Мыйын Озам-влак! Тарзыдан пӧртышкыжӧ пурыза да мален кайыза, йолдам мушса, а эрдене кынелыда да шкендан корныдам шуеда». Нунышт каласеныт: «Уке, ме уремыште малаш тӱҥалына».
3 Но Лот нуным сӧрвален ӱжын, сандене Суксо-влак тудын деке каеныт да пӧртышкыжӧ пуреныт. Лот нунылан сийым ямдылен, шергиндым кӱэштын, нуно кочкыныт.



4 Малаш вочмышт деч ончыч Содомысо пӧръеҥ калык, изижге-кугужге, чыла могыр гыч Лотын пӧртшым авырен налыныт.
5 Нуно Лотым ӱжыныт да йодыныт: «Кушто улыт тый декет йӱдлан малаш пурышо еҥ-влак? Лук нуным мемнан деке, ме нунын дене мален налына».
6 Лот тӱжваке лектын, омсажым почешыже тӱкылен
7 да каласен: «Иза-шольо-влак, осалым ида ыште.
8 Теве мыйын кок ӱдырем уло, нуно але пӧръеҥым пален налын огытыл. Лучо нуным тендан деке луктам, нунын дене мом шонеда, тудым ыштыза. Толшо еҥ-влакым гына ида тӱкӧ, нуно вет мыйын суртышкем толыныт».
9 Но погынышо-влак маныныт: «Кораҥ тышеч!» Эше ешареныт: «Ӧрдыж гыч толшо веле, а эше туныктылаш тӧча! Теве ынде тый денет нунын дечат ударак лиеш». Нуно Лот ӱмбаке кержалтыныт да омса деке, пудырташ шонен, лишемыныт.
10 Но саде кок пӧръеҥ, кидыштым шуен, Лотым шке декышт пӧртыш шупшыл пуртеныт да омсам петыреныт.
11 А омса вес велне улшо-влакым чылаштымат сокырым ыштеныт, иктыштат омсам кычал муын кертын огытыл.



12 Уна-влак Лотлан каласеныт: «Кӧ тыйын тыште эше уло? Веҥыч, эргыч, ӱдырет-влак – олаште тыйын кӧ гына уло, – чылаштымат тышеч лук.
13 Тиде верым ме пытарена. Тиде олаште илыше-влак шотышто Господь деке кугу вуйшиймаш шуын, да Господь мемнам олам пытараш колтен».
14 Лот ӱдыржӧ-влакын качышт деке миен да нунылан тыге каласен: «Тарваныза, тышеч кайыза: Господь тиде олам пытара». Но нунышт тудо мыскарам ышта манын шоненыт.



15 Ӱжара нӧлталтмеке, Суксо-влак Лотым вашкыкташ тӱҥалыныт: «Тарване, олан закондымылыкшо верч тылат колаш огыл манын, пеленет ватет ден кок ӱдыретым нал да тышеч кае».
16 Лот юватылынат, нине пӧръеҥ-влак [ – Суксо-влак –] Господьын поро кумылжылан кӧра тудым, ватыжым, ӱдыржӧ-влакым, кидышт гыч кучен, ола деч ӧрдыжкӧ вӱден луктыныт.
17 Ола ӧрдыжкӧ лукмеке, ик пӧръеҥже каласен: «Чонетым утаре, тышеч курж! Шеҥгеке савырнен ит ончал, тиде лапвереш нигушан ит шогал. Колаш огыл манын, курыкышко курж».
18 Но Лот нунылан каласен: «Уке, Озам!
19 Теве Тый тарзетлан поро кумылетым ончыктенат, моткоч кугу суапым мыланем ыштенат: Тый мыйын илышем утарен коденат. Но курык деке миен ом шукто, эҥгек мыйым поктен шуэш, да мый колем.
20 Теве лишне улшо тиде олашке каяш лиеш, тудо пеш изи. Ала тушко куржаш лиеш? Тыге [Тыйын полшымет дене] илыше кодам ыле».
21 Суксо Лотлан манын: «Тыланет кӧра мый тидымат ыштем: ойлымо олатым ом шалате.
22 Курж вашкерак тушко, утаралт. Вет тушко миен шумешкет Мый сомылем шуктен ом керт». Садлан тиде ола Сигор*а маналтын.



23 Лотын Сигорыш толын шумыж годым кече лектын улмаш.
24 Лач тунам Содом ден Гоморра ӱмбаке Господь кава гыч чӱкчыгишан тул йӱрым колтен.
25 Тыге нине ола-влакым, нунын йырысе уло лапверым, тиде олалаште илыше чыла еҥым, тыгак мландысе чыла кушкылым пытарен.
26 А Лотын ватыже шеҥгеке савырнен ончалын да шинчал меҥгыш савырнен.



27 Авраам эрден эрак кынелын да Господь ончылно шогымо верышкыже каен.
28 Тудо Содом ден Гоморра, нунын воктенысе лапвер велышке ончалын да ужын: мланде ӱмбач коҥга гыч лекмыла шикш нӧлталтын.
29 Лапверысе [чыла] олам пытарымыж годым Юмо Авраамым шарналтен да пытарышаш вер гыч Лотым луктын колтен, а Лотын ончыч илыме ола-влакшым шалатен.



30 Лот Сигор гыч каен да кок ӱдыржӧ дене пырля курык лоҥгаште илаш тӱҥалын. Сигорышто тудо илаш лӱдын, сандене курыкпомышышто*б илен, пеленже кок ӱдыржӧ лийын.



31 Икана акаже шӱжаржылан каласен: «Ачана мемнан шоҥго, да уло тӱнян йӱлаже почеш мемнан дене пӧръеҥ семын илен кертше тиде мландыште нигӧ уке.
32 Айда ачаланна йошкар аракам йӱктена да тудын дене мален лектына, тыге ачана деч тукымым шуен кертына».
33 Тиде йӱдым ӱдыр-влак ачаштлан аракам йӱктеныт, вара акаже пурен да шке ачаж дене [тиде йӱдым] мален лектын. Ачаже ӱдыржын кунам вочмыжым да кунам кынел кайымыжым шижын огыл.
34 Вес кечын акаже шӱжаржылан каласен: «Теве теҥгече мый ачам дене маленам. Тиде йӱдымат тудлан аракам йӱктена, да тый тудын деке пуро, мален лек, тыге ачана деч тукымым шуен кертына».
35 Тиде йӱдымат нуно ачаштлан аракам йӱктеныт, ынде шӱжарже пурен да шке ачаж дене мален лектын. Ӱдыржын кунам вочмыжым да кунам кынел кайымыжым ачаже шижын огыл.



36 Лотын кок ӱдыржат шке ачашт деч мӱшкыраҥыныт.
37 Акаже эргым ыштен да тудлан Моав лӱмым пуэн, [«тудо мыйын ачам деч» манын]. Тудо кызытсе моав калыкын кугезе ачаже улеш.*в
38 Шӱжаржат эргым ыштен да тудлан Бен-Амми лӱмым пуэн, [«тудо мыйын тукымем деч» манын]. Тудо кызытсе аммон-влакын кугезе ачаже улеш.*г





*а 19:22 «Сигор» лӱм еврей йылмысе ’изи’ мут дене ик семынрак йоҥга.

*б 19:30 Курыкпомыш – пещера.

*в 19:37 «Моав» лӱм еврей йылмысе ’ача деч’ манме дене ик семынрак йоҥга.

*г 19:38 «Бен-Амми» лӱм еврей йылмыште ’ача тукым гыч пӧръеҥын эргыже’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 20



Авраам, Сарра да Авимелех, Герарысе кугыжа.

1 Авраам тушечын Кечывалвел мландыш каен. Тудо Кадес ден Сур коклаште верланен да ик жап Герарыште илен.
2 Авраам шке Сарра ватыже нерген еҥ-влаклан «тудо мыйын шӱжарем» манын ойлен. [Тиде олаште илыше-влак Авраамым ынышт пушт манын, «Сарра мыйын ватем» манын тудо ойлаш лӱдын.] Сандене Герарын Авимелех кугыжаже Саррам шкеж деке налаш еҥже-влакым колтен.



3 Йӱдым Авимелехлан омешыже Юмо кончен. Тудо каласен: «Тый налме ӱдырамашет верч колет, вет тудо марлан кайыше».
4 Авимелехше Саррам тӱкен огыл, сандене манын: «Господь! Тый [тидын нерген палыдыме да] титакдыме калыкымат пытарет мо вара?
5 ”Сарра мыйын шӱжарем” манын, Авраам шкежак ойлен огыл мо? Да ӱдырамаш шкежат ”тудо мыйын изам” манын. Тидым мый титакдыме шӱм-чон да яндар кид дене ыштенам».
6 Юмо тудлан омешыже вашештен: «Палем, тый тидым титакдыме шӱм-чон дене ыштенат. Сандене Мый тыйым Шке ончылнем сулыкыш пурымо деч кученам – тылат ӱдырамаш деке тӱкнаш пуэн омыл.
7 Ватым марийжылан кызытак пӧртылтӧ: тудо вет пророк, тыйын верч йодын кумалеш, да тый илыше кодат. От пӧртылтӧ гын, пален лий: тый да пеленет илыше-влак чыланат коледа».



8 Авимелех эрдене эрак кынелын, чыла тарзыжым поген да омо ужмыжым каласен. Нунышт пеш чот лӱдыныт.
9 Авимелех Авраамым шкеж деке ӱжыктен да каласен: «Мом тый мемнан дене ыштенат? Могай осалым мый тылат ыштенам? Тый вет мыйым да уло кугыжанышем кугу языкыш пуртенат. Тый мый денем чын огыл ыштенат».
10 Вара ешарен: «Мом шонен тыге тый ыштенат?»
11 Авраам вашештен: «Тиде верыште Юмо деч лӱдын огыт иле да ватемлан верчын пуштыт шоненам.
12 Адакшым Сарра чынже денак мылам шӱжарем лиеш: тудо мыйын ачамын ӱдыржӧ, но авамын ӱдыржӧ огыл, да варажым мыйын ватем лийын.
13 Кунам Юмо мыйым ачамын суртшо гыч мӱндыр корныш тарватен колтен, мый ватемлан каласенам: ”Мылам тыгай поро пашам ыште: кеч-кушко миена гынат, мыйын нерген чыла вере тыге ойло: ’Тиде мыйын изам’”».



14 Тунам Авимелех Авраамлан [тӱжем сикль шийым*а], тыгыде да шолдыра вольыкым, пӧръеҥ ден ӱдырамаш кул-влакым пуэн, Сарра ватыжым пӧртылтен.
15 Тудо каласен: «Ончылнет мыйын мландем. Кушто шонет, тушто иле».
16 А Сарралан тыге манын: «Изатлан мый тӱжем сикль шийым пуэнам, тиде тый денет пырля улшо-влак ончылно тыйын титакдыме улметым ончыкта. Тый чыныш лукмо улат».



17 Авраам Юмылан кумалын, да Юмо Авимелехын ватыжым, ӱдырамаш кулжо-влакым паремден, нуно адакат азам ышташ тӱҥалыныт.
18 Авраамын Сарра ватыже верч Господь Авимелехын суртыштыжо чыла ӱдырамашын авагудыштым петырен улмаш.





*а 20:14 Ик сикль – лу-латкуд грамм наре.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 21



1 Сарра Исаакым ышта. 9 Агарь ден Измаилым ир мландыш поктен колтымаш. 22 Авимелех ден Авраам коклаште ушем.

1 Господь, шке ойлымыж семынак, Сарра деке поро лийын да тудлан сӧрымыжым шуктен.
2 Сарра мӱшкыраҥын да Юмын каласыме жапшылан Авраамлан шоҥгылык велешыже эргым ыштен.
3 Авраам Сарра деч шочшо эргыжлан Исаак лӱмым пуэн.
4 Исаакын кандаш кечаш улмыж годым Авраам Юмын кӱштымыж почеш эргыж дене пӱчмӧ йӱлам эртарен.
5 Исаак эргыже шочмо годым Авраамлан шӱдӧ ий улмаш.
6 А Сарра манын: «Юмо мыланем куанен воштылмашым конден: тидын нерген кӧ гына ок кол, чыланат мый денем пырля куанен воштылыт».
7 Да ешарен: «Сарра азажлан чызыжым пукшаш тӱҥалеш манын, кӧ Авраамлан каласен кертын? Авраамын шоҥго улмыж ӱмбач мый эргым ыштенам».



8 Аза кушкын, да тудым чызе деч ойыреныт. Исаак [эргыжым] ава шӧр деч ойырымо кечын Авраам кугу кочмаш-йӱмашым эртарен.
9 Сарра ужын: египтянке Агарьын Авраамлан ыштыме эргыже [тудын Исаак эргыж дене] модеш.
10 Тунам Авраамлан каласен: «Тиде кул ӱдырамашым да эргыжым поктен колто. Кул ӱдырамашын эргыже мыйын Исаак эргым дене пырля наследник лийын ок керт».
11 Измаил эргыж шотышто тыге каласыме Авраамым пеш чот ойгандарен.
12 Но Юмо Авраамлан каласен: «Тиде эрге йоча да ӱдырамаш кулет верч ит тургыжлане, Сарран каласыме чыла мутшым колышт: тыйын тукымет Исаак гоч шуйна.
13 Ӱдырамаш кулет деч шочшо эргыч дечат мый [кугу] калыкым ыштем, тудат вет тыйын шочшет».



14 Авраам эрдене эр кынелын, киндым налын, шувышыш вӱдым темен. Вара чыла тидым Агарьын вачӱмбакыже пыштен, эргыжым кучыктен да луктын колтен. Агарь лектын каен да Вирсавий ир мландыште йомын коштын.
15 Шувышышто вӱд пытымеке, Агарь эргыжым ик вондер йымаке шынден коден,
16 а шкеже ӧрдыжкырак, пикш чоҥештен кертме торашке, миен шинчын. «Эргымын кузе колымыжым ынем уж», – шкаланже шке каласен да, [умбалне] тудын могырыш савырнен шинчын, мӱгырен шорташ тӱҥалын.
17 [Шынден кодымо вер гыч] рвезын йӱкшым Юмо колын, да кавапомыш гыч Юмын Суксыжо Агарьым ӱжын каласен: «Мо лийын, Агарь? Ит лӱд: Юмо рвезын йӱкшым колын.
18 Кынел, эргычымат кынелте да кидшым кучо. Мый тудын деч кугу калыкым ыштем».
19 Юмо ӱдырамашын шинчажым почын, да тудыжо [илыше] вӱдан тавым ужын. Каен, вӱд дене шувышыжым темен, эргыжым йӱктен.



20 Юмо рвезе пелен лийын. Рвезе кушкын шуын да ир мландыште илаш тӱҥалын, пикшызе лийын.
21 Тудо Фаран лӱман ир мландыште илен. Ӱдырым тудлан аваже Египет мланде гыч налын пуэн.



22 Тиде жапыште Авимелех, [оръеҥым кондышо Ахузаф] да сарзывуй Фихол Авраамлан тыге каласеныт: «Кеч-мом тый ыштет гынат, Юмо эреак пеленет.
23 Ынде Юмын ончылно тый мылам тыште товатле: мыланемат, эргымланат, уныкамланат тый нимогай удам от ыште. Кузе мый тый денет шкемым кученам, тыят тугак мый декем да кызыт илыме мландет деке поро кумылан лият».
24 Авраам каласен: «Товатлем».



25 Вара Авраам Авимелехым таве верч шылтален: Авимелехын тарзыж-влак тиде тавым шупшын налыныт улмаш.
26 Авимелех каласен: «Кӧ тидым ыштен, мый ом пале. Тыят мыланем ойлен отыл, тымарте тидын нерген мый колынат омыл ыле».
27 Авраам икмыняр тыгыде да шолдыра вольыкым налын да Авимелехлан пуэн. Нуно шке коклаштышт ойпидышым ыштеныт.
28 Тыгыде вольык кӱтӱ гыч шым шорык пачам Авраам посна шогалтен.
29 Авимелех Авраам деч йодын: «Молан [кӱтӱ гыч] нине шым пачам тый посна шогалтенат?»
30 Авраам вашештен: «Нине шым пачам мый дечем нал, тек нуно тавым кӱнчымемлан пале семын лийыт».
31 Санденак тиде верым тудо Вирсавий*а манын лӱмден, вет тыште нуно икте-весыштлан товатленыт.



32 Вирсавийыште ойпидышым ыштымеке, Авимелех, [оръеҥым кондышо Ахузаф] да сарзывуй Фихол филистим-влакын мландышкышт пӧртылыныт.
33 Вирсавий воктене Авраам тамариск пушеҥгым шынден да тушто Господьын, курымашлык Юмын, лӱмжым ӱжын кумалын.
34 Филистим-влакын мландыштышт Авраам ӧрдыж гыч толшо еҥ семын кужу жап илен.





*а 21:31 «Вирсавий» лӱм еврей йылмыште ’товатлымаш таве’ але ’шым еҥын тавышт’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 22



1 Исаакым Юмылан надыр шотеш пуаш Авраамын ямде улмыжо. 15 Юмын кумылжым шукташ ямде улмыжлан Авраамым, тудын тукымжым да чыла калыкым Юмо суапландара. 20 Нахорын шочшыжо-влак.

1 Чыла тидын деч вара Юмо Авраамым тергаш шонен да тудлан каласен: «Авраам!» Тудыжо вашештен: «Мый тыште улам».
2 Юмо каласен: «Йӧратыме ик шкет эргычым, Исаакым, пеленет нал да Мориа мландышке кае. Тушто тудым Мыйын ончыктымо ик курыкеш йӱлалтен пуымо надырлан кондо».



3 Авраам эрдене эрак кынелын, йӱлалтен пуымо надырым кондаш пум ямдылен, осёлжым ӧртньӧрлен. Вара кок тарзыж ден Исаак эргыжым налын да Юмын каласыме верыш тарванен.
4 Кумшо кечын тудо вуйжым нӧлталын да тора гычак тиде верым ужын.
5 Авраам тарзе-влаклан каласен: «Те тышан осёл дене кодса, а ме эргым дене тушко каена да Юмылан кумалына, вара тендан деке пӧртылына».
6 Авраам йӱлалтен пуымо надырлан ямдылыме пум Исаак эргыжлан тупышкыжо сакалтен, а шкеже тулым, кӱзым налын, да эргыж дене коктын ошкылыныт.
7 Исаак ачажлан каласен: «Ачай!» Тудыжо вашештен: «Колыштам, эргым». Исаак йодын: «Тул ден пужо уло, а Юмылан йӱлалтен пуымо надырлык пачаже кушто?»
8 Авраам каласен: «Эргым, Юмо Шкаланже надырлык пачам Шке ойырен налеш». Нуно ончыко ошкылыныт.



9 Юмын каласыме верыш миен шумеке, Авраам жертвенникым ыштен, тушан пум орален оптен. Вара Исаак эргыжым пидын да пу ӱмбаке пыштен.
10 Авраам кидшым шуялтен да, эргыжым шӱшкылаш манын, кӱзым луктын.
11 Но ты жапыште Господьын Суксыжо кавапомыш гыч ӱжын кычкыралын: «Авраам! Авраам!» «Мый тыште улам», – Авраам манын.
12 Суксо каласен: «Рвезе ӱмбак кидетым ит нӧлтал, тудын дене нимомат ит ыште. Мый ынде палем: тый Юмо деч лӱдат, вет Мыланем тый ик шкет эргычымат пуаш чаманен отыл».
13 Авраам йыр ончалын да ужын: вондер коклаште тӱкыж дене тага пижын шогалын. Авраам тага деке миен, тудым кучен да [Исаак] эргыж олмеш Юмылан йӱлалтен пуэн.
14 Авраам тиде верлан Иегова-ире*а лӱмым пуэн. Сандене кызыт мартеат ойлат: тиде курыкышто Господь ужеш.



15 Кавапомыш гыч Господьын Суксыжо Авраамым кокымшо гана ӱжын кычкыралын:
16 «Господь тыге ойла: ”[Мыланем] тый ик шкет эргычымат чаманен отыл. Тидым ыштыметлан Шкем дене товатлем:
17 Мый тыйым суапландаренак суапландарем, тукыметым кавасе шӱдыр да теҥыз серысе ошма пырче наре шукемдем. Нуно тушманышт-влакын олаштлан оза лийыт.
18 Мыйын мутемым колыштметлан тыйын тукымет гоч мландысе чыла калык суапландарыме лиеш”».



19 Авраам тарзыж-влак деке пӧртылын, вара нуно чыланат Вирсавийыш каеныт. Тидын деч вара Авраам икмыняр жап Вирсавийыштак илен.



20 Чыла тидын деч вара Авраамлан увертареныт: тудын Нахор шольыжлан Милка эрге-влакым ыштен:
21 кугуракше – Уц, тудын Вуз шольыжо, Кемуил – Арамын ачаже,
22 Кесед, Хазо, Пилдаш, Идлаф да Вафуил.
23 Вафуил деч Ревекка шочын. Милка Нахорлан, Авраамын шольыжлан, кандаш эргым ыштен.
24 Нахорын тыгак Реума лӱман кулватыж деч Тевах, Гахам, Тахаш да Мааха эргыже-влак лийыныт.





*а 22:14 «Иегова-ире» (але «Яхве-ире») лӱм еврей йылмыште ’Господь ужеш’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 23



1 Сарран колымыжо. 3 Тудым тояшлан Авраам Хевронышто Махпела лӱман курыкпомышым налеш.

1 Сарра шӱдӧ коло шым ийым илен – ӱмыржӧ тудын тынаре шуйнен.
2 Сарра Ханаан мландысе Кириаф-Арба олаш колен, [тудыжо лапверыште лийын]. Кызыт тудо Хеврон маналтеш. Авраам Сарран колымыжлан пеш чот ойганен да шортмо йӱлам эртарен.
3 Вара, колышо ватыжым коден, хеттей-влак деке каен. Тудо манын:
4 «Мый тендан коклаште ӧрдыж гыч толшо йотъеҥ улам. Колышо ватемым шӱгарыш пышташ манын, мыланем тойышаш мландым ужалыза».
5 Хеттей-влак Авраамлан вашештен каласеныт:
6 «Колышт мемнам, озана. Тый мемнан коклаште Юмын айдемыже улат. Колышо ватетым мемнан эн сай тойымо мландеш тойо. Ватетлан тойымо верым пуаш нигӧат тореш огыл».



7 Авраам кынел шогалын да тудо мландысе калыклан, хеттей-влаклан, вуйжым савалтен,
8 тыге каласен: «Колышо ватемым тойымо дене келшеда гын, тендам мыйын лӱмем дене Цохарын Ефрон эргыж дене кутырен ончаш йодам.
9 Тудын нуржо тӱрыштӧ Махпела курыкпомыш уло. Тек тиде курыкпомышым тудо мыланем ужала. Тендан ончылныда сай акым пуэн, мый тудым налнем, тек тудо мемнан тойымо верна лиеш».



10 Ефронжо тыгодым хеттей-влак коклаштак шинчен улмаш. Ола капка воктене погынышо чыла хеттей-влак ончылно тудо Авраамлан вашештен:
11 «Уке, мыйын озам, колышт мыйым: мый тыланет нурымат, тушто улшо курыкпомышымат пуэм. Тидым мый тылат шке калыкем ончылно пӧлеклем – тойо колышо ватетым».



12 Авраам тудо мландысе калыклан вуйжым савен
13 да уло калык ончылно Ефронлан манын: «Поро лий, мыйым колышт: нурлан мый тылат шийым пуэм – нал тудым мый дечем, а мый колышо ватем тушан тоем».
14 Ефрон Авраамлан вашештен:
15 «Мыйын озам! Колышт мыйым: мланде нылшӱдӧ сикль шийым шога. Мыланемат, тыланетат тиде кугу ак мо? Тойо ватетым».
16 Авраам Ефронын акше дене келшен да тудлан хеттей-влак ончылно каласыме акым висен пуэн – нылшӱдӧ сикль шийым, купеч-влакын висашт дене келшышын.



17 Тыге Ефронын Мамре турасе Махпела воктенысе нур, тушто улшо курыкпомыш, ты нурышто да йырже кушшо чыла пушеҥге
18 Авраамын лийын. Чыла тидыже олан капкаж воктене погынышо хеттей-влакын шинча ончылнышт ышталтын.
19 Вара Авраам Сарра ватыжым Махпела нурышто улшо курыкпомышеш тоен. Тудыжо Мамре воктене – вес семынже тудым Хеврон маныт – Ханаан мландыште лийын.
20 Тыге хеттей-влакын тиде нурышт да тушто улшо курыкпомыш Авраамын тойымо мландышкыже савырненыт.






МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 24



Авраамын тарзыже Нахор ола гыч Ревеккам Исааклан ватылыкеш конда.

1 Авраам шоҥго лийын, кугу ийготым поген. Господь тудым чыла шотыштат суапландарен.
2 Авраам пӱтынь озанлыкым виктарен шогышо эн кугу тарзыжлан каласен: «Кидет дене мыйын эрдышкем тӱкнӧ*а
3 да Господь дене, кава ден мландын Юмыж дене, мылам товатле: мыйын кызыт пырля илыме хананей калык кокла гыч [Исаак] эргымлан ӱдырым от нал.
4 Тый мыйын шочмо-кушмо кундемышкем, [шке тукымем деке,] кай да Исаак эргымлан ӱдырым тушеч кондо».
5 Тарзе Авраам деч йодын: «А ӱдырын мый денем пырля тиде мландышке толмыжо ок шу гын? Тунам мый тыйын лектын кайыме мландышкет эргычым наҥгайышаш улам мо?»
6 Авраам тудлан каласен: «Тидым ышташ ок кӱл! Эргым тушко ит наҥгай!
7 Господь, кава [ден мландын] Юмыжо, мыйым ачамын суртшо гыч, шочмо-кушмо мландем гыч тышке конден. [Тылат да] тыйын тукыметлан тиде мландым пуэм манын, Тудо мыланем товатлен ойлен. Тудо тыйын ончычет шке Суксыжым колта, да тый эргымлан тушеч ӱдырым кондет.
8 А ӱдырын тый денет пырля тышке толмыжо ок шу гын, товатлыме мутет деч эрыкан лият. Но мыйын эргым тушко ит наҥгай».
9 Тарзе шке кидше дене Авраам озажын эрдышкыже тӱкнен да тыгак ышташ товатлен.



10 Вара тудо озажын кӱтӱж гыч лу верблюдым налын да корныш тарванен. Пеленже тыгак озажын пуымо тӱрлӧ шергакан ӱзгарым налын. Тыге тудо Месопотамийыш, Нахор олашке, лектын каен.
11 Тушко тудо кас велеш, ӱдырамаш-влакын вӱдлан лекмышт жапыште, миен шуын да верблюдшо-влакым ола воктенысе таве дене шогалтен.
12 Тарзе каласен: «Господь, Авраам озамын Юмыжо! Таче мылам йӧным ыште, Авраам озамлан шке порылыкетым ончыкто.
13 Теве мый таве воктене шогем, да тышке олаште илыше-влакын ӱдырышт вӱдлан лектыт.
14 Мый ик ӱдырлан ”кувшинетым таялте, вӱдетым подылам” манын каласем. Тудыжо ”йӱ, верблюд-влакетымат [теммешкышт] йӱктем” манын вашешта гын, тугеже Тый лач тиде ӱдырым Исаак тарзетлан пӱренат. [Авраам] озамлан шке порылыкетым Тый тыге ончыктет манын, мый тышеч пален налам».



15 Тарзе [шке семынже] каласенат пытарен огыл, вачӱмбакыже кувшиным шынден, вӱдлан Вафуилын Ревекка ӱдыржӧ толын лектын. Вафуил Авраамын Нахор шольыжын да тудын Милка ватыжын эргыже лийын.
16 Ревекка пеш мотор, пӧръеҥ палыдыме ӱдыр лийын. Таве деке волен, тудо кувшинжым темен да мӧҥгеш кӱзаш тӱҥалын.
17 Тиде жапыште ваштарешыже Авраамын тарзыже куржын миен да каласен: «Кувшинет гыч изишак вӱдетым подылто».
18 Тудыжо манын: «Подыл, пагалымем». Тунамак кувшинжым кидышкыже волтен да тудлан йӱктен.
19 Йӱктымекше пелештен: «Мый тыйын верблюд-влакетланат вӱдым кошталам да теммешкышт йӱктем».
20 Ревекка тунамак кувшинже гыч вӱдым волышко опталын, таве деке угыч куржын, вӱдым коштал конден да чыла верблюдшым йӱктен.
21 Толшо еҥ, умылаш шонен, ӱдырым шыпак ончен шоген: Господь тудын корныжым суапландарен але уке?



22 Верблюд-влакын йӱын чарнымекышт, тудо нерыш пижыктыме пел сикль нелытан шӧртньӧ кӧржым, лу сикль нелытан кок шӧртньӧ кидшолым налын
23 да йодын: «Тый кӧн ӱдыржӧ улат? Каласе, ачатын суртыштыжо мыланна йӱдым мален лекташ вер уло мо?»
24 Ӱдыр вашештен: «Мый Вафуилын ӱдыржӧ улам, тудо Милка ден Нахорын эргышт».
25 Да эше ешарен: «Мемнан олым да курго шуко уло. Йӱдым мален лекташат вер сита».
26 Толшо еҥ сукалтен шинчын, Господьлан вуйжым савен
27 да каласен: «Господь, Авраам озамын Юмыжо, моктымо лийже. Тудо озам деке поро кумылан да ӱшанле улмыжым ончыктен, мыйым вик озамын шольыжын суртышкыжо конден».



28 Ӱдыр мӧҥгышкыжӧ аваж деке куржын да мо лиймым каласен.

29-30 Ревеккан Лаван лӱман изаже улмаш. Ревеккалан пӧлеклыме кидшол ден кӧржым ужмеке да шӱжаржын «тиде айдеме мый денем тыге кутырен» манмыжым колмеке, Лаван таве деке куржын лектын да толшо еҥ деке миен. Тудыжо тунам таве лишне верблюдшо-влак воктене шоген.
31 Лаван каласен: «Юмын суапландарыме айдемыже, молан тый тӱнӧ шогет? Пуро мемнан деке. Мый тыланет пӧртем да верблюдет-влаклан верым ямдыленам».
32 Толшо еҥ пӧртыш пурен. Верблюд-влак ӱмбач ӱзгарым волтеныт, олымым шареныт да пукшеныт, а толшо еҥлан да пеленже лийше-влаклан йол мушкашышт вӱдым конденыт.
33 Уна ончык кочкышым шынденыт, но тудыжо каласен: «Пашам нерген ойлыде, кочкаш ом шич». Лаван вашештен: «Ойло».



34 Тудо тыге каласен: «Мый Авраамын тарзыже улам.
35 Господь мыйын озамым пеш суапландарен. Тудо кугу еҥ лийын. Юмо тудлан шуко тыгыде да шолдыра вольыкым, ший ден шӧртньым, пӧръеҥ ден ӱдырамаш тарзе-влакым, верблюд ден осёл-влакым пуэн.
36 Озамын ватыже, Сарра, шоҥгеммекыже тудлан [ик] эргым ыштен. Озам уло погыжым эргыжлан пуэн.
37 Озам мый дечем товатлыме мутым налын, тыге каласен: ”Кызыт мый хананей-влакын мландыштышт илем, но тый эргымлан ӱдырым тиде калык гыч ит нал.
38 Кай ачамын сурт-печышкыже, мыйын родо-тукымем-влак деке, эргымлан ӱдырым тушеч кондо”.
39 Мый озамлан манынам: ”Ӱдыр мый денем тышке огеш тол гын?”
40 Но тудо мыланем каласен: ”Господь [Юмо], Кудым мый колыштын илем, тый денет пырля шке Суксыжым колта да корнетым виктараш тӱҥалеш. Эргымлан тый ватым мыйын родо-тукымем кокла гыч, ачамын суртшо гыч кондет.
41 Родо-тукымем-влак деке миен толмекет, тый товатлыме мутет деч эрыкан лият. Ӱдырыштым огыт пу гынат, товатлыме мутет деч эрыкан лият”.



42 Теве таче мый таве деке толын шуымат, каласышым: ”Господь, Авраам озамын Юмыжо! Мыйын толмо корнемын мучашыжым суапландарет гын, тек тыге лиеш:
43 мый таве воктен шогалам [да олаште илыше-влакын ӱдырышт вӱдым кошталаш толыт]. Вӱдлан лекше ӱдырлан каласем: ’Кувшинет гыч вӱдым изишак подылаш пу’.
44 Кӧ мылам ’шкежат йӱ, верблюдет-влакымат йӱктем’ манын ойла, тудо Господьын [шке Исаак тарзыжлан,] озамын эргыжлан, ончыктымо марлан налшаш ӱдыр лиеш. [Тышечын мый пален налам: Авраам озамлан Тый шке порылыкет ончыктет.]”



45 Семынем тыге пелештенат шым шукто – Ревекка вӱдлан лекте, вачӱмбакыже кувшиным шынден, таве деке волыш, вӱдым коштале. Мый тудлан каласышым: ”Вӱдетым йӱктӧ”.
46 Тудо тунамак кувшинжым кидышкыже волтыш да каласыш: ”Йӱ, верблюдет-влакымат йӱктем”. Мый йӱым, тудо верблюд-влакемат йӱктыш.
47 Мый тудын деч йодым: ”Тый кӧн ӱдыржӧ улат? [Каласе мыланем.]” Тудо каласыш: ”Мый Вафуилын ӱдыржӧ улам, тудо Милка ден Нахорын эргышт”. Мый тудлан нерышкыже кӧржым да кидышкыже кидшолым пижыктышым.
48 Вара, сукалтен шинчын, Господьлан, Авраам озамын Юмыжлан, вуем савышым да тауштышым, вет Тудо озамын эргыжлан ӱдырым шке тукымжо гыч налаш мыйым тура корно дене конден.
49 Ынде те мыланем каласыза: мыйын озамлан поро кумылым да чынлыкым ончыктынеда але уке? Умбакшым мыланем мом ышташ палаш манын, вашмутдам каласыза».



50 Лаван ден Вафуил вашештеныт: «Тиде паша – Юмо деч. Тидын шотышто ме нимомат каласен огына керт.
51 Теве Ревекка тыйын ончылнет – нал да наҥгае. Тек тудо, Господьын каласыме семынак, озатын эргыжын ватыже лиеш».
52 Тыгай мутым колмекше, Авраамын тарзыже Господьлан мланде марте вуйжым савалтен.
53 Ший да шӧртньӧ ӱзгар-влакым, вургемым луктын, Ревеккалан пуэн, изаж ден аважланат шергакан пӧлекым ыштен.
54 Толшо еҥ да тудын пелен улшо-влак кочкын-йӱыныт, йӱдлан малаш кодыныт. Эрдене кынелмекышт, тудо каласен: «Ынде мыйым озам деке колтыза, [мый каем]».



55 Но Ревеккан изаже ден аваже каласеныт: «Тек ӱдыр мемнан дене иктаж лу кечым ила, вара кает».
56 Авраамын еҥже нунылан каласен: «Мыйым ида кучо, мыйын корнем Господь суапландарен шоген. Мыйым колтыза, шке озам деке каем».
57 Нунышт маныныт: «Ӱдырым ӱжын кондена да йодына – мом тудо каласа».
58 Вара Ревеккам ӱжын конденыт да туддеч йодыныт: «Тиде еҥ дене кает мо?» Тудыжо манын: «Каем».
59 Тыге нуно Ревекка шӱжарыштым, тудым изинекак ончен куштышо ӱдырамашым, Авраамын тарзыжым да тудын еҥже-влакым ужатен колтеныт.
60 Ревеккам суапландарен, тыге каласеныт: «Мемнан шӱжарна! Тек тый дечет тӱжем-тӱжемле калык шочеш, тек тыйын тукымет тушманын олаштым сеҥен налаш тӱҥалеш!»



61 Ревекка ден тарзе ӱдырамашыже-влак верблюдым кушкыж шинчыныт да толшо еҥ почеш корныш тарваненыт. Тыге Авраамын тарзыже Ревеккам наҥгаен.



62 Тиде жапыште Исаак Беэр-лахай-рои гыч пӧртылын, тунам тудо Кечывалвел мландыште илен улмаш.
63 Кас велеш Исаак нурыш лектын да шонкален коштын. Тудо вуйжым нӧлталын да ужын: умбалне верблюд-влак толыт.
64 Ревеккат ончалын да Исаакым ужын, верблюд ӱмбач волен.
65 Тудо Авраамын тарзыж деч йодын: «Мемнан ваштареш нур дене толшо айдеме кӧ тыгай?» Тарзе вашештен: «Тиде мыйын озам». Ревекка шовычым налын да шӱргыжым петырен.
66 Тарзе мом ыштымыж нерген Исааклан чыла каласкален.
67 Исаак Ревеккам Сарра аважын омашышкыже пуртен, Ревекка тудын ватыже лийын. Исаак тудым йӧратен, да аваж деч посна кодмо ойганымашыже лушкен.





*а 24:2 «Кидет дене эрдышкем тӱкнӧ» – еврей-влакын тыгай товатлыме йӱлашт лийын.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 25



1 Авраамын Хеттура деч шочшо йочаж-влак. 7 Авраамын колымыжо да тудым тойымаш. 12 Измаилын тукымжо. 19 Исав ден Иаковын шочмышт. 27 Исав кугэрге улмыжым Иаковлан яшмыкпурса*а шӱрлан ужала.

1 Авраам эше вес ватым, Хеттурам, налын.
2 Тудо Авраамлан Зимраным, Иокшаным, Меданым, Мадианым, Ишбакым да Шуахым ыштен.
3 Иокшан деч Шева, [Феман] да Дедан шочыныт. Деданын тукымжо: [Рагуил, Навдеил,] тыгак ашурей, летушей да леюмей калык-влак.
4 Мадианын эргыж-влак: Ефа, Ефер, Ханох, Авида да Елдага. Нуно чыланат Хеттура деч шочшо улыт.
5 Авраамын мо погыжо улмаш, чылажымат Исаак [эргыжлан] пуэн.
6 А кулватыж-влак деч шочшо эргыштлан пӧлекым пуэн да эше илымыж годымак нуным, Исаак эргыж деч ойырен, эрвел мландыш колтен.



7 Авраамын илыме ӱмыржӧ шӱдӧ шымле вич ий лийын.
8 Вара тудо чот шоҥгеммекше колен. Кужу да тӱвыргӧ ӱмырым илымеке, тудо шке ача-кочаж-влак деке каен.
9 Исаак ден Измаил эргыже-влак тудым Мамре тумер воктене, хеттей Цохарын Ефрон эргыжын нурыштыжо улшо Махпела курыкпомышеш тоеныт –
10 тудо нурешак [да курыкпомышешак], кудым Авраам хеттей-влак деч оксала налын. Тушто Авраам ден тудын Сарра ватыжым тоеныт.
11 Авраамын колымыж деч вара Юмо тудын Исаак эргыжым суапландарен. Исаак Беэр-лахай-рои воктене илен.



12 Теве Авраамын Измаил эргыжын – тудым Авраамлан Сарран кулжо, египтянке Агарь, ыштен – тукымвожшо,
13 теве Измаил эрге-влакын лӱмышт: кугэргыже Наваиоф, тудын почеш Кедар, Адбеел, Мивсам,
14 Мишма, Дума, Масса,
15 Хадад, Фема, Иетур, Нафиш да Кедма.
16 Тиде Измаилын эргыже-влак. Илаш шогалме верышт нунын лӱмышт дене лӱмдалтыныт. Нине латкок эрге шке тукымыштын онышт лийыныт.



17 Измаилын илыме ӱмыржӧ шӱдӧ кумло шым ий лийын. Вара тудо колен да кугезыже-влак деке ушнен.
18 Измаил тукым еҥ-влак Хавила деч Египет чек воктенысе Сур марте, Ассирий могырыш кайымаште, иленыт. Нуно шке тукым изашт-влак воктене верланеныт.



19 Теве Авраамын Исаак эргыжын тукымжо. Авраам деч Исаак шочын.
20 Нылле ияш улмыж годым Исаак Ревеккам марлан налын. Ревекка Месопотамий гыч арамей Вафуилын ӱдыржӧ да арамей Лаванын шӱжарже лийын.
21 Ватыже азам ыштен кертдыме лийынат, Исаак [тудын верч] Господьлан кумалын. Господь сӧрвалымыжым колын, да тудын Ревекка ватыже мӱшкыраҥын.
22 Мӱшкыран улмыж годым эргыже-влак мӱшкырыштыжӧ икте-весыштым чуменыт. Ревеккан йодыш лектын: «Тыге лиеш гын, молан мылам тиде?» Тудо Господь деч пален налаш каен.
23 Господь тудлан каласен: «Тыйын кӧргыштет – кок тукым, мӱшкырет гыч кок тӱрлӧ калык лектеш. Иктыже весыж деч виянрак лиеш, да кугуракше изиракшылан тарзе лиеш».



24 Жап шумеке, Ревекка йыгыр азам ыштен.
25 Ончыч янлык коваште гай пунан йошкар аза шочын, тудым Исав*бманын лӱмденыт.
26 Вара, кидше дене Исавын йолтаганжым кучен, шольыжо лектын. Тудлан Иаков*в лӱмым пуэныт. Нунын [Ревекка деч] шочмышт годым Исаак кудло ияш лийын.



27 Эрге-влак кушкын шуыныт. Исав тале сонарзе, пӱртӱсыштӧ кошташ йӧратыше лийын. А Иаков тыматле койышан лийын, тудлан мӧҥгыштӧ лияш келшен.
28 Исаак Исавым йӧратен, тудын сонарлен кондымо шылжым йӧратен кочкын. Ревекка гын Иаковым йӧратен.



29 Икана Иаков кочкаш шолтен, а Исав сонар гыч нойышо да шужышо пӧртылын.
30 Исав Иаковлан манын: «Пу мыланем тиде йошкар-йошкар кочкышетым, мый пеш ноенам». Тыге манмыжлан тудлан Едом*г лӱмдылтышым пуэныт.
31 Но Иаков тудлан манын: «Ончыч мылам кугэрге улметым ужале».
32 Исав вашештен: «Теве мый шужен колем. Молан кӱлеш мыланем кугэрге улмем?»
33 «Тугеже кызытак товатле», – манын Иаков. Исав товатлыме мутым пуэн да кугэргылыкшым Иаковлан ужален.
34 Тудыжо Исавлан киндым да яшмыкпурса шӱрым пуэн. Исав кочкын, йӱын, вара кынел каен. Тыге тудо кугэрге улмыжым оккӱлыш луктын.





*а 25 Яшмыкпурса – чечевица.

*б 25:25 «Исав» лӱм еврей йылмыште ’пунан’ манмым ончыкта.

*в 25:26 «Иаков» лӱм еврей йылмыште ’йолтаган’ да ’тудо ондала’ манме дене ик семынрак йоҥга.

*г 25:30 «Едом» лӱм ’йошкарге’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 26



1 Господь Авраамлан сӧрымыжым Исаак гоч шуя. 6 Исаак поян лиешат, Герар мланде гыч кая, Авимелех дене келшымаш кылым ышта да Вирсавийыште илаш тӱҥалеш. 34 Исавын хеттей ватыже-влак.

1 Тиде мландыш шужымаш толын, тыгаяк шужымаш Авраамын илыме жапыште лийын улмаш. Исаак Герарышке филистим кугыжа Авимелех деке каен.
2 Тудлан Господь кончен да каласен: «Египетыш ит кошт. Мый тылат илышаш верым ончыктем.
3 Тый тиде мландыште икмыняр жап ӧрдыжъеҥ семын иле, Мый пеленет лиям да тыйым суапландарем. Тиде мландым пӱтынек Мый тыланет да тыйын тукыметлан пуэм, тыге тыйын Авраам ачатлан пуымо товатлыме мутем шуктем.
4 Мый тыйын тукыметым кавасе шӱдыр наре шукемдем, тысе чыла мландым тыйын тукыметлан пуэм. Тыйын тукымет гоч мландымбалысе чыла калык суапландаралтеш.
5 Мый тидым Авраам [ачатлан] кӧра ыштем. Тудо Мыйын мутем колыштын: мом кӱштенам – чыла ыштен. Мыйын шӱдымаш, устав да закон-влакемым тудо чыла шуктен шоген».



6 Исаак Герарыште илаш тӱҥалын.
7 Ты кундемысе пӧръеҥ-влак тудын деч [Ревекка] ватыже нерген йодышташ тӱҥалыныт. Исаак «ватем» манаш лӱдын, да «тиде мыйын шӱжарем» манын. Ревекка верч мыйым пуштынат кертыт, шонен, вет ватыже пеш мотор лийын.
8 Исаакын ятыр жап тыште илымекыже, филистим кугыжа Авимелех икана окнаш ончалынат, Исаакын Ревекка ватыж дене йӧратен модмыжым ужын.
9 Авимелех Исаакым ӱжыктен да каласен: «Ревекка тыйын ватет улмаш. Молан шӱжарем манын ойленат?» Исаак тудлан вашештен: «Ватемлан верч мыйым ынышт пушт манын шоненам».
10 «Мом тый мемнан дене ыштенат? Мемнан кокла гыч иктаж-кӧ ватет дене мала ыле гын, тый мемнам сулыкыш пуртет ыле», – манын Авимелех.
11 Да уло калыклан кӱштен каласен: «Тиде еҥым да тудын ватыжым кӧ тӱка гын, тыгай еҥым пуштман».



12 Исаак тиде мландыште шурным ӱден. Тудо ийын лектышым шӱдӧ пачаш утларак налын – Господь тудым тыге чот суапландарен.
13 Исаак поянрак да поянрак лийын, тудын чылажат пеш шуко лийын.
14 Тудын тыгыде да шолдыра вольыкшо, курал-ӱдымӧ мландыже шуко лийын. Садлан филистим-влак тудлан кӧранаш тӱҥалыныт.
15 Нуно эше Авраам ачажын илымыж годымак тудын тарзыж-шамычын кӱнчымӧ чыла тавыжым уреныт да рок дене петыреныт.
16 Авимелех Исааклан каласен: «Тый ынде мемнан деч ятырлан виянрак лийынат, сандене тышечын кае».



17 Исаак тушеч каен, Герар лапвереш омаш-влакым шынден да тушто илаш тӱҥалын.
18 Авраам ачаж годымак кӱнчымӧ да тудын колымыж деч вара филистим-влакын урен кодымо тавыштым Исаак уэш почын. Таве-влаклан Авраамын пуымо лӱмыштымак коден.



19 Исаакын тарзыже-влак [Герар] лапверыште тавым кӱнченыт да тушто памаш вӱдым муыныт.
20 Но Герарысе кӱтӱчӧ-влак Исаакын кӱтӱчыж-влак дене ӱчашаш тӱҥалыныт. Тиде мемнан вӱд маныныт. Ӱчашымылан кӧра Исаак тавылан Есек*а лӱмым пуэн.
21 [Исаакын вес верыш кайымекше,] тудын тарзыже-влак вес тавым кӱнченыт, тудын шотыштат тавалымаш лектын. Саде тавылан Исаак Ситна*б лӱмым пуэн.
22 Тудо тышечат каен да эше ик тавым кӱнчен. Тудым ынде тавален огытыл. Тавылан Реховоф*в лӱмым пуэн да каласен: «Господь ынде мыланна кумда верым пуэн, ме тиде мланде мучко шарлен шукемына».



23 Тушечын тудо Вирсавийыш куснен.
24 Тудо йӱдымак Исааклан Господь кончен да каласен: «Мый Авраам ачатын Юмыжо улам. Ит лӱд, Мый пеленет улам. Авраам тарзем верч Мый тыйым суапландарем да тукыметым шукемдем».
25 Исаак тушан жертвенникым ыштен да Господьын лӱмжым ӱжын кумалын. Тушан Исаак омашыжым шогалтен, тарзыже-влак тушто, [Герар лапверыште,] тавым кӱнченыт.



26 Исаак деке Герар гыч Авимелех толын. Тудын пелен Ахузаф полышкалышыже да сарзывуй Фихол лийыныт.
27 «Молан те мый декем толында? – йодын нунын деч Исаак. – Мый вет тыланда ужмышудымо улам, мыйым те шкендан деч поктен колтенда».
28 Нуныжо вашештеныт: «Ынде ме раш ужына: Господь тыйын пеленет. Сандене шкенан коклаште ойлышна: ме тый денет товатлен пеҥгыдемдыме ойпидышым ыштынена.
29 Ме тыйым тӱкен огынал, тыланет сайым гына ыштенна да тыйым тыныс дене колтенна. Тыят мыланна осалым ыштышаш отыл. Тый Господьын суапландарыме еҥже улат».
30 Исаак нунылан сийым поген. Нуно кочкыныт, йӱыныт.
31 Эрдене эр кынелмеке, икте-весыштлан товатлен ойленыт. Толшо-влакым Исаак колтен, да нуно тыныс дене каеныт.



32 Тудо кечынак тарзе-влак Исаак деке толыныт да кӱнчымӧ таве нерген «Ме тушто вӱдым муынна» манын увертареныт.
33 Тиде тавылан тудо Шива лӱмым пуэн. Тидлан кӧра саде ола тачысе кече мартеат Беэр-Шива [Вирсавий] маналтеш.*г



34 Исав нылле ияш улмыж годым хеттей Беэрын Иегудифа ӱдыржым да хеттей Елонын Васемафа ӱдыржым марлан налын.
35 Нине ӱдырамаш-влак Исаак ден Ревеккан кочо кумылыштын амалышт лийыныт.





*а 26:20 «Есек» лӱм ’ӱчашымаш, тавалымаш’ манмым ончыкта.

*б 26:21 «Ситна» лӱм ’келшыдымаш, ваштареш шогымаш’ манмым ончыкта.

*в 26:22 «Реховоф» лӱм ’кумда, йоҥгыдо вер’ манмым ончыкта.

*г 26:33 «Шива» лӱм ’шымыт’ але ’товатлыме мут’ манмым ончыкта. «Беэр-Шива» лӱм ’шым таве’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 27



1 Колымыж деч ончыч Исаак Исавын кочкышыжым тамлен ончынеже да тудым суапландарынеже. 6 Иаков Исав олмеш суапландарыме лиеш. 30 Исав сонар гыч пӧртылеш да вес суапландарымашым налеш. 41 Исав Иаковлан ӱчым шукташ сӧра. Ревекка Иаковым Лаван изаж деке колта.

1 Исаак шоҥгемын, шинчажат ужмым чарнен. Тудо кугурак эргыже Исавым шкеж деке ӱжын да манын: «Эргым!» Тудыжо вашештен: «Мый тыште улам».
2 Исаак каласен: «Мый ынде шоҥгемынам, мылам илаш мыняр кодын – ом пале.
3 Нал сонарлык куралетым – пикшлодак ден йоҥежетым*а – да кай сонарыш, мыланем янлыкым лӱен тол.
4 Вара йӧратыме кочкышем ямдыле да, колымем деч ончыч тыйым суапландарен кодаш манын, мыланем кондо».



5 Исаакын Исав эргыжлан тыге ойлымыжым Ревекка колын. Исав сонарыш лектын каен.
6 Ревекка [изирак] Иаков эргыжлан каласен: «Ачатын Исав изат дене мутланымыжым кольым. Тудо тыге мане:
7 ”Мыланем янлыкым лӱен кондо да йӧратыме кочкышем ямдыле. Мый кочкамат, колымем деч ончыч Господь ончылно тыйым суапландарен кодем”.
8 Ынде тый, эргым, мыйын мутем колышт да мом мый тыланет кӱштем, тудым ыште.
9 Кай кӱтӱшкӧ да мыланем кок сай казапачам кондо. Мый ачатлан йӧратыме кочкышыжым ямдылем.
10 А тый тудлан намиен пуэт, тудо кочкешат, колымыж деч ончыч тыйым суапландарен кода».



11 Но Иаков аважлан, Ревеккалан, манын: «Исав изам пунан еҥ, а мый чара коваштан улам.
12 Ачам ала мыйым ниялтен онча? Тунам мый тудын ончылныжо шоячыш лектам да мыйым суапландарымаш олмеш каргымаш вуча».
13 Аваже тудлан вашештен: «Эргым, тиде каргымаш тек мыланем лиеш. Мыйын мутем гына колышт, миен тол да кондо».
14 Иаков каен да казапача-влакым конден, да аваже Исаакын йӧратыме кочкышыжым ямдылен.
15 Ревеккан омашыштыже кугурак эргыжын, Исавын, эн сай вургемже лийын. Ревекка тудым налын да изирак Иаков эргыжлан чиктен.
16 А кидше ден шӱйжым казапача коваште дене пӱтырен шынден.
17 Вара Ревекка ямдылыме кочкыш ден киндыжым Иаков эргыжлан кидышкыже кучыктен.



18 Тудыжо ачаж деке пурен да манын: «Ачай!» Ачаже вашештен: «Мый тыште улам. Тый кӧжӧ улат, эргым?»
19 Иаков ачажлан каласен: «Мый Исав улам, тыйын кугу эргыч. Кузе шӱденат, тугак ыштенам. Кынел, шич да шылетым коч, вара мыйым суапландаре».
20 Исаак эргыж деч йодын: «Мо пеш вашке кученат, эргым?» Тудыжо вашештен: «Тыйын Господь Юмет янлыкым ваштарешемак колтен».
21 Исаак ачаже каласен: «Тол лишкырак, эргым, тыйым ниялтен ончем: Исав эргымак улат але уке?»
22 Иаков ачаж деке лишемын. Ачаже эргыжым ниялткален ончен да тыге манын: «Йӱкшӧ, йӱкшӧ Иаковын, а кидше, кидше Исавын».
23 Исаак Иаковым пален огыл, вет тудын кидше Исав изажын гаяк пунан лийын. Да ачаже Иаковым суапландарен.
24 Вара адак йодын: «Тыяк мо Исав эргым улат?» Тудыжо вашештен: «Мыяк».
25 Тунам Исаак каласен: «Кондо кочкышетым, эргымын кучен кондымо шылжым кочкын ончем, вара тыйым суапландарем». Иаков тудлан кочкышым пуэн, ачаже кочкын. Йошкар аракамат конден, ачаже подылын.
26 Исаак ачаже каласен: «Тол, эргым, мыйым шупшал».
27 Иаков лишемын да ачажым шупшалын. Исаак тудын вургем пушыжым шижын да тудым суапландарен каласен: «Тиде эргымын пушыжо, Господьын суапландарыме нурын пушыжо гаяк.
28 Тек Юмо тылат кава гыч лупсым, мландын чапле саскажым, шуко киндым да йошкар аракам пуа.
29 Тек тыланет калык-влак тарзыланат да тукым-влак вуйыштым сават. Иза-шольыч-влаклан кугурак лий. Аватын эргыже-влак тек тыланет вуйыштым сават. Тек тыйым каргыше-влак каргыме да тыйым суапландарыше-влак суапландарыме лийыт!»



30 Исаак Иаков [эргыжым] суапландарен, да тудыжо ачаж деч лектын гына шуктен, Исав изаже сонар гыч пӧртылын.
31 Тудат кочкышым ямдылен, ачажлан конден да каласен: «Кынел, ачай, коч эргычын кучен кондымо шылжым, вара мыйым суапландаре».
32 Ачаже, Исаак, йодын: «Тый кӧ улат?» Тудыжо вашештен: «Мый тыйын эргыч, кугурак эргыч Исав улам».
33 Исаак лӱдмыж дене чытырналт каен да йодын: «А тый дечет ончыч мыланем янлык шылым кондышыжо кӧ улмаш? Толмет деч ончыч мый кондымо кочкышыжым кочкынам да тудым суапландаренам. Суапландарымашем тудын денак кодеш».



34 Исав, ачажын мутшым колын, кочын шорташ да йӧсын кычкыраш тӱҥалын, вара ачажлан каласен: «Ачай! Мыйымат суапландаре».
35 Но тудыжо вашештен: «Шольыч чоялык дене толын да тыйын налшаш суапландарымашетым налын».
36 Исав каласен: «Тудо мыйым кок гана ондален, тидланак огыл мо тудлан Иаков лӱмым пуымо. Тудо ончыч мыйын кугэргылыкем, а ынде теве мыйын налшаш суапландарымашымат шкаланже налын». Вара [Исав ачаж деч] йодын: «Тыйын мыланем нимогай суапландарымашет кодын огыл мо?»
37 Исаак эргыжлан вашештен: «Мый тудым тый дечет кугуракым ыштенам, чыла иза-шольыжым тудлан тарзым ыштенам, тудлан кинде ден йошкар аракам пуэнам. Мом мый тыланет ыштен кертам, эргым?»
38 Но Исав ачажлан каласен: «Суапландарымашетше, ачай, икте веле мо? Мыйымат суапландаре, ачай!» [Исаак нимомат пелештен огылат,] Исав йӱкын шортын колтен.
39 Тунам Исаак, тудын ачаже, тудлан вашештен каласен: «Тыйым чапле саскан мланде да кавасе лупс пукшаш тӱҥалыт.*б
40 Тый шке кердет дене илаш тӱҥалат, шольычын тарзыже лият. Но жап толеш, тый тудын ваштареш шогалат, кидше йымач лектат».



41 Ачаж деч суапландарымашым налмыжлан Исав Иаковлан шыдым кучен илен да шке семынже каласен: «Ачам шотышто ойгырен-шортмо кече-влак шуыт, да мый Иаков шольым пуштам».
42 Исав кугу эргыжын мутшо Ревекка деке миен шуын. Ревекка изирак эргыжым, Иаковым, ӱжын конден да тыге каласен: «Исав изат тыйым пушташ сӧрен.
43 Колышт кызыт мыйын мутем, эргым. Тарване, [Месопотамийыш,] Лаван изам деке Харраныш курж.
44 Изатын шыдыже лушкымешке, икмыняр жап Лаван дене иле.
45 Изатын сырымыже пыта, да тудлан тыге ыштыметым монда. Тунам мый тарземым тыйым тушеч кондаш колтем. Уке гын, мый когыньдамат ик кечыште йомдарем».



46 А Исааклан Ревекка каласен: «Хеттей ӱдыр-влак верч илышын куанжым йомдаренам. Нинын гай тысе хеттей ӱдырым эше Иаков марлан налеш гын, молан мыланем илашыже?»





*а 27:3 Йоҥеж – лук.

*б 27:39 Тидым «Тыйын илыме верет чапле саскан мланде ден кавасе лупс деч тораште лиеш» манынат кусараш лиеш.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 28



1 Исаак Иаковым Лаван деке ӱдыр налаш колта. 6 Исав Измаилын ӱдыржым марлан налеш. 10 Иаковын омым ужмыжо, тудлан Юмын сӧрымыжӧ. 16 Вефиль. Иаковын мут пуымыжо.

1 Исаак Иаковым шкеж деке ӱжыктен, суапландарен да тудлан тыге сугыньлен ойлен: «Ханаан ӱдырым марлан ит нал.
2 Тарване, Месопотамийыш кай да аватын Вафуил ачажын суртышкыжо пуро. Тушто аватын Лаван изаже ила. Тудын ӱдыржӧ кокла гыч иктыжым марлан нал.
3 Тек Чылакертше Юмо тыйым суапландара, тукыметым тӱлаҥдарен шукемда, тыйым шуко калыкын ачажым ышта!
4 Тек Юмо тыйым да тукыметым Авраам [ачамым] суапландарыме семынак суапландара! Тек ӧрдыжъеҥ семын илыме мландетлан, кудым Юмо Авраамлан пуэн, тый оза лият!»
5 Исаак Иаковым колтен, да тудыжо арамей Вафуилын Лаван эргыж деке Месопотамийыш каен. Лаванже Иаков ден Исавын Ревекка аваштын изаже лийын.



6 Исав пален налын: Исаак Иаковым суапландарен да Месопотамийыш ӱдырым налаш колтен, суапландарымыж годым Иаковлан ханаан ӱдырым марлан налаш кӱштен огыл.
7 Тыгак Исав пален налын: ачаж ден аважын мутыштым колыштын, Иаков Месопотамийыш каен.
8 Исав умылен: ханаан ӱдыр-влак тудын ачажлан, Исааклан, огыт келше.
9 Кок ватыже улмо ӱмбачын тудо Измаил деке каен да Авраамын Измаил эргыжын Махалафа ӱдыржым, Наваиофын шӱжаржым, марлан налын.



10 А Иаков Вирсавий гыч лектын да Харраныш каен.
11 Ик верыш миен шумекыже, кече шинчынат, тушан малаш шогалын. Тушто кийыше ик кӱм вуй йымакше пыштен да малаш возын.



12 Малымыж годым омым ужын: мландыште тошкалтышым шогалтыме, мучашыже кавашке тӱкнен. Юмын Суксо-влак тудын дене кӱзен-волен коштыт.
13 Тошкалтыш деч кӱшнӧ Господь шога да ойла: «Мый Господь, Авраам ачатын Юмыжо, Исаакын Юмыжо улам, [ит лӱд.] Тиде мландым, кушто тый кызыт киет, Мый тыланет да тукымет-влаклан пуэм.
14 Тыйын тукымет ошма пырче наре лиеш. Тудо теҥыз деке да эрвелыш, йӱдвелыш да кечывалвелыш шарла. Тӱнямбалысе чыла калык тыйын гоч да тыйын тукымет гоч суапландарыме лиеш.
15 Теве Мый тый денет пырля улам. Кеч-кушко кает гынат, Мый тыйым аралаш тӱҥалам да тиде мландышке угыч пӧртылтем. Мый тыйым коден ом кай, тылат мом ойлымем чыла шуктем».



16 Омым ужмыж деч вара помыжалтмеке, Иаков каласен: «Тиде верыште Господь чынжымак уло, а мый пален омыл!»
17 Тудо чот лӱдын да тыге пелештен: «Тиде вер могай лӱдмашан! Тиде моло огыл, а Юмын пӧртшӧ, тиде – кавашке капка».



18 Иаков эр кынелын, вуй йымак пыштыме кӱжым налын да тудым шарныктыш семын шогалтен, кӱ ӱмбак олив ӱйым велен.
19 Тиде верлан тудо Вефиль*а лӱмым пуэн. Олан ончычсо лӱмжӧ Луз лийын.
20 Иаков, сӧрымашым пуэн, тыге ойлен: «[Господь] Юмо мыйын пеленем лиеш да кайыме корныштем арален кода, кочкаш киндым да чияш вургемым пуа гын,
21 да мый ачамын пӧртышкыжӧ тыныс дене пӧртыл шуам гын, Господь мыйын Юмем лиеш.
22 Тунам шарныктыш семын шогалтыме тиде кӱэм [мыланем] Юмын пӧртшӧ лиеш. Мом Тый мыланем пуэт, тушеч луымшо ужашым мый Тыланет кондем».





*а 28:19 «Вефиль» лӱм ’Юмын пӧрт’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 29



1 Иаков Рахиль ден Лаваным вашлиеш. 15 Иаков Лаванлан шым ийым Лия верч да эше шым ийым Рахиль верч пашам ышта. 31 Лиян шочшыжо-влак: Рувим, Симеон, Левий да Иуда.

1 Иаков кынелын да эрвел еҥ-влакын илыме мландышкышт [арамей Вафуилын Лаван эргыж деке] каен. [Лаванже Иаков ден Исавын Ревекка аваштын изаже лийын.]
2 Иаков ужын: теве таве, воктеныже кум шорык кӱтӱ. Тыште вольык йӱктымӧ вер лийын. Таве аҥыште кугу кӱ киен.
3 Чыла кӱтӱ погынен шумеке, кӱм таве аҥ гыч кораҥден, шорык-влакым йӱктеныт да вара тудым адакат олмышкыжо, таве аҥышке, пыштеныт улмаш.
4 Иаков кӱтӱчӧ-влак деч йодын: «Иза-шольым-влак! Кушеч те улыда?» Нунышт вашештеныт: «Ме Харран гыч улына».
5 Тунам тудо йодын: «Те Лаваным, Нахорын эргыжым, паледа мо?» Нуно маныныт: «Палена».
6 Вара адак йодын: «Кузерак тудо илыштеш?» Кӱтӱчӧ-влак вашештеныт: «Сайынак, теве тудын Рахиль ӱдыржӧ шорык-влакым поктен толеш».
7 «Кас марте эше жап уло, кӱтӱм чумыраш але эр, шорыкдам йӱктыза да кӱтымӧ верыш наҥгайыза», – манын Иаков.
8 Но кӱтӱчӧ-влак каласеныт: «Уке, тыге ыштен огына керт. Чыла кӱтӱ погынымеке да таве ӱмбач кӱм кораҥдымеке веле ме шорыкнам йӱктен кертына».



9 Иаковын кӱтӱчӧ-влак дене мутланен шогымыж годым [Лаванын] Рахиль [ӱдыржӧ] ачажын шорык кӱтӱж дене толын шуын, тудо [ачажын шорык кӱтӱжым] кӱта улмаш.
10 Лаван чӱчӱжын Рахиль ӱдыржым да шорык-влакшым ужмеке, Иаков таве аҥ деке миен, кӱм кораҥден да чӱчӱжын шорыкшо-влакым йӱктен.
11 Вара Рахильым шупшалын да йӱкын шортын колтен.
12 «Мый тыйын ачатын родыжо, Ревеккан эргыже улам», – манын Иаков Рахильлан. Тудыжо ачаж деке куржын да тидын нерген каласен.
13 Шӱжаржын Иаков эргыже нерген колмеке, Лаван тудын ваштарешыже куржын лектын, тудым ӧндал шупшалын да пӧртышкыжӧ вӱден пуртен. Иаков мо лийме нерген чылажымат Лаванлан каласкален.
14 «Чынак, ме тый денет ик вӱр улына», – манын Лаван. Иаков тудын дене ик тылзым илен.



15 Лаван Иаковлан каласен: «Родо улметлан кӧра мыланем тый пашам яра ыштынет мо? Каласе, мо дене тылат тӱлаш?»
16 А Лаванын кок ӱдыржӧ улмаш: кугуракше – Лия лӱман, изиракше – Рахиль.
17 Лиян шинчаже начаррак*а лийын, а Рахиль капкыл денат, чурий денат мотор улмаш.
18 Иаков Рахильым йӧратен шынден, сандене Лаванлан тыге каласен: «Тыйын изирак Рахиль ӱдырет верчын мый тыланет шым ий пашам ышташ тӱҥалам».
19 «Иктаж-кӧлан весылан пуымешке, лучо тудым тыланет пуаш. Иле мый денем», – манын Лаван.
20 Рахиль верч Иаков шым ий пашам ыштен. Шым ийже тудлан икмыняр кечыла веле чучын, вет тудо Рахильым йӧратен.



21 Иаков Лаванлан каласен: «Мылам налшаш ӱдырем ынде пу, тудым марлан налаш жап шуын».
22 Лаван тудо верысе чыла еҥым ӱжын да сӱаным ыштен.
23 А кастене тудо Иаков деке Лия ӱдыржым пуртен, да Иаков тудын дене мален.
24 Лаван Зелфа лӱман шке тарзе ӱдырамашыжым Лия ӱдыржылан тарзылыкеш пуэн.



25 Эрдене Иаков Рахиль олмеш Лиям ужын. Иаков Лаванлан каласен: «Мом тый мый денем ыштенат? Рахиль верч огыл мо мый тыланет пашам ыштенам? Молан тый мыйым ондаленат?»
26 Лаванже манын: «Мемнан дене изирак ӱдырым кугурак ӱдыр деч ончыч марлан огыт пу.
27 Сӱан арнятым Лия дене эртарен колто. Вара тыланет ме весыжымат пуэна, но тый тидлан эше шым ий мыланем пашам ыштышаш улат».
28 Иаков тыгак ыштен, сӱан арняжым эртарен. Вара Лаван тудлан Рахиль ӱдыржымат ватылыкеш пуэн.
29 Лаван Рахиль ӱдыржылан Валла лӱман шке тарзе ӱдырамашыжым пуэн.
30 Иаков Рахиль денат мален. Рахильым тудо Лия деч утларак йӧратен. Иаков Лаван дене эше шым ий пашам ыштен.



31 Господь [Юмо] ужын: Иаков Лиям йӧратен огыл, сандене тудын авагудыжым почын, а Рахиль азам ыштен кертдыме лийын.
32 Лия мӱшкыраҥын да [Иаковлан] эргым ыштен. Тудлан Рувим*б лӱмым пуэн, вет тудо тыге манын: «Господь орлыкем ужын [да мылам эргым пуэн], ынде марием мыйым йӧраташ тӱҥалеш».
33 Лия адакат мӱшкыраҥын да [Иаковлан кокымшо] эргым ыштен. «Господь колын: мый йӧратыме омыл, сандене мыланем адак эргым пуэн», – манын тудо. Эргыжлан Симеон*в лӱмым пуэн.
34 Лия эше мӱшкыраҥын, адакат эргым ыштен да манын: «Ындыже марием мый декем шӱмаҥешак, вет мый тудлан кум эргым ыштенам». Садлан лӱмжымат пуымо: Левий*г.
35 Тиддеч вара Лия угыч мӱшкыраҥын да эше ик эргым ыштен. «Ынде мый Господьым моктем», – манын. Тидлан лийынак эргыжлан Иуда*д лӱмым пуэн. Тылеч вара Лия аза ыштымым чарнен.





*а 29:17 Начаррак – Тыште кучылтмо еврей мутын значенийже пешыжак раш огыл, тудым «шыма» манынат кусараш лиеш.

*б 29:32 «Рувим» лӱм еврей йылмысе ’тудо мыйын орлыкем ужын’ манме дене ик семынрак йоҥга.

*в 29:33 «Симеон» лӱм еврей йылмысе ’колын’ шомак дене ик семынрак йоҥга.

*г 29:34 «Левий» лӱм еврей йылмысе ’шӱмаҥеш’ шомак дене ик семынрак йоҥга.

*д 29:35 «Иуда» лӱм еврей йылмысе ’моктымаш’ шомак дене ик семынрак йоҥга.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 30



1 Валлан шочшыжо-влак: Дан, Неффалим. Зелфан шочшыжо-влак: Гад, Асир. Лиян шочшыжо-влак: Иссахар, Завулон, Дина. 22 Рахильын Иосиф эргыже. 25 Иаков ден Лаван коклаште пашадар нерген кутырен келшымаш. 37 Иаков кӱтӱжым шукемда.

1 Рахиль ужын: тудо Иаковлан шочшым ыштен ок керт, сандене акажлан кӧранен илен. Иаковлан тудо каласен: «Мыланем икшывым пӧлекле. Уке гын, мый колем».
2 Иаков тудлан сырен пелештен: «Мый Юмо улам мо? Тылат йочам ышташ чаракым мый ыштенам мо?»
3 Тунам Рахиль каласен: «Теве мыйын Валла тарзем. Мален лек тудын дене, тек тудо мыланем азам ышта. Тыге мый тудын гоч шочшан лиям».
4 Вара шке Валла тарзыжым Иаковлан ватылыкеш пуэн. Тудыжо Валла дене мален лектын.
5 [Рахильын] Валла [тарзыже] мӱшкыраҥын да Иаковлан эргым ыштен.
6 «Юмо мый денем чыным ыштен, Тудо мыйын йӱкем колын, – манын Рахиль, – мыланем эргым пуэн». Сандене эргыжлан Дан*а лӱмым пуэн.
7 Валла, Рахильын тарзыже, эше мӱшкыраҥын да Иаковлан вес эргым ыштен.
8 «Мый акам дене таҥасен чот кучедалынам да сеҥенам», – манын Рахиль. Эргылан Неффалим*б лӱмым пуэн.



9 Лия ужын: тудо аза ыштымым чарнен, сандене шке Зелфа тарзыжым Иаковлан ватылыкеш пуэн. [Тудыжо Зелфа дене мален лектын.]
10 Зелфа, Лиян тарзыже, [мӱшкыраҥын да] Иаковлан эргым ыштен.
11 «Пиал лие», – манын Лия да эргылан Гад*в лӱмым пуэн.
12 Лиян Зелфа тарзыже [эше мӱшкыраҥын да] Иаковлан вес эргым ыштен.
13 Тунам Лия каласен: «Тиде мыйын пиалешем, ынде ӱдырамаш-влак мыйым пиалан манаш тӱҥалыт». Эргылан Асир*г лӱмым пуэн.



14 Икана шыдаҥым тӱредме годым Рувим пасушко каен, мандрагор саскам*д муын да Лия аважлан поген конден. Рахиль Лия [акаж] деч йодын: «Эргычын кондымо мандрагор саскажым мыланемат пу».
15 Но тудыжо Рахильлан каласен: «Мыйын марием поген налмет ок сите мо? Эше эргымын мандрагор саскажымат налнет». Рахиль манын: «Эргычын погымо саскажым пуэт гын, тиде йӱдым Иаков тек тыйын пеленет возеш».
16 Кастене Иаковын пасу гыч толмыж годым ваштарешыже Лия лектын да тудлан каласен: «[Таче йӱдым] мый денем малышаш улат, мый тыйым эргымын мандрагор саскаж дене налынам». Тудо йӱдым Иаков Лия пелен эртарен.
17 Юмо Лиям колын, тудыжо мӱшкыраҥын да Иаковлан визымше эргым ыштен.
18 «Мариемлан шке тарзем пуымылан Юмо мыланем пӧртылтен», – манын Лия да эргыжлан Иссахар*е лӱмым пуэн.
19 Лия адак мӱшкыраҥын да Иаковлан кудымшо эргым ыштен.
20 «Юмо мыланем моткоч чапле пӧлекым ыштен. Ындыже марием мый денемак илаш тӱҥалеш, вет мый тудлан куд эргым ыштенам», – ойлен Лия да эргыжлан Завулон*ж лӱмым пуэн.
21 Тиддеч вара Лия эше ӱдырым ыштен, тудлан Дина лӱмым пуэн.



22 Юмо Рахиль нергенат шарналтен, тудым колын да авагудыжым почын.
23 Тудо мӱшкыраҥын да [Иаковлан] эрге азам ыштен, «Юмо мый дечем намысым кораҥден» манын каласен.
24 Рахиль эргыжлан Иосиф*з лӱмым пуэн да каласен: «Тек Господь мыланем эше вес эргымат пуа».



25 Рахильын Иосифым ыштымыж деч вара Иаков Лаванлан манын: «Мыйым колто, мый мӧҥгышкем, шке мландышкем каем.
26 Мыланем ватем ден шочшем-влакым пу, да мый каем. Нунын верч мый тыланет пашам ыштенам. Кунар пашам ыштенам, тый шкеат палет».
27 Лаван тудлан вашештен: «О, тыйын поро кумылетым мый сулем ыле гын! Мый пален налынам: тылат верч мыйым Господь суапландарен».
28 Вара ешарен: «Каласе, мом мыланем тылат пуаш, мый чыла пуаш ямде улам».
29 Тидлан Иаков вашештен: «Кузе тыланет пашам ыштенам, мыйын годым вольыкетын чотшо кузе кугемын, тый палет.
30 Толмем деч ончыч тыйын погет шагал лийын, а ынде чот шукемын. Мыйын толмем дене тыйым Господь суапландарен. А шке суртемлан, ешемлан кунам мый пашам ышташ тӱҥалам?»



31 «Мом тыланет пуаш?» – Лаван туддеч йодын. Иаков манын: «Мыланем нимоат ок кӱл. Но мом йодмем ыштет гын, мый адакат тыйын шорыкетым кӱташ, оролаш тӱҥалам.
32 Мый таче тыйын вольык кӱтӱэт-влакым ончал савырнем. А тый тушечын чыла ола-вула ден тамган-тамган вольыкым ойыро. Шорык-влак кокла гыч чыла шем тӱсаным да каза-влак кокла гыч ола-вула ден тамган-тамганым ойырен пу. Тиде вольык мыйын пашадарем лиеш.
33 Вара мыланем пуымо вольыкым ончалаш толмекет, мыйын чын ыштымем тергаш тылат куштылго лиеш. Кӱтӱштем ола-вула да тамган-тамган деч посна эше вес тӱсан каза але шеме огыл шорык уло гын, вигак пале лиеш: нуно шолыштмо улыт».
34 Лаван вашештен: «Йӧра, ойлымет семынак лийже».



35 Но Лаван тудо кечынак чыла ола-вула ден тамган-тамган казатагам, чыла ола-вула ден тамган-тамган казам, кудыштын кеч изишак ош тӱс лийын, тыгак чыла шем шорыкым ойырен налын да эргыж-влаклан пуэн.
36 Шкенжын да Иаковын кӱтӱшт-влак коклам кум кече кайышаш кутышым ышташ кӱштен. А Иаков Лаванын кодшо тыгыде вольыкшым кӱтен.



37 Тунам Иаков топольын, миндальын да платан пушеҥгын нӧргӧ воштырыштым пӱчкеден да шӱмыштым ошо коймешке корнын-корнын шӱмлен налын.
38 Вара тиде воштырым вольык ончыко, нунын йӱктымӧ волышкышт, оптен. Вольык тышке вӱд йӱаш толын да коштмо жап годым тыште тӱжаҥын.
39 Олача воштыр ончылно коштын, нунын пачаштат ола-вула але тамган-тамган шочыныт.
40 Нине пача-влакым Иаков шкаланже ойырен. Моло вольыкым тудо Лаванын ола-вула да тамган-тамган вольыкшо деке савырен шогалтен. Шке кӱтӱжым посна кучен, Лаванын вольыкшо дене ушен огыл.
41 Кӱтӱштӧ таза вольык коштмо годым Иаков кажне гана вӱд йӱктымӧ волыш нунын ончык олача воштырым оптен. Тидым тудо воштыр ончылан тӱжаҥышт манын ыштен.
42 А начар вольык тӱжаҥме годым воштырым пыштен огыл. Тыге начар вольык Лаванлан, а таза вольык Иаковлан логалын.
43 Тыге Иаков моткоч поян еҥыш савырнен. Тудын пеш шуко тыгыде [да шолдыра] вольыкшо, ӱдырамаш ден пӧръеҥ кулжо, верблюдшо, осёлжо лийын.





*а 30:6 «Дан» лӱм еврей йылмысе ’чыным ыштен’ шомак дене ик семынрак йоҥга.

*б 30:8 «Неффалим» лӱм еврей йылмысе ’кучедалмаш’ шомак дене ик семынрак йоҥга.

*в 30:11 «Гад» лӱм ’пиал лие’ манмым ончыктен кертеш.

*г 30:13 «Асир» лӱм еврей йылмысе ’пиал’ шомак дене ик семынрак йоҥга.

*д 30:14 Мандрагор – Мландыкокла теҥыз кундемыште кушшо кушкыл. Тудо йочам ышташ полшышо кушкыл семын шотлалтын.

*е 30:18 «Иссахар» лӱм еврей йылмысе ’пӧртылташ’ шомак дене ик семынрак йоҥга.

*ж 30:20 «Завулон» лӱм еврей йылмысе ’пӧлекым ышташ’ да ’мый денем илаш’ манме дене ик семынрак йоҥга.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 31



1 Иаков шочмо мландыш пӧртылаш Юмын ӱжмыжым ватыже-влаклан увертара. 17 Шке вольыкшо да ешыже дене пырля Иаков корныш шолып тарвана. 25 Тудым Лаван поктен шуэш. 43 Нуно Мицпаште шке коклаштышт ойпидышым ыштат.

1 Икана Иаков Лаванын эргыже-влакын мутланымыштым колын. Нунышт ойленыт: «Ачанан мо улыжым Иаков чыла поген налын, ачанан погыжо денак шке поянлыкшым чумырен».
2 Иаков шкежат шекланен: Лаван вашталтын, тудын деке ондакысе гай поро кумылан лийын огыл.
3 Господь Иаковлан каласен: «Ачат-кочатын мландышкышт, шке тукымет дек пӧртыл. Мый тыйын пеленет лиям».



4 Нурышко, вольык кӱтымашке, Рахиль ден Лиям ӱжаш Иаков тарзыжым колтен.
5 Вара нунылан каласен: «Мый ачадан чурийжым ончемат, ужам: тудо мый декем ондакысе гай поро кумылан огыл. Но ачамын Юмыжо эре пеленемак.
6 Те шкеат паледа, мый уло вием дене ачаланда пашам ыштенам.
7 А ачада мыйым эре ондалкален, мылам пуышашлык акым иктаж лу гана вашталтылын. Но мылам осалым ышташ Юмо тудлан эрыкым пуэн огыл.
8 Ачада мылам каласен: ”Тылат пуышаш ак – тамган-тамган вольык”. Да чыла вольык тамган-тамган пачам ыштен. А кунам ачада каласен: ”Тылат пуышаш ак – ола-вула вольык лиеш”, уло вольык ола-вула пачам ыштен.
9 Тыге Юмо ачада деч уло вольыкшым поген налын да мылам пуэн.
10 Икана вольык кошташ тӱҥалме годым мый омым ужынам, пуйто нунын ӱмбак кӱзышӧ каза ден тага-влак чыланат ола-вула, тамган-тамган улыт.
11 Юмын Суксо омо дене мылам тыге каласен: ”Иаков!” Мыйже вашештенам: ”Мый тыште улам”.
12 Вара Тудо манын: ”Вуетым нӧлтал да ончал – вольык ӱмбаке кӱзышӧ каза ден тага-влак чыланат ола-вула, тамган-тамган улыт. Вет мом тый денет Лаван ыштылеш – Мый чыла ужам.
13 Мый тылат Вефильыште кончышо Юмо улам. Тушто тый шарныктыш кӱ ӱмбак олив ӱйым йоктаренат да Мылам сӧрымашым пуэнат. Ынде тарване, коден кай ты мландым да шочмо верышкет пӧртыл, [Мый тыйын пеленет лиям]”».



14 А Рахиль ден Лия тудлан маныныт: «Ачанан суртыштыжо мемнан налшаш ужашна эше уло мо?
15 Мемнам тудо йот еҥланак ок шотло дыр? Тудо вет мемнам ужален да тиде шийжымат кучылт пытарен.
16 Сандене Юмын тудын деч поген налме чумыр поянлыкше мемнан да икшыве-влакнан улеш. Юмо тылат мом каласен, чыла шукто».



17 Иаков тарванен, икшывыж ден ватыж-влакым верблюд ӱмбаке шынден.
18 Пеленже чыла кӱтӱжым, чумыр погыжым, Месопотамийыште налме вольыкшым налын. Тыге ачаж деке, Исаак деке, Ханаан мландыш каяш тарванен.
19 Лаван шорык тӱредаш каен, а Рахиль ачажын пӧртшӧ гыч тудын шояк юмыжо-влакым шолышт луктын.
20 Иаков арамей Лаван деч чоярак лийын, кайымыж нерген Лаванлан шижтаренат огыл.
21 Шкенжын мо улыжым погалтен да корныш тарванен. Эҥерым вончен, Галаад курыкла могырыш каен.



22 Кумшо кечын [арамей] Лаванлан Иаковын кайымыж нерген увертареныт.
23 Тыгайым колын, Лаван [эргыж-влак ден] шке тукымысо пӧръеҥ-влакым поген да Иаков почеш тарванен. Шым кече тудым поктен каен да Галаад курык дене поктен шуын.
24 Йӱдым арамей Лаванлан омешыже Юмо кончен, Тудо каласен: «Шеклане, Иаковлан нимогай осалым ит ойло».



25 Лаван Иаковым поктен шуын. Иаковшо омашыжым курыкышто шынден улмаш. А Лаван да пеленже толшо родо-тукымжо-влак омашыштым Галаад курыкеш вераҥденыт.
26 Вара Лаван Иаковлан каласен: «Мом тый ыштенат? Молан тый мыйым ондаленат да ӱдырем-влакым наҥгаенат, пуйто саргурал дене пленыш налынат.
27 Молан тый шолып куржынат? Мый дечем шылынат да нимом каласен отыл? Мый тыйым веселан, мурым мурен, тимпан да кӱсле дене ужатен колтем ыле.
28 Тый эсогыл уныкам ден ӱдырем-влакым шупшалын чеверласашат пуэн отыл, тый ушдымо семын ыштенат.
29 Тидлан мый тыланда ӱчым шуктен кертам ыле, но теҥгече мылам ачадан Юмыжо ”Шеклане, Иаковлан нимогай осалым ит ойло” манын каласыш.
30 Йӧра, ачатын суртыштыжо лиймет пеш шуын да каенат, но молан юмо-влакемжым шолыштынат?»



31 Иаков Лаванлан каласен: «Мый лӱдынам, ӱдырет-влакым [да уло погем] мый дечем шупшын налат шоненам, садлан каласыде каенам.
32 А юмет-влакым кӧн дене муат, тудо илыше ок код. Мо мыйын уло – родо-тукымна ончылнак шерын лек, иктаж-мом шкендыным муат гын, нал». Шояк юмо-влакым Рахиль [ватыже] шолыштын манын, Иаков пален огыл.



33 Лаван [юмыж-влакым] Иаковын, Лиян, кок тарзе ӱдырамашын омашыштышт [кычалын,] но муын огыл. Лиян омашыж гыч лектынат, Рахильын омашышкыже пурен.
34 Шояк юмо-влакым Рахиль налын улмаш, нуным верблюд ӧртньӧрлык сумкаш шылтен пыштен да ӱмбакыже шинчын. Лаван омашым чыла пургед лектын, но нимомат муын огыл.
35 А Рахиль ачажлан манын: «Озам мылам ынже шыдешке – мый тудын ончыкшо шогалын ом керт: мыйын шкемын тӱҥалын». Лаван [омаш мучко] кычалын, но шояк юмыж-влакым муын огыл.



36 Иаков шыдешкен да Лаваным титаклаш тӱҥалын. Тудо каласен: «Могай мыйын титакем уло, могай мыйын сулыкем? Мом тый почешем коштат?
37 Тый мыйын чыла арверем пургед лектыч. Шкендын арверет гыч вара мом муыч? Ончыкто тыште мыйын да шкендын родо-тукымет-влак ончылно, тек нуно мемнан коклам тӧрлат.
38 Мый тый денет теве коло ий иленам, тыйын шорыкет да казат-влак лугыч лийын огытыл, тыйын кӱтӱэт гыч тага-влакым мый кочкын омыл.
39 Вольыкетым янлык кӱрыштын гын, тудым тый декет конден омыл, эҥгеклан шке тӱленам. Иктаж-кудыжо йомын гын, кечывалым ма тиде лийын але йӱдым, тый эре мый дечем кӱрын луктынат.
40 Кечывалым мый кече шокшеш орланенам, йӱдым йӱштым чытенам. Мыйын йӱд омемат кошкен.
41 Теве кузе коло ием тыйын суртыштет эртен! Латныл ий мый тыйын кок ӱдырет верч да эше куд ий тыйын вольыкет верч пашам ыштенам, а тый мылам пуышашлык акым лу гана вашталтылнат.
42 Мыйын пеленем ачамын Юмыжо – Авраамын Юмыжо да Исаакын Лӱдмашыже – огеш лий ыле гын, тый мыйым кызыт нимо деч посна луктын колтет ыле. Юмо мыйын орлыкем ден ыштыме пашам ужын да тиде йӱдым мыйым пыдал налын».



43 Лаван Иаковлан вашештен: «Ӱдыр-влакат, йоча-влакат, вольыкат – чылажат, мом тыште ужат, мыйын улыт. Шке ӱдырем-влак дене, нунын йочашт дене мый иктаж-мом ыштен кертам мо?
44 Тугеже айда кызыт шке коклаштына ойпидышым ыштена, да тек тиде мемнан сӧрасымыланна танык лиеш». [Иаков Лаванлан каласен: «Пеленна нигӧ уке, Юмо мемнан коклаште таныклыше лиеш»].



45 Тыге манын, Иаков кӱм налын да шарныктыш семын шогалтен.
46 Вара Иаков родо-тукымжылан кӱм погаш кӱштен. Нунышт кӱм погеныт да чоҥгатам орален шынденыт, вара тиде кӱ чоҥгата воктене чыланат кочкын[-йӱын] шинченыт. [Лаван Иаковлан каласен: «Тиде чоҥгата таче мемнан коклаштына танык семын лиеш».]
47 Лаван ты чоҥгаталан Иегар-Сагадуфа лӱмым пуэн, а Иаков тудым Галаад манын лӱмден.
48 Лаван варажым [Иаковлан] каласен: «Таче тиде чоҥгата [да мыйын шогалтыме шарныктыш кӱ] когыньнан коклаште танык лиеш». Садлан тиде верым Галаад манын лӱмденыт.
49 Тудым вес семын эше Мицпа маныт, вет Лаван тыге ойлен: «Икте-весына деч тораште лиймына годым тек Господь мыйымат, тыйымат эскерен шога.*а
50 Тый ӱдырем-влак дене удан илаш тӱҥалат але ӱдырем-влак деч посна эше вес вате-влакым налат гын, коклаштына [мемнам ужшо] ик айдемат ок лий гынат, пален лий: Юмо мемнам ужеш да коклаштына таныклыше лиеш».
51 Вара Лаван Иаковлан каласен: «Теве тиде чоҥгата, теве тиде шарныктыш кӱ – тудым мый когыньнан коклаштына шогалтенам.
52 Тиде чоҥгата, тиде шарныктыш кӱ танык лийыт: осалым шонен, мыят ты чоҥгата ден шарныктыш кӱ гоч тый декет ом вончо, тыят мый декем от вончо.
53 Авраам ден Нахорын Юмыжо, нунын ачаштын Юмыжо, тек мемнан коклам тӧрла». Иаков Исаак ачажын лӱдын кумалме Юмыжо дене товатлен.
54 Вара Иаков курыкышто Юмылан пуышаш вольыкым шӱшкылын да киндым кочкаш родо-тукымжым ӱжын. Нунышт киндым кочкыныт [да йӱыныт], йӱдым курыкышто мален эртареныт.



55 Эрден эрак кынелын, Лаван уныкаж ден ӱдыржӧ-влакым шупшалынат, нуным суапландарен коден, мӧҥгыжӧ пӧртылын.





*а 31:49 «Галаад» лӱм ’таныклыше’ манмым, а «Мицпа» лӱм ’орол башне’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 32



1 Иаков Исавым вашлияш кая. 25 Пенуэлыште Ала-Кӧ йӱдым Иаков дене кучедалеш да тудлан Израиль лӱмым пуа.

1 Иаков шке корныж дене умбаке каен. [Тудо вуйжым нӧлталын да ужын: ваштарешыже Юмын сарзе тӱшкаже толеш.] Тудым Юмын Суксыж-влак вашлийыныт.
2 Нуным ужын, Иаков каласен: «Тиде Юмын сарзыже-влак улыт». Тудо ты верым Маханаим*а манын лӱмден.



3 Вара Иаков шкеж деч ончыч Сеир мландыш, Едом кундемыш Исав изаж деке уверзе-влакым колтен.
4 Нунылан кӱштен ойлен: «Мыйын Исав озамлан тыге каласыза: ”Тыйын Иаков тарзет теве мом ойла: мый Лаван дене иленам да тымарте тушто лийынам.
5 Мыйын ӱшкыж ден осёл-влак, тыгыде вольык, тыгак пӧръеҥ ден ӱдырамаш кул-влак улыт. Мый декем, [шке тарзет дек,] поро кумылет лекше манын, тидын нерген [Исав] озамлан увертараш колтенам”».



6 Уверзе-влак, Иаков деке пӧртылмекышт, маныныт: «Ме тыйын Исав изат дене лийынна. Тудо тыйын ваштарешет толеш, пеленже нылшӱдӧ еҥ».
7 Иаков пеш чот лӱдын да тургыжланен колтен. Тудо пеленже улшо еҥ-влакым, тыгыде да шолдыра вольыкшым, верблюд-влакшым кок тӱшкалан шелын.
8 Да каласен: «Исав ик тӱшкаже ӱмбак керылтеш да кырен шалата гын, весыже утлен кодын кертеш».



9 Вара Иаков тыге каласен: «Авраам ачамын Юмыжо, Исаак ачамын Юмыжо, ”шке мландышкет, шке тукымет дек пӧртыл, Мый тылат суапым ышташ тӱҥалам” манын мыланем каласыше Господь [Юмем]!
10 Мый, Тыйын тарзет, Тыйын ыштыме порылыкетым, суапетым ом шого. Вет мый кидыштем улшо ик пондо дене гына тиде Иорданым вонченам. Теве ынде шуко тарзем ден вольыкем уло, нуным кок тӱшкаланат шелаш лиеш.
11 Утаре мыйым изамын кидше деч, Исавын кидше деч. Тудо толешат, мыйым, икшывем-влакым да аваштым пуштын кода манын лӱдам.
12 Тый ойленат ыле: ”Мый тылат суапым ышташ тӱҥалам да тыйын тукыметым теҥыз ошма пырче наре шотлен пытарыдымым ыштем”».
13 Ты йӱдым Иаков туштак эртарен. Уло погыж гыч тудо Исав изажлан пӧлек шотеш
14 кокшӱдӧ казам, коло казатагам, кокшӱдӧ шорыкым, коло тагам,
15 кумло ава верблюдым чомаштге, нылле ушкалым, лу ӱшкыжым, коло ава ден лу узо осёлым ойырен налын [да колтен].
16 Кӱтӱ-влакым тарзыж-влаклан пайлен пуэн да тыге кӱштен: «Те мый дечем ончыч ошкылза, ик кӱтӱм весе деч икмыняр кокла ойырен шогыжо».
17 Эн ончыч кайыше тарзыжлан тыге шӱден каласен: «Кунам мыйын Исав изамым вашлият да тудо ”Тый кӧ улат? Кушко кает? Тиде кӧн кӱтӱжӧ?” манын йодеш гын,
18 каласе: ”Тыйын Иаков тарзетын. Тиде тудын Исав озажлан колтымо пӧлекше. Теве тудо шкежат мемнан почеш толеш”».
19 Тидымак тудо кокымшыжланат, кумшыжланат, кӱтӱм поктышо моло-влаклан чылаштлан шӱден каласен: «Исавым вашлиймекыда тыге манза.
20 Эше каласыза: ”Теве тыйын Иаков тарзет мемнан почешак толеш”». А шке семынже шонен: «Изамын кумылжым ончыч колтымо пӧлек дене савырем, вара мый шкежат миен шуам. Тунам мыйым ала сайын вашлиеш».
21 Тыге пӧлек-влак тудын деч ончыч каеныт, а шкеже ты йӱдым шогалме верыштыжак эртарен.



22 Йӱдым Иаков кынелынат, кок ватыжым, кок тарзе ӱдырамашыжым да латик эргыжым налын, Иавок изэҥерым келын вончен.
23 Нуным йогын гоч вончыктарен, тыгак чыла мо улыжымат вончыктарен.
24 Иаков шкетын кодын. Эр ӱжара кояш тӱҥалмеш тудын дене Ала-Кӧ кучедалын.
25 Тудыжо сеҥен кертдымыжым шижынат, Иаковын эрдыжым перен да кучедалме годым тудын эрде йыжыҥжым сусыртен.
26 А вара йодын: «Колто Мыйым – ӱжара нӧлталтеш». Иаковшо манын: «Мыйым суапландарымешкет Тыйым ом колто».
27 Тудо Иаков деч йодын: «Кузе тыйын лӱмет?» Тудыжо вашештен: «Иаков».
28 Вара тиде Ала-Кӧ каласен: «Ынде тыйын лӱмет Иаков огыл, а Израиль лиеш. Тый Юмо дене кучедалынат да айдеме-влакым сеҥаш тӱҥалат».
29 Иаковат йодын: «Тыят шке лӱметым каласе». А Тудыжо вашештен: «Молан тый Мыйын лӱмем йодат? [Тудо кӱдыратле.]» Вара Иаковым суапландарен.



30 Ты верлан Иаков Пенуэл*б лӱмым пуэн. Тышан, манын тудо, мый Юмын чурийжым ужынам да чонем илыше кодын.
31 Иаковын Пенуэлым эртен кайымыж годым кечат лектын улмаш. Эрдыже эмганымылан кӧра тудо окшаклен ошкылын.
32 Сандене кызытат Израильын шочшыжо-влак эрде йыжыҥысе шӧным кочмашышт уке, вет Иаковын эрде йыжыҥжым Кучедалше перен.





*а 32:2 «Маханаим» лӱм ’кок лагерь’ манмым ончыкта.

*б 32:30 «Пенуэл» лӱм еврей йылмысе ’Юмын чурий’ манме дене ик семынрак йоҥга.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 33



1 Иаков ден Исавын сӧрасымышт. 17 Иаков Сихем лишне илаш тӱҥалеш.

1 Иаков ончыко ончалынат, ужын: Исав [изаже] толеш, пеленже нылшӱдӧ еҥ. Иаков Лиян, Рахильын да кок тарзе ӱдырамашын йочаштым посна-посна ойырен шогалтен.
2 Тарзе ӱдырамаш-влакым да нунын йочаштым ончыко вераҥден, нунын почеш Лиям да тудын йочаже-влакым шогалтен, а Рахиль ден Иосифым эн шеҥгелан коден.
3 А шкеже нунын ончылно ошкылын. Изаж деке лишеммыж годым вуйжым шым гана мланде марте савен.
4 Исав шке шольыж деке куржын миен, тудым ӧндалын, шӱйышкыжӧ кержалтын да шупшалын. Нуно коктынат шортыныт.



5 Исав вуйжым нӧлталын да Иаковын ватыж ден йочаж-влакым ужын. Тудо йодын: «Кӧмыт тиде тыйын улыт?» Иаковшо манын: «Тиде тыйын тарзетлан Юмын пуымо икшывыж-влак».
6 Вара тарзе ӱдырамаш-влак ден нунын йочашт лишемыныт да вуйыштым савеныт.
7 Лия ден йоча-влакшат, толын, вуйыштым савеныт. Пытартышлан Иосиф ден Рахиль толыныт да тыгак вуйыштым савеныт.



8 Вара Исав йодын: «Мый пеш шуко кӱтӱм вашлийым. Молан тый нуным колтенат?» Иаковшо манын: «Чыла тидым [тыйын тарзетлан] озажын поро кумылжым сулен налаш манын колтымо».
9 Исав тудлан каласен: «Шольым, мыйын шкемынат чыла уло. Мо тыйын уло, тек шке денет кодеш».
10 Иаков тидлан вашештен: «Уке, мый тыйын поро кумылетым суленам гын, нал мый дечем тиде пӧлекым. Мый вет тыйын чуриетым Юмын чурийжым ужмо семын ужым, да тый мылам поро кумылетым ончыктышыч.
11 Нал мыйын кондымо суапландарымаш пӧлекем. Юмо мылам чылажымат пеш шуко пуэн, мыйын чыла уло». Тыгай мутшо дене Иаков изажым савырен – тудо пӧлекшым налын.



12 Вара Исав манын: «Айда тарванена да каена. Мый ончыч ошкылам».
13 Иаков тудлан каласен: «Мыйын озам пала: икшывем-влак эше изи улыт, а шорык ден ушкал-влакем пачан да презан улыт. Нуным кечыгут эре поктен наҥгаяш гын, колен кертыт.
14 Мыйын озам шке тарзыж деч ончыч кайыже, а мый вольык ден йоча-влакын каен кертмышт семын Сеирыш шке озам деке эркын миен шуам».
15 Исавше манын: «Мый тый денет шке еҥем кокла гыч икмыняржым кодем». А Иаков вашештен: «Молан тидыже? Мыйже вет озамын поро кумылжым гына сулен налнем ыле!»



16 Исав тудо кечынак толмо корныж дене Сеирыш каен.
17 А Иаков Сокхофыш тарванен, тушан тудо шкаланже пӧртым чоҥен, вольыкшылан леваш-влакым ыштен. Садланак ты вержымат Сокхоф*а манын лӱмден.



18 Месопотамий гыч пӧртылмекше, Иаков Ханаан мландысе Сихем олашке сайынак миен шуын да ола воктене верланен.
19 Емморын, Сихемын ачажын, эргышт деч шӱдӧ ший оксалан мландым налын да тушан шке омашыжым вераҥден.
20 Вара тушто жертвенникым шынден да Господьын, Израиль Юмын, лӱмжым ӱжын кумалын.





*а 33:17 «Сокхоф» лӱм еврей йылмыште ’леваш-влак’ манмым ончыкта.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 34



Сихем, Емморын эргыже, Динам виешла. Изаже-влак Дина верч ӱчым шуктат.

1 Дина, Лиян Иаков деч шочшо ӱдыржӧ, икана ты мландысе ӱдыр-влакым ончалаш лектын.
2 Тудым евей Емморын, тусо мландын онжын, Сихем эргыже ужын. Тудо Динам шкеж деке пуртен да виешлен.
3 Рвезын шӱмжӧ Иаковын Дина ӱдыржӧ пелен пижын, ӱдырым тудо йӧратен шынден, ныжыл мут-влакым ойлен.
4 Сихем шке Еммор ачаж деч тиде ӱдырым ватылан налын пуаш йодын.
5 Иаков Дина ӱдыржым [Емморын эргыже] намыслыме нерген колын, но эргыже-влак тораште вольыкым кӱтенытат, толмешкышт шып коштын.



6 А Сихемын Еммор ачаже Иаков деке кутыраш толын.
7 Кӱтӱ гыч пӧртылмекышт, тидын нерген Иаковын эргышт-влак колыныт да пеш чот шыдешкен ажгыненыт. Вет Сихем, Иаковын ӱдыржӧ дене мален, Израильын чапшым волтен, а тыге ышташ ок йӧрӧ.
8 Еммор нунылан тыге манын: «Мыйын Сихем эргым тендан ӱдырда деке чот шӱмешкен, тудым эргымлан марлан пуыза.
9 Айста родо лийына: те ӱдырда-влакым мыланна пуэда, а мемнан ӱдыр-влакым [шке эргыланда] налыда.
10 Илыза мемнан дене пырля. Мланде теве шинча ончылныдак, [тудо кугу]. Кушто шонеда, тушто илыза. Тудым шкаланда налын кертыда».
11 Вара Сихем Динан ачаж ден изаж-влаклан эше каласен: «Кумылдам гына савырышаш ыле, мом йодыда, мый тыланда чыла пуэм.
12 Йодса эн кугу олным да эн шерге пӧлек-влакым. Мом каласеда, мый тыланда чыла пуэм, ӱдырдам гына мылам марлан пуыза».



13 Дина шӱжарыштым намыслымыжлан кӧра Сихемлан да тудын Еммор ачажлан Иаковын эргыже-влак осал чоян вашештеныт.
14 [Динан Симеон ден Левий изаже-влак, Лиян эргыж-влак,] нунылан тыге маныныт: «Йодмыдам шукташ огеш лий: шӱжарнам ме пӱчмӧ йӱлам эртыдыме пӧръеҥлан марлан пуэн огына керт, тиде мыланна кугу намыс лиеш.
15 Уло пӧръеҥ тукымдам мемнан семынак пӱчса, тунам веле йодмыда дене келшен кертына [да тендан дене илаш тӱҥалына].
16 Тунам ӱдырна-влакым тыланда марлан пуаш, а тендан-влакым шкаланна налаш да тендан дене пырля ик калык семын илаш тӱҥалына.
17 Пӱчмӧ йӱлам эрташ огыда келше гын, ме шӱжарнам налына да каена».
18 Тыге манме Емморлан да тудын Сихем эргыжлан келшен.
19 Йодмыштым рвезе тунамак шуктен, вет тудо Иаковын ӱдыржым йӧратен. Тудо ачажын суртыштыжо эн пагалыме еҥ лийын.



20 Еммор да тудын Сихем эргыже ола капка воктенысе погынымо верыш толыныт да шке олаштышт илыше-влаклан тыге ойленыт:
21 «Нине еҥ-влак мемнан дене келшен илынешт. Тек нуно мемнан мландеш верланат да кушто шонат, тушто илаш тӱҥалыт, вет нунылан тыште вер ситышын уло. Ме нунын ӱдырыштым налаш тӱҥалына, шкенаным нунылан марлан пуэна.
22 Но мемнан уло пӧръеҥ тукым нунын семынак пӱчмӧ лиймеке веле нуно мемнан дене пырля ик калык семын илаш келшат.
23 Мемнанак огыт лий мо вара нунын кӱтӱшт, погышт, чумыр вольыкышт? Йодмышт дене келшена гын, нуно мемнан дене илаш тӱҥалыт».
24 Оласе погынымо верыш толшо-влак Еммор да тудын Сихем эргыже дене келшеныт. Тыге олаште илыше уло пӧръеҥ тукым пӱчмӧ йӱлам эртен.



25 Кумшо кечын нуно пеш чот йӧсланеныт. Тунам Иаковын кок эргыже, Симеон ден Левий, Динан изашт, кердыштым руалтеныт да ола ӱмбак нимогай чарак деч посна керылтыныт, чыла пӧръеҥым пуштын коденыт.
26 Нуно Еммор ден тудын Сихем эргыжымат керде дене руал пуштыныт. Вара Сихемын пӧртшӧ гыч Динам налыныт да тушеч каеныт.
27 Тидын деч вара Иаковын эргыже-влак пуштедылме верыш толыныт да, шӱжарыштым намыслымылан ӱчым шуктен, уло олам аген коденыт.

28-29 Нунын тыгыде да шолдыра вольыкыштым, осёлыштым, олаште да нурышто мо улым, чумыр погыштым, йочаштым, ватыштым пленыш налыныт – [олаште да] пӧртлаште мо лийын – чыла аген каеныт.



30 Симеон ден Левийлан Иаков тыге каласен: «Те мыланем ойгым кондышда. Ты мландыште илыше хананей ден ферезей калык-влак коклаште мый декем ужмышудымашым тарватышда. Мыйын еҥем шагал. Нуно мыйын ваштарешем погынен тарванат гын, мемнам сеҥат да шкемымат, уло тукымемат чыла пытарат».
31 Нунышт вашештеныт: «А мемнан шӱжарнам яжар ӱдыр семын кучылташ лиеш ыле мо?!»

1 Иаков Вефильыш пӧртылеш. 16 Вениаминым ыштымыж годым Рахиль кола. 21 Иаков Исаак деке толеш. Исаакын колымыжо.

1 Юмо Иаковлан каласен: «Тарване, Вефильыш кай да тушто илаш тӱҥал. Исав изатын чурийже деч куржмет годым тылат кончышо Юмылан тушто жертвенникым ыште».
2 Иаков шке мӧҥгысыжӧ-влаклан да пеленже улшо чыла еҥлан манын: «Пеленда налме чыла йот юмо-влакым шуэн кодыза, эрныме йӱлам эртыза, вургемдам вашталтыза.
3 Ме тарванена да Вефильыш каена. Эҥгекыш логалме кечын мыйым колшо да коштмо корныштем эре пеленем улшо [да арален шогышо] Юмылан тушто мый жертвенникым ыштем».
4 Пеленышт кондыштмо йот юмо-влакым, пылышешышт сакыме кӧржыштым нуно чыла Иаковлан пуэныт. Иаков чыла тидым Сихем воктене шогышо тумо йымалан урен коден. [Тачысе кече мартеат нуно тыгак кодыныт.]



5 Вара [Сихем гыч] нуно чыланат корныш тарваненыт. Воктене улшо олалашке Юмо лӱдмашым колтен, сандене Иаковын эргышт-влакым поктен толын огытыл.
6 Тыге Иаков шкежат, пеленже улшо чыла еҥ-влакат Ханаан мландыште верланыше Лузыш, але вес семынже Вефильыш, толын лектыныт.
7 Тушан Иаков жертвенникым ыштен да тиде верым Эль-Вефиль*а манын лӱмден. [Исав] изаж деч шылын куржмыж годым тиде верыште тудлан Юмо кончен улмаш.
8 Вара Девора, Ревеккам изинекак ончен куштышо ӱдырамаш, колен. Тудым Вефиль деч ӱлнырак тумо йымалан тоеныт. Иаков тумым «шортмаш тумо» манын лӱмден.



9 Иаковын Месопотамий гыч пӧртылмекыже, Юмо тудлан адакат [Лузышто] кончен да тудым суапландарен.
10 Юмо тудлан манын: «Тыйын лӱмет Иаков, но тетла тыйым Иаков манын лӱмдаш огыт тӱҥал, тыйын лӱмет Израиль лиеш». Тыге Юмо тудлан Израиль лӱмым пуэн.
11 Юмо тудлан эше тыге каласен: «Мый Чылакертше Юмо улам. Тӱлаҥ, шукем. Тый дечет шуко калык шочеш, тукымет гыч кугыжа-влак лектыт.
12 Авраам ден Исааклан пуымо мландем Мый тыланет пуэм, тый дечет вара ты мландым тукымет-влакланат кодем».



13 Тидын деч вара Юмо тушеч каен.



14 Юмын тудлан кутырымо вереш Иаков шарныктышым, кӱ шарныктышым, шогалтен. Тудын ӱмбак йошкар аракам, олив ӱйым опталын.
15 Юмын тудын дене кутырымо вержым Иаков Вефиль манын лӱмден.



16 Вара нуно Вефиль гыч каеныт. [Шке омашыж-влакым тудо Гадер башне вес могыреш шогалтен.] Ефрафа марте икмыняр уштыш кодын улмаш – Рахиль азам ышташ тӱҥалын. Аза йӧсын шочын.
17 Азам ыштен йӧсланымыж годым павышка тудлан ойлен: «Ит лӱд, тыйын эрге аза шочын».
18 Рахиль колаш тӱҥалын, чонжо лекме годым эргыжлан Бенони лӱмым пуэн коден. Но ачаже тудым Вениамин манын лӱмден.*б
19 Рахиль колен. Тудым Ефрафаш – вес семынже Вифлеемыш – кайыме корно ӱмбалан тоеныт.
20 Шӱгарже ӱмбалан Иаков шарныктыш кӱм шогалтен. Рахильын шӱгарӱмбал шарныктышыже кызыт мартеат шога.



21 Вара Израиль умбаке каен, Гадер башне вес могыреш омашыж-влакым шогалтен.
22 Израильын ты элыште улмыж годым Рувим эргыже каен да [Иаков] ачажын Валла кулватыж дене мален лектын. Тидым Израиль пален налын [да шыдешкен].


 А эргыже Иаковын латкокыт улмаш.
23 Лия деч шочшо эргыж-влак: Иаковын Рувим кугэргыже, тудын почеш Симеон, вара Левий, Иуда, Иссахар да Завулон.
24 Рахиль деч шочшо эргыж-влак: Иосиф ден Вениамин.
25 Рахильын Валла тарзе ӱдырамашыж деч шочшо эргыж-влак: Дан ден Неффалим.
26 Лиян Зелфа тарзе ӱдырамашыж деч шочшо эргыж-влак: Гад ден Асир. Иаковын чыла нине эргыж-влак Месопотамийыште шочыныт.



27 Тыге Иаков Исаак ачаж деке, [тудыжо эше илыше лийын, Ханаан мландыште улшо] Мамрешке, Кириаф-Арбашке – вес семынже Хевронышко – толын лектын. Туштак ожно Авраам ден Исаак иленыт.



28 Исаак шӱдӧ кандашле ийым илен.
29 Вара Исаакын чонжо лектын, да тудо колен. Чот шоҥгемше, кужу да тӱвыргӧ ӱмырым илыше, тудо шке ача-кочаж-влак деке каен. Тудым Исав ден Иаков эргыж-влак тоеныт.





*а 35:7 «Эль-Вефиль» лӱм еврей йылмыште ’Вефильын Юмыжо’ манмым ончыкта.

*б 35:18 «Бенони» лӱм еврей йылмыште ’йӧсланымашын эргыже’ манмым, а «Вениамин» лӱм ’пиалын эргыже’ манмым ончыкта.

Исавын тукымжо, Едом ден Сеирын кугуракышт да кугыжашт-влак.

1 Исавын, тудым эше Едом маныныт, тукымжо тыгай лийын.
2 Исав ханаан ӱдыр-влакым марлан налын: тиде – хеттей Елонын Ада ӱдыржӧ да евей Цивеонын Ана эргыжын Оливема ӱдыржӧ.
3 Тыгак Васемафам – Измаилын ӱдыржым, Наваиофын шӱжаржым – марлан налын.
4 Ада Исавлан Елифазым ыштен, Васемафа Рагуилым ыштен.
5 Оливема Иеусым, Иегломым да Корейым ыштен. Нуно чыланат Исавын Ханаан мландыште шочшо эргышт улыт.



6 Исав шке ватыже, эргыже, ӱдыржӧ-влакым да суртысо чыла еҥжым, кӱтӱжӧ-влакым, уло вольыкшым, Ханаан мландыште ыштен налме уло погыжым погалтен да шке Иаков шольыжо деч вес мландыш кораҥ каен.
7 Вет Иаков ден Исавын погышт моткоч шуко лийын, сандене пырля илен кертын огытыл. Вольыкышт шуко улмылан кӧра кӱтымӧ верышт шагал лийын.
8 Тыге Исав, вес семынже Едом, Сеир курыкеш верланен.



9 Теве Исавын, Сеир курыкысо идумей-влакын ачаштын, тукымжо.
10 Исавын эргыже-влак тыгай лӱман лийыныт: Елифаз – Исавын Ада ватыжын эргыже, Рагуил – Исавын Васемафа ватыжын эргыже.
11 Елифазын эргыже-влак: Феман, Омар, Цефо, Гафам да Кеназ.
12 Елифазын, Исавын эргыжын, Фамна лӱман кулватыже лийын. Тудо Елифазлан Амаликым ыштен. Тиде Исавын Ада ватыж деч шочшо эргыж-влак лийыныт.
13 Теве Рагуилын эргыже-влак: Нахаф ден Зерах, Шамма ден Миза. Нуно Исавын да Васемафа ватыжын уныкашт улыт.
14 А нинышт: Иеус, Иеглом, Корей – тиде Оливеман Исавлан ыштыме эргыж-влак. Оливемаже – Цивеонын Ана эргыжын ӱдыржӧ, Исавын ватыже.



15 Теве Исавын тукымвожшо. Исавын Елифаз кугэргыжын тукымжо: Феман урлык, Омар урлык, Цефо урлык, Кеназ урлык,
16 Корей урлык, Гафам урлык, Амалик урлык. Едом мландыште нуно Елифазын урлыкшо-влак лийыныт. Тиде – Адан тукымжо.



17 Тиде Исавын Рагуил эргыжын тукымжо: Нахаф урлык, Зерах урлык, Шамма урлык, Миза урлык. Тиде – Рагуилын Едом мландыште илыше урлыкшо-влак, Исавын Васемафа ватыжын тукымжо.



18 Теве Исавын Оливема ватыжын тукымжо: Иеус урлык, Иеглом урлык, Корей урлык. Тиде – Анан Оливема ӱдыржын, Исавын ватыжын, урлыкышт улыт.
19 Теве Исавын тукымжо, теве тудын тукымжын урлыкышт. Тиде – Едом.



20 Теве нунын деч ончыч тиде мландыште илыше хоррей Сеирын эргыже-влак: Лотан, Шовал, Цивеон, Ана,
21 Дишон, Эцер да Дишан. Нине – Едом мландыште хоррей калыкын, Сеир тукымын, урлыкышт.
22 Лотанын эргыж-влак Хори ден Геман лийыныт. Лотанын шӱжарже – Фамна.
23 Шовалын эргыже-влак: Алван, Манахаф, Эвал, Шефо да Онам.
24 Айа ден Ана – Цивеонын эргыже-влак. Тиде тудо Ана, кудо ир мландыште Цивеон ачажын осёлжо-влакым кӱтымыж годым шокшо вӱдым муын.
25 Анан йочаже-влак: Дишон ден Оливема ӱдыржӧ.
26 Дишонын эргыже-влак: Хемдан, Эшбан, Ифран да Херан.
27 Эцерын эргыже-влак: Билган, Зааван, [Укам] да Акан.
28 Дишанын эргыже-влак: Уц ден Аран.



29 Тиде хоррей тукымын урлыкышт: Лотан урлык, Шовал урлык, Цивеон урлык, Ана урлык,
30 Дишон урлык, Эцер урлык, Дишан урлык. Теве Сеир мландыште илыше хоррей тукымын урлыкшо-влакын лӱмышт.



31 Кунам Израиль калыкын эше кугыжаже лийын огыл, Едом мландым тыгай кугыжа-влак вуйлатеныт:
32 Едомышто ондак Бела кугыжа, Веорын эргыже, лийын, тудын олажын лӱмжӧ Дингава.
33 Бела колымо деч вара Иовав, Восора гыч Зерахын эргыже, кугыжа лийын.
34 Иовав колымеке, кугыжалан Феман тукымын мландыж гыч Хушам шогалын.
35 Хушам колымеке, кугыжалан Бедадын Гадад эргыже шогалын. Тудо Моав тӧрверыште мадиан-влакым сеҥен. Тудын олажын лӱмжӧ Авив улмаш.
36 Гадад колымеке, кугыжалан Масрека гыч Самла шогалын.
37 Самла уке лиймеке, кугыжалан эҥер воктенысе Реховоф гыч Саул шогалын.
38 Саул колымеке, кугыжалан Баал-Ханан, Ахбор эрге, шогалын.
39 Ахбор эрге Баал-Ханан колымеке, кугыжалан [Варадын эргыже] Гадар шогалын, олажын лӱмжӧ Пау улмаш. Гадарын ватыже – Мегетавеель. Тудыжо Матредан ӱдыржӧ, Мезагавын уныкаже лийын.



40 Теве Исав тукымын урлыкшо-влакын лӱмышт, тукым шот дене, илыме вер шот дене, лӱмышт дене, [калыкышт дене]: Фимна урлык, Алва урлык, Иетеф урлык,
41 Оливема урлык, Эла урлык, Пинон урлык,
42 Кеназ урлык, Феман урлык, Мивцар урлык,
43 Магдиил урлык, Ирам урлык. Теве Едом тукымын урлыкшо-влакын да нунын мландысе илемыштын лӱмышт. Тиде – Исав, идумей тукымын ачаже.

1 Израильын Иосифым йӧратымыже. Иосифын чапле вургемже. 5 Тудын омыжо. 12 Изаже-влак тудым вынемыш шуат да кул дене торгайыше-влаклан ужалат. 29 Иаковын Иосиф верч ойгыжо.

1 Иаков [Исаак] ачажын ӧрдыжъеҥ семын илыме Ханаан мландыште илен.
2 Теве Иаковын да тукымжын илышышт.


 Латшым ияш самырык Иосиф изаже-влак дене – ачажын Валла ден Зелфа ватыже-влакын эргышт дене – пырля [ачажын] шорык кӱтӱжым кӱтен. Иосиф изаж-влак нерген [Израиль] ачашт деке уда шомакым кондеден.
3 Иосиф Израильын шоҥгемме велеш шочшо эргыже лийын, сандене ачаже тудым моло эргышт деч утларак йӧратен, садланак тудлан тӱрлӧ тӱсан чапле вургемым ыштен пуэн.
4 Ачаштын тудым моло деч утларак йӧратымыжым изашт-влак ужыныт, да нунын Иосиф деке ужмышудымаш шочын. Изаж-влак тудын дене порын мутланен кертын огытыл.



5 Икана Иосиф омым ужын да мом ужмыжым изаже-влаклан каласкален, да тудын деке ужмышудымаш нуным эшеат утларак авалтен.
6 Тудо манын: «Колыштса, мом мый омо дене ужынам:
7 пуйто ме пасу покшелне кылтам пидына. Кенета мыйын кылтам кынел шогале. Вара тендан кылтада-влак мыйын кылтам йыр кынел шогальыч да вуйыштым тудлан савалтышт».
8 Изашт-влак Иосифлан маныныт: «Але вара тый мемнан кугыжана лият? Але тый мемнан дене озаланаш тӱҥалат?» Омым ужмыжлан да тыге каласымыжлан изашт-влак Иосифым эшеат чот ужмышудымын ончаш тӱҥалыныт.



9 Иосифлан эше вес омо кончен, тудымат [ачаж ден] изаж-влаклан каласкален: «Мый адак ик омым ужынам. Пуйто кече, тылзе да латик шӱдыр мыланем вуйым сават».
10 Кунам Иосиф омыжым ачаж ден изаж-влаклан каласкален, ачаже тудым шылтален налын: «Могай тиде тылат омо кончен? Вара мыят, аватат, изат-влакат тый декет толына да вуйнам мланде марте савена мо?»
11 Изашт-влак Иосифлан шыдешкеныт, а ачаже тудын каласымыжым ушышкыжо пыштен.



12 Икана изаже-влак Сихемыш ачаштын шорык кӱтӱжым кӱташ каеныт.
13 Израиль Иосифлан тыге манын: «Изат-влак Сихемыште кӱтӱм кӱтат. Кай нунын деке, ончал тол». Иосифше манын: «Йӧра».
14 Израиль тудлан каласен: «Пален нал, изат-влак таза улыт мо, кӱтӱ кузерак? Вара мылам каласет». Тыге манын, эргыжым Хеврон лапвер гыч колтен. Иосиф Сихемыш толын лектын.



15 Кычал коштмыж годым тудым ик еҥ вашлийын да «мом тыште кычалат» манын йодын.
16 Иосиф каласен: «Мый изам-влакым кычалам. Каласе, кушто нуно кӱтӱм кӱтат?»
17 Тудо еҥже манын: «Нуно тышеч каеныт. Дофаныш каена манмыштым колынам ыле». Иосиф изашт почеш каен да нуным Дофаныште муын.
18 Изашт-влак Иосифын толмыжым мӱндырчынак ужыныт да нунын дек лишем шумыж деч ончычак тудым кузе пуштмо нерген шонкалаш тӱҥалыныт.
19 Икте-весыштлан каласеныт: «Теве омым ужшет толеш.
20 Айста тудым ынде пуштына да иктаж-могай вынемыш кудалтена. А вара янлык кочкын манын каласена. Тунам ужына, мо лектеш тудын омыж гыч».



21 Тидым Рувим колын да манын: «Тудым она пушт». Тыге манмыж дене Иосифым изаштын кидышт деч утарен.
22 Рувим тыге ойлен: «Вӱрым ида йоктаре. Иосифым ир мландысе вынемыш кудалтыза, киддам ӱмбакше ида нӧлтал». Тыге Рувим Иосифым нунын кидышт деч утараш да ачаж деке пӧртылташ шонен ойлен.



23 Иосифын толын шумекше, изаже-влак ӱмбачше тӱрлӧ тӱсан чапле вургемжым кудаш налыныт,
24 тудым пӱтырен кучен, вынемыш кудалтеныт. Вынемже пуста улмаш, вӱд тушто лийын огыл.



25 Вара изашт-влак кочкаш шинчыныт. Вуйыштым нӧлталыныт да умбалне измаил тукымын Галаад гыч толшо ӱштыганжым*а ужыныт. Нунын верблюдышт-влакын тупыштышт тамле пушан стиракс киш, бальзам да ладын лийын. Тидым Египетыш наҥгаят улмаш.
26 Иуда иза-шольыж-влаклан каласен: «Мыланна шольынам пуштмо да вӱржым шылтыме дене могай пайда лиеш?
27 Айста тудым измаил тукым калыклан ужалена. Киднат яндар кодеш, тудо вет мемнан шольына, ме ик вӱр улына». Тудын дене молыштат келшеныт.
28 Вара Мадиам купеч-влакын ты вершӧр гоч эртен кайымышт годым изак-шоляк-влак Иосифым вынем гыч луктыныт да тиде измаил тукым еҥ-влаклан коло ший оксалан ужаленыт. Нунышт Иосифым Египетыш наҥгаеныт.



29 Рувим угыч вынем деке толын да ончалын – Иосиф тушто уке. Тудо шке вургемжым кушкедын,
30 вара шольыж-влак деке пӧртылын да манын: «Шольына уке, а мый, мыйже ынде куш пурем?»
31 А изак-шоляк-влак Иосифын вургемжым налыныт, казатагам шӱшкылыныт, вӱржӧ дене Иосифын вургемжым амыртеныт.
32 Вара тӱрлӧ тӱсан ты вургемым ачашт деке конденыт да каласеныт: «Ме теве тидым муынна. Ончал, тиде вургем тыйын эргычынак огыл?»
33 Ачашт Иосифын вургемжым пален да кычкырал колтен: «Тиде эргымын вургемже! Тудым янлык кочкын, чынак, Иосифым янлык кӱрышт пытарен!»
34 Иаков шке вургемжым кушкедын, кыдалешыже чоштыра вургемым сакен, эргыж верч шуко жап ойгырен.
35 Ачаштым лыпландараш манын, тудын чыла эргыж ден ӱдыржӧ-влак погыненыт. Но Иаковын лыпланымыже шуын огыл, тудо тыге ойлен: «Вес тӱняшке эргым деке ойгем дене пырляк каем». Тунар чот тудо эргыж верч ойгырен.



36 А мадиан-влак Египетыште Иосифым ужаленыт. Тудым Потифар – фараонын тӧраже, капорол-влакын*б кугуракышт – налын.





*а 37:25 Ӱштыган – караван.

*б 37:36 Капорол – телохранитель.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 38



1 Иудан эргыже-влак. 6 Фамарь шешкыже. 27 Фамарьын Фарес ден Зерах эргыж-влак шочыт.

1 Тудо жапыште Иуда иза-шольыж-влакым коден каен да Одоллам гыч улшо Хира лӱман еҥ воктене илаш тӱҥалын.
2 Иуда тушто Шуа лӱман хананей еҥын ӱдыржым вашлийын. Иуда тудым марлан налын да туддене мален.
3 Тудыжо мӱшкыраҥын да эргым ыштен, тудлан Ир лӱмым пуэн.
4 Адак мӱшкыраҥын да эргым ыштен, тудлан Онан лӱмым пуэн.
5 Вара эше [кумшо] эргым ыштен да Шела лӱмым пуэн. Ты эргыже шочмо годым Иуда Хезивыште лийын.
6 Иуда шке Ир кугэргыжлан ӱдырым налын пуэн, тудын лӱмжӧ Фамарь лийын.
7 Ир, Иудан кугэргыже, Господьлан йӧрен огыл, садлан Господь тудын чонжым налын.
8 Тиддеч вара Иуда Онан эргыжлан каласен: «Изатын ватыжым марлан нал да, тудын дене мален, изатын тукымжым шуйо».*а
9 Онан пален: шочшаш тукым тудын лийшаш огыл, сандене изажын ватыже дене малымыж годым, тудын тукымжым шуяш огыл манын, нӧшмыжым мландыш йоктарен.
10 Господь ончылно тыгай паша осал лийын, садлан Господь тудынат чонжым налын.
11 [Кок эргыже колымеке,] Иуда Фамарь шешкыжлан тыге каласен: «Шела эргым кушкын шумешке, тулык вате семын ачатын суртыштыжо иле». «Изаже-влак семын тудат колен ынже колто», – тудо [шке семынже] каласен. Фамарь каен да ачажын суртыштыжо илаш тӱҥалын.



12 Ятыр жап эртымеке, Иудан ватыже, Шуан ӱдыржӧ, колен. Ойганыме жап эртымеке, Иуда Одоллам гыч Хира лӱман йолташыже дене пырля Фимнаш шорыкшо-влакым тӱредше-влак деке каен.
13 Тидым Фамарьлан шижтареныт, «ачалийшет Фимнаш шорык тӱредаш кая» маныныт.
14 Фамарь ӱмбачше тулык вате вургемжым кудашын, шӱргыжым петырен да капшым леведын, Фимнаш кайыше корнышто верланыше Енаим капка воктек лектын шинчын. Тудо пален: Шела ынде кушкын шуын гынат, Фамарьым тудлан марлан налын огытыл.



15 Иуда Фамарьым ужын да яжар ӱдырамашлан шотлен, вет тудыжо шӱргыжым петырен улмаш. [Да тудым пален огыл.]
16 Иуда корныжым тудын деке савыралын да «мый тый декет пурем» манын. Тудын шешкыже улмым пален огыл. А ӱдырамаш йодын: «Мый декем пурет гын, мом мыланем пуэт?»
17 Иуда вашештен: «Мый кӱтӱэм гыч тылат казапачам колтем». Но Фамарь манын: «А колтымешкет олмешыже иктаж-мом пуэн кодет мо?»
18 Иуда йодын: «А мо тылат кӱлеш?» Ӱдырамаш манын: «Кодо печать тамгатым, тудым сакыме кандырам да кидыштет улшо пондетым». Ӱдырамашын мом йодмыжым Иуда чыла пуэн да тудын дене мален. Фамарь Иуда деч мӱшкыраҥын.
19 Вара ӱдырамаш кынелын да каен, шӱргӧ петыртышыжым кораҥден да адак тулык вате вургемжым чиен шогалын.



20 А Иуда, мо пуымыжым мӧҥгеш налаш манын, казапачажым ӱдырамашлан Одолламыште шочшо йолташыж дене колтен. Но тудыжо ӱдырамашым муын огыл.
21 Сандене верысе-влак деч тыге йодын: «Енаимыште корно воктене шинчыше яжар ӱдырамаш кушто?» Нунышт «тыште нимогай яжар ӱдырамашат лийын огыл» манын каласеныт.
22 Йолташыже Иуда деке мӧҥгеш пӧртылын да манын: «Мый тудым шым му. Адакшым тусо-влак тыште нимогай яжар ӱдырамашат лийын огыл маныт».
23 Иудаже манын: «Мо налмыже тек тудын денак лиеш, мемнам еҥ-влак гына воштылаш ынышт тӱҥал ыле. Мый вет теве тиде казапачам колтенам ыле, но тый тудым муын отыл».



24 Кум тылзе наре эртымеке, Иудалан каласеныт: «Тыйын Фамарь шешкыч яжарланен, теве мӱшкыраҥынат шуктен». Иудаже манын: «Тудым лукса да йӱлалтыза».
25 Йӱлалташ вӱден наҥгайыме годым Фамарь ачалийшыжлан тыге каласаш колтен: «Мый тиде арвер-влакын озаже деч мӱшкыран лийынам». Да каласен: «Пален нал, кӧн тиде печать тамгаже, тудым сакыме кандыраже да пондыжо».
26 Иуда арверже-влакым пален да манын: «Мый огыл, а тудо чыныш лектын. Мый вет тудым Шела эргымлан пуэн омыл». Да тетла тудын дене мален огыл.



27 Аза ышташ тӱҥалме годым пале лийын: тудын мӱшкырыштыжӧ – йыгыр аза.
28 Азам ышташ тӱҥалме годым [иктыжын] кидше койылалтен. Павышка «тидыже ончыч лектын» манын да кидышкыже йошкар шӱртым кылден.
29 Но аза кидшым мӧҥгеш налын, да тудын вес йыгыр пелашыже лектын. Павышка каласен: «Кузе тый сеҥен лектынатше?!» Азалан Фарес*б лӱмым пуэныт.
30 Вара кидыштыже йошкар шӱртым кылдыман вес йыгыр пелашыже лектын. Тудлан Зерах лӱмым пуэныт.





*а 38:8 Моисейын законжо почеш йочадыме тулык ӱдырамашым колышо марийжын изаже але шольыжо марлан налшаш улмаш. Ончо: Зак.уш 25:5-6.

*б 38:29 «Фарес» лӱм еврей йылмысе ’кӱрыштмаш’ мут дене ик семынрак йоҥга.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 39



1 Иосиф Потифарын суртыштыжо. 2 Озаватын шояклымыже почеш тудым петырен шындат. 21 Иосиф казамат вуйлатышын кумылжым савыра.

1 Иосифым Египетыш наҥгаеныт. Тудым тушко кондышо измаил тукым еҥ-влак деч фараонын тӧраже, капорол-влакын кугуракышт египтян Потифар налын.
2 Господь Иосиф пелен лийын, садлан тудын пашажат ушнен толын. Тудо египтян озажын суртыштыжо илен.
3 Озаже ужын: Господь эре Иосиф пелен, мом гына тудо ышташ ок пиж, чылаштыжат тудлан Господь полша.
4 Иосиф озажын кумылжым сулен, тудлан пашам ыштен илен. Озаже тудым шке суртшым виктараш шогалтен, уло погыжым тудын кидышкыже пуэн.



5 Сурт-печыж ден уло погыжым виктараш шогалтыме деч вара Иосифлан кӧра Господь египтянын суртшым суапландарен. Тыгак тудын пӧртыштыжӧ, пасуштыжо мо лийын – Господь чыла суапландарен.
6 А оза, можо лийын – чылажымат Иосифлан кучыктен пуэн да кочмо деч моло нерген тургыжланен огыл.


 А Иосиф капкылже денат, чурийже денат мотор лийын.
7 Сандене озан ватыже Иосиф ӱмбак шинчам пыштен, шкеж деке малаш ӱжын.
8 Но Иосиф тидын дене келшен огыл, озажын ватыжлан манын: «Тыште улмем дене мыйын озам шке суртыштыжо нимогай пашамат огеш пале. Можо тудын уло, чылажымат мылам ӱшанен пуэн.
9 Мый дечем кугурак айдеме тиде пӧртыштӧ уке. Озам мылам тый дечет молым нимомат чарен огыл, вет тыйже тудын ватыже улат. Кузе вара мый тыгай осал пашам ыштем да Юмо ончылно сулыкыш пурем?»
10 Озавате кажне кечын Иосифым шке декше савыраш тӧчен, но Иосиф тудым колыштын огыл, тудын дене пырля лияш да малаш келшен огыл.



11 Икана Иосиф сомыл дене пӧртыш пурен, тиде жапыште тушто мӧҥгысӧ кокла гыч нигӧ лийын огыл.
12 Озавате тудым вургемже гыч руалтен кучен да пеленже возаш шӱден. Иосиф вургемжым озаватын кидешыже коден да лектын куржын.
13 Озавате, кидыштыже Иосифын вургем кодмым да Иосифын куржын лекмыжым ужынат,
14 мӧҥгысӧ-влакым кычкырал конден да нунылан тыге каласен: «Ончыза, мемнам мыскылашлан марием еврейым конден. Тудо мый декем малаш толын ыле, но мый кугу йӱкын кычкырышым.
15 Кычкырлаш тӱҥалмем колын, вургемжымат мый денем коден, лектын куржо».



16 Озавате Иосифын вургемжым тудын озажын мӧҥгыш толмешкыже шкеж дене коден.
17 Толмекше, тудланат тыгак каласкален: «Тыйын кондымо еврей кулет, мыскылаш шонен, мый декем толын [да ”тый денет пырля возам” манын ойлен].
18 Но кычкыраш тӱҥалмем [колмекше], вургемжым мый денем кудалтен коден, лектын куржын».
19 Ватыжын «тыйын кулет мый денем тыге ыштен» манмым колмеке, оза чот шыдешкен,
20 Иосифым кучен да казаматыш петырен шынден. Туштыжо кугыжан петырыме еҥже-влак шинченыт. Тыге Иосиф казаматыш логалын.



21 Но Господь Иосиф пелен лийын, тудлан шке порылыкшым ончыктен, казамат озам тудын деке поро кумыланым ыштен.
22 Казамат оза тыште шинчыше чыла еҥ кокла гыч Иосифым эн тӱҥлан шогалтен. Тудо тушто чыла пашам виктарен шоген.
23 Казамат оза Иосифын кузе-мом ыштымыжым терген огыл, вет Господь Иосиф дене пырля лийын. Мом гына Иосиф ыштен огыл, Господь тудлан эре полшен шоген.

Иосиф казаматыште фараонын аракатемкалышыже ден киндыпыштышыжын омыштым умылтара.

1 Тиддеч вара Египет кугыжан аракатемкалышыже ден киндыпыштышыже шке кугыжашт ончылно титакыш пуреныт.
2 Фараон шке кок тӧражлан, тӱҥ аракатемкалышыжлан да тӱҥ киндыпыштышыжлан, пеш чот шыдешкен
3 да нуным капорол озан пӧртыштыжӧ улшо казаматыш петырен шындаш кӱштен. Туштак Иосифат шинчен.
4 Нуным ончаш капорол оза Иосифым шогалтен. Иосиф нунылан полшен шоген. Тыге нуно петырымаште икмыняр жап шинченыт.



5 Египет кугыжан казаматыш петырыме аракатемкалышыж ден киндыпыштышыжлан икана омо кончен. Коктын кок тӱрлӧ омым ик йӱдымак ужыныт. Когыньыштынат омышт тыглай огыл, умылтарымашым йодшо лийыныт.
6 Эрдене Иосиф толын да ужын: нуно моткоч азапланыше улыт.
7 Сандене Иосиф тудын дене пырля озан пӧртыштыжӧ петырымаште шинчыше фараонын тӧраж-влак деч «молан таче шӱлыкан улыда» манын йодын.
8 Нунышт тудлан маныныт: «Ме омым ужынна, а умылтарен моштышо уке». Иосиф нунылан каласен: «Умылтарымаш – Юмо деч. Каласкалыза омыдам».



9 Ончыч Иосифлан шке омыжым тӱҥ аракатемкалыше каласкален: «Мылам омеш теве мо кончен, – манын тудо. – Ончылнем виноград вондер.
10 Вондерыште кум укш. Тудо нерешташ тӱҥале, пеледыш шарлыш, саска чумыргыш да кӱын шуо.
11 Мыйын кидыштем фараонын коркаже. Мый виноградым нальым, фараонын коркашкыже пунчальым да коркажым фараонлан кучыктышым».
12 Иосиф аракатемкалышылан тыге каласен: «Теве ометлан умылтарымаш: кум укш – тиде кум кече.
13 Кум кече гыч фараон тыйын чапетым нӧлталеш, тыйым тошто верышкетак пӧртылта, ондак аракатемкалыше лиймет семынак фараонын коркажым кидышкыже кучыкташ тӱҥалат.
14 Илышет тӧрланымеке, мыйымат шарналте да мыланемат порым ыште: фараонлан мыйын нерген каласе да тиде пӧрт гыч лекташ полшо.
15 Мыйым еврей мланде гыч шолышт конденыт. Тыштат мый нимо осалым ыштен омыл. Казаматыш мыйым амал деч посна петырен шынденыт».



16 Иосифын омым сайын умылтарен моштымыжым ужын, тӱҥ киндыпыштышат каласен: «Мыламат омо кончен: пуйто мыйын вуйыштем кум комдо шинча.
17 Эн кӱшыл комдыштыжо – фараонлан кӱэштме тӱрлӧ кинде. Вуйыштем шинчыше ты комдо гыч киндым [кавасе] кайык-влак чӱҥгеныт».
18 Иосиф каласен: «Ометлан тыгай умылтарымаш: кум комдо – тиде кум кече,
19 кум кече гыч фараон, вуетым руалын, тыйымат нӧлталеш: тый пушеҥгеш сакыме лият, кайык-влак капетым чӱҥгаш тӱҥалыт».



20 Кумышешынже фараонын шочмо кечыже лийын. Ты кечын тудо чыла тарзыже-влаклан пайремым эртарен. Фараон тӱҥ аракатемкалыше ден тӱҥ киндыпыштышыж нергенат шарналтен.
21 Тӱҥ аракатемкалышым тошто верышкыжак пӧртылтен, да тудыжо адакат фараонын кидышкыже коркам кучыктен.
22 А тӱҥ киндыпыштышым [пушеҥгеш] сакен. Чылажат Иосифын ойлымыж семынак лийын.
23 Но тӱҥ аракатемкалыше Иосифым шарналтен огыл, тудын нерген монден.

1 Ушкал-влак да шурно парча-влак нерген фараонын омыжо. 9 Иосифым казамат гыч луктыт, да тудо омо-влакым умылтара. 37 Иосиф фараон деч вара Египетыште икымше еҥ лиеш. Фараон Иосифлан ӱдырым налын пуа. Шурным шочыктышо шым ий. Манассий ден Ефремын шочмышт. 53 Шым шужымо ий.

1 Кок ий эртымеке, фараон омым ужын: пуйто тудо Нил эҥер серыште шога.
2 Теве ӧрдышӧ чапле шым ушкал эҥер гыч лектын да омыж коклаште кочкын кошташ тӱҥалын.
3 Вара нунын почеш эҥер гычак сындыме, каҥга вес шым ушкал лектын. Нуно ончыч лекше ушкал-влак воктек эҥер серыш миен шогалыныт.
4 Нине сындыме, каҥга ушкал-влак ӧрдышӧ чапле шым ушкалым кочкыныт. Тунам фараон помыжалтын.
5 Тудо уэш мален колтен да вес омым ужын: ик вургышто тӱвыргӧ сай шым шурно парча кушкын шогалын.
6 Нунын деч вара начар, эрвел мардеж дене кошкен пытыше вес шым парча кушкын шогалын.
7 Начар шурно парча-влак тӱвыргӧ-лӧза шым шурно парчам нелыныт. Фараон помыжалт каен да умылен: тиде омо.



8 Эрдене тудын чонжылан каньысыр лийын. Тудо Египетысе чыла юзо ден мунло еҥ-влакым ӱжын кондыктен да нунылан шке омыжым каласкален. Но фараонын омыжым нигӧат умылтарен моштен огыл.
9 Тунам тӱҥ аракатемкалыше фараонлан каласен: «Мый кызыт тошто сулыкем шарналтышым.
10 Фараон, шке тарзыж-влаклан шыдешкенат, мыйым да киндыпыштышым капорол тӧран пӧртыштыжӧ улшо казаматышке шынден ыле.
11 Тунам ме коктынат ик йӱдымак омым ужынна. Мыят, тудат. Омына тыглай огыл, умылтарымашым йодшо улыт ыле.
12 Мемнан дене пырля туштак самырык еврей, капорол тӧран кулжо, ыле. Ме тудлан шке омынам каласкалышна. Тудо омо-влакын мом ончыктымыштым умылтарыш.
13 Кузе каласыш, тугак лие: мыйым шке верышкем пӧртылтышт, а киндыпыштышым сакышт».



14 Фараон Иосифым ӱжаш колтен. Тудым содор гына казамат гыч луктыныт. Тудо ӱпшым тӱредын, пондашыжым нӱжын, вургемым вашталтен чиен да фараон деке толын.
15 Фараон Иосифлан каласен: «Мыланем омо кончен, но тудым нигӧат умылтарен моштен огыл. А тыйын нергенет мылам ойленыт: омым колмеке, тый умылтарен моштет».
16 Иосиф фараонлан вашештен: «Тиде мый огыл, а Юмо фараонлан сай вашмутым пуа».



17 Фараон Иосифлан каласен: «Мылам омо кончен: пуйто мый Нил эҥер серыште шогем.
18 Эҥер гыч ӧрдышӧ чапле шым ушкал лекте да омыж коклаште кочкын кошташ тӱҥале.
19 Теве нунын деч вара какши, пеш сындыме да пеш каҥга вес шым ушкал лекте. Мый пӱтынь Египет мландыште нунын гай начарым ужын омыл.
20 Какши, каҥга ушкал-влак ончыч лекше шым ӧрдышӧ ушкалым кочкыч.
21 Ӧрдышӧ-влак нунын мӱшкырешышт лийыч, но тӱжвач ончымаште нуно ончычсо гаяк каҥга кодыч. А мый помыжалтым.
22 Вара мылам эше омо кончен: пуйто ик вургыштак сай туто шым шурно парча кушкын шогале.
23 Тидын деч вара эрвел мардеж дене кошкен пытыше вичкыж да начар шым шурно парча кушкын шогале.
24 Начар шурно парча сай шым шурно парчам нельыч. Тиде кок омым мый мунло еҥ-влаклан каласкаленам, но мыланем нигӧат умылтарен моштен огыл».



25 Иосиф фараонлан тыге каласен: «Фараонын омыжо-влак икте нергенак: Юмо мом ыштынеже, тудым фараонлан шижтарен.
26 Омо-влак иктымак ончыктат. Шым сай ушкал – тиде шым ий, да шым сай шурно парча – тиде шым ий.
27 А нунын деч вара лекше шым каҥга да какши ушкал – тиде шым ий, да шым начар да эрвел мардеж дене кошкен пытыше шурно парча – тиде шым шужен ий.
28 Садлан мый фараонлан каласышым: мом Юмо ыштышаш, тудымак фараонлан почын пуэн.
29 Шым ий жапыште пӱтынь Египет мландыште чылажат утымешке лиеш.
30 Но вара шым шужен ий толеш, а ончычсо ийлаште Египет мландыште чылажат утымеш лийме мондалтеш. Мландым шужымаш пытара.
31 Толшаш шужымо жаплан кӧра, а тудыжо мланде мучко пеш неле лиеш, ончычсо улан илышын палыжат ок код.
32 А омын фараонлан кок гана кончымыжо Юмын чынжымак тыге ышташ шонымыж да тудым вашке шуктымыж нерген ойла.



33 Ынде фараон тек мунло, кугу уш-акылан еҥым ойырен налеш да Египет мландым вуйлаташ шогалта.
34 Да эше шым поян ий жапыште Египет мландыште шурно лектыш гыч визымше ужашыжым поген аралаш манын, фараон тек вуйлатыше-влакым шогалташ кӱшта.
35 Тек нине вуйлатыше-влак тиде сай ийлаште фараон лӱм дене олалаште шурным погат да шапашлен аралат.
36 Шужымо ийлаште калык ынже пыте манын, тиде погымо кинде Египет мландыш толшаш шым шужен ийлан шапаш лиеш».



37 Тиде ой фараонлан да тудын полышкалышыж-влаклан келшен.
38 Фараон нунылан каласен: «Вес тыгай еҥым, Юмо шӱлышаным, муын кертына мо?»
39 Вара фараон Иосифлан каласен: «Чыла тидым Юмо тылат почын пуэн гын, тый гает кугу уш-акылан да мунло еҥ уке.
40 Тый мыйын полатыштем тӱҥ тӧра лият, тыйын мутетым пӱтынь калыкем колышташ тӱҥалеш. Кугыжа улмем дене веле мый тый дечет кугурак лиям».
41 Фараон Иосифлан эше каласен: «Мый тыйым уло Египет мландын вуйлатышыжлан шогалтем».
42 Вара фараон парняж гыч печатян шергашыжым кудашын да Иосифын парняшкыже чиктен, чапле йытын вургемым чияш пуэн, шӱйышкыжӧ шӧртньӧ шинчырым сакен.
43 Фараон Иосифым шкенжын кокымшо орвашкыже шынден кондышташ да тудын кайымыж годым «Вуйдам савыза!» манын увертараш кӱштен, да тудым уло Египет мландын вуйлатышыжлан шогалтен.
44 Фараон Иосифлан каласен: «Мый фараон улам, но тыйын каласымет деч посна пӱтынь Египет мучко нигӧ кидшымат, йолжымат ок тарвате».
45 Фараон Иосифлан вес лӱмым пуэн – Цафнаф-панеах. Да тудлан Илиополь ола*а гыч Потифер онаеҥын Асенефа ӱдыржым марлан пуэн. Вара Иосиф Египет мланде мучко коштын савырнаш лектын.



46 Фараонлан, Египетын кугыжажлан, пашам ышташ тӱҥалмыж годым Иосифлан кумло ий темын улмаш. Иосиф фараон деч каен да уло Египет мучко коштын савырнен.
47 Пеш чот шочыктышо шым ийыште мланде кажне пырче гыч кормыж шурным пуэн.
48 Египет мландыште сай шочыктышо шым ий жапыште Иосиф тӱрлӧ шурным поген да олалаште аралаш оптен. Кажне ола йыр улшо пасула гыч шурным шапашлан пыштен.
49 Тыге Иосиф шурным теҥызысе ошма наре шуко поген чумырен. Варажым погымо шурным шотлымымат чарнен, вет чылажым шотлен керташат лийын огыл.



50 Шужен ийла толмо деч ончыч Иосифын кок эргыже шочын. Нуным Илиополь оласе Потифер онаеҥын Асенефа ӱдыржӧ ыштен.
51 Иосиф кугурак эргыжлан Манассий*б лӱмым пуэн. Тудо ойлен: «Юмо мыланем чыла ойгем да ачамын суртшым мондаш полшен».
52 Изирак эргыжлан Ефрем*в лӱмым пуэн. Тудо ойлен: «Йӧсланен илыме мландыште Юмо мыйым шочшаным ыштен».



53 Египет мландыште шурным чот шочыктышо шым ий эртен каен.
54 Вара, Иосифын каласымыж семынак, шым шужен ий толын шуын. Чыла мландыште шужымаш тӱҥалын. А Египетыште чыла вере кинде лийын.
55 Но кунам Египет мландышкат шужымаш толын, калык фараон деч киндым йодаш тӱҥалын. Тудыжо Египетыште илыше-влаклан чылаштлан увертарен: «Иосиф деке кайыза да, мом тудо каласа, тудым ыштыза».
56 Пӱтынь мландымбалне шужымаш лийын. Иосиф кинде аралыме чыла клатым почын да Египет калыклан шурным ужалаш тӱҥалын. Шужымаш Египет мландыште кугемын.
57 Египетыш Иосиф деке вес элла гычат кинде налаш толеденыт, вет шужымаш чыла мланде мучко талышнен.





*а 41:45 «Илиополь» – Еврей текстыште «Он». Каир деч тораште огыл верланыше ола, тыште кече юмылан кумалыныт.

*б 41:51 «Манассий» лӱм еврей йылмыште ’тудо мондаш полша’ манмым ончыкта.

*в 41:52 «Ефрем» лӱм еврей йылмыште ’шочшаным ыштен’ манмым ончыкта.

1 Иосифын изашт Египетыш киндылан толыт. 6 Иосиф, изаштым палыдымыла койын, вес гана Вениаминым пырля кондаш кӱшта. 29 Изаж-влак тидын нерген ачаштлан каласкалат. Иаков Вениаминым колташ тореш лиеш.

1 Иаков Египетыште кинде улмо нерген пален налын да эргыже-влаклан каласен: «Мом те вучен шинчеда?»
2 Да ойжым шуен: «Мый колынам: Египетыште кинде уло. Тушко кайыза да, мыланна шужен колаш огыл манын, шурным налын кондыза».
3 Иосифын лу изаже Египетыш кинде налаш каен,
4 но Вениаминым, Иосифын шольыжым, изашт дене пырля Иаков колтен огыл. Вениамин дене иктаж-могай азап лийме деч тудо лӱдын.



5 Ханаан мландыште шужымаш лийынат, Израиль эрге-влак моло дене пырля Египет мландыш шурно налаш каеныт.
6 Иосиф тиде мландыште кугу тӧра лийын, чыла мландысе калыклан шурным тудак ужален. Иосифын изаже-влакат толыныт да вуйыштым тудын ончылно мланде марте савеныт.



7 Иосиф, изаж-влакым ужмеке, нуным пален. Но шкенжым йот еҥла кучен да нунын дене йӱштын кутырен. Тудо йодын: «Кушеч те улыда?» Нунышт вашештеныт: «Ханаан мланде гыч, кочкышым налаш толынна».
8 Иосиф изаже-влакым пален, но нунышт тудым пален огытыл.
9 Иосиф изаж-влак нерген тудлан кончышо омо-влакшым шарналтен. Нунылан каласен: «Те шолып ончаш толшо улыда, мемнан мландыште начарын аралыме верлам пален налаш толында».
10 Нунышт вашештеныт: «Уке, озана, ме, тыйын тарзет-влак, кочкышым налаш толынна.
11 Ме чыланат ик еҥын шочшышт улына. Мемнан шонымашна яндар. Ме, тыйын тарзет-влак, нигунамат шолып ончаш толшо лийын огынал».
12 Тудо уэш каласен: «Уке, те тышке мемнан мландыште начарын аралыме верлам пален налаш толында!»
13 Нуно маныныт: «Ме, тыйын тарзет-влак, латкок изак-шоляк улына. Ме Ханаан мландысе ик еҥын эргыже-влак улына. Изирак шольына ачана дене кодын, а иктыже уке лийын».
14 Иосиф каласен: «Мыйын ойлымем семынак лектеш: те шолып ончен коштшо улыда!
15 Но те чын улыда але уке – ме тергена. Фараонын илышыж дене товатлем: тендан шольыда тышке ок тол гын, те тышеч огыда лек.
16 Шкендан кокла гыч иктыжым колтыза, тек тудо шольыдам конда. А молышт петырымаште лийыт. Тунам пале лиеш: чыным ойледа але уке. А уке гын, фараонын илышыже дене товатлем: те шолып ончен коштшо улыда».
17 Иосиф нуным казаматышке кум кечылан колтен.



18 Кумшо кечын Иосиф нунылан каласен: «Мый Юмо деч лӱдам. Сандене, илыше кодаш манын, теве мом ыштыза.
19 Ондалкалыше огыдал гын, тендан кокла гыч иктыже тек тыштак казаматыште кодеш. А молыжо кайыза, киндым наҥгайыза, вет ешда шужен шинча.
20 Изирак шольыдам мый декем кондыза. Тунам тендан ойлымыда чыныш лектеш, да те огыда коло».


 Нуно тыгак ыштеныт
21 да шке коклаштышт кутыреныт: «Чынак, тунам шольына дене тыге ыштымына верч ме кызыт вашмутым кучена. Ме тудын чонжо орланымым ужынна, тудо мемнам сӧрвален, но ме тудым колыштын огынал. Садланак ме тиде орлыкыш логалынна».
22 Рувим нунылан каласен: «Рвезылан осалым ида ыште манын, мый тыланда шым ойло мо? Но те мыйым ышда колышт. Ынде тудын колымыжлан верч ме азапыш логалынна».
23 Нунын ойлымыштым Иосиф умыла манын, изашт-влак пален огытыл, вет нуно тудын дене кусарыше гоч ойленыт.
24 Иосиф нунын деч лектын да шортын колтен. Изиш лиймеке, мӧҥгеш пӧртылын, нунын дене мутланен, изак-шоляк-влак кокла гыч Симеоным ойырен налын да молышт ончылнак тудым пидаш кӱштен.



25 Тудо изаж-влакын мешакыштым шурно дене темаш, кажныжын ший оксажым шке мешакышкышт пышташ да корнылан кочкыш шапашым пуаш кӱштен. Тыгак ыштеныт.
26 Изак-шоляк-влак, шурно мешакыштым осёл тупышко пыштен, корнышко тарванен каеныт.
27 Йӱдлан шогалме годым иктыже, осёлжылан кургым пуаш манын, мешакшым почын да мешак аҥыште шке шийжым ужын.
28 Тудо шке иза-шольыж-влаклан каласен: «Мыйын шием пӧртылтымӧ! Теве тудо мыйын мешакыштем». Нунын шӱмышт пырткаш тӱҥалын да икте-весышт деч чытырен йодыныт: «Мом мемнан дене Юмо ыштен?»



29 Изак-шоляк-влак Ханаан мландышке шке Иаков ачашт деке пӧртылыныт да нунын дене мо лиймым чыла каласкаленыт:
30 «Тудо мландын тӧраже мемнан дене йӱштын кутырен да мемнам нунын мландыштым ончен коштшылан шотлен.
31 Тудлан каласышна: ”Ме яндар шонымашан улына, ончен коштшо огынал.
32 Ме латкок изак-шоляк улына, ик ачан эргышт, иктыже уке лийын, а эн изиже кызыт ачана дене Ханаан мландыште кодын”.
33 Тудо мландын тӧраже мыланна каласен: ”Яндар шонымашан улмыдам мый теве кузе пален налам: шкендан кокла гыч иктыжым тышан кодыза, а молышт тек киндым шужен шинчыше ешышт дек наҥгаят.
34 Да вес гана толмыда годым мый декем эн изи шольыдам кондыза. Тунам мый мландым ончаш огыл, а яндар шонымаш дене толмыда нерген пален налам да изадам мӧҥгеш пӧртылтем. Тунам те тиде мланде мучко шонымыда семын коштын да торгаен кертыда”».



35 Кунам нуно шке мешакыштым ястараш тӱҥалыныт, кажныже мешак аҥыште шке шийжым ужын. Шийым пыштыме калтам ужмеке, ача ден эргыж-влак пеш чот лӱдыныт.
36 Иаков эргыже-влаклан каласен: «Те мыйым йочам-влак деч посна кодеда: Иосиф уке, Симеонат уке, а ынде Вениаминым налнеда. Чыла тидым мылам чыташ логалеш!»
37 Рувим ачажлан каласен: «Мый Вениаминым тый декет мӧҥгеш ом кондо гын, мыйын кок эргым пуштын сеҥет. Мыланем ӱшанен кучыкто, мый тудым тый декет пӧртылтем».
38 Ачаже манын: «Эргым тендан дене ок кае. Тудын изаже колен, да тудо шкетын кодын. Коштмо корныштыда тудын дене иктаж-могай азап лиеш гын, те мыйын чал вуем ойгылан кӧра вес тӱняшке колтеда».

1 Израиль эргыже-влакым Вениамин дене пырля Египетыш колта. 15 Иосиф, нуным вашлийын, Вениаминым поснак сай кумыл дене онча.

1 Шужымаш мландымбалне эше чот талышнен.
2 Кунам Египет гыч кондымо шурным кочкын пытареныт, Иаков эргыже-влаклан каласен: «Адакат кайыза да изишак кочкышым налын кондыза».
3 Иуда вашештен: «Саде айдемет мыланна пеҥгыдын каласен: ”Шольыда тендан пелен ок лий гын, мыйын шинчашкем ида кончо”.
4 Шольынам мемнан дене колтет гын, ме каена да тылат кочкышым налына.
5 А от колто гын, огына кай, вет тудо еҥет каласен: ”Шольыда тендан пелен ок лий гын, мыйын шинчашкем ида кончо”».
6 Израиль каласен: «Тудо еҥлан эше ик шольыда улмым ойлымыда дене молан мыланем тыгай осалым ыштен улыда?»
7 Нуно каласеныт: «Тудо еҥет мемнан нерген, ешна нерген йодышто: ”Ачада эше ила мо? Шольыда уло мо?” Меже нине йодышлан вашмутым пуышна. ”Шольыдамат кондыза” каласа манын, ме кушеч пален кертынна?»



8 Иуда шке Израиль ачажлан каласен: «Шольым мый денем пырля колто, ме тарванена да каена. Тунам ме огына коло, а илыше кодына – меат, тыят, мемнан шочшынат.
9 Вениамин верч мутым мый кучаш тӱҥалам, тудын дене иктаж-мо лиеш гын, мый дечем йодат. Тыйын ончыкет тудым конден ом шогалте гын, ончылнет ӱмырешлан титакан кодам.
10 Жапым шуйкален огына шого ыле гын, ме тымарте кок гана савырнен толын шуктена ыле».



11 Израиль, нунын ачашт, каласен: «Тыге гын, теве мом ыштыза: мландынан саскажым – бальзамым, мӱйым, стираксым, ладыным, фисташкым да миндальым, – мешакыш пыштен, пеленда наҥгайыза да тудо еҥлан пӧлеклыза.
12 Пеленда шийым кок пачаш шукырак налза, мешакешда мӧҥгеш пыштен колтымо шийымат пӧртылтыза: ала йоҥылыш пыштеныт.
13 Шольыдамат пырля налза да адакат тудо еҥ деке тарваныза.
14 Чылакертше Юмо тудо еҥын кумылжым тендан деке савырыже да тудо тендан дене пырля Симеон ден Вениаминым колтыжо ыле. А мый шочшо деч посна кодшаш улам гын, тек шочшыдымо лиям».



15 Тыге эргыж-влак пеленышт пӧлекым, кок пачаш шуко ший оксам, тыгак Вениаминым налыныт да Египетыш тарванен каеныт. Вара Иосиф ончыко миен шогалыныт.
16 Нунын коклаште Вениаминым, [шочмо шольыжым, шке аважын эргыжым] ужмекше, Иосиф шке пӧртшын вуйлатышыжлан каласен: «Нине еҥ-влакым пӧртыш пурто. Иктаж-кудо вольыкым шӱшкыл да чесым ямдыле. Таче кечывалым нуно мый денем кочкаш тӱҥалыт».
17 Тудыжо Иосифын каласымыж семынак ыштен да нуным Иосифын пӧртышкыжӧ наҥгаен.
18 Иосифын пӧртышкыжӧ наҥгайымылан нуно лӱдын колтеныт да каласеныт: «Кодшо гана мешакышкына мӧҥгеш пыштыме ший верч мемнам тышке конденыт. Вара ӱмбакына кержалтыт, мемнам кулыш савырат, а осёлнам поген налыт».



19 Нуно омса воктене Иосифын пӧрт вуйлатышыже деке лишемыныт да тудлан ойлаш тӱҥалыныт:
20 «Озана, поро лий, мемнам колышт: кочкышым налаш ме ончычат толынна.
21 Тунам мӧҥгӧ кайыме корныштына, йӱдлан шогалмеке, мешакнам рудышна – кажныжын шийже мешак аҥыштыже, нелытше денат мыняр лийын – тунарак. Ме тудым конденна.
22 А кочкышым налаш ме вес шийвундым конденна. Кӧ шийвундынам мешакышкына пыштен, ме огына пале».
23 Тудыжо каласен: «Ида тургыжлане, ида лӱд. Тендан да ачадан Юмыжо мешакышкыда ты поянлыкым шылтен. А тендан шийда мый денем». Вара нунын деке Симеоным конден.



24 Да нуным чылаштымат Иосифын суртышкыжо пуртен, йолыштым мушкаш вӱдым конден, осёлышт-влаклан кургым пуэн.
25 Иосифын кечываллан толмыжлан изак-шоляк-влак пӧлекыштым луктыныт, вет нуно колыныт: кечывал кочкышым нуно тушто ышташ тӱҥалыт.
26 Иосифын мӧҥгыжӧ толмекше, нуно тудлан пӧлекыштым конденыт да мланде марте вуйыштым савеныт.
27 Иосиф нунын деч тазалыкышт нерген йодын да каласен: «Те шоҥго ачада нерген ойленда ыле, таза мо тендан ачада? Тудо эше ила?»
28 Нунышт каласеныт: «Тыйын тарзет, мемнан ачана, таза, эше ила». [Иосиф каласен: «Тудо Юмын суапландарыме айдемыже».] Нуно, сукалтен шинчын, тудлан вуйыштым савеныт.



29 Вара Иосиф ончалын да шке Вениамин шольыжым, шочмо аважын эргыжым, ужын да каласен: «Тиде тендан изирак шольыда, кудын нерген те ойлен улыда ыле?» Да пелештен: «Эргым, Юмын порылыкшо пеленет лийже!»
30 Иосиф содор лектын каен: шольыж деке тудын кугу йӧратымаш ылыжын, изиш гына шортын колтен огыл. Тудо кӧргӧ пӧлемыш пурен да тушто шортын.
31 Вара шӱргыжым мушкын да лектын, шкенжым кидыш налын да кочкышым нумалаш кӱштен.
32 Кочкышым тудлан посна пуэныт, нуныланат посна, тудын дене кочшо египтян-влакланат посна. Египет калыклан еврей-влак дене пырля кочкаш ок лий улмаш – египтян-влаклан тиде йырнык лийын.
33 Иосиф ончылно нуно кугурак гыч тӱҥалын изирак марте радам дене шинченыт да кочкыныт, мо лиймылан ӧрын, ваш-ваш ончыштыныт.
34 Кочкышым нунылан Иосифын ӱстелже гыч нумалыныт, тыгодым Вениаминлан, моло дене таҥастарымаште, вич пачаш утларак кондеденыт. Иза-шольо-влак Иосиф дене пырля йошкар аракам подылыныт, да кумылышт нӧлталтше лийын.

1 Иосифын кӱштымыж почеш Вениаминын мешакышкыже ший коркам пыштат. Иза-шольо-влакым мӧҥгеш Иосиф деке пӧртылтат. 18 Иуда Вениамин олмеш кул лияш келша.

1 Иосиф шке пӧрт вуйлатышыжлан тыге кӱштен каласен: «Нине еҥ-влакын мешакыштым нумал кертмышт наре шурно дене теме да мешак аҥышкышт шийыштымат пыште.
2 А изирак шольыштын мешак аҥышкыже киндылан кондымо шийже дене пырля эше мыйын ший коркам пыште». Тудыжо Иосифын кӱштымыж семынак ыштен.



3 Эрдене, волгыжмеке, нине еҥ-влакым осёлышт дене пырля мӧҥгышкышт колтеныт.
4 Кунам нуно ола деч изиш веле торленыт, Иосиф пӧрт вуйлатышыжлан кӱштен: «Нине еҥ-влак почеш кай, нуным поктен шу, поктен шумекет, нунылан тыге ман: ”Молан те порылыклан осал дене пӧртылтенда? [Молан те мыйын ший коркам шолыштында?]
5 Тиде озамын йӱмӧ да мужедме коркаже огыл мо? Те пеш удан ыштен улыда”».



6 Тудыжо нуным поктен шуын да нине мутым каласен.
7 Нунышт тудлан вашештеныт: «Молан мемнан озана тыге ойла? Уке, тыйын тарзе-влакет тыге огыт ыште.
8 Теве мешак аҥыштына мумо шийымат ме Ханаан мланде гыч тыланет конден улына. Кузе ме озатын пӧртшӧ гыч шийым але шӧртньым шолыштына?
9 Тыйын тарзет кокла гыч кӧ дене коркам муыт, тудо тек кола, а молышт мемнан озанан кулжо лийына».
10 Пӧрт вуйлатыше каласен: «Йӧра, ойлымыда семынак лийже. Но кӧ дене корка лектеш, тудо мыйын кулем лиеш, а молышт титакдыме лийыт».
11 Кажныже юватылде шке мешакшым мландышке волтен шынден да мешак кылым руден.
12 Тудо кугурак гыч тӱҥалын изирак марте кажныжын мешакшым терген лектын, коркам Вениаминын мешакыштыже верештын.
13 Изак-шоляк-влак ӱмбалысе вургемыштым кушкедыныт. Вара мешакыштым осёл тупышко пыштен, олашке пӧртылыныт.



14 Иуда ден иза-шольышт Иосифын суртышкыжо толыныт. Тудыжо эше мӧҥгыштыжак лийын. Тудын ончылно нуно мландыш кумык возыныт.
15 Иосиф нунылан каласен: «Мом те ыштенда? Те огыда шинче мо – мыйын гай айдеме шолып пашам садак пален налеш».
16 Иуда каласен: «Мемнан озаланна мом каласаш? Мом ойлаш? Титакдыме улмынам кузе умылтараш? Юмо мемнам титаканеш ужын. Ынде ме озанан кулжо улына – ме чылан, да тудат, кӧн дене коркам мумо».
17 Иосиф вашештен: «Уке, тиде мыланем ок келше. Кӧн дене коркам мумо, тудо мыйын кулем лиеш, а те шке ачада деке тыныс дене кайыза».



18 Тудын деке Иуда лишемын да каласен: «Мыйын озам, мылам шомакым пелешташ пу да шке кулетлан ит сыре, вет тый фараон дене тӧр улат.
19 Тый йодынат ыле: ”Тендан ачада але шольыда уло мо?”
20 Ме, тыйын кулет-влак, каласенна ыле: ”Мемнан шоҥго ачана да тудын межнеч эргыже уло, шоҥгылыкеш шочшо эргыже. Тудын изаже колен, ынде тудо аважын эргыж-влак кокла гыч шкет кодын. Ачана тудым чот йӧрата”.
21 Тыйже мыланна тунам ойленат ыле: ”Мый декем тудым кондыза, тудым шке шинчам дене ончалнем”.
22 Тыланет ме каласенна ыле: ”Рвезе ачажым коден каен ок керт. Ачажым коден кая гын, тудыжо ойгырен кола”.
23 Но тый тунам каласышыч: ”Изирак шольыда тендан дене пырля ок тол гын, те мыйын шинчамлан ида кончо”.



24 Кунам ме ачана деке, тыйын кулет дек, мийышна, тудлан тыйын мутетым каласкалышна.
25 Мемнан ачана каласыш: ”Адакат кайыза да мыланна кочкышым изишак налза”.
26 Ме вашештышна: ”Мыланна каяш ок лий. Пеленна изирак шольына лиеш гын, ме каена. Вет шольына пырля ок лий гын, тудо еҥым мыланна ужаш ок лий”.
27 Тыйын кулет, мемнан ачана, тунам каласен: ”Те шинчеда, ватем мыланем кок эргым ыштен.
28 Иктыже мый дечем каен, да мый каласенам: очыни, тудым янлык кӱрыштын. Мый тудым тидын деч вара ужын омыл.
29 Тидыжымат мый дечем наҥгаеда да тудо эҥгекыш логалеш гын, ойгемлан кӧра те мыйын чал вуем вес тӱняшке колтеда”.



30 Мемнан ачана изирак эргыж деке пеш чот шӱмаҥын. Ачана дек, тыйын кулет дек, мый рвезе деч посна пӧртылам
31 да тудо эргыже укем ужеш гын, кола. Тыге тыйын кулет-влак ачаштын чал вуйжым ойгырымыж дене шӱгарыш шуктат.
32 Мыйже, тыйын кулет, рвезе верч ачам ончылно мутым кучаш сӧренам да тудлан каласенам: шольым тыйын ончыкет мӧҥгеш конден ом шогалте гын, ачам ончылно ӱмырешлан титакан кодам.
33 Лиеш мо, мыйын озам, рвезе олмеш тыйын кулетлан мый кодам, а рвезе изаже-влак дене пырля тек мӧҥгыжӧ пӧртылеш.
34 Рвезе пеленем ок лий гын, кузе мый ачам деке каем? Ачам дене ойго лиймым мый ынем уж».

1 Иосиф иза-шольыж-влаклан кӧ улмыжым почын каласа. 16 Тудо ачажым, родо-тукымжым Египетыш кондаш шӱда.

1 Иосиф воктеныже шогышо тарзыж-влак ончылно шкенжым тетла кучен кертын огылат, кычкырал колтен: «Чылаштым тышеч лукса!» Кунам Иосиф иза-шольыж-влаклан кӧ улмыжым каласен, ӧрдыж еҥ гыч нигӧат воктеныже лийын огыл.
2 Тудо йӱкын шортын колтен. Тидым пӧлем гыч лекше египтян-влакат колыныт, да тидын нерген мут фараонын пӧртышкыжат шуын.
3 Иосиф иза-шольыж-влаклан каласен: «Мый Иосиф улам, мыйын ачам эше ила мо?» Но нунышт ӧрмышт дене нимомат вашештен кертын огытыл.



4 Иосиф иза-шольыж-влаклан каласен: «Мый декем лишкырак толза». Нунышт лишемыныт. Иосиф каласен: «Мый тендан Египетыш ужален колтымо Иосиф шольыда улам.
5 Но кызыт те ида ойгыро, тышке мыйым ужалымыланда ида ӧкынӧ: тендан илышдам арален кодаш манын, мыйым тендан деч ончыч тышке Юмо колтен.
6 Ынде кок ий мландымбалне шужымаш шога. Эше вич ий куралашат, тӱредашат огыт тӱҥал.
7 Тендан тукымдам мланде ӱмбалне арален кодаш да илышдам тыге ӧрыктарышын утараш манын, Юмо мыйым тышке тендан деч ончыч колтен.
8 Тугеже, мыйым тышке те огыл, а Юмо колтен, Тудак мыйым фараонын ой-каҥашым пуышыжлан да тудын полатыштыже вуйлатышылан шогалтен, пӱтынь Египет мландылан мыйым озам ыштен.



9 Ынде те ачам деке вашкерак кайыза да тыге каласыза: ”Тыйын Иосиф эргыч тыге ойла: Юмо мыйым пӱтынь Египет мландын тӧражлан шогалтен, юватылде мый декем тол.
10 Тый Гесем мландыште илаш тӱҥалат. Тый мый дечем тораште от лий – тый шкежат, эргыч-уныкат-влакат, тыгыде да шолдыра вольыкетат да чылажат, мо тыйын уло.
11 Тушто тыйым пукшен луктам, вет шужымаш эше вич ий шуйна. Тыйынат, мӧҥгысӧ-влакетынат, вольыкетынат чылажат ситышын лиеш”.
12 Те чыланат, Вениамин шольымат, шке шинчада дене ужыда: тендан дене мый шкеак кутырем.
13 Египетыште мыйын чапем нерген да тыште чыла ужмыдам ачамлан ойлыза, вара ачамым тышке вашкерак кондыза».



14 Ойлен пытарымекше, тудо Вениамин шольыжым ӧндалын да шортын колтен, Вениаминат тудым ӧндалын да шортын.
15 Иосиф тыгак изаж-влакымат ӧндал шупшалын да шортын. Вара иза-шольыжо-влак тудын дене мутланаш тӱҥалыныт.



16 Иосифын иза-шольыжо-влак толмо нерген фараонын пӧртыштыжат пален налыныт. Тиде увер фараоным да тудын еҥже-влакым куандарен.
17 Фараон Иосифлан каласен: «Иза-шольыч-влаклан ойло: ”Теве мом ыштыза: осёлда ӱмбаке [киндым] пыштыза да Ханаан мландышке каяш лекса.
18 Ачадамат, ешдамат пырля налза да мый декем толза. Мый тыланда Египет мландыште эн сай [верым] пуэм, те мланде лектышын эн сай саскажым кочкаш тӱҥалыда”.
19 Тый нунылан тыгай кӱштымашым пу: ”Тыге ыштыза: шочшыдам да ватыдам кондашлан Египет мланде гыч чапле орва-влакым налза. Кондыза шке ачадам, чылан тышке толза.
20 Погыдам кодаш ида чамане. Египет мландыште мо эн сайже уло – тендан лиеш”».



21 Израиль эрге-влак тыгак ыштеныт. Иосиф нунылан, фараон кӱштымӧ почеш, чапле орва-влакым, корнылан кочкыш шапашым пуэн.
22 Кажныжлан алмаштыш вургемым, а Вениаминлан кумшӱдӧ ший оксам да вич сай вургемым пуэн.
23 Шке ачажлан лу осёлым колтен, нуныжын тупешышт Египетыште ыштыме эн сай тӱрлӧ ӱзгар оптымо лийын. Тыгак лу ава осёлым, нунынат тупешышт ачажланак толшаш корныжлан шурным, киндым, кочкыш шапашым пыштен.
24 Иосиф иза-шольыж-влакым колтен, да нунышт корныш тарваненыт. Иосиф нунылан каласен колтен: «Корнышто кайымыда годым ида ӱчаше».



25 Иза-шольо-влак Египет гыч каеныт да Ханаан мландышке Иаков деке, шке ачашт деке, толын шуыныт.
26 Тудлан увертареныт: «Иосиф [эргыч] илыше, кызыт тудо пӱтынь Египет мландылан тӧра улеш». Но ачаштын шӱм-чонжым тиде увер тарватен огыл, вет тудо нунылан ӱшанен огыл.
27 Кунам нуно Иосифын чыла ойлымыжым каласкален пуэныт, да кунам Иаков Иосифын тудлан колтымо чапле орва-влакшым ужын, тунам веле Иаков ачаштын чонжо ылыжын.
28 Израиль каласен: «Мыланем тетла нимат ок кӱл: мыйын Иосиф эргым эше ила, колымем деч ончыч каем да тудым ужам».

1 Израиль Египетыш кая, йӱдым тудлан Юмо конча. Иаковын Египетыш толшо икшывыже-влакын лӱмышт. 28 Иосиф ден ачажын вашлиймышт.

1 Израиль чыла мо улыж дене корныш тарванен, Вирсавийыш толын шуын да Исаак ачажын Юмыжлан вольык надырым конден.
2 Израильлан йӱдым Юмо кончен, Тудо каласен: «Иаков! Иаков!» Тудыжо вашештен: «Мый тыште улам».
3 Юмо каласен: «Мый Юмо, тыйын ачатын Юмыжо, улам. Египетыш каяш ит лӱд: тушто Мый тый дечет пеш кугу калыкым ыштем.
4 Тый денет пырля Египетыш Мыят каем, Мыяк тыйым тушеч мӧҥгеш луктам. Колымет годым шинчагомдышетым Иосиф эргыч петыра».



5 Иаков Вирсавий гыч тарванен лектын. Израильын эргыж-влак Иаков ачаштым, шке йочашт ден ватышт-влакым фараонын нуным кондаш колтымо чапле орвалашке шынден наҥгаеныт.
6 Иаков да тудын чыла тукымжо Ханаан мландыште чумырымо погыштым, вольыкыштым налыныт да Египетыш миен шуыныт.
7 Шке эрге ден эрге уныкаж-влакым, ӱдыр ден ӱдыр уныкаж-влакым – чыла шке тукымжым Иаков пеленже Египетыш конден.



8 Теве Египетыш толшо Израиль эрге-влакын лӱмышт: Иаков да тудын эргыже-влак. Иаковын кугурак эргыже – Рувим.
9 Рувимын эргыже-влак: Ханох ден Фаллу, Хецрон ден Харми.
10 Симеонын эргыже-влак: Иемуил, Иамин, Огад, Яхин да Цохар, эше Саул, хананей ӱдырамашын эргыже.
11 Левийын эргыже-влак: Гирсон, Кааф да Мерари.
12 Иудан эргыже-влак: Ир, Онан, Шела, Фарес да Зерах. Но Ир ден Онан Ханаан мландеш коленыт. Фаресын Есром ден Хамул эргыже-влак лийыныт.
13 Иссахарын эргыже-влак: Фола, Фува, Иов да Шимрон.
14 Завулонын эргыже-влак: Серед, Елон да Иахлеил.
15 Чыла нине Лиян эргыже-влак лийыныт, нуным Лия Иаковлан Месопотамийыште ыштен, да эше Динам, Иаковын ӱдыржым, ыштен. Иаковын эрге-ӱдыржӧ-влак чылаже кумло кумытын лийыныт.



16 Гадын эргыже-влак: Цифион, Хагги, Шуни, Эцбон, Ери, Ароди да Арели.
17 Асирын эргыже-влак: Имна, Ишва, Ишви, Берий, да нунын шӱжарышт Серах. Берийын эргыж-влак: Хевер да Малхиил.
18 Нинышт Зелфан эргыж-влак лийыныт, тудыжым Лаван Лия ӱдыржылан пуэн улмаш. Зелфа Иаковлан чылаже латкуд шочшо ден уныка-влакым пӧлеклен.



19 Иаковын Рахиль ватыж деч эргыже-влак: Иосиф ден Вениамин.
20 Египет мландыште Иосифын Манассий ден Ефрем эргыже-влак шочыныт, нуным Илиополь гыч улшо Потифер онаеҥын Асенефа ӱдыржӧ ыштен.
21 Вениаминын эргыже-влак: Бела, Бехер, Ашбел; [Белан эргыже-влак:] Гера, Нааман, Эхи, Рош, Муппим, Хупим да Ард.
22 Нине Рахильын Иаковлан ыштыме эрге ден уныкаже-влак, чылаже латныл еҥ.



23 Данын эргыже: Хушим.
24 Неффалимын эргыже-влак: Иахцеил, Гуни, Иецер да Шиллем.
25 Нине Валлан эргыже-влак, тудым Лаван Рахиль ӱдыржылан пуэн улмаш. Валла Иаковлан чылаже шым эрге ден уныка-влакым пӧлеклен.



26 Иаков дене пырля Египетыш толшо тудын тукымжо, – эргыже-влакын ватыштым шотлаш огыл гын, – чылаже кудло куд еҥ лийын.
27 Иосифын кок эргыже лийын, нуно Египетыште шочыныт. Иаковын Египетыш куснышо тукымжо чылаже шымле [вич] еҥ лийын.



28 Гесемыш корным ончыктыжо манын, Иаков шкеж деч ончыч Иосиф деке Иудам колтен. Тыге нуно Гесем мландыш толын шуыныт.
29 Иосиф шкенжын чапле орважым кычкен да ачажым, Израильым, вашлияш Гесемыш кудалын. Ачажым ужмекше, тудым чот ӧндалын, кужу жап шортын.
30 Израиль Иосифлан каласен: «Тыйым илышым ужмеке, мылам ынде колашат лиеш».



31 Иосиф иза-шольыж-влаклан, ачажын уло тукымжылан каласен: «Мый фараон дек каем да тудлан ойлем: ”Иза-шольо-влакем да ачамын уло тукымжо Ханаан мланде гыч мый декем толыныт.
32 Нуно кӱтӱчӧ улыт, вольыкым ашнат. Тыгыде да шолдыра вольыкым, чыла погыштым пеленышт конденыт”.
33 Тендам фараон шкеж деке ӱжеш да могай пашам ыштымыдам йодеш гын,
34 тендам Гесем мландеш илаш кодышт манын, тыге каласыза: ”Ме, тыйын кулет-влак, ачана-кочана семынак, изи годсек тӱҥалын кызыт мартеат вольык ончышо улына”. Вет египет калык шорык кӱтӱчым йырнык еҥ семын онча».

1 Иосиф фараоным ачаже да иза-шольо-влакше дене палымым ышта. 13 Иосиф Египет калыклан киндым оксала ужала, вольыклан да мландылан вашталта. 27 Израильын шоҥгеммыже.

1 Иосиф фараон деке миен да увертарен каласен: «Мыйын ачам, иза-шольо-влакем тыгыде да шолдыра вольыкышт, чыла погышт дене Ханаан мланде гыч толыныт. Кызыт Гесем мландыште улыт».
2 Тудо иза-шольыж-влак кокла гыч визытшым налын, нуным фараон деке конден.
3 Фараон нунын деч йодын: «Могай пашам ыштен иледа?» Нунышт вашештеныт: «Ме, тыйын кулет-влак, ача-кочана семынак шорык кӱтӱчӧ улына».
4 Нуно фараонлан эше каласеныт: «Ме тиде мландышке жаплан илаш толынна. Вет Ханаан мландыште кугу шужымаш, да тыйын кулет-влакын вольык пукшаш шудан верышт уке. Садлан мемнам, кулет-влакым, Гесем мландыште илаш кодаш йодына».
5 Фараон Иосифлан каласен: «Тый декет ачат ден иза-шольо-влакет толыныт.
6 Египет мланде – тыйын ончылнет. Ачат ден иза-шольо-влакетым элнан эн сай кундемыштыже вераҥде. Тек нуно Гесем мландыште илат. Нунын коклаште уста еҥ-влак улмым палет гын, нуным мыйын кӱтӱэм ончышо-влакын вуйлатышыштлан шогалте».



7 Иосиф Иаковым, шке ачажым, фараон деке конден. Иаков фараон дене саламлалтын да тудым суапландарен.
8 Фараон Иаков деч йодын: «Тый мыняр ияш улат?»
9 Иаков фараонлан вашештен: «Мыйын илыш корнем шӱдӧ кумло ийыш шуын. Илыме кечем-влак кӱчык да неле лийыныт. Ача-кочамын илыме ӱмырышт марте шуын омыл».
10 Вара Иаков фараоным суапландарен да тудын деч лектын.



11 Иосиф ачажлан, иза-шольыж-влаклан илыме верым ойырен. Нунылан Египетын эн сай ужашыштыже, Раамсес кундемыште, фараонын кӱштымыж семынак мландым пуэн.
12 Иосиф ачажланат, иза-шольыж-влакланат да уло тукымыштлан, кажне ешыште мыняр айдеме улмым шотыш налын, киндым пуэн шоген.



13 Уло мланде мучко кинде лийын огыл, а шужымаш эре талышнен толын. Шужымашлан кӧра Египет ден Ханаан мланде пеш чот явыгеныт.
14 Киндым ужален, Иосиф Египет ден Ханаан мландыште улшо чыла шийвундым поген да фараонын казнашкыже колтен.
15 Египет ден Ханаан мландыште шийвундо пытен шуын. Египтян-влак Иосиф деке толыныт да каласеныт: «Мыланна киндым пу. Мемнан шийвундо пытен гын, ме тыйын ончылнет колышаш улына мо?»
16 Иосиф вашештен: «Вольыкдам поктен кондыза. Шийда пытен гын, мый киндым вольыкда дене вашталташ тӱҥалам».
17 Нуно Иосиф деке шке вольыкыштым поктен конденыт. Иосиф нунын имньыштым, тыгыде ден шолдыра вольык кӱтӱштым, осёлыштым киндылан вашталтен. Тудо ийын Иосиф, вольыкыштым кинде дене вашталтен, калыкым пукшен.



18 Тиде ий эртен каен. Вес ийын Иосиф деке нуно уэш толыныт да ойленыт: «Мемнан озана деч огына шылте: шийна кодын огыл, вольыкнамат чыла пуымо. Мемнам шкенам да мландынам шотлаш огыл гын, ынде тыланет пуаш мемнан нимоат кодын огыл.
19 Мыланна ынде мландына дене пырля тыйын шинча ончылнетак пытыман мо? Нал мемнам мландына дене пырля да тидын олмеш киндым пу. Ме мландына дене пырля фараонын кулжо лийына. А мыланна колаш огыл, но илыше кодаш да мландынат яра ынже кий манын, тый мыланна урлыкаш пырчым пу».



20 Тыге Иосиф Египетысе чыла мландым фараонлан налын. Египетыште илыше кажне еҥ шке пасужым киндылан вашталтен, вет шужымаш нуным чаманыде ишыктен толын. Тыге уло мланде фараон кидыш куснен.
21 Иосиф пӱтынь Египетысе калыкым кулыш савырен.
22 Лач онаеҥ-влакын мландыштым гына налын огыл, вет фараон, оксам тӱлен, нуным ашнен. Нуно тидын дене иленыт, сандене шке мландыштым ужален огытыл.



23 Иосиф калыклан каласен: «Мый фараонлан ынде шкендамат, мландыдамат налынам. Теве тыланда урлыкаш – мландым ӱдыза.
24 Шурным поген налме деч вара визымше ужашыжым фараонлан пуыза, а ныл ужашыже тыланда пасудам ӱдаш, шкаланда, мӧҥгыштыда улшо-влаклан, тыгак шочшыланда кочкаш кодеш».
25 Нунышт каласеныт: «Тый мемнан илышнам утарен коденат, сандене, озанан поро кумылжым сулен налын, ме тек фараонын кулжо лийына».
26 Иосиф Египетысе мланде законыш тыгай ешартышым пуртен: шурнылектышын визымше ужашыжым фараонлан пуаш. Тышке онаеҥ-влакын мландышт пурен огытыл – нуно фараонын лийын огытыл. Тыгай пунчал тачысе кечынат вийым йомдарен огыл.



27 Тыге Израиль тукым Египет элысе Гесем мландеш верланен да ты мланде дене пайдаланен илен. Тушто нунын шуко икшывышт шочын, да нуно чот шукемыныт.
28 Египет мландыште Иаков латшым ийым илен. Чылаже тудо шӱдӧ нылле шым ийым илен.

29-30 Кунам Израильын ӱмыржӧ мучашке лишемын, тудо шкеж деке Иосиф эргыжым ӱжыктен да тудлан каласен: «Мый тыйын поро кумылетым суленам гын, кидет дене эрдышкем тӱкнӧ да товатле: мыйым тышан Египетеш от тойо, а ача-кочам-влак дене пырля кияш манын, мыйым тышеч наҥгает да нунын шӱгарешышт тоет. Тидын дене тый мыланем шке порылыкетым да ӱшанле улметым ончыктет». Иосиф вашештен: «Тыйын каласымет семынак ыштем».
31 Иаков каласен: «Товатле мылам». Иосиф товатлен. Израиль кийыме верыштыже вуйжым тауштен савен.*а





*а 47:31 Грек текстыште – «шке пондыжо ӱмбак вуйжым савен».




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 48



1 Иосиф Израиль деке толеш. 8 Израиль Иосифын эргыже-влакым, Ефрем ден Манассийым, суапландара.

1 Тидын деч вара Иосифлан увертареныт: «Тыйын ачат черле». Иосиф кок эргыжым, Манассий ден Ефремым, пырля налын, [Иаков деке каен].



2 Иаковлан тидын нерген шижтарен каласеныт: «Иосиф эргыч тый декет толеш». Израиль вийжым погалтен да верыштыже кынел шинчын.
3 Иаков Иосифлан каласен: «Чылакертше Юмо мыланем Ханаан мландыште, Лузышто, кончен да мыйым суапландарен.
4 Тудо мыланем каласен: ”Мый тыйым, тукыметым кугун шукемдем да чот шарем, тый дечет шуко калыкым ыштем. Тый дечет варасе тукыметлан тиде мландым курымешлан пуэм”.
5 Мыйын Египетыш толмем деч ончыч Египет мландыште шочшо тыйын кок эргыч ынде мыйын улыт. Ефрем ден Манассий, Рувим ден Симеон семынак, мыйын лийыт.
6 А нунын деч вара тый дечет шочшо моло икшыве тыйын лийыт. Нуно шке изаштын тукымыштлан шотлалташ тӱҥалыт да нунын пайышт гыч югыпогым*а налыт.
7 Месопотамий гыч толмем годым Ханаан мландеш, Ефрафа деке изишак миен шуде, [тыйын] Рахиль [ават] колыш. Мый тудым тушан тойышым». Ефрафам кызыт Вифлеем маныт.



8 Израиль Иосифын эргыже-влакым ужын да йодын: «Нине кӧ улыт?»
9 Иосиф ачажлан каласен: «Тиде мыйын эргым-влак улыт, нуным Юмо мыланем тыште пуэн». Иаков каласен: «Нуным мый декем лишкырак кондо, мый нуным суапландарем».
10 Шоҥго велешыже Израильын шинчаже начарештын, садлан тудо раш ужын кертын огыл. Иосиф эргыже-влакым тудын деке конден, Иаков нуным ӧндалын да шупшалын.
11 Израиль Иосифлан каласен: «Тыйым ужам манын, ӱшаненат омыл ыле, но теве Юмо мыланем шочшет-влакымат ончыктыш».
12 Иосиф эргыже-влакым тудын йолжо воктеч кораҥден да вуйжым мланде марте савен.



13 Вара Иосиф кок эргыжымат налын да пурла кидше дене Ефремым Израильын шола могырышкыжо, а шола кидше дене Манассийым Израильын пурла могырышкыжо конден шогалтен.
14 Но Израиль пурла кидшым шуялтен да Ефремын вуйышкыжо пыштен, кеч тудыжо изирак эрге лийын, а шола кидшым – Манассийын вуйышкыжо. Манассий кугэрге лийын гынат, Израиль тыге лӱмынак ыштен.
15 Тудо Иосифым суапландарен тыге каласен: «Авраам ден Исаак ача-кочамын колышт илыме Юмышт – шочмем гыч тачысе кече марте мыйым кӱтен ашныше Юмо,
16 чыла тӱрлӧ осал деч мыйым утарыше Суксо – нине рвезе-влакым суапландарыже. Нуно мыйын да ача-кочамын, Авраам ден Исаакын, тукым лӱмнам шуйышт, мландымбалне чот шукемышт».



17 Иосиф ужын: ачаже пурла кидшым Ефремын вуйышкыжо пыштен – тидым тудо йоҥылышлан шотлен. Ефремын вуй гычше налын, Манассийын вуйышкыжо пышташ манын, тудо ачажын кидшым кучен.
18 Иосиф ачажлан каласен: «Ачай, тыге огыл. Теве ончыч шочшо эргым – пурла кидетым тудын вуйышкыжо пыште».
19 Но ачаже келшен огыл да каласен: «Палем, эргым, палем. Тудын дечат калык лиеш, тудат кугу айдеме лиеш. Но шольыжо тудын деч кугурак лиеш, да тудын тукымжо деч шуко калык лектеш».
20 Тудо кечын нуным суапландарен каласен: «Израиль калык тендан лӱмда дене тыге суапландараш тӱҥалеш – ”Юмо тыйым Ефрем ден Манассий гайым ыштыже”». Тыге тудо Ефремым Манассий деч кӱшкӧ шынден.



21 Израиль Иосифлан каласен: «Ынде мыланем колаш жап шуын. Но Юмо тендан дене пырля лиеш да тендам кугезе мландыш пӧртылта.
22 Иза-шольыч-влак коклаште тый кугурак лият, да тыланет мый курык тайылым пуэм. Тиде верым мый аморрей-влак деч керде да пикш дене сеҥен налынам».





*а 48:6 Югыпого – наследство.




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 49



1 Иаков эргыже-влакым шкеж деке ӱжеш да кажныжым суапландара. 29 Махпелаште улшо шӱгарыште шкенжым тояш шӱда да илыш дене чеверласа.

1 Иаков эргыже-влакым ӱжын да каласен: «Пырля погыныза, тендан дене ончыкшым мо лийшашым увертарем.




2 Иаковын эргыже-влак, иквереш чумыргыза,

 колыштса, Израиль ачадан ойлымыжым колыштса.




3 Рувим, эн ончыч шочшо эргым!

 Тый – мыйын пеҥгыдылыкем, виемын икымше саскаже,

 куатын эн кугу кӱкшытшӧ, чылашт деч кӱшнӧ тый улат.


4 Но тый вӱдтолкын семын лӱшкенат –

 сандене кӱшнӧ шогаш от тӱҥал:

 тый ачатын малыме верышкыже кӱзенат,

 малыме верем амыртен, тушко кӱзенат.*а




5 Симеон ден Левий, иза-шольо,

 нунын кердышт – чаманыдымашын саргуралже.


6 Мыйын чонем нунын ойышт дене ынже келше,

 мыйын шӱмем нунын погынышкышт ынже ушно.

 Вет нуно кугун сырымышт дене еҥым пуштыныт,

 кумыл шупшмо почеш ӱшкыж йол шӧным пӱчкеденыт.


7 Лийже каргыме шыдышт – чаманыдыме тудо,

 да нунын ажгынымышт – шучко тудо.

 Иаков тукым коклаште нуным шеледем,

 Израиль калык коклашке шалатен колтем.




8 Иуда! Тыйым иза-шольыч-влак моктат.

 Кидет тыйын – тушман шӱйлодышто,

 ачатын эргыж-влак тылат вуйыштым сават.


9 Иуда – самырык лев.

 Сонар гыч мом кучен кондымет деч,

 эргым, тый кынелат.

 Лев семын, ава лев семын тудо возын да кия.

 Кӧ тудым кынелташ тоштеш?


10 Кугыжан тоя Иуда деч ок кораҥ,

 да законым пуэн шогышо еҥ тукымыштыжо эре лиеш.

 Жап шумеке, тудын тукымжо гыч Кугыжа лектеш,

 да калык-влак Тудым колыштын илаш тӱҥалыт.


11 Осёлжым тудо виноград вондыш йолышта,

 эн сай виноград вондыш йолышта ава осёлын самырык чомажым.

 Виноград аракаш мушкеш шке вургемжым,

 виноград вӱреш мушкеш шке чиемжым.


12 Шинчаже йылгыжеш йошкар аракам йӱмыж деч,

 пӱйжӧ ошо – шӧрым йӱмыж деч.





13 Завулон тӱҥалеш илаш теҥыз серыште,

 корабль шогалме вер воктене,

 мланде чекше тудын Сидон марте шуэш.




14 Иссахар – вольык пече-влак коклаште кийыше пеҥгыде осёл.


15 Тудо ужын: вершӧр сай, тиде мланде пеш сӧрал,

 да пӱгыртен нумалтышлан вачыжым,

 йозакым тӱлаш манын, пашам ышташ пижын.




16 Дан, Израильын ик тукымжо,

2 шке калыкшым вуйлаташ тӱҥалеш.


17 Дан – корнышто кийыше кишке гай,

 йолгорнышто кийыше шемгишке гай:

 имне йолым чӱҥгалеш – имнешкыже комдык йӧрлеш.




18 Тыйын полышетым мый вучем, Господь!




19 Гад – агыше-влак тудым шыгыремдылаш тӱҥалыт,

 но тудо, почешышт куржын, нуным шке поктен колта.




20 Асир – кинде лектышыже лиеш чапле,

 кугыжалык кочкышым тудо кондедаш тӱҥалеш.




21 Неффалим – кӱкшӧ теревинф пушеҥге,

 тудын укшыжо одарле да сӧрал.*б




22 Иосиф – саскам пуышо самырык пушеҥге,

 памашшинча воктене кушшо саскан пушеҥге,

 тудын укшыжо кӱ песте ӱмбалне шарлен.


23 Пикшызе-влак тудым витареныт да ӱмбакше лӱйкаленыт,

 тудын дене кучедал иленыт.


24 Но Иаковын куатле Юмыжын кидшылан кӧра

 Иосифын пикшйоҥежше да кид чогашылже пеҥгыде,

 вет Израильын Кӱтӱчыжӧ да кӱ курыкшо Юмо улеш.


25 Ачатын Юмыжо тылат полшыжо,

 Чылакертше тыйым суапландарыже,

 тыланет кӱшыч кавасе суапым,

 мланде келгытыште улшо суапым,

 чызе ден авагудылан суапым пуыжо.


26 Ачатын суапландарымашыже ожнысо курык-влакын,

 курым дене шогышо чоҥга-влакын суапышт дечат кугурак лийже.

 Тек тиде суапландарымаш Иосифын вуй ӱмбалныже,

 чыла иза-шольо кокла гыч ойырен налмын ӱмбалныже, лиеш.




27 Вениамин – сут пире,

 мом кучымыжым тудо эрдене кочкеш,

 а кастене моло дене пайла».





28 Теве Израильын чыла латкок тукымжо да мом нунылан ачашт суапландарен каласен. Тудо кажныжлан посна суапландарымаш мут-влакым ойлен.



29
30 Тудо эргыже-влаклан кӱштен каласен: «Мый шке ача-кочам-влак деке каем. Мыйым нунын пелен хеттей Ефронын нурыштыжо улшо курыкпомышеш – Ханаан мландеш, Мамре воктене, Махпела нурышто улшо курыкпомышеш, – тойыза. Тойымо верым ышташ манын, Авраам тудым хеттей Ефрон деч нуржыге налын.
31 Тушто Авраам ден тудын Сарра ватыжым, Исаак ден Ревекка ватыжым тойымо, да мый тушан Лиям тоенам.
32 Тиде нур да тушто улшо курыкпомыш хеттей-влак деч оксала налме улыт».



33 Иаков сугыньжым эргыже-влаклан ойлен пытарен, йолжым вакшышышкыже нӧлтал пыштен да колен – шке ача-кочаж-влак деке каен.





*а 49:4 Ончо 35:22.

*б 49:21 Тиде верым вес семынат кусараш лиеш: «Неффалим – чатка капан пӱчӧ, сӧрал мут-влакым тудо ойласа».




МОИСЕЙЫН ИКЫМШЕ КНИГАЖЕ

ТӰҤАЛТЫШ

Глава 50



1 Иосиф ден иза-шольыжо-влак ачаштым Махпелаште тоят. 15 Тудо иза-шольо-влакшым лыпландара. 22 Иосифын шоҥгеммыже да колымыжо.

1 Иосиф ачаж деке кумык лийын да шортын, тудын чурийжым шупшалын.
2 Иосиф эмлызе тарзыж-влаклан ачажын капшым бальзамироватлаш кӱштен. Нуно Израильын капшым бальзамироватленыт.
3 Тидлан нылле кече кӱлын, вет бальзамироватлаш тынар кече кая. Иаков шотышто египтян-влакын шортмо йӱлашт шымле кече шуйнен.



4 Нине шортмо кече-влак эртымеке, Иосиф фараонын моло тӧраже-влаклан каласен: «Мый тендан ончылно поро кумылым сулен налынам гын, фараонлан тыге каласыза:
5 ”Ачам мый дечем товатмутым налын, тыге каласен коден: ’Мый ынде колем, мыйым шке шӱгарешем тойо, тудым мый Ханаан мландыште ямдыленам’. Сандене мый кызыт ачамым тояш кайынем. Тойымеке, мӧҥгеш пӧртылам”». [Иосифын мутшым фараонлан каласеныт.]



6 Фараон каласен: «Кай, ачатлан товатлымет семынак, тудым тойо».
7 Иосиф ачажым тояш каен. Тудын дене пырля фараонын чыла тарзыже, тудын полатысе вуйлатыше-влак да Египет элын чыла кугурак еҥышт,
8 тыгак Иосифын уло ешыже, иза-шольыжо-влак да ачажын суртыштыжо илыше-влак каеныт. Икшывыштым, тыгыде да шолдыра вольыкыштым гына Гесем мландеш коденыт.
9 Тидын деч посна эше сарлык орва дене да имньым кушкыжын каеныт, сандене кайыше еҥ-влак пеш шукын лийыныт.



10 Нуно Иордан вес велысе Горен-гаатад деке миен шуыныт да тушто мӱгырен шортыныт. Иосиф ачажын колымыжлан шортмашым шым кече ыштен.
11 Тудо мландыште илыше хананей-влак Горен-гаатадыште нунын шортмыштым ужыныт да каласеныт: «Египтян-влакын тиде пеш кугу шортмашышт!» Садлан тиде верым «Египтян-влакын шортмашышт» манын лӱмденыт. Тудыжо Иордан вес велне верланен.



12 Иаковын эргыже-влак ачаштын каласымыж семынак ыштеныт.
13 Нуно тудым Ханаан мландышке конденыт да Махпела нурышто улшо курыкпомышеш тоеныт – тудыжым Авраам Мамре воктене улшо нур дене пырля шке тукымжылан тойымо верым ышташлан хеттей Ефрон деч оксала налын.
14 Иаковым тойымеке, Иосиф шкеже, тудын иза-шольыж-влак да Иосиф дене пырля тудын ачажым тояш мийыше-влак чылан Египетыш пӧртылыныт.



15 Иосифын изаж-влак ачаштын колымыжо деч вара каласеныт: «Ала Иосиф мыланна кызытат сырен коштеш да тудлан чыла осалым ыштымыланна ӱчым шукташ тӱҥалеш?»
16 Нуно Иосифлан тыге каласаш колтеныт: «Ачат колымыж деч ончыч тыге шӱден коден:
17 ”Иосифлан каласыза: изат-влакын титак ден сулыкыштым кудалте – кеч нуно тыланет осалым ыштеныт”. Ачатын Юмыжын тарзыж-влакын титакыштым ынде кудалте». Тидым каласыме годым Иосиф шортын.



18 Изаж-влак вара шкештат Иосиф деке толыныт, тудын ончыкшо кумык возыныт да каласеныт: «Теве ме – тыйын кулет-влак».
19 Иосиф каласен: «Ида лӱд. Вет мый шкежат Юмын йымалне коштам.
20 Те мыланем осалым шоненда ыле, но Юмо тудым порышко савырен. Шуко еҥын илышыжым арален кодаш манын, чыла тидым Юмо ыштен.
21 Тыгеже, ида лӱд. Мый тендамат, икшывыдамат пукшаш тӱҥалам». Тыге нуным лыпландарен да чоныштлан келшышын ойлен.



22 Иосиф шкежат да ачажын ешыжат Египетыште иленыт. Иосиф чылаже шӱдӧ лу ийым илен.
23 Иосиф Ефремын йочаж-влакым кум тукым марте ужын. Манассийын Махир лӱман икшывыжын эргыж-влакат Иосифын пулвуйыштыжо шинченыт.



24 Иосиф иза-шольыж-влаклан каласен: «Мый ынде колем, но Юмо тыланда полша да тендам тиде мланде гыч Авраамлан, Исааклан да Иаковлан товатлен сӧрымӧ мландышкыже наҥгая».
25 Иосиф Израильын эргыж-влак деч товатмутым налын, каласен коден: «Кунам Юмо тендан деке толеш, мыйын лулегем тышеч наҥгайыза».



26 Иосиф шӱдӧ лу ияш колен. Тудым бальзамироватленыт да Египетыште колоткаш пыштеныт.

1 Иаковын ешыже Египетыште. Иосифын колымыжо. 8 Израиль калык кул лиеш. 15 Фараон павышка-влаклан Израиль калыкын эрге азаштым пуштедаш кӱшта.

1 Теве Иаков [ачашт] дене пырля Египетыш шке ешышт дене толшо Израиль эрге-влакын лӱмышт:
2 Рувим, Симеон, Левий ден Иуда,
3 Иссахар, Завулон ден Вениамин,
4 Дан ден Неффалим, Гад ден Асир.
5 Иаков тукымысо пӧръеҥ чылаже шымле [вич] еҥ улмаш, а Иосиф тунам Египетыште лийын.
6 Иосиф, тудын иза-шольыжо-влак да тунам илыше тукым варажым чыланат колен пытеныт.
7 А Израиль тукым пеш чот тӱлаҥын да шукемын, кушкын да вияҥын – тусо мланде нунын дене темын.



8 Египетым вуйлаташ у кугыжа шогалын, тудыжо Иосифым пален огыл.
9 У кугыжа шке калыкшылан каласен: «Израиль калык шукемын да мемнан деч виянрак лийын.
10 Тудо умбакыже ынже шукем манын, айста ынде ме ушанрак лийына. Уке гын, сар тӱҥалме годым нуно мемнан тушманна дене пырля ушнат да мемнан ваштареш шогалыт, а вара мемнан мланде гыч лектын каят».



11 Израиль тукымым неле паша дене индырашлан вуйлатен шогышо-влакым палемденыт. Шапашым аралаш манын, тиде калык фараонлан Пифом ден Раамсес ола-влакым чоҥен. [Израиль еҥ-влак тыгак Он, вес лӱмжӧ Илиополь, олам чоҥеныт.]
12 Но кеч-мыняр индыреныт гынат, нуно эшеат шукемыныт, шарленыт. Египтян-влак нунын деч лӱдаш тӱҥалыныт,
13 сандене израиль эрге-влаклан эшеат неле пашам ыштыктеныт.
14 Израиль калыкын илышыже шун да кермыч, пасу да моло тӱрлӧ пашаште пеш кочо да неле лийын. Нуным паша дене чот тӱнчыктареныт.



15 Египет кугыжа еврей ӱдырамаш-влакын павышкаштлан – иктыжын лӱмжӧ Шифра, весыжын Фуа лийын – тыге кӱштен каласен:
16 «Кунам те еврей ӱдырамаш-влаклан азам ышташ полшеда, ончыза: эрге шочеш гын – пуштса, ӱдыр гын – тек ила».
17 Но павышка-влак Юмо деч лӱдыныт да Египет кугыжан ойлымыж семын ыштен огытыл: эрге аза-влакымат илышым коденыт.
18 Египет кугыжа павышка-влакым ӱжыктен да нунын деч йодын: «Молан тыге ыштеда – эрге аза-влакымат илышым кодеда?»
19 «Еврей ӱдырамаш-влак Египетысе гай огытыл, нуно таза улыт – азаштым мемнан миен шумо деч ончычак ыштат», – павышка-влак фараонлан вашештеныт.
20 Тыге ыштымыштлан Юмо павышка-влакланат порылыкым ыштен. А еврей калык шукемын да пеш вияҥын толын.
21 Павышка-влак Юмо деч лӱдыныт, сандене Юмо нунын ешыштым суапландарен.



22 Тунам фараон шке калыкшылан кӱштен: «[Еврей деч] шочшо чыла эрге азам Нил эҥерыш кудалтыза, а ӱдыр азам чылаштым илышым кодыза».

1 Моисейын шочмыжо. Тудым Нил эҥерыште омыж коклаш кодат. Фараонын ӱдыржӧ тудым эргылыкеш налеш. 11 Моисей египтяным пуштеш да Мадиам мландышке шылын куржеш. 16 Тудо Сепфорам марлан налеш, нунын кок эргышт шочыт. 23 Юмо Израильлан полшаш шона.

1 Левий тукым гыч ик пӧръеҥ тиде тукым гычак ӱдырым марлан налын улмаш.
2 Тудын ватыже мӱшкыраҥын да эргым ыштен. Азан пеш мотор улмыжым ужмеке, эргыжым кум тылзе шылтен ашнен.
3 Умбакыже шылтен кертын огылат, омыж комдым налын, мланде киш да тегыт дене шӱрен, тушко азам пыштен да Нил сер воктенысе омыж коклашке шынден коден.
4 А азан акаже, тудын дене мо лиеш манын, ӧрдыж гыч эскераш тӱҥалын.



5 Эҥер дек фараонын ӱдыржӧ мушкылташ лектын, а тудын тарзе ӱдырамашыже-влак сер мучко коштыныт. Фараон ӱдыр омыж коклаште комдым ужын да ик тарзыжым тудым налаш колтен.
6 Ӱдыр комдым почын да азам ужын. Тудыжо шортын колтенат, [фараон ӱдыр] азам чаманен да «тиде йоча еврей-влакын» манын.



7 Тунам азан акаже фараон ӱдыр дек миен да тудлан темлен: «Ала тыланет еврей ӱдырамаш кокла гыч аза пукшышым ӱжын кондаш?»
8 «Ӱжын кондо», – фараон ӱдыр каласен. Тудыжо каен да азан аважым ӱжын конден.
9 Фараон ӱдыр каласен: «Тиде азам нал да мыланем пукшен лук, мый тыланет тӱлем». Ӱдырамаш азам налын да пукшен ашнен.
10 Азан кугурак лиймекше, ӱдырамаш тудым фараон ӱдырлан конден коден. Фараон ӱдыр ты йочам эргылыкеш налын, тудлан Моисей лӱмым пуэн, вет «азам мый вӱд гыч луктынам» манын.*а



11 Жап ятырак эртен. Кунам Моисей кушкын шуын, тудо икана шке иза-шольыж-влак деке, [Израильын эргыж-влак деке,] лектын да нунын неле пашам ыштымыштым ужын. Тудо тыгак египет еҥын еврейым – [израиль эрге кокла гыч] ик шке иза-шольыжым – кырымыжым ужын.
12 Моисей тышке-тушко ончалын да ужын: лишне нигӧат уке. Тудо египтяным пуштын да ошмаш тоен.



13 Моисей тушко вес кечынат лектын да кок еврейын кучедалмыштым ужын. Тудо туманлаш тӱҥалше деч йодын: «Молан тый лишылъеҥетым кырет?»
14 Тудыжо вашештен: «Кӧ тыйым мемнан вуйлатышылан да судьялан шогалтен? Кузе тый [теҥгече] египтяным пуштынат, ала тыгак мыйымат пуштнет?» Моисей лӱдын колтен, тудо умылен: тидын нерген чынжымак пален налыныт.



15 Фараон, тидын нерген колмеке, Моисейым пуштнеже улмаш. Но Моисей фараон деч шылын куржын да Мадиам мландеш шогалын. [Мадиам мландыш толмеке,] тудо таве воктеке шинчын.
16 Мадиамысе иерейын шым ӱдыржӧ лийын, [нуно шке Иофор ачаштын кӱтӱжым кӱтеныт]. Таве деке толын, нуно ачаштын шорыкшо-влакым йӱкташ вӱдым луктыныт да волыш темкаленыт.
17 Ты жапыште вес кӱтӱчӧ-влак толыныт да нуным поктен колташ тӱҥалыныт. Тунам Моисей кынелын да ӱдыр-влакым пыдал налын, [вӱдым луктын да] шорыкыштым йӱктен.



18 Ӱдыр-влак шке ачашт деке, Рагуил*б деке, пӧртылыныт. Тудыжо йодын: «Таче мо пеш вашке толында?»
19 Нунышт вашештеныт: «Кӱтӱчӧ-влак деч мемнам ала-могай египет еҥ пыдал налын, вӱдымат тудак нӧлтен да шорыкнам йӱктен».
20 Ӱдыр-влаклан ачашт каласен: «Кушто тудыжо? Молан тудым коденда? Ӱжса тышке, тек мемнан дене пырля кочкеш».
21 Моисейлан тиде еҥ дене илаш келшен. Тудыжо Моисейлан Сепфора ӱдыржым марлан пуэн.
22 Сепфора [мӱшкыраҥын да] эрге йочам ыштен. Моисей тудлан Гирсам лӱмым пуэн, вет «мый йот элышке толшо айдеме улам» манын тудо.*в [Вара Сепфора угыч мӱшкыраҥын да вес эргым ыштен. Моисей тудлан Елиезер лӱмым пуэн да каласен: «Ачамын Юмыжо мыланем полшен да фараонын кидше деч утарен».]



23 Кужу жап эртымеке, Египетысе кугыжа колен. Израиль эрге-влак неле пашалан кӧра орланен кечкыжыныт, полышым йодын кычкыреныт. Нунын магырымышт Юмо деке шуын.
24 Нунын кечкыжмыштым Юмо колын да Авраам, Исаак да Иаков дене ыштыме ойпидышыжым шарналтен.
25 Юмо Израиль эрге-влакым ончалын да нуным чаманен.





*а 2:10 «Моисей» лӱм еврей йылмысе ’лукташ’ манме дене ик семынрак йоҥга.

*б 2:18 Рагуил – Иофорым вес семынже тыге лӱмденыт.

*в 2:22 «Гирсам» лӱм еврей йылмысе ’йот элыш толшо айдеме’ манме дене ик семынрак йоҥга.

1 Йӱлышӧ вондер. 7 Юмо Израиль калыкым куллык гыч утараш сӧра да Моисейлан нуным Египет гыч лукташ кӱшта. 13 Юмо Моисейлан шке лӱмжым каласа.

1 Моисей шке Иофор оньыжын, мадиам иерейын, шорыкшым кӱтен. Икана тудо кӱтӱжым ир мландыш умбаке поктен наҥгаен да Юмын Хорив курыкшо дек шуын.
2 Иман вондер коклаште, тул йолкынышто, тудлан Господьын Суксыжо кончен. Моисей ужын: иман вондер тул дене йӱла, но йӱлен ок пыте.
3 Моисей шке семынже шоналтен: «Лишкырак мием да тиде ӧрыктарыше кончышым ончалам: вондер молан йӱлен ок пыте?»



4 Господь тудын ончалаш толмыжым ужын да вондер кокла гыч ӱжын: «Моисей! Моисей!» Тудыжо вашештен: «Мый тыште улам, [Господь]!»
5 Юмо каласен: «Тышке ит лишем, йолчиеметым кудаш, вет тыйын шогымо верет – святой мланде».
6 Вара манын: «Мый ачатын Юмыжо, Авраамын Юмыжо, Исаакын Юмыжо да Иаковын Юмыжо улам». Моисей чурийжым петырен, вет тудо Юмо ӱмбак ончалаш лӱдын.



7 Господь [Моисейлан] каласен: «Мый калыкемын Египетыште йӧсланымыжым ужым, тудым индырыше-влаклан кӧра йӧсын кычкырымыжым кольым. Мый тудын орлыкшым палем.
8 Мый шке калыкем египтян кид гыч утараш да тиде мланде гыч шӧр да мӱй йогыман сай, кумда мландышке – хананей, хеттей, аморрей, ферезей, [гергесей,] евей да иевусей калык-влакын мландышкышт – наҥгаяш воленам.
9 Израиль эрге-влакын йӧсын кычкырымышт Мый декем шуын, да Мый египтян-влакын нуным чот шыгыремдылмыштым ужам.
10 Сандене кай, Мый тыйым фараон деке, [Египетын кугыжаж деке,] колтем: Мыйын калыкемым, Израиль эрге-влакым, Египет гыч лук».
11 Моисей Юмылан каласен: «Фараон деке, [Египетын кугыжаж деке,] каяш да Египет гыч Израильын эргыже-влакым лукташ мый кӧ улам?»
12 Юмо каласен: «Мый тый денет пырля лиям. Тыйым колтымем ончыкташ теве тыланет пале: кунам [Мыйын] калыкем Египет гыч луктат, те тиде курыкышто Юмылан кумалыда».



13 Моисей Юмылан каласен: «Теве мый Израиль эрге-влак деке миемат, ача-кочада-влакын Юмышт мыйым тендан деке колтен манам. А нуно мый дечем ”Кузе Тудын лӱмжӧ?” манын йодыт гын? Тунам мом каласем?»
14 Юмо Моисейлан вашештен: «Мый Тудо Улам, Кӧ Мый Улам». Да ешарен: «Израиль эрге-влаклан тыге ойло: тендан деке мыйым Колтышын лӱмжӧ – ”Мый Улам” [Яхве]».



15 Юмо Моисейлан эше каласен: «Израиль эрге-влаклан тыге ойло: тендан деке мыйым Господь, ача-кочадан Юмышт – Авраамын Юмыжо, Исаакын Юмыжо да Иаковын Юмыжо – колтен. Курым-курымешлан тиде Мыйын лӱмем, тек Мыйым тукым гыч тукымыш тыге ӱжын илат.
16 Кае, Израиль [эрге-влакын] кугуракыштым пого да нунылан каласе: ”Мыланем Господь, тендан ача-кочадан Юмышт – Авраамын, Исаакын да Иаковын Юмышт – кончен. Тудо каласен: ’Мый тендам эскеренам да тендан дене Египетыште мо ышталтеш – чыла ужынам.
17 Мый тендам Египетысе пызырымаш гыч хананей, хеттей, аморрей, ферезей, [гергесей,] евей да иевусей калык-влакын шӧр да мӱй йогыман мландышкышт наҥгаем манын ойленам’”.
18 Нуно тыйын мутетым колыштыт. Тый да Израиль калыкын кугуракше-влак [фараон деке,] Египетын кугыжаж деке, каеда да тудлан каласеда: ”Господь, еврей-влакын Юмышт, мемнам ӱжын. Господьлан, шкенан Юмыланна, надырым кондаш тый ир мландыш, кум кечаш корныш, мемнам колто”.
19 Но Мый палем, виян кид дене ӧкымлаш огыл гын, [фараон,] Египетын кугыжаже, тендам огеш колто.
20 Мый шкемын кидем шуялтем да Египет калыклан, тӱрлӧ ӧрыктарыше пашам ончыктен, эҥгекым кондем. Тидын деч вара фараон тендам колта.
21 Мый египет калык могырым тендан деке поро кумылым шочыктем. Кунам тышеч каеда, те яра кид дене огыда кай.
22 Кажне еврей ӱдырамаш шке пошкудыжо да тудын пӧртыштыжӧ илыше моло ӱдырамаш деч ший ден шӧртньӧ ӱзгарым, вургемым йодын налеш, да те эргыда ден ӱдырдам чиктеда. Тыге те египтян-влакым нимо деч посна кодеда».

ЛЕКМАШ

4 Глава



1 Юмо Моисейлан Израиль калыкым вӱден наҥгаяш кӱшта. Моисейын кокытеланымыже. Кум палдарыше пале. 10 Моисей олмеш тудын Аарон изаже ойлаш тӱҥалеш. 18 Моисей Мадиам мландым коден кая. 24 Тудо корныштыжо Юмо дене вашлиеш. 29 Моисей ден Аарон Египетыш мият.

1 Моисей тыге вашештен: «Ала нуно мыланем огыт ӱшане да мутемым огыт колышт? Тыланет Господь кончен огыл манын кертыт. [Мом нунылан каласаш?]»
2 Господь йодын: «Мо тыйын кидыштет?» Тудыжо вашештен: «Пондо».
3 Господь каласен: «Тудым мландышке кудалте». Моисей пондым мландыш кудалтен, да тудыжо кишкыш савырнен. Моисей тудын деч чакнен.
4 Господь Моисейлан каласен: «Кидетым шуялте да кишкым почшо гыч кучо». Моисей кидшым шуялтен да кишкым [почшо гыч] кучен – кишке тудын кидыштыже пондышко савырнен.
5 «Господь, нунын ача-кочаштын Юмышт, Авраамын, Исаакын да Иаковын Юмышт, тылат чынжымак кончен манын ӱшанашышт тыге лиеш», – ойлен Господь.
6 Да Моисейлан эше кӱштен: «Кидетым помышышкет чыке». Тудо кидшым шке помышышкыжо чыкен. Кидшым луктын – кидше проказе чер дене лум гай ошо лийын.
7 Господь Моисейлан кидшым помышышкыжо уэш чыкаш кӱштен. Тудыжо кидшым адакат чыкен. Кидшым помышыж гыч луктын – кидше капысе коваштыж гаяк лийын.
8 «Нуно тыланет огыт ӱшане да икымше палдарыше палым шотыш огыт нал гын, кокымшыжлан ӱшанат.
9 Кок палыжланат огыт ӱшане да тыйын мутетым огыт колышт гын, Нил эҥер гыч вӱдым коштал нал да мландышке кышкал. Эҥер гыч налме вӱд мландыште вӱрышкӧ савырна».



10 Моисей Господьлан каласен: «О, Господь! Мый кутырен моштышо омыл: тыгай лийынам теҥгечат, ончыгечат да Тыйын шке тарзет дене кутырымекетат. Мый нелын ойлем да йылмем тӱкнылеш».
11 Господь каласен: «Кӧ айдемылан йылмым пуэн? Кӧ йылмыдымым але соҥгырам, ужшым але сокырым ышта? Мый, Господь [Юмо], огыл мо?
12 Тугеже, кай! Мый тый денет пырля лиям да мом тылат ойлыман – туныкташ тӱҥалам».
13 Моисей каласен: «О, Господь! Колто иктаж-кӧм весым».
14 Тунам Моисейлан Господьын шыдыже ылыж каен, Тудо каласен: «Тыйын Левий тукым гыч Аарон изат уке мо? Мый палем: тудо [тыйын олмешет] ойлен кертеш. Тудо тыйым вашлияш лектеш, тыйым ужмекше, куанен колта.
15 Тый тудлан ойлаш, [Мыйын] мутемым тудын йылмышкыже пышташ тӱҥалат. А ойлымыда годым Мый пеленда лиям, мом тыланда ыштыман – Мый туныктем.
16 Калыклан тыйын олмеш изат ойлаш тӱҥалеш. Тудо тыйын йылмет лиеш, а тый тудлан Юмо олмеш лият.
17 Кидышкет [кишкыш савырныше] тиде пондым нал: тудын полшымыж дене тый палдарыше пале-влакым ышташ тӱҥалат».



18 Моисей Иофор оньыжо деке пӧртылын да тудлан ойлен: «Мый тышеч кайынем, Египетыште улшо иза-шольо-влакем деке пӧртылнем. Нуно эше илат мо, ончалнем ыле». Иофор Моисейлан ойлен: «Кай тыныс дене». [Вет шуко жап эртымеке, Египет кугыжа колен улмаш.]
19 Мадиам мландыште Господь Моисейлан каласен: «Кае, Египетыш пӧртыл, кӧ тыйын чонетым кычалын – нуно чыланат колен пытеныт».
20 Моисей ватыжым, эргыж-влакым пырля налын, нуным осёл ӱмбак шынден да Египет мландыш каяш лектын, кидыштыже Юмын пондыжо лийын.



21 Господь Моисейлан каласен: «Кунам Египетыш пӧртылат, Мыйын тылат ышташ кӱштымӧ чыла ӧрыктарыше пашам фараон ончылно ыште. А Мый тудын шӱм-чонжым вустыкым ыштем, да тудо калыкым огеш колто.
22 Фараонлан каласе: ”[Еврей-влакын] Господь [Юмыжо] тыге ойла: Израиль – Мыйын эргым, Мыйын кугэргым.
23 Тыланет ойлем: колто Мыйын эргым Мыланем кумалаш. От колто гын, Мый тыйын ончыч шочшо эргычым пуштам”».



24 Корнышто йӱдым малыме годым тыге лийын: Моисейым Господь вашлийын да пуштнеже улмаш.
25 Тунам Сепфора, кӱ кӱзым налынат, эргыжын тарман мучашысе коваштыжым пӱчкын налын,*а тудын дене Моисейын йолышкыжо тӱкнен да каласен: «Тый вӱр гочын качем улат».
26 Господь Моисей деч кораҥ каен. Тунам Сепфора каласен: «Вӱр качем – пӱчмаш гочын».



27 Господь Ааронлан каласен: «Кай ир мландышке Моисейым вашлияш». Тудыжо каен, Юмын курыкшо дене Моисейым вашлийын да тудым шупшалын.
28 Моисей тудым колтышо Господьын чыла мом ойлымыжо да ышташ кӱштымӧ палдарыше палыже-влак нерген Ааронлан каласкален.



29 Моисей ден Аарон каеныт да Израиль эрге-влакын кугуракыштым погеныт.
30 Господьын Моисейлан мом ойлымыжым Аарон [нунылан] чыла каласен, а Моисей калык ончылно палдарыше пале-влакым ончыктен.
31 Калык нунылан ӱшанен. Господьын Израиль эрге-влакым ончалмыж да орланымыштым ужмыж нерген колмеке, нуно, сукалтен шинчын, вуйыштым савеныт.





*а 4:25 Тыште еврей калыкын пӱчмӧ йӱлаж нерген ойлалтеш.




МОИСЕЙЫН КОКЫМШО КНИГАЖЕ

ЛЕКМАШ

5 Глава



1 Моисей ден Аарон фараон деке мият. 6 Фараон Израиль калыкым эшеат чот темда. 22 Моисей Юмылан вуйым шиеш.

1 Тиддеч вара Моисей ден Аарон фараон деке миеныт да каласеныт: «Господь, Израильын Юмыжо, тыге ойла: ”Мыйын лӱмеш ир мландыште пайремым ышташлан Мыйын калыкем колто”».
2 Но фараон вашештен: «Кӧ тугай Господь? Молан мый Тудым колыштшаш да Израиль [эрге-влакым] колтышаш улам? Господьым мый ом пале да Израильым ом колто».
3 Нуно каласеныт: «Еврей-влакын Юмышт мемнам ӱжын. Тый мемнам ир мландышке кум кечаш корныш колто. Мемнам шучко чер але керде дене ынже пытаре манын, ме Господьлан, мемнан Юмыланна, надырым кондена».



4 Нунылан Египетын кугыжаже каласен: «Моисей ден Аарон, молан те калыкым паша деч кораҥдынеда? Шке пашадам ышташ кайыза!»
5 Фараон эше ешарен: «Калыкда тендан пеш шуко, а те нунылан пашам кодаш темледа!»



6 Тудо кечынак фараон пашам вуйлатыше ден эскерыше-влаклан тыге кӱштен каласен:
7 «Кермычым ышташ калыклан олымым тетла ида пу. Олымым нуно тек шке кычалын погат.
8 А кермычым ондакысе нарак ыштыктыза, ыштышаш чотым ида иземде. Нуно йолагайыш каеныт, сандене ”каена, шкенан Юмыланна надырым кондена” манын кычкырат.
9 Нунылан эшеат неле пашам пуаш кӱлеш – тек пашам ыштат, а кӱлеш-оккӱлым огыт колышт».



10 Пашам вуйлатыше ден эскерыше-влак калык ончыко лектыныт да каласеныт: «Фараон тыге ойла: олымым тетла ом пу.
11 Шке кайыза да кычалза – кушто олымым муыда, туштак налза. А кермычым ыштыме чот тунарак кодеш».
12 Олым олмеш отылым погаш калык пӱтынь Египет мучко шаланен.
13 Паша эскерыше-влак [нуным] чыштыреныт: «Кызытат кажне кечын ыштышаш кермычдам олым лийме годсо нарак ыштыза».
14 Фараонын эскерышыже-влак Израиль эрге кокла гыч вуйлатышылан шогалтыме еҥ-влакым кыреныт, «молан теҥгече да таче кӱлеш чот кермычым ончычсо семын ыштен огыдал?» маныныт.



15 Тунам израиль эрге-влакын вуйлатышышт фараон деке толыныт да тудлан вуйым шийыныт: «Молан тый тарзет-влак дене тыге ыштет?
16 Олымым мыланна огыт пу, а кермычым ыштыза манын ойлат. Да эше мемнам кырат, тыйын калыкетлан тидыже сулык».
17 Но фараон [нунылан] каласен: «Те йолагай, кугу йолагай лийында! Сандене ”ме каена да Господьлан надырым кондена” манын ойледа.
18 Кайыза да пашам ыштыза. Олымым тыланда огыт пу, а кермычым каласыме нарак ыштыза».
19 «Кермыч ыштыме ик кечаш чотым ида иземде» манын каласымым колмеке, израиль эрге-влакын вуйлатышышт ойгыш логалмыштым умыленыт.



20 Фараон деч лекмеке, вуйлатыше-влак нуным вучен шогышо Моисей ден Аарон деке миеныт
21 да каласеныт: «Мом ыштымыдам тек Господь ужеш да тидлан мутым кучыкта: те фараон ден тудын тарзыже-влаклан мемнам ужмышудымым ыштенда, нунылан мемнам пушташ амалым пуэнда».



22 Тунам Моисей Господьлан каласен: «Господь! Молан Тый тиде калыкым тыгай азапыш пуртенат, молан мыйым колтенат?
23 Вет кунам мый фараон деке толынам да Тыйын лӱмет дене ойлаш тӱҥалынам, калык дене тудо шкенжым утларак удан веле кучаш тӱҥалын. А Тый шке калыкетым утарен отыл».






МОИСЕЙЫН КОКЫМШО КНИГАЖЕ

ЛЕКМАШ

6 Глава



1 Ача-кочашт дене ыштыме ойпидышым Юмо Израиль эрге-влак дене уэмда. 14 Моисей ден Ааронын тукымышт. 28 Юмо угыч Моисейлан ойла.

1 Господь Моисейлан каласен: «Мом Мый фараон дене ыштем, тый ынде ужат. Мыйын виян кидемлан кӧра тудо калыкым колта, нуным шке мландыж гыч эсогыл поктен луктеш».



2 Юмо Моисейлан ойлен: «Мый Господь улам.
3 Мый Авраамлан, Исааклан да Иаковлан ”Чылакертше Юмо” лӱм дене конченам. А Господь*а лӱмем Мый нунылан почын омыл.
4 Ханаан мландым пуаш манын, Мый нунын дене ойпидышым ыштенам – туштыжо нуно йотъеҥ семын иленыт.
5 Мый Израиль эрге-влакын йӧсын кычкырымыштым кольым: нуным египтян-влак куллыкышто кучат, да Мый шке ойпидышем шарналтышым.
6 Сандене Израиль эрге-влаклан каласе: Мый Господь улам. Тендам Мый египет еҥ-влакын кепшылышт гыч луктам, куллык деч утарем. Виян кидем дене, египтян-влаклан тӱрлӧ неле орлыкым колтымо дене тендам Мый эрыкыш луктам.
7 Тендам Мый шке калыкем ыштем да тендан Юмыда лиям. Тунам те пален налыда: Мый Господь, тендан Юмыда, улам, тендам [Египет мланде гыч,] Египетын кепшылже гыч луктынам.
8 Мый тендам Авраамлан, Исааклан да Иаковлан пуаш сӧрымӧ мландыш намиен пуртем, тидым ышташ Мый кидем нӧлталын товатленам. Тендам Мый тиде мландылан озам ыштем. Мый Господь улам».
9 Моисей нине мутым израиль эрге-влаклан каласен, но кумылышт волымылан да неле пашаштлан кӧра нунышт тудым колышташат тӱҥалын огытыл.



10 Господь Моисейлан тыге каласен:
11 «Кай фараон деке, Египетын кугыжаж деке, да каласе: тек тудо израиль эрге-влакым шке мландыж гыч луктын колта».
12 Господь ончылно Моисей каласен: «Израиль эрге-влакат мыйым огыт колышт гын, фараонжо мыйым кузе колыштеш? Мый кутырен моштышо омыл».



13 Но Господь Моисей ден Ааронлан израиль эрге-влак да фараон, Египетысе кугыжа, деке каяш да израиль эрге-влакым Египет гыч лукташ кӱштен.



14 Теве израиль эрге-влакын тукымвуйышт: Израильын Рувим кугэргыжын эргыже-влак: Ханох ден Фаллу, Хецрон ден Харми – тиде Рувимын тукым-ешыже.
15 Симеонын эргыж-влак: Иемуил, Иамин, Огад, Яхин, Цохар да хананей ӱдырамашын Саул эргыже – тиде Симеонын тукым-ешыже.



16 Теве Левий эрге-влакын лӱмышт да урлыкышт: Гирсон, Кааф, Мерари. Левий шӱдӧ кумло шым ий илен.
17 Гирсонын эргыж-влак: Ливни ден Шимей шке тукым-ешышт дене.
18 Каафын эргыж-влак: Амрам, Ицгар, Хеврон да Узиил. Кааф шӱдӧ кумло кум ий илен.
19 Мерарин эргыж-влак: Махли ден Муши. Тиде Левийын тукым-ешыже да урлыкшо.



20 Амрам шке ачажын Иохаведа шӱжаржым марлан налын. Тудо Аарон ден Моисейым [да нунын Мариам акаштым] ыштен. Амрам шӱдӧ кумло шым ий илен.
21 Ицгарын эргыж-влак: Корей, Нефек да Зихри.
22 Узиилын эргыж-влак: Мисаил, Елцафан да Сифри.



23 Аарон Елисаветам, Аминадавын ӱдыржым, Наассонын шӱжаржым, марлан налын. Тудо Надав ден Авиудым, Елеазар ден Ифамарым ыштен.
24 Корейын эргыж-влак: Асир, Елкана да Авиасаф – тиде Корейын тукым-ешыже.
25 Ааронын Елеазар эргыже Футиилын ик ӱдыржым марлан налын. Тудо Финеесым ыштен. Теве Левийын тукымвуйышт да нунын урлыкышт.



26 Тиде Аарон ден Моисейлан Господь каласен: «Израиль эрге-влакым тукымышт дене, тӱшкан-тӱшкан, Египет мланде гыч лукса».
27 Нунак Египет мланде гыч Израиль эрге-влакым лукмо нерген фараонлан, Египет кугыжалан, ойленыт. Нине еҥ Моисей ден Аарон лийыныт.
28 Египет мландыште Моисейлан ойлымыж годым
29 Господь каласен: «Мый Господь улам! Мом Мый тыланет ойлем, тый чылажымат фараонлан, Египет кугыжалан, каласе».
30 Но Моисей Господьлан вашештен: «Мый кутырен ом мошто. Кузе мыйым фараонжо колыштеш?»





*а 6:3 «Господь» – Яхве, Мый Улам.

1 Господь Моисей ден Ааронлан угыч фараон дене кутыраш кӱшта. 8 Моисейын пондыжо кишкыш савырна. 14 Египтян-влаклан колтымо икымше орлык: вӱд вӱрышкӧ савырна.

1 Но Господь Моисейлан каласен: «Ончо, Мый тыге ыштем: тый фараонлан Юмо семын лият, а Аарон изат тыйын пророкет лиеш.
2 Израиль эрге-влакым фараон шке мландыж гыч колтыжо манын, Мый мом кӱштем, тый чылажымат Ааронлан ойлаш тӱҥалат. А тудо, тыйын изат, тидым фараонлан ойла.
3 Но Мый фараонын шӱм-чонжым вустыкым ыштем. Египет мландыште шуко палдарыше пале ден ӧрыктарыше пашам ончыктем гынат,
4 фараон тендам огеш колышт. Тунам Мый Египет ваштареш шке кидем нӧлталам. Мый шке еҥ-влакем, шке калыкем – Израиль эрге-влакым – Египетыш тӱрлӧ орлыкым колтымо дене ты мланде гыч луктам.
5 Кунам Мый Египет ваштареш шке кидем нӧлталам да Израиль эрге-влакым нунын кокла гыч луктам, тунам [уло] египет калык пален налеш: Мый Господь улам».



6 Господь кузе кӱштен, Моисей ден Аарон тугак ыштеныт.
7 Кунам нуно фараонлан ойлаш тӱҥалыныт, Моисейлан кандашле ий, Аарон [изажлан] кандашле кум ий лийын.



8 Господь Моисей ден Ааронлан кӱштен каласен:
9 «Фараон [палдарыше палым але] ӧрыктарыше пашам ышташ йодеш гын, тый Аарон [изатлан] пондыжым фараон [да тарзыж-влак] ончылно [мландыш] кудалташ каласе – тунам пондо кишкыш савырна».
10 Моисей ден Аарон фараон [да тудын тарзыж-влак] деке миеныт да Господь кӱштымӧ семынак ыштеныт. Аарон пондыжым фараон да тудын тарзыж-влак ончылно кудалтен – тудыжо кишкыш савырнен.
11 Фараон [Египетысе] мунлыеҥ*а ден юлышо-влакым ӱжын, нине юзо-влакат шке ю вийышт дене тыгак ыштеныт.
12 Нунын кокла гыч кажныже шке пондыжым кудалтен – нунышт кишкыш савырненыт. Но Ааронын пондыжо нунын пондыштым нелын колтен.
13 Фараонын шӱм-чонжо вустыкак кодын, да тудо, Господьын ойлымыж семынак, Моисей ден Аароным колыштын огыл.



14 Господь Моисейлан каласен: «Фараон пеш ӱскырт. Тудо калыкым ынеж колто.
15 Эрла тый фараон деке кае. Кунам тудо эҥер деке лектеш, тый тудын корныштыжо эҥер сереш шогал, кидыштет кишкыш савырныше пондет лийже.
16 Тый тудлан каласе: ”Мыйым Господь, еврей-влакын Юмышт, тыланет каласаш колтен: калыкемым Мыланем кумалаш ир мландыш колто. Тидым тый але мартеат шуктен отыл.
17 Тыге Господь ойла: Мыйын Господь улмем тый тышечын пален налат – Мый кидыштем улшо пондо дене эҥерым перем, да вӱд вӱрышкӧ савырна.
18 Эҥерыште кол колен пыта, вӱд шакшын ӱпшаш тӱҥалеш да египет калыклан йӱаш йӧрдымӧ лиеш”».



19 Господь Моисейлан каласен: «Аарон [изатлан] каласе: тек тудо пондыжым налеш да кидшым Египет вӱдла деке – эҥер, йогын, пӱя-влак да вӱд улмо моло верла деке – шуялта. Тыге уло вӱд вӱрышкӧ савырна да Египетыште чыла вереат, тыгодымак пу ден кӱ атыштат, вӱр лиеш».



20 Моисей ден Аарон Господьын каласымыж семынак ыштеныт. Аарон пондыжым нӧлталын да фараон ден тудын тарзыж-влак ончылно Нил эҥерым перен – уло вӱд вӱрышкӧ савырнен.
21 Эҥерыште улшо кол колен пытен, вӱд шакшын ӱпшаш тӱҥалын, да египтян-влак тушеч вӱдым йӱын кертын огытыл. Египет мландыште чыла вере вӱр лийын.



22 Египетысе юзо-влакат шке ю вийышт дене тыгак ыштеныт, да фараонын шӱм-чонжо ӱскыртак кодын. Тудо, Господьын ойлымыж семынак, Моисей ден Аароным колыштын огыл.
23 Фараон савырнен да пӧртышкыжӧ каен – мо лийме тудлан садак лийын.
24 Йӱшаш вӱдым муаш шонен, египтян-влак эҥер воктене мландым кӱнчаш тӱҥалыныт – вет эҥер вӱдым нуно йӱын кертын огытыл.



25 Господьын эҥерым тӱнчыктарымыж деч вара шым кече эртен.





*а 7:11 Мунлыеҥ – мудрец.




МОИСЕЙЫН КОКЫМШО КНИГАЖЕ

ЛЕКМАШ

8 Глава



1 Господьын колтымо кокымшо орлык: ужава-влак. 16 Кумшо орлык: чот пуредылше ӱвыра-влак. 20 Нылымше орлык: пормо-влак.

1 Господь Моисейлан каласен: «Тый фараон деке кае да тудлан каласе: ”Господь тыге ойла: Мыйын калыкем Мыланем кумалаш колто.
2 Тый колташ от келше гын, Мый уло элетым ужава дене темем.
3 Эҥер ужава дене шолаш тӱҥалеш. Нуно, эҥер гыч лектын, тыйын пӧртышкет, малыме пӧлемышкет, вакшышкет пурат, тыйын тарзет-влак ден калыкетын пӧртышкышт, тыйын коҥгашкет, руашвочкышкет пурат.
4 Ужава-влак тыйын ӱмбакет, тыгак калыкет ден чыла тарзетын ӱмбакышт кӱзат”».
5 Господь Моисейлан каласен: «Тый Аарон [изатлан] каласе: тек тудо пондым кучымо кидшым эҥер, йогын, пӱя-влак могырыш шуялта да ужава-шамычым Египет мландышке луктеш».
6 Аарон кидшым пӱтынь Египетысе вӱд могырыш шуялтен [да ужава-влакым луктын]. Ужава-влак вӱд гыч лектыныт да Египет мландым теменыт.
7 [Египетысе] юзо-влакат шке ю вийышт дене тыгак ыштеныт да Египет мландышке ужава-шамычым луктыныт.



8 Фараон шкеж деке Моисей ден Аароным ӱжын да каласен: «Господьлан [мылам верч] кумалза, тек Тудо мый дечем да калыкем деч ужава-влакым кораҥда. А мый Израиль калыкым Господьлан надырым кондаш колтем».
9 Моисей фараонлан каласен: «Ужава-влак тый дечет, [калыкет деч,] пӧртлат гыч кайышт да эҥерыште гына кодышт манын, тылат верч, тарзет-влак да калыкет верч кунам кумалман, тый шке каласе».
10 Фараон «эрла» манын. Моисей вашештен: «Каласымет семынак лийже. Тый пален налат: мемнан Господь Юмына гай нигӧат уке.
11 А ужава-влак тый дечет, пӧртлат гыч, [пасулат гыч,] тарзет-влак деч, калыкет деч каят да эҥерыште гына кодыт».



12 Моисей ден Аарон фараон деч лектыныт. Фараон ӱмбаке колтымо ужава-влакым кораҥдыже манын, Моисей Господьлан кумалын.
13 Господь Моисейын йодмыж почеш ыштен. Ужава-влак пӧртлаште, кудывечылаште да пасулаште колен пытеныт.
14 Нуным ора дене чумыреныт, да виля ӱпш уло мландым темен.
15 Фараон орлык эртымым ужын, но ӱскыртланымыжым чарнен огыл. Господьын ойлымыж семынак, тудо Моисей ден Аароным колыштын огыл.



16 Господь Моисейлан каласен: «Тый Ааронлан кӱштӧ, тек тудо пондыжым шуялта да мланде пуракым пера, [тунам айдеме, вольык, фараон ӱмбаке, тыгак тудын пӧртшӧ да тарзыж-влак ӱмбаке ӱвыра-влак толын темыт, чыла] мланде пурак пӱтынь Египет мландыште ӱвыраш савырна».
17 Нунышт тыгак ыштеныт: Аарон кидшым шуялтен да пондыж дене мланде пуракым перен. Тунамак айдеме ден вольык ӱмбаке ӱвыра-влак толын темыныт. Мланде пурак пӱтынь Египет мландыште ӱвыраш савырнен.
18 Юзо-влакат ю вийышт дене ӱвырам ышташ тӧченыт, но кертын огытыл. Ӱвыра-влак айдеме ден вольык ӱмбалне лийыныт.
19 Юзо-влак фараонлан каласеныт: «Тиде Юмын кидше». Но фараонын шӱмжӧ вустыкак кодын, Господьын ойлымыж семынак, тудо нуным колыштын огыл.



20 Господь Моисейлан каласен: «Эрла эр кынел да фараон деке кае. Эҥер деке кайымыж годым тудлан каласе: ”Господь тыге ойла: Мыйын калыкем [ир мландыш] Мыланем кумалаш колто.
21 Калыкем от колто гын, Мый тый декет, тыйын тарзет-влак, калыкет дек, пӧртлашкет пормо-влакым колтем – египет еҥ-влакын пӧртышт да нунын илыме уло мландышт пормо дене темыт.
22 А Мыйын калыкемын илыме Гесем мландым Мый арален кодем, тушто пормо огеш лий. Тый палаш тӱҥалат: Мый пӱтынь мланде дене озаланыше Господь [Юмо] улам.
23 Мый шкемын калыкем да тыйын калыкет коклаште ойыртемым ыштем. Тиде палдарыше пале [мландымбалне] эрла ончыктымо лиеш”».



24 Господь тыгак ыштен. Пеш шуко пормо фараонын пӧртышкыжӧ, тарзыж-влакын пӧртышкышт да пӱтынь Египет мландышке чоҥештен толын. Пормо-влак мландыште илыше-влаклан кугу орлыкым конденыт.
25 Фараон Моисей ден Аароным ӱжын да каласен: «Кайыза да шке [Господь] Юмыланда тыштак, тиде мландыштак, надырым кондыза».



26 Но Моисей вашештен: «Тыге ышташ огеш лий, вет мемнан Господь Юмыланна надыр кондымашна египет калыклан йырнык лиеш. Ме египтян-влак ончылно нунын йырныклан шотлымо надырым кондаш тӱҥалына гын, нуно мемнам кӱм кышкен пуштыт!
27 Ме ир мландышке, кум кечаш корнышко каена да Господьлан, шкенан Юмыланна, Тудын кӱштымыж семынак, надырым кондена».
28 Фараон каласен: «Мый тендам Господьлан, шкендан Юмыланда, надырым кондаш ир мландыш колтем, пеш торашке гына ида кае. [Господьлан] мылам верчынат кумалза».
29 Моисей каласен: «Теве мый тый дечет лектам да Господь [Юмылан] кумалам. Пормо-влак тый дечет, тыйын тарзет-влак ден калыкет деч эрлак каен пытат. А тый тетла ондалкалыметым чарне, калыклан каяш да надырым кондаш чаракым ит ыште».
30 Моисей фараон деч лектын да Господьлан кумалын.
31 Господь Моисейын йодмыж семынак ыштен: фараон, тудын тарзыже-влак да калыкше деч пормо-влакым кораҥден. Ик пормат кодын огыл.
32 Но тиде ганат фараонын шӱм-чонжо ӱскырт кодын: тудо калыкым колтен огыл.






МОИСЕЙЫН КОКЫМШО КНИГАЖЕ

ЛЕКМАШ

9 Глава



1 Визымше орлык: вольык пытымаш. 8 Кудымшо орлык: кокша-влак. 13 Шымше орлык: шолем.

1 Господь Моисейлан каласен: «Фараон деке кае да тудлан каласе: Господь, еврей-влакын Юмышт, тыге ойла: ”Мыланем кумалаш калыкемым колто.
2 Колташ от келше да эше кучаш тӱҥалат гын,
3 Господьын кидше пасушто улшо вольыкет – имне, осёл, верблюд, ушкал да шорык – ӱмбалне лиеш. Нунын коклаште шучко чер шарла.
4 Господь [тиде жапыште] Израиль вольык ден Египет вольык коклаште ойыртемым ышта. Израиль эрге-влакын ик вольыкыштат ок коло”».
5 Господь жапым палемден: тиде мландышке ты орлыкым Тудо эрла колта.



6 Вес кечын Господь ойлымыжым шуктен: египтян-влакын вольыкышт колен, а израиль эрге-влакын ик вольыкат колен огыл.
7 Фараон тидын нерген пален налаш колтен: чынжымак, израиль эрге-влакын ик вольыкыштат колен огыл. Но фараонын шӱмжӧ вустыкак кодын, да тудо калыкым колтен огыл.



8 Господь Моисей ден Ааронлан каласен: «Коҥга гыч кормыж тич ломыжым налза, да тек Моисей тудым фараон [да тудын тарзыж-влак ончылно] кӱшкӧ южыш кудалта.
9 Ломыж пӱтынь Египет мланде мучко шарла, да айдеме ден вольык коваштыште кокша-влак лектедат».



10 Нуно коҥга гыч ломыжым налыныт да фараон деке миен шогалыныт. Моисей ломыжым кӱшкӧ южыш кудалтен – вольык ден еҥ-влакын коваштыштышт кокша-влак лектыныт.
11 Юзо-влак Моисей ончылно нимомат ыштен кертын огытыл, вет нунынат капышт мучко, чыла египтян семынак, кокша-влак лектеденыт.
12 Но Господь фараонын шӱм-чонжым ӱскыртымак коден, да тудо, Господьын Моисейлан ойлымыж семынак, нуным колыштын огыл.



13 Господь Моисейлан каласен: «Эрла эр кынел да фараон деке кае, тудлан каласе: Господь, еврей-влакын Юмышт, тыге ойла: Мыланем кумалаш калыкемым колто.
14 Ты гана Мый тыланет, тарзет-влаклан да калыкетлан эн шучко чыла орлыкым колтем – тунам тый палет: мландымбалне Мыйын гай весе нигӧат уке.
15 Мый, шке кидемым шуялтен, тыйым да калыкетым осал чер дене черландарем ыле гын, те мландымбачын ӱштыл шуымо лийында ыле.
16 Но тыйын гоч шкемын куатем ончыкташ да Мыйын лӱмем пӱтынь мланде мучко шарлыже манын, Мый тыйым арален коденам.
17 Тый эшеат Мыйын калыкем ваштареш шогет да тудым от колто гын,
18 Мый эрла, тиде жапыштак, тале шолемым колтем. Тыгай шолемже Египетыште эше нигунамат лийын огыл.
19 Тугеже вольыкетым да пасуштет мо уло – чыла погаш колто. Пасушто кодшо чыла айдеме ден вольык ӱмбаке, нуно оралте йымак шылтыме огыт лий гын, шолем йогаш тӱҥалеш, да нуно колат».
20 Фараонын тарзыж-влак, кӧмыт Господьын мутшо деч лӱдыныт, кул ден вольыкыштым оралте йымак вашкен погеныт.
21 А кӧ Господьын мутшым шотыш налын огыл, тудо кул ден вольыкшым пасуэшак коден.



22 Господь Моисейлан каласен: «Кидетым кава дек шуялте – пӱтынь Египет мландышке, айдеме ден вольык ӱмбаке, чыла кушкыл ӱмбаке шолем йогаш тӱҥалеш».
23 Моисей пондыжым кава дек шуялтен – Господь кӱдырчӧ ден шолемым колтен, мландым волгенче волгалтарен. Господь [пӱтынь] Египет мландыш шолемым колтен.
24 Шолем кайыме годым чыла вере волгенче волгалтарен. Шолемже пеш тале лийын, тыгайже Египетыште айдеме илаш тӱҥалме деч вара лийынжат огыл.
25 Египет мланде мучко мо леведыш йымак пуртыде кодын, чылажымат – айдеме ден вольыкымат – шолем пытарен. Шолем тыгак чыла кушкылым пытарен, пушеҥге-влакым пудыртен.
26 Израиль эрге-влакын илыме Гесем мландыште гына шолем лийын огыл.



27 Фараон Моисей ден Аароным ӱжыктен да каласен: «Тиде гана мый сулыкыш пуренам. Господь – чын, а мый да мыйын калыкем титакан улына.
28 Господьлан [мыйын верч] кумалза: Юмын кӱдырчыжӧ, шолем [да волгенче мландымбалне] тек чарнат. Мый тендам колтем, тетла кучаш ом тӱҥал».
29 Моисей тудлан каласен: «Ола гыч лекмекем, кидем Господь деке [кавашке] шуялтем. Кӱдырчӧ чарна, шолем [да йӱр] тетла огыт лий. Тунам тый пален налат: мландылан оза – Господь.
30 Но мый палем: тый да тарзет-влак Господь Юмо деч эшеат огыда лӱд».



31 Шолем йытын ден шожым кырен коден, вет ты жаплан йытын пеледаш, а шож вуйым лукташ тӱҥалыныт улмаш.
32 А шыдаҥ ден вистым*а шолем тӱкен огыл, нуно вараш шушо лийыныт.



33 Моисей фараон деч да ола гыч лектын, Господь деке кидшым шуялтен. Кӱдырчӧ шыпланен, шолем ден йӱр мландышке йогымым чарненыт.
34 Фараон ужын: йӱр, шолем, кӱдырчӧ чарненыт, но тудо сулыкан корныж гыч кораҥын огыл – тарзыж-влак дене пырля ончычсыж семынак ӱскыртланен.
35 Фараон [ден тарзыж-влакын] шӱмышт тугаяк вустык кодын, да тудо, Господьын Моисей гоч ойлымыж семынак, Израиль эрге-влакым колтен огыл.





*а 9:32 Висте – полба, шыдаҥ урлык шурно.

Юмо Египетыш кандашымше да индешымше орлыкым – шурнышырчык ден тӱп пычкемышым – колта.

1 Господь Моисейлан каласен: «Фараон деке кае. Ӧрыктарыше пале-влакем фараон ден тарзыж-влак ончылно ончыкташ манын, Мый нунын шӱмыштым вустыкым ыштенам.
2 Тыге те Мыйын Египетым орландарымем, тушто ончыктымо палдарыше пале-влакем нерген шке эргыч ден уныкада-влаклан каласкален кертыда. Тек палаш тӱҥалыда: Мый Господь улам!»



3 Моисей ден Аарон фараон деке каеныт да каласеныт: «Господь, еврей-влакын Юмышт, тыге ойла: ”Мыйын ончылнем эше кужун торешланаш тӱҥалат мо? Мыйын калыкем Мыланем кумалаш колто.
4 Калыкем от колто гын, эрла [тиде жапыштак] тыйын [уло] кундемышкет шурнышырчык-влакым колтем.
5 Шурнышырчык-влак мландым тыге леведыт, эсогыл мланде кояш ок тӱҥал. Шолем деч вара тыйын [мландыштет] мо кодшыжымат нуно чыла кочкыт, пасуштет кушшо чыла пушеҥгымат нултен пытарат.
6 Шурнышырчык-влак тыйын пӧртет-влакым, тарзет-шамычын пӧртыштым да чыла египет калыкын пӧртыштым темат. Тыйын ача-кочатат, нунын ачаштат мландымбалне мыняр иленыт – кызыт мартеат тыгайым ужын огытыл”». Вара [Моисей] савырнен да фараон деч лектын каен.



7 Тунам фараонын тарзыже-влак озаштлан каласеныт: «Кужун мо тудо мемнам орландараш тӱҥалеш? Колто нине еҥ-влакым, тек нуно Господьлан, шке Юмыштлан, кумалыт. Тый эшеат от уж мо: Египет пыта».
8 Моисей ден Аароным фараон деке пӧртылтеныт, да фараон нунылан каласен: «Кайыза, Господьлан, шкендан Юмыланда, кумалза. Кумалашыже кӧмыт каят?»
9 Моисей каласен: «Ме йоча ден шоҥгыеҥна, эрге-ӱдырна, шорык да ушкална дене пырля каена, вет Господь [Юмыланна] ме пайремым ыштена».
10 Фараон нунылан игылт вашештен: «Тек тыге лиеш, Господь тендан дене пырляк лийже ыле! Мый тендам колтем лийже, но йоча ден ӱдырамаш-влакланже молан кайыман? Тендан шонымашда уда.
11 Уке, те пӧръеҥ-влак гына кайыза да йодмыда семынак Господьланда кумалза». Да нуным фараон деч поктен луктыныт.



12 Господь тунам Моисейлан каласен: «Кидетым Египет мланде ӱмбаке шуялте: Египет мландышке тек шурнышырчык толын темеш да мландымбалысе чыла кушкылым, [пушеҥге саскам] – шолем деч вара мо кодын – чыла кочкын пытара».
13 Моисей Египет мланде ӱмбаке пондыжым шуялтен, да Господь тиде мландышке эрвел мардежым колтен. Тудо кечыгут, йӱдвошт пуэн да эр лишан шурнышырчыкым конден.
14 Шурнышырчык уло Египет мландым темен, пӱтынь Египет мланде мучко тудо моткоч шуко лийын. Тынар шурнышырчык тымарте лийынат огыл, тиддеч варат тынар огеш лий.
15 Шурнышырчык пӱтынь мландым койдымын леведын. Шолем деч кодшо чыла кушкылым, пушеҥге саскам кочкын пытарен. Египет мланде мучко пушеҥгыштат, нурысо шудыштат нимогай ужарге кодын огыл.



16 Фараон Моисей ден Аароным вашкен ӱжыктен да каласен: «Тендан Господь Юмыда ончылно да тендан ончылно мый сулыкыш пуренам.
17 Эше ик гана мыйын сулыкем кудалтыза да, мыйым тыгай колымаш деч утарыже манын, шке Господь Юмыланда кумалза».
18 Моисей фараон деч лектын да Господьлан кумалын.
19 Господь вес вел гыч пеш кугу касвел мардежым колтен, тудыжо шурнышырчыкым Йошкар теҥызышке*а наҥгаен да вӱдыш кудалтен. Египет мланде мучко ик шурнышырчыкат кодын огыл.
20 Но Господь фараонын шӱм-чонжым ӱскыртымак коден, да тудо Израиль эрге-влакым колтен огыл.



21 Господь Моисейлан каласен: «Кидетым кава дек шуялте – Египет мландыште кидшӱм дене шижаш лийме тӱп пычкемыш лиеш».
22 Моисей кидшым кава дек шуялтен, да пӱтынь Египет мландым кум кечылан тӱп пычкемыш авалтен.
23 Кум кече нуно икте-весыштым ужын огытыл, пӧртышт гыч лектын коштын огытыл. А Израиль эрге-влакын чыла илемыштышт волгыдо лийын.



24 Фараон Моисей [ден Аароным] ӱжыктен да каласен: «Кайыза да шке Господь [Юмыланда] кумалза. Тек тыште лач тыгыде да шолдыра вольыкда кодеш, а йоча ден ӱдырамаш-влак тендан дене пырля каят».
25 Но Моисей каласен: «[Уке,] мемнан Господь Юмыланна йӱлалтен пуымо да моло вес надырым кондаш манын, мыланна вольыкнамат наҥгаяш эрыкым пу.
26 Тек мемнан дене пырля кӱтӱ-влакнат каят, иктат ынже код. Вет тушечын ме Господь Юмыланна кондышаш надырым налына. А тушко миен шуде, Господь [Юмыланна] могай надырым кондышаш улына – ме огына пале».



27 Но Господь фараонын шӱм-чонжым ӱскыртымак коден: тудо Израиль калыкым колташ келшен огыл.
28 Моисейлан фараон каласен: «Кай тышечын да тетла мый декем ит тол. Мылам эше ик гана тыйым ужаш логалеш гын, тудо кечынак колет».
29 Моисей каласен: «Тый кузе каласенат, тугак лиеш. Тетла мый тый декет ом тол».





*а 10:19 Йошкар теҥыз – еврей текстыште ’Омыж теҥыз’.




МОИСЕЙЫН КОКЫМШО КНИГАЖЕ

ЛЕКМАШ

11 Глава



Моисей фараоным луымшо орлык дене лӱдыкта: айдемынат, вольыкынат пӧръеҥ тукымыштышт икымше шочшо-влак колен кертыт.

1 Господь Моисейлан каласен: «Фараонлан да египет калыклан Мый эше ик орлыкым колтем, тидын деч вара тудо тендам тышечын колта. Колташ келшымекше, тудо тендам колта гына огыл, а поктен луктеш.
2 Тый Израиль калыклан [шолып] каласе: кажне пӧръеҥ ден ӱдырамаш шке палыме еҥышт деч ший ден шӧртньӧ ӱзгарым [да вургемымат] йодын налже».
3 Египтян-влак Израиль эрге-влак деке поро кумылан лийыныт, [сандене нуно ты калыклан мом йодмыштым пуэныт]. Тыште Господьын кидше лийын. Моисеят Египет мландыште [фараон,] тудын тарзыж-влак да уло калык коклаште кугун пагалыме еҥ лийын.



4 Моисей фараонлан каласен: «Господь тыге ойла: Мый пелйӱдым Египет мланде мучко эртем.
5 Египет мландыште икымше эрге-влак чыланат колат: престолышто шинчыше фараонын кугэргыж гыч тӱҥалын, кидвакш дене пашам ыштыше кул ӱдырамашын кугэргыже марте. Тыгак вольыкын икымше презе ден пачашт колат.
6 Египет мланде мучко пеш кугу магырымаш тӱҥалеш, тыгайже нигунамат лийын огыл да тетла огешат лий.
7 Но Израиль эрге-влак ӱмбак, нунын вольыкышт ӱмбак эсогыл пий огеш опталте. Те ужыда: могай ойыртемым Господь Египет ден Израиль калык-влак коклаште ышта.
8 Тыйын чыла тарзет мый декем толыт, ончылнем сукен шинчыт да маныт: ”Тый шкежат, тыйын вуйлатыме пӱтынь калыкетат тышеч кайыза”. Тиддеч вара мый тендан деч каем». Тидым каласымек, Моисей фараон деч шыдешкыше лектын каен.



9 Господь Моисейлан каласен: «Египет мландыште Мыйын [палдарыше пале ден] ӧрыктарыше пашам шукырак лийышт манын, фараон тендам колыштын огыл».
10 Моисей ден Аарон чыла тиде [палдарыше пале ден] ӧрыктарыше пашам фараон ончылно ыштеныт. Но Господь фараонын шӱм-чонжым ӱскыртымак коден: тудо Израиль эрге-влакым шке мландыж гыч колтен огыл.

1 Кугече йӱла-влак. 29 Луымшо орлык: египтян-влакын да нунын вольыкыштын икымше шочшышт колат.

1 Египет мландыште Господь Моисей ден Ааронлан каласен:



2 «Тек тиде тылзе тыланда идалыкын икымше тылзыже лиеш, тылзе-влак коклаште тудо икымше лийже.
3 Уло Израиль калыклан каласыза: тиде тылзын луымшо кечынже тек кажне еш оза ик пачам налеш, ик ешлан – ик пача.
4 А еш изи да пачам пӱтынек кочкын ок пытаре гын, еҥ чотым да кӧн мыняр кочмыжым шотыш налын, тек тиде еш лишыл пошкудыжо-влак дене пырля ик пачам налыт.
5 Пача экшык деч посна, ик ияш тага лийже. Тудо шорыкын але казан пачаже лийже.
6 Пачам тиде тылзын латнылымше кечыж марте ашныза. А латнылымше кечын, кас шумеке, тудым шӱшкылза. Тек пӱтынь Израиль калык тыге ышта.
7 Тек пача вӱрым налыт да, могай пӧртыштӧ шылжым кочкаш тӱҥалыт, тудо пӧрт омсан кок янакшым, кӱшыл каштажым тиде вӱр дене шӱралтат.
8 Шылым тиде йӱдымак кочкын пытарыман. Тек тудым, тулеш кӱктен, шергинде да кочо шудо дене пырля кочкыт.
9 Тудын шылжым кӱктен шуктыде але вӱдеш шолтен ида коч, пачам вуй-йолге, кӧргыжге тулеш кӱктыза.
10 Эр марте тудын деч нимомат ида кодо. Мо кодеш – эр шумо деч ончыч тулеш йӱлалтыза. [Пачан лужым ида пудырто.]



11 Пачам кочмыда годым ӱштыда ӱшталме, йолыштыда йолчием да кидыштыда пондо лийышт, кочса вашкен. Тиде – Господьын Кугечыже.
12 Тиде йӱдым Мый Египет мланде мучко эртем да тушто айдеме гыч тӱҥалын вольык марте пӧръеҥ тукымын чыла икымше шочшыштым пытарем. Египетысе чыла юмылан Мый судым ыштем. Мый Господь улам.
13 Но пӧрт-влак, кушто те лийыда, вӱр дене палемдыме лийыт. Мый вӱрым ужамат, тендан воктеч эртен каем.*а Кунам Мый Египет мландым пытараш тӱҥалам, колымашым кондышо тиде орлык тендан коклаште ок лий.



14 Тек тиде кече тыланда шарныктыш кече семын лиеш. Тукым гыч тукымыш тудым Господьын пайремже семын палемдыза. Тиде тыланда курым-курымеш шуктен шогаш кӱлмӧ кӱштымаш.
15 Шергиндым шым кече кочса. Икымше кечынак мӧҥгыда гыч чыла рум луктын шуыза. Кӧ нине шым кечылаште ру дене ыштымым кочкеш, тудо Израиль кокла гыч кораҥдыме лиеш.
16 Икымше да шымше кечын тек тендан святой погынымаш лиеш. Нине кечылаште шкаланда кочкышым веле ямдылаш лиеш, а моло вес пашам ышташ ок лий.
17 Шергинде пайремым шуктен шогыза, вет тиде кечын Мый тендам тӱшкан-тӱшкан Египет мланде гыч луктынам. Тиде кечым тукым гыч тукымыш палемден шогыза, тиде тыланда курым-курымеш шуктен шогаш кӱлмӧ кӱштымаш.



18 Икымше тылзын латнылымше кечын касше гыч тӱҥалын, тудо тылзынак коло икымше кечын касше марте шергиндым гына кочса.
19 Шым кече тендан мӧҥгыштыда ру лийшаш огыл, вет кӧ шушо руаш гыч ыштымым кочкеш – кеч йотъеҥ але тендан калык кокла гыч лийже, – Израиль калык кокла гыч кораҥдыме лийшаш.
20 Шушо руаш гыч ыштымым нимомат ида коч. Кеч-кушто лийыда гынат, тиде жапыште шергиндым веле кочса».



21 Моисей Израильын чыла кугуракыштым ӱжын да каласен: «Пачам ешын-ешын ойырен налза да Кугече надырлан шӱшкылза.
22 Иссоп укшым налза да атыште улшо вӱрыш тушкалтыза, вӱр дене омсан каштажым да кок янакшым шӱралтыза. Тек нигӧат эр марте пӧртшӧ гыч огеш лек.
23 Господь Египет мучко пуштеден кая, а кушто омса кашта ден кок янакыштыже вӱрым ужеш – тыгай омса воктеч эртен кая. Пуштедышылан пӧртышкыда пураш да тендам пытараш Тудо огеш пу.
24 Тек тиде кӱштымаш тыланда да эрге-уныкада-влаклан курымешлан закон лиеш.
25 Господьын тыланда пуаш сӧрымӧ мландыш мийымекыда, тиде пайрем йӱлам шуктен шогыза.
26 Шочшыда-влак ”тиде пайрем йӱла мом ончыкта?” манын йодыт гын,
27 нунылан каласыза: ”Тиде – Господьлан Кугече надыр. Египетыште египтян-влакым пытарен кайымыж годым Тудо Израиль эрге-влакын пӧрт воктечышт эртен каен, суртнам утарен коден”». Тунам калык Господь ончылно сукалтен шинчын да вуйжым савен.



28 Вара Израиль эрге-влак тарваненыт да чылажымат Господьын Моисей ден Ааронлан кӱштымыж семынак ыштеныт.



29 Пелйӱдым Господь Египет мландыште кугэрге-влакым чылаштымат пытарен – престолышто шинчыше фараонын икымше шочшыж гыч тӱҥалын, казаматыште шинчышын икымше шочшыж марте. Тыгак вольыкынат икымше презе-пачаштым пытарен.



30 Йӱдым фараон шкежат, тарзыже-влакат да уло Египет кынелыныт. Египет мландыште магырен шортмаш тӱҥалын, вет кажне пӧртыштӧ колышо лийын.
31 Йӱдым фараон Моисей ден Аароным ӱжыктен да каласен: «Кынелза да мыйын калыкем кокла гыч лекса, теат да моло Израиль эрге-влакат. Шке йодмыда семынак кайыза да Господь [Юмыланда] кумалза.
32 Тыгыде да шолдыра вольыкдамат йодмыда семынак пырля налза. Кайыза да мыламат суапландарымашым кумал йодса».



33 Израиль калык тиде мландым писынрак коден кайыже манын, египтян-влак нуным вашкыкташ тӱҥалыныт. «Уке гын, ме чыланат колена», – нуно маныныт.
34 Израильтян-влак пырля руашыштым налыныт, тудыжо эше шуын огыл улмаш. Руашвочкым нуно, вургемыш вӱдылын, вачӱмбалнышт наҥгаеныт.



35 Израиль эрге-влак, Моисейын ойлымыж семынак, египтян-влак деч ший да шӧртньӧ ӱзгар-влакым, тыгак вургемым йодын налыныт.
36 Египтян-влак Израиль калык деке поро кумылан лийыныт – нуно израильтян-влаклан шке ӱзгарыштым пуэныт. Тыште Господьын кидше лийын, да Израиль эрге-влак Египет калыкын шуко поянлыкшым наҥгаеныт.



37 Израиль эрге-влак Раамсес гыч Сокхофыш каяш лектыныт – ӱдырамаш ден йоча-влакым шотлаш огыл гын, йолешке пӧръеҥ-влак кудшӱдӧ тӱжем наре лийыныт.
38 Нунын дене пырля тыгак вес калык гыч шуко еҥ лектын, а тыгыде ден шолдыра вольык пеш кугу кӱтӱ лийын.
39 Египет гыч лукмо руаш гыч лепошкам кӱэштыныт. Руашыже эше шуын огыл улмаш, вет Египет гыч поктен лукмылан кӧра вашкашышт логалын, да нуно корнылан кочкышымат ямдылен шуктен огытыл.



40 Израиль эрге-влак [да нунын ача-кочашт] Египетыште [да Ханаан мландыште] нылшӱдӧ кумло ий иленыт.
41 Нылшӱдӧ кумло ий эртымеке, тиде кечынак Господьын уло калыкше тукым дене тӱшкан-тӱшкан Египет гыч йӱдым каяш лектын.
42 Тиде йӱд Господьын ончен-эскерен шогымо йӱдшӧ лийын: Тудо Израиль калыкым Египет мланде гыч луктын. Тиде йӱд – чыла Израиль эрге-влакын тукым гыч тукымыш Господь лӱмеш малыде эртарыме пайрем йӱдышт.



43 Господь Моисей ден Ааронлан каласен: «Теве Кугече пача шотышто кӱштымаш: йот калык гыч тудым нигӧат кочшаш огыл.
44 Оксала налме кеч-могай кул пӱчмӧ йӱлам эртыме деч вара тудым кочкын кертеш.
45 Кӱчык жаплан илаш толшо але тарлалтше еҥ тудым кочшаш огыл.
46 Пачам ты пӧртыштак кочман. [Эр марте тудын деч нимомат ида кодо,] шылым пӧрт гыч ида лук, лужым ида пудырто.
47 Уло Израиль калык Кугечым эртарышаш.
48 Тый денет йотъеҥ илаш тӱҥалеш, да тудо Господьын Кугече пайремжым ыштынеже гын, тый ончыч ешыштыже чыла пӧръеҥ дене пӱчмӧ йӱлам эртаре. Тунам тудо шке калыкетын еҥже гаяк лиеш да Кугече пайремым ыштен кертеш. Но пӱчдымӧ еҥ Кугече пачам кочшаш огыл.
49 Шкендан еҥлан да тыйын калыкет коклаште илыше йотъеҥлан ик закон лиеш».



50 Израиль эрге-влак чылажымат Господьын Моисей ден Ааронлан кӱштымыж семынак ыштеныт.
51 Лач тиде кечын Господь Израиль эрге-влакым тукымышт дене тӱшкан-тӱшкан Египет мланде гыч луктын.





*а 12:13 Еврей шомак  песах ’Кугече’ вес еврей шомак  пасах ’воктеч эртен каяш’ дене ик семынрак йоҥга.




МОИСЕЙЫН КОКЫМШО КНИГАЖЕ

ЛЕКМАШ

13 Глава



1 Израиль кугэрге-влакым святитлымаш. 17 Моисей Израильым ир мланде мучаште улшо Ефамыш конда. Пыл меҥге ден тул меҥге нунылан корным ончыктат.

1 Господь Моисейлан тыге каласен:
2 «Израиль калык коклаште шочшо кажне икымше эрге азам, авагудын икымше саскажым, айдеме гыч тӱҥалын вольык марте, Мыланем святитле – нуно Мыйын улыт».



3 Моисей калыклан каласен: «Египет гыч, кул лийме вер гыч, лекме тиде кечым шарныза – Господь тендам тушечын виян кидше дене луктын. Шушо руаш гыч ыштымым ида коч.
4 Таче, авив тылзын,*а те тышеч лектыда.
5 Кунам Господь [Юмет] тыйым хананей, хеттей, аморрей, евей да иевусей, [гергесей да ферезей-влакын] шӧр да мӱй йогыман мландышкышт намиен шукта, – тиде мландым пуаш Тудо ача-кочат-влаклан товатлен, – тунам тиде тылзын Тудлан тыгай пайрем йӱлам шукто.
6 Шым кече шергиндым гына коч, а шымше кечын – Господь лӱмеш пайрем.
7 Шергиндым тый шым кече кочшаш улат. Шушо руаш дене пыштыме кинде тыйын ынже лий, тыйын илыме вершӧрыштет ру ынже лий.
8 Тудо кечын шке эргычлан увертаре: ”Египет мланде гыч лекмем годым Господь [Юмын] мыланем мом ыштымыжым шарнаш манын, мый тиде йӱлам шуктем”.
9 Господьын законжо йылмыштет лийже манын, тек тиде йӱла тыйын кидыштет пале да саҥгаштет шарныктыш семын лиеш. Вет тыйым Господь [Юмо] виян кидше дене Египет гыч луктын.
10 Палемдыме жапыште ий гыч ийыш тый тиде законым шуктен шого.



11 Кунам Господь [Юмет] тылат да ача-кочат-влаклан товатлымыж семынак тыйым Ханаан мландышке намиен пурта да тиде мландым тыланет пуа,
12 тунам тый авагудын кажне икымше саскажым, [эрге азам,] Господьлан ойыро, тыгак мо уло вольыкетын икымше кажне узак шочшыжым Господьлан [пу].
13 Осёл кокла гыч эн ончыч шочшым пача дене алмаштен кертат, а от алмаште гын, тӱлен нал. Тыгак эргыч коклаште эн ончыч шочшымат тӱлен нал.
14 Илен-толын эргыч тый дечет ”Тиде йӱла мом ончыкта?” манын йодеш гын, тый тудлан вашеште: ”Господь виян кидше дене мемнам Египет гыч, кул лийме вер гыч, луктын.
15 Кунам фараон ӱскыртланен да мемнам колтен огыл, Господь Египет мландыште чыла икымше шочшым, айдеме гыч тӱҥалын вольык марте, пытарен. Сандене мый Господьлан чыла вольык авагудын икымше узак саскажым надыр шотеш кондем, а кажне кугэргым тӱлен налам.
16 Тек тидыже тыланет кидыштет да саҥгаштет пале семын лиеш, вет Господь виян кидше дене мемнам Египет гыч луктын”».



17 Кунам фараон Израиль калыкым колтен, Юмо тудым филистим мланде гоч эртыше корно дене наҥгаен огыл, кеч тудыжо эн кӱчык лийын. «Кредалаш логалеш гын, калык ӧкынен мӧҥгеш Египетыш пӧртыл кертеш», – Юмо каласен.
18 Калыкым Юмо Йошкар теҥыз деке ир мланде гоч йыргорно дене наҥгаен. Израиль эрге-влак Египет мланде гыч саргурал дене лектыныт.
19 Моисей пеленже Иосифын лулегыжым налын, вет Иосиф израиль эрге-влак деч товатлен сӧрымӧ мутым налын. Тудо каласен: «Кунам Юмо тендам утараш толеш, те мыйын лулегем Египет гыч наҥгайыза».



20 [Израиль эрге-влак] Сокхоф гыч тарваненыт да станыштым*б Ефамыште, ир мланде мучаште, шогалтеныт.
21 Нуно йӱдымат, кечывалымат каен кертышт манын, Господь нунын ончыч каен: корныштым кечывалым пыл меҥге дене ончыктен, а йӱдым тул меҥге дене волгалтарен.
22 Калык дечын кечывалым пыл меҥге, а йӱдым тул меҥге ойырлен огытыл.





*а 13:4 Авив тылзе – шурно парча тылзе. Тиде шошым лийын.

*б 13:20 Стан – жаплан илаш шогалме вер.





МОИСЕЙЫН КОКЫМШО КНИГАЖЕ

ЛЕКМАШ

1 Фараонын сарзыже-влак Израиль калыкым Йошкар теҥыз марте поктен каят. 19 Господь теҥыз вӱдым кокыте шелеш да Израиль калыкым теҥыз гоч луктеш, а Египет сарзе-влакым пытара.

1 Господь Моисейлан каласен:
2 «Тый израиль эрге-влаклан ойло: тек нуно мӧҥгеш савырнат да Пи-Гахироф дене, Мигдол ден теҥыз коклаште, Ваал-Цефон ончылан шогалыт, станым тудын ваштареш теҥыз воктене шогалтат.
3 Израиль эрге-влак нерген фараон [шке калыкшылан] тыге каласа: нуно тиде мландеш йомыныт, ир мланде нунылан корным петырен.
4 А Мый фараонын шӱм-чонжым вустыкым ыштем, тудо тендан почеш тарвана. Фараон да тудын сарзе калыкше дене мом ыштымем гочын Мый шке чапем ончыктем, да египет калык пален налеш: Мый Господь улам». Израиль калык Господьын кӱштымыж семынак ыштен.



5 Калыкын куржмыжо нерген Египет кугыжалан увертареныт. Фараон ден тарзыж-влакын Израиль калык шотышто шонымашышт вашталтын. Нуно каласеныт: «Мом ме ыштенна? Молан ме израильтян-влакым, мыланна пашам ыштыше-шамычым, колтенна?»
6 Фараон имньыжым кычкен, пеленже сарзе калыкшым налын.
7 Тудо кудшӱдӧ эн сай сарлык орвам,*а Египетысе чыла моло сарлык орвам да нунын виктарышыштым налын.
8 Господь фараонын, Египетысе кугыжан, [да тарзыж-влакын] шӱм-чоныштым вустыкым ыштен, да тудыжо Израиль эрге-влакым покташ лектын. А Израиль эрге-влак Господьын виян кидше йымалне*б каеныт.
9 Нунын почеш египтян-влак – фараонын чыла имньыже орвашт дене, имнешкыже, сарзыже – тарваненыт да теҥыз воктене шогалше Израиль калыкым Пи-Гахироф дене, Ваал-Цефон ончылан поктен шуыныт.



10 Фараон нунын деке лишемын. Израиль эрге-влак ончалыныт да ужыныт: нунын почеш египтян-влак толыт. Израиль эрге-влак чот лӱдыныт да Господь деч полышым йодын кычкыраш тӱҥалыныт.
11 Нуно Моисейлан каласеныт: «Тый мемнам ир мландышке колаш конденат. Египетыште шӱгарла уке мо? Мом тый мемнан дене ыштенат, молан мемнам Египет гыч луктынат?
12 Кодо мемнам, ме египтян-влаклан пашам ыштена манын, тыланет Египетыште ойлен огынал мо? Ир мландыште колымеш мыланна египтян-влакын кулышт кодаш сайрак ыле».
13 Моисей калыклан вашештен: «Ида лӱд, верыштыдак шогыза. Те ужыда, кузе таче тендам Господь утара. Вет кызыт ужмо египтян-влакым тетла нигунамат огыда уж.
14 Господь тендан верч кредалаш тӱҥалеш, а те лыпланыза».



15 Господь Моисейлан каласен: «Мом тый Мый дечем полышым йодын кычкырет? Каласе Израиль эрге-влаклан, тек нуно ончыко каят.
16 А тый шкеже пондетым нӧлтал да кидетым теҥыз ӱмбаке шуялте, теҥызым пелыгыч шел. Тунам Израиль эрге-влак теҥыз гоч кукшо мланде дене ошкыл кертыт.
17 Мый [фараон да чыла] египтян-влакын шӱмыштым ӱскыртым ыштем, да нуно тендан почеш каят. Мый фараон да тудын чыла сарзе калыкше дене – орваште шинчыше да имнешкыже-влак дене – мом ыштымем гочын шке чапем ончыктем.
18 Кунам фараон, орваште улшо сарзыже да имнешкыже-влак дене мом ыштымем гоч шке чапемым ончыктем, тунам уло Египет калык пален налеш: Мый Господь улам».



19 Израиль калык ончылно кайыше Юмын Суксо тарванен да нунын шеҥгеке каен. Тыгак ончылно кайыше пыл меҥгат тарванен да нунын шеҥгеке каен шогалын.
20 Египет тӱшка ден израиль тӱшка коклашке пурен, иктыштлан тудо пыл да пычкемыш лийын, весыштлан йӱдым волгалтарен. Йӱд мучко кок тӱшкажат икте-весышт дек лишемын огытыл.



21 Моисей кидшым теҥыз ӱмбаке шуялтен, Господь виян эрвел мардеж дене вӱдым йӱдвошт поктен наҥгаен: вӱд кок могырыш кораҥын, да кукшо мланде лектын.
22 Израиль эрге-влак теҥыз покшечын кукшо мланде дене каеныт, а вӱд нунын пурла да шола велнышт пырдыжла шоген.
23 Нунын почеш египтян-влакат тарваненыт – фараонын чыла имньыже, орваже, имнешкыже теҥыз покшеке пуреныт.
24 Волгыжаш тӱҥалме деч ончыч Господь тул да пыл меҥге кокла гыч египет еҥ тӱшкам ончалын да коклашкышт пудыранымашым колтен.
25 А орва-влак дене Господь теве мом ыштен: оравашт чыгынен шогалыныт, сандене нуным пыкше шупшын наҥгаеныт. Египтян-влак каласеныт: «Айста израильтян-влак деч куржына, нунын верч мемнан ваштареш Господь кредалеш».



26 Господь Моисейлан каласен: «Кидетым теҥыз ӱмбаке шуялте – тек вӱд мӧҥгеш пӧртылеш да египтян-влакым, нунын орвашт ден имнешкыштым леведеш!»
27 Моисей кидшым теҥыз ӱмбаке шуялтен, да теҥыз вӱд эр эрдене шке верышкыже пӧртылын. А египтян-влак тыгодым вӱдтолкын ваштареш куржыныт – тыге Господь нуным теҥыз покшелне вӱд йымак колтен.
28 Вӱд мӧҥгеш пӧртылын да Израиль калык почеш теҥызыш пурышо орва ден имнешке-влакым – фараонын чыла сарзыжым – леведын. Нунын кокла гыч иктат кодын огыл.
29 А Израиль эрге-влак теҥыз покшечын кукшо мланде дене эртеныт, вӱд нунын пурла да шола велнышт пырдыж семын шоген.



30 Тыге Господь тиде кечын Израиль калыкым египет еҥ-влакын кидышт деч утарен, да Израиль калык теҥыз серыште нунын колышо капыштым ужын.
31 Израиль эрге-влак Господьын египтян-влак ӱмбак нӧлталме куатан кидшым ужыныт. Нуно Господь деч лӱдыныт, да калык Господьлан, Тудын Моисей тарзыжлан ӱшанен.


 Тунам Моисей да Израильын эргыже-влак Господьым тыге моктен муреныт:





*а 14:7 Сарлык орва – колесница.

*б 14:8 «Господьын виян кидше йымалне»: тидым «нимо деч лӱдде» манынат кусараш лиеш.

1 Моисей ден Израиль калыкын чапмурышт. Мариамын мурыжо. 22 Моисей Мерра вӱдым йӱаш йӧрышым ышта.





1 «Господьлан мурем, вет Тудо пеш чот чапланен,

 имне ден имнешке-влакым теҥызыш сӱмыралын.


2 Господь – мыйын пеҥгыдылыкем да куатем,

 мыйын утарымашем.

 Тудо – мыйын Юмем, Тудым мый чапландарем,

 ачамын Юмыжым кӱш нӧлтен мурем.


3 Господь – сарын талешкыже,

 Тудын лӱмжӧ – Господь.


4 Фараонын орва ден сарзыже-влакым

2 Тудо теҥызыш сӱмыралын,

 орвам виктарыше эн сай сарзе-влак

2 Йошкар теҥызыш пуреҥгаеныт.


5 Теҥыз келгыт нуным леведын,

 кӱ семын нуно вӱд пундашыш каеныт.


6 Пурла кидет, Господь, куатше дене чаплана;

 Тыйын пурла кидет, Господь, тушманым пытара.


7 Кугу чапет дене Тый

 ваштарешет шогалше-влакым сӱмырал шуэнат.

 Тый эрыкым шыдетлан пуэнат,

 да олым семын нуным тудо йӱлалтен.


8 Тыйын пуалмет дене вӱд нӧлталалтын,

 толкын-влак пырдыж семын шогалыныт,

 теҥыз келгытысе вӱд пеҥгыдемын.


9 Тушман каласен:

 ”Почешышт мый каем, поктен шуам

 да поген налме поянлыкым пайлем.

 Тудын дене шерем темеш,

 кердем луктам чарашке, кидем нуным пытара”.


10 Тый шке шӱлышет дене пуалынат,

 да нуным теҥыз леведын;

 шемвулно семын нуно кугу вӱд пундашке каеныт.


11 Юмо-влак коклаште, Господь, кӧ уло Тый гает?

 Кӧ уло Тый гает святой улмыж дене кӱдыратле,

 лӱдмаш ден пагалымашым сулышо,

1 ӧрыктарыше пашам ыштыше?


12 Пурла кидетым Тый шуялтенат,

 да тушманым мланде нелын.


13 Шке порылыкет дене вӱден наҥгаенат Тый утарыме калыкетым,

 куатет дене наҥгаенат шке святой илыме верышкет.


14 Тидым колын, калык-влак чытыреныт,

 Филистимыште илыше-влакым шучкылык авалтен.


15 Тунам Едомын онжо-влак лӱдыныт,

 Моав он-влакым чытырымаш авалтен,

 Ханааныште илыше-влак чыланат вуйыштым сакеныт.


16 Тыйын калыкетын эртен кайымешкыже, Господь,

 лӱдмаш ден шучкылык нуным авалтеныт,

 Шкаланет налме калыкетын эртен кайымешкыже,

 нине калык кидетын вий-куатше деч кӱ семын тӱҥгылгеныт.


17 Наҥгае илаш тудым шке курыкышкет,

 тудо верыш, кудым Тый, Господь, Шкаланет илаш ойыренат,

 шке кидет дене ыштыме святой верышкет, Господь, наҥгае.


18 Курым-курымеш Господь кугыжаланаш тӱҥалеш».

19 Кунам фараонын имньыже-влак орва да имнешкыже-влак дене пырля теҥыз покшеке пуреныт, Господь нунын ӱмбак вӱдым мӧҥгеш лупшалын, а Израиль эрге-влак теҥыз покшеч кукшо мланде дене эртеныт.



20 Мариам пророк, Ааронын акаже, кидышкыже тимпаным налын лектын, тудын почеш чыла ӱдырамаш тимпан дене куанен куштен лектыныт.
21 Нунын ончылно Мариам муралтен:

 «Господьлан мурыза, вет Тудо пеш чот кӱдыратле,

 имне ден имнешке-влакым теҥызыш сӱмыралын!»



22 Моисей израиль еҥ-влакым Йошкар теҥыз деч умбакыла наҥгаен. Нуно Сур лӱман ир мландыш миен шуыныт. Ир мланде дене кум кече каеныт, нигуштат вӱдым муын огытыл.
23 Нуно Меррашке толын шуыныт, но тыштат вӱдым йӱын кертын огытыл – тудыжо кочо лийын, сандене тиде верын лӱмжат тыгай – Мерра.*а
24 Калык Моисейлан ӧпкелен ойлен: «Мом мыланна йӱаш?»
25 Моисей Господь деч полышым йодын кумалын, да Господь тудлан кийыше пушеҥге укшым ончыктен. Моисей тудым вӱдышкӧ кудалтен, да вӱд йӱаш йӧрышӧ лийын.


 Тыште Юмо калыклан закон ден кӱштымаш-влакым пуэн да тыштак тудым терген.
26 Господь каласен: «Тый Господь Юметын йӱкшым колышташ да Тудлан келшыше пашам ышташ, Тудын кӱштымыжым колышташ да чыла законжым шукташ тӱҥалат гын, Мый тыйым Египетыште лийше ик орлык денат ом орландаре. Мый вет Господь [Юмет], тыйын Паремдышет улам».



27 Израиль эрге-влак Елимыш толын шуыныт. Тыште латкок памаш да шымле финик пушеҥге лийын. Тыште, вӱд воктене, нуно стан дене шогалыныт.





*а 15:23 «Мерра» лӱм ’кочо’ манмым ончыкта.




МОИСЕЙЫН КОКЫМШО КНИГАЖЕ

ЛЕКМАШ

16 Глава



Манна да пулдырчо-влак.*а

1 Израиль эрге-влакын чыла тӱшкашт Елим гыч тарванен каен да Елим ден Синай коклаште верланыше Син манме ир мландыш толын шуын. Тидыже Египет гыч лекмышт деч вара кокымшо тылзын латвизымше кечынже лийын.
2 Ир мландыште нуно Моисей ден Ааронлан ӧпкелаш тӱҥалыныт.
3 Израиль эрге-влак нунылан ойленыт: «Эх, Господьын кидше деч Египет мландыштак колышаш ыле! Тушто ме шыл под воктене шинченна да киндым теммеш кочкынна! Вет те мемнам чыланнам тиде ир мландыш шужен колаш конденда».



4 Господь Моисейлан каласен: «Мый тыланда киндым кава гыч йӱр семын колтем. Калык тек лектеш да кажне кечын, кунаре ик кечылан кӱлеш, тунаре пога. Тыге Мый тудым тергем: Мыйын кӱштымем шукта але уке.
5 А кунам кудымшо кечын мом погымышт гыч кочкышым ямдылат, тудо моло кече дене таҥастарымаште кок пачаш шукырак лиеш».



6 Моисей ден Аарон чыла Израиль калык [тӱшкалан] каласеныт: «Кастене те пален налыда: Египет мланде гыч тендам Господь луктын.
7 А эрдене те Господьын чапшым ужыда, вет Тудо Шкеж ваштареш ойлымо ӧпке мутдам колын. А меже кӧ улына, молан мыланнаже ӧпкелаш?»
8 Моисей каласен: «Господь тыланда кастене шылым пукша, а эрдене – теммешкыда киндым. Вет Господь Тудын ваштареш ойлымо ӧпке мутдам колын. А ме кӧ улына? Тендан ӧпке мутда мемнан ваштареш огыл, а Господь ваштареш».



9 Моисей Ааронлан каласен: «Тый чыла Израиль калык тӱшкалан каласе: ”Господь ончылан шогалза, вет Тудо тендан ӧпке мутдам колын”».
10 Ааронын уло Израиль калык тӱшкалан ойлымыж годым нуно ир мланде велыш ончалыныт: пыл ораште Господьын чапше кончен.
11 Господь Моисейлан каласен:
12 «Мый Израиль эрге-влакын ӧпке мутыштым колынам. Нунылан каласе: кастене шылым кочкаш тӱҥалыда, а эрдене – теммешкыда киндым. Тунам те пален налыда: Мый Господь, тендан Юмыда, улам».



13 Кастене пулдырчо-влак чоҥештен толыныт, да уло стан нунын дене темын, а эрдене тиде вер йырым-йыр лупс возын.
14 Лупс шулен пытен, да ир мландым ала-мо тыгыде шӱраш гай, мландымбалысе покшым гай тыгыде, леведын.
15 Израиль эрге-влак тидым ужыныт да ваш-ваш йодыштыныт: «Мо тиде тыгай?» Мо тиде – нуно пален огытыл. Моисей нунылан каласен: «Тиде Господьын тыланда кочкаш пуымо киндыже.
16 Теве мом кӱштен Господь: кажне кӧ кунар кочкеш – тунар погыза, кажне еҥлан ик гомор*б дене, мыняр еҥ омашыште ила – тунар погыза».
17 Израиль эрге-влак тыгак ыштеныт: кӧ шукырак, кӧ шагалрак поген.
18 Гомор дене висеныт: кӧ шуко поген – утыжо лийын огыл, кӧ шагал поген – тудынат ситен. Кӧ мыняр кочкеш, кажныже тунарак поген.
19 Моисей нунылан каласен: «Эр марте нигӧат нимом ынже кодо».
20 Но Моисейым чылан колыштын огытыл, южо еҥ кочкышым эр марте коден. Туштыжо шукш налын да ӱпшаш тӱҥалын. Нунылан Моисей шыдешкен.



21 Кӧн мыняр кочмыжым шотыш налын, кочкышым эрдене погеныт. Кунам кече ырыкташ тӱҥалын, тудо шулен.
22 Кудымшо кечын киндым кок пачаш шукырак погеныт, кажне еҥлан – кок гомор дене. Моисей деке калык вуйлатыше-влак чыланат толыныт да тидын нерген увертареныт.
23 Тудо нунылан каласен: «Господь теве мом каласен: эрла – каныш кече, Господьын святой шуматкечыже. Мом кӱкташ кӱлеш – кӱктыза, мом шолташ кӱлеш – таче шолтыза, а мо кодеш – ӧрдыжкӧ пыштыза да эр марте аралыза».
24 Моисейын кӱштымыж семынак нуно мо кодшыжым эр марте ӧрдыжкӧ пыштеныт. Тудыжо ӱпшаш тӱҥалын огыл, шукшаҥынат огыл.
25 Моисей каласен: «Тидым таче кочса, вет таче Господьын шуматкечыже, таче те кочкышым огыда му.
26 Те тудым куд кече погыза, а шымше кече – шуматкече, ты кечын тудо огеш лий».
27 Калык кокла гыч южышт шымше кечынат погаш лектыныт, но кочкышым муын огытыл.
28 Господь Моисейлан каласен: «Те мыняр эше Мыйын кӱштымем да закон-влакем шукташ торешланаш тӱҥалыда?
29 Господь тыланда шуматкечым пуэн, сандене Тудо кудымшо кечын киндым кок кечылан ситышын колта. Кажныже мӧҥгыштак кодса, шымше кечын илыме верже гыч нигӧат ынже лек».
30 Тыгеракын, шымше кечын калык канен.



31 Тиде киндым Израиль эрге-влак манна*в манын лӱмденыт. Тудо кориандр нӧшмӧ гай лийын, ош тӱсан, тамже дене мӱян оварчым ушештарен.
32 Моисей каласен: «Господь теве мом кӱштен: тендам Египет гыч лукмем годым ир мландыште могай киндым пукшымем ужышт манын, ик гомор манным тукым гыч тукымыш арален шогыза».
33 Моисей Ааронлан каласен: «[Шӧртньӧ] атым нал да тудым ик гомор манна дене теме. Тукым гыч тукымыш аралаш манын, Господь ончыко шынде».
34 Господьын Моисейлан кӱштымыж семынак Аарон манным ойпидыш шондык ончыко аралаш шынден.



35 Израиль эрге-влак манным нылле ий, еҥ илыман верыш миен шумешкышт, кочкыныт. Нуно манным Ханаан мландыш толын шумешке кочкыныт.
36 А ик гоморжо ефан*г луымшо ужашыже лийын.





*а 16 Пулдырчо – перепел.

*б 16:16 Ик гомор – кок литр наре.

*в 16:31 «Манна» мут еврейла ’Мо тиде тыгай?’ йодын каласыме дене ик семын йоҥга. 15-ше стихым ончо.

*г 16:36 Ик ефа 22 литр чоло.




МОИСЕЙЫН КОКЫМШО КНИГАЖЕ

ЛЕКМАШ

17 Глава



1 Юмо Израильлан йӱшаш вӱдым кӱ курык гыч луктеш. 8 Израиль ӱмбак амалик калыкын кержалтмыже да тудын сеҥалтмыже.

1 Уло Израиль калык Господьын кӱштымыжӧ почеш Син ир мланде гыч шке корныжым умбакыже шуен да варажым стан дене Рефидимеш шогалын. Тушто калыклан йӱаш вӱд лийын огыл.
2 Нуно Моисейлан тыге ӧпкелен ойленыт: «Мыланна йӱаш вӱдым пуыза». Моисей нунылан каласен: «Молан те мыйым шылталеда? Молан Господьым тергеда?»
3 Калыкын пеш чот йӱмыжӧ шуын, да тудо Моисейлан ӧпкелен ойлен: «Молан тый мемнам Египет гыч тышке конденат? Мыланна, йоча ден вольыкланна йӱмӧ шумо деч колаш мо?»
4 Моисей Господьым кумал йодын: «Тиде калык дене мылам мом ышташ? Вашке нуно мыйым кӱм кышкен пуштыт».
5 Господь Моисейлан каласен: «Тый калык деч ончыч кай, пырля Израильын икмыняр кугуракшым нал, кидыштет Нил эҥерым перыме пондет лийже.
6 Мый тыйын ончылнет Хоривыште кӱ курык ӱмбалне шогаш тӱҥалам, а тый курыкым перет – тушечын вӱд йогаш тӱҥалеш, да калык вӱдым йӱын кертеш». Израильын кугуракше-влак ончылно Моисей тыгак ыштен.



7 Израиль эрге-влакын ӧпкештлан кӧра Моисей тиде верым Масса ден Мерива*а манын лӱмден. Вет нуно Господьым тыге ойлен тергеныт: «Мемнан коклаште Господь уло але уке?»



8 Рефидимыш амалик-влак толыныт да израильтян-влак дене кредалаш тӱҥалыныт.
9 Моисей Иисуслан*б каласен: «[Виян] пӧръеҥ-влакым ойырен нал да амалик-влак дене кредалаш кай. А мый эрла кӱкшака ӱмбаке шогалам, кидыштем Юмын пондыжо лиеш».
10 Иисус Моисейын ойлымыж семынак ыштен да амалик-влак дене кредалаш [каен], а Моисей, Аарон да Хур лӱман еҥ кӱкшака ӱмбаке кӱзеныт.
11 Кунам Моисейын кидше нӧлталме лийын – Израиль сеҥен, а кунам кидшым волтен – Амалик сеҥен.
12 Моисейын кидше ноен. Тунам Аарон ден Хур тудлан шинчашыже кӱм пыштеныт, тыгак кидшым нӧлтал кученыт: иктыже – ик могырым, весыже – вес могырым. Тыге Моисейын кидше кече шичмешке нӧлталме лийын.
13 Иисус Амаликым да тудын калыкшым керде дене кырен шалатен.



14 Господь Моисейлан каласен: «Мондаш огыл манын, тидым книгаш возо да Иисуслан каласе: ”Мый Амалик нерген шарнымашым кава йымач йӧршынлан ӱштыл шуэм”».
15 Моисей [Господьлан] жертвенникым ыштен да тудлан лӱмым пуэн: Иегова-нисси.*в
16 Вет тудо, кидшым Господьын престолжо деке шуялтен,*г тыге каласен: «Господьын амалик-влак ваштареш кредалмыже тукым гыч тукымыш шуйна».





*а 17:7 «Масса ден Мерива» ’тергымаш ден ӧпкелымаш’ манмым ончыкта.

*б 17:9 Иисус – тыште: Моисей илыме жапысе сарзе вуйлатыше.

*в 17:15 «Иегова-нисси» (але «Яхве-нисси») лӱм еврей йылмыште ’Господь – мыйын тистем’ манмым ончыкта.

*г 17:16 «Кидшым Господьын престолжо деке шуялтен» – еврей текстыште тыште мо нерген возымо, раш пале огыл. Нине мут-влакым тыгеат кусараш лиеш: «кидшым Господьын тисте ӱмбакше пыштен».




МОИСЕЙЫН КОКЫМШО КНИГАЖЕ

ЛЕКМАШ

18 Глава



1 Моисей деке Иофор толеш да надырым конда. 13 Тудын ой-каҥашыже почеш Моисей Израиль калыклан судья-влакым шогалта.

1 Господьын Израиль еҥ-влакым Египет гыч лукмыжым, Моисейлан да шке Израиль калыкшылан мом ыштымыжым Иофор – мадиам калыкын иерейже, Моисейын оньыжо – чыла колын.
2 Тунам тудо шке Сепфора ӱдыржым, Моисейын ватыжым – тудым Моисей ачажын суртышкыжо колтен улмаш, –
3 тыгак тудын кок эргыжым пырля налын да Моисей деке тарванен. Ик эргыжын лӱмжӧ Гирсам лийын, вет Моисей ойлен: «Мый йот элышке толшо улам».
4 Весыжын лӱмжӧ – Елиезер,*а вет, [кузе ойлен Моисей,] – «Ачамын Юмыжо мыланем полшен да мыйым фараонын кердыж деч арален коден».



5 Иофор оньыжо Моисейын ватыже да кок эргыж дене пырля веҥыж деке ир мландыш толын. Моисейын станже Юмын курык воктене шоген.
6 Иофор Моисейлан каласаш колтен: «Мый, тыйын Иофор оньыч, тый декет мием, мый денем пырля ватет да кок эргыч улыт».
7 Моисей оньыжым вашлияш лектын, вуйжым савен да шупшалын. Ваш-ваш саламлалтме деч вара нуно омашыш пуреныт.



8 Мом Господь Израиль верч фараон да египет еҥ-влак дене ыштен, нунын корныштышт могай нелылык лийын да кузе Господь нуным [фараон ден египет еҥ-влакын кидышт деч] утарен коден, тидым Моисей оньыжлан чыла каласкален.
9 Израильым египет еҥ-влакын [да фараонын] кид йымачышт утарыме годым Господьын ыштыме чыла поро пашажлан Иофор чот йывыртен.
10 Иофор каласен: «Тендам Египет да фараон кид йымач утарыше, тиде калыкым египет еҥ-влакын кучемже гыч утарыше Господь моктымо лийже!
11 Ынде мый пален нальым: Господь чыла моло юмо деч кугу, вет Египетын Израиль калыкым шыгыремдыме жапыште Господь тыгай пашам ыштен».
12 Вара Иофор, Моисейын оньыжо, Юмылан йӱлалтен пуымо надыр ден моло надырым конден. Юмын ончылно Моисейын оньыж дене пырля киндым кочкаш Аарон да Израильын кугуракышт толыныт.



13 Вес кечынже Моисей калыкын ӱчашымашым лукшо тӱрлӧ йодышыштым ончаш шинчын, тудын ончылно калык эр гыч тӱҥалын кас марте шоген.
14 Моисейын калык дене мом ыштымыжым ужын, [Иофор] оньыжо каласен: «Мом тый калык дене ыштылат? Молан тый шкетын шинчет, а уло калык тыйын ончылнет эр гыч кас марте шога?»
15 Моисей оньыжлан каласен: «Калык мый декем Юмын ой-каҥашыжым йодаш толеш.
16 Кунам нунын иктаж-могай йодышышт лектеш, нуно мый декем толыт. Мый нунын коклаште ӱчашымашым лукшо йодышыштлан вашмутым пуэм, Юмын законжо ден кӱштымашыжым увертарем».



17 Тидлан Моисейын оньыжо каласен: «Тый йоҥылыш ыштет.
18 Тыге тый шкендымат, воктенет шогышо калыкымат улныктарет. Тиде сомыл тыланет утыждене неле, тый тудым шкетын шуктен от керт.
19 Колышт мыйын мутем, мый тыланет каҥашым пуэм, тунам Юмо тый денет пырля лиеш: тый Юмын ончылно уло калык деч ойлышо еҥ лий да нунын йодышыштым Юмылан ончаш пу.
20 Тый нуным [Юмын] законжо ден кӱштымашыжлан туныкто, нунылан могай корно дене каяш да мом ышташ кӱлмым ончыкто.
21 Уло калык кокла гыч уста, Юмо деч лӱдшӧ, ӱшанле, шолагай оксам йӧратыдыме еҥ-влакым ойырен нал да нуным тӱжемвуй, шӱдывуй, витльывуй да лувуйлан шогалте, [тыгак возкалышат лийже].
22 Тек нуно калыкын чыла йодышыжым ончен шогат да кугурак паша нерген тылат увертарат, а чыла изи йодышым шкеак рашемдышт. Тыге пырля пашам ыштеда гын, тыланетат куштылгырак лиеш.
23 Тыге ыштет гын да Юмат тыланет тыгак ышташ кӱшта гын, тый чыла чытен лектат, калыкат мӧҥгышкыжӧ тыныс дене пӧртылеш».



24 Моисей оньыжым колыштын да чыла тудын ойлымыж семынак ыштен.
25 Моисей Израиль калык кокла гыч уста еҥ-влакым ойырен налын да нуным калык вуйлатышылан – тӱжемвуй, шӱдывуй, витльывуй да лувуйлан, [тыгак возкалышылан] – шогалтен.
26 Нуно калыкын чыла йодышыжым ончен шогеныт, кугурак паша нерген Моисейлан увертареныт, а чыла изи йодышым шкеак рашемденыт.



27 Моисей оньыжым ужатен колтен, тудыжо шке мландышкыже каен.





*а 18:4 «Елиезер» лӱм ’мыйын Юмем мыланем полша’ манмым ончыкта.




МОИСЕЙЫН КОКЫМШО КНИГАЖЕ

ЛЕКМАШ

19 Глава



Моисейлан Синай курыкышто Господь конча.

1 Египет мланде гыч лекмышт деч вара лач кок тылзе эртымеке, израиль эрге-влак Синай ир мландыш толын шуыныт.
2 Рефидим гыч тарванымеке, нуно Синай ир мландыш толыныт улмаш да тушан, курык ваштареш, станыштым шогалтеныт.
3 Моисей Юмо деке [курыкыш] кӱзен. Господь тудлан курык гыч каласен: «Иаков тукымлан, Израиль эрге-влаклан увертаре:
4 мом Мый египет еҥ-влак дене ыштенам, кузе тендам арыслангайык шулдыреш наҥгайыме семын коштыктенам да Шке декем конденам – те чыла ужында.
5 Мыйын йӱкем колышташ да Мыйын ойпидышем шуктен шогаш тӱҥалыда гын, чыла калык кокла гыч те Мыйын калыкем лийыда. Пӱтынь мланде – Мыйын,
6 а те иерей кугыжаныш, Мыйын святой калыкем лийыда. Теве нине шомакым израиль эрге-влаклан каласе».



7 Моисей пӧртылын, калыкын кугуракше-влакым поген да Господьын ойлаш кӱштымӧ чыла шомакшым нунылан каласен.
8 Уло калык ик йӱкын вашештен: «Господьын чыла кӱштымыжым шуктена, [мутшым колыштына]». Калыкын вашмутшым Моисей Господьлан каласен.



9 Господь Моисейлан каласен: «Мыйын тый денет кутырымем калык колжо да тыланет ӱшанен шогыжо манын, Мый тый декет нугыдо пыл кӧргыштӧ толам». Калыкын мом каласымыжым Моисей Господьлан увертарен.
10 Господь тудлан каласен: «Калык деке кае [да тудлан ойло], таче да эрла тудым святитле, тек нуно вургемыштым мушкыт.
11 Кумшо кечылан ямде лийышт: вет ты кечын пӱтынь калык ончылно Синай курыкыш Господь вола.
12 Курык йыр чекым ыште да калыкым шижтаре: курыкыш ынышт кӱзӧ, курыкйол деке ынышт тӱкнӧ. Кеч-кӧ, курык дек тӱкнышӧ, пуштмо лийшаш.
13 Но тыгай еҥым кид дене тӱкыман огыл, тек тудым кӱм кышкен але пикш дене лӱен пуштыт. Тудо кеч вольык, янлык але айдеме лийже – илыше ынже код. Кунам [курык деч пыл кораҥеш да] кужун шоктышо пуч йӱк йоҥгалтеш, тунам веле еҥ-влак курыкышко кӱзен кертыт».



14 Моисей курык гыч калык деке волен, нуным святитлен. Нунышт вургемыштым мушкыныт.
15 Калыклан каласен: «Кумшо кечылан ямде лийза. Ватыда дек ида тӱкнӧ».



16 Кумшо кечын, эр шумеке, кӱдырчӧ кӱдырташ да волгенче волгалтараш тӱҥалын. [Синай] курык ӱмбалне нугыдо пыл ора шоген да кугун пуалтыме пуч йӱк шоктен. Станыште улшо калык чытыраш тӱҥалын.
17 Моисей калыкым тушеч Юмо дене вашлияш вӱден наҥгаен, да нуно курыкйол воктеке шогалыныт.
18 Пӱтынь Синай курык шикшын, вет Господь тушко тул ора коклаште волен. Курык деч шикш коҥга гыч лекмыла кӱзен, да уло курык чот чытырен.
19 Пуч йӱк утларак да утларак вияҥын. Моисей ойлен, а Юмо тудлан кӱдырчын йӱкшӧ дене вашештен.
20 Господь Синай курык вуйыш волен да тушко Моисейым ӱжын. Тудыжо курык вуйыш кӱзен.



21 Господь Моисейлан каласен: «Калык деке воло да шижтаре: Господьым ужаш манын, чекым ынышт вончо. Тыге ыштат гын, шукын пытат.
22 Господь [Юмо] деке лишемше иерей-влакат, Господь нуным ынже пытаре манын, шкеныштым святитлышаш улыт».
23 Моисей Господьлан каласен: «Калык Синай курыкыш кӱзен ок керт, вет Тый мыланна шижтаренат: ”Курык йыр чекым ыште да тудо святой манын увертаре”».
24 Господь тудлан каласен: «Тый кае, воло, а вара Аарон дене пырля кӱзӧ. А иерей-влак да калык, Мый декем кӱзаш манын, чекым ынышт вончо, уке гын Мый нуным пытарем».
25 Моисей калык деке волен да тидым увертарен.






МОИСЕЙЫН КОКЫМШО КНИГАЖЕ

ЛЕКМАШ

20 Глава



1 Лу кӱштымаш. 20 Моисей калыкым лыпландара. 24 Жертвенник шотышто закон.

1 Чыла тиде шомакым Юмо [Моисейлан] каласен:



2 «Мый Господь, тыйын Юмет, улам. Мый тыйым Египет мланде гыч, кул лийме вер гыч, луктынам.



3 Мый дечем моло вес юмет ынже лий.



4 Шкаланет шояк юмым ит ыште – мо кӱшнӧ каваште, мо ӱлнӧ мландыште, мо мланде деч ӱлнӧ вӱдыштӧ уло, нунын тӱсан нимогай полганым ит ыште.
5 Нунылан ит кумал, ит служитле. Вет Мый Господь, тыйын Юмет улам, вес юмылан кумалмым Мый чыташ ом тӱҥал. Мыйым ужмышудымо-влакын йочаштлан ачаштын титакышт верч кумшо да нылымше тукым марте мутым кучыктем.
6 А Мыйым йӧратыше да Мыйын кӱштымем шуктышо-влаклан тӱжемше тукымышт марте порылыкым ыштем.



7 Господьын, тыйын Юметын, лӱмжым арам ит пелеште. Вет Тудын лӱмжым арам пелештыше еҥым Господь мут кучыктыде ок кодо.



8 Шуматкечым шарне, тудым святой кечылан шотло.
9 Куд кече пашам ыште, тӱрлӧ сомылетым шукто,
10 а шымше кече, шуматкече, Господь Юметлан лийже. Тиде кечын тый шкежат, эргыч ден ӱдыретат, пӧръеҥ ден ӱдырамаш кулетат, [ӱшкыж ден осёлетат, нимогай] вольыкетат, тыйын олаштет илыше йотъеҥат нимогай пашам ида ыште.
11 Вет куд кече жапыште Господь кавам, мландым, теҥызым да чылажымат, мо тушто уло, ыштен, а шымше кечын канен. Сандене Господь шуматкечым суапландарен да святитлен.



12 Шке ачат ден аватым пагале, тунам [тыланет сай лиеш да] Господь Юметын пуышаш мландыштыже кужу ӱмырым илет.



13 Ит пушт.



14 Ит яжарлане.



15 Ит шолышт.



16 Лишылъеҥет*а ӱмбак шойыштын ит таныкле.



17 Лишылъеҥетын пӧртшылан ит сутлане. Тудын ватыжлан, [пасужлан,] пӧръеҥ але ӱдырамаш кулжылан, ӱшкыжшылан, осёлжылан, [нимогай вольыкшылан,] – нимоланат, мо тудын уло, ит сутлане».



18 Кӱдырчӧ да пуч йӱкым колмеке, волгенче тул да шикшештше курыкым ужмеке, уло калык лӱдын да умбакырак каен шогалын.
19 Нуно Моисейлан каласеныт: «Тый мыланна ойло, а ме колышташ тӱҥалына. Юмо мыланна ынже ойло, уке гын ме колена».
20 Моисей калыклан каласен: «Ида лӱд. Тендам тергаш да ончыкыжым, Тудын деч лӱдын, сулыкым ида ыште манын, Юмо [тендан деке] толын».



21 Калык тораште шоген, Моисей гын Юмо улмо пычкемыш дек лишемын.



22 Господь Моисейлан каласен: «[Иаков тукымлан,] Израиль эрге-влаклан увертаре: те Мыйын пылпомыш гыч ойлымем ужда.
23 Шкаланда ший але шӧртньӧ юмым ида ыште, нуным Мый денем иктӧр ида шынде.
24 А тый Мыланем рок гыч жертвенникым ыште да тушто йӱлалтен пуымо да татулык надыретым,*б шорык ден казатым, ушкал ден ӱшкыжетым кондо. Мыйын лӱмемлан кумалаш ойырымо кажне верыш Мый тый декет толам да тыйым суапландарем.
25 Мылам жертвенникым кӱ гыч ышташ тӱҥалат гын, тудым руымо кӱ гыч ит ыште. Вет кӱ дек ӱзгар тӱкна гын, тый тудым шакшылет.
26 Жертвенникыш тошкалтыш дене ит кӱзӧ, уке гын ӱлычын тыйын чара могырет кояш тӱҥалеш.





*а 20:16 Лишылъеҥ – тиде вершӧрыштак илыше еҥ, общинын членже, тиде калыкынак еҥже.

*б 20:24 Татулык надыр – мирная жертва.

ЛЕКМАШ

1 Кул-влак шотышто кӱштымаш. 12 Айдемылан зияным ыштыме нерген. 28 Ӱшкыж ӧрга гын, мом ыштыман. Ӱшкыжын зияным ыштымыже шотышто йодыш.

1 Теве калыклан увертарышаш закон-влак:
2 Еврей кулым оксала налат гын, тек тудо [тыланет] куд ий пашам ышта, а шымше ийын тудо, оксам тӱлыде, эрыкан лийшаш.
3 Тудо тый декет шкетын толын гын, тек шкетынак эрыкыш лектеш. А ватыж дене пырля толын гын, тудын дене пырля тек ватыжат эрыкан лиеш.
4 Тудлан ватым оза пуэн да ватыже тудлан эрге але ӱдыр-влакым ыштен гын, ватыж ден шочшыжо-влак тек озаж денак кодыт – эрыкыш тудо шкетын лекшаш.
5 Но кул «мый озамым, ватем да шочшем-влакым йӧратем, эрыкыш ынем лек» манеш гын,
6 тек озаже тудым Юмо ончыко*а конда, кулжым омса але омса янак воктеке шогалта да пылышыжым вӱрж дене шӱта. Тыге тудо курымешлан озажын кулжо лиеш.



7 Кӧ шке ӱдыржым кул шотеш ужала гын, тудыжо пӧръеҥ кул семын эрыкан лийын ок керт.
8 Ӱдыр озалан ок келше гын, – кеч тудо ӱдырым шкаланже ватылыкеш налаш палемден улмаш – тек оза тудым мӧҥгеш тӱлен налаш эрыкым пуа. Марлан налме шотышто оза ӱдырым ондален гын, тудым йот калыклан ужален ок керт.
9 Ӱдырым оза шке эргыжлан марлан налаш палемден гын, тек тудым шке ӱдыржӧ дене тӧр шотла.
10 Оза эше весым марлан налеш гын, тудо кулватыжым кочкыш, вургем да вате-марий семын илыме деч посна кодышаш огыл.
11 Нине кумытым оза ок шукто гын, тек кулвате, оксам тӱлыде, эрыкан лиеш.



12 Кӧ вес еҥым пера да тудыжо кола – шкежат пуштмо лийшаш.
13 Но кӧ тидым шоныде ыштен колтен, да тыге лияш Юмо чаракым шынден огыл – Мый [тыгай пуштшо еҥлан] куржашыже тый денет верым ончыктем.
14 А кӧ лишылъеҥжым лӱмынак да чоян, тудлан шыдым кучен пуштеш, [вара жертвенник деке куржын толеш] – пушташ манын, тудым Мыйын жертвенникем дечат поген нал.
15 Кӧ ачажым але аважым пера гын, тудо пуштмо лийшаш.
16 Кӧ [Израиль тукым] еҥым шолыштеш да [тудым, кулыш савырен,] ужала але шолыштмо еҥым тудын дене муыт – тыгай еҥ пуштмо лийшаш.
17 Кӧ ачаже але аваж нерген шӱктарен ойла, тудо пуштмо лийшаш.



18 Каргашыме годым ик еҥ весым кӱ дене але мушкындыж дене пера, а тудыжо ок коло, но эмганен возеш,
19 вара кынелеш да пӧртшӧ гыч тояш эҥертен лектеш гын, перыше еҥ титакше верч мутым кучышаш огыл. Но тудо саде еҥын пашам ыштыде кийыме жапшылан да эмлалташыже оксам пуышаш.
20 Кӧ шке пӧръеҥ але ӱдырамаш кулжым тоя дене пера да тудыжо тушанак кола гын, оза тидлан мутым кучышаш.
21 Но кул тидын деч вара ик але кок кече ила гын, озаже мутым кучышаш огыл, вет кулжо шкенжынак погыжо.
22 Кунам еҥ-влак кредалмышт годым мӱшкыран ӱдырамашым перат, да тудын азаже лугыч лиеш, но моло эҥгек ок лий гын, ӱдырамашын марийже могай акым каласа, титакан еҥ тиде акым судитлыше-влак ончылно тӱлышаш.
23 Но моло эҥгек лиеш гын, чонлан чоным пу,
24 шинчалан – шинчам, пӱйлан – пӱйым, кидлан – кидым, йоллан – йолым,
25 йӱлалтмашлан – йӱлалтмашым, сусырлан – сусырым, эмганымашлан – эмганымашым.
26 Кӧ шкенжын пӧръеҥ але ӱдырамаш кулжым шинчаж гыч пера, да тудыжын шинчаже эмгана гын, шинча верч тек тудлан эрыкым пуа.
27 Кӧ шкенжын пӧръеҥ але ӱдырамаш кулжын пӱйжым перен луктеш гын, пӱй верч тек тудлан эрыкым пуа.



28 Ӱшкыж пӧръеҥым але ӱдырамашым ӧрген пуштеш гын, ты вольыкым кӱм кышкен пушташ кӱлеш, а шылжым кочман огыл. Ӱшкыжын озаже титакан огыл.
29 Но ӱшкыж тидын деч ончычат ӧргедыл коштын да тидын нерген озажлан шижтарен каласыме улмаш, но тудо вольыкшым эскерен огыл, а ӱшкыжшӧ пӧръеҥым але ӱдырамашым пуштын гын, ӱшкыжым кӱм кышкен пуштман, тыгак озажымат пушташ кӱлеш.
30 Но озажлан сулен налаш акым шындат гын, тек тудо, палемдыме акым тӱлен, шке чонжым сулен налеш.
31 А ӱшкыж иктаж-кӧн эргыжым але ӱдыржым ӧрген пуштеш гын, кӱшнӧ каласыме закон семынак ыштыман.
32 Ӱшкыж пӧръеҥ але ӱдырамаш кулым ӧрген пуштеш гын, кулын озажлан кумло сикль шийым тӱлыман, а ӱшкыжшым кӱм кышкен пушташ кӱлеш.



33 Кӧ вӱдлан кӱнчымӧ вынемжым почын кода але вынемым кӱнча да тудым ок петыре, да тушко ӱшкыж але осёл пурен кая гын,
34 вынемын озаже вольыкын озажлан тӱлышаш, а вольыкын колышо капше вынем озалан лийшаш.



35 Иктаж-кӧн ӱшкыжшӧ вес еҥын ӱшкыжшым ӧрген пуштеш гын, илыше ӱшкыжым тек ужалат да акшым пелыгыч шелыт, колышо вольыкымат тек пелыгыч шелыт.
36 Ӱшкыжын ӧргедылше улмыжым тылеч ончычат паленыт да озажлан [тидын нерген шижтарен каласыме улмаш,] но тудо ӱшкыжшым эскерен огыл гын, тудо ӱшкыж олмеш ӱшкыжым пуышаш, а колышо вольыкым тек шкаланже налеш.





*а 21:6 «Юмо ончыко»: тидым «Судья-влак ончыко» манынат кусараш лиеш.

1 Шолыштмо да тидлан верч тӱлымӧ нерген закон-влак. 16 Моло тӱрлӧ нерген закон-влак.

1 Кӧ ӱшкыжым але шорыкым шолыштеш да шӱшкылеш але ужала гын, тек ӱшкыжлан вич ӱшкыжым, шорыклан ныл шорыкым пуа.
2 Кӧ кӱнчен пурышо ворым куча да тудым колымешкыже пера гын, тудын вӱржылан титакан ок лий.
3 Но ворым кече лекмеке пуштмо гын, тудым пуштшо еҥ титакан лиеш. Шолыштшо еҥ тӱлышаш, а тӱлашыже ниможат уке гын, шолыштмыжым тӱлен налаш тек шкенжым ужалат.
4 [Ворым кучат, а] мо шолыштмыжым тудын дене эше илышым муыт гын – тиде ӱшкыж, осёл але шорык лийже, – тудо кок пачаш шукырак пӧртылтышаш: ик вольыклан – кокытым.



5 Кӧ шке вольыкшым весын пасушкыжо але виноград аҥашкыже колта, да вольык тушто мо улмым кочкын да тошкен лектеш гын, [тек вольык оза, тушто саска мыняр лиймым шотыш налын, шкенжын пасуж гычын пуа. А вольык уло пасум локтылеш гын,] тек вольык оза пытарыме саска олмеш шке пасусо да виноград аҥасе эн сай саскаже-влакым пуа.



6 Ылыжтыме тул йырым-йыр шарла да, иман вондерым авалтен, шурно кылта-влакым, эше тӱреддыме шурным але уло пасум йӱлалта гын, эҥгеклан тулым ылыжтыше еҥ тӱлышаш.



7 Кӧ лишылъеҥжылан аралаш шийжым але иктаж-могай ӱзгаржым пуа, а нуным тудын суртшо гыч шолыштыт, да тидын деч вара шолыштшым муыт гын, шолыштшо еҥ кок пачаш утларак тӱлышаш.
8 Шолыштшым огыт му гын, тек суртын озаже судитлыше-влак деке толеш да ончылнышт товатла: лишылъеҥжын погыж деке тудын кидше тӱкненат огыл.
9 Ӱчашымашым лукшо кеч-могай йомшо пого нерген – тидыже кеч ӱшкыж, осёл, шорык але вургем лийже – иктаж-кӧ ”тудо мыйын” манын каласа гын, нине кок еҥын йодышыштым судитлыше-влак марте шуктыман. Судитлыше-влак кӧм титаканыш луктыт, тудо лишылъеҥжылан кок пачаш утларак тӱлышаш.



10 Кӧ лишылъеҥжылан осёлжым, ӱшкыжшым, шорыкшым але иктаж-могай вес вольыкшым аралаш пуа, но вольыкшо кола але эмгана, але тудым вӱден наҥгаят, а тидым нигӧат ужын огыл гын,
11 вольыкым аралаш налше еҥ тек Господь ончылно товатла: тудын кидше лишылъеҥжын погыж деке тӱкнен огыл. Тидлан вольыкын озаже ӱшанышаш, сандене тудлан тӱлаш ок кӱл.
12 А вольыкым тудын деч шолыштыныт гын, тудо вольыкын озажлан тӱлышаш.
13 Вольыкым янлык кӱрыштын гын, тек кӱрыштмӧ вольык деч мо кодшыжым конден ончыкта. Янлык кӱрыштмылан тудлан тӱлаш ок кӱл.



14 Кӧ лишылъеҥже деч вольыкым жаплан кучылташ налеш, да тудыжо озаже уке улмо шеҥгеч эмгана але кола гын, налше еҥ эҥгеклан тӱлышаш.
15 Но тиде озажын шинча ончылныжо лийын гын, тудо тӱлышаш огыл. А вольыкым оксала тарлен налме гын, озажлан тарлыме акым пуыман.



16 Кӧ ӱдыръеҥым сымыстара да тудын дене мала гын, тек ӱдыр верч олным тӱла да шкаланже ватылыкеш налеш.
17 А ача ӱдыржым тудлан марлан пуаш ок келше гын, тек тудо садак [ачажлан] шийым тунар пуа, мынярым ӱдыр олнылан пуат.



18 Юзо ӱдырамашым илышым ит кодо.
19 Вольык дене кӱтлышӧ кажне еҥ пуштмо лийшаш.
20 Господь деч моло вес юмо-влаклан надырым кондышо еҥ пытарыме лийшаш.



21 Йот мланде гыч толшо еҥым ида шыгыремдыл, ида пызыре, вет те шкежат Египет мландыште йотъеҥ лийында.
22 Тулык ватымат, тулык йочамат ида шыгыремдыл.
23 Нуным шыгыремдылыда гын, нуно Мый декем йӧсын кычкыраш тӱҥалыт, да Мый нунын кычкырымыштым колам.
24 Тунам Мыйын шыдем ылыжеш, да Мый тендам керде дене пуштам. Тендан ватыда марийдыме лийыт, а йочада тулык кодыт.



25 Мыйын калыкем гыч нужна еҥлан оксам кӱсын пуэт гын, пайдам налаш шонен, тудын деч ашламым*а ит нал.
26 Лишылъеҥет деч залог шотеш ӱмбал вургемжым налат гын, тудым кече шичмешке пӧртылтӧ.
27 Вет тиде вургем деч посна тудын вес леведышыже уке, тудын дене ты еҥ капшым петыра. Кузе тудын деч посна малаш тӱҥалеш? Кунам тудо Мый декем йӧсын кычкыраш тӱҥалеш, поро улмемлан кӧра Мый тудым колам.



28 Юмым ит шӱктаре*б да калыкетын вуйлатышыжым ит шудал.
29 Шурно лектышетын икымше саскажым да виноградым темдыме верын икымше лектышыжым Мыланем кондаш ит юватыл. Эн ончыч шочшо эргычым Мыланем пу.
30 Тидымак ыште икымше шочшо ӱшкыжаш презет, тагапачат [да осёлет] дене. Тек нуно шым кече авашт пелен лийыт, а кандашымше кечын нуным Мыланем пу.
31 Мыйын святой калыкем лийза. Янлык кӱрыштмӧ вольык шылым ида коч, тудым пийлан кудалтыза.





*а 22:25 Ашлам – процент.

*б 22:28 «Юмым ит шӱктаре»: тидым «Судитлышым шӱктарен ит ойло» манынат кусараш лиеш.

1 Мер пашаште чынлыкым шуктымо нерген. 10 Шымше ий да шымше кече нерген. 14 Кажне ийын эртарыме кум пайрем. 20 Ханаан мландыш каяшлан Юмын сӧрымашыже да ой-каҥашыже-влак.

1 Манеш-манешым ит шаркале. Шояк таныклыше лийын, титакан еҥлан ит полшо.
2 Калык тӱшка почеш осал пашашке ит ушно. Шуко еҥлан келшаш манын, ӱчашымашан пашам судитлыме годым чын деч ит кораҥ.
3 Нужна еҥым нужна улмыжлан кӧра судышто чыныш ит лук.



4 Тушманетын йомшо ӱшкыжшым але осёлжым муат гын, тудым озаж деке конден кодо.
5 Тушманетын осёлжым неле нумалтышыжлан кӧра камвочшым ужат гын, тудым тыгак ит кодо, а нумалтышыжым руден, озажлан полшо.



6 Нужна еҥетын ӱчашымашан пашажым чын огыл ит судитле,
7 шояк титаклымаш дене ит келше. Титакдыме да чын ыштыше еҥым пушташ ит пу, вет Мый титакан еҥым чыныш ом лук.
8 Взяткым ит нал, вет тудо ужшо еҥым сокырым ышта, титакдыме еҥын пашажым чын огылыш луктеш.



9 Йот мланде гыч толшо еҥым ит шыгыремде, [тудым ит пызыре]: те толшо еҥын илышыжым паледа, вет шкежат Египет мландыште йотъеҥ лийында.



10 Куд ий мландетым ӱдӧ да лектышыжым пого,
11 а шымше ийын тудым кандаре, ит тӱкӧ. Тек тушто мо шочмым шке калыкетын незерже-влак кочкыт, а кодшыжо янлык-влаклан лиеш. Тыгак ыште виноград аҥат да олив пушеҥге-влакет денат.



12 Куд кече шкендын пашатым ыште, а шымше кечын кане. Ӱшкыжет ден осёлетат каналтышт, ӱдырамаш кулетын эргыже да илаш толшо еҥат шӱлалтышт.
13 Мом Мый тыланда ойленам, чыла шуктыза. Моло юмын лӱмыштым ида пелеште, нунын лӱмышт тендан умша гыч лекшашат огытыл.



14 Идалыкыште кум гана Мыйын лӱмеш пайремым эртаре.
15 Шергинде пайремым палемде. Кузе Мый тыланет кӱштенам, авив тылзын палемдыме жапыште шым кече шергиндым коч, вет тиде тылзын тый Египет гыч лектынат. Нигӧ Мыйын ончыкем яра кид дене ынже тол.
16 Шке пасуштет ӱдымӧ шурнын икымше саскажым погымеке, Угинде пайремым эртаре. Тыгак идалык мучаште, кунам пасуэт гыч чыла поген налат, Саска погымо пайремым палемде.
17 Тыйын уло пӧръеҥ тукымет Господь Юмо ончыко идалыкыште кум гана толшаш.



18 [Кунам Мыйым палыдыме калык-влакым тыйын ончычет поктен колтем да илыме веретым кугемдем,] Мыланем надыр вольык вӱрым кондымо годым шушо руаш гыч пыштымым нимомат ит кондо. Мылам кондымо пайрем надырын кояже эр марте ынже код.
19 Мланде лектышетын икымше эн сай саскажым Господь Юметын пӧртышкыжӧ кондо.


 Казапачам аважын шӧрешыже ит шолто.



20 Тыйым корныштет аралаш да Мыйын [тылат] ямдылыме верышкем конден пурташ манын, Мый ончычет Суксем колтем.
21 Тудын ончылно шкендым эскере, мутшым колышт, ит ӱскыртлане – тудо торешланымым чыташ ок тӱҥал, вет чылажымат тудо Мыйын лӱмем дене ышта.
22 [Мыйын мутем колышташ, Мый мом ойлем, чылажымат ышташ да Мыйын ойпидышем шукташ тӱҥалыда гын, те чыла тукым кокла гыч Мыйын ойырен налме калыкем лийыда. Вет пӱтынь мланде – Мыйын, а те тушто Мыйын иерей кугыжанышем да святой калыкем лийыда. Теве нине шомакым тый Израиль эрге-влаклан каласе.] Тый тудын мутшым колышташ да Мыйын ойлымем чылажымат шукташ тӱҥалат гын, Мый тыйын тушманетын тушманже лиям, ваштарешет шогалшылан ваштарешыже шогалам.
23 Тыйын ончылнет Мыйын Суксем кая да тыйым аморрей, хеттей, ферезей, хананей, [гергесей,] евей да иевусей-влакын илыме мландышкышт наҥгая, да Мый нине калыкым пытарем.
24 Тый нунын юмыштлан вуетым ит саве да ит служитле, нунын йӱлашт почеш ит ыште, но юмыштым шалате, кумалме меҥгыштым сӱмырал шу.
25 Господь Юмыланда служитлыза, тунам Тудо киндетым, [йошкар аракатым] да вӱдетым суапландара, тендан деч тӱрлӧ черым кораҥда.
26 Жап шуде азам ыштыше да азам ыштен кертдыме тыйын мландыштет ок лий. Илышаш кечетым Мый кужум ыштем.



27 Мый тыйын ончычет лӱдмашым колтем. Кеч-могай калык деке миет, кажныжым аптыранымашке пуртем: тый куржшо тушманет-влакын тупыштым веле ужын кодат.
28 Тый дечет ончыч Мый лопшаҥгым колтем, нуно тый дечет [аморрей,] евей, [иевусей,] хананей да хеттей-влакым поктен колтат.
29 Но мланде пуста ынже лий да тылат зияным кондышо янлык-влак ынышт шукем манын, Мый нуным иканаште ик ийыштак поктен ом колто.
30 Тыйын шукеммешкет да тиде мландын озаже лиймешкет, Мый нуным тый дечет изин-изин поктен колташ тӱҥалам.
31 Йошкар теҥыз гыч тӱҥалын Филистим теҥыз марте, ир мланде гыч тӱҥалын [кугу Евфрат] эҥер марте Мый тыланет чекым ыштем. Ты мландыште илыше-влакым Мый тыйын кидышкет пуэм, да тый нуным шке дечет поктен колтет.
32 [Нунын дене ит варне,] тусо еҥ-влак да нунын юмышт дене ушемым ит ыште.
33 Мыйын ончылно тыйым сулыкыш ынышт пурто манын, нуно тыйын мландыштет илышаш огытыл. Нунын юмыштлан служитлаш тӱҥалат гын, тый оптышыш логалат».

1 Юмо Израиль дене ойпидышым ышта. 12 Моисей Синай курыкышто Господь дене вашлиеш.

1 Господь Моисейлан каласен: «Тый, Аарон, Надав, Авиуд да Израильын шымле кугуракышт Мый декем курыкыш кӱзыза да тора гыч [Мыйын ончылно] вуйдам савыза.
2 Тый дечет моло Мый декем нигӧ ынже лишем, а калык гын курыкышкат ынже кӱзӧ».



3 Моисей пӧртылын да калыклан Господьын чыла мутшо ден чыла законжым каласен. Калык ик йӱк дене вашештен: «Мом Господь ойлен – чыла ыштена, [ме мут колыштшо лийына]».
4 Моисей Господьын каласыме чыла шомакшым возен.


 Эрдене эр кынелын, курыкйол воктене жертвенникым ыштен да Израильын латкок тукымжо чот почеш латкок кугу кӱм шогалтен.
5 Вара Моисей израиль эрге-влак кокла гыч икмыняр самырык пӧръеҥым колтен, да нунышт Господь [Юмылан] йӱлалтен пуымо надырым конденыт да татулык надыр шотеш самырык ӱшкыж-влакым шӱшкылыныт.
6 Моисей пел вӱрым кӱмыжлашке опталын, а вес пелыжым жертвенник ӱмбак шыжыктен.
7 Ойпидыш книгам налын да калыклан йӱкын лудын. Нуно каласеныт: «Мом Господь ойлен – чыла ыштена, ме мут колыштшо лийына».
8 Моисей вӱрым налын да калык ӱмбак шыжыктен, тыге ойлен: «Теве ойпидышын вӱржӧ, тиде ойпидышым Господь тендан дене чыла каласыме шомакшылан келшышын ыштен».



9 Вара Моисей ден Аарон, Надав, Авиуд да Израильын шымле кугуракышт курыкыш кӱзеныт.
10 Нуно тушто Израиль Юмын [шогымо вержым] ужыныт. Тудын йол йымалныже пуйто сапфир кӱм шарыман вер, кава гай яндар, лийын.
11 Ойырен налме Израиль эрге-влак ӱмбак Господь кидшым нӧлталын огыл. Нуно Юмын [вержым] ужыныт да туштак кочкын-йӱыныт.



12 Господь Моисейлан каласен: «Мый декем курыкыш кӱзӧ да тушто лий. Мый тыланет кӱоҥам, закон ден кӱштымаш-влакым пуэм. Нуным Мый калыкым туныкташ возенам».
13 Моисей шке Иисус полышкалышыже дене пырля кынелыныт да Юмын курыкыш каяш тарваненыт.
14 Моисей Израильын кугуракыштлан каласен коден: «Мемнан пӧртылмешке те тыштак лийза. Аарон ден Хур тендан дене лийыт. Иктаж-кӧн ӱчашымашым лукшо пашаже лектеш гын, тек тудо нунын деке йодын мия».



15 Моисей курыкыш кӱзен, да курыкым пыл ора леведын.
16 Синай курык ӱмбаке Господьын чапше волен. Пыл ора курыкым куд кече леведын, а шымше кечын Господь пыл кокла гыч Моисейым ӱжын.
17 Курык вуйышто Господьын чапше Израиль эрге-влакын шинча ончылнышт чыла пытарыше тул семын койын.
18 Моисей пыл коклаш пурен да курык вуйыш кӱзен. Тушто тудо нылле кече да нылле йӱд лийын.

1 Господьлан скинийым*а чоҥаш кондымо пӧлек-влак. 10 Ойпидыш шондыкым кузе чоҥаш кӱлмӧ нерген. 23 Ӱстел ден светильникым кузе ышташ кӱлмӧ нерген.

1 Господь Моисейлан каласен:



2 «Израиль эрге-влаклан ойло: тек нуно Мыланем пӧлекым кондат. Кажне еҥ деч, кӧн кумылжо уло, Мыланем пӧлекым погыза.
3 Теве тыгай пӧлекым нунын деч налшаш улыда: шӧртньым, шийым, тойым,
4 тыгак шемалге-канде, шемалге-йошкар, йошкар тӱсан межым, чапле йытын шӱртым, каза пуным,
5 йошкар тӱсан тага коваштым, чапле вичкыж коваштым, акаций пушеҥгым,
6 лампылан олив ӱйым, елейлан да тамлыпушым лукшо тӱтыртышлан*б аромат-влакым,
7 ефод*в ден оҥсакышыш пижыкташ ониксым да моло шергакан кӱм.



8 Тек нуно Мыланем святой верым ыштат, да Мый нунын коклаште илаш тӱҥалам.
9 Скинийым, тушто лийшаш ате-ӱзгарым – чылажымат Мыйын ончыктымем семын ыштыза.



10 Ойпидыш шондыкым акаций дене ыштыза: кутышыжо – кок кынергутат пеле, лопкытшо ден кӱкшытшӧ – ик кынергутат пеле.
11 Тудым кӧргӧ гычат, тӱжвал гычат яндар шӧртньӧ дене комыжло, кӱшыл тӱржӧ йыр шӧртньӧ дене ыштыме [пунымо] ваям*г колто.
12 Ныл шӧртньӧ колчам велен ыште да шондыкын ныл ӱлыл лукышкыжо пижыкте: кок колча – ик велым, кок колча – вес велым.
13 Акаций дене кок варам ыште, нуным [яндар] шӧртньӧ дене комыжло.
14 Шондыкым нумалаш манын, нуным тудын кок могырыштыжо улшо колчалашке чыке.
15 Вара-влак эре колчаште лийшаш улыт, нуным тушеч лукман огыл.
16 Шондыкыш Мыйын возымо ойпидышем пыште, тудыжым Мый тыланет пуэм.



17 Шондык комдышым*д яндар шӧртньӧ дене ыште, тудын кутышыжо кок кынергутат пеле, лопкытшо ик кынергутат пеле лийже.
18 Шӧртньӧ дене кок херувимым ыште. Нуным таптен ыште да комдышын кок мучашкыже вераҥде:
19 ик херувимым ик мучашеш, вес херувимым вес мучашеш комдыш деч нӧлталалт шогышым ыште. Тек нуно комдышын кок мучаштыже лийыт.
20 Тек херувим-влак, кӱш нӧлталме шулдырышт дене комдышым петырен, икте-весышт ваштареш шогат, чурийышт комдыш ӱмбаке онча.
21 Шондыкым комдыш дене петыре. Шондыкыш Мыйын возымо ойпидышем пыште, тудыжым Мый тыланет пуэм.
22 Тый денет вашлийме годым Мый тушто, ойпидыш шондык комдыш ӱмбалне улшо кок херувим коклаште, лиям да тылат тушечын ойлаш тӱҥалам. Израиль эрге-влаклан чыла кӱштымем Мый тыйын гоч ойлаш тӱҥалам.



23 Акаций дене ӱстелым ыште: кутышыжо кок кынергут, лопкытшо ик кынергут, кӱкшытшӧ ик кынергутат пеле лийже.
24 Тудым яндар шӧртньӧ дене комыжло, а йырже шӧртньӧ дене [пунымо] ваям колто.
25 Ӱстел йыр тыгак пырдыж семын сово лопкытан тӱрым ыште да тушто шӧртньӧ ваям колто.
26 Ӱстеллан ныл шӧртньӧ колчам ыште, нуныжым ӱстелын ныл лукешыже, йол тураште пижыкте.
27 Ӱстелым нумалаш манын, колча-влак ӱстел тӱр йымалне лийшаш улыт, тушко вара-влак чыкыме лийыт.
28 Нине кок варам акаций дене ыште да [яндар] шӧртньӧ дене комыжло – нунын дене ӱстелым нумал кошташ тӱҥалыт.
29 Ӱстеллан кӱмыж ден ате-влакым, тыгак йошкар арака надырым йоктараш кувшин ден корка-влакым яндар шӧртньӧ дене ыште.
30 Мыйын чурием ончылно лийшаш надыр киндым ӱстембаке эреак пыштен шого.



31 Яндар шӧртньӧ дене светильникым ыште, тудо пӱтынек таптен ыштыме лийже. Светильникын вургыжо, укшлаже, пеледышкоркаже – пеледышйол ден пеледыш лышташыжге – чылажат ик тичмаш лийже.
32 Светильникын куд укшыжо лийшаш: кум укш – ик вел гыч да кум укш – вес вел гыч.
33 Кажне укшышто миндаль пеледышым ушештарыше кум пеледышкорка – пеледыш лышташ да пеледышйол дене пырля – лийшаш. Светильник гыч лекше чыла куд укшыштат тыгак лийшаш.
34 Тудын вургыштыжат миндаль пеледышла койшо ныл пеледышкорка – пеледыш лышташ да пеледышйол дене пырля – лийшаш.
35 Светильник вурго гыч лекше икымше мужыр укш йымалне пеледышйол лийшаш, кокымшо мужыр ден кумшо мужыр йымалнат пеледышйол лийшаш. Тудын чыла куд укшыжо йымалнат тыгак лийшаш. [Светильник вургышто миндаль пеледышла койшо ныл пеледышкорка лийже.]
36 Светильникын пеледышкоркаж ден укшыжо-влак тудын вургыж гыч лектын шогышаш улыт. Тудо тӱрыснек ик яндар шӧртньӧ моклака гыч таптен ыштыме лийже.
37 Тыгак шым лампадым ыште да, светильник ончылнысо кумдыкым волгалтараш манын, нуным светильникыш вераҥде.
38 Светильник пелен кучылташлан яндар шӧртньӧ дене шипши-влакым*е да тулшол ате-влакым ыште.
39 Светильник да тудын пелен кучылтшаш ӱзгар-влакым ик талант*ж яндар шӧртньӧ дене ыштыман.
40 Ончо, чылажымат тыланет курыкышто ончыктымо гайымак ыште.





*а 25 Скиний – Синай ир мландыште коштмышт годым еврей-влакын пеленышт нумал коштмо святой кугу омашышт.

*б 25:6 Тӱтыртыш – смесь для каждения.

*в 25:7 Ефод – архиерейын чийыме вургемжын ик ужашыже, тудо ончылсакышла коеш.

*г 25:11 Вая – кайма.

*д 25:17 Шондык комдыш – тидым «эрналтме вер» манынат кусараш лиеш.

*е 25:38 Шипши – щипцы.

*ж 25:39 Талант – нелыт виса, 35 кг наре.

1 Скиний леведышлан куэм-влак. 15 Скинийлан меҥге ден брус-влак. 35 Скиний пӱрдыш.*а

1 Скинийлан лу куэмым ыште. Нуно чапле йытын шӱртӧ да шемалге-канде, шемалге-йошкар да йошкар меж шӱртӧ дене куымо лийышт. Тушто устан тӱрлымӧ херувим-влак лийшаш улыт.
2 Кажне куэмын кутышыжо коло кандаш кынергут, а лопкытшо ныл кынергут лийже. Куэм-влакын кугытышт икгай лийышт.
3 Вич куэм ваш ушымо лийышт, тыгак вес визытшат ваш ушымо лийшаш улыт.
4 Ушымо икымше куэм тӱреш шемалге-канде тӱсан оҥго-влакым ыште, ушымо кокымшо куэм тӱрешат тыгак ыште. Оҥго-влак ты кок куэмым ваш-ваш ушымо верыште лийышт.
5 Витле оҥгым ушымо ик куэмыште да витле оҥгым вес ушымо куэмыште ыште. Оҥго-влак кок ужашым ушышо кок тӱрыштӧ икте-весышт ваштареш лийшаш улыт.
6 Витле шӧртньӧ руалтышым ыште да руалтыш дене куэм-влакым икте-весыж деке ушо. Тыге скиний ик тичмаш лиеш.



7 Скинийым леведаш каза пун дене латик леведышым ыште.
8 Ик леведышын кутышыжо кумло кынергут, а лопкытшо ныл кынергут лийже. Чыла латик леведыш икгай лийышт.
9 Вич леведышым посна ушо, тыгак вес кудытым посна ушо. Кудымшо леведышыжым скинийын ончыл могырешыже пелыгыч тодыл саке.
10 Ушымо ик леведышын тӱрешыже, вес леведыш дене ушымо верыште, витле оҥгым ыште. Тыгак вес леведыш тӱрешат ушымо верыште витле оҥгым ыште.
11 Той дене витле руалтышым ыште, нуным оҥгылашке чыке да леведышым пырля ушо – тек ик тичмаш леведыш лиеш.
12 Леведыш деч утен кодшо пел ужаш тек скинийын шеҥгел могырыштыжо кеча.
13 А леведыш кутыш деч утыжо – ик могыр гыч ик кынергут да вес могыр гыч ик кынергут – тек скинийым кок могыр гычат леведын кеча.
14 Скинийлан тыгак йошкар тӱсан тага коваште дене ыштыме ӱмбал леведышым да тудым леведаш чапле вичкыж коваште дене эше вес леведышым ыште.



15 Скинийлан акаций гыч брус-влакым ыште.
16 Нунын кутышышт лу кынергут, лопкытышт ик кынергутат пеле лийышт.
17 Кажне брус [мучаште] кок сарт*б икте-весышт воктене лийшаш улыт. Скинийын чыла брусшо дене тыгак ыште.
18 Скинийын кечывалвел могыржылан коло тыгай брусым ыште,
19 нунылан – нылле ший негызым. Кажне брус йымаке тудын кок сартшылан кок негызым ыште.
20 Тыгак скинийын вес – йӱдвел – могыржыланат коло брусым ямдыле.
21 Нунылан нылле ший негызым ыште – кажне брус йымаке [тудын кок сартшылан] кок негыз дене.
22 Скинийын шеҥгел – касвел – могыржылан куд брусым ыште
23 да эше кок брусым – тудын кок лукшылан.
24 Нуно ӱлнӧ ушымо лийышт, а кӱшнӧ ик колча дене ушалтшаш улыт. Тек лукысо кок брусат икгай лийыт.
25 Тыге чылаже кандаш брус да нунылан латкуд ший негыз лиеш – кажне брус йымаке [тудын кок сартшылан] кок негыз дене.



26 Акаций дене варам ыште: вич варам – скинийын ик могырысо брус-влаклан,
27 вич варам – вес могырысо брус-влаклан да вич варам – шеҥгел, касвел могырысо брус-влаклан.
28 А покшел вара скинийын ик мучаш гычше вес мучашке брус-влак покшечын эрташ тӱҥалеш.
29 Брус-влакым шӧртньӧ дене комыжло, варам чыкаш колча-влакымат шӧртньӧ дене ыште, вара-влакымат шӧртньӧ дене комыжло.
30 Скинийым тыланет курыкышто ончыктымо гайымак шогалте.



31 Пӱрдышым шемалге-канде, шемалге-йошкар, йошкар меж да чапле йытын шӱртӧ дене ыште, тушто устан тӱрлымӧ херувим-влак лийышт.
32 Тудым шӧртньӧ дене комыжлымо ныл акаций меҥгыш саке. Меҥге-влак ныл ший негыз ӱмбалне шогышо да шӧртньӧ руалтышан лийшаш улыт.
33 Пӱрдышым руалтышлаш пижыктен саке да шеҥгекыже ойпидыш шондыкым шынде. Тиде пӱрдыш святой дечат святой пӧлем ончылно кечаш тӱҥалеш, тыланда ты пӧлемым святой вер деч ойыра.
34 Святой дечат святой пӧлемыште ойпидыш шондык ӱмбак комдышыжым пыште.



35 Пӱрдышын тӱжвал могырыштыжо ӱстелым, ӱстел ваштареш [скинийын] кечывал велныже светильникым шынде. А ӱстелже йӱдвелныла шогыжо.
36 Скинийыш пурымо верым петыраш шемалге-канде, шемалге-йошкар, йошкар меж да чапле йытын шӱртӧ дене тӱрлыман пӱрдышым ыште.
37 Тиде пӱрдышлан акаций дене вич меҥгым ыште, нуным шӧртньӧ дене комыжло, нунылан шӧртньӧ руалтыш-влакым ямдыле да вич той негызым велен ыште.





*а 26 Пӱрдыш – завеса.

*б 26:17 Сарт – шип, шпонка.

1 Надыр йӱлалтыме жертвенник. 9 Скиний кудывече. 20 Лампылан ӱй.

1 Акаций дене жертвенникым ыште. Тудо ныл лукан, кутышыжат, лопкытшат вич кынергут лийже, а кӱкшытшӧ – кум кынергут.
2 Жертвенникын кажне ныл лукыштыжо тӱкым ыште. Тӱкӧ-влак жертвенник дене ик тичмаш лийышт. Жертвенникым той дене комыжло.
3 Тыгак ломыж опташ атым, изи кольмо ден шаньыкым, кӱмыжым, тулшол атым ыште. Жертвенникын чыла тиде арверже той лийже.
4 Жертвенникланак сетке гай той решоткам ыште. Решоткан ныл лукешыже ныл той колчам ыште.
5 Решоткажым жертвенник кӧргысӧ ныл тӱреш келыштарен шынде – решотка жертвенникын пел кӱкшыт тураштыже лийже.
6 Жертвенниклан акаций дене кок варам ыште, нуным той дене комыжло.
7 Нумалме годым вара-влак жертвенник кок могырым лийышт манын, нуным колчалашке чыке.
8 Жертвенникым оҥа дене ыште, кӧргыжӧ яра лийже. Тек тудым тугайым ыштат, могайым тыланет курыкышто ончыктымо.



9 Скиний йыр кудывечым ыште. Тиде кудывечын кечывалвел могырыштыжо шӱдӧ кынергут кутышан чапле йытын пӱрдыш кечышаш.
10 Тудлан коло меҥгым, той дене коло негызым ыште. Меҥгысе кылдыш ден руалтыш-влак ший лийышт.
11 Тыгак кудывечын йӱдвелныжат шӱдӧ кынергут кутышан пӱрдышым, тудлан коло меҥгым да нуныштлан коло той негызым ыште. Меҥгысе кылдыш ден руалтыш-влак, [тыгак негыз-влак] ший дене комыжлымо лийышт.
12 Касвел могырышто пӱрдышын кутышыжо, кудывечын лопкытшо гаяк, витле кынергут лийшаш. Тыште лу меҥге, нуным шогалташ лу негыз лийшаш.
13 Ончыл, эрвел могырышто [пӱрдышын] кутышыжо, кудывечын лопкытшо гаяк, витле кынергут лийшаш. [Тыште лу меҥге да нуным шогалташ лу негыз лийшаш.]
14 Тушто пурымо верын ик велныже латвич кынергут [кутышан] пӱрдыш кечышаш, тудлан кум меҥге да нине меҥгылан кум негыз лийже.
15 Вес велныжат – латвич кынергут [кутышан] пӱрдыш, тудлан кум меҥге, нунылан кум негыз лийже.
16 Кудывечыш пурымо верым петырашлан коло кынергут [кутышан] пӱрдышым ыште. Тудым шемалге-канде, шемалге-йошкар, йошкар меж да чапле йытын шӱртӧ дене тӱрлен куымым ыште. Пӱрдышын ныл меҥгыже, нунылан ныл негыз лийже.
17 Кудывече йыр улшо чыла меҥгым ший кылдыш-влак ушен шогышаш улыт. Меҥгыште улшо руалтыш-влакым ший дене, а меҥгылан негызым той дене ыштыман.
18 Кудывечын кутышыжо шӱдӧ кынергут, а лопкытшо витле кынергут лийшаш. Кудывече йыр колтымо пӱрдыш вич кынергут кӱкшытан лийшаш. Пӱрдышым чапле йытын дене ыштыман, а меҥге-влакын негызыштым – той дене.
19 Скинийыште кучылтшаш чыла арверым, скинийым мландыш пеҥгыдемдыше чыла кошар пашкарым, тыгак кудывече пӱрдышлан кошар пашкар-влакымат той дене ыштыман.



20 Израиль калыклан каласе: тек волгалтараш тыланет кид дене темден лукмо яндар олив ӱйым кондат – светильникыште лампаде-влак эре йӱлышаш улыт.
21 Тек Аарон ден тудын эргыж-влак эскерен шогат: Юмо дене вашлийме омашыште*а ойпидыш шондык ончылно улшо пӱрдыш воктене тиде светильник Господь ончылно кас гыч эр марте эре йӱлен шогыжо. Тиде – Израиль калыклан курым-курымешлан тукым гыч тукымыш шуктен шогышаш закон.





*а 27:21 Юмо дене вашлийме омаш – скинийын вес лӱмжӧ.

1 Иерей-влакын чийыме вургемышт. 6 Ефод ден ӱштӧ. 15 Оҥсакыш. 31 Иерей вургемлан кӱлшӧ моло тӱрлӧ наста.

1 Мыйын иереем лийышт манын, Израиль калык кокла гыч шке декет Аарон изатым да тудын Надав, Авиуд, Елеазар да Ифамар эргыж-влакым ӱж.
2 Аарон изат чаплын да сӧралын койжо манын, тудлан святой вургемым ыште.
3 Уста еҥ-влаклан, кудыштлан Мый мастарлыкым [да шонен моштымашым] пуэнам, каласе: Аарон Мыйын иереем лийже да тудым святитлаш манын, тек тудлан нуно [святой] вургемым ыштат.
4 Теве тыгай вургемым нуно ыштышаш улыт: оҥсакышым, ефодым, ӱмбал вургемым, сӧрастарен куымо кужу тувырым, кидарым*а да ӱштым. Аарон изат ден тудын эргыж-влак Мыйын иереем лийышт манын, тек нунылан святой вургемым ыштат.
5 Тек нуно тидлан шӧртньым, шемалге-канде, шемалге-йошкар да йошкар межым, йытын шӱртым налыт.



6 Тек ефодым шӧртньӧ шӱртӧ, шемалге-канде, шемалге-йошкар, йошкар меж да чапле йытын шӱртӧ дене устан куат.
7 Ефод сайын шинчыже манын, тудын кӱшыл кок лукыштыжо вачӱмбал ластык*б лийшаш.
8 Ефод ӱмбалысе ӱштым ефод семынак ыштыман: тидлан [яндар] шӧртньӧ дене ыштыме шӱртӧ, шемалге-канде, шемалге-йошкар, йошкар меж да чапле йытын шӱртӧ кӱлыт.




9-10 Нал кок оникс кӱм, тушан шочмо радам почеш Израиль эрге-влакын лӱмыштым пӱчкын лук: ик кӱэш – куд лӱмым, вес кӱэш – вес куд лӱмым.
11 Нине кок кӱэш Израиль эрге-влакын лӱмыштым туге пӱчкын лук, кузе кӱм пӱчкедыше мастар печатьым пӱчкын луктеш, да узоран шӧртньӧ рамыш вераҥде.
12 Вара нуным ефодын вачӱмбал ластыклашкыже пижыкте. Тиде кӱ-влак Израиль эрге-влак нерген шарныкташ тӱҥалыт. Тек Аарон нунын лӱмыштым Господь ончылно лиймыж годым вачӱмбалныже шарныктыш семын нумалеш.
13 Узоран рамым [яндар] шӧртньӧ дене ыште.
14 Яндар шӧртньӧ дене кок вичкыж шинчырым пунен ыште да нуным рамыш [вачӱмбал ластыкын ончыл могырешыже] пижыкте.



15 Юмын вашмутшым палаш манын, суд оҥсакышым ыште. Тек тудым ефодым ыштыме семынак устан ыштат: шӧртньӧ шӱртым, шемалге-канде, шемалге-йошкар, йошкар межым да чапле йытын шӱртым кучылтыт.
16 Оҥсакыш ныл лукан, пелыгыч тодыл пыштыме, шеч кутышан да шеч лопкытан лийшаш.
17 Тушко кӱ-влакым ныл рат дене пеҥгыдемден шынде. Икымше ратыште – рубин, топаз, изумруд.
18 Кокымшо рат – карбункул, сапфир, алмаз.
19 Кумшо рат – яхонт, агат да аметист.
20 Нылымше рат – хризолит, оникс да яспис.*в Нуным узоран шӧртньӧ рамылашке пижыктен шындыман.
21 [Кок вачӱмбалне] кӱ чылаже латкокыт лийшаш. Тиде чот Израиль эрге-влакын [латкок] лӱмышт [да шочмо радамышт] дене келшен толжо. Кажне кӱэш латкок тукым гыч иктыжын лӱмжым, печатьысе семынак, пӱчкын лукман.



22 Оҥсакышлан яндар шӧртньӧ дене кок вичкыж шинчырым пунен ыште.
23 Тыгак шӧртньӧ дене кок колчам ыште да оҥсакышын кӱшыл кок лукешыже пижыкте.
24 Пунымо кок шӧртньӧ шинчырым нине кок колчашке чыке.
25 Шинчыр-влакын ик мучашыштым узоран рамылашке, а вес мучашыштым ефодын вачӱмбал ластыклажын ончыл могырешышт пеҥгыдемден шынде.
26 Эше кок шӧртньӧ колчам ыште да нуным оҥсакышын ефод деке тӱкнышӧ шеҥгел могырешыже, вес кок лукешыже, пеҥгыдемден шынде.
27 Тыгак кок шӧртньӧ колчам ыште да нуным ефодын кок вачӱмбал ластыкшын ончыл могырысо ӱлыл тӱрешыже, ефод деке урген шындыме вереш, ефодын ӱштыж деч кӱшнырак, ушнымаште пеҥгыдемден шынде.
28 Оҥсакышым колчашт дене ефод колчалашке шемалге-канде меж шӱртӧ дене кылдаш кӱлеш: оҥсакышыже ефод ӱштӧ деч кӱшнырак лийшаш, ефод деч ойырлен шогышаш огыл.
29 Тек Аарон святой верыш пурымыж годым израиль эрге-влакын лӱмыштым, Господь нуным эре шарныже манын, суд оҥсакышеш, шӱмжӧ пелен, эре нумал коштеш. [Суд оҥсакышын кок лукешыже пунымо шинчырым пеҥгыдемде да кок вачӱмбал ластыкын ончыл могырышкыжо кок рамым пыште.]
30 Суд оҥсакышыш урим ден туммимым*г пыште. Тек нуно Ааронын Господь ончыко [святой верыш] пурымыж годым шӱмжӧ пелен лийыт. Тек Аарон Господь ончылно лиймыж годым Израиль эрге-влак шотышто чын суд пунчалым шӱмжӧ пелен эре нумалеш.



31 Ефод дене пырля чияшлан тӱрыснек шемалге-канде тӱсан ӱмбал вургемым ыште,
32 покшелныже вуйым чыкаш рож лийже. Тудо ынже кушкедле манын, йырже колтымо куэм, кӱртньӧ тувырысо гаяк, чоткыдо лийшаш.
33 Шемалге-канде, шемалге-йошкар, йошкар меж [да чапле йытын шӱртӧ] дене гранат саска-влакым ыште, нуным урвалте йыр пижыкте, коклашкышт шӧртньӧ изоҥгыр-влакым сакале.
34 Нине шӧртньӧ изоҥгыр ден гранат саска-влак ӱмбал вургем урвалте йыр почела кечышаш улыт.
35 Тек Аарон служитлымыж годым тиде ӱмбал вургемым чия. Господь ончыко святой верыш пурымыж да тушеч лекмыж годым Аарон ынже коло манын, нине изоҥгыр деч йӱк шоктышаш.



36 Яндар шӧртньӧ дене изоҥам ыште. Печатеш пӱчкын лукмо семын тушан «Господьлан святитлен ойырымо» манын пӱчкын лук.
37 Тудым кидарын ончыл велкыже шемалге-канде шӱртӧ дене кылден шынде.
38 Тек тиде оҥа Ааронын саҥгаштыже лиеш, да израиль эрге-влакын святой надыр ден пӧлекым кондымышт годым ыштыме кеч-могай йоҥылышым Аарон шке ӱмбакыже налеш. Израиль эрге-влак деке Господьын суап кумылжо лийже манын, тиде оҥа эре Ааронын саҥгаштыже лийшаш.



39 Чапле йытын вынер дене кужу тувырым да кидарым ыште, тыгак тӱрлыман ӱштӧ лийже.
40 Чаплын да сӧралын койышт манын, Аарон эрге-влаклан кужу тувырым, ӱштым да вуйчиемым ыште.
41 Тиде вургемым Аарон изат ден тудын эргыж-влаклан чикте да нуным, шӱрен палемден, иерейлан святитлен шогалте. Тыге нуно Мыйын иереем-влак лийыт.
42 Кыдал гыч пулвуй марте чара могырым петыраш манын, нунылан йытын дене йымал вургемым ыште.
43 Сулыкыш пураш да тидлан верч колаш огыл манын, тек Аарон да тудын эргыж-влак Юмо дене вашлийме омашыш пурымышт годым але святой верыште служитлашлан жертвенник деке лишеммышт годым тиде йымалвургемым чият. Тек Аарон да тудын деч варасе тукымжо курым-курымеш тыге ыштен шогат.





*а 28:4 Кидар – Кугу иерейын тюрбанла койшо вуйчиемже.

*б 28:7 Вачӱмбал ластык – наплечник.

*в 28:20 Оҥсакышысе нине латкок кӱн чынжымак могай кӱ лиймыштым каласаш неле.

*г 28:30 «Урим ден туммим» – чынже дене тиде мо лийын, каласаш йӧсӧ. Очыни, нунын полшымо дене иерей тӱрлӧ йодышлан Юмо деч вашмутым налын.

1 Иерейлан шогалтымаш. 38 Кажне кечын пуышаш надыр-влак.

1 Мыланем нуным иерей пашашке святитлен шогалтыме годым тый теве мом ыштышаш улат: нал экшыкдыме ик самырык ӱшкыж ден кок тагам.
2 Эше тыглай шергиндым, олив ӱй дене йӧрымӧ шергиндым, олив ӱйым шӱрыман шере лепошкам нал – чыла тиде эн сай шыдаҥ ложаш дене ыштыме лийже –
3 да нуным ик комдыш пыште. Тиде комдым да самырык ӱшкыж ден кок тагам кондо.
4 Аарон ден эргыж-влакым Юмо дене вашлийме омашыш пурымо вер деке кондо да нуным вӱд дене муш.
5 [Святой] вургемым налын, Ааронлан кужу тувырым, ӱмбал вургемым, ефодым, оҥсакышым чикте. Оҥсакышым ефод ӱштӧ дене ӱшталте.
6 Вуйышкыжо кидарым упшалте, тушко святой сӧрастарыш оҥам пижыкте.
7 Елейым нал, вуйышкыжо йоктарен, тудым шӱрӧ.
8 Ааронын эргыже-влакымат кондо, нунылан кужу тувырым чикте.
9 Аарон ден эргыж-влаклан ӱштым ӱшталте, вуйчиемым упшалте – тыге иерейлан служитлыме паша курым-курымешлан нунын тукым ӱмбалне лиеш.


 Тыге тый Аароным да тудын эргыже-влакым иерейлан шогалтет.
10 Самырык ӱшкыжым Юмо дене вашлийме омаш деке кондо. Тек Аарон ден эргыж-влак [Господь ончылно омашыш пурымаште] кидыштым ӱшкыжын вуйышкыжо пыштат.
11 Вара Господь чурий ончылно туштак тиде ӱшкыжым шӱшкыл.
12 Ӱшкыж вӱрым налын, парнят дене жертвенникын тӱкыжӧ-влакым шӱралте, а [кодшо] вӱрым жертвенник тӱҥыш кышкал.
13 Кӧргарверым леведше чыла коям, мокшын чолкымжым,*а  кок вергым ӱмбалысе кояжге нал да чыла тидым жертвенникеш йӱлалтен тӱргыктӧ.
14 А ӱшкыжын шылжым, коваштыжым, шолоражым,*б  стан деч ӧрдыжкӧ луктын, тулеш йӱлалте. Тиде – сулык верч надыр.



15 Ик тагам кондо. Тек Аарон да тудын эргыже-влак кидыштым таган вуйышкыжо пыштат.
16 Тагам шӱшкыл, тудын вӱржым нал да жертвенник ӱмбак чыла велым шыжыкте.
17 Тагам ужашлан пӱчкеде, кӧргарвер ден йолвургым [вӱд дене] муш да вуй ден моло ужаш ӱмбаке пыште.
18 Тагам тӱрыснек жертвенникеш йӱлалтен тӱргыктӧ. Тиде – Господьлан йӱлалтен пуымо надыр, Господьлан келшыше тамлыпушан пӧлек.



19 Вес тагамат кондо. Тек Аарон ден эргыж-влак кидыштым тага вуйыш пыштат.
20 Тиде тагам шӱшкыл. Тудын вӱржым нал да Аарон ден эргыж-влакын пурла пылыш мучашкышт, пурла кидысе кугыварняшкышт да пурла йолысо кугыварняшкышт шӱралте, вара жертвенник ӱмбак чыла велым шыжыкте.
21 Елейым да жертвенник ӱмбачын налме вӱрым Аарон да тудын вургемже, эргыж-влак да нунын вургемышт ӱмбак шыжыкте. Тыге Аарон ден эргыж-влак вургемыштге святитлыме лийыт.



22 Нал тага коям, коя дене леведалтше почым, кӧргарверым леведше коям, мокшын чолкымжым, кок вергым ӱмбалысе кояжге, тыгак пурла эрдым, [вет иерейлан шогалтыме годым тиде тагам кучылтыт].
23 Тыгак Господь ончылно улшо шергинде комдо гыч ик йыргешке киндым, олив ӱй дене йӧрымӧ ик шергиндым, олив ӱйым шӱрыман ик лепошкам нал.
24 Чыла тидым Ааронын да эргыже-влакын кидышкышт пыште да, Господь ончылно рӱзалтен, надырлан кондо.
25 Вара чыла тидым нунын кидышт гыч нал да йӱлалтен пуымо надыр дене пырля жертвенникеш йӱлалтен тӱргыктӧ. Тиде – Господьлан келшыше тамлыпушан пӧлек.
26 Аароным иерейлан шогалтыме годым шӱшкылмӧ таган оҥжым нал да, Господь ончылан рӱзалтен, надырлан кондо. Тиде тыйын пает лиеш.
27 Аарон ден эргыже-влакым иерейлан шогалтыме годым шӱшкылмӧ таган рӱзалтен пуымо оҥжым да нӧлтал пуымо пурла эрдыжым святитле.
28 Тиде – израиль калыкын кондымо надырже, тудо курымешлан Аарон да тудын эргыже-влакын пайыштлан шотлалташ тӱҥалеш. Кунам израиль калык татулык надырым конда, нине пай иерей-влакын лийшаш улыт. Нуным иерей-влаклан пуымаш – Господьлан пуымо дене иктак.



29 А Ааронлан ыштыме святой вургем ачашт деч вара тек эргыже-влаклан кодеш: тиде вургемым чиктен, нуным шӱрыман да иерейлан шогалтыман.
30 Аарон олмеш [кугу] иерейлан шогалше тудын эргыже, кудыжо святой верыште служитлашлан Юмо дене вашлийме омашыш пураш тӱҥалеш, тиде вургемым шым кече чиен коштшаш.



31 Иерейлан шогалтыме годым шӱшкылмӧ таган шылжым нал да святой вереш шолто.
32 Тек Аарон ден тудын эргыж-влак тиде тага шылым да комдышто улшо киндым Юмо дене вашлийме омашыш пурымо вер воктене кочкыт.
33 Иерейлан святитлен шогалтыме годым кондымо надырым Аарон ден эргыж-влак кочшаш улыт, вет тиде надыр гоч нуно эрныктыме лийыт. Ӧрдыж еҥ тидым кочшаш огыл, вет тиде – святой кочкыш.
34 Иерейлан шогалтыме годым кондымо надыр шыл ден кинде деч эр марте мо кодеш гын, чыла тидым тулеш йӱлалте. Тидым кочкаш ок лий, вет тиде – святой кочкыш.



35 Аарон да тудын эргыже-влак дене чыла шотыштат Мыйын тылат кӱштымем семын ыште. Иерейлан шогалтымаш шым кече шуйнышаш.
36 Эрныкташлан кажне кечын сулык верч надырлан самырык ӱшкыжым пу. Жертвенникым эрныкташ манын, сулык верч надырым кондо да, святитлаш манын, жертвенникым шӱрӧ.
37 Шым кече жертвенникым эрныкте, тудым святитле. Тунам жертвенник чот святой лиеш: жертвенник деке мо тӱкна – чылажат святитлалтеш.



38 Жертвенникеш теве мом [эре пуэн шогымо надыр шотеш] кондаш тӱҥалат: кажне кечын [экшыкдыме] икияш кок пачам,
39 ик пачажым эрдене, весыжым – кастене.
40 Икымше пача дене пырля ефан луымшо ужашыже наре эн сай ложашым кондо. Тудыжо кид дене темден лукмо чырык гин*в олив ӱй дене йӧрымӧ лийже, тыгак чырык гин йошкар арака надыр лийже.
41 Вес пачажым кастене кондо. Тудым эрденысе гаяк кинде надыр да йошкар арака надыр дене пырля Господьлан тамлыпушан надыр шотеш пу.
42 Тиде йӱлалтен пуымо надырым Господь ончыко Юмо дене вашлийме омашыш пурымо вер воктене тукым гыч тукымыш конден шогыза. Мый тендан деке тушко толам да тый денет кутыраш тӱҥалам.
43 Тушто Мый Израиль эрге-влаклан кончаш тӱҥалам, да тиде вер Мыйын чапем дене святитлалтеш.
44 Мый Юмо дене вашлийме омашым да жертвенникым святитлем. Мыланем иерей семын служитлышт манын, Мый тыгак Аароным да эргыже-влакымат святитлем.
45 Мый израиль эрге-влак коклаште илаш тӱҥалам да нунын Юмышт лиям.
46 Тунам нуно пален налыт: Мый Господь, нунын Юмышт, улам. Нунын коклаште илаш манын, Мый нуным Египет мланде гыч луктынам. Мый Господь, нунын Юмышт, улам.





*а 29:13 Чолкым – сальник.

*а 29:14 Шолора – кишечник.

*в 29:40 Гин – ик гин куд-шым литр наре лиеш.

1 Тамлыпушым йӱлалтен тӱтыраш жертвенник. 11 Скинийлан йозак. 17 Иерей-влаклан мушкылташышт ате. 22 Миро. 34 Тамлыпушан тӱтыртыш.

1 Тамлыпушым йӱлалтен тӱтыраш жертвенникым акаций дене ыште.
2 Тудо ныл лукан лийшаш: кутышыжо – кынергут, лопкытшо – кынергут, а кӱкшытшӧ – кок кынергут. Тушто улшо тӱкӧ-влак жертвенник дене ик тичмаш лийышт.
3 Тудым яндар шӧртньӧ дене комыжло – ӱмбалжымат, чыла могыржымат, тӱкӧ-влакшымат. Жертвенник йыр шӧртньӧ ваям колто.
4 Вая йымалне кок тӱреш [яндар] шӧртньӧ дене кок колчам ыште, нуно жертвенникын кок могырыштыжо лийышт. Жертвенникым нумалме годым тушко кок варам чыкат.
5 Вара-влакым акаций дене ыште да шӧртньӧ дене комыжло.
6 Тиде жертвенникым ойпидыш шондык ончылно кечыше пӱрдыш ончылан – шондык комдыш ваштареш – шогалте. Комдыш ӱмбалне Мый тыланет кончаш тӱҥалам.
7 Тиде жертвенникыште Аарон тамлыпушым йӱлалтен тӱтыраш тӱҥалеш. Кажне эрдене лампаде-влакым тӧрлатымыж годым,
8 тыгак кастене нуным чӱктымыж годым Аарон тиде тамлыпушым тӱтыраш тӱҥалеш. Тиде тӱтырымашым Господь ончылно тукым гыч тукымыш эре шуктен шогыман.
9 Тиде жертвенникыште нимогай вес тӱтыртышым, йӱлалтен пуымашым да кинде надырым ида кондо. Йошкар арака надырым тушто ида йоктаре.
10 Жертвенникын тӱкыжӧ-влакым эрныктыме йӱлам Аарон идалыклан ик гана шукташ тӱҥалеш. Сулык верч кондымо надыр вольыкын вӱржӧ дене жертвенникым идалыклан ик гана тукым гыч тукымыш эрныктен шогыман. Тудо – Господьын чот святой жертвенникше».



11 Господь Моисейлан каласен:
12 «Кунам израиль эрге-влакым шотлаш тӱҥалат, чотым тергыме годым тек кажныже шке чонжым сулен налашлан Господьлан акым пуа. Шотлен лекмыштлан тунам нуным нимогай орлык ок тӱкӧ.
13 Шотлымашке пурышо кажне еҥ пел сикль шийым пуышаш. Тудым святой сикль*а дене висыман: ик сикльыш коло гера пура. Господьлан пуышаш пӧлек пел сикль лийшаш.
14 Шотлымашке пурышо коло ияш деч кугурак ийготан кажне еҥ Господьлан ты пӧлекым тӱлышаш.
15 Шке чондам сулен налаш манын, поян еҥ Господьлан пел сикль деч шуко огыл, а йорло пел сикль деч шагал огыл пуышаш.
16 Израиль калыкын сулымаш шийыштым нал да Юмо дене вашлийме омашыште служитлыме пашалан кучылт. Тиде ший Господь ончылно тендан чондам сулен налме нерген израиль калыклан шарныктыш лиеш».



17 Господь Моисейлан каласен:
18 «Мушкылташ той чаным ыште. Тудым шындыме негызат той дене ыштыме лийже. Ты чаным Юмо дене вашлийме омаш ден жертвенник коклаш шынде да тушко вӱдым теме.
19 Тек Аарон ден эргыже-влак тушан кид-йолыштым мушкыт.
20 Колаш огыл манын, тек нуно Юмо дене вашлийме омашыш пурымышт деч ончыч вӱд дене мушкылтыт. Господьлан служитлаш да Тудлан надырым пуаш манын, жертвенник деке лишемме деч ончыч
21 тек нуно, колаш огыл манын, кид-йолыштым вӱд дене мушкыт. Тиде нунылан, Аарон ден тудын тукымжылан, курым-курымешлан тукым гыч тукымыш шуктен шогышаш закон лиеш».



22 Господь Моисейлан каласен:
23 «Нал эн сай тамлыпушым лукшо наста-влакым: вишкыде смирнам – вичшӱдӧ сикльым, тамлыпушан корицым кок пачаш шагалрак – кокшӱдӧ витлым, тамлыпушан омыжым – кокшӱдӧ витлым,
24 кассийым*б – вичшӱдӧ сикльым, чыла тидым святой сикль дене висе, да олив ӱйым – ик гиным.
25 Тамлыпушан ӱйым ыштыше мастар семын чыла тидым йӧрен, святой шӱрымашлан миром ыште. Тиде – святой шӱрымашлан миро.
26 Тудын дене Юмо дене вашлийме омашым да [тудын] ойпидыш шондыкшым,
27 ӱстелым да тудын пелен кучылтмо чыла арверым, светильникым да тудын пелен кучылтмо чыла ӱзгарым, тӱтырымӧ жертвенникым,
28 надыр йӱлалтыме жертвенникым да тудын пелен кучылтмо ӱзгарым, чаным да тудым шындыме негызым шӱрӧ
29 да святитле. Тунам чыла тиде чот святой лиеш. Мо нунын дек тӱкна – чылажат святой лиеш.
30 Мыйын иерей-влакем лийышт манын, Аарон ден эргыж-влакымат шӱрӧ да святитле.
31 А израиль эрге-влаклан каласе: тиде – Мыйын святой шӱрымашлан миро, тудо тукым гыч тукымыш кучылталташ тӱҥалеш.
32 Моло еҥ-влакым тудын дене шӱрыман огыл. Тыгай вартышым ямдылен, [шкаланда] миром ида ыште. Тудо – святой, тудым святойлан шотлыза!
33 Кӧ тудын гайым ышта але тудын дене ӧрдыжъеҥым шӱра, тыгай еҥ шке калыкше кокла гыч кораҥдыме лийшаш».



34 Господь Моисейлан каласен: «Нал тамле пушым лукшо стактым, онихым, тамле пушан халваным*в да яндар ладыным – чылажымат иктӧр нал.
35 Тамлыпушан ӱйым ыштыше мастар семын чыла тидым йӧрен, тамлыпушым лукшо тӱтыртышым ямдыле. Тек тудо шинчалтыме да яндар, святой лиеш.
36 Тиде тӱтыртышым шурен тыгыдемде да Юмо дене вашлийме омашысе ойпидыш шондык ончылан пыште. Тушто Мый тыланет кончаш тӱҥалам. Тиде тӱтыртышым чот святойлан шотлыза.
37 Тыгай ужаш гыч шогышо тӱтыртышым шкаланда ида ыште. Тудо Господьлан святитлыме лийже.
38 Кӧ тыгайымак тӱтыраш манын шкаланже ышта гын, тек тудо шке калыкше кокла гыч кораҥдыме лиеш».





*а 30:13 Святой сикль – иерей-влакын кучылтмо висашт.

*б 30:24 Кассий – корицым ушештарыше тамле пушан кушкыл.

*в 30:34 Стакте – пушеҥге киш (могай пушеҥге – пале огыл), оних – теҥыз моллюскын ракывотшо гыч ыштыме вещества, халван – ик урлык кушкылын кишыже.

1 Господь скинийлан тӱрлӧ ӱзгарым ышташ еҥ-влакым шогалта. 12 Шуматкечын пашам ышташ огеш лий.

1 Господь Моисейлан каласен:
2 «Мый Иуда тукым гыч Хур эрге Урийын Веселеил эргыжым ойырен налынам.
3 Тудым Мый Юмын Шӱлыш дене теменам, тудлан уш-акылым, шинчымашым да тӱрлӧ пашалан усталыкым пуэнам.
4 Тудо шӧртньӧ, ший да той дене, [шемалге-канде, шемалге-йошкар, йошкар меж да чапле йытын шӱртӧ дене] тӱрлым ыштен мошта,
5 кӱм пӱчкеда да тудым кӱлеш верыш пуртен шында, пу ӱзгарым пӱчкын луктеш – икманаш, мастарын ыштыме тӱрлӧ арверым ямдыла.
6 Тудлан Мый полышкалышым пуэм, тудо Дан тукым гыч Ахисамах эрге Аголиав лиеш. Мом тылат кӱштенам, чыла тидым ышташ Мый моло уста еҥланат мастарлыкым пуэм.
7 Юмо дене вашлийме омашым, ойпидыш шондыкым, шондык комдышым, скиний пелен кучылтмо чыла ӱзгарым,
8 ӱстелым да тудын пелен кучылтмо [чыла] арверым, яндар шӧртньӧ дене ыштыме светильникым да тудын пелен кучылтмо ӱзгарым, тӱтырымӧ жертвенникым,
9 надыр йӱлалтыме жертвенникым да тудын пелен кучылтмо чыла арверым, чаным да тудын негызшым,
10 служитлышаш вургемым – иерей Ааронлан святой вургемым да тудын эргыж-влаклан служитлышаш вургемым,
11 елейым, святой верлан тамлыпушан тӱтыртышым – чылажымат нуно тыланет кӱштымем семынак ыштат».



12 Господь Моисейлан каласен:
13 «Израиль калыклан тыге ойло: Мыйын шуматкече-влакем шуктен шогыза, вет тиде – тукым гыч тукымыш Мыйын да тендан коклаште улшо пале. Шарнен шогыза: Мый тендам святитлыше Господь улам.
14 Шуматкече йӱлам шуктен шогыза, вет шуматкече тыланда святой улеш: кӧ тудым шакшыла, тудо пуштмо лийшаш. Кӧ шуматкечын пашам ышта, тыгай еҥым шке калыкше кокла гыч кораҥдыман.
15 Куд кече тек пашам ыштат, а шымше кече, шуматкече – Господьлан святитлен ойырымо каныш кече: шуматкечын пашам ыштыше кажне еҥ пуштмо лийшаш.
16 Тек израиль калык шуматкечым шуктен шога, тек шуматкечым тукым гыч тукымыш пайремлен шога, тиде – курымаш ойпидыш.
17 Тиде – Мыйын да израиль калык коклаште улшо курымаш пале, вет куд кече жапыште Господь кавам да мландым ыштен, а шымше кечын Тудо пашаж деч канен».



18 Моисейлан Синай курыкышто ойлымыжым чарнымеке, Юмо тудлан кок ойпидыш кӱоҥам пуэн, туштыжо Юмын кидше дене возымо лийын.






МОИСЕЙЫН КОКЫМШО КНИГАЖЕ

ЛЕКМАШ

32 Глава



Шӧртньӧ ӱшкыжым ыштымаш Господьын шыдыжым луктеш.

1 Моисей курык гыч кужу жап волен огыл. Тидым ужмеке, калык Аарон деке погынен да тудлан каласен: «Кынел, мыланна юмым ыште, тудо мемнан деч ончыч кайыже. Египет гыч мемнам лукшо Моисей дене мо лийын – ме огына пале».
2 Аарон нунылан каласен: «Шке ватыдан, эргыдан да ӱдырдан пылышышт гыч шӧртньӧ кӧржыштым мучыштарыза да мый декем кондыза».
3 Уло калык шке пылышыж гыч шӧртньӧ кӧржым мучыштарен да Аарон деке конден.
4 Тудыжо кидышт гыч кӧрж-влакым налын да, нуным левыктен, ӱшкыжым велен ыштен, вара калыплен*а саемден. Нуно каласеныт: «Израиль, теве тыйым Египет мланде гыч лукшо юмет!»
5 Тидым ужын, Аарон ӱшкыж ончылан жертвенникым шогалтен да увертарен: «Эрла Господьын пайремже!»
6 Вес кечын нуно эрден эр кынелыныт, йӱлалтен пуымо надыр ден татулык надырым конденыт. Калык кочкаш да йӱаш шинчын, а вара намысдымын веселитлаш тӱҥалын.



7 Господь Моисейлан каласен: «Воло вашкерак [тышечын], вет тыйын Египет гыч лукмо калыкет пужлен пытен.
8 Мыйын кӱштымӧ корнем гыч нуно вашке кораҥыныт: шкаланышт ӱшкыжым велен ыштеныт, тудлан кумалыныт да надырым конденыт. ”Израиль, теве тыйым Египет мланде гыч лукшо юмет!” – ойлат нуно».
9 Господь Моисейлан эше каласен: «Мый ужам: тиде калык ӱскырт.
10 Коден кай кызыт Мыйым. Тек Мыйын шыдем нунын ваштареш ылыжеш: Мый нуным пытарем. А тый дечет шуко еҥан калыкым ыштем».



11 Но Моисей Господьым, шке Юмыжым, сӧрвалаш тӱҥалын: «Господь, молан Тылат шке калыкетлан шыдешкаш? Вет тудым Тый кугу куатет да пеҥгыде кидет дене Египет мланде гыч луктынат.
12 Египтян-влак тыге ойлен кертыт: ”Господь шке калыкшым Египет гыч курык лоҥгаште пушташ, мландымбач ӱштыл шуаш луктын!” Йодам, шке шыде тулетым йӧртӧ, шке калыкетым пытараш шоныметым вашталте!
13 Шарналте Авраам, Исаак да Израиль [Иаков] тарзет-влакым. Нунылан Тый Шке денет товатленат: ”Тендан тукымдам кавасе шӱдыр наре шукемден шукемдем. Мыйын сӧрымӧ пӱтынь тиде мландым Мый тендан тукымланда пуэм, нуно курым-курымеш тудын озаже лийыт”».
14 Тунам Господь калыкым пытараш шонымыжым вашталтен да мом каласымыжым шуктыде коден.



15 Моисей савырнен да курык гыч волен, кидыштыже кок ойпидыш кӱоҥа лийын, нуно кок велымат возымо лийыныт.
16 Нине кӱоҥам Юмо Шке ыштен да тушко шке кидше дене возен.
17 Иисус калыкын йӱкланымыжым колын да Моисейлан каласен: «Станыште кредалме йӱк шокта!»
18 Но Моисей каласен: «Тиде сеҥыше-влакын кычкырымышт огыл, сеҥалтше-влакынат магырымышт огыл. Мый мурымо йӱкым колам!»
19 Кунам Моисей стан деке лишемын да шӧртньӧ ӱшкыж ден куштымашым ужын, тудын шыдыже ылыжын: кидше гыч кок кӱоҥам кудалтен, нуным курыкйол воктене шалатен.
20 Моисей калыкын ыштыме ӱшкыжшым налын да тулеш йӱлалтен. Вара тудым, шурен тыгыдемден, пуракыш савырен да вӱдыш шавалтен, тидым израиль эрге-влаклан йӱктен.



21 Моисей Ааронлан каласен: «Тиде калык тыланет мом ыштен, вет тый тудым пеш кугу сулыкыш пуртенат?»
22 Аарон [Моисейлан] вашештен: «Ит шыдешке, мыйын озам. Тый шкат палет: тиде калык осал могырыш пеш куштылгын лупшалтеш.
23 Нуно мылам каласышт: ”Мыланна юмым ыште, тудо мемнан деч ончыч кайыже. Египет гыч мемнам лукшо Моисей дене мо лийын – ме огына пале”.
24 Тунам мый нунылан каласышым: ”Кӧн шӧртньыжӧ уло, ӱмбачда мучыштарыза”. Нуно [мучыштарышт да] мылам пуышт, мый тиде шӧртньым тулыш кудалтышым да ӱшкыж лекте».



25 Моисей ужын: тиде калык – кучен кертдыме, а Аарон тудлан эрыкым пуэн, тушман ончылно намысыш пуртен.
26 Тунам Моисей станыш пурымо вер деке шогалын да каласен: «Кӧ Господьын, мый декем толза!» Тудын деке Левий тукым эрге-влак погыненыт.
27 Тудо нунылан каласен: «Господь, Израиль Юмо, тыге ойла: ”Кажныже шке кердыдам кыдалышкыда сакыза. Станын ик могырым пурымо вер деч вес могырыш да мӧҥгеш эртыза, да кажныже иза-шольыдамат, йолташдамат, лишыл еҥдамат пуштса”».
28 Левий тукым эрге-влак Моисей каласыме семынак ыштеныт: тудо кечын калык гыч кум тӱжем еҥ наре пытен.
29 Моисей [нунылан] каласен: «Таче шке эргыда, иза-шольыда ваштареш каенда, тыге Господьлан служитлаш шогалтыме лийында, да таче Тудо тыланда суапландарымашым колта».



30 Эрлашыжым Моисей калыклан каласен: «Те пеш кугу сулыкым ыштенда. Мый Господь деке курыкыш кӱзем. Ала тендан сулыкдам кудалтыктен кертам?»
31 Моисей Господь деке пӧртылын да каласен: «О, [Господь,] тиде калык кугу сулыкыш пурен: шкаланже шӧртньӧ юмым ыштен.
32 Кудалте нунын сулыкыштым, а уке гын мыйынат лӱмем шке книгат гыч ӱштыл шу».
33 Господь Моисейлан каласен: «Кӧ Мыйын ончылно сулыкыш пурен, тудын лӱмжым шке книгам гыч ӱштыл шуэм.
34 Кай кызыт, [воло]. Кушко Мый тиде калыкым наҥгаяш каласенам, тушко наҥгай. Мыйын Суксем тыйын ончылнет каяш тӱҥалеш. А кунам мут кучыктымо кече шуэш, нуно Мыйын ончылнем шке сулыкыштлан мутым кучат».



35 Ааронлан шӧртньӧ ӱшкыжым ыштыктымыштлан Господь калыклан эҥгекым колтен.





*а 32:4 Калыплаш – придать форму, сотворить.




МОИСЕЙЫН КОКЫМШО КНИГАЖЕ

ЛЕКМАШ

33 Глава



1 Господь Синай курык деч каяш кӱшта. 7 Жаплан ыштыме Юмо дене вашлийме омаш. 12 Господь шке калыкше дене пырля лияш сӧра.

1 Господь Моисейлан каласен: «Тый да Египет гыч лукмо калыкет тышеч кайыза. Мый Авраамлан, Исааклан да Иаковлан ”тендан ончыкылык тукымланда мландым пуэм” манын товатленам. Тиде мландышке кайыза.
2 Мый тыйын ончычет Суксем колтем да хананей, аморрей, хеттей, ферезей, [гергесей,] евей да иевусей-влакым поктен колтем.
3 Тендам тудо шӧр да мӱй йогыман мландышке намиен пурта. Но ӱскырт улмыланда кӧра тендам корнышто пытараш огыл манын, Мый Шкеже тендан дене пырля ом кай».
4 Тыге пеҥгыдын каласымым колын, калык ойгыраш тӱҥалын, да нигӧат шке ӱмбакше сӧрастарыше ӱзгаржым чиен огыл.
5 Вет Господь Моисейлан тыге ойлен: «Израиль эрге-влаклан каласе: ”Те ӱскырт калык улыда. Мый тендан дене каем гын, ик татыштак тендам пытарем. Ӱмбачда сӧрастарыше ӱзгардам кудашса. Мый ончалам, мом тендан дене ышташ”».
6 Израиль калык шке сӧрастарыше ӱзгаржым Хорив курык воктене кудашын.



7 Моисей гын омашым стан деч ӧрдыжеш, тудын деч умбакырак шогалтен. Омашым тудо «Юмо дене вашлийме омаш» манын лӱмден. Господь деч иктаж-мом йодаш шонышо кажне еҥ стан деч ӧрдыжтӧ шогышо тиде омаш дек толын.
8 Кажне гана, кунам Моисей Юмо дене вашлийме омаш деке каен, уло калык кынелын. Шке омашышкышт пурымо вер воктеке шогалын, нуно Моисейым тиде омашыш пурымешкыже ончен шогеныт.
9 Моисейын омашыш пурымекыже, кӱшыч пыл меҥге волен да омашыш пурымо вер деке шогалын – Господь Моисей дене кутырен.
10 Омашыш пурымо вер дене шогалше пыл меҥгым ужын, уло калык кынелын, да кажныже шке омашышкыже пурымо вер дене кумык возын.
11 Айдемын шке йолташыж дене мутланыме семын Господь Моисей дене шинчаваш кутырен. Вара Моисей станыш пӧртылын. А тудын полышкалыше рвезыже Иисус, Нав эрге, омаш деч нигуш кораҥын огыл.



12 Моисей Господьлан каласен: «Тый мыланем тиде калыкым наҥгае манын ойлет. ”Мый тыйым сайын палем, тый Мыйын шинчаштем поро кумылым сулен налынат” манын каласенат гынат, мый денем кӧм колтет – тидым почын отыл.
13 Тыйын шинчаштет поро кумылым суленам гын, сӧрвален йодам: ончыкто мылам шке корнетым. Тунам мый Тыйым пален налам да ончыкшымат Тыйын шинчаштет поро кумылым сулен налам ыле. Шарналте, нине еҥ-влак Тыйын калыкет улыт».
14 «Мый Шке [тыйын ончычет] каем, – каласен Господь, – да тыйым тымык верыш пуртем».
15 Моисей Тудлан каласен: «Тый Шкеже мемнан дене от кай гын, тугеже мемнамат тышечын ит лук.
16 Мый да Тыйын тиде калыкет Тыйын шинчаштет поро кумылым сулен налмым ме кушеч пален кертына? Тыйын мемнан дене пырля кайымет гыч огыл мо? Тунам мый да Тыйын калыкет мландымбалне улшо чыла моло калык деч ойыртемалташ тӱҥалына!»
17 Господь Моисейлан каласен: «Мом йодметым Мый шуктем, вет тый Мыйын шинчаштем поро кумылым сулен налынат, да Мый тыйым сайын палем».



18 «Мылам шке чапетым ончыкто», – йодын Моисей.
19 Господь вашештен: «Мый тыйын ончычет шкемын уло кӱдыратлыкем колтем да ончылнет Господь лӱмым йоҥгалтарем. Кӧлан Мый порылыкым ончыктынем – ончыктем, кӧм чаманынем – тудым чаманем».
20 Вара Тудо каласен: «Мыйын чурием тылат ужаш ок лий, вет кӧ Мыйым ужеш, тудо айдеме илыше кодын ок керт».
21 Господь каласен: «Теве Мыйын воктенем вер уло, тиде кӱ курык ӱмбалан шогал.
22 Кунам Мыйын чапем эртен каяш тӱҥалеш, Мый тыйым кӱ курыкысо кугу шелшыш вераҥдем да, эртен кайымешкем, тыйым шке кидкопам дене леведам.
23 Кунам Мый кидкопамым кораҥдем, тый Мыйым шеҥгечем ужат, а Мыйын чурием [тылат] ужаш ок лий».






МОИСЕЙЫН КОКЫМШО КНИГАЖЕ

ЛЕКМАШ

34 Глава



1 Кок у кӱоҥа. 10 Израиль дене ыштыме ойпидышыжым Господь уэмда. 29 Моисейын йолгалтше чурийже.

1 Господь Моисейлан каласен: «Ончычсо гай кок кӱоҥам руэн лук [да Мый декем курыкыш кӱзӧ]. Шалатыме кок кӱоҥаштет возымо мут-влакымак Мый угыч нине оҥашке возем.
2 Эрдене ямде лий: Синай курык вуйыш кӱзӧ да тушто Мыйын ончылнем шогал.
3 Тый денет пырля нигӧ кӱзышаш огыл, пӱтынь курыкышто нигӧ ынже лий. Эсогыл тыгыде да шолдыра вольыкат тиде курык лишне коштшаш огыл».



4 Господьын кӱштымыж семынак Моисей кок кӱоҥам, ончычсо гайымак, руэн луктын да, эрден эр кынелын, Синай курыкыш кӱзен. Тудын кидыштыже кок кӱоҥа лийын.
5 Господь, пыл лоҥгаште волен, Моисей лишан шогалын да шке лӱмжым увертарен.
6 Господь тудын ончычшо эртен да йоҥгалтарен каласен: «Господь, Господь – айдемым йӧратыше, чаманыше, кужун чытыше, пеш поро да чын Юмо.
7 Тудо – [чыным да] чаманымашым тӱжемше тукым марте шуйышо, титакым, осал пашам да языкым кудалтыше. Но титаканым Тудо мут кучаш шогалтыде ок кодо, ачаштын титакыштлан шочшыштым да шочшыштын шочшыштым кумшо да нылымше тукым марте мут кучаш шогалта».
8 Моисей тунамак мландыш кумык возын, Юмылан вуйжым савен
9 да каласен: «Господь, Тыйын шинчаштет поро кумылым суленам гын, Тый, Господь, мемнан дене пырля кай. Тиде калык ӱскырт гынат, осал паша ден сулыкнам кудалте, мемнам шке калыкетым ыште».



10 Господь [Моисейлан] вашештен: «Мый тендан дене ойпидышым ыштем: тыйын уло калыкет ончылно тугай ӧрыктарыше паша-влакым ыштем, могайже пӱтынь мланде мучко, нимогай калык денат лийын огытыл. Уло калык, кудын коклаште тый илет, Господьын пашажым ужеш. Вет мом Мый тыланет ыштем – кугу лӱдмашым луктеш.
11 Мом Мый тыланет таче кӱштем, тудым шуктен шого. Тыйын ончычет Мый аморрей, хананей, хеттей, ферезей, евей, [гергесей] да иевусей-влакым поктен колтем.
12 Шекланыза, миен пурымо мландыштыда илыше-влак дене ушемым ида ыште: нуно тыланда оптыш лийын кертыт.
13 Нунын жертвенникыштым шалатыза да онакӱштым пытарыза, Ашера*а меҥгыштым руэн шуыза, [шке ыштыме юмыштым тулеш йӱлалтыза].
14 Господь [Юмо] деч моло вес юмылан те кумалшаш огыдал, вет Тудо вес юмылан кумалмым чыташ ок тӱҥал.
15 Тудо мландыште илыше-влак дене ушемым ида ыште. Уке гын, шояк юмыштлан яжарланен кумалын, надырым кондымышт годым нуно тендам шке декышт ӱжын кертыт, да те нунын надырыштым кочкыда.
16 Нунын ӱдырыштым шке эргыда-влаклан марлан ида нал, [шке ӱдырда-влакымат нунын эргыштлан марлан ида пу.] Налыда гын, нунын ӱдырышт, шке шояк юмыштлан яжарланен кумалын, тендан эргыдамат шояк юмыштлан кумалаш туныктат.
17 Велыме юмо-влакым шкаланда ида ыште.



18 Шергинде пайремым эртарен шогыза: палемдыме жапыште, авив тылзын, Мыйын кӱштымем семынак, шым кече шергиндым кочса – вет Египет гыч те авив тылзын лектында.



19 Кажне икымше шочшо – Мыйын, чыла вольыкетын икымше шочшыжо – ӱшкыжаш презат, тагаш пачат – Мыйын улыт.
20 Осёлын икымше чомажым пача дене алмаштыза. Огыда алмаште гын, тудым мӧҥгеш тӱлен налза. Кажне икымше шочшо эргыдам Мый дечем тӱлен налза. Нигӧ Мыйын ончыкем яра кид дене ынже тол.



21 Куд кече пашам ыштыза, а шымше кечын – ӱдымӧ да тӱредме жапыштат – каныза.



22 Арня пайремым – шыдаҥым тӱредаш тӱҥалме пайремым – эртарен шогыза. Тыгак идалык мучаште чыла лектышым погымо пайремымат пайремлыза.
23 Тендан уло пӧръеҥ тукымда идалыклан кум гана Господь, Израиль Юмо, ончыко толшаш.
24 Мый тендан ончыч вес калык-влакым поктен колтем да мландыдам кумдаҥдем. Кунам те идалыклан кум гана Господь Юмыда ончыко толыда, мландыдам поген налаш шонышо нигӧ ок лий.



25 Надыр вольыкын вӱржым кондымо годым Мылам шушо руаш гыч пыштымым нимом ида кондо. Кугече пайрем годым кочмо надыр шылым эр марте ида кодо.



26 Мланде лектышдан икымше эн сай саскажым Господь Юмыдан пӧртышкыжӧ кондыза.


 Казапачам аважын шӧрешыже ида шолто».



27 Господь Моисейлан каласен: «Мом ойлымем возен шынде, вет нине мут дене Мый тый денет да Израиль калык дене ойпидышым ыштем».
28 Господь дене Моисей нылле кече да нылле йӱд лийын. Тудо нимомат кочкын огыл, вӱдымат йӱын огыл. Кок кӱоҥаш Моисей ойпидышын мутшо-влакым – лу кӱштымашым – возен шынден.



29 Синай курык гыч волымыж годым Моисейын кидыштыже ойпидыш кӱоҥа-влак лийыныт. Юмо дене кутырымыжлан кӧра Моисейын чурийже йолгалтын, тудыжо тидым пален огыл.
30 Моисейым Аарон да уло Израиль калык ужыныт, но чурийже йолгалтмылан кӧра тудын деке лишке мияш лӱдыныт.
31 Моисей нуным шкеж деке ӱжын. Аарон да чыла калык вуйлатыше-влак тудын деке лишемыныт, да Моисей нунын дене кутырен.
32 Тиддеч вара уло Израиль тудын деке лишемын, да Синай курыкышто Господьын чыла кӱштымыжым Моисей калыклан увертарен.
33 Ойлен пытарымекыже, Моисей шке чурийжым леведыш дене леведын.
34 Кунам Моисей, Господь дене кутыраш манын, Тудын чурийже ончыко пурен, тушеч лекмешкыже, тудо чурий леведышыжым кораҥден. А лекмекше, [Господьын] чыла кӱштымыжым Израиль эрге-влаклан увертарен.
35 Израиль калык Моисейын чурийже йолгалтмым ужын. Господь дене уэш кутыраш пурымыж марте Моисей чурийжым левед коштын.





*а 34:13 Ашера – Ханаан мландысе юмынйӱлаште ӱдырамаш юмо, юмо-влакын авашт. 

1 Шуматкече нерген закон. 4 Моисей скинийым чоҥашлан мо кӱлешым кондаш кӱшта. 20 Калык чоҥаш кӱлешлык надыр пӧлекым конда. 30 Веселеил ден Аголиав – скинийлан тӱрлӧ ӱзгарым ыштыше мастар-влак.

1 Моисей уло израиль калыкым поген да нунылан каласен: «Господь теве мом ышташ кӱштен:
2 куд кече пашам ыштыза, а шымше кече тек тендан святой шуматкече, Господьлан ойырымо каныш кече, лиеш. Тиде кечын пашам ыштыше кажне еҥ пытарыме лийшаш.
3 Шуматкечын ик илемыштыдат тулым ида ылыжте. [Мый Господь улам.]»



4 Моисей уло израиль калыклан каласен: «Теве мом Господь кӱштен:
5 Господьлан пӧлекым погыза. Тек кажныже, кӧн кумылжо уло, Господьлан пӧлекым пуа: шӧртньым, шийым, тойым,
6 шемалге-канде, шемалге-йошкар да йошкар тӱсан межым, [чапле] йытын шӱртым да каза пуным,
7 йошкар тӱсан тага коваштым, чапле вичкыж коваштым, акацийым,
8 лампылан олив ӱйым, елейлан да тамлыпушым лукшо тӱтыртышлан аромат-влакым,
9 ефод ден оҥсакышыш пижыкташ ониксым да моло шергакан кӱм.



10 Тек тендан кокла гыч кажне уста еҥ толеш да Господьын чыла кӱштымыжым ышта:
11 скинийым, тудын леведышыжым, леведыш ӱмбалысе вес леведышыжым, руалтыш, брус, вара, меҥге ден меҥге негыз-влакым,
12 шондыкым, тудын кок варажым, комдышыжым да тудын ончылно кечыше пӱрдышым, [кудывече пӱрдыш ден меҥгыже-влакым, смарагд кӱ-влакым, фимиамым да елейым,]
13 ӱстелым, тудын кок варажым, ӱстел пелен кучылтмо чыла арверым, надыр киндым,
14 волгалтарашлан светильникым да тудын пелен кучылтмо чыла ӱзгарым, лампаде-влакым, волгалтарашлан олив ӱйым,
15 тӱтырымӧ жертвенникым, тудын кок варажым, елейым, тамлыпушан тӱтыртышым, скинийыш пурымо верлан пӱрдышым,
16 надыр йӱлалтыме жертвенникым да тудлан той решоткам, кок варам, жертвенник пелен кучылтмо чыла ӱзгарым, чаным да тудым шындыме негызым,
17 кудывече пӱрдыш-влакым, нунын меҥге ден негызыштым, кудывечыш пурымаште пӱрдышым,
18 скиний ден кудывечылан кошар пашкар-влакым, нунылан кандырам,
19 святой верыште служитлашлан вургемым – иерей Ааронлан святой вургемым, тыгак эргыж-влаклан служитлышаш вургемым».



20 Вара уло израиль калык Моисей деч каен.
21 Кӧн тидлан шӱмжӧ шупшын, кӧн тидлан чонжо кумылан лийын – чылан толыныт. Юмо дене вашлийме омашым, тушто мо кӱлешым да святой вургемым ышташ манын, нуно Господьлан надыр пӧлекым конденыт.
22 Кӧн кумылжо лийын, чыланат толыныт – пӧръеҥат, ӱдырамашат – да тӱрлӧ шӧртньӧ сӧрастарышым конденыт: шыркамам,*а кӧржым, шергашым, оҥ шинчырым. Нуно шке шӧртньыштым Господьлан пӧлек семын пуэныт.
23 Кӧн шемалге-канде, шемалге-йошкар да йошкар тӱсан межше, йытын шӱртыжӧ, каза пунжо, йошкар тӱсан тага коваштыже да чапле вичкыж коваштыже лийын – кажныже чыла тидым конден.
24 Кӧ надырлан шийым але тойым конден, тидым Господьлан пӧлеклен. Кӧн акацийже лийын – скинийым чоҥаш конден.
25 Чыла уста ӱдырамаш-влак шке кидышт дене шемалге-канде, шемалге-йошкар да йошкар тӱсан меж шӱртым, йытын шӱртым шӱдыреныт да Господьлан конденыт.
26 Чыла ӱдырамаш, кӧн кумылжо лийын да шӱдырен моштен, каза пуным шӱдырен.
27 Калык вуйлатыше-влак ефод ден оҥсакышыш пижыкташ ониксым да моло шергакан кӱм,
28 тыгак светильниклан, елей ден тӱтыртышлан олив ӱйым да тамлыпушым лукшо наста-влакым конденыт.
29 Кажне израиль пӧръеҥ ден ӱдырамаш, кӧмыт Господьын Моисей гоч кӱштымӧ пашажлан пуаш шоненыт, шке кумылын Господьлан конденыт.



30 Моисей израиль калыклан каласен: «Палыза, Господь Иуда тукым гыч Хур эрге Урийын Веселеил эргыжым ойырен налын.
31 Господь тудым Юмын Шӱлыш дене темен, тудлан уш-акылым, умылымаш ден шинчымашым, тӱрлӧ пашалан усталыкым пуэн:
32 шӧртньӧ, ший да той дене тӱрлым ыштен мошташ,
33 кӱм пӱчкедаш да тудым кӱлеш верыш пуртен шындаш, пу ӱзгарым пӱчкын лукташ да моло тӱрлӧ мастар пашам ышташ.
34 Господь Веселеиллан да Дан тукым гыч улшо Ахисамах эрге Аголиавлан весе-влакым туныктен моштымашым пуэн.
35 [Святой верлан] пӱчкедыме да устан куымо тӱрлӧ кидпашам ышташ, шемалге-канде, шемалге-йошкар, йошкар меж да йытын шӱртӧ дене тӱрлен куаш мастарлыкым, тӱрлӧ вынерым куаш, чыла кӱлеш пашам ышташ Господь нунылан усталыкым пуэн».





*а 35:22 Шыркама – брошь.

Скинийлан куэмым, брусым, варам да пӱрдышым ыштымаш.

1 Святой верлан мо кӱлешым чылажымат Господь кӱштымӧ семынак ышташ манын, Господь деч усталыкым да уш-акылым налше Веселеил ден Аголиав да чыла моло уста еҥ-влак пашалан пижыныт.



2 Веселеил ден Аголиавым да чыла моло мастар еҥым, кӧлан Господь уш-акылым пуэн – пашам ышташ кумылан-влакым – Моисей шкеж деке ӱжын.
3 Святой верлан мо кӱлешым ышташлан израиль калыкын чыла мом кондымыжым нуно Моисей деч налыныт. А шке кумылын пуымо пӧлекым калык тудын деке кажне эрдене эшеат конден шоген.
4 Тунам святой верлан мо кӱлешым ыштыше мастар-влак, шке пашаштым коден, Моисей деке толыныт
5 да тудлан каласеныт: «Калык Господьын ышташ кӱштымӧ пашалан кунар кӱлмӧ деч утым конда».
6 Тунам станыште Моисейын кӱштымыжым увертареныт: пӧръеҥат, ӱдырамашат святой верлан тетла нимомат ыштен кондышаш огытыл. Тыге калык кондымыжым чарнен.
7 Мо кондымышт чыла ыштышаш пашалан ситен, эсогыл утенат кодын.



8 Скинийым ыштыше мастар-влак чапле йытын шӱртӧ дене да шемалге-канде, шемалге-йошкар, йошкар меж шӱртӧ дене лу куэмым ыштеныт да ӱмбаланышт херувим-влакым устан тӱрленыт.
9 Кажне куэмын кутышыжо коло кандаш кынергут, а лопкытшо ныл кынергут лийын. Чыла куэм икгай кугытан лийын.
10 Вич куэмым ваш ушеныт, тыгак вес вич куэмым ваш ушеныт.
11 Ушымо икымше куэмын ик тӱрешыже, тудын вес куэм дене ушалтме верыште, шемалге-канде тӱсан оҥго-влакым ыштеныт. Ушымо вес куэм тӱрешат, икымшыж дене ушашлан, тыгаяк оҥго-влакым ыштеныт.
12 Ушымо кок куэмын тӱрыштышт, икте-весышт дене ушалтме верыште, витле оҥгым ыштеныт. Нине оҥго-влак икте-весе ваштареш лийыныт.
13 Витле шӧртньӧ руалтышым ыштен, нунын дене кок куэмым икте-весышт деке ушеныт. Тыге скиний ик тичмаш лийын.



14 Вара скинийым леведаш каза пун дене латик леведышым ыштеныт.
15 Кажне леведышын кутышыжо кумло кынергут, а лопкытшо ныл кынергут лийын. Латик леведыш икгай лийын.
16 Вич тыгай леведышым посна ушеныт, тыгак вес кудытым посна ушеныт.
17 Ушымо ик леведышын тӱрешыже, вес леведыш дене ушымо верыште, витле оҥгым ыштеныт. Тыгак вес леведыш тӱрешат ушымо верыште витле оҥгым ыштеныт.
18 Леведышым ик тичмашым ышташ манын, витле той руалтышым ыштеныт.
19 Скинийлан тыгак йошкар тӱсан тага коваште гыч ыштыме ӱмбал леведышым да тудым леведашлан чапле вичкыж коваште гыч эше вес леведышым ыштеныт.



20 Скинийлан брус-влакым акаций дене ыштеныт.
21 Кажне брусын кутышыжо лу кынергут, а лопкытшо ик кынергутат пеле лийын.
22 Кажне брус мучаште икте-весе воктене кок сарт гыч лийын. Скинийын чыла брусшо дене тыге ыштеныт.
23 Скинийын кечывалвел могыржылан коло тыгай брусым ямдыленыт,
24 нунылан нылле ший негызым, кажне брус йымаке тудын кок сартшылан кок негызым ыштеныт.
25 Тыгак скинийын вес – йӱдвел – могыржыланат коло брусым ямдыленыт,
26 нунылан нылле ший негызым ыштеныт, кажне брус йымаке – кок негыз дене.
27 Скинийын шеҥгел – касвел – могыржылан куд брусым,
28 тыгак тудын кок лукшылан кок брусым ыштеныт.
29 Нуно ӱлнӧ ушымо лийыныт да кӱшнӧ ик колча дене ушалтыныт. Лукысо кок брусат тыгаяк лийыныт.
30 Чылаже кандаш брус лийын, ший негыз – латкудыт: кажне брус йымалне – кок негыз дене.



31 Тидын деч вара акаций дене вара-влакым ыштеныт: визытым – скинийын ик велысе брус-влаклан,
32 визытым вес могырысо брус-влаклан да вич варам скинийын шеҥгел – касвел – могырысо брус-влаклан.
33 Эше покшел варам ыштеныт, тудыжо скинийын ик мучаш гычше вес мучашке брус-влак покшечын эртен.
34 Брус-влакым шӧртньӧ дене комыжленыт. Варам чыкыме колча-влакым шӧртньӧ дене ыштеныт, а вара-влакым шӧртньӧ дене комыжленыт.



35 Пӱрдышым шемалге-канде, шемалге-йошкар, йошкар меж да чапле йытын шӱртӧ дене ыштеныт, тушан херувим-влакым устан тӱрленыт.
36 Тиде пӱрдышлан акаций дене ныл меҥгым ыштеныт, нуным шӧртньӧ дене комыжленыт. Меҥге-влаклан тыгак шӧртньӧ руалтыш-влакым ыштеныт да ныл ший негызым веленыт.
37 Скинийыш пурымо верым петырашлан шемалге-канде, шемалге-йошкар, йошкар меж да чапле йытын шӱртӧ дене тӱрлыман пӱрдышым ыштеныт.
38 Тиде пӱрдышлан руалтышан вич меҥгым ыштеныт. Меҥге вуй ден кылдышыштым шӧртньӧ дене комыжленыт да вич той негызым веленыт.






МОИСЕЙЫН КОКЫМШО КНИГАЖЕ

ЛЕКМАШ

37 Глава



1 Ойпидыш шондыкым ыштымаш. 10 Надыр киндылан ӱстел. 17 Светильник. 25 Тӱтырымӧ жертвенник.

1 Веселеил акаций дене шондыкым ыштен. Кутышыжо – кок кынергутат пеле, лопкытшо ден кӱкшытшӧ – ик кынергутат пеле.
2 Тудым кӧргӧ гыч да тӱжвачын яндар шӧртньӧ дене комыжлен, йырже шӧртньӧ ваям колтен.
3 Тудын ӱлыл ныл лукшылан ныл шӧртньӧ колчам велен ыштен: кок колча – ик велым, кок колча – вес велым.
4 Акаций дене кок варам ыштен да нуным шӧртньӧ дене комыжлен.
5 Шондыкым нумалаш манын, тудын кок могырыштыжо улшо колчалашке вара-влакым чыкен.
6 Яндар шӧртньӧ дене шондык комдышым ыштен. Тудын кутышыжо кок кынергутат пеле, лопкытшо ик кынергутат пеле лийын.
7 Шӧртньӧ дене кок херувимым таптен ыштен, нуным комдышын кок мучашкыже вераҥден.
8 Ик херувимым ик мучашеш, вес херувимым вес мучашеш комдыш деч нӧлталалт шогышым ыштен. Нуно комдышын кок мучаштыже лийыныт.
9 Херувим-влак, кӱш нӧлталме шулдырышт дене комдышым петырен, икте-весышт ваштареш шогеныт, чурийышт комдыш ӱмбаке ончен.



10 Акаций дене ӱстелым ыштен – кок кынергут кутышаным, ик кынергут лопкытаным, ик кынергутат пеле кӱкшытаным.
11 Тудым яндар шӧртньӧ дене комыжлен, йырже шӧртньӧ ваям колтен.
12 Ӱстел йыр тыгак пырдыж семын сово лопкытан тӱрым ыштен да тушто шӧртньӧ ваям колтен.
13 Ӱстеллан ныл шӧртньӧ колчам велен да ныл лукешыже, ныл йолжо тураш, пижыктен шынден.
14 Ӱстелым нумалашлан вара-влакым чыкаш манын, нине колча-влак ӱстел тӱр йымалне лийыныт.
15 Ӱстелым нумалаш манын, акаций дене кок варам ыштен, нуным шӧртньӧ дене комыжлен.
16 Эше тиде ӱстеллан яндар шӧртньӧ дене ате-влакым – изи ден кугу кӱмыжым, йошкар арака надырым йоктараш кувшин ден коркам – ыштен.



17 Вара яндар шӧртньӧ дене светильникым таптен ыштен. Тудын вургыжо, укшлаже, пеледышкоркаже – пеледышйол ден пеледыш лышташыжге – чылажат ик тичмаш лийын.
18 Светильникын куд укшыжо лийын: кум укш – ик вел гыч да кум укш – вес вел гыч.
19 Кажне укшышто миндаль пеледышым ушештарыше кум пеледышкорка – пеледыш лышташ да пеледышйолжо дене пырля – лийын. Светильник гыч лекше чыла куд укшыштат тыгак лийын.
20 Тудын вургыштыжат миндаль пеледышла койшо ныл пеледышкорка – пеледыш лышташ да пеледышйолжо дене пырля – лийын.
21 Светильник вурго гыч лекше икымше мужыр укш йымалне пеледышйол лийын, кокымшо мужыр ден кумшо мужыр йымалнат пеледышйол лийын. Тудын чыла куд укш йымалныжат тыгак лийын.
22 Светильникын пеледышкоркаж ден укшыжо-влак тудын вургыж гыч лектын шогеныт. Тудо тӱрыснек ик яндар шӧртньӧ моклака гыч таптыме лийын.
23 Светильниклан шым лампадым, шипши-влакым да тулшол ате-шамычым яндар шӧртньӧ дене ыштен.
24 Тиде светильникым да тудын пелен кучылтмо ӱзгар-влакым ышташлан ик талант яндар шӧртньӧ каен.



25 Тӱтырымӧ жертвенникым акаций дене ыштен. Тудо ныл лукан, ик кынергут кутышан, ик кынергут лопкытан, кок кынергут кӱкшытан лийын. Тушто улшо тӱкӧ-влак жертвенник дене ик тичмаш лийыныт.
26 Тудым яндар шӧртньӧ дене комыжлен – ӱмбалжымат, чыла могыржымат, тӱкӧ-влакшымат. Жертвенник йыр шӧртньӧ ваям колтен.
27 Вая йымалне кок тӱреш шӧртньӧ дене кок колчам ыштен, нуно жертвенникын кок могырыштыжо лийыныт. Жертвенникым нумалме годым тушко кок варам чыкеныт.
28 Вара-влакым акаций дене ыштен да шӧртньӧ дене комыжлен.
29 Святой шӱрымашлан миром, эше тамлыпушым лукшо яндар тӱтыртышым тудо мастар-влак ыштыме семынак ыштен.

1 Надыр йӱлалтыме жертвенник. 9 Скиний кудывече.

1 Веселеил акаций дене надыр йӱлалтыме жертвенникым ыштен: ныл луканым, кутышыжат-лопкытшат – вич кынергут, кӱкшытшӧ – кум кынергут.
2 Тудын ныл лукешыже ныл тӱкым ыштен, нуно жертвенник дене ик тичмаш лийыныт. Жертвенникым той дене комыжлен.
3 Жертвенник пелен кучылтмо арверым той дене ыштен: атым, изи кольмо ден шаньыкым, кӱмыжым, тулшол атым.
4 Жертвенниклан сетке гай той решоткам ыштен. Тудым жертвенникын кӧргӧ тӱржӧ йымаке пел кӱкшыт тураштыже вераҥден.
5 Кок варам чыкашлан той решоткан ныл лукешыже ныл колчам ыштен.
6 Акаций дене кок варам ыштен да нуным той дене комыжлен.
7 Жертвенникым нумалаш лийже манын, вара-влакым тудын кок могырыштыжо улшо колчалашке чыкен. Жертвенникым оҥа дене ыштен, тудо яра кӧрган лийын.



8 Той дене чаным да тудым шындыме негызым ыштен. Тидлан тудо Юмо дене вашлийме омашыш пурымо верыште полышкалыше ӱдырамаш-влакын той воштончышыштым кучылтын.



9 Кудывечым ыштен: кечывалвелым – чапле йытын пӱрдыш-влакым, шӱдӧ кынергут кутышаным,
10 нуным сакаш – коло меҥгым, нуныжлан той дене ыштыме коло негызым. Меҥге-влакын руалтыш ден кылдышышт ший дене ыштыме лийыныт.
11 Йӱдвел могырым – шӱдӧ кынергут кутышан пӱрдышым, тудым сакаш – коло меҥгым, нуныжлан – той дене ыштыме коло негызым. Меҥге-влакын руалтыш ден кылдышышт ший дене ыштыме лийыныт.
12 Касвел могырым – витле кынергут кутышан пӱрдышым, тудым сакаш – лу меҥгым, нуныжлан – лу негызым. Меҥгысе руалтыш ден кылдыш-влак ший дене ыштыме лийыныт.
13 Ончыл могырым, эрвелкыла – витле кынергут кутышан пӱрдышым.
14 Кудывечыш пурымо верын ик могыржылан – латвич кынергут кутышан пӱрдышым, тудлан – кум меҥгым, нунылан – кум негызым;
15 вес могыржылан – латвич кынергут кутышан пӱрдышым, тудлан – кум меҥгым, нунылан – кум негызым. [Кудывечыш пурымо верын кок могырыштыжат ик семын лийын.]



16 Кудывечын чыла могыр пӱрдыш-влакше чапле йытын вынер дене,
17 меҥге-влакын негызышт той дене, руалтыш ден кылдышышт ший дене ыштыме лийыныт. Меҥге вуй-влак ший дене комыжлымо лийыныт. Кудывечысе чыла меҥгым ший кылдыш-влак ушен шогеныт.
18 Кудывечыш пурымо верын пӱрдышыжӧ шемалге-канде, шемалге-йошкар, йошкар меж да чапле йытын шӱртӧ дене тӱрлен куымо лийын, кутышыжо – коло кынергут. Кӱкшытшӧ кудывече пӱрдыш семынак вич кынергут лийын.
19 Кудывечыш пурымо верлан ныл меҥге, нуныжлан ныл той негыз ыштыме лийын. Меҥгысе руалтыш-влак ший лийыныт, меҥге вуй-влакым ший дене комыжленыт, тыгак кылдышышт ший дене ыштыме лийыныт.
20 Скинийын да кудывечын чыла кошар пашкарышт той дене ыштыме лийыныт.



21 Ойпидыш скинийым чоҥаш теве мо каен. Тидым Моисейын кӱштымыж почеш Левий тукым еҥ-влак шотлен луктыныт. Нуным Ааронын иерей Ифамар эргыже вуйлатен шоген.
22 Господьын Моисейлан мом ышташ кӱштымыжым чылажымат Иуда тукым гыч Хур эрге Урийын Веселеил эргыже ыштен,
23 тудлан Дан тукым гыч Ахисамах эрге Аголиав – пӱчкедыме да куымо пашам устан ыштен моштышо, тыгак шемалге-канде, шемалге-йошкар, йошкар меж да йытын шӱртӧ дене пеш устан тӱрлен моштышо еҥ – полшен шоген.



24 Святой верлан чыла мо кӱлешым ышташ кучылтмо шӧртньӧ чылаже коло индеш талант шымшӱдӧ кумло сикль*а лийын, тидым святой сикль дене висыме. Чыла тиде шӧртньым пӧлек шотеш конденыт.
25 Калыкым шотлен лукмо годым погымо ший гын чылаже шӱдӧ талант тӱжем шымшӱдӧ шымле вич сикль*б – святой сикль – лийын.
26 Шотлымашке пурышо коло ияш деч кугурак ийготан кажне еҥ деч – кудшӱдӧ кум тӱжем вичшӱдӧ витле еҥ деч – пел сикль дене погымо, тидыжым святой сикль дене висеныт.
27 Святой вер ден тудын пӱрдышыжын негызлажым велен ышташ шӱдӧ талант шийым кучылтмо: шӱдӧ талант гыч – шӱдӧ негыз, ик негызлан – ик талант.
28 А тӱжем шымшӱдӧ шымле вич сикль ший дене меҥгыласе руалтыш-влакым ыштыме, меҥге вуйым комыжлымо да кылдышлам ыштыме.



29 Надырлан кондымо той гын шымле талантат кок тӱжем нылшӱдӧ сикль лийын.

30-31 Тиде тойым Юмо дене вашлийме омашыш пурымо верысе меҥге-влакын негызлаштым, той жертвенникым, тудлан той решоткам да жертвенникын чыла арвержым, тыгак уло кудывечын меҥгыже-влаклан негызлам, кудывечыш пурымо верысе меҥге-влаклан негызлам, кудывече ден скинийлан чыла кошар пашкар-влакым ышташ кучылтмо.





*а 38:24 Кызытсе виса дене тиде тӱжем кило наре лиеш.

*б 38:25 Кызытсе виса дене тиде 3400 кило наре лиеш.

1 Иерей-влаклан вургемым ыштымаш. 32 Моисей скинийлан чыла мом ыштымым ончен лектеш.

1 Господьын Моисейлан кӱштымыж семынак, святой верыште служитлаш шемалге-канде, шемалге-йошкар да йошкар меж дене иерей вургемым да Ааронлан святой вургемым ыштеныт.



2 Шӧртньӧ шӱртӧ да шемалге-канде, шемалге-йошкар, йошкар меж да чапле йытын шӱртӧ дене ефодым ыштеныт.
3 Шӧртньым лышташ гайым таптеныт да шӱртӧ гайым пӱчкеденыт, вара шемалге-канде, шемалге-йошкар, йошкар меж шӱртӧ да йытын шӱртӧ коклашке устан куэн шынденыт.
4 Ефодлан вачӱмбал ластыкым ыштеныт да нуным ефодын кок кӱшыл лукышкыжо кылден шынденыт.
5 Ефод ӱмбалысе ӱштӧ, ефод семынак, шӧртньӧ дене ыштыме шӱртӧ, шемалге-канде, шемалге-йошкар, йошкар меж да чапле йытын шӱртӧ дене ыштыме лийын. Тыге Господь Моисейлан кӱштен.
6 Кок оникс кӱм ямдылен, тушан Израиль эрге-влакын лӱмыштым туге пӱчкын луктыныт, кузе кӱм пӱчкедыше мастар печатьым пӱчкын луктеш. Вара кок оникс кӱм узоран шӧртньӧ рамылашке вераҥденыт.
7 Нуныжым ефодысо вачӱмбал ластык-влакеш пижыктеныт – тидыже Израиль эрге-влак нерген шарныктыш лийын. Тыге Господь Моисейлан кӱштен.



8 Ефодым ыштыме семынак пеш устан оҥсакышым ыштеныт. Тудым ышташ шӧртньӧ шӱртым, шемалге-канде, шемалге-йошкар, йошкар меж шӱртым да чапле йытын шӱртым кучылтыныт.
9 Оҥсакыш ныл лукан, пелыгыч тодыл пыштыме, шеч кутышан да шеч лопкытан лийын.
10 Оҥсакышыш ныл рат дене кӱ-влакым пеҥгыдемден шынденыт. Икымше ратыште – рубин, топаз, изумруд;
11 кокымшо ратыште – карбункул, сапфир да алмаз;
12 кумшо ратыште – яхонт, агат да аметист;
13 нылымше ратыште – хризолит, оникс да яспис. Нуным узоран шӧртньӧ рамылашке пижыктен шынденыт.
14 Кӱ чылаже латкокыт лийын. Тиде чот Израиль*а эрге-влакын чотышт дене келшен толын: кажне лӱмлан – ик кӱ. Кажне кӱэш латкок тукым гыч иктыжын лӱмжӧ, печатьысе семынак, пӱчкын лукмо лийын.



15 Оҥсакышлан яндар шӧртньӧ дене кок вичкыж шинчырым пуненыт,
16 узоран кок шӧртньӧ рамым да кок шӧртньӧ колчам ыштеныт. Колча-влакым оҥсакышын кок кӱшыл лукешыже пижыктеныт,
17 а пунымо кок шӧртньӧ шинчырым нине кок колчаш чыкеныт.
18 Шинчыр-влакын ик мучашыштым узоран рамылашке, а вес мучашыштым ефодын вачӱмбал ластыклажын ончыл могырешышт пеҥгыдемден шынденыт.
19 Тыгак кок шӧртньӧ колчам ыштеныт да нуным оҥсакышын ефод деке тӱкнышӧ шеҥгел могырешыже, вес кок лукешыже, пеҥгыдемден шынденыт.
20 Эше кок шӧртньӧ колчам ыштеныт да ефодын кок вачӱмбал ластыкшын ончыл могырысо ӱлыл тӱрешыже, ефод деке урген шындыме вереш, ефодын ӱштыж деч кӱшнырак пеҥгыдемден шынденыт.
21 Господьын Моисейлан каласымыж семынак, оҥсакышым колчашт дене ефод колчалашке шемалге-канде меж шӱртӧ дене кылденыт. Тыге оҥсакыш ефод ӱштӧ деч кӱшнырак лийын, ефод деч ойырлен шоген огыл.



22 Ефод дене пырля чияш ӱмбал вургемым, тӱрыснек шемалге-канде меж дене куымым, ыштеныт.
23 Ӱмбал вургемын покшелныже – вуйлан рож, кӱртньӧ тувырышто улшо гай, а ынже кушкедле манын, рож йыр чоткыдо куэмым ургымо.
24 Ӱмбал вургем урвалте мучко шемалге-канде, шемалге-йошкар да йошкар меж дене гранат саска-влакым ыштеныт.
25 Яндар шӧртньӧ дене изоҥгыр-влакым ыштеныт да нуным ӱмбал вургем урвалте йыр гранат саска коклашке сакаленыт.
26 Служитлыме годым чийышаш ӱмбал вургем урвалте йыр изоҥгыр ден гранат саска-влак почела кеченыт. Тыге Господь Моисейлан кӱштен.



27 Ааронлан да тудын эргыж-влаклан чапле йытын гыч куымо вынер дене кужу тувырым,
28 кидарым, вуйчиемым да вичкыж йытын вынер дене йымалвургемым ыштеныт.
29 Вара эше чапле йытын да шемалге-канде, шемалге-йошкар, йошкар меж шӱртӧ дене тӱрлыман ӱштым ыштеныт. Тыге Господь Моисейлан кӱштен.



30 Вара яндар шӧртньӧ дене изоҥам, святой сӧрастарыш оҥам, ыштеныт. Тушан печатеш пӱчкын лукмо семынак «Господьлан святитлен ойырымо» манын пӱчкын луктыныт.
31 Тудым кидар ӱмбаке кылден шындаш манын, тушко шемалге-канде меж шӱртым кылденыт. Тыге ышташ Господь Моисейлан кӱштен.



32 Тыге Юмо дене вашлийме омашлан ыштыме паша мучашлалтын – Израиль эрге-влак чылажымат Господьын Моисейлан кӱштымыж семын ыштеныт.
33 Скиний ден леведышыжым, тушто кучылтшаш чыла арверым – руалтышлам, брус ден вара-влакым, меҥге ден негыз-влакым,
34 йошкар тӱсан тага коваште дене ыштыме леведышым, чапле вичкыж коваште дене ыштыме вес леведышым, петырыше пӱрдышым,
35 ойпидыш шондыкым, тудын вараже-влакым, комдышыжым,
36 ӱстелым да тудын пелен кучылтмо чыла арверым, надыр киндым,
37 яндар шӧртньӧ дене ыштыме светильникым, тушко рат дене шындылме лампаде-влакым, светильник пелен кучылтмо чыла ӱзгарым, волгалтарашлан олив ӱйым,
38 шӧртньӧ жертвенникым да елейым, тамлыпушан тӱтыртышым, скинийыш пурымо верым петыраш пӱрдышым,
39 той жертвенникым, тудын той решоткажым, кок варажым да жертвенник пелен кучылтшаш чыла ӱзгарым, чаным да тудым шындашлан негызым,
40 кудывече пӱрдыш-влакым, меҥге ден негызлажым, кудывечыш пурымо верлан пӱрдышым, кандыра ден кошар пашкар-влакым, Юмо дене вашлийме омашыште служитлашлан кӱлшӧ чыла ӱзгарым,
41 святой верыште служитлаш вургемым – иерей Ааронлан святой вургемым, тудын эргыж-влаклан служитлышаш вургемым – Моисей деке конденыт.
42 Тыгеракын, израиль эрге-влак чылажымат Господьын Моисейлан кӱштымыж семынак ыштеныт.
43 Моисей чыла ыштыме пашам ужын. Чылажат Господьын кӱштымыж семын ыштыме лийын, да Моисей нунылан Юмын суапшым тыланен.





*а 39:14 Израиль – Юмын Иаковлан пуымо вес лӱмжӧ. Ончо: Тӱҥ 32:28.

1 Моисей скинийым шогалта. 34 Скиний Юмын чапше дене темеш.

1 Господь Моисейлан каласен:
2 «Икымше тылзын икымше кечынже Юмо дене вашлийме омашым шогалте,
3 тушан ойпидыш шондыкым вераҥде да тудым пӱрдыш дене посна ойыро.
4 Омашыш ӱстелым пуртен шынде, ӱмбаланже мо кӱлешым чыла вераҥде, тыгак светильникым пуртен шынде да тушан лампаде-влакым шындыл.
5 Ойпидыш шондык ончылно тӱтыраш шӧртньӧ жертвенникым шогалте да [Юмо дене вашлийме] омашыш пурымо верыште пӱрдышым саке.



6 Юмо дене вашлийме омашыш пурымо вер ончылно надыр йӱлалтыме жертвенникым шогалте.
7 Омаш ден тиде жертвенник коклаш чаным шынде, тушко вӱдым теме.
8 Омаш йыр пӱрдыш дене кудывечым ойыро, тушко пурымо верышкат пӱрдышым саке.



9 Елейым нал да тиде скинийым, тушто чыла мо улым шӱрӧ – скиний ден тушто кучылтмо чыла арверым святитле. Тыге тудо святой лиеш.
10 Надыр йӱлалтыме жертвенникым, тудын пелен кучылтмо чыла арверым шӱрӧ да тыге жертвенникым святитле. Тунам тудо пеш чот святой лиеш.
11 Чаным да тудым шындыме негызым шӱрен святитле.
12 Аароным да эргыже-влакым Юмо дене вашлийме омашыш пурымо вер деке кондо да нуным вӱд дене муш.
13 Аарон Мыйын иереем лийже манын, тудлан святой вургемым чикте, тудым шӱрен святитле.
14 Эргыже-влакымат кондо да нунылан кужу тувырым чикте.
15 Мыйын иереем лийышт манын, ачаштым шӱрымӧ семын нунымат шӱрӧ. Тиде шӱрымаш нуным да ончыкылык тукымыштым курым-курымешлан иерей радамыш шогалтымым ончыкта».



16 Моисей чылажымат Господьын кӱштымыж семынак ыштен.
17 [Египет гыч кайыме деч вара] кокымшо ийын икымше тылзыжын икымше кечынже скиний шогалтыме лийын.
18 Моисей скинийым шогалтен: негызлам пыштен, брус ден вара-влакым вераҥден, меҥгылам шогалтен,
19 скиний ӱмбалан леведышым шарен, ӱмбакыже эше вес леведышым пыштен. Тыге ышташ Моисейлан Господь кӱштен.
20 Моисей возымо ойпидышым налын да шондыкыш пыштен, шондык колчалашке кок варам чыкен, шондык ӱмбаке комдышым пыштен.
21 Шондыкым скинийыш пуртен да, тушан пӱрдышым сакен, ойпидыш шондыкым посна ойырен. Тыге ышташ тудлан Господь кӱштен.
22 Юмо дене вашлийме омашын йӱдвел ужашыштыже, пӱрдыш деч тӱжвалныла, ӱстелым шынден.
23 Господь ончылан ӱстембалне радам дене киндым пыштен. Тыге ышташ Моисейлан Господь кӱштен.
24 Омашын кечывалвелныже, ӱстел ваштареш, светильникым,
25 тыгак [тудын] лампаде-влакшым Господь ончылан шынден. Тыге ышташ Моисейлан Господь кӱштен.
26 Юмо дене вашлийме омашыште пӱрдыш ончылан шӧртньӧ жертвенникым шогалтен.
27 Тудын ӱмбалан, Господьын кӱштымыж семынак, Моисей тамлыпушым йӱлалтен тӱтырен.
28 Омашыш пурымо верыште пӱрдышым сакен.
29 Господьын кӱштымыж семынак, Юмо дене вашлийме омашыш пурымо вер воктене Моисей надыр йӱлалтыме жертвенникым шогалтен, тушан йӱлалтен пуымо надыр ден кинде надырым конден.
30 Омаш ден жертвенник коклаш чаным шынден, мушкылташ вӱдым темен.
31 Моисей, Аарон да Ааронын эргыже-влак тушан кид-йолыштым мушкыныт.
32 Юмо дене вашлийме омашыш пурымо да жертвенник деке [служитлаш] лишемме деч ончыч, Господьын Моисейлан кӱштымыж семынак, нуно [тушан] мушкылтыныт.
33 Скиний ден жертвенник йыр тудо кудывечым ыштен да кудывечыш пурымо верыште пӱрдышым сакен. Тыге Моисей тиде пашам мучашлен.



34 Юмо дене вашлийме омашым пыл леведын, да Господьын йолгалтше чапше скинийым темен.
35 Моисей Юмо дене вашлийме омашыш пурен кертын огыл, вет тудыжым пыл леведын, скинийым Господьын йолгалтше чапше темен.
36 Кажне гана, кунам пыл скиний деч кӱшкӧ нӧлталтын, Израиль калык корныш тарванен. Израиль калыкын корнышто лиймыж годым эре тыге лийын.
37 Пыл нӧлталтын огыл гын, корныш тарванен огытыл, корнышко нуно пыл нӧлталтмеке веле лектыныт.
38 Кечывалым скиний ӱмбалне Господьын пылже шоген, а йӱдым тиде пылыште тул йӱлен – тидым уло израиль калык ужын. Нунын корнышто лийме чыла жапыште тыге лийын.







МОИСЕЙЫН КУМШО КНИГАЖЕ

ЛЕВИТ

Глава 1


Йӱлалтен пуымо надырлан ӱшкыжым, шорыкым да кӧгӧрченым кондымаш.

1 Господь Моисейым ӱжын да Юмо дене вашлийме омаш гыч тудлан каласен:



2 «Израиль калыклан увертаре: тендан кокла гыч иктаж-кӧ Господьлан вольык надырым пуынеже гын, шолдыра вольыкымат, тыгыде вольыкымат конден кертеш.



3 Йӱлалтен пуымо надырлан тудо шолдыра вольыкым кондынеже гын, тек экшыкдыме*а ӱшкыжым налеш. Господьлан йӧрышӧ лийже манын, тек тудым Юмо дене вашлийме омашыш пурымо вер дек вӱден толеш
4 да йӱлалтен пуышаш вольыкын вуйышкыжо шке кидшым пышта. Тыге тиде еҥын надырже Господьлан келшыше лиеш, да сулыкшо касаралтеш.
5 Вара Господь ончылно ӱшкыжым тек шӱшкылеш, а Ааронын иерей*б эргыж-влак ӱшкыж вӱрым налыт да тудым Юмо дене вашлийме омашыш пурымаште улшо жертвенник ӱмбак чыла велым шыжыктат.
6 Тидын деч вара тек тудо йӱлалтен пуымо надыр вольыкым ньыктеш да капшым ужашын руа.
7 А Ааронын иерей эргыж-влак жертвенникыш тулым кондат да тушко пум пыштат.
8 Йӱлышӧ пу ӱмбаке нуно тек руымо ужаш-влакым, тыгак вольык вуйым, коям шарен оптат.
9 Тек надырым кондышо еҥ вольыкын кӧргарвержым, йолжым вӱд дене мушкеш, да иерей чыла тидым жертвенникеш йӱлалтен тӱргыкта. Тиде Господьлан келшыше тамлыпушан йӱлалтен пуымо надыр лиеш.



10 [Господьлан] йӱлалтен пуымо надырже тыгыде вольык – шорык але каза – гын, тек экшыкдыме тагам але казатагам конда, [тудын вуйышкыжо кидшым пышта]
11 да Господь ончылно жертвенникын йӱдвел могырешыже шӱшкылеш, а Ааронын иерей эргыж-влак вольык вӱрым жертвенник ӱмбак чыла велым шыжыктат.
12 Тек шӱшкылмӧ вольыкым ужашын руат, вуй ден кояжым ойырат, да иерей нуным жертвенникыште йӱлышӧ пу ӱмбалан шарен пышта.
13 Тек тудо кӧргарвер ден йолым вӱд дене мушкеш. Тек чыла тидым иерей, жертвенникеш йӱлалтен тӱргыктен, надырлан конда. Тиде Господьлан келшыше тамлыпушан йӱлалтен пуымо надыр лиеш.



14 Господьлан йӱлалтен пуымо надыр шотеш тудо кайыкым конда гын, тек тиде кеде*в але самырык кӧгӧрчен лиеш.
15 Тек иерей кайыкым жертвенник деке намия, вуйжым пӱтыралеш да жертвенникеш йӱлалтен тӱргыкта, а вӱржым жертвенник пырдыж деке йоктара.
16 Вара кайыкын пагаржым, пыстылжым ойыра да жертвенник деч эрвел могырыш, ломыж улмо верыш, кудалта.
17 Тек тидын деч вара кайыкын шулдыржым куча да капшым тодылеш, но мучаш марте ок ойыро, да кайыкым жертвенникыште йӱлышӧ пу ӱмбалан йӱлалтен тӱргыкта. Тиде Господьлан келшыше тамлыпушан йӱлалтен пуымо надыр лиеш.





*а 1:3 Экшыкдыме – без изъяна.

*б 1:5 Иерей – священник.

*в 1:14 Кеде – горлица.




МОИСЕЙЫН КУМШО КНИГАЖЕ

ЛЕВИТ

Глава 2


Кинде надыр.

1 А иктаж-кӧ Господьлан кинде надырым пуынеже гын, тек эн сай ложашым конда, тушко олив ӱйым опталеш, ӱмбакыже ладыным пышта
2 да Ааронын иерей эргыж-влак деке намия. Иерей тушеч олив ӱян ложашым чыла ладынге кормыж тич налеш да шарныктыше ужаш*а семын тидым жертвенникеш йӱлалтен тӱтыра. Тиде – Господьлан келшыше тамлыпушан надыр.
3 Кинде надыр деч мо кодшыжо Аарон ден эргыж-влаклан лиеш. Господьлан пуымо надыр гыч тиде поснак святой улеш.



4 Кинде надырлан коҥгаш пыштымым кондет гын, тиде олив ӱй дене йӧрымӧ эн сай ложаш гыч ыштыме шергинде але шере руаш гыч ыштыме да олив ӱй дене шӱрымӧ лепошка лийже.
5 Кинде надырет калай ӱмбалан ямдылыме гын, тудо олив ӱй дене йӧрымӧ эн сай ложаш гыч ыштыме шергинде лийже.
6 Шергиндым ужашын каткале да ӱмбакше олив ӱйым йоктаре. Тиде [Господьлан] кинде надыр лиеш.
7 Кинде надырлан кондымет салмаш кӱэштме гын, тудо олив ӱй дене йӧрымӧ эн сай ложаш гыч ыштыме лийже.
8 Тыге ямдылыме кинде надырым Господьлан кондо – тудым иерейлан пу, да тудыжо кондыметым тек жертвенник деке намия.
9 Иерей тиде надыр гыч шарныктыше ужашым налеш да жертвенникеш йӱлалтен тӱтыра: тиде – Господьлан келшыше тамлыпушан надыр.
10 Кинде надыр деч мо кодшыжо Аарон ден эргыж-влаклан лиеш. Господьлан пуымо надыр гыч тиде поснак святой улеш.



11 Господьлан кондымо нимогай кинде надырым шуктымо руаш дене ида ыште, вет шуктымымат, мӱйымат те Господьлан надыр семын йӱлалтен тӱтырышаш огыдал.
12 Нуным Господьлан у лектыш семын конден кертыда. А жертвенникыш нуным тамлыпушан надыр шотеш пыштыман огыл.



13 Чыла тӱрлӧ кинде надырыш шинчалым пыштыман. Шке кинде надыретым Юметын ойпидышыж нерген шарныктыше шинчал*б деч посна ит кондо. [Господь Юметлан] кондымо кеч-могай надырыш шинчалым ешаре.



14 Господьлан кинде надырым шурно лектышын икымше саскаж гыч кондет гын, лектыш гыч шурно парчам тулеш пуштыл, вара пырчым тыгыдемде.
15 Тушко олив ӱйым йоктаре да ӱмбакше ладыным пыште. Тиде кинде надыр лиеш.
16 Тек иерей, олив ӱян пырче гыч ужашым да уло ладыным налын, чыла тидым шарныктыше ужаш семын йӱлалтен тӱтыра – тиде Господьлан надыр лиеш.





*а 2:2 Шарныктыше ужаш – надырын тиде ужашыже пӱтынь надыр Господьын улмыжым шарныктарен.

*б 2:13 Шинчал ойпидышын пудырташ лийдымыжым ончыктен.




МОИСЕЙЫН КУМШО КНИГАЖЕ

ЛЕВИТ

Глава 3


Татулык надыр.*а

1 Кӧ татулык надырлан шолдыра вольыкым – узым але авам – кондынеже гын, тек тудым Господьлан экшыкдымым пуа.
2 Тек кидшым надыр вольыкын вуйышкыжо пышта да Юмо дене вашлийме омашыш пурымо вер воктелан шӱшкылеш, а Ааронын иерей эргыже-влак вольык вӱрым жертвенник ӱмбак чыла велым шыжыктат.
3 Татулык надыр гыч Господьлан кӧргарверым леведше да воктеныже улшо чыла коям надыр шотеш пуыман,
4 эше кок вергыжым, нунын ӱмбалне да воктен улшо коям, тыгак мокшын чолкымжым*б – тудыжым верге дене пырля лукман.
5 Тек Ааронын эргыже-влак чыла тидым жертвенникысе пу ӱмбалан йӱлалтен пуымо надыр дене пырля йӱлалтен тӱргыктат. Тиде – Господьлан келшыше тамлыпушан надыр.



6 А кӧ Господьлан татулык надырым тыгыде вольык гыч кондынеже – узым але авам, – тек тудым экшыкдымым пуа.
7 Надыржылан тудо шорыкым конда гын, тек Господь ончыко шогалта,
8 вара кидшым надыр вольыкшын вуйышкыжо пышта да тудым Юмо дене вашлийме омаш ончылан шӱшкылеш. А Ааронын эргыж-влак тек шорык вӱрым жертвенник ӱмбак чыла велым шыжыктат.
9 Тек ты еҥ татулык надыр гыч Господьлан надыр шотеш вольыкын кояжым пуа. Тышке теве мо пурат: коя дене леведалтше пӱтынь поч – тудым почлу дечак пӱчкын налман, кӧргарверым леведше да воктен улшо чыла коя,
10 кок верге, нунын ӱмбалне да воктен улшо коя, тыгак мокшын чолкымжо – тудыжым верге дене пырля лукман.
11 Тек иерей чыла тидым жертвенникеш йӱлалтен тӱргыкта: тиде кочкыш – Господьлан надыр.



12 Кӧ надырлан казам пуа гын, тек тудым Господь ончыко конден шогалта,
13 кидшым казан вуйышкыжо пышта да Юмо дене вашлийме омаш ончылан шӱшкылеш. А Ааронын эргыж-влак тек каза вӱрым жертвенник ӱмбак чыла велым шыжыктат.
14 Господьлан надыр шотеш казан кӧргарвержым леведше да воктеныже улшо чыла коям пуыман,
15 эше кок вергыжым, нунын ӱмбалне да воктен улшо коям, тыгак мокшын чолкымжым – тудыжым верге дене пырля лукман.
16 Тек иерей чыла тидым жертвенникеш йӱлалтен тӱргыкта: тиде кочкыш – [Господьлан] келшыше тамлыпушан надыр, чыла коя – Господьлан.
17 Кеч-кушто илаш тӱҥалыда гынат, тиде – курым-курымешлан тукым гыч тукымыш шуктен шогышашлык закон. Нимогай коям, нимогай вӱрым ида коч».





*а 3 Татулык надыр – мирная жертва.

*б 3:4 Чолкым – сальник.




МОИСЕЙЫН КУМШО КНИГАЖЕ

ЛЕВИТ

Глава 4


Сулык верч надыр.

1 Господь Моисейлан каласен:
2 «Израиль эрге-влаклан каласе: иктаж-кӧ Господьын иктаж-кудо кӱштымашыжым лӱмын огыл, а йоҥылыш пудыртен, сулыкыш пура, ышташ чарымым ыштен колта гын, теве мом ыштышаш.



3 Шӱрен палемдыме иерей сулыкым ышта да титак уло калык ӱмбаке возеш гын, тек шке сулыкшо верч Господьлан надыр шотеш экшыкдыме самырык ӱшкыжым конда.
4 Тек ӱшкыжым Юмо дене вашлийме омашыш пурымо вер деке, Господь ончыко, вӱден толеш, кидшым ӱшкыжын вуйышкыжо пышта да тудым Господь ончылно шӱшкылеш.
5 Вара шӱрен палемдыме, [святитлен шогалтыме] иерей тек ӱшкыж вӱрым налеш да Юмо дене вашлийме омашыш пурта,
6 парняжым вӱреш нӧрта да Господь ончылно, святой верын пӱрдышыжӧ ончылно, вӱрым шым гана шыжыкта.
7 Тек тудо Юмо дене вашлийме омашыште Господь ончылно улшо тамлыпушым тӱтырымӧ жертвенникын тӱкыжӧ-влакымат ӱшкыж вӱр дене шӱралта. А кодшо вӱрым тек Юмо дене вашлийме омашыш пурымо вер воктене улшо надыр йӱлалтыме жертвенник тӱҥыш кышкалеш.
8 Тек тудо сулык верч пуымо ӱшкыжын уло кояжым луктеш: кӧргарверым леведше да воктеныже улшо чыла коям,
9 эше кок вергыжым, нунын ӱмбалне да воктен улшо коям, тыгак мокшын чолкымжым – тудыжым верге дене пырля лукман.
10 Коям татулык надыр ӱшкыж гыч лукмо семынак лукман. Иерей чыла тидым йӱлалтен пуымо жертвенникеш йӱлалтен тӱргыктыжӧ.
11 А ӱшкыж коваштым да чыла шылжым, вуй ден йолжым, кӧргарвер ден шолоражым –
12 ӱшкыжын моло ужашыжым – тек стан*а деч ӧрдыжкӧ ару верыш, надыр коям йӱлалтыме деч кодшо ломыжым оптымо вер деке, луктеш да пу ӱмбалан йӱлалта. Чыла тиде тек ломыжым оптымо вер воктене йӱлалтыме лиеш.



13 Уло Израиль калык лӱмын огыл, а йоҥылыш сулыкым ышта да тидым ок шеклане – Господьын кӱштымашыже-влак ваштареш иктаж-мом ыштен, титакыш пура гын,
14 ыштыме сулыкым пален налмеке, тек сулык верч надырлан ӱшкыжым пуа. Тек нуно тудым Юмо дене вашлийме омаш ончыко вӱден кондат,
15 калыкын кугуракышт Господь ончылно шке кидыштым ӱшкыж вуйыш пыштат да тиде ӱшкыжым Господь ончылно шӱшкылыт.
16 Тек шӱрен палемдыме иерей ӱшкыж вӱрым Юмо дене вашлийме омашыш пурта,
17 парняжым вӱрыш чыка да Господь ончылно, святой верын пӱрдышыжӧ ончылно, вӱрым шым гана шыжыкта.
18 Тек тудо ӱшкыж вӱрым Юмо дене вашлийме омашыште Господь чурий ончылно улшо [тамлыпушым тӱтырымӧ] жертвенникысе тӱкылашке шӱралта. А кодшо вӱрым Юмо дене вашлийме омашыш пурымо вер воктене улшо надыр йӱлалтыме жертвенник тӱҥыш кышкалеш.
19 Вара тек ӱшкыжын чыла кояжым луктеш да жертвенникеш йӱлалтен тӱргыкта –
20 чылажымат сулык верч надырлан кондымо ӱшкыж дене ыштыме семынак ышта. Тыге иерей касарыме йӱлам шукта, да калыкын сулыкшо кудалтыме лиеш.
21 А ӱшкыжын моло ужашыжым иерей тек стан деч ӧрдыжкӧ луктеш да ончычсо ӱшкыжым йӱлалтыме семынак йӱлалта. Тиде калыкын сулыкшо верч надыр лиеш.



22 Калык вуйлатыше лӱмын огыл сулыкыш пура – Господь Юмыжын кӱштымашыже-влак ваштареш иктаж-мом йоҥылыш ышта да титакан лиеш гын,
23 сулыкыш пурымыж нерген пален налмеке, тек надырлан экшыкдыме казатагам вӱден конда.
24 Тек кидшым тудын вуйышкыжо пышта да Господь ончылно, йӱлалтен пуымо вольыкым шӱшкылмӧ вереш, шӱшкылеш. Тиде – сулык верч надыр.
25 Сулык верч кондымо надыр вольыкын вӱржым иерей парняж дене налеш да надыр йӱлалтыме жертвенникысе тӱкӧ-влакым шӱралта, а кодшо вӱрым жертвенник тӱҥыш кышкалеш.
26 Татулык надырын кояжым йӱлалтыме семынак тиде казатаган чыла кояжым иерей тек жертвенникеш йӱлалтен тӱргыкта. Тыге ыштен, иерей калык вуйлатыше дене касарыме йӱлам шукта, да тудын сулыкшо кудалтыме лиеш.



27 Тыглай калык кокла гыч иктаж-кӧ лӱмын огыл, а йоҥылыш сулыкым ышта – Господьын кӱштымыж ваштареш иктаж-мом ышташ чарымым ышта да титакан лиеш гын,
28 сулыкыш пурымыж нерген пален налмекше, тек надырлан экшыкдыме казам вӱден конда.
29 Тек тиде еҥ кидшым сулык верч кондымо надырын вуйышкыжо пышта да йӱлалтен пуымо надырым шӱшкылмӧ вереш шӱшкылеш.
30 Тек иерей каза вӱрым парняж дене налеш да надыр йӱлалтыме жертвенникысе тӱкӧ-влакым шӱралта, а кодшо вӱрым жертвенник тӱҥыш кышкалеш.
31 Татулык надыр коя семын казанат чыла кояжым лукман. Тек иерей тудым Господьлан келшыше тамлыпушан надыр семын жертвенникеш йӱлалтен тӱргыкта. Тыге иерей ты еҥ дене касарыме йӱлам эртара, да тудын сулыкшо кудалтыме лиеш.



32 Сулык верч надырым иктаж-кӧ шорык кӱтӱ гыч кондынеже гын, тек экшыкдыме шорыкым пуа.
33 Тек тудо шке кидшым сулык верч кондымо шорыкын вуйышкыжо пышта да тудым йӱлалтен пуымо надырым шӱшкылмӧ вереш шӱшкылеш.
34 Тек иерей сулык верч кондымо шорыкын вӱржым парняж дене налеш да надыр йӱлалтыме жертвенникын тӱкыжӧ-влакым шӱралта, а кодшо вӱрым жертвенник тӱҥыш кышкалеш.
35 Вара, татулык надыр шотеш кондымо шорыкын кояжым лукмо семынак, тек тиде шорыкын кояжым луктеш. Тек тудым иерей Господьлан пуымо моло надыр дене пырля жертвенникеш йӱлалтен тӱргыкта. Тыге иерей тиде еҥ дене касарыме йӱлам шукта, да тудын сулыкшо кудалтыме лиеш.





*а 4:12 Стан – жаплан илаш шогалме вер.




МОИСЕЙЫН КУМШО КНИГАЖЕ

ЛЕВИТ

Глава 5


1 Сулык верч надыр нерген законыш ешартыш. 14 Титак верч надыр.

1 Кӧ иктаж-мо лиймылан танык лийын да чыным гына ойлаш товатлен але иктаж-мом ужын, але пален, но увертарен огыл да тыге сулыкыш пурен гын, тудо титакан лиеш.
2 Але кӧ иктаж-мо ару огыл деке – ару огыл янлыкын, вольыкын але тыгыде чонанын колышо капше деке – тӱкна, тидым шекланен огыл гынат, тудо ару огыл да титакан лиеш.
3 Але айдемын ару огыллыкшо деке тӱкна – тиде кеч-могай ару огыллык лийже, кудын дене амыргат, – кеч тидым шекланен огыл, а вара гына умылен, тудо титакан лиеш.
4 Але кӧ шоналтыде иктаж-мом осалым але сайым ышташ шке умшаж дене товатлен гын, – тиде шоналтыде товатлыме кеч-могай паша лийже, – кеч тидым шекланен огыл, а вара гына умылен, тидлан тудо титакан лиеш.
5 Кӧ нине каласыме гыч иктаж-кудыж дене титакан лийын гын, тек тудо мо дене сулыкыш пурымыж нерген чон почын каласа.
6 Тек тудо шке сулыкшо верч Господьлан титак верч надырлан тыгыде вольык гыч шорыкым але казам пуа. Тыге иерей тудын дене сулыкым касарыме йӱлам шукта.



7 Ты еҥ шорыкым пуэн ок керт гын, титакыш пурымыжлан Господьлан тек кок кедым але самырык кок кӧгӧрченым конда: иктыжым – сулык верч надырлан, весыжым – йӱлалтен пуашлан.
8 Тек нуным иерей деке конда. Тек ончыч тудыжо сулык верч кондымыжым налеш, кайыкын вуйжым пӱтыралеш, но капше деч ок ойыро.
9 Вара сулык верч кондымо тиде кайыкын вӱржым жертвенникысе пырдыжыш шыжыкта, а кодшо вӱрым жертвенник тӱҥыш чыпчыкта. Тиде сулык верч надыр лиеш.
10 А весыжым йӱлам шуктымо радам почеш йӱлалта. Тыге иерей ты еҥ дене касарыме йӱлам шукта, да тудын титакше кудалтыме лиеш.



11 А кӧ кок кедым але самырык кок кӧгӧрченым пуэн ок керт гын, тек сулыкыш пурымыжлан сулык верч надыр шотеш ефан луымшо ужашыже эн сай ложашым конда. Тек ложашыш олив ӱйым ок йоктаре, ӱмбакыже ладынымат ок пыште, вет тиде – сулык верч надыр.
12 Тек тидым иерей деке конда, а иерей тушеч шарныктыше ужашлан кормыж тич ложашым налеш да Господьлан пуымо моло надыр дене пырля жертвенникеш йӱлалтен тӱтыра. Тиде сулык верч надыр лиеш.
13 Тыге иерей ты еҥ дене касарыме йӱлам шукта, да тудын кӱшнӧ каласыме кеч-могай сулыкшо кудалтыме лиеш. Кодшо ложаш, кинде надыр семынак, иерейлан лиеш».



14 Господь Моисейлан каласен:
15 «Иктаж-кӧ, Господьлан святитлен пуымо надыр ваштареш титакым ыштен, йоҥылыш сулыкыш пура гын, тек шке титакше верч шорык кӱтӱ гыч Господьлан экшыкдыме тагам конда. Титак верч пуымо таган акшым ший сикль дене – святой сикль дене – шотлыман.
16 Тек тудо святитлен пуымо надыр ваштареш титакым ыштымыжлан надырын акшым тичмашнек пӧртылта да тышке тудын эше ик визымше ужашыжым ешара, чыла тидым иерейлан пуа. Тагам титак верч надырлан конден, иерей тиде еҥ дене касарыме йӱлам шукта, да тудын титакше кудалтыме лиеш.



17 Кӧ Господьын кӱштымыж ваштареш иктаж-мом ышташ чарымым ыштыме дене сулыкыш пура, да тудын ӱмбак титак возеш гын,
18 тек тудо иерей деке палемдыме акым шогышо экшыкдыме тагам титак верч надырлан конда. Иерей ты еҥын палыде ыштыме сулыкшым касара, да тудын титакше кудалтыме лиеш.
19 Тиде – титак верч надыр. Тудым Господь ончылно титакым ыштымылан кондат».






МОИСЕЙЫН КУМШО КНИГАЖЕ

ЛЕВИТ

Глава 6


1 Титак верч надыр нерген умбакыже. 8 Йӱлалтен пуымо надыр ден кинде надыр шотышто ешартыш кӱштымаш. 19 Кажне эрдене да кастене конден шогымо кинде надыр. 24 Сулык верч кондымо надыр шотышто ешартыш кӱштымаш.

1 Господь Моисейлан каласен:
2 «Теве тыге иктаж-кӧ Господь ончылно сулыкыш пурен кертеш: лишылъеҥже деч иктаж-мом аралаш налмыж але арымеш налмыж нерген ”налын омыл” манын ойла, иктаж-мом шолыштеш але ондален налеш,
3 иктаж-мом йомдарымым муэш да тидын нерген ок каласе, еҥ-влакын ыштен кертме иктаж сулыкым ышта да ”тидым ыштен омыл” манын товатла.
4 Тыге тиде еҥ сулыкыш пура да титакан лиеш гын, тек мом шолыштмыжым але шупшын налмыжым, аралаш пуымым але йомдарымым мумыжым пӧртылта –
5 мо шотышто шоякын товатлен, тек тудым мӧҥгеш пуа, эҥгекым кондымыжлан пӱтынек пӧртылта да тышке эше ик визымше ужашым ешара. Титак верч надырым кондымо кечын тек тудо чыла тидым озажлан пуа.



6 Шке титакшылан тек иерей деке титак верч надырым – шорык кӱтӱ гыч палемдыме акым шогышо экшыкдыме тагам – Господьлан пуаш конда.
7 Иерей Господь ончылно ты еҥ дене касарыме йӱлам шукта, тунам тудын ыштыме титакше кудалтыме лиеш».



8 Господь Моисейлан каласен:



9 «Аарон ден тудын эргыж-влаклан каласе: теве йӱлалтен пуымо нерген закон. Йӱлалтен пуымо надыр жертвенник ӱмбалне, йӱлалтыме верыштыжак, йӱдвошт эр марте кодшо, а жертвенникысе тул тек йӱлен шинча [да ок йӧрӧ].
10 Тек иерей шке йытын чиемже ден йымал вургемжым чия, жертвенникыште йӱлалтен пуымо надыр деч кодшо ломыжым налеш да жертвенник воктеке пышта.
11 Вара тиде вургемжым кудашеш, вес вургемым чия да ломыжым стан деч ӧрдыжкӧ ару верыш луктеш.
12 А жертвенникыште тул тек йӱла да ок йӧрӧ. Тек иерей кажне эрдене тушко пум оптен шога, пу ӱмбалан йӱлалтен пуышашым пышта, тушанак татулык надыр коям йӱлалтен тӱргыкта.
13 Тек жертвенникыште тул чарныде йӱла да ок йӧрӧ.



14 Теве кинде надыр шотышто закон. Ааронын [иерей] эргыж-влак тудым Господь ончыко жертвенник деке кондышаш улыт.
15 Тек [иерей] кинде надыр гыч кормыж тич олив ӱй дене йӧрымӧ эн сай ложашым, надыр ӱмбалне улшо чыла ладыным налеш да тидым жертвенник ӱмбалан шарныктыше ужаш семын йӱлалтен тӱтыра. Тиде Господьлан келшыше тамлыпушан надыр лиеш.
16 А мо кодшыжым тек Аарон ден эргыж-влак кочкыт. Шергиндым ыштен, тудым нуно святой верыште, Юмо дене вашлийме омаш кудывечыште, кочшаш улыт.
17 Тудым ру деч посна кӱэштман. Мыланем кондымо надыр гыч тиде ужашым Мый иерей-влаклан пуэм. Сулык верч да титак верч кондымо надыр-влак семынак тиде поснак святойлан шотлалтеш.
18 Аарон тукымын чыла эрге йоча ден пӧръеҥже тиде надырым кочкын кертыт. Господьлан пуымо надыр гыч тиде курымешлан, тукым гыч тукымыш, нунылан пуымо ужаш лиеш. Тудын деке мо тӱкна – чылажат святой лиеш».



19 Господь Моисейлан каласен:
20 «Аарон ден тудын эргыж-влак, нуным шӱрен палемдыме кече гыч тӱҥалын, Господьлан эре пуэн шогымо кинде надыр шотеш ефан ик луымшо ужашыже эн сай ложашым кондышаш улыт: пелыжым – эрдене, пелыжым – кастене.
21 Тудым калай ӱмбалан олив ӱй дене ямдылыман. Кӱэштме кинде надырым олив ӱй дене йыген, каткален кондыман. Тиде Господьлан келшыше тамлыпушан надыр лиеш.*а



22 Тиде кинде надырым Аарон тукым эрге кокла гыч Аарон олмеш шӱрен палемдыме иерей кондышаш: тиде – Господьын курым-курымешлан шуктен шогышаш законжо. Тиде надыр пӱтынек йӱлалтыме лийшаш.
23 Иерейын кондымо кеч-могай кинде надырже пӱтынек йӱлалтыме лийже, тудым кочман огыл».



24 Господь Моисейлан каласен:
25 «Аарон ден эргыж-влаклан ойло: теве сулык верч кондымо надыр шотышто закон. Сулык верч надыр вольыкым Господь ончылно йӱлалтен пуымо вольыкым шӱшкылмӧ верешак шӱшкылман. Тудо поснак святойлан шотлалтеш.
26 Тиде вольык шылым сулык верч надырым кондышо иерей кочшаш. Тудым святой верыште, Юмо дене вашлийме омаш кудывечыште, кочман.
27 Тиде шыл деке мо тӱкна – чылажат святой лиеш. Тудын вӱржӧ вургемыш шыжалтеш гын, шыжалтмым святой верыште мушман.
28 Шылым шолтымо шун атым шалаташ кӱлеш. Той атеш шолтымо гын, атым эрыктыман да вӱд дене мушман.
29 Иерей тукымысо чыла пӧръеҥ тиде шылым кочкын кертеш. Тудо [Господь ончылно] поснак святойлан шотлалтеш.
30 А сулык верч кондымо надыр вольыкын шылжым, кудын вӱржым касарыме йӱлам шукташлан Юмо дене вашлийме омашыш пуртат, кочкаш ок лий. Тиде шылым йӱлалташ кӱлеш.





*а 6:21 Еврей текстыште тыште мом возымым умылаш неле.




МОИСЕЙЫН КУМШО КНИГАЖЕ

ЛЕВИТ

Глава 7


1 Титак верч надыр шотышто ешартыш кӱштымаш. 11 Татулык надыр шотышто ешартыш кӱштымаш. 22 Коя ден вӱрым кочкаш ок лий. 28 Иерей-влакын надыр гыч налшаш ужашышт.

1 Теве титак верч кондымо надыр нерген закон. Тиде надыр – поснак святой.
2 Тудым йӱлалтен пуымо надыр вольыкым шӱшкылмӧ верешак шӱшкылман, вӱржым жертвенник ӱмбак чыла велым шыжыктыман.
3 Вольыкын чыла кояжым кондыман: коя дене леведалтше почым да кӧргарверым леведше коям,
4 кок вергым, нунын ӱмбалне да воктен улшо коям, тыгак мокшын чолкымжым – тудыжым верге дене пырля лукман.
5 Тек тидым иерей жертвенник ӱмбалне Господьлан надыр шотеш йӱлалтен тӱргыкта. Тиде – титак верч надыр.
6 Иерей тукымысо чыла пӧръеҥ тиде шылым кочкын кертеш, тудым святой верыште кочман. Тиде надыр – поснак святой.
7 Сулык верч надырланат, титак верч надырланат ик закон – надыр вольыкын шылже касарыме йӱлам шуктышо иерейлан лиеш.
8 Кунам иерей иктаж-кӧн йӱлалтен пуышаш вольыкшым надырлан конда, вольыкын коваштыже иерейлан кодеш.
9 Коҥгаш пыштыме, кӱртньӧ калаеш але салмаш кӱктен кондымо кеч-могай кинде надырат йӱлам шуктышо иерейлан кодеш.
10 Чыла кинде надыр – тудыжо олив ӱй дене йӧрымӧ але тудын деч посна лийже – Ааронын чыла эргыжлан иктӧр пуымо лийшаш.



11 Теве Господьлан кондымо татулык надыр шотышто закон.
12 Кӧ татулык надырым таушташ кондынеже, тудын дене пырля тек олив ӱй дене йӧрымӧ шергиндым, шере руаш гыч ыштыме да олив ӱй дене шӱрымӧ лепошкам, эн сай ложашыш олив ӱйым ешарен ыштыме эгерчым конда.
13 Тауштымо татулык надырым кондымо годым тек тудо шере лепошка дене пырля шушо руаш гыч пыштыме киндымат конда.
14 Господьлан пуаш манын, кажне тӱрлӧ киндым икте гыч налман. Нуно татулык надыр вольыкын вӱржым шыжыктыше иерейлан лийыт.
15 Вольыкым тауштымо татулык надыр шотеш шӱшкылмеке, шылжым тудо кечынак кочман. Эр марте тиде шыл деч нимо кодшаш огыл.



16 Кӧ надырым сӧрымӧ почеш але шке кумылын конда, шылым тек кондымо кечынак кочкеш. Но иктаж-мо кодеш гын, эрлашыжымат кочкаш лиеш.
17 А кумшо кечылан надыр шыл деч мо кодшым тулеш йӱлалтыман.
18 Татулык надырын шылжым кумшо кечын кочкыт гын, тиде сай огыл. Тыгай надыр тудым кондышо еҥлан нимогай пайдам ок пу, вет надырже шакшылалтын. Кӧ тиде шылым кочкеш, тудо титакан лиеш.



19 Шыл иктаж-мо ару огыл дек тӱкна гын, тудым кочман огыл, а тулеш йӱлалтыман. Ару надыр шылым кажне ару еҥ кочкын кертеш.
20 Но кӧ Господьлан кондымо татулык надыр шылым ару огыл улмыж годым кочкеш, тыгай еҥ шке калыкше кокла гыч кораҥдыме лийшаш.



21 Кӧ иктаж-мо ару огыл деке – айдемын ару огыллыкшо деке, ару огыл вольык але иктаж-могай ару огыл тыгыде чонан деке – тӱкна да Господьлан кондымо татулык надыр шылым кочкеш гын, тыгай еҥ шке калыкше кокла гыч кораҥдыме лийшаш».



22 Господь Моисейлан каласен:
23 «Израиль калыклан ойло: шолдыра вольыкынат, тыгыде вольыкынат нимогай кояжым ида коч.
24 Колышо але янлык кӱрыштмӧ вольыкын кояжым тӱрлӧ кӱлешлан кучылташ лиеш, но кочман огыл.
25 Кӧ Господьлан пуымо надыр вольыкын кояжым кочкеш, тыгай еҥ шке калыкше кокла гыч кораҥдыме лийшаш.
26 Кеч-кушто илаш тӱҥалыда гынат, нимогай вӱрым кочкышлан ида кучылт: кайыкынымат, вольыкынымат.
27 А кӧ иктаж-могай вӱрым кочкеш гын, тыгай еҥ шке калыкше кокла гыч кораҥдыме лийшаш».



28 Господь Моисейлан каласен:
29 «Израиль калыклан ойло: кӧ Господьлан татулык надырым конда, ты еҥ тушеч ужашым Господьлан пуышаш.
30 Тиде надырым тудо шке кидше дене кондышаш. Тек тудо коя [ден мокшын чолкымжым], тыгак оҥ шылым конда. Оҥ шылжым Господь ончылно рӱзалтен пуышаш.
31 Коям иерей жертвенникеш йӱлалтен тӱргыкта, а оҥ шыл Аарон ден эргыж-влаклан лиеш.
32 Татулык надыр гыч пурла эрдым иерейлан пуыза.
33 Ааронын кудо эргыже жертвенникеш татулык надыр гыч вӱр ден коям конда, пурла эрде тудын ужашыже лиеш.
34 Вет израиль эрге-влакын кондымо татулык надырышт гыч Мый рӱзалтен пуымо оҥ шыл ден нӧлтал пуымо эрдым налам да иерей Аарон ден эргыж-влаклан пуэм. Тиде нунылан Израиль калыкын кондымышт гыч курымешлан пуымо ужаш лиеш.



35 Господьлан кондымо надыр гыч теве Ааронын да тудын эргыж-влакын ужашышт. Тудым нуно Господь ончылно иерей пашам шукташ шогалмекышт налаш тӱҥалыт.
36 Иерей-влакым шӱрен палемдыме деч вара Израиль калык нунылан тиде ужашым пуэн шогыжо манын, Господь кӱштен. Тиде – курым-курымешлан тукым гыч тукымыш шуктен шогышаш закон.



37 Теве йӱлалтен пуымо надыр, кинде надыр, сулык верч надыр, титак верч надыр, иерейлан шӱрен палемдыме годым кондымо надыр да татулык надыр шотышто закон».
38 Тиде законым Господь Моисейлан Синай курыкышто пуэн. Тунам Господь Синай ир мландыште, Израиль калык Тудлан надырым конден шогыжо манын, кӱштен.






МОИСЕЙЫН КУМШО КНИГАЖЕ

ЛЕВИТ

Глава 8


Аарон ден эргыж-влакым иерейлан шогалтат.

1 Господь Моисейлан каласен:
2 «Аароным да тудын эргыже-влакым кондо. Тыгак вургемым, елейым, сулык верч надырлан самырык ӱшкыжым, кок тагам да ик комдо шергиндым нал.
3 Уло калыкым Юмо дене вашлийме омашыш пурымо вер воктене пого».



4 Моисей Господьын ойлымыж семынак ыштен. Кунам калык Юмо дене вашлийме омашыш пурымо вер воктеке погынен,
5 Моисей нунылан каласен: «Теве мом Господь ышташ кӱштен».



6 Моисей Аарон ден эргыж-влакым ончыко луктын да нуным вӱд дене мушкын.
7 Ончыч Ааронлан кужу тувырым чиктен, тудым ӱштӧ дене ӱшталын, вара ӱмбал вургемым, ӱмбакыже ефодым чиктен да ефод ӱмбач ӱштым ӱшталтен.
8 Ӱмбакше оҥсакышым чиктен, тушко урим ден туммимым пыштен.
9 Вуйышкыжо кидарым упшалтен, тудын ончыл велкыже ягылтыме шӧртньӧ изи оҥам, святой сӧрастарыш оҥам, пижыктен – тыге ышташ Моисейлан Господь кӱштен.



10 Моисей елейым налын да Юмо дене вашлийме омашым, тушто мо улым чыла шӱрен святитлен.
11 Тудо жертвенник ӱмбаке елейым шым гана шыжыктен. Жертвенникым, тушто кучылтмо чыла ӱзгарым, вӱд чаным да тудым шындыме негызым шӱрен святитлен.
12 Моисей елейым Ааронын вуйышкыжо йоктарен да тудым шӱрен святитлен.
13 Вара Моисей Ааронын эргыже-влакым ончыко луктын, нунылан кужу тувырым чиктен, ӱштым ӱшталтен, вуйышкышт вуйчиемым упшалтен – тыге ышташ Моисейлан Господь кӱштен.



14 Тылеч вара Моисей сулык верч надырлан самырык ӱшкыжым вӱден конден. Аарон ден эргыж-влак кидыштым ӱшкыж вуйыш пыштеныт.
15 [Моисей] ӱшкыжым шӱшкылын. Вара тудын вӱржым налын да, жертвенникым эрныкташ манын, парняж дене жертвенникын тӱкыжӧ-влакым чыла могыр гычат шӱрен. Кодшо вӱрым жертвенник тӱҥыш кышкалын. Тыге тудо, эрныктыме йӱлам шуктен, жертвенникым святитлен.
16 [Моисей] кӧргарверым леведше чыла коям, мокшын чолкымжым, кок вергым кояжге налын да жертвенникеш йӱлалтен тӱргыктен.
17 А ӱшкыжын моло ужашыжым – коваштыжым, шылжым, шолоражым – Господь кӱштымӧ семынак стан деч ӧрдыжтӧ йӱлалтен.



18 Вара [Моисей] йӱлалтен пуашлан тагам вӱден конден. Аарон ден тудын эргыж-влак тага вуйыш кидыштым пыштеныт.
19 Моисей тагам шӱшкылын да вӱржым жертвенник ӱмбак чыла велым шыжыктен.
20 Тудо тагам ужашлан пӱчкеден, вара вуйым, моло ужашым да коям йӱлалтен тӱргыктен.
21 Кӧргарвер ден йолым мушмеке, Моисей тагам жертвенник ӱмбалан пӱтынек йӱлалтен тӱргыктен. Тиде – Господьлан келшыше йӱлалтен пуымо тамлыпушан надыр. Моисейлан тыге ышташ Господь кӱштен.



22 Моисей вес тагам, иерейлан шогалтыме годым шӱшкылшашым, вӱден конден. Аарон ден эргыж-влак кидыштым тага вуйыш пыштеныт.
23 Моисей тагам шӱшкылын, тудын вӱржым налын да Ааронын пурла пылыш мучашкыже, пурла кидшын кугыварняшкыже да пурла йолжын кугыварняшкыже шӱралтен.
24 Вара Моисей Ааронын эргыж-влакым ончыко луктын да нунын пурла пылыш мучашкышт, пурла кид ден пурла йолыштын кугыварняшкышт вӱрым шӱралтен. Вӱрым тудо жертвенник ӱмбакат чыла велым шыжыктен.
25 Вара [Моисей] коям, коя дене леведалтше почым, кӧргарверым леведше чыла коям, мокшын чолкымжым, кок вергым кояжге да пурла эрдым налын.
26 Тыгак Господь ончылно улшо шергинде комдо гыч ик шергиндым, олив ӱян ик киндым да ик лепошкам налын, нуным коя ден пурла эрде ӱмбаке пыштен.
27 Чыла тидым тудо Ааронын ден эргыж-влакын кидышкышт пыштен да, Господь ончылно рӱзалтен, надырлан конден.
28 Вара Моисей чыла тидым нунын кидышт гыч налын да йӱлалтен пуымо надыр дене пырля жертвенник ӱмбалан йӱлалтен тӱргыктен. Иерейлан шогалтыме лӱмеш тиде Господьлан келшыше тамлыпушан надыр лийын.
29 Вара Моисей тага оҥым налын да, Господь ончылно рӱзалтен, надырлан конден. Иерейлан шогалтыме годым кондымо надыр тага деч тиде Моисейын пайже лийын. Тыге ышташ тудлан Господь кӱштен.



30 Тылеч вара Моисей елейым, жертвенникысе вӱрым налын да Аарон ӱмбаке, вургемже ӱмбаке, тыгак эргыж-влак да нунын вургемышт ӱмбаке шыжыктен. Тыге Моисей Аароным, тудын вургемжым, тыгак эргыж-влакым, нунын вургемыштым святитлен.



31 Вара Моисей Аарон ден тудын эргыж-влаклан каласен: «Юмо дене вашлийме омашыш пурымо вер воктене шылым шолтыза да тудым комдышто кийыше святитлыме кинде дене туштак кочса. Мыланем кӱштымӧ да каласыме семынак лийшаш: ”Тидым Аарон ден эргыже-влак кочшаш улыт”.
32 А кодшо шыл ден киндым тулеш йӱлалтыза.
33 Тендам иерейлан шогалтыме кече-влак эртымешке, Юмо дене вашлийме омашыш пурымо вер деч ида кораҥ. Тиде шым кече шуйнаш тӱҥалеш.
34 Мом таче ыштыме – Господьын кӱштымыж почеш, тендан дене касарыме йӱлам шукташ ыштыме.
35 Шым кече йӱдшӧ-кечыже Юмо дене вашлийме омашыш пурымо вер воктене лийза. Колаш огыл манын, Господьын каласымыж семынак ыштыза. Тыге ышташ мылам [Господь Юмо] кӱштен».



36 Мом Господь Моисей гоч кӱштен, Аарон ден тудын эргыже-влак чыла шуктеныт.

Иерейлан шогалтыме-влак надырым кондат.

1 Кандашымше кечын Моисей шкеж деке Аарон ден эргыже-влакым, тыгак Израильын кугуракше-шамычым ӱжын.
2 Тудо Ааронлан каласен: «Сулык верч надырлан кӱтӱ гыч самырык ӱшкыжым да йӱлалтен пуымо надырлан тагам нал, когынекат экшык деч посна лийышт. Нуным Господь ончыко шогалте.
3 Израиль эрге-влаклан каласе: сулык верч надырлан казатагам да йӱлалтен пуымо надырлан [тагам,] идалыкаш ӱшкыж ден шорык пачам налза. Тек нуно чыланат экшык деч посна лийыт.
4 Тыгак Господь ончыко татулык надырлан тек ӱшкыж ден тагам, кинде надырлан олив ӱй дене йӧрымӧ киндым кондат. Вет таче тыланда Господь конча».



5 Мом Моисей кӱштен, чыла тидым Юмо дене вашлийме омаш ончыко конденыт. Тушко уло калык погынен да Господь ончыко шогалын.
6 Моисей каласен: «Тыланда Господьын чапше кончыжо манын, Тудо теве мом ышташ кӱштен».
7 Моисей Ааронлан каласен: «Жертвенник деке кай, сулык верч надыр ден йӱлалтен пуымо надыретым кондо – шке денет да калык дене касарыме йӱлам шукто. Вара калык деч надырым кондо да нунын дене касарыме йӱлам эртаре – тыге ышташ Господь кӱштен».



8 Аарон жертвенник деке лишемын да шке сулыкшо верч надырлан самырык ӱшкыжым шӱшкылын.
9 Эргыже-влак тудлан ӱшкыж вӱрым пуэныт. Тудо шке парняжым вӱреш нӧртен да жертвенникысе тӱкӧ-влакым шӱралтен. Кодшо вӱрым жертвенник тӱҥыш кышкалын.
10 Господьын кӱштымыж семынак, Моисей сулык верч кондымо надыр вольыкын кояжым, вергыжым, мокшысо чолкымым жертвенник ӱмбалан йӱлалтен тӱргыктен.
11 Шыл ден коваштым стан деч ӧрдыжтӧ йӱлалтен.



12 Вара Аарон йӱлалтен пуышаш надыр вольыкым шӱшкылын. Эргыже-влак тудлан вӱрым пуэныт, да Аарон тудым жертвенник ӱмбаке чыла велымат шыжыктен.
13 Тидын деч вара тудлан йӱлалтен пуышаш надыр шыл ужаш-шамычым да вуйым конденыт. Аарон чыла тидым жертвенник ӱмбалан йӱлалтен.
14 А кӧргарвер ден йолым мушкын да йӱлалтен пуымо надыр дене пырля жертвенник ӱмбалан йӱлалтен тӱргыктен.



15 Вара Аарон калыкын пуымо надыржым конден. Тудо калык деч сулык верч надырлан казатагам налын, тудым шӱшкылын да ончычсо семынак надырлан конден.
16 Тыгак йӱлалтен пуымо надыр вольыкым конден, чылажымат йӱла шуктымо радам почеш ыштен.
17 Кинде надырымат конден: тушечын кормыж тич налын да жертвенникеш йӱлалтен тӱтырен. Тудым Аарон кажне эрдене йӱлалтен пуымо надыр ӱмбач ешарен конден.



18 Вара Аарон калыкын татулык надырлан кондымо ӱшкыж ден тагажым шӱшкылын. Ааронлан эргыже-влак вӱрым пуэныт, да тудо жертвенник ӱмбак чыла велымат тиде вӱрым шыжыктен.
19 Ӱшкыжын кояжым, таган коя дене леведалтше почшым, кӧргӧ коям, вергым, мокшын чолкымжым конденыт.
20 Чыла тиде коям оҥ шыл ӱмбаке пыштеныт. Аарон коям жертвенник ӱмбалан йӱлалтен тӱргыктен,
21 а оҥ шыл ден пурла эрдым, Моисей кӱштымӧ семынак, Господь ончылно рӱзалтен конден.



22 Аарон, калык могырыш савырнен, кок кидшым кӱшкӧ нӧлталын да нуным суапландарен. Сулык верч надырым, йӱлалтен пуымо да татулык надыр-влакым кондымеке, тудо жертвенник гыч волен.



23 Моисей ден Аарон Юмо дене вашлийме омашыш пуреныт. Тушеч лекмекышт, нуно калыкым суапландареныт. Тунам уло калыклан Господьын чапше кончен:
24 Господь деч тул ора лектын да жертвенник ӱмбалне улшо надыр ден коям йӱлалтен. Тидым ужын, уло калык куанен кычкыралын да вуйжым мланде марте савен.






МОИСЕЙЫН КУМШО КНИГАЖЕ

ЛЕВИТ

Глава 10


1 Надыр кондымо йӱлам пудыртымылан Надав ден Авиуд колат. 8 Иерей-влаклан ешартыш кӱштымаш.

1 Ааронын Надав ден Авиуд эргыже-влак тулшол атыштым налыныт, тушко тулшол ден тӱтыртышым пыштен, Господь ончыко йот тулым конденыт. Тыге ышташ Господь кӱштен огыл улмаш.
2 Господь деч тул ора лектын да нуным йӱлалтен. Нуно Господьын чурийже ончылно коленыт.
3 Моисей Ааронлан каласен: «Теве мо нерген Господь шижтарен улмаш. Тудо ойлен: ”Мый декем лишемше-влак гочын Мый шке святой улмем, уло калык ончылно шке чапем ончыктем”». Аарон нимомат пелештен огыл.



4 Моисей тунам Мисаил ден Елцафаным – Ааронын Узиил чузайжын эргыже-влакым – ӱжын да нунылан каласен: «Кайыза, шольыда-влакым святой вер гыч стан деч ӧрдыжкӧ нумал лукса».
5 Нунышт каеныт да Моисейын каласымыж семынак шольыштым, вургемышт гыч кучен, стан деч ӧрдыжкӧ нумал луктыныт.



6 Ааронлан, тудын Елеазар ден Ифамар эргыж-влаклан Моисей каласен: «Шортмо йӱлам шуктен, ӱпдам шала ида колто, вургемдам ида кушкед, уке гын те коледа да Господьын шыдыжым уло калык ӱмбаке кондеда. Тек Господьын йӱлалтымыжлан тендан иза-шольыда-влак, уло израиль калык, шортыт.
7 А те, колаш огыл манын, Юмо дене вашлийме омашыш пурымо вер деч ида кораҥ, вет тендан ӱмбалныда – Господьын елейже». Аарон, Елеазар да Ифамар Моисейын каласымыж семынак ыштеныт.



8 Господь Ааронлан каласен:
9 «Тыланда колаш огыл манын, Юмо дене вашлийме омашыш пурымыда [але жертвенник деке лишеммыда] годым тыят, эргыч-влакат йошкар аракам да руштыктарыше моло йӱышым ида йӱ. Тиде тыланда – курым-курымеш тукым гыч тукымыш шуктен шогышаш закон.
10 Те святойым святой огыл деч да ару огылым ару деч ойырен моштышаш,
11 израиль калыкым Господьын Моисей гоч пуымо пунчалже-влаклан туныктышаш улыда».



12 Моисей Ааронлан да тудын кодшо эргыже-влаклан, Елеазар ден Ифамарлан, каласен: «Господьлан кондымо надыр деч кодшо кинде надырым налза да, тудын гыч шергиндым кӱктен, жертвенник воктене кочса. Тиде надыр – поснак святой.
13 Тудым святой верыште кочса, вет тиде – Господьлан кондымо надыр гыч тылат да эргыч-влаклан пуышаш ужаш. Тыге мылам [Господь] кӱштен.



14 Рӱзалтен пуымо оҥ шылым, нӧлтал пуымо эрдым ару верыште кочса. Нуным тый эрге-ӱдырет-влак дене пырля кочкын кертат. Вет тиде – израиль эрге-влакын кондымо татулык надырышт гыч тылат да эргыч-влаклан пуышаш ужаш.
15 Нӧлтал пуымо эрде ден рӱзалтен пуымо оҥ шылым израиль эрге-влак надыр коя дене пырля Господь ончылно рӱзалтен кондышаш улыт. Тиде курым-курымешлан тылат, эргыч [ден ӱдырет-влаклан] пуышашлык ужаш лиеш. Тыге [мылам] Господь кӱштен».



16 Моисей сулык верч кондымо казатагам кычалаш тӱҥалын, но тудым йӱлалтеныт улмаш. Тунам Моисей Елеазар ден Ифамарлан, Ааронын илыше кодшо эргыже-влаклан, шыдешкен да нунылан каласен:
17 «Молан те сулык верч надырым святой верыште кочкын огыдал? Вет тиде надыр – поснак святой. Тудо тыланда калык ӱмбач титакым кораҥдаш, тудын дене Господь ончылно касарыме йӱлам шукташ пуалтын.
18 Тиде надыр вольыкын вӱржым святой верыш пуртымо огыл. А шылжым те святой верыште кочшаш улыда ыле – тыге мылам кӱштымӧ».



19 Аарон Моисейлан каласен: «Теве таче нуно Господьлан сулык верч надыр ден йӱлалтен пуымо надырыштым кондышт. А вара мый денем теве мо лийын кайыш. Мый таче сулык верч надырым кочкам ыле гын, тиде Господьлан келша ыле мо?»



20 Тидым колмеке, Моисей тудын дене келшен.






МОИСЕЙЫН КУМШО КНИГАЖЕ

ЛЕВИТ

Глава 11


Ару ден ару огыл кочкыш.

1 Господь Моисей ден Ааронлан каласен:
2 «Израиль калыклан ойлыза: мланде ӱмбалне илыше чыла вольык ден янлык кокла гыч тыланда теве могайым кочкаш лиеш.
3 Кеч-могай вольык ден янлык, кудын кӱчшӧ кокыте ойырлышо, а кӱчшӧ коклаште келге шелше уло, да тудо йоҥыжа – тыгайым кочса.



4 Йоҥыжышо але кокыте ойырлышо кӱчан вольык-янлык коклаште ниным ида коч: верблюдым – тудо йоҥыжа гынат, кӱчшӧ кокыте ойырлышо огыл, тыланда тудо ару огыл.
5 Тыгак даманым*а ида коч – тудо йоҥыжа гынат, кӱчшӧ кокыте ойырлышо огыл, тыланда тудо ару огыл.
6 Мераҥым ида коч – тудо йоҥыжа гынат, кӱчшӧ кокыте ойырлышо огыл, тыланда тудо ару огыл.
7 Тыгак сӧснам ида коч – кӱчшӧ кокыте ойырлышо да кӱчшӧ коклаште келге шелше уло гынат, тудо ок йоҥыжо. Тудо тыланда ару огыл.
8 Нине вольык-янлыкын шылыштым ида коч, колышо капыштымат ида тӱкӧ – нуно тыланда ару огытыл.



9 Вӱдыштӧ илыше чыла чонан гыч тугайым кочса, кудын шулдыржо да колшӱмжӧ уло. Нуно кеч теҥызысе але эҥерысе лийышт, тыгайым кочкаш лиеш.
10 А теҥызыште але эҥерыште ийын коштшо да вӱдыштӧ илыше кокла гыч кудын шулдырышт да колшӱмышт уке, нуно тыланда йырнык улыт.
11 Нунын шылыштым ида коч, колышо капышт деч йырныза. Нуно тыланда йырнык улыт.
12 Вӱдыштӧ илыше шулдырдымо да колшӱмдымӧ чыла чонан-влак тыланда йырнык улыт.



13 Тыгай кайык-влак деч йырныза, [нуным кочкаш ок лий, нуно йырнык улыт]: тиде – арыслан, гриф, теҥыз куткыж,
14 колегуш, чыла тӱрлӧ тӱлеген,*б
15 чыла тӱрлӧ шем курныж,
16 страус, тумна, колшыре,*в чыла тӱрлӧ вараш,
17 ӱҥгӧ, баклан, ибис,
18 изи тумна, пеликан, пӱркыт,
19 аист, чыла тӱрлӧ чарлаҥге, тӧтыреткайык*г да водывычыраҥге.



20 Тыгак шулдыран, ныл йолан чыла тыгыде чонан-влак тыланда йырнык улыт.
21 Но те шулдыран, ныл йолан тыгыде чонан-влак кокла гыч нуным кочкын кертыда, кудыштын мландымбалне тӧрштыл кошташ йолвургышт уло.
22 Нунын кокла гыч те шурнышырчыкым, мӧртагам, шудышырчыкым кочкын кертыда.
23 А шулдыран, ныл йолан моло тыгыде чонан-влак тыланда йырнык улыт.



24 А теве нине вольык-янлыклан кӧра те ару огыл лийыда. Кӧ нунын колышо капышт дек тӱкна, кас марте ару огыл лиеш.
25 Кӧ нунын колышо капыштым кидышкыже налеш, шке вургемжым мушшаш: тудо кас марте ару огыл лиеш.
26 Кеч-могай вольык, кудын кӱчшӧ кокыте ойырлышо, но шелшыже келге огыл але тудо ок йоҥыжо – тыланда ару огыл. Тыгай вольык дек тӱкнышӧ кажне еҥ [кас марте] ару огыл лиеш.
27 Ныл йолан янлык кокла гыч копа дене коштшо-влак тыланда ару огытыл. Кӧ нунын колышо капышт деке тӱкна гын, кас марте ару огыл лиеш.
28 Кӧ нунын колышо капыштым кидышкыже налеш гын, шке вургемжым мушшаш: тудо кас марте ару огыл лиеш. Нуно тыланда ару огытыл.



29 Мланде мучко коштшо тыгыде чонан-влак кокла гыч тыланда теве нине ару огытыл: шурган,*е коля, чыла тӱрлӧ шыҥшале,
30 геккон, варан, тойшыҥшале, сцинк да хамелеон.
31 Чыла тыгыде чонан гыч тыланда нине ару огытыл. Нунын колышо капышт дек тӱкнышӧ кажне еҥ кас марте ару огыл лиеш.



32 Нинын кокла гыч иктаж-кудыжо кола да пашалан кучылтмо иктаж-могай ӱзгар ӱмбак камвозеш гын – тудыжо кеч пу, куэм, коваште але чоштыра вынер гыч ыштыме лийже – тудым ару огылым ышта. Тиде ӱзгарым вӱдыш пышташ кӱлеш. Кас марте тудо ару огыл, вара гына ару лиеш.
33 Нине тыгыде чонан кокла гыч иктаж-кудыжо шун атыш пуреҥгая гын, тушто мо уло – ару огыл лиеш. Атым шалаташ кӱлеш.
34 Тыгай атысе вӱд иктаж кочкыш ӱмбак логалеш гын, тиде кочкыш [тыланда] ару огыл лиеш. Кеч-могай йӱышат тыгай атыште ару огыл лиеш.
35 Чылажат, мо ӱмбаке нунын колышо капыштын иктаж ужашыже камвозеш – ару огыл лиеш. Тыгай годым коҥга ден возакымат шалатыман: нуно ару огытыл. Нуно тыланда ару огыл лийшаш улыт.
36 Лач памаш ден таве гына, кушто вӱд уло – ару кодыт. Но кӧ тушко камвочшо колышо кап деке тӱкна – ару огыл лиеш.
37 Колышо капын иктаж ужашыше ӱдышаш нӧшмӧ ӱмбаке камвозеш гын, тиде нӧшмӧ ару кодеш.
38 Но тудо лӧчыктарыме нӧшмӧ ӱмбаке камвозеш гын, тыгай нӧшмӧ тыланда ару огыл лиеш.



39 Тыланда кочкаш лийме иктаж вольык але янлык кола гын, тудын колышо капше деке тӱкнышӧ еҥ кас марте ару огыл лиеш.
40 Кӧ тудын шылжым кочкеш – шке вургемжым мушшаш, тиде еҥ кас марте ару огыл лиеш. Тыгай колышо капым нумал кайыше еҥат шке вургемжым мушшаш, тудат кас марте ару огыл лиеш.



41 Мланде мучко коштшо тыгыде чонан-влак тыланда йырнык улыт, нуным кочкаш ок лий.
42 Тиде нушкын коштшо, нылйола коштшо але шуко йолан лийже, тыгайым ида коч – нуно йырнык улыт.
43 Нимогай тыгыде чонан дене шкендам ида амырте. Нунылан верч шкендам ару огылым ида ыште.
44 Вет Мый Господь, тендан Юмыда улам. Шкендан святой да ару улмыдам аралыза – вет Мый, [тендан Господь Юмыда,] святой улам. Мланде мучко коштшо нимогай тыгыде чонан дене шкендам ида амырте.
45 Мый Господь улам. Тендан Юмыда улмем ончыкташ манын, Мый тендам Египет мланде гыч луктынам. Мый святой улам, сандене теат святой лийза.
46 Вольык-янлык, кайык, вӱдыштӧ илыше да мланде мучко коштшо тыгыде чонан-влак шотышто теве тыгай закон.
47 Тудо тыланда ару огылым ару деч, кочкаш йӧрышӧ чыла чонаным кочкаш лийдыме деч ойырен мошташ пуалтын».





*а 11:5 Даман – кролик кугытан, нултышо янлыкым ушештарыше янлык. Тӱҥ шотышто курыкан верыште ила.

*б 11:14 Колегуш – коршун. Тӱлеген – сокол.

*в 11:16 Колшыре – чайка.

*г 11:19 Чарлаҥге – цапля. Тӧтыреткайык – удод.

*е 11:29 Шурган – крот.




МОИСЕЙЫН КУМШО КНИГАЖЕ

ЛЕВИТ

Глава 12


Азам ыштыме деч вара ӱдырамашын ару огыл улмыжо. Тидын деч эрналташлан кондаш кӱлмӧ надыр.

1 Господь Моисейлан каласен:
2 «Израиль калыклан ойло: ӱдырамаш нелемеш да эрге азам ышта гын, тылзашыже годымсо семынак, шым кече ару огыл лиеш.
3 Кандашымше кечын эрге азан тарман мучашысе коваштыжым пӱчман.
4 Ӱдырамаш, вӱржӧ йогымо деч эрналтын, кумло кум кече вучышаш. Эрналтме кечыла эртымешке, тудо нимо святой дек тӱкнышаш огыл, святой верышкат мийышаш огыл.
5 Ӱдырамаш ӱдыр азам ышта гын, тылзашыже годымсо семынак, кок арня ару огыл лиеш. Тидын деч вара, вӱржӧ йогымо деч эрналтын, тудо кудло куд кече вучышаш.



6 Эргыже але ӱдыржӧ верч эрналтме кечыла эртымеке, тудо Юмо дене вашлийме омашыш пурымо вер деке йӱлалтен пуымо надыр шотеш икияш пачам да сулык верч надыр шотеш самырык кӧгӧрченым але кедым иерейлан кондышаш.
7 Тек иерей нуным Господь ончылно надырлан конда да ӱдырамаш дене эрныктыме йӱлам шукта. Тыге тудыжо вӱр йогымо деч эрна да ару лиеш. Эрге але ӱдыр азам ыштыше ӱдырамаш шотышто теве тыгай закон.
8 А ӱдырамаш пачам пуэн ок керт гын, тек кок кедым але кок самырык кӧгӧрченым конда: иктыжым – йӱлалтен пуаш, весыжым – сулык верч надырлан. Тыге иерей ӱдырамаш дене эрныктыме йӱлам шукта, да тудыжо ару лиеш».






МОИСЕЙЫН КУМШО КНИГАЖЕ

ЛЕВИТ

Глава 13


Проказе чер шотышто закон

1 Господь Моисей ден Ааронлан каласен:
2 «Иктаж-кӧн коваштыштыже пуалше, экземе але тамга лектеш гын, кудыжо вара проказе черыш савырнен кертеш, – тыгай еҥым иерей Аарон але тудын иктаж иерей эргыж деке кондыман.
3 Тек иерей черле верым онча. Тушто пун ошемын, да чер коваштышке келгемын пурен гын, тиде – проказе чер. Тыгайым ужмеке, иерей ты еҥым ару огыл манын увертара.
4 А коваштыште тамга ошо, но келгемын огыл, да ты верыште пунат ошемын огыл гын, иерей ты еҥым моло деч шым кечылан ойырышаш.
5 Тек шымше кечын иерей тудым кокымшо гана онча. Черле вер тугаяк кодын да коваште мучко шарлен огыл гын, тиде еҥым иерей моло деч эше шым кечылан ойырышаш.
6 Шымше кечын тудым иерей эше ик гана онча. Черле вер коваште мучко шарлен огыл да пешыжак ок палдырне гын, иерей тудым ару манын увертарышаш. Тиде – экземе. Тек ты еҥ шке вургемжым мушкеш, вара тудо ару лиеш.
7 Иерей деке миен толмеке да ты еҥын ару улмыж нерген увертарымеке, экземе капше мучко шарлаш тӱҥалеш гын, тудо адакат иерей деке толшаш.
8 Экземын кап мучко шарлымыжым ужын, иерей тудым ару огыл манын увертарышаш: тиде – проказе чер.



9 Проказе дене черланыше еҥым иерей деке кондыман.
10 Тек иерей тудым онча. Коваштыште пуалше вер ошо, тушто улшо пун ошемын, а пуалме верыште коваште олмеш шыл коеш гын,
11 тугеже тиде – шукертак пижше проказе чер. Тек иерей тудым ару огыл манын увертара да посна ойыра, вет тудо ару огыл.
12 А проказе чер коваште мучко шарла да черлын уло капшым вуй гыч йол марте – иерейын шинчаже авалтыме кумдыкым – леведеш гын,
13 да иерей проказе черын уло кап петырымыжым ужеш – тек тудо черлым ару манын увертара. Вет тудын коваштыже пӱтынек ошемын, сандене тудо ару.
14 А коваште олмеш шыл коеш гын, тыгай еҥ ару огыл.
15 Коваште олмеш шылым ужын, иерей тудым ару огыл манын увертарышаш. Тиде шыл коймо вер ару огыл. Тиде – проказе чер.



16 Но шыл коймо вер вашталташ тӱҥалеш да ошемеш гын, тек тиде еҥ иерей дек толеш.
17 Иерей тудым ончышаш. Черле вер ошемын гын, тек иерей тиде еҥым ару манын увертара. Тудо – ару.



18 Кӧн могырыштыжо кокша лийын, вара паремын,
19 кокша лийме верыште ош пуалше але йошкар-ошалге тамга лектын гын, тудлан иерей деке толман.
20 Иерей тудым ончышаш. Тамга коваштыш келгемын пурен, да тушто пун ошемын гын, иерей тиде еҥым ару огыл манын увертара. Тиде – проказе. Тудо кокша лийме верыште шарлен.
21 Но иерей тушто ошемше пун ден коваштыш келгем пурымым ок уж да тамгажат пешыже ок палдырне гын, тунам иерей тиде еҥым калык деч шым кечылан ойыра.
22 Тамга коваште мучко писын шарлаш тӱҥалеш гын, иерей тудым ару огыл манын увертарышаш. Тиде еҥ – черле.
23 А тамга верыштыжак кодеш да ок шарле гын, тиде – кокша деч кодшо пале. Тунам иерей тиде еҥым ару манын увертарышаш.



24 Иктаж-кӧн коваштыже йӱла, йӱлымӧ верыште йошкар-ошалге але ош тамга лектеш,
25 да иерей ончымыж годым тушто пун ошеммым да тамган коваштыш келгем пурымыжым ужеш гын, тиде – проказе. Тудо йӱлымӧ вер олмышто шарлен. Иерей тудым ару огыл манын увертарышаш. Тиде – проказе чер.
26 Но тамгасе пун ошо огыл, тамгажат коваштыш келгем пурен огыл, адакшым пешыже ок палдырне гын, тек иерей тудым калык деч шым кечылан ойыра.
27 Шымше кечын иерей тудым угыч ончышаш. Тамга коваште мучко шарлен гын, иерей тудым ару огыл манын увертарышаш: тиде – проказе чер.
28 А тамга верыштыжак кодын, коваште мучко шарлен огыл да пешыже ок палдырне гын, тиде – йӱлымӧ деч вара пуалше. Иерей тудым ару манын увертарышаш, вет тиде – йӱлымӧ деч вара кодшо пале.



29 Пӧръеҥын але ӱдырамашын вуйыштыжо але оҥылашыштыже лӱмӧ лиеш гын,
30 тек тудым иерей онча. Тудо коваштыш келгемын пурен, а ӱмбалнысе пун нарынчалге да вичкыж гын, иерей тыгай еҥым ару огыл манын увертарышаш. Тиде – йора, вуйыш але оҥылашыш лекше проказе чер.
31 Но иерей, ончен лекмекше, йоран коваштыш келгем пурымыжым ок уж, да тушто ӱп шеме огыл гын, тек тудо йоран еҥым калык деч шым кечылан ойыра.
32 Шымше кечын иерей йорам ончышаш. Тудо шарлен огыл, нарынчалге ӱп уке, да йора коваштыш келгемын пурен огыл гын,
33 тек черле еҥ ӱпшым але пондашыжым нӱжын налеш, но йоран верым ок логал. Иерей тудым калык деч кокымшо гана шым кечылан ойырышаш.
34 Шымше кечын иерей йора улмо верым адакат ончен лекшаш. Йора коваште мучко шарлен огыл да коваштыш келгемын пурен огыл гын, иерей ты еҥым ару манын увертарышаш. Тек тудо шке вургемжым мушкеш, тунам ару лиеш.
35 Тиде еҥын ару улмыж нерген увертарыме деч вара йораже коваште мучко чот шарла,
36 да тидым иерей ужеш гын, нарынчалге пуным ынжат кычал: тиде еҥ ару огыл.
37 А йора улмо вер вашталтде кодын да тушто шем пун кояш тӱҥалын гын, йора пытен. Тиде еҥ ару. Иерей тудым ару манын увертарышаш.



38 Иктаж пӧръеҥын але ӱдырамашын коваштыштыже ош тамга-влак лектыт гын,
39 тек иерей тудым ончен лектеш. Тамга-влак шапалге ош тӱсан улыт гын, тиде – тыглай чӱнча. Тиде еҥ ару.



40 Иктаж пӧръеҥын ӱпшӧ йогаш тӱҥалын гын, тиде – вуй чараҥмаш. Тыгай еҥ ару.
41 Кӧн ӱпшӧ саҥгаштыже йогаш тӱҥалын гын, тиде – саҥга чараҥмаш. Тиде еҥ ару.
42 Но чара верыште ошо але йошкаргырак тамга лектын гын, тушто проказе чер шарлен.
43 Иерей тудым ончышаш. Чара верыште могыр коваштысе проказе чер гай койшо ошо але йошкаргырак тӱсан пуалше уло гын,
44 тиде еҥ проказе черан, тудо ару огыл. Иерей тудым ару огыл манын увертарышаш: тудын вуйыштыжо – проказе чер.



45 Проказе черан еҥын вургемже кушкедме, ӱпшӧ шала колтымо, ӱлыл пел чурийже петырыме лийшаш. Тудо ”Ару омыл! Ару омыл!” манын кычкырышаш.
46 Черле улмо чыла кечылаштыже тыгай еҥ ару огыл. Тудо посна илышаш. Тудын илыме верже – стан деч ӧрдыжтӧ.




47-48 Меж але йытын вургемыште, куымо але пидме арверыште, йытын але меж кут ден тореш шӱртыштӧ, шӱштыштӧ але шӱштӧ дене ыштыме иктаж-могай арверыште проказе гай койшо тамга лектеш гын,
49 да тиде тамга вургемыште але коваштыште, кут ден тореш шӱртыштӧ але коваште дене ыштыме иктаж-могай арверыште ужаргырак але йошкаргырак тӱсан лиеш гын, тиде – проказе. Тудым иерейлан ончыктыман.
50 Иерей проказан арверым ончен лектеш да шым кечылан посна пышта.
51 Шымше кечын тудо арверым угыч ончышаш. Тамгаже вургем, кут але тореш шӱртӧ, шӱштӧ але шӱштӧ дене ыштыме иктаж-могай арвер мучко шарлен гын, тиде – эҥгекым кондышо проказе. Тиде арвер ару огыл.
52 Вургемым, меж але йытын кут ден тореш шӱртым, кеч-могай шӱштӧ арверым, куштыжо проказе уло – иерей йӱлалтышаш. Вет тиде – эҥгекым кондышо проказе, тыгай арверым йӱлалтыман.



53 Но вургем, кут але тореш шӱртӧ да кеч-могай шӱштӧ арвер мучко иерей тамга шарлымым ок уж гын,
54 тек тамган арверым мушкаш кӱшта да кокымшо гана шым кечылан посна пышта.
55 Мушмо деч вара иерей тамган арверым ончен лекшаш. Тамга шарлен огыл, но тугаяк кодын гын, тиде арвер ару огыл. Проказе кеч тӱжвал але кӧргӧ велне лийже, ты арверым йӱлалтыман.
56 Но мушмо деч вара тамга пешыжак ок палдырне гын, тек иерей тудым вургем але шӱштӧ деч, кут але тореш шӱртӧ деч кушкед ойыра.
57 Тамга тидын деч варат вургемыште, кут але тореш шӱртыштӧ, шӱштӧ арверыште угыч лектеш гын, тиде – пижедылше проказе. Тыгай арверым йӱлалтыман.
58 А вургемым, кут але тореш шӱртым, шӱштӧ арверым мушмеке, тамга йомын гын, нуным кокымшо гана мушман. Тунам нуно ару лийыт.



59 Теве меж але йытын вургемыште, кут але тореш шӱртыштӧ, шӱштӧ арверыште проказе лекме да нуным ару але ару огыл манын увертарыме шотышто закон».






МОИСЕЙЫН КУМШО КНИГАЖЕ

ЛЕВИТ

Глава 14


Проказе чер деч эрныктыме годым мом ышташ кӱлмӧ шотышто закон.

1 Господь Моисейлан каласен:
2 «Теве проказе дене черле лийше еҥым эрныктыме годым мом ышташ кӱлмӧ шотышто закон. Тек тудым иерей деке кондат.
3 Тек иерей тудын деке стан гычын лектеш да тудым ончалеш. Тиде еҥын проказе деч пареммыжым ужеш гын,
4 тудым эрныкташлан илыше кок ару кайыкым, кедр пушеҥге комылям, йошкар шӱртым да иссоп укшым кондаш кӱшта.
5 Тек иерей ик кайыкшым йогын вӱдым темыман шун ате ӱмбалне шӱшкылаш кӱшта,
6 а шкеже вес кайыкшым, кедр пушеҥге комылям, йошкар шӱртым, иссоп укшым налеш да нуным йогын вӱдан ате ӱмбалне шӱшкылмӧ кайыкын вӱрешыже нӧрта.
7 Вара тек тиде вӱрым проказе чер деч эрныктыме еҥ ӱмбаке шым гана шыжыкта да тудым ару манын увертара, а илыше кодшо кайыкым эрыкыш колта.
8 Тек эрныктыме еҥ шке вургемжым мушкеш, чыла ӱп ден пунжым нӱжеш да вӱд дене мушкылтеш – тунам тудо ару лиеш. Тидын деч вара тудо станыш пурен кертеш, но эше шым кечым шке омашыж деч ӧрдыжтӧ эртарышаш.
9 Шымше кечын тудо чыла ӱп ден пунжым – вуйысо ӱпшым, пондашыжым, шинчапунжым – угыч нӱжен шуышаш. Тек тудо вургемжым, капшым вӱд дене мушкеш, тунам ару лиеш.



10 Кандашымше кечын тудо экшыкдыме [икияш] кок тагам, экшыкдыме икияш ик шорыкым кондыжо. Эше ефан кум луымшо ужашыже эн сай ложашым, олив ӱй дене йӧрен, кондыжо – тидыже кинде надыр лиеш. Тыгак ик лог*а олив ӱйым налже.
11 Эрныктыме йӱлам шуктышо иерей тиде еҥым надырже дене пырля Юмо дене вашлийме омашыш пурымо вер воктеке Господь ончыко шогалта.
12 Тек иерей ик тагажым налеш да тудым ик лог олив ӱй дене пырля титак верч надырлан Господь ончылно рӱзалтен конда.
13 Тагам тудо сулык верч надыр ден йӱлалтен пуымо надыр вольыкым шӱшкылмӧ святой верыште шӱшкылшаш. Титак верч кондымо надыр, сулык верч надыр семынак, иерейлан лиеш. Тиде – поснак святой надыр.
14 Тек иерей титак верч кондымо надыр вольыкын вӱржым налеш да эрныктыме еҥын пурла пылыш мучашкыже, пурла кидшын кугыварняшкыже да пурла йолжын кугыварняшкыже шӱралта.
15 Вара кондымо олив ӱйым шке шола копашкыже йоктара,
16 тушан пурла кошарварняжым нӧрта да Господь ончылно тиде ӱйым шым гана шыжыкта.
17 Тек копаштыже кодшо олив ӱйым иерей эрныктыме еҥын пурла пылыш мучашкыже, пурла кидысе кугыварняшкыже, пурла йолысо кугыварняшкыже шӱралта – тушкак, кушко титак верч кондымо надыр вольыкын вӱржым шӱралтыме.
18 Тек копавундаште кодшо олив ӱйым эрныктыме еҥын вуйышкыжо йыгалта. Тыге иерей тудын дене Господь ончылно эрныктыме йӱлам шукта.



19 Тек иерей сулык верч надырым конда, тиде еҥ дене эрныктыме йӱлам эртарен, тудым ару огыл улмыж деч эрныкта. Тидын деч вара тудо йӱлалтен пуымо надыр вольыкым шӱшкылшаш.
20 Тек иерей йӱлалтен пуымо надыр ден кинде надырым жертвенник ӱмбак пышта. Тыге иерей тиде еҥ дене эрныктыме йӱлам шукта, да тудо ару лиеш.



21 Но ты еҥ йорло да тыгай надырым конден ок керт гын, тек эрныктыме йӱлам шукташлан титак верч надыр шотеш рӱзалтен пуышаш ик тагам конда. Кинде надырлан тудо ефан ик луымшо ужашыже эн сай ложашым, олив ӱй дене йӧрымым, тыгак ик лог олив ӱйым налшаш.
22 Эше кок кедым але кок самырык кӧгӧрченым – можым пуэн кертеш – тек конда: ик кайыкшым – сулык верч надырлан, весыжым – йӱлалтен пуашлан.
23 Эрныктыме йӱлам шукташ манын, тек чыла тидым кандашымше кечын Господь ончыко, Юмо дене вашлийме омашыш пурымо верыш, иерей деке конда.
24 Тек иерей титак верч кондымо надыр тагам, тыгак ик лог олив ӱйым налеш да Господь ончылно рӱзалтен конда.
25 Вара титак верч надыр тагам шӱшкылеш. Иерей тиде вольыкын вӱржым налшаш да эрныктыме еҥын пурла пылыш мучашкыже, пурла кид ден пурла йолжын кугыварняшкышт шӱралтышаш.
26 Вара тек иерей олив ӱйым шола копашкыже йоктара
27 да тиде олив ӱйым пурла кошарварняж дене Господь ончылно шым гана шыжыкта.
28 Тек копавундаште улшо олив ӱйым иерей тыгак эрныктыме еҥын пурла пылыш мучашкыже, пурла кид ден пурла йолжын кугыварняшкышт шӱралта – тушкак, кушко титак верч кондымо надыр вольыкын вӱржым шӱралтыме.
29 А копавундаште кодшо олив ӱйым иерей тек тудын вуйышкыжо йыгалта. Тыге тудо Господь ончылно ты еҥ дене эрныктыме йӱлам шукта.
30 Вара иерей тудын конден кертме кайыкше-влакым – кедым але самырык кӧгӧрченым – конда:
31 иктыжым – сулык верч надырлан, весыжым – кинде надыр дене пырля йӱлалтен пуаш. Тыге иерей Господь ончылно ты еҥ дене эрныктыме йӱлам шукта.
32 Теве проказе черан йорло еҥым эрныктыме годым мом ышташ кӱлмӧ нерген закон».



33 Господь Моисей ден Ааронлан каласен:
34 «Мый тыланда Ханаан мландым пуэм. Кунам те тиде мландын озаже лийыда да Мый тушто пӧртышкыда проказе черым колтем,
35 тунам суртоза иерей деке толшаш да каласышаш: ”Мыйын пӧртыштем проказе улмо гай коеш”.
36 Пӧртыштӧ чыла мо улшо ару огыл ынже лий манын, тушко ончалаш мийымыж деч ончыч тек иерей пӧрт гыч чыла лукташ кӱшта. Тидын деч вара тудо пӧртым ончаш толеш.
37 Пырдыжлаште ужаргырак да йошкаргырак тамга-влакым ужеш, да нуно пырдыжыш келгемын пуреныт гын,
38 тек иерей тушеч лектеш да пӧртым шым кечылан петыра.
39 Шымше кечын иерей адакат толшаш. Тудо тамга-влакын пырдыж мучко шарлымыштым ужеш гын,
40 тек тамган кӱ-влакым пырдыж гыч лукташ да ола деч ӧрдыжкӧ ару огыл верышке наҥгаен кудалташ кӱшта.
41 А пӧрткӧргым пӱтынек нӱжен эрыктышт. Пырдыж гыч нӱжымӧ шуным, ола деч ӧрдыжкӧ луктын, тек ару огыл верыш ястарат.
42 Луктын налме кӱ олмыш тек весым пуртен шындат, пырдыжымат вес шун дене шӱрат.



43 Кӱм пудыртен луктын, пӧртым нӱжен налын, угыч шӱрен шындымеке, пӧртыштӧ тамга-влак уэш лектыт да шарлат гын,
44 тудым иерей адак ончен лекшаш. Тамга-влак шарленыт гын, тунам тиде – эҥгекым кондышо проказе. Тиде пӧрт ару огыл.
45 Тиде пӧртым пужыман, тудын кӱжым, пырняжым, пырдыжыш шӱрымӧ шунжым ола деч ӧрдыжкӧ ару огыл верыш лукман.
46 Тиде пӧртым петырымаште кучымо жапыште тушко иктаж-кӧ пура гын, тудо еҥ кас марте ару огыл лиеш.
47 Кӧ тиде пӧртыштӧ мала – шке вургемжым мушшаш, [кас марте тудо ару огыл лиеш]. Кӧ тиде пӧртыштӧ кочкеш – шке вургемжым мушшаш, [кас марте тудо ару огыл лиеш].



48 Но иерей толеш да пырдыжым угыч шӱрымӧ деч вара тамга шарлымым ок уж гын, пӧртым ару манын увертарышаш: чер пытен.
49 Пӧртым эрныкташлан тудо кок кайыкым, кедр пушеҥге комылям, йошкар шӱртым да иссоп укшым налшаш.
50 Тек иерей ик кайыкшым йогын вӱдым темыман шун ате ӱмбалан шӱшкылеш.
51 Вара кедр комылям, иссоп укшым, йошкар шӱртым, илыше вес кайыкым налеш, нуным шӱшкылмӧ кайыкын вӱрышкыжӧ да йогын вӱдыш чыкен луктеш да пӧрт ӱмбаке шым гана шыжыкта.
52 Тыге тудо пӧртым кайыкын вӱржӧ да йогын вӱд дене, илыше кайык, кедр комыля, иссоп укш да йошкар шӱртӧ дене эрныкта.
53 А илыше кайыкым тек ола деч ӧрдыжкӧ эрыкыш колта. Тыге иерей пӧрт дене эрныктыме йӱлам шукта, да пӧрт ару лиеш.




54-55 Теве кеч-могай проказе, йора, вургемысе да пӧртысӧ проказе, тыгак пуалше, экземе да ошалге тамга-влак шотышто закон.
56 Тудо нунын ару але ару огыл улмыштым рашемда. Проказе шотышто теве тыгай закон».





*а 14:10 Лог – ик литрын ик кумшо ужашыже.




МОИСЕЙЫН КУМШО КНИГАЖЕ

ЛЕВИТ

Глава 15


Кап гыч йоген лекме годым пӧръеҥ ден ӱдырамашын ару огыл улмышт. Эрналтшаш надыр.

1 Господь Моисей ден Ааронлан каласен:
2 «Израиль калыклан ойлыза: иктаж пӧръеҥ тарманже гыч йоген лекмаш дене черланен гын, тиде йоген лекмаш ару огыл.
3 Теве йоген лекмашлан кӧра пӧръеҥын ару огыл улмыж шотышто [закон]: кеч-могай йоген лекмаш – чарныде йогышо але жапын-жапын йогышо – пӧръеҥым ару огылым ышта.
4 Кеч-могай вакшыш, кушко тыгай йогымашан еҥ возеш – ару огыл; кеч-могай арвер, кудын ӱмбаке [йогымашан еҥ] шинчеш – тыгак ару огыл.
5 Кӧ тудын вакшышыж дек тӱкна, вургемжым мушшаш да шкежат вӱд дене мушкылтшаш. Кас марте тудо ару огыл лиеш.
6 Кӧ йогымашан еҥын шинчыме иктаж-могай арвер ӱмбаке шинчеш – тудат вургемжым мушшаш да вӱд дене мушкылтшаш. Тыгай еҥ кас марте ару огыл лиеш.
7 Кӧ йогымашан еҥ деке тӱкна, тудо вургемжым мушшаш да вӱд дене мушкылтшаш. Тыгай еҥ кас марте ару огыл лиеш.



8 Йогымашан еҥ ару еҥ ӱмбаке шӱвалеш гын, тудыжо шке вургемжым мушшаш да вӱд дене мушкылтшаш – кас марте тудо ару огыл лиеш.
9 Йогымашан еҥын шинчын кайыме кеч-могай ӧртньӧрат [кас марте] ару огыл лиеш.
10 Кӧ йогымашан еҥын йымалныже мо лийме дек тӱкна – тудат кас марте ару огыл лиеш. Кӧ тиде арверым нумал кая, тудо шке вургемжым мушшаш да вӱд дене мушкылтшаш. Ты еҥ кас марте ару огыл лиеш.
11 Йогымашан еҥ, кидшым мушде, кӧ деке тӱкна – тудо еҥ шке вургемжым мушшаш да вӱд дене мушкылтшаш. Кас марте тудо ару огыл лиеш.
12 Йогымашан еҥ шун ате деке тӱкна гын, тиде атым шалатыман, а пу ате деке тӱкна гын, тудым вӱд дене мушман, [да тудо ару лиеш].



13 А кунам йоген лекмаш дене орланыше еҥ йогымашыж деч паремеш, тунам тудо эше шым кечым вучышаш. Тидын деч вара тудо вургемжым мушшаш да йогын вӱд дене мушкылтшаш. Тыге тудо ару лиеш.
14 А кандашымше кечын тек кок кедым але кок самырык кӧгӧрченым налеш да, Господь ончыко Юмо дене вашлийме омаш деке толын, нуным иерейлан пуа.
15 Тек иерей нине кайык гыч иктыжым сулык верч надырлан, а весыжым йӱлалтен пуымо надырлан конда. Тыге иерей Господь ончылно тудым йоген лекмашыж деч эрныкта.



16 Иктаж пӧръеҥын нӧшмыжӧ йоген лектеш гын, тудо уло капшым вӱд дене мушшаш. Кас марте тудо ару огыл лиеш.
17 Нӧшмӧ логалме кеч-могай вургемым, коваште гыч ыштыме арверым вӱд дене мушман. Кас марте нуно ару огыл лийыт.
18 Пӧръеҥ ӱдырамаш дене возеш да тудын нӧшмыжӧ йоген лектеш гын, нуно коктынат вӱд дене мушкылтшаш улыт. Кас марте нуно ару огыл лийыт.



19 Кунам ӱдырамашын тылзашыже годым вӱр йога, тудо шым кече ару огыл лиеш. Кӧ тудын деке тӱкна – кас марте ару огыл лиеш.
20 Ӱдырамашын тылзашыже кайыме жапыште чылажат, кушко тудо возеш але шинчеш, ару огыл лиеш.
21 Кӧ тудын вакшышыж деке тӱкна – шке вургемжым мушшаш да вӱд дене мушкылтшаш. Кас марте тудо ару огыл лиеш.
22 Кӧ ӱдырамашын шинчыме иктаж арверже дек тӱкна, тудо шке вургемжым мушшаш да вӱд дене мушкылтшаш. Кас марте тудо ару огыл лиеш.
23 Иктаж-кӧ тудын вакшыштыже але шинчыме верыштыже улшо иктаж-мо деке тӱкна гын, тиде еҥ кас марте ару огыл лиеш.
24 Тыгай ӱдырамаш дене пӧръеҥ мала гын, ӱдырамашын ару огыл улмыжо тудын ӱмбалнат лиеш. Тудо шым кече ару огыл лиеш, тудын вочмо кеч-могай вакшышат ару огыл лиеш.



25 Ӱдырамашын тылзашыже огыл годым шуко кече вӱр йога але тылзашыже годым йогымо деч шукырак кече шуйна гын, ты жапыште тудо, шке тылзашыже годсо семынак, ару огыл лиеш.
26 Кеч-могай вакшыш, кушко ӱдырамаш вӱржӧ йогымо годым возеш, тылзашыже годсо семынак, ару огыл лиеш. Кеч-могай арвер, кудын ӱмбаке тудо шинчеш, тылзашыже годсо семынак, ару огыл лиеш.
27 Тыгай вакшыш але арвер деке тӱкнышӧ еҥ ару огыл лиеш – тудо вургемжым мушшаш, шкежат вӱд дене мушкылтшаш. Кас марте ты еҥ ару огыл лиеш.
28 Ӱдырамашын вӱржӧ йогымым чарнымеке, тудо шым кечым вучышаш. Вара тудо ару лиеш.
29 Тек кандашымше кечын тудо кок кедым але кок самырык кӧгӧрченым налеш да Юмо дене вашлийме омашыш пурымо верыш иерей деке конда.
30 Тек иерей ик кайыкым сулык верч надырлан, весыжым йӱлалтен пуымо надырлан конда. Тыге иерей тиде ӱдырамашым йоген лекмашыжлан кӧра ару огыл лиймыж деч Господь ончылно эрныкта.



31 Израиль калыкым ару огыллык деч арален шогыза. Вет нунын коклаште улшо святой верем шке ару огыл улмышт дене амыртат гын, нуно колат».




32-33 Йоген лекмаш дене черланыше але нӧшмӧ йогымо дене ару огыл лийше пӧръеҥ, тыгак тылзашыже кайыме жапыште ӱдырамаш – чыла пӧръеҥ ден ӱдырамаш, кудыштын йоген лекмаш лийын, тыгак ару огыл ӱдырамаш дене малыше пӧръеҥ шотышто закон тыгай.






МОИСЕЙЫН КУМШО КНИГАЖЕ

ЛЕВИТ

Глава 16


Касарымаш кече.*а Иерей-влак касарыме йӱлам шуктат. Калыкын сулыкшым ир мландыш наҥгайыше казатага.

1 Ааронын кок эргыжын Господь деке [йот тул дене] лишеммекышт да колымекышт, Господь Моисейлан ойлен.
2 Тудо Моисейлан каласен: «Ааронлан, шке изатлан, ойло: святой деч святой верыш, пӱрдыш шеҥгеке, шондык комдыш ончыко, кунам шона, тунам ынже пуро. Уке гын тудо кола, вет Мый шондык комдыш ӱмбалне пыл лоҥгаште кончаш тӱҥалам.



3 Святой верыш пурымыж деч ончыч Аарон сулык верч надырлан самырык ӱшкыжым да йӱлалтен пуымо надырлан тагам кондышаш.
4 Тек тудо святой кужу йытын тувырым, чара могыржым петырыше йытын йымал вургемым чия, йытын ӱштым ӱшталеш, йытын кидарым упшалеш. Тиде святой вургем улыт. Тек Аарон ончыч мушкылтеш, вара веле ты вургемым чия.
5 Вара Аарон тек Израиль калык деч сулык верч надырлан [кӱтӱ гыч] кок казатагам да йӱлалтен пуашлан ик тагам налеш.



6 А шкеж да ешыж дене касарыме йӱлам шукташ манын, сулык верч надырлан Аарон тек шкеж верч самырык ӱшкыжым конда.
7 Вара тудо тек кок казатагам налеш да нуным Господь ончыко Юмо дене вашлийме омашыш пурымо вер воктене шогалта.
8 Нине кок казатагалан тек шеревам кудалта: кудыжым Господьлан пуаш, кудыжым ир мландыш колташ.
9 Кудо казатагам шерева Господьлан пуаш ончыкта, тек тудым Аарон сулык верч надырлан конда.



10 А ир мландыш колташ ончыктымо казатагам Аарон тек Господь ончыко илышым конден шогалта. Калык дене касарыме йӱлам шукташ манын, тек тиде казатага ир мландыш колтымо лиеш. [Тыге тудо шке ӱмбаланже калыкын сулыкшым еҥ коштдымо мландыш наҥгая.]



11 Вара Аарон тек шкеж верч самырык ӱшкыжым сулык верч надырлан вӱден конда да, шкеж да ешыж дене касарыме йӱлам шукташ манын, тудым шӱшкылеш.
12 Вара Господь ончылно улшо жертвенник гыч тич пыштыме тулшол атым, шурен тыгыдемдыме тӱтыртышым кок кормыж тич налеш да пӱрдыш шеҥгеке пурта.
13 Тек Аарон тӱтыртышым Господь ончылно тулшол ӱмбаке пышта, да ойпидыш шондык комдышым тӱтырымӧ шикш леведеш. Колаш огыл манын, тек тыге ышта.
14 Вара тудо ӱшкыж вӱрым налеш да комдышын ончыл велышкыже, тыгак комдыш ончылно улшо верыш парняж дене шым гана шыжыкта.



15 Вара Аарон тек калыкын сулыкшо верч пуымо надыр казатагам шӱшкылеш. Вӱржым пӱрдыш шеҥгеке пурта да, ӱшкыж вӱр дене ыштыме семынак, комдыш ӱмбак да комдыш ончылысо верыш шыжыкта.
16 Тыге Аарон святой деч святой верым Израиль калыкын ару огыл улмыж деч, законым пудыртымыж деч, чыла сулыкшо деч эрныктыме йӱлам шукта. Израиль эрге-влак коклаште, нунын ару огыллыкышт коклаште, улшо Юмо дене вашлийме омаш денат тудо тыге ыштышаш.
17 Кунам Аарон святой деч святой верышке эрныктыме йӱлам шукташ пура, тушеч лекмыжлан Юмо дене вашлийме омашыште ик еҥат лийшаш огыл. Тыге тудо шкенжым, ешыжым, уло Израиль калыкым эрныкта.
18 Вара тудо тек Господь ончылно улшо жертвенник деке лектеш да тудын дене эрныктыме йӱлам шукта – самырык ӱшкыжын да казатаган вӱрыштым налеш, жертвенникысе тӱкӧ-влакым чыла могырымат шӱралта.
19 Тек жертвенник ӱмбаке вӱрым парняж дене шым гана шыжыкта – тыге тудо жертвенникым Израиль калыкын ару огыл улмыж деч эрныкта да святитла.



20 Святой деч святой вер, Юмо дене вашлийме омаш, жертвенник [да иерей-влак] дене эрныктыме йӱлам шуктымеке, тек Аарон илыше казатагам вӱден конда.
21 Тек кок кидшымат казатаган вуйышкыжо пышта да тудын ӱмбалныже Израиль эрге-влакын чыла закон пудыртымаш ден осал пашаштым – чыла нунын сулыкыштым – чон почын ойла. Тек Аарон чыла тидым казатаган вуйышкыжо кусара да тудым ир мландыш наҥгаяш ойырымо еҥ дене колта.
22 Казатага шке ӱмбалныже калыкын чыла сулыкшым еҥ коштдымо мландыш наҥгая. Казатагам наҥгайыше еҥ тек тудым ир мландыш колта.



23 Тидын деч вара Аарон тек Юмо дене вашлийме омашыш пура. Святой деч святой верыш пурымо годым чийыме йытын вургемжым тек скинийыште кудашын кода.
24 Тек тудо святой верыште мушкылтеш, шкенжын тыглай вургемжым чия. Вара лектеш да шкеж верч йӱлалтен пуымо надырым, калык верч йӱлалтен пуымо надырым конда – шкеж дене, [ешыж дене], калык дене [да иерей-влак дене] эрныктыме йӱлам шукта.
25 Тек сулык верч кондымо надыр вольыкын кояжым Аарон жертвенникеш йӱлалтен тӱргыкта.



26 Сулыкым наҥгайыше казатагам намиен колтышо еҥ вургемжым мушшаш, шкежат мушкылтшаш. Тидын деч вара тудо станыш пурен кертеш.
27 Сулык верч кондымо надыр ӱшкыж ден казатагам, кудын вӱрышт святой вер дене эрныктыме йӱлам шукташлан пуртымо лийыныт, тек стан деч ӧрдыжкӧ луктыт да коваште, шыл ден шолораштым тулеш йӱлалтат.
28 Нуным йӱлалтыше еҥ вургемжым мушшаш, шкежат мушкылтшаш. Тидын деч вара тудо станыш пурен кертеш.



29 Тек тиде тыланда курым-курымешлан закон лиеш: шымше тылзын луымшо кечынже пӱтым кучыза да нимогай пашам ида ыште – израиль тукым еҥат, тендан коклаште илыше йотъеҥат.
30 Чыла сулыкдам касараш манын, тиде кечын тендан дене эрныктыме йӱлам эртараш тӱҥалыт. Господь ончылно те ару лийшаш улыда.
31 Тек тиде тыланда шуматкече, каныш кече, лиеш. Тиде кечын пӱтым кучыза. Тыгай закон тыланда курым-курымешлан лиеш.



32 Эрныктыме йӱлам ачаж деч вара шогалтыме да шӱрен палемдыме иерей шуктышаш. Тек тудо йытын вургемым, святой вургемым, чия
33 да святой деч святой верым, Юмо дене вашлийме омашым, жертвенникым, тыгак иерей-влак ден уло израиль калыкым эрныкта.



34 Тиде тыланда – курым-курымешлан шуктен шогышаш закон: идалыклан ик гана израиль калык дене чыла сулыкым касарыме йӱлам эртарыза».


 Аарон чылажымат Господьын Моисейлан кӱштымыж семын ыштен.





*а 16 Касарымаш кече – тудым эше Йом Кипур манын лӱмдат.




МОИСЕЙЫН КУМШО КНИГАЖЕ

ЛЕВИТ

Глава 17


1 Святой вер деч ӧрдыжтӧ вольыкым надырлан кондаш ок лий. 10 Кочкышышто вӱр лийшаш огыл.

1 Господь Моисейлан каласен:
2 «Ааронлан, тудын эргыж-влаклан да чыла Израиль калыклан увертаре – теве мом нунылан Господь кӱшта:
3 Израиль калык гыч [але тендан дек ушнышо ӧрдыжъеҥ кокла гыч] иктаж-кӧ надырлан ӱшкыжым, шорыкым але казам стан кӧргыштӧ але тудын деч ӧрдыжтӧ шӱшкылеш гын,
4 но тудым Юмо дене вашлийме омашыш пурымо вер деке, Господь илыме вер ончыко, ок кондо, [ – тидым тудо йӱлалтен пуаш але утаралташ манын, Господьлан келшыше тамлыпушан надыр шотеш конден кертеш, – да кӧ вольыкым стан деч ӧрдыжтӧ шӱшкылеш да тудым Юмо дене вашлийме омашыш пурымо вер деке ок кондо,] тыгай еҥ вӱрым йоктарымылан титакан лиеш. Тудо вӱрым йоктарен, садлан шке калыкше кокла гыч кораҥдыме лийшаш.
5 Тиде законым теве молан ыштыме: израиль эрге-влак шке надыр вольыкыштым ондак нурышто шӱшкылыныт, но ынде тудым Господь ончыко – Юмо дене вашлийме омашыш пурымо вер воктеке, иерей деке – кондышаш да Господьлан татулык надыр шотеш шӱшкылшаш улыт.
6 Тек иерей вольык вӱрым Юмо дене вашлийме омашыш пурымо вер воктенысе Господьын жертвенникше ӱмбаке шыжыкта, а кояжым йӱлалтен тӱргыкта. Тиде Господьлан келшыше тамлыпушан надыр лиеш.
7 Тек Израиль калык тетла шояк юмо-влак почеш коштмо дене ок яжарлане, шояк юмо-влаклан надырым огеш кондо. Тек тиде нунылан курым-курымеш тукым гыч тукымыш шуктен шогышаш закон лиеш.



8 Нунылан эше каласе: израиль тукым еҥ але тендан коклаште илыше иктаж йотъеҥ йӱлалтен пуымо але вес тӱрлӧ надырым пуа гын,
9 но тудым Господьлан надыр шотеш кондашлан Юмо дене вашлийме омашыш пурымо вер деке ок кондо – тиде еҥ шке калыкше кокла гыч кораҥдыме лийшаш.



10 Израиль тукым еҥ але тендан коклаште илыше йотъеҥ иктаж-могай вӱрым кочкышлан кучылтеш гын, тыгай вӱр кочшо еҥ ваштареш Мый чурием савырем да тудым шке калыкше кокла гыч пытарем.
11 Вет кеч-могай илышын чонжо – вӱрыштӧ. Тендан дене касарыме йӱлам шукташ манын, Мый тыланда тиде вӱрым жертвенникеш кондаш палемденам. Вет вӱрыштӧ илыш уло, тудо сулыкым касара.
12 Садланак Мый Израиль калыклан ойленам: тендан кокла гыч иктат вӱрым кочкышлан кучылтшаш огыл, тыгак тендан коклаште илыше йотъеҥат тидым ыштышаш огыл.



13 Израиль тукым еҥ але тендан коклаште илыше йотъеҥ кочкаш йӧрышӧ янлыкым але кайыкым сонарыште куча гын, тудын вӱржым чыла йоктарышаш да рок дене урышаш.
14 Вет кажне илышын чонжо – тудын вӱрыштыжӧ, вӱр – тудын илышыже. Садлан Мый Израиль калыклан каласенам: нимогай илышын вӱржым кочкышлан ида кучылт, вет кеч-могай илышын чонжо – тудын вӱрыштыжӧ. Вӱрым кочшо кажне еҥ кораҥдыме лийшаш.



15 Иктаж-кӧ – израиль тукым еҥ але йотъеҥ – колышо вольыкым але янлык кушкед пуштмо вольыкым кочкеш гын, вургемжым мушшаш да шкежат мушкылтшаш. Тыгай еҥ кас марте ару огыл, вара ару лиеш.
16 Тудо вургемжым ок муш да шкежат ок мушкылт гын, законым пудыртымылан титакан лиеш».






МОИСЕЙЫН КУМШО КНИГАЖЕ

ЛЕВИТ

Глава 18


Кӧ дене вате-марий семын малаш ок лий.

1 Господь Моисейлан каласен:
2 «Израиль калыклан ойло: Мый Господь, тендан Юмыда, улам.
3 Ончыч те Египетыште илен улыда, но мом тиде элыште ыштеныт, тудым ида ыште. Мый тендам Ханаан мландышке наҥгаем – туштат тусо калык семын ида ыште, нунын йӱлаштым ида шукто.
4 Мыйын законем шуктен шогыза, Мыйын пунчалем эскерен шогыза, нунын почеш илыза. Мый Господь, тендан Юмыда, улам.
5 Мыйын чыла пунчал ден законем шуктыза. Нуным шуктен шогышо еҥ илаш тӱҥалеш. Мый Господь, [тендан Юмыда,] улам.



6 Нигӧ тендан кокла гыч шке лишыл родо-тукымжо дене вате-марий семын малышаш огыл. Мый Господь улам.
7 Ават дене вате-марий семын мален, ачатым ит шӱктаре. Тудо тыйын ават, тудын дене тый малышаш отыл.
8 Ачатын изватыж дене ит мале – тидын дене тый ачатым шӱктарет.
9 Шке ака-шӱжарет дене, ачатын але аватын ӱдыржӧ дене – тудо кеч шке суртыштет але суртет деч ӧрдыжтӧ шочшо лийже – ит мале.
10 Ӱдыр уныкат дене, эргычын але ӱдыретын ӱдыржӧ дене, ит мале. Тидын дене тый шкендым шӱктарет.
11 Ачатын вес ватыжын ӱдыржӧ дене ит мале: тудо – ачатын ӱдыржӧ, тыйын акат але шӱжарет.
12 Ачатын акаже але шӱжарже дене ит мале: нуно ачат дене ик вӱр улыт.
13 Аватын акаже але шӱжарже дене ит мале: нуно ават дене ик вӱр улыт.
14 Ачатын изажым але шольыжым шӱктарен, тудын ватыж дене ит мале: тудо тылат кокат лиеш.
15 Шешкыч дене ит мале: тудо эргычын ватыже. Тудын дене ит мале.
16 Изатын але шольычын ватыж дене ит мале – тидын дене тый изатым але шольычым шӱктарет.
17 Аваж да ӱдыржӧ дене ит мале. Ватетын ӱдыржӧ дене ит мале, тудын эргыжын але ӱдыржын ӱдыржӧ денат ит мале – нуно ик вӱр улыт, тиде йырнык лиеш.
18 Илыше ватет улмо ӱмбач тудын акажым але шӱжаржым марлан ит нал, тудын дене ит мале. Уке гын нуно марийым тавалыше ӱдырамаш лийыт.



19 Ӱдырамашын тылзашыже годым тудын деке ит лишем, тунам тудо ару огыл.
20 Лишылъеҥетын ватыж дене ит воч: тудлан нӧшмым йоктарен, шкендым ит амырте.
21 Шке икшыветым Молохлан*а ит пу, тидын дене шке Юметын лӱмжым ит шӱктаре. Мый Господь улам.
22 Ӱдырамаш дене малыме семын пӧръеҥ дене ит воч: тиде йырнык.
23 Вольык дене кӱтлен, [нӧшметым] йоктарен, шкендым ит амырте. Ӱдырамаш, вольык дене кӱтлаш манын, тудын ончыкшо шогалшаш огыл. Тиде – йырнык.



24 Нимо тыгай дене шкендам ида амырте. Вет Мыйын тендан деч поктен колтышаш калык-влак чыла тидын дене шкеныштым амыртеныт.
25 Нунын верч тиде мланде шакшылалтын. Мый тиде мландым мут кучаш шогалтем, да тудо ӱмбалныже илыше-влакым укшич луктын шуа.
26 А те Мыйын пунчал ден закон-влакем шуктен шогыза. Израиль тукым еҥат, тендан коклаште илыше йотъеҥат тыгай йырнык пашам ынже ыште.
27 Тиде мландыште тендан деч ончыч илыше-влак чыла нине йырныкым ыштеныт, садлан мланде шакшылалтын.
28 Тыге ыштен, теат тиде мландым шакшыледа гын, тудо тендан деч ончыч илыше-влакым укшичме семын тендамат укшич луктын шуа.
29 Кӧ тыгай йырныкым ышташ тӱҥалеш, тудо шке калыкше кокла гыч кораҥдыме лийшаш.
30 Тендан деч ончыч тиде мландыште нине йырныкым ыштен шогеныт. Тыгай йӱла почеш илен, шкендам амырташ огыл манын, Мыйын чыла кӱштымем шуктен шогыза. Мый Господь, тендан Юмыда, улам».





*а 18:21 Молох – ханаан калыкын шояк юмыжо, нуно тудлан надыр шотеш шке йочаштым пуэныт.




МОИСЕЙЫН КУМШО КНИГАЖЕ

ЛЕВИТ

Глава 19


Юмо да еҥ-влак ончылно шкем кузе кучымо шотышто закон-влак.

1 Господь Моисейлан каласен:
2 «Уло Израиль калыклан ойло: святой лийза, вет Мый, тендан Господь Юмыда, святой улам.



3 Кажныже шке ача-аважым жаплыже, Мыйын шуматкече-влакем шуктен шогыжо. Мый Господь, тендан Юмыда, улам.



4 Шояк юмо-влак почеш ида кай, шкаланда велыме юмо-влакым ида ыште. Мый Господь, тендан Юмыда, улам.



5 Кунам Господьлан татулык надырым кондеда, поро кумылым сулен налаш манын, тидым кӱлеш семын ыштыза.
6 Надырым кондымо кечын да эрлашыжым кочкаш лиеш, а кумшо кечылан мо кодшыжым тулеш йӱлатыман.
7 Надыр шылым кумшо кечын кочкыт гын, тыгай шыл ару огыл – тудо Господьлан йӧрдымӧ лийын.
8 Кӧ тудым кочкеш – сулыкыш пура, вет тудо Господьлан пуымо святой надырым шакшыла. Тыгай еҥ шке калыкше кокла гыч кораҥдыме лиеш.



9 Кунам шке мландыштыда шурным тӱредаш тӱҥалыда, пасу тӱр марте ида тӱред, тӱредме деч мо кодшымат ида пого.
10 Виноград аҥа гыч саскам икте кодде ида пого, йогышо саскамат ида нал. Тудым йорлылан да йотъеҥлан кодыза. Мый Господь, тендан Юмыда, улам.



11 Ида шолышт, ида шойышт, икте-весыдам ида ондалкале.
12 Мыйын лӱмем дене шояклен ида товатле, тидын дене шке Юмыдан лӱмжым ида шӱктаре. Мый Господь [Юмыда] улам.



13 Лишылъеҥетым ит шыгыремдыл, тудым ит аге. Тарлыме еҥлан пашадарым эр марте тӱлыде ит кодо.



14 Соҥгырам ит игылт, сокыр ончылан, шӱртньыжӧ манын, нимомат ит опто. Шке [Господь] Юмет деч лӱд. Мый Господь [Юмыда] улам.



15 Чын огыл ит судитле. Судышто йорло еҥлан нужна улмыжлан кӧра ит полшо, кугу тӧра ончылнат сайын кояш ит тӧчӧ. Кажныжым чын судитле.
16 Калык коклаште манеш-манешым шаркален ит кошт, шояк титаклымаш дене лишылъеҥетын илышыжым ит пытаре. Мый Господь [Юмет] улам.



17 Шӱмыштет лишылъеҥет деке ужмышудымашым ит кучо. Тудо йоҥылыш пашам ыштен гын, тидын нерген луктын ойло – тунам тый тудын сулыкшылан мутым от кучо.
18 Шке калыкет гыч нигӧлан ӱчым ит шукто, нунылан шыдым ит кучо. Лишылъеҥетым шкендым йӧратыме семынак йӧрате. Мый Господь [Юмыда] улам.



19 Мыйын пунчал-влакем шуктен шогыза. Кок тӱрлӧ вольыкым ида тӱжаҥдаре, ик пасуэш кок тӱрлӧ нӧшмым ида ӱдӧ, кок тӱрлӧ шӱртӧ – меж да йытын – дене куымо вургемым ида чий.



20 Кӧ вес пӧръеҥлан сӧрымӧ кул ӱдырамаш дене мала, но тудыжым эше, тӱлен налын, эрыкыш колтен огытыл – нуным когыньыштымат мут кучаш шогалтыман. Но пуштман огыл, вет тиде ӱдырамаш эрыкан огыл.
21 Тек пӧръеҥже Юмо дене вашлийме омашыш пурымо вер деке Господьлан шке титакше верч надыр шотеш тагам конда.
22 Титак верч надыр тагам конден, пӧръеҥын сулыкшо верч иерей тудын дене Господь ончылно касарыме йӱлам шукта. Тунам пӧръеҥын сулыкшо кудалтыме лиеш.



23 Кунам те [Господь Юмын пуышаш] мландышкыже миеда да саскам пуышо пушеҥге-влакым шындеда, нунын саскашт тыланда кум ий пӱчдымӧ, ару огыл лийшаш улыт. Нуным кум ий кочкаш ок лий.
24 Нылымше ийын куанен пайремлыме годым уло саскам Господьлан святой надыр семын пуыза.
25 А визымше ийын саскам кочкын кертыда. Тыге лектышда эре улан лиеш. Мый Господь, тендан Юмыда, улам.



26 Шылым вӱрге ида коч. Ида мужед, ида юзылане.
27 Ӱпдам вуйвичкыж тураште ида тӱред, пондаш мучашдамат тӱредын ида локтыл,
28 колышо-влаклан кӧра капдам ида коркале, ӱмбаланда шуркален ида возкале.*а Мый Господь [Юмыда] улам.



29 Ӱдыретлан яжарланаш пуэн, тудым ит шӱктаре.*б Уке гын уло мландыда яжарланаш тӱҥалеш да йырнык дене темеш.



30 Мыйын шуматкече-влакем шуктен шогыза, Мыйын святой верем пагалыза. Мый Господь улам.



31 Колышын чонжым ӱжын лукшо-влак деке ида кай, юзо-влак декат ида кошт, нунын дене шкендам ида амырте. Мый Господь, тендан Юмыда, улам.



32 Чал вуян ончылно шогал, шоҥгыеҥым пагале. Шке [Господь] Юмет деч лӱд. Мый тендан Господь [Юмыда] улам.



33 Кунам тендан мландыштыда йотъеҥ илаш тӱҥалеш, тудым ида шыгыремдыл.
34 Тендан дене илыше тыгай еҥым шкендан семынак ончыза. Тудым шкендам йӧратыме семын йӧратыза, вет теат Египет мландыште йотъеҥ лийында. Мый Господь, тендан Юмыда, улам.



35 Судитлыме годым да кужытым, нелытым, йоҥгытым висыме годым ида ондалкале.
36 Тек тендан виса ден кирда, ефа ден гинда чын ончыктышо лийыт. Мый тендам Египет мланде гыч лукшо Господь Юмыда улам.
37 Мыйын чыла пунчал ден законем шуктен шогыза, нунын почеш илыза. Мый Господь, [тендан Юмыда,] улам».





*а 19:27-28 Тыште Ханаан калык-влакын йӱлашт нерген ойлалтеш, нуно колышо-влак шотышто ойганымыштым тыге ончыктеныт.

*б 19:29 Мланде сай лектышым пуыжо манын, Ханаан калык-влакын шке юмышт-влаклан кумалме йӱлашт почеш ача-влак шке ӱдырыштым яжарланаш пуэн кертыныт. Израиль калыклан Господь тидым ышташ чарен.




МОИСЕЙЫН КУМШО КНИГАЖЕ

ЛЕВИТ

Глава 20


Господьын кӱштымыжым шуктыдымылан мут кучымаш.

1 Господь Моисейлан каласен:
2 «Тидым израиль калыклан ойло: израиль тукым еҥ але израиль калык коклаште илыше йотъеҥ шке икшывыжым Молохлан пуа гын, тыгай еҥым пуштман. Тек калык тудым кӱм кышкен пуштеш.
3 Мый тудын дек тупынь савырнем да калыкше кокла гыч пытарем. Вет тудо, шке икшывыжым Молохлан пуэн, Мыйын святой верем шакшылен да Мыйын святой лӱмем шӱктарен.
4 Тиде мландыште илыше калык тудын шке икшывыжым Молохлан пуымыжым ужеш да тудым ок пушт гын,
5 Мый тыгай еҥ да тудын родо-тукымжо дек тупынь савырнем. Тудын семын Молох дене яжарланыше кажне еҥым Мый калык кокла гыч пытарем.



6 Кӧ Мый дечем кораҥеш да, колышын чонжым ӱжын лукшо ден юзо деке каен, яжарлана – Мый тыгай айдеме деке тупынь савырнем, тудым калык кокла гыч пытарем.



7 Шкендам святитлыза да святой лийза, вет Мый Господь, тендан Юмыда, [святой] улам.
8 Мыйын чыла пунчалем шуктен шогыза – Мый тендам святитлыше Господь улам.



9 Кӧ шке ачажым але аважым шӱктарен ойла, тек пуштмо лиеш. Шке ачажым але аважым шӱктарен ойлен гын, колымыжлан тудо шке титакан.



10 Кӧ марлан лекше ӱдырамаш дене, лишылъеҥжын ватыж дене, яжарлана гын, когыньыштымат пушташ кӱлеш.
11 Кӧ ачажын изватыж дене вате-марий семын мала гын, когыньыштымат пуштман: колымыштлан нуно шкеак титакан улыт. Тиде эрге шке ачажым шӱктарен.



12 Кӧ шке шешкыж дене мала гын, когыньыштымат пуштман: нуно йырнык пашам ыштеныт. Колымыштлан нуно шкеак титакан улыт.



13 Иктаж пӧръеҥ вес пӧръеҥ дене ӱдырамаш дене малыме семын мала гын, нуно йырнык пашам ыштеныт. Нуным когыньыштымат пуштман, колымыштлан нуно шкеак титакан улыт.



14 Кӧ ӱдыржымат, аважымат марлан налеш гын, тиде – йырнык. Тендан коклаште тыгай осал паша тетла ынже лий манын, пӧръеҥжымат, кок ӱдырамашыжымат тулеш йӱлалтыман.



15 Иктаж пӧръеҥ вольык дене кӱтла гын, тудым пуштман. Вольыкымат пытарыза.
16 Иктаж ӱдырамаш вольык деке кӱтлаш лишемеш гын, когыньыштымат пуштса. Тек нуно пуштмо лийыт, колымыштлан шкеак титакан улыт.



17 Кӧ шке акажым але шӱжаржым, шке ачажын але аважын ӱдыржым, марлан налеш да тудын дене мала гын, тиде – намыс. Тек нуно шке калыкыштын шинча ончылныштак пытарыме лийыт. Тудо акаже але шӱжарже дене мален, сулыкшылан мутым кучышаш.



18 Кӧ тылзашыже годым вӱр йогышан ӱдырамаш дене мала гын, нуно коктынат вӱр йогымо верым почыт. Нуным когыньыштымат калык кокла гыч пытараш кӱлеш.



19 Аватын акаже але шӱжарже дене, ачатын акаже але шӱжарже дене ит мале – тудын дене тый ик вӱр улат. Те коктынат мутым кучаш тӱҥалыда.
20 Кӧ шке чузайжын*а ватыж дене мала гын, тудо чузайжым шӱктара. Нуно шке сулыкыштлан мутым кучат да коктынат йочадыме колат.
21 Кӧ шке изажын але шольыжын илыше улмыж ӱмбач тудын ватыжым марлан налеш гын, йырнык пашам ышта. Тидын дене тудо шке изажым але шольыжым шӱктара. Нуно коктынат йочадыме лийыт.



22 Мыйын чыла закон ден пунчалем шуктен шогыза. Тунам Мыйын илаш наҥгайыме мландем тендам шке ӱмбачше укшич ок шу.
23 Мыйын тендан деч поктен колтымо калык-влакын йӱлашт почеш ида иле. Нуно чыла тидым ыштен иленыт, сандене Мылам йырнык лийыныт.
24 Мый тыланда каласенам: те нунын мландыштлан оза лийыда, Мый тыланда шӧр да мӱй йогыман мландым пуэм. Мый тендам моло калык деч ойырышо Господь Юмыда улам.
25 Ару вольык-янлыкым ару огыл деч, ару кайыкым ару огыл деч ойыркалыза. Могай вольык-янлыкым, кайыкым, мландымбалысе тыгыде чонаным Мый ару огыл манын ойыренам – нунын дене шкендам ида амырте.
26 Мыйын ончылнем святой лийза, вет Мый Господь, [тендан Юмыда,] святой улам. Мыйын калыкем лийза манын, Мый тендам вес калык-влак деч ойыренам.



27 Пӧръеҥ але ӱдырамаш кокла гыч иктаж-кӧ колышо-влакым ӱжын лукташ але юзыланаш тӱҥалеш гын, тыгай еҥым кӱм кышкен пуштман. Колымыжлан тудо шкеак титакан».





*а 20:20 Чузай – ачан изаже.




МОИСЕЙЫН КУМШО КНИГАЖЕ

ЛЕВИТ

Глава 21


Иерей-влаклан шкем кузе кучаш кӱлмӧ нерген.

1 Господь Моисейлан каласен: «Иерей-влаклан, Ааронын эргыж-влаклан, ойло: шке тукым гыч колышо еҥ деке тӱкнен, иерей шкенжым ынже амырте.

2-3 Лач колышо эн лишыл родо-тукымжо деке тӱкнен, иерейлан шкенжым амырташ лиеш: тиде шке аваже, ачаже, эргыже, ӱдыржӧ, изаже але шольыжо, тыгак пеленже илыше марлан кайыдыме шочмо акаже але шӱжарже лийын кертеш.
4 Амыргаш огыл манын, шке калыкше гыч моло колышо еҥ деке иерей тӱкнышаш огыл. Тӱкна гын, тудо шкенжым амырта.



5 Иерей-влаклан ӱпыштым нӱжаш, пондаш мучашыштым тӱредаш да капыштым коркалаш ок лий.
6 Иерей-влак шке Юмыштын святой еҥышт лийшаш улыт да шке Юмыштын лӱмжым шӱктарышаш огытыл. Вет нуно Господьлан надырым, шке Юмыштлан киндым кондат, садлан нуно святой лийшаш улыт.



7 Иерей-влак яжар ӱдырамашым, намыслыме ӱдырым, тыгак ойырен колтымым марлан налшаш огытыл. Вет нуно шке [Господь] Юмыштын святой еҥышт лийшаш улыт.
8 Иерейым Юмылан ойырымо еҥлан шотло: тудо тыйын [Господь] Юметлан киндым конда. Тек тудо тыланет святой лиеш, вет Мый, тендам святитлыше Господь, святой улам.
9 Иерейын ӱдыржӧ шкенжым яжарланыме дене шӱктара гын, тудо шке ачажым шӱктара. Тыгай ӱдырым тулеш йӱлалтыман.



10 А иза-шольыж-влак кокла гыч эн кугу иерей – тудын вуйышкыжо елейым велыме, святой вургемым чиен кошташ святитлыме – шала ӱпан коштшаш огыл, вургемжым кушкедшаш огыл.
11 Шкенжым амырташ огыл манын, тудо нимогай колышо еҥ деке лишемшаш огыл, кеч тиде шке ачаже але аваже лийже.
12 Эн кугу иерей святой вер деч кораҥшаш огыл, шке Юмыжын святой вержым шӱктарышаш огыл, вет тудым Юмын елейже дене святитлен шогалтыме. Мый Господь улам.
13 Эн кугу иерей шкаланже пӧръеҥ тӱкыдымӧ ӱдырым [шке калыкше кокла гыч] марлан налшаш.
14 Тулык ватым, ойырен колтымым, намыслымым але яжарым тудо налшаш огыл. Эн кугу иерей шке калыкше гыч ӱдыръеҥым марлан налшаш:
15 калыкше коклаште тудо шке ончыкылык тукымжым шӱктарышаш огыл, вет Мый тудым святитлыше Господь [Юмо] улам».



16 Господь Моисейлан каласен:
17 «Ааронлан ойло: тудын тукымжо гыч нигӧ, кӧн капыштыже экшык лиеш гын, шке Юмыжлан киндым пуаш жертвенник деке нигунам лишемшаш огыл.
18 Нигӧат, кӧн капыштыже экшык уло, лишемшаш огыл: тиде – сокыр, окшак, важык чуриян, тӱрлӧ кужыт кидан але йолан,
19 тодылалтше кидан але йолан,
20 пӱгыр, чыки капан, чора шинчан,*а котыран, йоран, эмгатыме мунан.
21 Иерей Ааронын тукымжо гыч экшыкан ик еҥат Господьлан надырым кондышаш огыл. Тудын экшыкше уло, сандене тудо шке Юмыжлан киндым пуаш жертвенник деке лишемшаш огыл.
22 Тудо шке Юмыжын киндыжым – святой да поснак святой надыр-влакым – кочкын кертеш,
23 но экшыкшылан кӧра пӱрдыш декат, жертвенник декат ынже лишем, Мыйын святой верем ынже шакшыле. Мый нуным святитлыше Господь улам».



24 Моисей тидым Ааронлан, тудын эргыж-влаклан да уло Израиль калыклан увертарен.





*а 21:20 Чыки капан – карликового роста; чора шинчан – человек с пеленой в глазах.




МОИСЕЙЫН КУМШО КНИГАЖЕ

ЛЕВИТ

Глава 22


Надырым жаплыме шотышто кӱштымаш.

1 Господь Моисейлан каласен:
2 «Аарон ден эргыж-влаклан ойло: тек нуно Израиль калыкын Мылам кондымо святой надыр деке тӱткӧ лийыт, Мыйын святой лӱмем огыт шӱктаре. Мый Господь улам.
3 Нунылан каласе: кызыт да ончыкыжымат тендан тукымда гыч кӧ ару огыл улмыж годым Израиль калыкын Господьлан пуымо святой надырже деке лишемеш, тудо Мыйын чурием ончыч пытарыме лийшаш. Мый Господь, [тендан Юмыда,] улам.
4 Аарон тукым гыч кӧ проказе чер але йоген лекмаш*а дене орлана – эрналтмешкыже святой надырым кочшаш огыл. Кӧ колышо еҥ деч ару огыл лийше иктаж-могай арвер деке тӱкна, кӧн нӧшмыжӧ йоген кая,
5 кӧ ару огыл тыгыде чонан деке тӱкна да тидлан кӧра ару огыл лиеш, кӧ иктаж-мо шотышто ару огыл улшо еҥ деке тӱкна да ару огыл лиеш –
6 тыгай деке тӱкнышӧ еҥ кас марте ару огыл лиеш. Вӱд дене мушкылтмешкыже, тудо нимогай святой надырым кочшаш огыл.
7 Кече шичмеке тудо ару лиеш, тунам тудо святой надырым кочкын кертеш: вет тиде – тудын кочкышыжо.
8 Шкенжым амырташ огыл манын, иерей колышо вольыкым, янлык кушкед пуштмо вольыкым кочшаш огыл. Мый Господь улам.
9 Святой надырым шакшылымылан кӧра титакыш пураш да колаш огыл манын, тек иерей-влак Мыйын каласыме йӱлам-влакым шуктен шогат. Мый нуным святитлыше Господь [Юмо] улам.



10 Ик йотъеҥат святой надырым кочшаш огыл. Иерей дене илыше йот еҥат, тарлыме еҥат тудым кочшаш огытыл.
11 Но иерейын тӱлен налме кулжо тудым кочкын кертеш. Тыгак иерейын суртыштыжо шочын-кушшо-влак тиде надырым кочкын кертыт.
12 Иерейын ӱдыржӧ иерей огыл тукым еҥлан марлан лектеш гын, тудлан надырым кочкаш ок лий.
13 Иерейын ӱдыржӧ тулык вате але ойырен колтымо да эше йочадыме гын, шке ачажын суртышкыжо самырык годсо семынак илаш пӧртылмекше, ачажын киндыжым кочкын кертеш. Ик ӧрдыж еҥат тиде киндым кочшаш огыл.



14 Кӧ святой надыр гыч йоҥылыш иктаж-мом кочкеш, иерейлан тыгаяк святой надырым пуышаш да тушко эше ик визымше ужашым ешарышаш.
15 Иерей-влак израиль эрге-шамычын Господьлан кондымо святой надырыштым шакшылышаш огытыл.
16 Святой надырым моло израиль эргылан кочкаш эрыкым пуымышт дене иерей-влак нуным титакыш ынышт пурто. Мый нуным святитлыше Господь улам».



17 Господь Моисейлан каласен:
18 «Ааронлан, тудын эргыж-влаклан, уло Израиль калыклан ойло: израиль эрге-шамыч але нунын коклаште илыше йотъеҥ-влак кокла гыч иктаж-кӧ йӱлалтен пуымо надырым Господьлан сӧрымӧ почеш але шке кумылын конда
19 да тидын дене Юмо деч поро кумылым сулен налнеже гын, тек надырже экшыкдыме узо вольык – ӱшкыж, тага, казатага – лиеш.
20 [Господьлан] экшыкан нимогай вольыкым ида кондо. Тыгай надыр Тудын поро кумылжым сулен ок нал.



21 Кӧ сӧрымӧ почеш але шке кумылын, [але пайремда годым] Господьлан татулык надыр шотеш шолдыра але тыгыде вольыкым конда гын, тудыжо экшыкдыме, Юмылан келшыше лийже. Вольыкын нимогай экшыкше лийшаш огыл.
22 Сокыр, эмгатыме, иктаж-могай ситыдымашан, мугылян, котыран, йоран вольыкым Господьлан ида кондо. Тыгайым Господьын жертвенникышкыже надыр шотеш ида пу.
23 Утыждене кужу але кӱчык йолан ӱшкыжым але тагам шке кумылын кондымо надырлан пуаш лиеш, но сӧрымӧ надырлан тыгай вольык келшен ок тол.
24 Вольыкын муныжо лаптыртыме, сусыртымо, кӱрлын налме але пӱчкын лукмо гын, тудым Господьлан ида кондо. Шке мландыштыда тыгайым ида ыште.
25 Шке Юмыланда пуаш манын, тыгай вольыкым йот калык деч ида нал, вет нуно эмгатыме але экшыкан улыт. Тидын дене те Юмын поро кумылжым сулен огыда нал».



26 Господь Моисейлан каласен:
27 «Презе, пача але казапача, шочмекше, аваж дене пырля шым кече лийшаш, а кандашымше кече деч вара тудым Господьлан надыр шотеш кондаш келшен толеш.
28 Но ушкал ден тудын презыжым, шорык ден пачажым ик кечынак ида шӱшкыл.



29 Господьлан тауштымо надырым пуынеда гын, надырда Юмын поро кумылжым сулен налже манын, тудым кӱлеш семын кондыза.
30 Надырым тудо кечынак кочса, эр марте тиде шыл кодшаш огыл. Мый Господь улам.



31 Мыйын кӱштымаш-влакем шуктен шогыза. Мый Господь улам.
32 Израиль калык коклаште Мыйын святой улмем пагалышт манын, Мыйын святой лӱмем ида шӱктаре. Мый тендам святитлыше Господь улам.
33 Тендан Юмыда улмем ончыкташ манын, Мый тендам Египет мланде гыч луктынам. Мый Господь улам».





*а 22:4 Ончо: 15-ше глава.




МОИСЕЙЫН КУМШО КНИГАЖЕ

ЛЕВИТ

Глава 23


Пайрем-влак годым кондымо надыр шотышто закон. Шуматкече, Кугече, Угинде пайрем, Касарымаш кече, Омаш пайрем.

1 Господь Моисейлан каласен:
2 «Израиль калыклан увертаре: Господьын теве могай пайремже-влак годым те святой погынымашым эртарышаш улыда. Теве Мыйын пайремем-влак.



3 Куд кече пашам ыштыза, а шымше кече – шуматкече, каныме да святой погынымаш кече. Тунам нимогай пашам ида ыште. Кеч-кушто иледа гынат, тиде – Господьын шуматкечыже.



4 Теве Господьын моло пайремже-влак, святой погынымаш-влак. Нуным те палемдыме жапыште эртарышаш улыда.
5 Икымше тылзын латнылымше кечынже кастене Господьын Кугече пайремже тӱҥалеш.
6 Тиде тылзынак латвизымше кечынже – Господьын Шергинде пайремже. Шым кече шергиндым кочса.
7 Икымше кечынже святой погынымашым эртарыза. Нимогай пашам ида ыште.
8 Шым кече жапыште Господьлан надырым конден шогыза. Шымше кечын тыгак святой погынымаш лийшаш. Нимогай пашам ида ыште».



9 Господь Моисейлан каласен:
10 «Израиль калыклан увертаре: кунам те Мыйын пуымо мландышке миен шуыда да тушто шурным тӱредаш тӱҥалыда, икымше тӱредме кылтадам иерей деке кондыза.
11 Тыланда поро кумылым сулен налаш манын, тек иерей тиде кылтам Господь ончылно шуматкече эрлашыжым нӧлтал конда.
12 Кылтам нӧлтал кондымо кечын Господьлан йӱлалтен пуашлан экшыкдыме икияш пачам кондыза.
13 Тудын дене пырля Господьлан кинде надыр шотеш ефан кок луымшо ужашыже эн сай ложашым, олив ӱй дене йӧрен, кондыза. Тиде Господьлан келшыше тамлыпушан надыр лиеш. Тудын деке йошкар арака надыр чырык гин лийшаш.
14 Шке Юмыланда надырым кондымо кече марте нимогай угиндым, пуштылмо але иле пырчым ида коч. Кеч-кушто илаш тӱҥалыда гынат, тиде тыланда курым-курымешлан тукым гыч тукымыш шуктен шогышаш закон.



15 Шуматкече деч варасе икымше кече – кылтадам рӱзалтен кондымо кече – гыч тӱҥалын, шым тичмаш арням шотлен лукса.
16 Витлымше кечын, шымше шуматкече деч варасе икымше кечын, у шурно лектыш гыч Господьлан кинде надырым кондыман.
17 Илыме верда гыч нӧлтал пуымо надырлан*а кок сукыр киндым кондыза. Нуно ефан кок луымшо ужашыже эн сай ложаш дене ыштыме шушо руаш гыч пыштыме лийышт. Тиде – Господьлан кондымо угинде надыр.
18 Кинде дене пырля икияш шым пачам, ик ӱшкыжым да кок тагам кондыман. Нунын нимогай экшыкышт лийшаш огыл. Кинде надыр да йошкар арака надыр дене пырля нуно Господьлан йӱлалтен пуымо надыр лийыт. Тиде – Господьлан келшыше тамлыпушан надыр.
19 [Угинде надыр дене пырля] тыгак сулык верч надырлан ик казатагам да татулык надырлан икияш кок пачам кондыза.
20 Тек иерей нине кок пачам угинде надыр дене пырля Господь ончылно рӱзалтен конда. Тиде Господьлан кондымо святой надыр лиеш, тудым [надыр кондышо] иерейлан пуыман.
21 Тиде кечынак святой погынымашым чумырыза. Нимогай пашам ида ыште. Кеч-кушто илаш тӱҥалыда гынат, тиде тыланда курым-курымешлан тукым гыч тукымыш шуктен шогышаш закон.



22 Кунам те шке мландыштыда шурным тӱредаш тӱҥалыда, пасу тӱр марте ида тӱред, тӱредме деч вара кодшо шурно парчам ида пого. Тидым йорло ден йотъеҥ-влаклан кодыза. Мый Господь, тендан Юмыда, улам».



23 Господь Моисейлан каласен:
24 «Израиль калыклан ойло: тек шымше тылзын икымше кечыже тыланда каныш кече лиеш, тек тунам пучым пуалтат да святой погынымашым эртарат.
25 Нимогай пашам ида ыште, Господьлан надырым кондыза».



26 Господь Моисейлан каласен:
27 «Шымше тылзын индешымше кечыже – Касарымаш кече. Тиде кечын святой погынымашым эртарыза. Пӱтым кучыза да Господьлан надырым кондыза.
28 Тиде кечын нимогай пашам ида ыште, вет тиде – Касарымаш кече. Тиде кечын тендам Господь Юмыда ончылно сулыкда деч эрныкташ тӱҥалыт.
29 Кажне, кӧ тиде кечын пӱтым ок кучо, шке калыкше кокла гыч пытарыме лийшаш.
30 Кажным, кӧ тиде кечын иктаж-могай пашам ышташ тӱҥалеш – Мый калык кокла гыч пытарем.
31 Нимогай пашам ида ыште. Кеч-кушто илаш тӱҥалыда гынат, тиде тыланда – курым-курымешлан тукым гыч тукымыш шуктен шогышаш закон.
32 Тиде кече тыланда шуматкече, каныш кече лиеш. Тиде тылзын индешымше кечынже кастене пӱтым кучаш тӱҥалза. Тиде кас гыч тӱҥалын, луымшо кечын касше марте шуматкече йӱлам шуктыза».



33 Господь Моисейлан ойлен:
34 «Израиль калыклан каласе: шымше тылзынак латвизымше кечыж гыч Омаш пайрем тӱҥалеш. Господьын тиде пайремже шым кече шуйна.
35 Икымше кечынже святой погынымашым эртарыза. Нимогай пашам ида ыште.
36 Шым кече Господьлан надырым кондыза. Кандашымше кечын святой погынымашым эртарыза. Тунамат Господьлан надырым кондыза. Тиде кече пайремым мучашла, нимогай пашам ида ыште.



37 Теве Господьын пайремже-влак. Нине пайрем годым святой погынымаш-влакым эртарыман. Тыгодым те йӱлалтен пуымо надырым, кинде надырым, шӱшкылмӧ вольык надырым да йошкар арака надырым кажныжым шке кечынже Господьлан кондышаш улыда.
38 Нине пайрем деч посна шуматкечымат ида мондо. Шкендан пӧлекдам, сӧрымӧ надырдам, шке кумылын пуымо надырдам Господьлан конден шогыза.



39 А шымше тылзын латвизымше кечынже – тиде жаплан те мланде лектышым поген налыда – шым кече Господьын пайремжым пайремлыза, тыгодым икымше да кандашымше кечын каныза.
40 Икымше кечын пушеҥгысе эн чапле саскам, тыгак пальме укшым, кугу лышташан пушеҥге укшым, эҥер воктенысе шертне укшым налза да Господь Юмыда ончылно шым кече куанен пайремлыза.
41 Господьын тиде пайремжым кажне ийын шым кече пайремлыза. Тиде тыланда – курым-курымешлан тукым гыч тукымыш шуктен шогышаш закон. Шымше тылзын тудым пайремлыза.
42 Укш дене ыштыме омашлаште шым кече илыза. Кажне израиль еҥ омашыште илышаш.
43 Тек тендан чыла ончыкылык тукымда палаш тӱҥалеш: Израиль калыкым Египет мланде гыч лукмеке, Мый нуным омашлашке илаш пуртенам. Мый Господь, тендан Юмыда, улам».



44 Моисей Израиль калыклан Господьын палемдыме пайремже-влак нерген увертарен.





*а 23:17 Тиде надырым, кидым кӱш нӧлталын, конденыт.




МОИСЕЙЫН КУМШО КНИГАЖЕ

ЛЕВИТ

Глава 24


1 Светильник да надыр кинде шотышто кӱштымаш. 10 Юмым шӱктарымылан мут кучымаш.

1 Господь Моисейлан каласен:
2 «Израиль калыклан кӱштен ойло: тек волгалтараш тыланет кид дене темден лукмо яндар олив ӱйым кондат – светильникыште лампаде-влак эре йӱлышаш улыт.
3 Аарон [ден эргыж-влак] нуным Юмо дене вашлийме омашыште улшо ойпидыш шондыкын пӱрдышшӧ ончылан Господь чурий ончыко шындышаш улыт, лампаде-влак кас гыч эр марте эре йӱлышаш улыт. Тиде тыланда – курым-курымешлан тукым гыч тукымыш шуктен шогышаш закон.
4 Лампаде-влакым нуно Господь чурий ончыко яндар шӧртньӧ дене ыштыме светильникыш эре шынден шогышаш улыт.



5 Эн сай ложашым нал да латкок лепошкам кӱктӧ. Кажныжлан ефан кок луымшо ужашыже ложаш кӱлеш.
6 Нуным Господь ончыко, яндар шӧртньӧ гыч ыштыме ӱстембаке, кок рат дене, кажне ратыште кудыт дене, пыште.
7 Кажне ратыш яндар ладыным [да шинчалым] вераҥде. Кинде олмеш нуно шарныктыше ужаш, Господьлан надыр, лийыт.
8 Израиль калык деч тиде киндым Господь ончыко кажне шуматкечын пыштен шогыман. Тиде – курым-курымаш ойпидыш.
9 Тиде кинде Аарон ден тудын эргыж-влаклан лиеш. Тудым нуно святой верыште кочкаш тӱҥалыт, вет тиде – поснак святой надыр. Господьлан кондымо надыр гыч ты кинде нунылан лиеш. Тиде – курым-курымешлан закон».



10 Израиль ӱдырамашын египет пӧръеҥ деч шочшо эргыже израиль эрге-влак деке лектын да станыште ик израиль еҥ дене вурседылаш тӱҥалын.
11 Израиль ӱдырамашын эргыже Господьын лӱмжым вурсен да шӱктарен ойлен. Тудым Моисей деке конденыт. Аважын лӱмжӧ Шеломиф лийын, тудыжо Дан тукым Даврийын ӱдыржӧ улмаш.
12 Господь деч вашмутым колмешке, тиде еҥым петырымаште кученыт.
13 Господь Моисейлан каласен:
14 «Шӱктарен ойлышо еҥым стан гыч лук. Кӧ тудын ойлымыжым колын, тек чыланат вуйышкыжо кидыштым пыштат. Вара уло калык тудым тек кӱм кышкен пуштеш.
15 Израиль калыклан каласе: кӧ шке Юмыжым шӱктарен ойла, тудо шке сулыкшылан мутым куча.
16 Господьын лӱмжым шӱктарыше еҥ колышаш. Уло калык тудым кӱм кышкен пуштшаш. Тудо йотъеҥ але израиль калык кокла гыч лийже – Господьын лӱмжым шӱктарен ойла гын, тудым пуштман.



17 Иктаж-кӧ вес еҥым пуштеш гын, тудо шкежат пуштмо лийшаш.
18 Кӧ вольыкым пуштеш гын, эҥгеклан пӧртылтышаш: вольыклан – вольыкым.
19 Кӧ лишылъеҥжым сусырта, тудланат тидымак ыштыман:
20 лум тугымылан – тугымашым, шинчалан – шинчам, пӱйлан – пӱйым. Кузе тудо весым сусыртен, тудымат тыгак сусыртыман.
21 Кӧ вольыкым пуштеш – эҥгеклан пӧртылтышаш, кӧ айдемым пуштеш – шкенжым пуштман.
22 Йотъеҥланат, тендан калык гыч лекшыланат ик закон лийже. Вет Мый Господь, тендан Юмыда, улам».



23 Моисей тидым Израиль калыклан каласен. Шӱктарен ойлышо еҥым стан гыч ӧрдыжкӧ луктыныт да кӱм кышкен пуштыныт. Кузе Господь Моисейлан кӱштен, Израиль калык тыгак ыштен.






МОИСЕЙЫН КУМШО КНИГАЖЕ

ЛЕВИТ

Глава 25


1 Шымше ий – мландын каныме ийже. 23 Витлымше ий – эрыкым налме Пайрем ий.

1 Синай курык ӱмбалне Господь Моисейлан каласен:
2 «Израиль калыклан увертаре: кунам те Мыйын пуымо мландыш миеда, кажне шымше ийын мланде Господь лӱмеш шуматкече канышым канышаш.
3 Куд ий шке пасуэтым ӱдӧ, куд ий шке виноград аҥаштет укшлам пӱчкеде, шурно ден саскаштым пого.
4 А шымше ийын мландылан тек Господь лӱмеш шуматкече каныш лиеш: пасуштет ит ӱдӧ, виноград аҥаштет укшлам ит пӱчкеде.
5 Мо тыйын шурнывечыштет шкеак кушкын шогалеш – ит тӱред, пӱчкедыдыме виноград вондышто орлаҥге-влакым ит пого. Тек тиде ий мландылан каныме ий лиеш.
6 Каныме ийыште шке гыч шочшо саска тыланда кочкыш лиеш: тылат, тыйын пӧръеҥ ден ӱдырамаш кулет-влаклан, тарзетлан, тый декет жаплан илаш толшо еҥлан,
7 вольыкетлан, мландыштет улшо янлыклан. Мландын лектышыжым чыланат кочкын кертыт.



8 Шым тыгай шуматкече ийым шотлен лук: шым гана шым ий дене, чылаже нылле индеш ий лийже.
9 Тунам, шымше тылзын луымшо кечынже – тиде Касарымаш кече лиеш – уло мландыда мучко пуч дене пуалтыза.
10 Тек витлымше ий святой лиеш, тунам мландыштыда илыше чыла еҥлан эрыкым пуымо нерген увертарыза. Тек тудо Пайрем ий лиеш. Тек кажне еҥ шке тукымжын мландышкыже, шке родо-тукымжо дек пӧртылеш.
11 Тек витлымше ий тыланда Пайрем ий лиеш. Тиде ийын ида ӱдӧ, мо мландыште шкеак кушкын шогалеш – ида тӱред, пӱчкедыдыме виноград вондо гыч саскам ида пого.
12 Вет тиде – Пайрем ий. Тек тудо тыланда святой ий лиеш. Пасушто мо шке гыч кушкеш, тудым кочса.
13 Пайрем ийын кажне еҥ шке тукымжын мландышкыже пӧртылшаш.



14 Шке мландетым лишылъеҥетлан ужалаш але тудын деч налаш тӱҥалат гын, икте-весыдам ида ондалкале.
15 Лишылъеҥет деч мландым налмет годым тый вес Пайрем ий марте мыняр ий кодмым шотлышаш улат. Тудо тыланет мландыжым, мыняр ий лектышым налаш кодмым шотлен, ужалышаш.
16 Эше шуко ий кодын гын, акым кугемде. Шагал ий кодын – акым волто, вет тудо тылат мыняр уржа-сорла жап кодмо чотым ужала.
17 Икте-весыдам ида ондалкале. Шке Юмыда деч лӱдса. Вет Мый Господь, тендан Юмыда, улам.



18 Мыйын чыла пунчал ден законем шуктен шогыза. Тунам те шке мландыштыда лӱдыкшым палыде илаш тӱҥалыда.
19 Тунам мланде шке саскажым пуаш тӱҥалеш, те теммеш кочкаш да мландымбалне лӱдыкшым палыде илаш тӱҥалыда.
20 Те йодын кертыда: ”Шымше ийын ме ӱдашат, лектышымат погаш она тӱҥал гын, мом кочкаш тӱҥалына?”
21 Кудымшо ийын Мый тендам суапландарем, да мланде кум ийлан ситыше лектышым пуа.
22 Кандашымше ийын ӱдаш тӱҥалыда, но тошто лектышым эше индешымше ий марте кочкыда. Тудым угинде шумешке кочкаш тӱҥалыда.



23 Мландым курымешлан ужалаш ок лий. Вет мланде – Мыйын, а те тушто жаплан илаш толшо улыда.
24 Пӱтынь мландыда мучко шке мланде пайым мӧҥгеш тӱлен налаш кертыж*а лийже.
25 Иктаж-кӧ тендан кокла гыч йорлештеш да мландыжым ужала гын, тек тукымым аралыше родыжо тиде ужалыме мландым тӱлен налеш.
26 Тудын тыгай родыжо уке, но тудо шкежак икмыняр жап гыч мландым мӧҥгеш тӱлен налаш шийвундым поген ситара гын,
27 тек тудо ужалыме деч вара эртыше ийлам шотлен луктеш, вара мыняр ий кодмо шот дене акым шотла, тудым мландым налше еҥлан тӱла да шке мландыжлан угыч оза лиеш.
28 А мыняр кӱлешым поген ок ситаре да тӱлен налын ок керт гын, ужалыме мландыже Пайрем ий марте кызытсе озан кидыштыже кодеш. Пайрем ийын мланде пӧртылтымӧ лийшаш, тудо угыч шке озажын кидыштыже лиеш.



29 Иктаж-кӧ илыме пӧртым пырдыж дене авырен налме олаште ужала гын, тудым ик ий жапыште мӧҥгеш тӱлен налаш лиеш, тидым идалык жапыште ыштыман.
30 Идалык эртымеш мӧҥгеш тӱлен налме ок лий гын, пырдыж дене авырен налме олаште улшо пӧрт тудым налше еҥлан да тудын урлыкшылан курым-курымешлан кодеш. Тудым Пайрем ийынат мӧҥгеш тӱлен налаш ок лий.
31 А пырдыж дене авырыдыме ялласе пӧрт-влак нур семын шотлалтыт. Нуным [кеч-кунамат] мӧҥгеш тӱлен налаш лиеш, а Пайрем ийын нуно мӧҥгеш пӧртылтымӧ лийшаш улыт.



32 А Левий тукым еҥ-влак шке олаштышт пӧртыштым кеч-кунамат мӧҥгеш тӱлен налын кертыт.
33 Нунын кокла гыч иктаж-кӧ мӧҥгеш тӱлен ок нал гын, левит-влакын*б олаштышт ужалыме тиде пӧрт Пайрем ийын мӧҥгеш пӧртылтымӧ лиеш. Вет Левий тукым еҥ-влакын олаштышт улшо пӧрт-влак Израиль калык коклаште нунын ужашыштлан шотлалтыт.
34 Левит-влакын олашт йыр улшо кӱтӱлык верламат ужалаш ок лий, вет нуно курым-курымешлан тиде мландын озашт улыт.



35 Шке калыкет гыч иктаж-кӧ йорлештеш да шкенжым пукшен-йӱктен ок керт гын, тудлан полшо – кузе тый йотъеҥлан але тендан дек жаплан илаш толшо еҥлан полшет ыле. Тек тудо тендан коклаште ила.
36 Тудын деч ашламым, парышым ит нал – шке Юмет деч лӱд. [Мый Господь улам.] Тек тудо тендан дене ила.
37 Тиде еҥлан арымеш пуымо шийлан ашламым ит йод, тудлан пуымо кочкыш дечат шкаланет парышым ит кычал.
38 Мый тендан Господь Юмыда улам. Тыланда Ханаан мландым пуаш да тендан Юмыда улмем ончыкташ манын, Мый тендам Египет мланде гыч луктынам.



39 Иктаж-кӧ шке калыкет кокла гыч чот йорлештеш да тылат шкенжым кул семын ужала гын, тудым кул паша дене ит индыре.
40 Тек тудо тый денет тарлыме але жаплан илаш толшо еҥ семын лиеш да Пайрем ий марте пашам ышта.
41 Вара тудо икшывыже-влак дене пырля тек шке тукымжо деке, ача-кочажын мландышкыже, пӧртылеш да тушто угыч илаш тӱҥалеш.
42 Вет нуно Мыйын тарзем-влак улыт, нуным Мый Египет мланде гыч луктынам. Нуным кул семын ужалаш ок лий.
43 Нунылан торжа оза ит лий, Юмет дечын лӱд.
44 Пӧръеҥ ден ӱдырамаш кул-влак кӱлыт гын, нуным воктен илыше калык-влак кокла гыч налын кертат.
45 Тыгак тендан дене илыше йотъеҥ-влакым, нунын йочаштым, кеч тендан мландыште шочыныт гынат, кул шотеш тӱлен налын кертыда. Тунам нуно эрелан тендан лийыт.
46 Нуным те колымыда деч вара шке йочада-влаклан коден кертыда. Курымешлан нуно тендан кулда лийыт. А израиль еҥ-влаклан, шке иза-шольыда-шамычлан, торжа оза ида лий.



47 Тый денет илыше йотъеҥ поя, а израиль еҥ, чот йорлештын, тиде еҥлан але тудын тукымжылан шкенжым ужала гын,
48 ужалалтмыж деч вара тудым мӧҥгеш тӱлен налаш лиеш. Тудым иктаж иза-шольыжо тӱлен налшаш,
49 тыгак ачажын иза-шольыжо, тудын эргыже але вес лишыл родо-тукымжо гыч иктаж-кӧ тӱлен налын кертеш. Але тудо шкежак, уланрак лиймекше, шкенжым шке тӱлен налын кертеш.
50 Тек тудо шке озаж дене пырля шкенжым ужалыме ий гыч Пайрем ий марте мыняр жап кодмым шотлен луктыт. Тарлыме еҥлан тиде ийлаште мыняр тӱлаш кӱлмым шотыш налын, тудлан тӱлен налме акым палемдыман.
51 Пайрем ий марте эше ятыр ий кодын гын, мыняр ий кодмым шотлен, тудым тӱлен налме акын кугурак ужашыжым пуышаш.
52 Пайрем ий марте шагал кодын гын, мыняр ий кодмым шотлен, тудым тӱлен налме акын изирак ужашыжым пуышаш.
53 Чыла ийлаште тудо шке озажлан тарлыме еҥ семын лийшаш. Озаже тудын деке торжа лийшаш огыл.
54 Тиде еҥ тӱлен налме ок лий гынат, Пайрем ийын шкежат, шочшыжо-влакат эрыкан лийыт,
55 вет израиль еҥ-влак Мыйын тарзем улыт. Нуно Мыйын улыт, Мый нуным Египет мланде гыч луктынам. Мый Господь, тендан Юмыда, улам».





*а 25:24 Кертыж – право.

*б 25:33 Левит – Левий тукым еҥ.




МОИСЕЙЫН КУМШО КНИГАЖЕ

ЛЕВИТ

Глава 26


Юмым колыштмылан – суапландарымаш, колыштдымылан – мут кучымаш.

1 «Кумалаш манын, шкаланда пӱчкеден ыштыме шояк юмым, тӱрлӧ полган тӱсым ида ыште, кумалме кӱ меҥгымат ида шогалте, сӱретан кӱмат шке мландыштыда ида пыште. Вет Мый Господь, тендан Юмыда, улам.



2 Мыйын шуматкече-влакем шуктен шогыза, Мыйын святой верем пагалыза. Мый Господь улам.



3 Мыйын пунчал-влакем почеш илаш, Мыйын кӱштымаш-влакем шуктен шогаш тӱҥалыда гын,
4 Мый тыланда шке жапыштыже йӱрым пуэм – тунам мланде лектышым, пушеҥге-влак саскам пуаш тӱҥалыт.
5 Шурным шиймаш виноградым погымо жап марте, а виноградым погымаш шурным ӱдымӧ жап марте шуйнаш тӱҥалеш. Тунам те, шке киндыдам теммеш кочкын, шке мландыштыда тыныслын илаш тӱҥалыда.
6 Тендан мландышкыда Мый тынысым колтем. Малаш возыда – омыдам нигӧ лугыч ок ыште. Мландыда гыч осал янлык-влакым поктен колтем. Нимогай керде тендан мландыдам ок тӱкӧ.
7 Те тушманда-влакым поктен колтеда, нуным керде дене пытареда.
8 Те визытын шӱдым поктен колтеда, а шӱдын – лу тӱжемым. Тушманда-влакым керде дене пытареда.



9 Мый тендан деке поро кумылан лиям [да тендам суапландарем]: шуко шочшаным ыштен, тукымдам шукемдем. Тендан дене ыштыме ойпидышем Мый шуктем.
10 Ӱмашсе шапаш киндыда утымеш лиеш. У шурнылектышлан вер лийже манын, тоштыжым эсогыл луктын шуашда логалеш.
11 Шке илыме верем тендан коклаште шындем, тендан деч ом йырне.
12 Мый тендан коклаште илаш тӱҥалам. Мый тендан Юмыда лиям, а те Мыйын калыкем лийыда.
13 Мый Господь, тендан Юмыда, улам. Египет мландыште кул ида лий манын, Мый тендам тушечын луктынам – кепшылдам шалатенам да тендам, вуйым кӱшкӧ нӧлталшым, тушеч наҥгаенам.



14 А Мыйым колышташ да чыла нине кӱштымем шукташ огыда тӱҥал,
15 Мыйын пунчал-влакем дек тупынь савырнеда, закон-влакем деч йыгыжгеда, кӱштымаш-влакем огыда шукто, да тыге Мыйын ойпидышем пудыртеда гын,
16 Мый тендан дене теве мом ыштем: тыланда кугу шучкылыкым, чахотко ден шокшымужо чер-влакым колтем. Нунын деч шинчада вудакаҥеш, илышда лунчырга. Те арам ӱдаш тӱҥалыда: лектышым тушманда-влак кочкыт.
17 Мый тендан деке тупынь савырнем – тушманда-влак тендам сеҥат, тендан дене озаланаш тӱҥалыт. Нигӧ ок покто гынат, те лӱдын куржаш тӱҥалыда.



18 Тидын деч варат Мыйым колышташ огыда тӱҥал гын, сулыкланда Мый тендам шым пачаш шукырак мутым кучыктем.
19 Ӱскыртлӧ кугешнымашдам Мый шалатем: вуй ӱмбалныда кавам кӱртньӧ гайым, а йол йымалныда мландым той гай пеҥгыдым ыштем.
20 Вийдам те арам пытараш тӱҥалыда: мландыда лектышым, тушто улшо пушеҥге-влак саскам огыт пу.



21 [Тидын деч варат] Мыйын ваштарешем каеда да Мыйым ынеда колышт гын, тунам сулыкда верч Мый тендам шым пачаш шукырак кырем.
22 Ӱмбакыда ир янлык-влакым колтем, нуно йочадам, вольыкдам пытарат, тендам шагалемдат, а корныда пустаҥыт.



23 Тидын деч варат огыда вашталт да умбакыжат ваштарешем каеда гын,
24 Мый Шке тендан ваштареш [шыдем дене] каем да сулыкда верч шым пачаш шукырак кырем.
25 Ойпидышем пудыртымылан Мый тендан ӱмбак ӱчым шуктышо кердым колтем. А шке олашкыда шылыда гын, ӱмбакыда шучко черым колтем, да те тушман кидыш логалыда.
26 Тендам Мый айдемылан вийым пуышо кинде деч посна кодем. Лу ӱдырамаш тыланда ик коҥгаште киндым пышташ да кажне кинде шултышым висен пуаш тӱҥалеш. Те кочмекдат шужышо лийыда.



27 Тидын деч варат Мыйым огыда колышт да ваштарешем каеда гын,
28 Мый Шке тендан ваштареш шыдем дене каем да сулыкда верч шым пачаш шукырак наказатлем.
29 Те шке эргыда ден ӱдырдан капыштым кочкаш тӱҥалыда.
30 Мый шнуй кӱкшакада-влакым шалатем, тӱтырымӧ жертвенникдам сӱмырем, колышо капдам шояк юмыдан ораташт ӱмбак кышкем. Мый тендан деч йырнем.
31 Олада-влакым ир мландыш савырем, святой вердам пустаҥдем, надырдан тамлыпушыжо Мылам келшымым чарна.
32 Мландыдам туге пустаҥдем, эсогыл тушко илаш толшо тушманда-влак тидлан ӧрыт.
33 А тендам Мый вес калык-влак коклашке шалатем да почешда кердым колтем. Мландыда яраш кодеш, олада шалатыме лийыт.



34 Кунам те тушмандан мландыштыже лийыда да мландыда яраш кодеш, тунам тудо ондак канаш пуыдымо шуматкече ийла олмеш канаш тӱҥалеш.
35 Тушто илымыда годым мланде шуматкече ийлаште кунар канен кертын огыл, тунар тудо яра кийымыж годым канаш тӱҥалеш.
36 А тендан кокла гыч илыше кодшо-влакын шӱмышкышт Мый тушман мландыште лӱдмашым колтем. Нуно эсогыл лышташ лыжгыктыме йӱк дечын керде деч куржмо семын лӱдын куржыт, почешышт нигӧ ок покто гынат, йӧрлыт.
37 Керде деч куржмо семын нуно икте-весыштым тошкен каят, кеч нуным нигӧат ок покто. Тушман ваштареш шогаш вийда ок лий,
38 вес калык-влак коклаште пытеда, тушман мланде тендам нелеш.
39 А тендан кокла гыч утлен кодшо-влак сулыкыштлан кӧра тушман мландыште пытат, ача-кочаштын сулыкышт верч мерчен кошкат.



40 Тунам нуно шкеныштын да ача-кочаштын сулыкышт нерген, осал паша-влакым ыштен, Мыйын ваштареш шогымышт нерген чон почын каласат.
41 Вет чыла сулыкыштлан кӧра Мыят нунын ваштареш [шыдем дене] шогенам да нуным тушман мландыш поктен колтенам. Тунам вустык шӱмышт*а вашталтеш, да нуно шке сулыкышт верч мутым кучаш келшат.
42 Тунам Мый Иаков, Исаак да Авраам дене ыштыме ойпидышем шарналтем, тиде мландымат шарналтем.



43 Но тидын деч ончыч нуно шке мландыштым коден каят, тудыжо яраш кодеш да каныде кодымо шуматкече ийла олмеш канаш тӱҥалеш. Мыйын законем-влак деке тупынь савырнымыштлан, пунчалем-влак деч йырнымыштлан тиде нунылан мут кучымо жап лиеш.
44 Туге гынат, кунам нуно тушман мландыште лийыт, кӱлдымыш луктын, Мый нунын деч ом йырне. Мый нуным ом пытаре, шке ойпидышем нунын дене ом кӱрл. Вет Мый Господь, нунын Юмышт, улам.
45 Мый кугезышт дене ыштыме ойпидышем шарналтем. Нунын Юмышт лияш манын, Мый нуным Египет мланде гыч моло калыкын шинча ончылнышт луктынам. Мый Господь улам».



46 Теве тиде пунчал, кӱштымаш да закон-влакым Господь израиль эрге-влаклан Синай курыкышто Моисей гоч пуэн. Тидын дене Тудо Шкеж да Израиль калык кокласе ойпидышым пеҥгыдемден.





*а 26:41 «Вустык шӱмышт»: вес семын «пӱчдымӧ шӱмышт» манын кусараш лиеш.




МОИСЕЙЫН КУМШО КНИГАЖЕ

ЛЕВИТ

Глава 27


Господьлан мом сӧрымым шуктымо нерген.

1 Господь Моисейлан каласен:
2 «Израиль калыклан увертаре: иктаж-кӧ Господьлан айдемым пуаш сӧра гын, тудым тыйын каласыме ак дене сулен налын кертеш.
3 Коло гыч кудло ияш марте пӧръеҥлан ак витле сикль ший лийшаш, тудым святой сикль дене висыман.
4 А ӱдырамашлан ак кумло сикль лийшаш.
5 Визыт гыч коло ияш марте пӧръеҥ йочалан ак коло сикль, а ӱдыр йочалан лу сикль лийшаш.
6 Ик тылзаш гыч вич ияш марте рвезылан ак вич сикль, а ӱдырлан кум сикль ший лийшаш.
7 Кудло да тылеч кугурак ийготан пӧръеҥлан ак латвич сикль ший, а ӱдырамашлан лу сикль лийшаш.
8 А сӧрышӧ еҥ йорло да палемдыме акым пуэн ок керт гын, тек сӧрымӧ айдемым иерей дек конда. Сӧрышӧ еҥын мыняр пуэн кертмыжым шотыш налын, иерей тудлан акым каласа.



9 Господьлан надыр шотеш кондаш лийме вольык кокла гыч иктаж-кудыжым Господьлан пуаш сӧрат гын, тиде вольык святой лиеш.
10 Тудым вес вольык дене вашталташ ок лий: сайымат – начар дене, начарымат – сай дене. А кӧ содыки сӧрымӧ вольыкым весе дене вашталта гын, кок вольыкшат святой лийыт.



11 Господьлан пуаш сӧрымӧ вольык ару огыл*а гын, – тыгайым Господьлан надыр шотеш кондаш ок лий – тудым иерей деке кондыман.
12 Иерей, вольыкын сай але начар улмыжым шотыш налын, тудлан акым каласа. Могай акым палемда, тугай ак лийшаш.
13 Сӧрышӧ еҥ ты вольыкым мӧҥгеш тӱлен налнеже гын, тек тудо каласыме ак деке эше ик визымше ужашым ешарен тӱла.



14 А кӧ Господьлан святой пӧлек шотеш шке пӧртшым пуаш сӧра, тунам иерей, тиде пӧртын сай але шӱкшӧ улмыжым шотыш налын, тудлан акым пуышаш. Могай акым палемда, тугай ак лийшаш.
15 Сӧрышӧ еҥ шке пӧртшым мӧҥгеш налнеже гын, тек каласыме ак деке ик визымше ужашым ешарен тӱла – тунам пӧрт угыч тудын лиеш.



16 Кӧ Господьлан святой пӧлек шотеш шке тукым мландыж гыч пасум пуаш сӧра – пасун акшым, тушто мыняр пырчым ӱдаш лиймым шотыш налын, шотлыман. Ик хомер*б шожым ӱдымӧ мланде кумдыклан витле сикль шийым тӱлыман.
17 Кӧ шке пасужым Господьлан Пайрем ийын пуаш сӧра гын, пасулан тичмаш акым пуыман.
18 Кӧ шке пасужым Пайрем ий деч вара пуа гын, иерей тудлан, шушаш Пайрем ий марте мыняр ий кодмым шотыш налын, палемдыме акым волтышаш.
19 Пасум пуаш сӧрышӧ еҥ тудым мӧҥгеш налнеже гын, пасун акше деке ик визымше ужашым ешарен тӱлышаш. Тунам пасу тиде еҥлан пӧртылтымӧ лиеш.
20 Но тиде еҥ пасужым тӱлен налын огыл да тудым вес еҥлан ужалыме гын, пасужым тетла тӱлен налын ок керт.
21 Пайрем ийын, кунам пасу озажлан пӧртылтымӧ лийшаш, тудо мӧҥгеш налаш лийдыме святой пӧлек семын Господьлан кодеш. Тиде пасу иерей-влакын мландышт лиеш.



22 Кӧ Господьлан святой пӧлек шотеш пасум шке тукым мландыж гыч огыл, а вес еҥ деч тӱлен налмым пӧлекла,
23 тунам иерей, Пайрем ий марте мыняр ий кодмым шотыш налын, тиде мландылан акым палемдышаш. Пӧлеклыше еҥ тиде акым ты кечынак тӱлышаш, вет тидыже Господьлан пуымо святой пӧлек лиеш.
24 А Пайрем ийын тиде пасу пӧртылтымӧ лиеш. Кӧ деч тудым налме, кӧн тукым мландыже лийын – тиде пасу тудын дек пӧртылеш.



25 Чыла акым святой сикль дене шотлыман, ик сикльыште – коло гера.



26 Господьлан святой пӧлек шотеш вольыкын икымше шочшыжым пуаш ок лий, вет тудо тугакат Господьын. Шолдыра ден тыгыде вольыкын икымше шочшышт Господьын улыт.
27 Но тиде ару огыл вольык гын, тудым палемдыме ак почеш мӧҥгеш тӱлен налман, тышке эше ик визымше ужашым ешарыман. А тудым мӧҥгеш тӱлен огыт нал гын, палемдыме ак дене ужалыман.



28 Кӧ Господьлан шке погыж гыч пӧртылташ лийде пуэн – тиде кеч айдеме, вольык але тукым мланде лийже, – тудым ужаленат, мӧҥгеш тӱлен налынат ок керт. Чылажат, мом тыге пуымо – Господьлан пуымо поснак святой пӧлек.
29 Пӧртылташ лийде пуымо айдемымат мӧҥгеш тӱлен налаш ок лий. Тудо пуштмо лийшаш.



30 Мландын пуымо кеч-могай лектыш гыч, тиде пасу лектыш але пушеҥге саска лийже, луымшо ужаш – Господьын. Тиде – Господьлан пуымо поснак святой пӧлек.
31 Кӧ шкенжын луымшо ужашыжым мӧҥгеш тӱлен налнеже гын, тек тудын акше деке эше ик визымше ужашым ешара.
32 Шолдыра ден тыгыде вольык деч луымшо ужаш – кӱтӱчын пондыж йымач эртыше кажне луымшо вольык – Господьлан пуымо поснак святой пӧлек.
33 Тидын годым вольык сай але уда логалмым ончыман огыл, ик вольыкым весе дене вашталтыман огыл. А кӧ вашталта гын, кок вольыкшат святой лийыт. Нуным мӧҥгеш тӱлен налаш ок лий».



34 Теве Господьын Моисей гоч израиль калыклан Синай курык ӱмбалне пуымо кӱштымашыже-влак.





*а 27:11 Ару огыл – Юмылан надырлан пуаш йӧрдымӧ.

*б 27:16 Хомер – ик хомерыш 200 литр наре пурен.





МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 1

Израиль калыкым шотлен лукмаш.

1 Египет мланде гыч кайыме деч вара кокымшо ийын кокымшо тылзыжын икымше кечынже Синай ир мландыште, Юмо дене вашлийме омашыште, Господь Моисейлан каласен:
2 «Израиль эрге-влакын мыняр улмыштым тукым еда, еш еда шотлен лекса, кажне пӧръеҥым лӱмжӧ дене ончыктыза.
3 Израиль сарзе радамыш шогалаш йӧрышӧ, коло ияш деч кугурак ийготан пӧръеҥ-влакым тӱшкан-тӱшкан Аарон дене пырля шотлен лекса.
4 Тек кажне тукым деч тыланда ик еҥ – нунын тукымвуйышт – полшаш тӱҥалеш.
5 Теве тендан дене пырля лийшаш еҥ-влакын лӱмышт: Рувим тукым деч – Елицур, Шедеурын эргыже,
6 Симеон тукым деч – Шелумиил, Цуришаддайын эргыже,
7 Иуда тукым деч – Наассон, Аминадавын эргыже,
8 Иссахар тукым деч – Нафанаил, Цуарын эргыже,
9 Завулон тукым деч – Елиав, Хелонын эргыже,
10 Иосифын эргыж-влакын тукымышт деч: Ефрем деч – Елишама, Аммиудын эргыже, да Манассий деч – Гамалиил, Педацурын эргыже,
11 Вениамин тукым деч – Авидан, Гидеонийын эргыже,
12 Дан тукым деч – Ахиезер, Аммишаддайын эргыже,
13 Асир тукым деч – Пагиил, Охранын эргыже,
14 Гад тукым деч – Елиасаф, Регуилын эргыже,
15 Неффалим тукым деч – Ахира, Енанын эргыже.
16 Нине еҥ-влак калыкын ойырен налме пӧръеҥышт, ача-коча тукымыштын онышт – Израильын тӱжемле еҥже-влакын вуйлатышышт – лийыныт».



17 Моисей ден Аарон лӱмышт дене ончыктымо нине еҥ дене пырля
18 кокымшо тылзын икымше кечынже уло калыкым погеныт. Коло ияш деч кугурак ийготан пӧръеҥ-влак шке тукымвожыштым, могай тукым ден еш гыч улмыштым каласеныт. Нуным лӱмышт дене шотлен лектыныт.
19 Моисейлан тыге ышташ Господь кӱштен. Синай ир мландыште тудо калыкын чотшым шотлен луктын.



20 Рувимын, Израильын кугэргыжын, тукымжын коло ияш деч кугурак ийготан, сарзылан йӧрышӧ кажне пӧръеҥжым урлык еда, еш еда лӱмышт дене шотлен лектыныт –
21 Рувим тукымышто нуно 46 500 еҥ лийыныт.



22 Симеон тукымын коло ияш деч кугурак ийготан, сарзылан йӧрышӧ кажне пӧръеҥжым урлык еда, еш еда лӱмышт дене шотлен лектыныт –
23 Симеон тукымышто нуно 59 300 еҥ лийыныт.



24 Гад тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
25 Гад тукымышто нуно 45 650 еҥ лийыныт.



26 Иуда тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
27 Иуда тукымышто нуно 74 600 еҥ лийыныт.



28 Иссахар тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
29 Иссахар тукымышто нуно 54 400 еҥ лийыныт.



30 Завулон тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
31 Завулон тукымышто нуно 57 400 еҥ лийыныт.



32 Иосиф тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
33 Ефрем тукымышто нуно 40 500 еҥ лийыныт.
34 Манассий тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
35 Манассий тукымышто нуно 32 200 еҥ лийыныт.



36 Вениамин тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
37 Вениамин тукымышто нуно 35 400 еҥ лийыныт.



38 Дан тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
39 Дан тукымышто нуно 62 700 еҥ лийыныт.



40 Асир тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
41 Асир тукымышто нуно 41 500 еҥ лийыныт.



42 Неффалим тукымын коло ияш деч кугурак ийготан, сарзылан йӧрышӧ [уло пӧръеҥ тукымым] урлык еда, еш еда лӱмышт дене шотлен лектыныт –
43 Неффалим тукымышто нуно 53 400 еҥ лийыныт.



44 Нине еҥ-влакым Моисей, Аарон да Израильын латкок онышт – кажне тукым гыч ик еҥ – шотлен луктыныт.
45 Сарзылан йӧрышӧ кажне израиль пӧръеҥым, коло ияш деч кугурак ийготаным, еш еда шотлен лекмеке,
46 чумыр чотышт 603 550 лийын.
47 Левий тукым урлык-влак моло дене пырля тиде шотлымашке пурталтын огытыл.



48 Господь Моисейлан каласен:
49 «Лач Левий тукымым тиде шотлымашке ит пурто. Нуным моло израиль эрге-влак дене пырля ит шотло.
50 Левий тукым еҥ-влаклан каласе: ойпидыш скинийым, тудын чыла арвержым да мо тушто уло – нунылан ӱшанен пуымо. Тек нуно скинийым да тушто улшо арверым нумалыт, скиний пелен служитлат да шке станыштым*а тудын воктенак шогалтат.
51 Кунам скинийым вес вере наҥгаяш кӱлеш, тек тудым Левий тукым еҥ-влак рончат, а кунам шогалташ кӱлеш, тек нунак погат. А иктаж-кӧ ӧрдыжъеҥ скиний дек лишемеш гын, тудым пуштман.
52 Тек израиль калык шке станже-влакым тӱшкан-тӱшкан шогалта – кажныже шке станыштыже, шке еш тистыже пелен лиеш.
53 Израиль калыклан Юмо ынже шыдешке манын, Левий тукым еҥ-влак шке станыштым ойпидыш скиний воктене шогалтышаш улыт. Нуно ойпидыш скинийлан вуйын шогаш тӱҥалыт».



54 Кузе Господь Моисейлан кӱштен, израиль эрге-влак чылажымат тугак ыштеныт.





*а *1:50 Стан – жаплан илаш шогалме вер.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 2

Израиль тукым-влакын станыште да корнышто вераҥме радамышт.

1 Господь Моисей ден Ааронлан каласен:
2 «Тек израиль калык шке станжым Юмо дене вашлийме омаш деч умбалнырак, тудын йыр шогалта. Кажне тукымын станже шке тистыже, шке тукым тамгаже пелен вераҥдыме лийшаш.



3 Ончылно, эрвел могырым, шке тистыж пелен тӱшкан-тӱшкан шке станжым Иуда шогалта. Иуда тукымын онжо – Наассон, Аминадавын эргыже.
4 Тудын сарзывийже – 74 600 пӧръеҥ.
5 Иуда деч вара шке станжым Иссахар тукым шогалта. Иссахар тукымын онжо – Нафанаил, Цуарын эргыже.
6 Тудын сарзывийже – 54 400 пӧръеҥ.
7 Умбакыже шке станжым Завулон тукым шогалтышаш. Завулон тукымын онжо – Елиав, Хелонын эргыже.
8 Тудын сарзывийже – 57 400 пӧръеҥ.
9 Иудан станышкыже пурышо тиде чумыр сарзывийын чотшо 186 400 еҥ лиеш. Корныш нуно эн ончыч кайышаш улыт.



10 Кечывалвелне шке тистыж пелен тӱшкан-тӱшкан Рувимын станже вераҥеш. Рувим тукымын онжо – Елицур, Шедеурын эргыже.
11 Тудын сарзывийже – 46 500 пӧръеҥ.
12 Рувим тукым воктене шке станжым Симеон тукым шогалта. Симеон тукымын онжо – Шелумиил, Цуришаддайын эргыже.
13 Тудын сарзывийже – 59 300 пӧръеҥ.
14 Вара Гад тукым шке станжым шогалта. Гад тукымын онжо – Елиасаф, Регуилын эргыже.
15 Тудын сарзывийже – 45 650 пӧръеҥ.
16 Рувимын станышкыже пурышо тиде чумыр сарзывийын чотшо 151 450 еҥ лиеш. Корныш нуно кокымшо кайышаш улыт.



17 Покшелне, стан-влак коклаште, левит-влакын*а станышт да Юмо дене вашлийме омаш каяш тӱҥалыт. Стан-влак кузе шогеныт, тек тиде рат денак каят: кажныже – шке тистыж дене.



18 Касвелне шке тистыж пелен тӱшкан-тӱшкан Ефремын станже вераҥеш. Ефрем тукымын онжо – Елишама, Аммиудын эргыже.
19 Тудын сарзывийже – 40 500 пӧръеҥ.
20 Тудын воктене Манассий тукым лиеш. Манассий тукымын онжо – Гамалиил, Педацурын эргыже.
21 Тудын сарзывийже – 32 200 пӧръеҥ.
22 Вара – Вениамин тукым, Вениамин тукымын онжо – Авидан, Гидеонийын эргыже.
23 Тудын сарзывийже – 35 400 пӧръеҥ.
24 Ефремын станышкыже пурышо тиде чумыр сарзывийын чотшо 108 100 еҥ лиеш. Нуно кумшо кайышаш улыт.



25 Йӱдвелне шке тистыж пелен тӱшкан-тӱшкан Данын станже вераҥеш. Дан тукымын онжо – Ахиезер, Аммишаддайын эргыже.
26 Тудын сарзывийже – 62 700 пӧръеҥ.
27 Дан тукым воктене шке станжым Асир тукым шогалта. Асир тукым он – Пагиил, Охранын эргыже.
28 Тудын сарзывийже – 41 500 пӧръеҥ.
29 Вара шке станжым Неффалим тукым шогалта. Неффалим тукымын онжо – Ахира, Енанын эргыже.
30 Тудын сарзывийже – 53 400 пӧръеҥ.
31 Данын станышкыже пурышо тиде чумыр сарзывийын чотшо 157 600 еҥ лиеш. Нуно шке тистышт дене пытартыш кайышаш улыт».



32 Теве еш еда шотлен лукмашке пурышо израиль эрге-влак. Станлаште улшо чумыр сарзывийын чотшо 603 550 еҥ лийын.
33 Господьын Моисейлан кӱштымыж семынак, моло израильтян-влак дене пырля шотлымо чотыш Левий тукым еҥ-влакым пуртен огытыл.



34 Господь Моисейлан мом кӱштен, израиль калык чыла шуктен: ончыктымо радам почеш кажне тукым шке тистыж воктене станым шогалтен да кажне еҥ шке урлыкшо, шке ешыж дене корныш тарванен.





*а 2:17 Левит – Левий тукым еҥ.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 3

Левит-влакын шуктышаш сомылышт. Левий тукымым да Израиль калыкын кугэргыштым шотлен лекмаш.

1 Господьын Синай курыкышто Моисейлан ойлымо жапыште Аарон ден Моисейын тукымышт тыгай лийын.
2 Ааронын эргыж-влакын лӱмышт: кугэрге Надав, Авиуд, Елеазар да Ифамар.
3 Тиде Ааронын шӱрен палемдыме иерей эргыже-влакын лӱмышт, нуным иерей пашам шукташ святитлен шогалтеныт.
4 Но Надав ден Авиуд Синай ир мландыште Господь ончыко йот тулым конденыт да тидлан кӧра коленыт. Йочашт нунын лийын огыл. Аарон ачашт пелен иерей сомылым шуктен шогаш Елеазар ден Ифамар кодыныт.



5 Господь Моисейлан каласен:
6 «Левий тукым еҥ-влакым кондо да иерей Аарон ончыко шогалте: тек нуно тудлан полшат.
7 Тек нуно Юмо дене вашлийме омаш пелен Аарон да уло калык лӱм дене чыла сомылым шуктен шогат.
8 Юмо дене вашлийме омаш пелен служитлен, нуно тушто улшо арверлан вуйын шогаш, израиль калык верч сомылым шукташ тӱҥалыт.
9 Левит-влакым Аарон [изатлан] да тудын [иерей] эргыж-шамычлан пу. Израиль эрге-влак кокла гыч нуно Ааронлан пуымо улыт.
10 Аарон ден тудын эргыж-влаклан [ойпидыш скинийым] ӱшане. Тек нуно шке иерей пашаштым шуктат, [жертвенник пелен да пӱрдыш шеҥгелне мо улым эскерен шогат]. А тушко иктаж ӧрдыжъеҥ лишемеш гын, тудым пуштман».



11 Господь Моисейлан каласен:
12 «Ава мӱшкыр гыч икымше лекше израиль кугэрге-влак олмеш Мый тиде калык гыч левит-влакым налам, [нуно кугэрге-шамычым вашталтат]. Левит-влак Мыйын лийшаш улыт,
13 вет чыла кугэрге Мыйын улыт. Кунам Мый Египет мландыште чыла кугэргым пытаренам, тиде кечын Мый чыла израиль кугэргым, айдеме гыч тӱҥалын вольык марте, Шкаланем ойырен святитленам. Нуно Мыйын лийшаш улыт. Мый Господь улам».



14 Синай ир мландыште Господь Моисейлан каласен:
15 «Левий эрге-влакым еш еда, урлык еда шотлен лек. Ик тылзаш аза гыч тӱҥалын, чыла эрге ден пӧръеҥым шотлен лук».
16 Господьын кӱштымыжым шуктен, Моисей нуным [Аарон дене пырля] шотлен луктын.



17 Левийын эргыж-влакын лӱмышт: Гирсон, Кааф да Мерари.
18 Гирсонын эргыж-влакын лӱмышт, нунын урлыкышт: Ливни ден Шимей.
19 Каафын эргыж-влак шке урлыкышт дене: Амрам, Ицгар, Хеврон, Узиил.
20 Мерарин эргыж-влак шке урлыкышт дене: Махли ден Муши. Теве еш еда шотлен лекме Левий тукым.



21 Гирсон деч Ливни ден Шимей урлык-влак лектыныт. Тиде Гирсонын урлыкшо-влак улыт.
22 Ик тылзаш аза гыч тӱҥалын, эрге ден пӧръеҥ-влакым тыште чылаже 7 500 еҥым шотлен луктыныт.
23 Гирсон тукым урлык-влак шке станыштым Юмо дене вашлийме омаш шеҥгелне, касвел могырышто, шогалтышаш улыт улмаш.
24 Гирсон тукымын онжо – Елиасаф, Лаелын эргыже.
25 Юмо дене вашлийме омаш пелен Гирсон тукым пӧръеҥ-влаклан омашым, тудын ӱмбал леведыш-влакшым, Юмо дене вашлийме омашыш пурымаште кечыше пӱрдышым ӱшанен пуымо.
26 Нуно тыгак омаш ден жертвенник йыр улшо кудывече пӱрдышлан, кудывечыш пурымо верын пӱрдышыжлан, нунын кандыраштлан да тусо чыла ӱзгарлан вуйын шогеныт.



27 Кааф деч Амрам, Ицгар, Хеврон да Узиил урлык-влак лектыныт. Тиде Каафын урлыкшо-влак улыт.
28 Ик тылзаш аза гыч тӱҥалын, эрге ден пӧръеҥ-влакым тыште 8 600 еҥым шотлен луктыныт. Нуно святой верлан вуйын шогеныт.
29 Кааф тукым урлык-влак шке станыштым скинийын кечывалвелныже шогалтышаш улыт улмаш.
30 Кааф тукымын онжо – Елицафан, Узиилын эргыже.
31 Нуно шондыклан, ӱстеллан, светильниклан, жертвенник-влаклан, службо годым кучылтмо святой ате-ӱзгарлан, пӱрдышлан да нунын дене кылдалтше чыла сомыллан вуйын шогеныт.



32 Левий тукым он-влакын тӱҥ вуйлатышышт – Елеазар, иерей Ааронын эргыже. Тудо святой верлан вуйын шогышо-влакым вуйлатен.



33 Мерари деч Махли ден Муши урлык-влак лектыныт. Тиде Мерарин урлыкшо-влак улыт.
34 Ик тылзаш аза гыч тӱҥалын, эрге ден пӧръеҥ-влакым тыште чылаже 6 200 еҥым шотлен луктыныт.
35 Мерари тукымын онжо – Цуриил, Авихаилын эргыже. Нуно шке станыштым скинийын йӱдвел могырыштыжо шогалтышаш улыт улмаш.
36 Мерари тукымлан Юмо дене вашлийме омашын брусшо, вараже, меҥгыже, негызше-влакым да нунылан кӱлшӧ тӱрлӧ ӱзгарым ӱшанен пуымо.
37 Нунылан тыгак кудывече йыр шогышо меҥгылам, нунын негызыштым, кошар пашкарыштым да кандыраже-влакым ӱшаныме.



38 А омашын ончыл могырыштыжо, Юмо дене вашлийме омаш деч эрвелкыла, шке омашыштым Моисей, Аарон да тудын эргыже-влак шогалтеныт. Нуно израиль эрге-влак лӱм дене святой верлан вуйын шогеныт. А святой вер деке иктаж ӧрдыжъеҥ лишемеш гын, тудым пуштман.
39 Господьын кӱштымыж почеш Моисей ден Аарон уло Левий тукым эрге ден пӧръеҥ-влакым шке урлыкышт дене, ик тылзаш аза гыч тӱҥалын, шотлен лектыныт. Нунын чумыр чотышт 22 000 еҥ лийын.



40 Господь Моисейлан каласен: «Израиль эрге-влакын чыла кугэргыштым, ик тылзаш аза гыч тӱҥалын, кажныжым лӱмышт дене шотлен нал.
41 Мый Господь улам. Израиль калыкын чыла кугэргышт олмеш Мылам левит-влакым посна ойыро. Тыгак израиль калыкын вольыкыштын икымше шочшыштым Мылам левит-влакын вольыкышт дене вашталте».



42 Господьын кӱштымыж семынак, Моисей израиль эрге-влакын чыла кугэргыштым шотлен луктын.
43 Кугэрге-влакым, ик тылзаш аза гыч тӱҥалын, чылаже 22 273 еҥым шотлен луктыныт, нуным лӱмышт дене ончыктеныт.



44 Господь Моисейлан каласен:
45 «Израиль калыкын чыла кугэргыже олмеш левит-влакым да вольыкышт олмеш левит-влакын вольыкыштым нал. Левий тукым еҥ-влак Мыйын лийыт. Мый Господь улам.
46 Но израиль калыкын кугэргыже-влак левит-шамыч деч 273 еҥлан шукырак улыт.
47 Нуным тӱлен налаш манын, кажныж верч тек вич сикльым пуат. Тидым святой сикль дене шотлыман, ик сикльыштыже – коло гера.
48 Уто чотым тӱлен налме акым Аарон ден тудын эргыж-влаклан пу».



49 Левит-влак дене вашталтыде кодшо кугэрге-влак верч Моисей тӱлен налме акым поген.
50 Нине кугэрге-влак верч Моисей, святой сикль дене висен, 1 365 сикль шийым поген.
51 Моисей [уто чотлан] погымо шийым Аарон ден тудын эргыж-влаклан пуэн. Тыге ышташ Моисейлан Господь кӱштен.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 4

Левий тукым еҥ-влакым, кумло ияш гыч витле ияш марте, шотлен лукмаш да нунын ыштышаш сомылышт.

1 Господь Моисей ден Ааронлан каласен:



2 «Левит-влак коклаште Кааф эрге-влакым урлык еда, еш еда,
3 кумло ияш гыч витле ияш марте, Юмо дене вашлийме омаш пелен пашам ышташ йӧрышӧ-влакым, шотлен лукса.
4 Кааф эрге [левит-влаклан урлык еда, еш еда] тушто тыгай паша пуалтеш – нуно святой деч святой верлан вуйын шогышаш улыт.



5 Кунам станлан корныш тарваныман, тек Аарон ден эргыже-влак Юмо дене вашлийме омашыш пурат, петырен шогышо пӱрдышым налыт да тудын дене ойпидыш шондыкым леведыт.
6 Тудын ӱмбакыже чапле вичкыж коваште гыч ыштыме леведышым пыштат, ӱмбачынже эше шемалге-канде тӱсан меж куэм дене леведыт да нумалме вара-влакым чыкат.



7 Вара тек надыр киндым пыштыме святой ӱстел ӱмбаке шемалге-канде тӱсан меж леведышым шарат, тушко атым, кӱмыжым, коркам да йошкар арака надырым кондаш кувшин-влакым шындат. Туштак эре конден шогымо надыр кинде кийышаш.
8 Чыла тидым тек йошкар шовыч дене леведыт, ӱмбакыже чапле вичкыж коваште гыч ыштыме леведышым пыштат да нумалме вара-влакым чыкат.



9 Вара тек шемалге-канде тӱсан меж куэмым налыт да светильникым, тудын лампадыже, шипшиже да тулшол атыже-влакым, тыгак елейлан кӱлшӧ чыла атым леведыт.
10 Тек чыла тидым чапле вичкыж коваште гыч ыштыме леведыш дене вӱдылыт да носилкаш пыштат.



11 Тӱтыраш ыштыме шӧртньӧ жертвенник ӱмбаке тек шемалге-канде тӱсан меж куэмым шарат да тудым чапле вичкыж коваште гыч ыштыме леведыш дене леведыт, нумалме вара-влакым чыкат.
12 Тек святой верыште служитлыме годым кучылтмо чыла ӱзгарым налыт да, шемалге-канде меж куэмыш вӱдылын, тудым чапле вичкыж коваште гыч ыштыме леведыш дене леведыт да носилкаш пыштат.



13 Тек жертвенникым ломыж деч эрыктат да шемалге-йошкар куэм дене леведыт,
14 тушко жертвенник пелен служитлыме годым кучылтмо чыла ате-ӱзгарым пыштат: тулшол ате ден кӱмыж-влакым, изи шаньык ден кольмо-влакым. Чыла тидым чапле вичкыж коваште гыч ыштыме леведыш дене леведыт да нумалме вара-влакым чыкат. [Вара тек шемалге-йошкар куэмым налыт да чан ден тудын негызлажым леведыт, ӱмбакше чапле вичкыж коваште гыч ыштыме леведышым пыштат да носилкаш шындат.]



15 Корныш тарваныме деч ончыч тек Аарон ден эргыж-влак святой верым да тудын чыла арвержым леведыт, вара веле Кааф тукым пӧръеҥ-влак тудым нумалашлан лишем кертыт. Колаш огыл манын, нуно святой арвер деке тӱкнышаш огытыл. Кааф эрге-влак Юмо дене вашлийме омашын нине ате-ӱзгаржым нумалшаш улыт.



16 Елеазар, иерей Ааронын эргыже, лампе ӱй ден тамлыпушан тӱтыртышлан, конден шогымо надыр киндылан, елейлан вуйын шогаш тӱҥалеш. Тек тудо скинийлан да тушто улшо чыла святой арверлан мутым куча».



17 Господь Моисей ден Ааронлан каласен:
18 «Левий тукымысо Кааф урлыклан пыташ ида пу.
19 Святой деч святой арвер деке лишеммышт годым ынышт коло, но илыше кодышт манын, тыге ыштыза: тек Аарон ден эргыж-влак, нунын деке миен, кажныжлан шуктышаш сомылым да мом нумалаш кӱлмым ончыктат.
20 Кааф эрге-влак, святой арверым ончалаш манын, ик татланат ынышт лишем. Уке гын, нуно илыше огыт код».



21 Господь Моисейлан каласен:
22 «Гирсон эрге-влакым урлык еда, еш еда,
23 кумло ияш гыч витле ияш марте, Юмо дене вашлийме омаш пелен пашам ышташ йӧрышӧ-влакым, шотлен лук.
24 Теве Гирсон тукымын ыштышаш сомылжо да мом нуно нумалшаш улыт:
25 святой омашын – Юмо дене вашлийме омашын – куэмжым, леведышыжым, тудын ӱмбалнысе чапле вичкыж коваште гыч ыштыме леведышым, омашыш пурымо верын пӱрдышыжым,
26 тыгак кудывечысе пӱрдыш-влакым, омаш да жертвенник йыр улшо кудывечыш пурымо верын пӱрдышыжым, нунын кандыраштым да чыла арверыштым. Нунын дене кылдалтше пашам Гирсон тукым еҥ-влак шуктен шогышаш улыт.
27 Аарон ден эргыж-влакын кӱштымышт почеш Гирсон эрге-влак сомылым шукташ, мо кӱлешым нумалаш да нумалме арверыштлан вуйын шогаш тӱҥалыт.
28 Теве Гирсон тукым урлык-влакын Юмо дене вашлийме омаш пелен ыштышаш сомылышт. Тек нуно иерей Ааронын Ифамар эргыже вуйлатыме почеш шке пашаштым шуктат.



29 Мерари эрге-влакым урлык еда, еш еда,
30 кумло ияш гыч витле ияш марте, Юмо дене вашлийме омаш пелен пашам ышташ йӧрышӧ-влакым, шотлен лук.
31 Юмо дене вашлийме омаш пелен нунын ыштышаш сомылышт тыгай, теве мом нуно нумалшаш улыт: омашын брус ден вараже-влакым, меҥге ден негызше-влакым,
32 тыгак кудывечын чыла велысе меҥге ден негызыштым, кошар пашкар ден кандыраштым да нунын пелен кучылтмо чыла арвер ден ӱзгарым. Кӧлан могай арверым нумалман – кажныжлан посна каласе.
33 Теве Мерари тукым урлык-влакын Юмо дене вашлийме омаш пелен шуктен шогышаш сомылышт. Тек нуно иерей Ааронын Ифамар эргыже вуйлатен шогымо почеш шке пашаштым шуктат».




34-35 Моисей, Аарон да израиль калыкын онышт-влак Кааф эрге-влакым урлык еда, еш еда, кумло ияш гыч витле ияш марте, Юмо дене вашлийме омаш пелен пашам ышташ йӧрышӧ-влакым, шотленыт.
36 Урлык еда чылаже 2 750 еҥым шотлен луктыныт.
37 Кааф урлыклаште шотлен лукмо нине пӧръеҥ-влак Юмо дене вашлийме омаш пелен пашам ыштышаш улыт улмаш. Господьын Моисейлан кӱштымыж почеш нуным Моисей ден Аарон шотлен лектыныт.



38 Гирсон эрге-влакым урлык еда, еш еда
39 кумло ияш гыч витле ияш марте, Юмо дене вашлийме омаш пелен пашам ышташ йӧрышӧ-влакым, шотленыт.
40 Урлык еда, еш еда чылаже 2 630 еҥым шотлен луктыныт.
41 Гирсон урлыклаште шотлен лукмо нине пӧръеҥ-влак Юмо дене вашлийме омаш пелен пашам ыштышаш улыт улмаш. Моисей ден Аарон нуным Господьын кӱштымыж почеш шотлен лектыныт.



42 Мерари эрге-влакым урлык еда, еш еда,
43 кумло ияш гыч витле ияш марте, Юмо дене вашлийме омаш пелен пашам ышташ йӧрышӧ-влакым, шотленыт.
44 Урлык еда, [еш еда] чылаже 3 200 еҥым шотлен луктыныт.
45 Тиде – Мерари урлыклаште шотлен лукмо пӧръеҥ-влак. Господьын Моисейлан кӱштымыж почеш нуным Моисей ден Аарон шотлен лектыныт.




46-47 Тыге Моисей, Аарон да израиль калык он-влак Левий тукым эрге-шамычым урлык еда, еш еда, кумло ияш гыч витле ияш марте, Юмо дене вашлийме омаш пелен пашам ышташ да тудым нумалаш йӧрышӧ-влакым, шотлен лектыныт.
48 Нунын чотышт чылаже 8 580 еҥ лийын.
49 Господьын Моисей гоч кӱштымыж семынак, кажныжлан шке сомылжым да мом нумалшашыжым палемденыт. Чылажат Господьын Моисейлан кӱштымыж семын ыштыме лийын.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 5

1 Ару огыл-влакым стан гыч кораҥдыме нерген. 5 Ыштыме эҥгеклан тӱлымӧ ак. 11 Ушкалымаш шотышто закон. Яжарланымаште титаклыме ватым тергымаш.

1 Господь Моисейлан каласен:
2 «Кӧ проказе черан, кӧ йоген лекмаш дене орлана, кӧ колышо дек тӱкнымӧ дене ару огыл лийын – Израиль калыклан нуным стан гычын поктен колташ кӱштӧ.
3 Тыгай пӧръеҥымат, ӱдырамашымат стан деч ӧрдыжкӧ поктен колтыза: тек нуно станым, кушто Мый тендан коклаште илем, огыт амырте».
4 Израиль эрге-влак тыгак ыштеныт – тыгай еҥ-шамычым стан деч ӧрдыжкӧ поктен колтеныт. Кузе Господь Моисейлан кӱштен, Израиль эрге-влак тугак ыштеныт.



5 Господь Моисейлан каласен:
6 «Израиль эрге-влаклан ойло: иктаж пӧръеҥ але ӱдырамаш, вес еҥлан осал пашам ыштен, Господь ончылно сулыкыш пура да титакан лиеш гын,
7 тек тудо ыштыме сулыкшо нерген почын каласа, а эҥгекшылан тӱрыснек пӧртылта. Тек тышке эше визымше ужашым ешара да эҥгекым чытыше еҥлан пуа.
8 Тиде еҥже колен да тудын тукымым аралыше родыжо уке гын, тиде ак Господьлан лиеш, тудым иерейлан пуыман. Эҥгекым ыштыше еҥ дене касарыме йӱлам шуктымо тага тыгак иерейлан лиеш.



9 Израиль эрге-влакын иерей дек кондымо нӧлтал пуымо*а чыла святой пӧлекышт иерейланак лиеш.
10 Нине кондымо пӧлек-влак иерейлан лийыт, иерейлан кӧ мом пуа – чылажат тудын лиеш».



11 Господь Моисейлан каласен:
12 «Израиль эрге-влаклан ойло: лийын кертеш – иктаж-кӧн ватыже шке марийжым ондала,
13 тудын дене вес пӧръеҥ мала да шке нӧшмыжым йоктара, а марийже тидын нерген ок пале. Ӱдырамаш шкенжым шолып амырта, тудын ӱмбак таныклыше нигӧ ок лий, нигӧ тудым ок кучо.
14 Тунам марийжым ушкалымаш шӱлыш авалтен кертеш, да тудо амыргыше ватыжым ушкалаш тӱҥалеш. Тыгеат лийын кертеш: вате марийжым ок ондале, но марийжым ушкалымаш шӱлыш авалта, да тудо шке ватыжым ушкалаш тӱҥалеш.
15 Тек тунам тиде марий шке ватыжым иерей деке намия, ватыж верч надырлан ефан ик луымшо ужашыже шож ложашым конда. Тиде – ушкалымаш верч кондымо, осал пашам шарныктыше надыр, сандене тудо ложашыш олив ӱй ден ладыным ынже пыште.



16 Тек иерей тиде ӱдырамашым Господь ончыко конден шогалта,
17 шун атыш святой вӱдым тема, скиний кӱвар гыч изишак мландым налеш да вӱдыш пышта.
18 Ӱдырамашым Господь ончыко шогалтымеке, тек иерей тудын ӱпшым шала колта, кидышкыже осал пашам шарныктыше – ушкалымаш верч кондымо – надырым кучыкта. А иерейын кидыштыже каргымашым кондышо кочо вӱд лиеш.
19 Вара иерей ӱдырамашлан тыге товатлыктен каласа: ”Тый денет нигӧ мален огыл да тый, мариетым ондален, шкендым амыртен отыл гын, каргымашым кондышо тиде кочо вӱд тек тылат эҥгекым ок ыште.
20 Но мариетым ондален шкендым амыртенат, мариет деч посна тый денет вес пӧръеҥ мален гын...” –
21 тунам иерей ӱдырамаш ӱмбак тыгай каргымаш мутлам каласышаш: ”Тек шке калыкет коклаште тыйын ӱмбакет Господь каргымашым колта, тек Господь тыйын авагудетым тӱлыжгышым да мӱшкыретым пуалшым ышта.
22 Тек каргымашым кондышо тиде вӱд тыйын кӧргышкет пура, да мӱшкырет пуалеш, авагудет тӱлыжга!” Ӱдырамаш ”аминь, тыгак лийже!” манын йӱкын каласышаш.



23 Тек иерей тиде каргыме шомакым вӱдылка книгаш воза, вара мом возымым кочо вӱдыш мушкын колта
24 да каргымашым кондышо кочо вӱдым ӱдырамашлан йӱкта. Тиде вӱд ӱдырамашын кӧргышкыжӧ пура да тудлан орлыкым конда.
25 Тек иерей ӱдырамаш кид гыч кинде надырым – ушкалымаш верч кондымо надырым – налеш да, Господь ончылно нӧлталын, жертвенник деке наҥгая.
26 Тек иерей кормыжшо дене кинде надыр гыч шарныктыше ужашым*б налеш да жертвенникеш йӱлалтен тӱргыкта, тидын деч вара ӱдырамашлан вӱдым йӱкта.
27 Ӱдырамаш чынжымак марийжым ондален да шкенжым амыртен гын, каргымашым кондышо кочо вӱд, йӱктымеке, кӧргышкыжӧ пурен, тудлан орлыкым конда – мӱшкыржӧ пуалеш, авагудыжо тӱлыжга. Шке калыкше коклаште тиде ӱдырамаш каргыме лиеш.
28 А ӱдырамаш ару, шкенжым амыртен огыл гын, тудын дене нимат ок лий, тудо йочам ыштен кертеш.



29 Ушкалымаш шотышто теве тыгай закон. Кунам вате марийжым ондала да шкенжым амырта,
30 але кунам марийым ушкалымаш шӱлыш авалта да тудо ватыжым ушкалаш тӱҥалеш, тек тунам тудо ватыжым Господь ончыко шогалта, а иерей ӱдырамаш дене чылажымат тиде закон почеш ышта.
31 Тыге марийже сулык дечын ару лиеш, а ватыже шке сулыкшылан мутым кучаш тӱҥалеш».





*а 5:9 Тиде надырым, кидым кӱш нӧлталын, конденыт.

*б 5:26 Шарныктыше ужаш – надырын тиде ужашыже пӱтынь надыр Господьын улмыжым шарныктарен.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 6

1 Назорей*а лийме шотышто закон. 22 Господьын суапландарымашыже.

1 Господь Моисейлан каласен:
2 «Израиль калыклан теве мом ойло: иктаж пӧръеҥ але ӱдырамаш, шкенжым Господьлан святитлен, назорей лияш сӧра гын,
3 тиде еҥ йошкар арака ден руштыктарыше моло йӱышым, нунын гыч ыштыме сыркам,*б виноград гыч ыштыме йӱышым йӱшаш огыл. Тыгак виноград ден изюмымат кочшаш огыл.
4 Назорей лийме жапыште тудо нимом виноград гыч ямдылымым, эсогыл кичке ден шӱмжымат кочшаш [да йӱшаш] огыл.



5 Назорей лияш сӧрымӧ жап мучко тиде еҥ ӱпшӧ ден пондашыжым тӱредшаш огыл. Шкенжым Господьлан пуымо жап мучаш марте тудо святой улеш, сандене тек тудо ӱпшым кушта.



6 Шкенжым Господьын назорейжылан сӧрымӧ чыла кечылаште тудо колышо кап деке лишемшаш огыл.
7 Юмылан шкенжым пуымо пале – тудын вуйыштыжо, сандене кеч ачаже але аваже, изаже але шольыжо, акаже але шӱжарже кола гынат, нунын деке тӱкнымӧ дене шкенжым тудо амыртышаш огыл.
8 Назорей лийме кечылаште тудо Господьлан святой улеш.



9 Иктаж-кӧ кенета назорей воктене колен колта, да тудыжо тидын дене назорей улмо ӱпшым амырта гын, эрналтме кечын – шымше кечын – тудлан ӱпшым нӱжыман.
10 Кандашымше кечын тудо тек Юмо дене вашлийме омашыш пурымо вер деке иерейлан кок кедым але кок самырык кӧгӧрченым конда.
11 Ик кайыкшым иерей сулык верч надырлан, а весыжым йӱлалтен пуымо надырлан конда. Тыге иерей назорейым колышо кап дене амыргымыж деч эрныкта, да тиде кечын тудын вуйжо угыч святитлыме лиеш.
12 Господьын назорейже лийме кече-влакым тудо угыч тӱҥалшаш да титак верч надырлан ик ияш пачам кондышаш. Ондак назорей лийме кечыже-влак тыгодым шотыш огыт налалт, вет тудын назорей улмыжо амырген улмаш.



13 Назорей лийме шотышто теве тыгай закон. Назорей лийме жап эртымеке, тек тиде еҥым Юмо дене вашлийме омашыш пурымо вер деке кондат.
14 Тушто тудо Господьлан надырым кондышаш: экшыкдыме идалыкаш тагапачам – йӱлалтен пуаш, экшыкдыме идалыкаш шорыкпачам – сулык верч надырлан, экшыкдыме тагам – татулык надырлан,
15 тыгак ик комдо эн сай ложаш гыч ыштыме шергиндым – олив ӱй дене лугымо шергиндым да олив ӱй дене шӱрымӧ шере лепошкам, йӱла дене келшышын нунын дене пырля кинде надыр да йошкар арака надыр лийшаш улыт.
16 Тек иерей чыла тидым Господь ончыко намия да тиде еҥын сулык верч надыр ден йӱлалтен пуымо надыржым конда.
17 Вара тек Господьлан шергиндан комдо дене пырля татулык надыр тагам конда, тыгак кинде надыр ден арака надырым конда.
18 Тек тиде еҥ Юмо дене вашлийме омашыш пурымо вер воктене назорей улмыж годымсо ӱпшым тӱредеш да татулык надыр йымалне йӱлышӧ тулыш пышта.



19 Кунам назорей шке ӱпшым тӱредеш, иерей тек таган шолтымо ончыл эрдыжым, комдо гыч ик шере лепошка ден ик шергиндым налеш да назорейын кидышкыже пышта.
20 Вара тек иерей чыла тидым, Господь ончылно рӱзалтен, кӱшкӧ нӧлтал конда. Тиде святой надыр, Господь ончылно рӱзалтен пуымо оҥ ден нӧлтал пуымо эрде семынак, иерейлан лиеш. Тидын деч вара назорей йошкар аракам йӱын кертеш.



21 Назорей лияш сӧрышӧ еҥ шотышто теве тыгай закон. Назорей улмыжлан тудо Господьлан тыгай надырым кондышаш. Тидын деч посна тудо пуэн кертме моло надырымат кондышаш. Шке сӧрымыжым тудо назорей закон дене келшышын шуктен шогышаш».



22 Господь Моисейлан каласен:
23 «Аарон ден эргыж-влаклан ойло: израиль эрге-влакым тыге ойлен суапландарыза:


24 ”Тек Господь тыйым суапландара да арален шога!


25 Тек Господь тыйым шке чурийжын волгыдыж дене волгалтара

2 да тыйым серлага!


26 Тек Господь шке чурийжым тый декет савыра

2 да тыланет тынысым пуа!”



27 Тек нуно тыге Мыйын лӱмем израиль эрге-влак ӱмбаке ӱжын кумалыт, да Мый, [Господь,] нуным суапландарем».





*а 6 Назорей – Шкенжым Господьлан пуаш сӧрышӧ еҥ. Мутерым ончо.

*б 6:3 Сырка – уксус.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 7

Скинийым святитлыме годым кажне тукымын онжо-влак пӧлекым кондат.

1 Скинийым шогалтымеке, Моисей тиде кечынак тудым, тушто улшо ате-ӱзгарым, тыгак жертвенникым да тудын пелен кучылтмо арверым шӱрен да святитлен.
2 Тунам Израильын [латкок] онышт толыныт. Нуно шке ешыштын вуйышт, шке тукымыштын вуйлатышышт лийыныт, нунак калык чотым шотлен лукмо сомылым вуйлатен шогеныт.
3 Нине он-влак Господьлан пӧлекыштым конденыт – леведышан куд орвам да латкок ӱшкыжым: кажне кок он деч – ик орва, да кажне он деч – ик ӱшкыж. Чыла тидым нуно скиний ончыко конден шогалтеныт.



4 Господь Моисейлан каласен:
5 «Юмо дене вашлийме омаш пелен пашам ышташ манын, чыла тиде пӧлекым нунын деч нал да левит-влаклан пу. Тек кажныже, шке пашаштыже мо кӱлеш, тудым налеш».
6 Моисей орва ден ӱшкыж-влакым налын да левит-влаклан пуэден:
7 кок орва ден ныл ӱшкыжым – Гирсон тукым пӧръеҥ-влаклан пашаштышт кучылташ,
8 ныл орва ден кандаш ӱшкыжым – Мерари тукым пӧръеҥ-влаклан пашаштышт кучылташ. Нуным чыланыштым иерей Ааронын Ифамар эргыже вуйлатен шоген.
9 А Кааф тукым пӧръеҥ-влаклан Моисей нимомат пуэн огыл, вет нунын пашашт святой арвер-влакым вачӱмбалнышт нумалаш лийын.



10 Жертвенникым шӱрен палемдыме кечын он-влак тудым святитлен почмо лӱмеш шке надырыштым конденыт да жертвенник ончылан вераҥденыт.
11 Господь Моисейлан каласен: «Тек жертвенникым святитлен почмо лӱмеш он-влак кечылан икте дене шке пӧлекыштым кондат».



12 Икымше кечын шке пӧлекшым Иуда тукым гыч Наассон, Аминадавын эргыже, конден.
13 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
14 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
15 йӱлалтен пуымо надырлан ик самырык ӱшкыжым, ик тагам, идалыкаш ик пачам,
16 сулык верч надырлан ик казатагам,
17 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Наассонын, Аминадав эргын, кондымо надырже.



18 Кокымшо кечын шке пӧлекшым Нафанаил, Цуарын эргыже, Иссахар тукымын онжо, конден.
19 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
20 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
21 йӱлалтен пуымо надырлан ик самырык ӱшкыжым, ик тагам, идалыкаш ик пачам,
22 сулык верч надырлан ик казатагам,
23 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Нафанаилын, Цуар эргын, кондымо надырже.



24 Кумшо кечын Елиав, Хелонын эргыже, Завулон тукымын онжо, шке пӧлекшым конден.
25 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
26 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
27 йӱлалтен пуымо надырлан ик самырык ӱшкыжым, ик тагам, идалыкаш ик пачам,
28 сулык верч надырлан ик казатагам,
29 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Елиавын, Хелон эргын, кондымо надырже.



30 Нылымше кечын Елицур, Шедеурын эргыже, Рувим тукымын онжо, шке пӧлекшым конден.
31 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
32 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
33 йӱлалтен пуымо надырлан ик самырык ӱшкыжым, ик тагам, идалыкаш ик пачам,
34 сулык верч надырлан ик казатагам,
35 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Елицурын, Шедеур эргын, кондымо надырже.



36 Визымше кечын Шелумиил, Цуришаддайын эргыже, Симеон тукымын онжо, шке пӧлекшым конден.
37 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
38 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
39 йӱлалтен пуымо надырлан ик самырык ӱшкыжым, ик тагам, идалыкаш ик пачам,
40 сулык верч надырлан ик казатагам,
41 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Шелумиилын, Цуришаддай эргын, кондымо надырже.



42 Кудымшо кечын Елиасаф, Регуилын эргыже, Гад тукымын онжо, шке пӧлекшым конден.
43 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
44 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
45 йӱлалтен пуымо надырлан ик самырык ӱшкыжым, ик тагам, идалыкаш ик пачам,
46 сулык верч надырлан ик казатагам,
47 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Елиасафын, Регуил эргын, кондымо надырже.



48 Шымше кечын Елишама, Аммиудын эргыже, Ефрем тукымын онжо, шке пӧлекшым конден.
49 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
50 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
51 йӱлалтен пуымо надырлан ик самырык ӱшкыжым, ик тагам, идалыкаш ик пачам,
52 сулык верч надырлан ик казатагам,
53 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Елишаман, Аммиуд эргын, кондымо надырже.



54 Кандашымше кечын Гамалиил, Педацурын эргыже, Манассий тукымын онжо, конден.
55 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
56 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
57 йӱлалтен пуымо надырлан ик самырык ӱшкыжым, ик тагам, идалыкаш ик пачам,
58 сулык верч надырлан ик казатагам,
59 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Гамалиилын, Педацур эргын, кондымо надырже.



60 Индешымше кечын Авидан, Гидеонийын эргыже, Вениамин тукымын онжо, шке пӧлекшым конден.
61 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
62 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
63 йӱлалтен пуымо надырлан ик самырык ӱшкыжым, ик тагам, идалыкаш ик пачам,
64 сулык верч надырлан ик казатагам,
65 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Авиданын, Гидеоний эргын, кондымо надырже.



66 Луымшо кечын Ахиезер, Аммишаддайын эргыже, Дан тукымын онжо, шке пӧлекшым конден.
67 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
68 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
69 йӱлалтен пуымо надырлан ик самырык ӱшкыжым, ик тагам, идалыкаш ик пачам,
70 сулык верч надырлан ик казатагам,
71 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Ахиезерын, Аммишаддай эргын, кондымо надырже.



72 Латикымше кечын Пагиил, Охранын эргыже, Асир тукымын онжо, шке пӧлекшым конден.
73 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
74 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
75 йӱлалтен пуымо надырлан ик самырык ӱшкыжым, ик тагам, идалыкаш ик пачам,
76 сулык верч надырлан ик казатагам,
77 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Пагиилын, Охран эргын, кондымо надырже.



78 Латкокымшо кечын Ахира, Енанын эргыже, Неффалим тукымын онжо, шке пӧлекшым конден.
79 Тудо шӱдӧ кумло сикль нелытан ший кӱмыжым да шымле сикль нелытан ший коркам конден. Нуно святой сикль дене висыме лийыныт, тушкыжо кинде надыр шотеш олив ӱй дене йӧрымӧ эн сай ложашым теменыт.
80 Тыгак тудо лу сикль нелытан шӧртньӧ атым, тамле пушан тӱтыртыш дене темымым,
81 йӱлалтен пуымо надырлан ик самырык ӱшкыжым, ик тагам, идалыкаш ик пачам,
82 сулык верч надырлан ик казатагам,
83 татулык надырлан кок ӱшкыжым, вич тагам, вич казатагам да идалыкаш вич пачам конден. Теве Ахиран, Енан эргын, кондымо надырже.



84 Теве израиль калык он-влакын жертвенникым шӱрен палемдыме кечын тудым святитлен почмо лӱмеш кондымо пӧлекышт: латкок ший кӱмыж, латкок ший корка да латкок шӧртньӧ тӱтыртыш ате.
85 Кажне ший кӱмыж шӱдӧ кумло сикль, кажне ший корка шымле сикль нелытан лийыныт. Нунын нелытышт святой сикль дене висыме почеш чылаже кок тӱжем нылшӱдӧ сикль лийын.
86 Тӱтыртыш дене темыме шӧртньӧ ате чылаже латкокыт лийын. Святой сикль дене висыме почеш кажныже лу сикль нелытан, а чыла пырляже шӱдӧ коло сикль нелытан лийыныт.
87 Йӱлалтен пуашлан чумыр надыр вольык тынаре лийын: латкок ӱшкыж, латкок тага, латкок идалыкаш пача, нунын пелен – могай кӱлшӧ кинде надыр. Сулык верч надырлан латкок казатагам конденыт.
88 Татулык надырлан чылаже коло ныл ӱшкыжым, кудло тагам, [икияш] кудло казатагам да [экшыкдыме] икияш кудло пачам конденыт. Теве тыгай пӧлек-влакым жертвенникым шӱрен палемдыме деч вара тудым святитлен почмо лӱмеш конденыт.



89 Кунам Моисей Юмо дене вашлийме омашыш Господь дене кутыраш пурен, тудо ойпидыш шондык комдыш ӱмбалне улшо кок херувим кокла гыч тудлан ойлышо йӱкым колын. Тыге Господь Моисейлан ойлен.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 8

1 Святой лампаде-влакын волгыдышт. 5 Левит-влак дене эрныктыме йӱлам эртарат да нуным скиний пелен сомылым шукташ шогалтат.

1 Господь Моисейлан каласен:
2 «Ааронлан ойло: шым лампадым туге вераҥде – тек нуно светильник ончылно улшо кумдыкым волгалтарат».
3 Аарон тыгак ыштен: Господьын Моисейлан кӱштымыж семынак, лампаде-влакым светильникыш туге вераҥден – нунышт ончыл кумдыкым волгалтареныт.
4 Светильник гын вургыж гыч тӱҥалын пеледышыж марте шӧртньӧ дене таптен ыштыме лийын. Тудым Господьын Моисейлан ончыктымо гайымак ыштеныт.



5 Господь Моисейлан каласен:
6 «Израиль эрге-влак кокла гыч левит-шамычым ойыро да нунын дене эрныктыме йӱлам эртаре.
7 Нуным эрныкташ манын, теве мом ыште: ӱмбакышт эрныктыше вӱдым шыжыкте, да тек нуно уло капысе чыла ӱпым нӱжен налыт да вургемыштым мушкыт – тунам ару лийыт.
8 Тек левит-влак самырык ӱшкыжым да тудын пелен кӱлшӧ кинде надырым – олив ӱй дене йӧрымӧ эн сай ложашым – налыт. Вес ӱшкыжшым сулык верч надырлан нал.



9 Левит-влакым Юмо дене вашлийме омаш деке кондо да пӱтынь израиль калыкым пого.
10 Левит-влакым Господь ончыко шогалте, тек израиль эрге-шамыч нунын ӱмбаке кидыштым пыштат.
11 Левит-влак Господьлан служитлышт манын, тек Аарон нуным Господьлан израиль эрге-влак деч пӧлек семын пуа.
12 Тек левит-влак кидыштым ӱшкыж-шамычын вуйышкышт пыштат. Левит-влак дене касарыме йӱлам шукташ манын, ик ӱшкыжшым Господьлан сулык верч надырлан, а весыжым йӱлалтен пуымо надырлан кондо.
13 Левит-влакым Аарон ден тудын эргыж-влак ончыко шогалте да нуным Господьлан пӧлекле.
14 Левит-влак Мыйын лийышт манын, нуным моло израиль эрге деч ойыро.



15 Левит-влакым эрныктымет да Господьлан пӧлеклымет деч вара нуно Юмо дене вашлийме омаш пелен пашам ыштен кертыт. Израиль эрге-влак кокла гыч нуно Мыланем пуымо улыт.
16 Нуным Мый Шкаланем израиль эрге-влакын чыла кугэргышт, авагудын икымше саскашт, олмеш налам.
17 Израиль калык коклаште икымше шочшо-влак Мыйын улыт – айдемат, вольыкат. Кунам Мый Египетын чыла кугэргыштым пуштынам, Мый тендан икымше шочшыда-влакым Шкаланем ойырен святитленам.
18 А кызыт израиль эрге-влакын чыла кугэргышт олмеш Мый левит-шамычым налам.
19 Левит-влакым моло израиль эрге деч ойырен, Мый нуным Аарон ден тудын эргыж-влаклан пуэм. Левит-влак моло израиль эрге олмеш Юмо дене вашлийме омаш пелен пашам ыштышаш да израиль калык дене эрныктыме йӱлам шуктышаш улыт. Тунам Израиль эрге-влак, святой вер деке лишеммеке, пытарыме огыт лий».



20 Моисей, Аарон да уло израиль калык левит-влак дене чылажымат Господьын Моисейлан кӱштымыж семынак ыштеныт.
21 Левит-влак шкеныштым эрныктеныт, вургемыштым мушкыныт. Вара Аарон нуным Господьлан пӧлек семын пуэн да, арум ышташ манын, нунын дене касарыме йӱлам шуктен.
22 Тидын деч вара левит-влак Юмо дене вашлийме омаш пелен шке сомылыштым шукташ пуреныт. Аарон ден эргыже-влак нунын пашаштым вуйлатен шогеныт. Нуно левит-влак шотышто чылажымат Господьын Моисейлан кӱштымыж семынак ыштеныт.



23 Господь Моисейлан каласен:
24 «Теве левит-влак шотышто закон: Юмо дене вашлийме омаш пелен нуно коло вич ийым темымеке пашам ышташ тӱҥалшаш улыт.
25 Витле ияш лиймеке, сомылыштым кодышаш улыт да тетла пашам ыштышаш огытыл.
26 Нуно Юмо дене вашлийме омаш пелен шке иза-шольыштлан сомылым шукташ полшен кертыт, но тӱҥ пашам ыштышаш огытыл. Левит-влакын шуктен шогымо сомылышт шотышто тый теве тыгай кӱштымашым пуышаш улат».






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 9

1 Кугече пайрем шотышто ешартыш пунчал-влак. 15 Святой скиний ӱмбалне пыл ден тул.

1 Египет мланде гыч кайымеке, кокымшо ийын икымше тылзыжын Синай ир мландыште Господь Моисейлан каласен:
2 «Тек израиль эрге-влак палемдыме жапыште Кугечым пайремлат.
3 Икымше тылзын латнылымше кечынже кастене, шке жапыштыже, Кугечым чыла пунчал ден йӱла почеш эртарыза».
4 Моисей израиль эрге-влаклан Кугечым пайремлаш кӱштен.
5 Икымше тылзын латнылымше кечынже кастене Синай ир мландыште нуно Кугечым эртареныт. Кузе Господь Моисейлан кӱштен, израильтян-влак чылажымат тыгак ыштеныт.



6 Нунын коклаште южо еҥже колышо кап деке тӱкнымылан кӧра ару огыл лийыныт, садлан нуно тиде кечын Кугечым эртарен кертын огытыл. Тунам нуно Моисей ден Аарон деке миеныт
7 да каласеныт: «Колышо кап деке тӱкнымӧ дене ме ару огыл улына. Палемдыме жапыште моло израиль калык дене пырля ме Господьлан надырым конден огына керт мо?»
8 «Шогыза, мый Господь деч пален налам – мом Тудо тендан шотышто ышташ кӱшта», – вашештен нунылан Моисей.



9 Господь Моисейлан каласен:
10 «Израиль эрге-влаклан ойло – иктаж-кӧ тендан кокла гыч але йоча-уныкада кокла гыч, колышо кап деке тӱкнен, ару огыл лийын, але тиде жапыште тора корнышто лийын гын, тудат Господьын Кугечыжым пайремлышаш.
11 Тек тыгай еҥ кокымшо тылзын латнылымше кечынже кастене Кугечым пайремла, тек кугече пачам тудо шергинде да кочо шудо-влак дене кочкеш.
12 Тек пача деч эр марте нимомат огыт кодо да лужым огыт пудырто, Кугечым эртарыме чыла пунчалым шуктат.
13 А кӧ ару улеш да [тора] корнышто огыл, но Кугечым ок пайремле – тыгай еҥ шке калыкше кокла гыч кораҥдыме лийшаш. Вет тудо Господьлан надырым шке жапыштыже конден огыл: шке сулыкшылан тудо мутым кучышаш.
14 Тендан коклаште илыше йотъеҥынат Господьын Кугечыжым пайремлаш кумылжо лектеш гын, тудо Кугечым эртарыме чыла пунчал ден йӱлам шуктышаш. А нуно чылалан икгай улыт – тендан калык гыч лекше еҥланат, йотъеҥланат».



15 Скинийым – ойпидыш скинийым – шогалтымеке, тудым пыл леведын, а кас гыч эр марте скиний ӱмбалне тул семын койын.
16 Тыге эре лийын: [кечывалым] скинийым пыл, а йӱдым тул гай койшо леведын.
17 Кунам пыл скиний деч кӱшкӧ нӧлталтын, Израиль калык корныш тарванен, а тудын шогалме верешыже нуно шке станыштым шогалтеныт.
18 Господьын кӱштымыж почеш нуно корныш тарваненыт, Господьын кӱштымыж почеш чарнен шогалыныт. Кунам пыл скиний ӱмбалне шоген, калыкат шке верыштыжак лийын.
19 Пыл скиний ӱмбалне кужу жап шоген гын, израиль эрге-влакат, Господьын кӱштымыжым колыштын, вер гычышт тарванен огытыл.
20 Южгунам пыл скиний ӱмбалне икмыняр кече веле шоген. Израиль эрге-влак Господьын кӱштымыж почеш шогалыныт да Господьын кӱштымыж почеш корныш тарваненыт.
21 Южгунам пыл ик йӱдлан веле шогалын, а кунам тудо эрдене нӧлталтын – калыкат корныш тарванен. Пыл кеч кечывалым але йӱдым нӧлталтын гынат, нуно тунамак корныш тарваненыт.
22 Скиний ӱмбалне пыл кок кечылан але тылзылан, але икмыняр кечылан кодын гын, тунам израиль калыкат верыштыжак шоген, корныш тарванен огыл. Кунам пыл нӧлталтын, калыкат тарванен.
23 Господьын кӱштымыж почеш нуно шогалыныт, Господьын кӱштымыж почеш корныш тарваненыт. Тыге нуно Господьын Моисей гоч кӱштымыжым шуктеныт.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 10

1 Кок ший пуч. 11 Израиль калык Синай курыкым коден кая.

1 Господь Моисейлан каласен:
2 «Калыкым ӱжын погаш да станым рончаш кӱлмӧ нерген увертараш ший гыч таптыме кок тӧтыретпучым ыште.
3 Кок пучшо денат пуалтат гын, уло калык тый декет Юмо дене вашлийме омашыш пурымо вер деке погынышаш,
4 а ик пуч дене пуалтат – тый декет Израиль калыкын онжо-влак, тудын тукымвуйжо-влак, погынышаш улыт.
5 Кунам пуч-влак тургыж йӱкым луктын пуалтат, тек эрвелне улшо стан-влак тарванат,
6 кокымшо гана тургыж йӱкын пуалтат – кечывалвелне улшо стан-влак, [кумшо гана – теҥыз велне улшо стан-влак, нылымше гана – йӱдвелне улшо стан-влак тарванат.] Тургыж йӱкын пуалтымаш тарванен каяш кӱлмым ончыкташ тӱҥалеш.
7 А калыкым погынымашке чумыраш кӱлмӧ годым тӧтыретпуч дене тургыж йӱкын огыл, а тыглайын пуалтыман.



8 Тӧтыретпуч дене Ааронын иерей эргыже-влак пуалтышаш улыт. Тиде тыланда курым-курымешлан, тукым гыч тукымыш шуктен шогышашлык закон.
9 Кунам шке мландыштыда ӱмбакыда кержалтше тушман ваштареш каеда – тӧтыретпучдам тургыж йӱкын пуалтыза, тунам Господь Юмыда тендан нерген шарналта да тушманда деч утара.
10 Тыгак куан кечыда годым, пайрем ден у тылзе годым, йӱлалтен пуымо надыр ден татулык надырдам конден, тӧтыретпучым пуалтыза. Тиде Юмыда ончылно тендан нерген шарныктыш лиеш. Мый Господь, тендан Юмыда, улам».



11 Египет гыч кайымеке, кокымшо ийын кокымшо тылзын колымшо кечынже Юмо дене вашлийме омаш ӱмбач пыл нӧлталтын.
12 Израиль калык Синай ир мланде гыч корныш тарванен. Пылын Фаран ир мландеш шогалмешкыже, нуно ик вер гыч вес верыш куснен каеныт.
13 Тыге нуно Господьын Моисей гоч кӱштымыж почеш икымше гана корныш тарваненыт.
14 Эн ончыч Иуда стан тӱшкан-тӱшкан, шке тистыжым нӧлталын, корныш тарванен. Иуда тукымын вуйлатышыже Наассон, Аминадав эрге, лийын.
15 Иссахар тукымын вуйлатышыже Нафанаил, Цуар эрге, лийын.
16 Завулон тукымын вуйлатышыже Елиав, Хелон эрге, лийын.



17 Скинийым рончымеке, тудым нумал кайыше Гирсон ден Мерари тукым пӧръеҥ-влак тарванен каеныт.



18 Вара Рувим стан тӱшкан-тӱшкан, шке тистыжым нӧлталын, корныш тарванен. Рувим тукымын вуйлатышыже Елицур, Шедеур эрге, лийын.
19 Симеон тукымын вуйлатышыже Шелумиил, Цуришаддай эрге, лийын.
20 Гад тукымын вуйлатышыже Елиасаф, Дегуил эрге, лийын.
21 Вара, святой арвер-влакым нумалын, Кааф тукым еҥ-влак каеныт. Нунын миен шумыштлан скинийым шогалтеныт улмаш.



22 Нунын почеш, шке тистыжым нӧлталын, Ефрем стан тӱшкан-тӱшкан корныш тарванен каен. Ефрем тукымын вуйлатышыже Елишама, Аммиуд эрге, лийын.
23 Манассий тукымын вуйлатышыже Гамалиил, Педацур эрге, лийын.
24 Вениамин тукымын вуйлатышыже Авидан, Гидеоний эрге, лийын.
25 Чыла стан кокла гыч пытартышлан, шке тистыжым нӧлталын, Дан стан тӱшкан-тӱшкан корныш тарванен. Дан тукымын вуйлатышыже Ахиезер, Аммишаддай эрге, лийын.
26 Асир тукымын вуйлатышыже Пагиил, Охран эрге, лийын.
27 Неффалим тукымын вуйлатышыже Ахира, Енан эрге, лийын.
28 Теве тыгай радам дене израиль эрге-влак тӱшкан-тӱшкан тарванен каеныт.



29 Моисей шке оньыкугызажын, мадиан Рагуилын, Ховав эргыжлан каласен: «Ме Господьын мыланна пуаш сӧрымӧ верышке каена. Айда мемнан дене пырля, ме тылат порым ыштена. Господь израиль калыклан шуко сайым сӧрен».
30 Но Ховав тыге вашештен: «Тендан дене ом кай, мый шке элышкем, шочмо верышкем пӧртылам».
31 Тунам Моисей каласен: «Мемнам ит кодо. Ир мландыште шогалаш лийме верлам тый сайын палет. Тый мемнан шинчана лият.
32 Мемнан дене пырля кает гын, Господьын мыланна пуымо суапшым ме тый денет пайлена».



33 Тыге нуно Господьын курыкшо деч тарванен каеныт да корнышто кум кече лийыныт. Нунылан шогалме верым ончыкташ манын, кум кечынат нунын ончыч Господьын ойпидыш шондыкшо каен.
34 Кунам нуно канаш шогалме верыштым коден каеныт, нунын ӱмбалне эре Господьын пылже лийын.
35 Кунам святой шондыкым нӧлталыныт да корныш тарваненыт, Моисей тыге ойлен: «Кынел, Господь! Тек Тыйын тушманет-влак шаланен пытат, Тыйым ужмышудымо-влак Тыйын чуриет деч куржыт!»
36 А кунам шондык чарнен шогалын, Моисей ойлен: «Господь, тӱжем-тӱжемле израиль калыкет деке пӧртыл!»






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 11

1 Египетысе кочкышым шарналтен, израиль калыкын ӧпкелен ойлымыжо. 16 Господь нунылан пулдырчо шылым алкынымешкышт пукша да ӧпкелыше-влакым пытара.

1 Калык Господь ончылно ӧпкелен ойлаш тӱҥалын. Тидым колмеке, Господь чот шыдешкен. Нунын дене Господьын тулжо ылыжын, да станын тӱржӧ йӱлаш тӱҥалын.
2 Калык Моисей деч полышым йодын кычкырен. Моисей Господьым йодын кумалын, да тул йӧрен.
3 Тиде верым Тавера*а манын лӱмденыт, вет тушто Господьын колтымо тулжо ылыжын.



4 Вара Израиль калык деке ушнышо йот эл еҥ-влак кочкыш шотышто васартылаш тӱҥалыныт. Нунын дене пырля израиль эрге-влакат тыге шортын ойленыт: «Кызыт шылым кочшаш ыле!
5 Египетыште колым яра кочмым ме монден огынал! Тушто тыгак кияр, дыне, тыглай да порей шоган, чеснок лийыныт!
6 А кызыт мемнан ӱнарна кодын огыл: тыште нимат уке, шинча ончылно лач ик манна».



7 Манныже кориандр нӧшмыла койын, тӱсшӧ дене тудо тамлыпушан кукшо кишым шарныктен.
8 Калык тудым поген коштын, вара кидвакш дене йоҥыштен але шуареш шурен, тудым кӧршӧкеш шолтен да лепошкам кӱэштын – манна тамже дене ӱян лепошка гай лийын.
9 Йӱдым станыш лупс вочмо дене пырля маннат мланде ӱмбаке возын.



10 Калыкын шортмыжым Моисей колын, вет кажне еш шке омашыж воктене шортын шинчен. Тидлан Господь пеш чот шыдешкен, Моисей шинча ончылнат тиде осал паша лийын.
11 Тудо Господьлан каласен: «Молан Тый шке тарзетым орландарет? Молан мый Тыйын поро кумылетым сулен омыл? Молан тиде калык шотышто азапланымашым мыйын ӱмбакем пыштенат?
12 Мый мо тиде калыкым мӱшкырыштем нумалынам, мый мо тудым шочыктенам? Молан Тый мылам ача-кочаштлан товатлен сӧрымӧ мландышкет нуным йочам ончышо ӱдырамашын азам нумалмыж семын наҥгаяш кӱштенат?
13 Кушеч мый тиде калыклан шылым муам? Вет нуно шортын-шортын мый дечем шылым йодыт.
14 Мый тиде калыкым шкетын вӱден каен ом керт, мыланем тиде неле нумалтыш.
15 Мый денем умбакыжат тыгак ышташ шонет гын, мый декем поро лий – пушт мыйым. Тунам мылам тиде орлыкым чыташ ок логал ыле!»



16 Господь Моисейлан каласен: «Мый декем Израильын кугуракышт-влак кокла гыч шымле еҥым, кӧм тый шке калыкетын кугуракышт да вуйлатышышт семын палет, пого. Нуным Юмо дене вашлийме омаш дек кондо да пеленет шогалте.
17 Мый волем да тушто тый денет кутыраш тӱҥалам. Тыйын ӱмбалнет улшо Шӱлышым Мый нуныланат пуэм. Тунам тый шкетын от лий, нуно тый денет пырля калыкым вӱден каяш тӱҥалыт.



18 Калыклан тыге каласе: ”Эрласе кечылан эрналтса – те шылым кочкаш тӱҥалыда. ’Шылым кочшаш ыле! Египетыште мыланна сай ыле!’ шортын ойлымыдам Господь колын. Теве Господь тыланда шылым пуа, те [шылым] кочкаш тӱҥалыда!
19 Те тиде шылым ик кече, кок кече, вич кече, лу кече, эсогыл коло кече огыл,
20 а неррож гыч лекташ тӱҥалмешке, йыгыжгымешке ик тылзе кочкаш тӱҥалыда! Вет тендан коклаште илыше Господьым те шотлен огыдал, ’Молан мыланна Египет гыч каяш кӱлын’ манын, Тудын ончылныжо шортын ойленда!”»



21 Моисей каласен: «Мый денем тыште кудшӱдӧ тӱжем йолешке, а Тый нунылан тылзе мучкылан ситыше шылым пуэм манын ойлет.
22 Ме шкенан чыла тыгыде ден шолдыра вольыкнам шӱшкылына гынат, тиде нунылан сита мо? Теҥызыште улшо чыла колым кучена гынат, тиде нунылан сита мо?»
23 Господь Моисейлан вашештен: «Господьын кидше кӱчык шонет мо? Мыйын мутем шукталтеш але уке – тый вашке ужат».



24 Моисей калык деке лектын да нунылан Господьын мом ойлымыжым каласен. Вара калыкын кугуракше-влак кокла гыч шымле еҥым поген да нунылан Юмо дене вашлийме омаш йыр шогалаш кӱштен.
25 Тушко пыл лоҥгаште Господь волен да Моисей дене кутырен. Вара Моисей ӱмбалне улшо Шӱлышым налын да шымле кугуракланат пуэн. Кунам Шӱлыш ӱмбакышт волен, нуно пророклен ойлаш тӱҥалыныт, вара чарненыт.



26 Кугурак-влак кокла гыч кок еҥ станыштак кодын, нунын лӱмышт Елдад ден Модад лийын. Шӱлыш нунын ӱмбакат волен, да нунат станыште пророклен ойлаш тӱҥалыныт. Нуно кугурак-влак чотыш пуртымо лийыныт, но скиний дек миен огытыл улмаш.
27 Моисей деке ик рвезе куржын толын да каласен: «Елдад ден Модад станыште пророклен ойлат!»
28 Тунам Иисус, Нав эрге, Моисейлан полышкален шогышо, тудын ойырен налме-влак кокла гыч иктыже, тыге каласен: «Моисей озам, чаре нуным!»
29 Но Моисей тыге вашештен: «Мыланем верч тый нунылан кӧранет мо? Господь шке калыкшын кажне еҥже ӱмбак шке Шӱлышыжым колта да чыланат пророк лийыт гын, пеш сай лиеш ыле!»
30 Вара Моисей да Израильын кугуракше-влак станыш пӧртылыныт.



31 Господьын колтымо мардеж нӧлталалтын, теҥыз вечын пулдырчо-влакым конден да стан воктеке кышкен. Нуно стан йырым-йыр ик кече кайыме кутышышто кок кынергут кӱкшытым леведыныт.
32 Калык тарванен да пулдырчым погаш пижын – тудым кече мучко, йӱдвошт, эрлашыжым кече мучко поген. Лу хомер деч шагал погышо лийын огыл. Пулдырчо-влакым стан йыр шарен оптеныт.
33 Шылым нуно эше кочкынат шуктен огытыл, эше умшаштышт лийын – Господьын шыдыже ылыжын: калык ӱмбаке Тудо кугу пытарымашым колтен.
34 Тиде верым Киброт-Гаттаава*б манын лӱмденыт, вет тушан васартылше калыкым тоеныт.



35 Киброт-Гаттаава гыч калык Асирофыш каен да тушан шогалын.





*а 11:3 Тавера – ’йӱлымаш’ манме лиеш.

*б 11:34 Киброт-Гаттаава – ’васартылмаш шӱгар’.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 12

Мариам ден Ааронын Моисейлан кӧранымышт.

1 Моисей шкаланже эфиоп ӱдырым марлан налын улмаш, садлан Мариам ден Аарон тудым шылталаш тӱҥалыныт.
2 «Ик Моисей дене веле мо Господь кутырен? Тудо мемнан денат кутырен огыл мо?» – ойленыт нуно. Господь тидым колын.
3 А Моисей гын пеш чот тыматле-ӱҥышӧ лийын, тудын гай еҥ мландымбалне лийынат огыл.



4 Господь вучыдымын Моисей, Аарон да Мариамлан каласен: «Кумытынат Юмо дене вашлийме омаш деке толза». Нуно кумытынат тушко миеныт.
5 Господь пыл меҥге лоҥгаште волен да скинийыш пурымо вереш шогалын. Тудо Аарон ден Мариамым ӱжын, нунышт Тудын деке лишемыныт.
6 Господь каласен: «Колыштса Мыйын шомакем. Тендан коклаште Господьын пророкшо уло гын, Мый тудлан Шкемым кончымаш гоч почам да тудын дене омо гоч кутырем.
7 Но Моисей тарзем дене гын – тыге огыл. Мыйын пӧртыштем тудо чыла шотыштат ӱшанле.
8 Тудлан Мый туштен огыл, а шинчаваш тура ойлем. Тудо Господьын сынжым ужеш. Кузе те Мыйын Моисей тарземым шылталаш лӱдын огыдал?»



9 Нунын ӱмбаке Господьын шыдыже ылыжын, да Тудо нунын деч каен.
10 Пыл скиний деч нӧлталтын, а Мариам гын проказе дене лум гай ошемын. Аарон Мариам ӱмбаке ончалын да тудын проказе дене леведалтмыжым ужын.



11 Тунам Аарон Моисейлан каласен: «Мыйын озам, мемнам мут кучаш ит шогалте – ме окмак семын сулыкыш пуренна!
12 Мариамым ава мӱшкыр гыч колышо лекше, пел капшат шӱйын шуктышо аза гайым ит кодо».



13 Моисей Господьым сӧрвален кумалын: «Юмем, паремде тудым».
14 Господь Моисейлан вашештен: «Ачаже шӱргышкыжӧ шӱвалеш ыле гын, тудо шым кече намыслалт ок кошт ыле мо? Тек тудо шым кечылан стан деч ӧрдыжкӧ кораҥдыме лиеш, вара мӧҥгеш пӧртыл кертеш».
15 Мариам стан деч ӧрдыжкӧ шым кечылан кораҥдыме лийын. Тудын пӧртылмешкыже, калык корныш тарванен огыл.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 13

Ханаан мландым ончаш колтымо латкок еҥ. Нунын миен коштмышт да каласкалымышт.

1 Тидын деч вара калык Асироф гыч каен да Фаран ир мландеш шогалын.
2 Господь Моисейлан каласен:
3 «Мый израиль калыклан Ханаан мландым пуэм. Тудым ончен лекташ кажне тукым гыч ик еҥым, нунын оныштым, колто».
4 Моисей нуным Господьын кӱштымыж почеш Фаран ир мланде гыч колтен. Нуно чыланат израиль эрге-влакын вуйлатышышт лийыныт.
5 Теве нунын лӱмышт: Рувим тукым гыч – Шаммуй, Заккурын эргыже,
6 Симеон тукым гыч – Сафат, Хорийын эргыже,
7 Иуда тукым гыч – Халев, Иефоннийын эргыже,
8 Иссахар тукым гыч – Игал, Иосифын эргыже,
9 Ефрем тукым гыч – Осий, Навын эргыже,
10 Вениамин тукым гыч – Фалтий, Рафун эргыже,
11 Завулон тукым гыч – Гаддиил, Содийын эргыже,
12 Иосифын Манассий эргыжын тукымжо гыч – Гаддий, Сусийын эргыже,
13 Дан тукым гыч – Аммиэл, Гемаллийын эргыже,
14 Асир тукым гыч – Сефур, Михаилын эргыже,
15 Неффалим тукым гыч – Нахбий, Вофсийын эргыже,
16 Гад тукым гыч – Геуил, Махийын эргыже.
17 Теве Моисейын мландым ончаш колтымо еҥ-влакын лӱмышт. А Осийым, Навын эргыжым, Моисей Иисус манын лӱмден.



18 [Фаран ир мланде гыч] Ханаан мландым ончаш колтымыж годым Моисей нунылан каласен: «Кечывалвел мланде гоч эртен, курыклашке кӱзыза,
19 тусо мландым шымлен лекса. Тиде мланде да тушто илыше калык могай – виян але виян огыл, шуко еҥан але шагал еҥан?
20 Нунын илыме мландышт сай але сай огыл? Илыме олашт могайрак – илемышт пырдыж дене авырыме улыт але уке?
21 Тусо мланде ӱян але уке, тушто пушеҥге-влак улыт мо? Лӱддымӧ лийза, тиде мландын саскажым кондыза». Тидыже виноград кӱаш тӱҥалме жап годым лийын.



22 Нуно каеныт да Син ир мланде гыч Емаф лишне улшо Рехов марте мландым шымлен лектыныт.
23 Кечывалвел мландым эртен, нуно Хевроныш миен шуыныт. Тушто Енакын эргыж-влак – Ахиман, Шешай да Фалмай – иленыт. Тиде ола Египетысе Цоан ола деч шым ий ончыч чоҥымо лийын.
24 Вара Есхол лапверыш толын шуыныт, [тудым ончен лектыныт,] тушто ик орлаҥган виноград укшым пӱчкын налыныт. Орлаҥге тугай кугу лийын – тудым варашке сакен, кок еҥлан нумал каяш логалын. Пеленышт нуно эше гранат ден смоква саскам налыныт.
25 Тиде верым Есхол*а лапвер манын лӱмденыт, вет тыште израиль эрге-влак виноград орлаҥгым пӱчкын налыныт.



26 Нылле кече мландым ончен коштмеке, нуно мӧҥгеш пӧртылыныт.
27 Колтымо еҥ-влак Моисей, Аарон да уло израиль калык дек Фаран ир мландысе Кадесыш толыныт. Нуно ужын коштмышт нерген каласкаленыт да тусо мландын саскажым ончыктеныт.
28 «Ме тыйын колтымо мландышкет миен коштна, – маныныт нуно Моисейлан. – Тушто чынжымак шӧр ден мӱй йогат, тушто теве тыгай саска шочеш.
29 Но тушто илыше калык виян. Ола-влак пеш кугу да чоткыдемдыме улыт. Тушто ме Енак тукым эрге-влакымат*б ужынна.
30 Амалик-влак Кечывалвел мландыште, а хеттей, [евей,] иевусей да аморрей-влак курыклаште илат. Хананей-влак теҥыз воктене да Иордан эҥер серыште илат».



31 Но Халев, Моисей йыр шогышо калыкым лыпландарен, тыге каласен: «Каена да тудо мландым налына, тидлан мемнан вийна сита!»
32 Тунам тудын дене пырля миен коштшо-влак ойленыт: «Ме тиде калык дене кредалын огына керт – тудо мемнан деч виянрак!»
33 Нуно израиль эрге-влаклан миен коштмо мланде нерген уда мутым ойлаш тӱҥалыныт: «Мемнан ончен коштмо мланде тушан илаш верланыше-влакым пытара. Тушто ужмо еҥ-влак чыланат кугу капан улыт.
34 Тушто ме онарле капкылан Енак тукым еҥ-влакым ужынна. Нунын воктенышт ме шкенам шудышырчык гай шижынна. Нуныланат ме, очыни, тыгаяк койынна!»





*а 13:25 Есхол – ’виноград орлаҥге’ манмым ончыкта.

*б 13:29 Енак тукымым сеҥаш лийдыме кугу капан калык семын паленыт.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 14

1 Израиль эрге-влак Моисей ден Аарон ваштареш шогалыт. 26 Господь тидлан калыкым мут кучаш шогалта.

1 Тунам уло калык йӱк-йӱаным нӧлталын да тиде йӱдым шортын эртарен.
2 Израиль эрге-влак Моисей ден Аарон ваштареш ӧпкелен ойленыт: «Египетыште але тиде ир мландыште колена ыле гын, сайрак лиеш ыле!
3 Молан Господь мемнам тиде мландыш наҥгая? Тушто ме керде деч колена, ватына ден йочана-влак тушман кидыш логалыт! Египетыш мӧҥгеш пӧртылына гын, мыланна сайрак лиеш огыл мо?»
4 Еҥ-влак икте-весыштлан ойленыт: «Шкаланна вуйлатышым шогалтена да Египетыш пӧртылына!»



5 Моисей ден Аарон погынышо уло израиль калык шинча ончылно кумык возыныт.
6 Мландым ончаш миен коштшо Нав эрге Иисус ден Иефонний эрге Халев вургемыштым кушкедыныт
7 да уло калыклан каласеныт: «Мемнан ончен коштмо мландына пеш чот, пеш чот сай.
8 Господь мемнан деке поро кумылан гын, Тудо мемнам шӧр ден мӱй йогыман ты мландыш пурта да тудым мыланна пуа.
9 Господь ваштареш гына ида шогал. Ты мландысе калык деч ида лӱд, ме нуным сеҥена. Нунын аралтышышт уке, а мемнан дене – Господь. Ида лӱд нунын деч».



10 Но уло калык Иисус ден Халевым кӱм кышкен пушташ ойлен. Тунам Господьын чапше Юмо дене вашлийме омашыште [пыл семын] чылаштлан кончен.
11 Господь Моисейлан каласен: «Эше мыняр жап тиде калык Мыйым шотлыде илаш тӱҥалеш? Тынар палдарыше палым ончыктымем ӱмбач тудо Мылам эше мыняр жап ӱшанаш ок тӱҥал?
12 Шучко черым колтен, Мый нуным чылаштым пытарем. А тый дечет [да тыйын ачатын тукымжо деч] вес калыкым ыштем, тиде калык деч тудо шукырак да виянрак лиеш».



13 Тунам Моисей Господьлан каласен: «Тидын нерген египтян-влак колыт. Вет нунын деч Тый тиде калыкым шке виет дене луктынат.
14 Тидын нерген нуно тыште илыше калык-влаклан каласат. Нунышт колыныт: Тый, Господь, тиде калык дене пырля улат да тудлан шке ӱжакатым*а ужаш пуэнат. Тыйын пылет тиде калык ӱмбалне шога, нунын ончыч Тый кечывалым пыл меҥге семын, а йӱдым тул меҥге семын кает – тидым нуно палат.
15 Тиде калыкым Тый икте кодде пытарет гын, Тыйын нергенет колшо калык-влак тыге каласат:
16 ”Господь тиде калыкым товатлен сӧрымӧ мландышкыже пуртен кертын огыл, садлан тудым ир мландыште пытарен”.
17 Тыгеже, тек Господьын куатше ончыктымо лиеш! Вет Тый Шке каласенат:
18 ”Господь кужун чытыше, чот чаманыше [да чынле]. Тудо – закондымылыкым, осал ыштымым [да сулыкым] кудалтыше. Но титакан-влакым мут кучыктыде ок кодо: ачаштын сулыкыштлан Тудо нунын йочаштым кумшо да нылымше тукым марте мут кучаш шогалта”.
19 Кузе Тый тиде калыкым Египет гыч кайымыж деч тачысе кече марте серлаген шогенат, тыгак кызытат шке порылыкетлан кӧра тиде калыкын сулыкшым кудалте».



20 Тунам Господь [Моисейлан] каласен: «Тыйын йодмет почеш Мый нунын титакыштым кудалтем.
21 Но шке илышем дене да уло мландым темыше чапем дене Мый товатлем:
22 кӧ Египетыште да ир мландыште ончыктымо Мыйын чапем ден палдарыше пале-влакем ужын, но Мыйын чытымашем лу гана терген да Мыйын йӱкем колыштын огыл –
23 нунын кокла гыч нигӧат ача-кочаштлан товатлен сӧрымӧ мландем ок уж. [Тыште Мый денем улшо, сай ден осалым ойыркален моштыдымо йочаштлан веле мландым пуэм – нуно эше изи улыт, нимом огыт умыло.] А Мыйым шотлыдымо-влак нигӧат тиде мландым огыт уж.
24 Но Мыйын Халев тарзем вес тӱрлӧ шӱлышан: тудо Мыйым уло шӱм-чон дене колыштеш. Сандене Мый тудым ужын коштмо мландышкыже пуртем, тудын тукымжо тиде мландын озаже лиеш.
25 Тиде лапверыште амалик ден хананей-влак илат. Эрла савырныза да Йошкар теҥыз дек наҥгайыше корно дене ир мландыш кайыза».



26 Господь Моисей ден Ааронлан каласен:
27 «Мыняр жап эше тиде осал калык Мыйын ӱмбакем ӧпке мутым ойлаш тӱҥалеш? Вет Мый Израиль эрге-влакын ӧпкелен ойлымыштым колам.
28 Каласе нунылан: Господь тыге ойла: ”Шке илышем дене товатлем – мом те Мыланем йӱкын ойленда, тидымак Мый тыланда ыштем.
29 Те, калыкым шотлен лукмо чотыш пурышо, коло ияш деч кугурак ийготан-влак, тиде ир мландыште коледа. Те Мыйын ваштареш ӧпкелен ойленда.
30 Сӧрымӧ мландышкем тендам илаш пурташ Мый кидем нӧлталын товатленам гынат, тендан кокла гыч тушко нигӧ ок пуро. Лач Халев, Иефонний эрге, да Иисус, Нав эрге, тиде мландыш пурат.
31 Те ”йочана-влак тушман кидыш логалыт” манын ойленда ыле. А теве нуным Мый тиде мландыш пуртем. Нуно тендан кӱлдымыш лукмо тиде мландын могай улмыжым пален налыт.
32 А те тиде ир мландыште коледа.
33 Тендан шочшыда-влак ир мланде мучко нылле ий кусныл кошташ тӱҥалыт. Тыге нуно Мыланем ӱшанле огыл улмыда верч орланаш тӱҥалыт. Икте кодде колен пытымешкыда тиде шуйна.
34 Нылле кече те тиде мландым ончен коштын улыда. Тиде чот почеш те нылле ий сулыкда верч орланаш тӱҥалыда: ик кечылан – ик ий. Тунам те Мыйын кугу шыдем пален налыда.
35 Тидым Мый, Господь, ойлем да Мыйын ваштареш шогалше тиде осал калык дене тыгак ыштем. Нуно чыланат тиде ир мландыште шке мучашыштым муыт, нуно тышан пытат».



36 Мландым ончаш Моисейын колтымо еҥже-влак, пӧртылмекышт ты мланде нерген удам ойлышо да тыге уло израиль калыкым Моисей ваштареш ӧпкелен ойлаш таратыше-влак,
37 тиде мланде нерген уда шомакым шаркалыше еҥ-влак Господь ончылно коленыт – Тудо нуным пытарен.
38 Мландым ончаш мийыше-влак кокла гыч лач Иисус, Нав эрге, да Халев, Иефонний эрге, илыше кодыныт.



39 Чыла тиде мутым Моисей израиль калыклан каласен, да калык пеш чот ойгаҥын.
40 Вес кечын эрдене эрак еҥ-влак курыкан кундемыш каяш тарваненыт. Нуно ойленыт: «Ме сулыкыш пуренна. Но кызыт Господьын ойлымо вершӧрышкыжӧ каена».
41 Моисей каласен: «Молан те Господьын кӱштымыжым огыда колышт? Тендам сеҥымаш ок вучо.
42 Ида кошт тушко – Господь тендан дене огыл, тушман тендам кырен шалата.
43 Тушто амалик ден хананей-влак улыт, те керде деч коледа. Вет те Господь деч кораҥында, Тудо тендан дене пырля огеш лий».



44 Но калык садак ӱскыртланен курыкыш кӱзен, а Моисей ден Господьын ойпидыш шондыкшо станыштак кодыныт.
45 Курыклаште илыше амалик ден хананей-влак, ӱлык волен, израиль эрге-шамычым кырен шалатеныт да Хорма марте пытарен каеныт. [Варажым нуно мӧҥгеш станыш пӧртылыныт.]





*а 14:14 Ӱжака – образ, облик, силуэт.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 15

1 Надыр кондымо шотышто ешартыш кӱштымаш-влак. 32 Шуматкече канышым пудыртымылан мут кучымаш. 37 Вургем урвалтысе йолва-влак.

1 Господь Моисейлан каласен:
2 «Израиль эрге-влаклан ойло: кунам те Мыйын тыланда илаш пуымо мландыш пуреда
3 да тушто шолдыра але тыгыде вольыкым Господьлан келшыше тамлыпушан надыр шотеш кондеда – тиде йӱлалтен пуымо але шӱшкылмӧ надыр, сӧрымӧ почеш але шке кумылын кондымо, але пайрем надыр лийже –
4 Господьлан надырым кондышо еҥ тыгак кинде надыр шотеш ефан ик луымшо ужашыже эн сай ложашым, чырык гин олив ӱй дене йӧрымым, кондышаш.
5 Йӱлалтен пуымо але шӱшкылмӧ надырлан кондымо кажне пача дене пырля [Господьлан келшыше тамлыпушан надыр шотеш] чырык гин йошкар арака надыр лийшаш.
6 Надырлан тагам кондет гын, кинде надыр шотеш ефан кок луымшо ужашыже эн сай ложашым, гинын кумшо ужашыже олив ӱй дене йӧрымым, кондо.
7 Тыгак чырык гин йошкар арака надырым кондо. Тиде Господьлан келшыше тамлыпушан надыр лиеш.



8 Господьлан сӧрымым шукташ але татулык надырым пуаш манын, йӱлалтен пуымо але шӱшкылмӧ надыр шотеш самырык ӱшкыжым кондет гын,

9-10 ӱшкыж дене пырля эше кинде надырлан ефан кум луымшо ужашыже эн сай ложашым, пел гин олив ӱй дене йӧрымым, тыгак пел гин йошкар арака надырым кондо. Тиде Господьлан келшыше тамлыпушан надыр лиеш.
11 Кажне ӱшкыжым, тагам, пачам але казапачам кондымет годым тыге ыште.
12 Мыняр вуй вольыкым надырлан кондеда, кажныж дене тыге ыштыман.



13 Кажне израиль еҥ Господьлан келшыше тамлыпушан надырым кондымыж годым тыге ыштышаш.
14 Йот калык кокла гыч иктаж еҥ тендан дене жаплан але эрелан илаш кодеш да Господьлан келшыше тамлыпушан надырым кондынеже гын, тудат тендан семынак ыштышаш.
15 Закон чылалан икгай: тыландат, [Господьын калыкше,] да [тендан дене] илыше йотъеҥланат. Тиде курым-курымешлан тукым гыч тукымыш шуктен шогышашлык закон. Те да йотъеҥ-влак Господь ончылно иктӧр лийыда.
16 Тыландат, тендан дене илыше йотъеҥланат – ик закон да ик пунчал».



17 Господь Моисейлан каласен:
18 «Израиль калыклан увертаре: тендам Мый сӧрымӧ мландышкем наҥгаем, кунам те тушко пуреда
19 да тудо мландысе киндым кочкаш тӱҥалыда, нӧлтал пуымо пӧлекым Господьлан кондыза.
20 У шурно лектыш дене ыштыме руаш гыч лепошкам кӱэштын, тудым нӧлтал пуымо пӧлеклан кондыза. Идым гыч кондымо кинде надыр семын тудым нӧлтал пуыза.
21 У шурно лектыш дене ыштыме руаш деч Господьлан тыгай пӧлекым тукым гыч тукымыш пуэн шогыза.



22 Господьын Моисейлан каласыме чыла нине кӱштымашым те шке йоҥылышланда кӧра огыда шукто гын, –
23 Господь [Юмын] Моисей гоч пуымо законжо гыч иктаж-мом пудыртеда гын, теве мом тыланда ыштыман, теве мом те Господьын кӱштымашым пуымо кечыж гыч тӱҥалын, тукым гыч тукымыш шуктен шогышаш улыда.
24 Тиде йоҥылышыжо калык шинчалан койде ышталтын гын, тек уло калык Господьлан келшыше тамлыпушан надыр шотеш ик самырык [экшыкдыме] ӱшкыжым йӱлалтен пуа. Тудын дене пырля, йӱла дене келшышын, кинде надыр ден йошкар арака надырым, тыгак сулык верч надырлан казатагам кондышаш.
25 Тыге иерей уло израиль калык дене касарыме йӱлам шукта, да нунын титакышт кудалтыме лиеш. Вет нуно тидым йоҥылыш ыштеныт да Господьлан надыр шотеш шке пӧлекыштым конденыт. Господь ончылно ыштыме сулыкыштлан, шке йоҥылышыштлан нуно надырым конденыт.
26 Тыге уло израиль калыкын да нунын коклаште илыше йот калык еҥын сулыкышт кудалтыме лиеш, вет тиде сулыкым нуно палыде ыштеныт.



27 Но иктаж еҥ шкетын, йоҥылышым ыштен, сулыкыш пура гын, тек тудо сулык верч надырлан идалыкаш казам конда.
28 Господь ончылно сулыкыш йоҥылыш пурышо тиде еҥ дене иерей тек касарыме йӱлам эртара. Тидым шуктымеке, ты еҥын титакше кудалтыме лиеш.
29 Израиль еҥланат, тендан дене илыше йотъеҥланат, кӧ сулыкыш йоҥылыш пурен – закон икте.



30 Но иктаж-кӧ – израиль еҥ але йотъеҥ – паленак сулыкым ышта гын, тидын дене тудо Господьым мыскыла. Тыгай еҥ калык кокла гыч кораҥдыме лийшаш.
31 Тудо Господьын шомакшым шотлен огыл, Тудын кӱштымыжым пудыртен. Шке сулыкшылан тудо мутым кучышаш – тудо пытарыме лийшаш».



32 Кунам израиль эрге-влак ир мландыште лийыныт, шуматкечын пум погышо ик еҥым кученыт.
33 Кучышо-влак тудым Моисей ден Аарон да уло [израиль] калык деке конденыт.
34 Тиде еҥ дене мом ыштышашым пален огытыл, сандене тудым петырен шынденыт.



35 Господь Моисейлан каласен: «Тиде еҥ колышаш. Тек калык тудым стан деч ӧрдыжтӧ кӱм кышкен пуштеш».
36 Калык тудым стан гыч луктын да, Господьын Моисейлан кӱштымыж семынак, ӱмбакыже кӱм кышкен пуштын.



37 Господь Моисейлан каласен:
38 «Израиль калыклан ойло: вургем урвалтышкыда йолвам ыштыза, кажне йолваште шемалге-канде меж шӱртӧ лийшаш. Тидым тукым гыч тукымыш ыштен шогыза.
39 Нине йолвам ончен, те Господьын кӱштымашыж-влакым шарналтеда да нуным шукташ тӱҥалыда, а яжарланаш таратыше шӱм-чонда ден шинчадан кумыл шупшмыжо почеш ода ыште.
40 Тунам те Мыйын чыла кӱштымашем шарнаш да шуктен шогаш тӱҥалыда, шке Юмыда ончылно святой лийыда.
41 Мый Господь, тендан Юмыда улам. Тендан Юмыда улмем ончыкташ манын, Мый тендам Египет гыч луктынам. Мый Господь, тендан Юмыда улам».

Моисей ваштареш Корей, Дафан да Авирон шогалыт. Тидлан кӧра нуно мутым кучат: илышынек мланде пундашыш порволат.

1 Корей, Ицгар эрге – Ицгарже Каафын эргыже, а тудыжо Левийын эргыже лийын – да тудын дене пырля Дафан ден Авирон, Елиавын эргыже-влак, тыгак Авнан, Фалеф эрге – нуно Рувим тукым гыч лийыныт –
2 Моисей ваштареш шогалыныт. Нунын деке кокшӱдӧ витле израиль эрге ушнен. Нунышт чыланат калыкын онышт, погынышко ӱжмӧ лӱмлӧ еҥ-влак лийыныт.
3 Пырля погынен, нуно Моисей ден Аарон деке толыныт. «Сита тыланда! – маныныт нуно. – Калык коклаште чыланат святой улыт, да Господь нунын дене пырля! Молан те шкендам Господьын калыкше деч кӱшкӧ шындеда?»



4 Тидым колын, Моисей кумык возын.
5 Вара Корейлан да тудын дене пырля улшо-влаклан каласен: «Кӧ Тудын улеш, кӧ святой да кӧм Тудо Шкеж деке лишемда – Господь эрла эрдене ончыкта. Кӧм Тудо ойырен налеш, тудым Шкеж деке лишемда.
6 А тый, Корей, да тый декет ушнышо-влак, теве мом ыштыза: тулшол атыдам налза
7 да тушко эрла Господь ончылно тулым да тамле пушан тӱтыртышым пыштыза. Кӧм Господь ойырен налеш, тудо святой лиеш. Сита тыланда, Левий эрге-влак!»



8 Моисей Корейлан эше каласен: «Левий эрге-влак, колыштса мыйым!
9 Израильын Юмыжо тендам израиль калык кокла гыч ойырен налын, Господьын скинийже пелен сомылым шуктен шогаш да Тудын калыкшын лӱмжӧ дене пашам ышташ манын, тендам Шкеж деке лишемден. Тиде тыланда шагал мо?
10 Господь тыйым да иза-шольыч-влакым – Левий эрге-влакым – Шкеж деке лишемден, а те эше иерей лияш шонеда.
11 Тый да тый декет ушнышо-влак Господь ваштареш погынен улыда! А Ааронжо кӧ тыгай? Мом тудын ӱмбакыже ӧпкелен ойледа?»



12 Моисей шкеж деке Елиав эрге-влакым, Дафан ден Авироным, ӱжыктен. Но нуно каласеныт: «Огына мий!
13 Тый мемнам, шӧр да мӱй йогыман мланде гыч луктын, ир мландышке колаш конденат. Тиде тылат шагал мо? А ынде эше мемнан дене оза лийнет?
14 Тый мемнам шӧр да мӱй йогыман мландыш шыч кондо, пасу ден виноград аҥам шыч пу. Еҥ-влак сокыр улыт шонет мо? Ме она мий!»
15 Моисей пеш чот шыдешкен да Господьлан каласен: «Нине еҥ-влаклан мый нимогай осалым ыштен омыл, нигӧшт деч ик осёлымат налын омыл – ит ончал нунын кондымо надырыштым».



16 Моисей Корейлан каласен: «Тый да тый декет ушнышо-влак эрла Господь ончыко шогалза – тый, нуно да Аарон.
17 Тек тендан кокла гыч кажныже шке тулшол атыжым налеш, тушко тӱтыртышым пышта да Господь ончыко конда – чылаже кокшӱдӧ витле тулшол ате лийже. Тыгак тый шке атетым да Аарон шке атыжым кондыза».
18 Кажныже, шке тулшол атыжым налын, тушко тулым да тӱтыртышым пыштен. Нуно Юмо дене вашлийме омашыш пурымо вер деке миен шогалыныт. Моисей ден Ааронат тыгак ыштеныт.
19 Нунын ваштареш Корей уло калыкым Юмо дене вашлийме омашыш пурымо вер деке поген. Тунам уло калыклан Господьын чапше кончен.
20 Господь Моисей ден Ааронлан каласен:
21 «Кораҥза нине еҥ-влак дечын: Мый нуным ик татыште пытарем».
22 Но Моисей ден Аарон кумык возыныт да каласеныт: «О Юмо, чыла илышылан шӱлышым пуышо Юмо! Сулыкыш ик еҥ пурен, а тый уло калыклан шыдешкенат?»



23 Тунам Господь Моисейлан каласен:
24 «Калыклан Корейын, Дафанын да Авиронын илыме омашышт деч кораҥаш кӱштӧ».
25 Моисей кынелын да Дафан ден Авирон деке каен, тудын почеш Израильын кугуракше-влак каеныт.
26 Моисей калыклан каласен: «Кораҥза нине осал еҥ-влакын омашышт деч, нунын нимогай арверышт дек ида тӱкнӧ – уке гын [нунын дене пырля] сулыкышт верч коледа».
27 Еҥ-влак Корейын, Дафанын да Авиронын омашышт деч кораҥыныт. А Дафан ден Авирон, омашышт гыч лектын, ватышт, эргышт да изи йочашт дене пырля омашыш пурымо вер воктене шогеныт.



28 Тунам Моисей каласен: «Тидым мый шке гыч огыл ыштем, чыла тидым ышташ мыйым Господь колтымым теве кушеч пален налын кертыда:
29 нине еҥ-влак тыглай колымаш дене колат да нунын мучашышт моло еҥ-влакын гаяк лиеш гын, тугеже мыйым Господь колтен огыл.
30 А Господь нине еҥ-влак дене тымарте уждымым ышта гын – мланде шке умшажым почеш да нине еҥ-влакым [пӧрт ден омашышт,] чыла погышт дене пырля нелеш да нуно вес тӱняш илышынек порволат гын, палыза: нине еҥ-влак Господь ваштареш шогалыныт».



31 Моисей ойлен пытарен веле, нине еҥ-влак йымалне мланде шелалтын –
32 мланде шке умшажым почын да мо улышт дене пырля нуным нелын. Корейын еҥже-влак ешышт дене, уло погышт дене порволеныт.
33 Нуно вес тӱняш чыла мо улышт дене илышынек воленыт. Вара нунын ӱмбалне мланде петырнен. Тыге нуно калык кокла гыч пытарыме лийыныт.
34 Тушто шогышо израиль калык, нунын кычкырымыштым колын, тушеч куржыныт. «Мланде мемнамат нелын кертеш!» – нуно ойленыт.
35 Тыгодым Господь деч тул лектын да тӱтыртышым кондышо кокшӱдӧ витле еҥым пытарен.



36 Господь Моисейлан каласен:
37 «Иерей Елеазарлан, Ааронын эргыжлан, ойло: тек тудо йӱлен колышо еҥ-влакын [той дене ыштыме] тулшол атыштым пога, тушеч тулшолым кораҥда – ате-влак святой лийыныт,
38 вет нуным Господь чурий ончыко конденыт. Нине колышо сулыкан еҥ-влакын атыштым таптен, тек той лышташым ыштат да тудын дене жертвенникым комыжлат. Тиде израиль эрге-влаклан шижтарымаш лиеш».
39 Иерей Елеазар йӱлен колышо-влакын кондымо той атыштым поген. Жертвенникым комыжлаш нине ате гыч лышташым таптеныт.
40 Елеазарлан тыге ышташ Господь Моисей гоч ойлен. Тиде той лышташ израиль эрге-влаклан теве мом шарныктен шоген: Господь ончыко тӱтыртышым Аарон тукым еҥ деч моло нигӧ конден ок керт. Уке гын тудын дене Корей да тудын велне шогышо-влак семын лиеш.



41 Эрлашыжым уло израиль калык Моисей ден Аарон ваштареш ӧпке мутым нӧлталын: «Те Господьын калыкшым пуштында!»
42 Кунам уло калык Моисей ден Аарон ваштареш погынен, нуно Юмо дене вашлийме омаш ӱмбаке ончалыныт да ужыныт: скинийым пыл леведын да Господьын чапше кончен.
43 Моисей ден Аарон Юмо дене вашлийме омаш дек лишемыныт,
44 да Господь Моисей [ден Ааронлан] каласен:
45 «Кораҥза нине еҥ-влак дечын, Мый нуным ик татыште пытарем». Но Моисей ден Аарон кумык возыныт.
46 Моисей Ааронлан каласен: «Тулшол атым нал, тушко жертвенник гыч тулым, тыгак тӱтыртышым пыште да вашкерак калык деке наҥгай, тудын дене касарыме йӱлам шукто. Господьын шыдыже лектын – калыкым пытарымаш тӱҥалын!»



47 Моисейын кӱштымыж почеш Аарон тӱтыртышым налын да калык коклаш куржын – туштыжо пытарымаш тӱҥалынат улмаш. Аарон тӱтыртышым йӱлалтен да касарыме йӱлам шуктен.
48 Тудо колышо ден эше илыше-влак коклашке шогалын, да пытарымаш чакнен.
49 Пытарымаш деч чылаже латныл тӱжем шымшӱдӧ еҥ колен. Тиде чотыш Корейлан кӧра колышо-влак пурен огытыл.
50 Кунам калыкым пытарымаш чарнен, Аарон Моисей деке, Юмо дене вашлийме омашыш пурымо вер деке, пӧртылын.

Ааронын пеледше пондыжо.

1 Господь Моисейлан каласен:
2 «Израиль эрге-влаклан кажне тукым деч ик пондо дене кондаш кӱштӧ – кажне тукымвуй деч иктым, чылаже латкок пондо лийже. Кажне пондышто озажын лӱмжым возен шынде.
3 Левий тукымын пондыштыжо Ааронын лӱмжым возо. Кажне тукымвуй ик пондым пуышаш.
4 Нине пондо-влакым Мыйын тыланда кончымо верыш – Юмо дене вашлийме омашыш, ойпидыш шондык ончылан – пыште.
5 Кӧм Мый ойырен налам, тудын пондыжо пеледаш тӱҥалеш. Тыге Мый израиль калыкын тыланда ӧпкелымыжым чарем».



6 Моисей тидым израиль калыклан каласен, да кажне тукымвуй тудлан шке пондыжым конден. Чылаже латкок пондо лийын – кажне тукым деч ик пондо. Нунын коклаште Ааронын пондыжат лийын.
7 Моисей пондо-влакым ойпидыш скинийыш Господь ончыко пыштен.
8 Эрлашыжым, скинийыш пурымеке, Моисей [ден Аарон] ужыныт: Ааронын пондыжо – Левий тукымын пондыжо – пеледын: лышташнерым колтен, пеледышым пуэн да миндаль кушкын.
9 Господь ончылно лийше чыла пондым Моисей израиль эрге-влак деке луктын. Нуно пондо-влакым ончалыныт, вара кажныже шке пондыжым мӧҥгеш налын.
10 Господь Моисейлан каласен: «Ааронын пондыжым мӧҥгеш ойпидыш шондык ончыко пыште. Тек вуянче-влаклан тудо танык семын аралалташ тӱҥалеш. Тыге нунын Мыйын ваштареш ӧпкешт пыта, да нуно огыт коло».
11 Моисей Господь кӱштымӧ семынак ыштен.



12 Израиль эрге-влак Моисейлан каласеныт: «Мыланна мучаш! Ме колена, ме чыланат пытена!
13 Господьын скинийже дек лишемше кажне еҥ кола! Мыланна чылаланна колаш логалеш мо?!»

1 Иерей ден левит-влакын шуктен шогышаш сомылышт. 8 Калыкын кондымыж гыч нунылан пуышаш ужаш.

1 Господь Ааронлан каласен: «Святой верыште иктаж-мом кӱлеш семын огыл ыштымылан тый, тыйын эргыч-влак да уло тукымет мутым кучаш тӱҥалыда, а иерей сомылым кӱлеш семын шуктыдымылан тый да эргыч-влак титакан лийыда.
2 Левий тукым иза-шольыч-влакым, шке ачатын тукымжым, шке декет нал: тек нуно пеленет лийыт, ойпидыш скиний ончылно служитлымыда годым тыланет да эргыч-влаклан полшен шогаш тӱҥалыт.
3 Тек нуно тыланет полшат да скиний пелен пашам шуктат, но святой верысе арвер ден жертвенник деке огыт лишем. Уке гын нуно колат, нунын дене пырля теат коледа.
4 Тек нуно тый денет лийыт да Юмо дене вашлийме омаш пелен шке сомылыштым шуктен шогат. Но нигӧ вес еҥ тендан деке ынже лишем.
5 Святой верыште да жертвенник пелен ыштышаш пашам те шуктен шогышаш улыда – тунам Мыйын шыдем Израиль калык ӱмбак тетла ок ылыж.



6 Израиль калык кокла гыч левит-влакым, тендан иза-шольыдам, Мый Шкаланем налынам да нуным, Юмо дене вашлийме омаш пелен полшен шогышт манын, тыланда пӧлек семын пуэнам.
7 А жертвенник дене кылдалтше да пӱрдыш шеҥгелне шуктышаш иерей сомылым тый да тыйын эргыч-влак гына ыштышаш улыда. Иерей пашам Мый тыланда пӧлек семын пуэм. Моло вес еҥ тышке лишемеш гын, тудо пуштмо лиеш».



8 Господь Ааронлан эше каласен: «Мылам кондымо чыла надырым эскерен шогаш Мый тыланет ӱшанем. Израиль эрге-влакын мо кондымышт деч палемдыме ужашым Мый тыланет да тыйын эргыч-влаклан пуэм. Закон почеш тудо курым-курымешлан тендан лиеш.
9 Поснак святой надыр кокла гыч мом огыт йӱлалте, тыланет лиеш. Мыланем пуымо поснак святой надыр гыч ужаш – тиде кинде надыр, сулык верч але титак верч кондымо надыр лийже – тылат да тыйын эргыч-влаклан лиеш.
10 Тидым святой верыште кочса. Уло пӧръеҥ тукымет, [тый да эргыч-влак,] тудым кочкын кертыда. Тек тудо тыланет святой лиеш.
11 Израиль калыкын нӧлтал пуымо чыла надырже тыйын лиеш. Мый тудым тыланет, эрге ден ӱдырет-влаклан пуэм. Закон почеш тудо курым-курымешлан тендан лиеш. Тыйын пӧртыштет илыше кажне ару еҥ тудым кочкын кертеш.



12 Тыгак калыкын Господьлан у лектыш гыч кондымо эн сай олив ӱйым, йошкар аракам да киндым Мый тылат пуэм.
13 Господьлан кондымо чыла у саска тыйын лиеш. Тыйын пӧртыштет илыше кажне ару еҥ тудым кочкын кертеш.
14 Израильыште мом Господьлан пӧртылташ лийде пуат, чыла тыйын лиеш.
15 Айдемын да вольыкын икымше шочшышт, кудыштым Господьлан кондат – тыйын лийыт. Но тыгодым айдемын да ару огыл вольыкын икымше шочшышт мӧҥгеш тӱлен налме лийшаш улыт.
16 Тек нуным ик тылзаш лиймекышт сулен налыт. Тӱлен налме ак – вич сикль ший, тудым святой сикль дене шотлыман, ик сикльыштыже – коло гера.
17 А икымше шочшо ӱшкыжым, тагам але казатагам тӱлен налаш ок лий: нуно святой улыт. Вӱрышт дене жертвенникым шыжыкте, а кояштым Господьлан келшыше тамлыпушан надыр шотеш йӱлалтен тӱргыктӧ.
18 Нунын шылышт, нӧлтал пуымо оҥ ден пурла эрде семынак, тыйын лийыт.
19 Чыла, мом израиль калык Господьлан святой пӧлек шотеш конда – тидым Мый тыланет да эрге ден ӱдырет-влаклан закон почеш курым-курымешлан пуэм. Тиде пудырташ лийдыме курымаш ойпидыш,*а тудым Господь тый денет да тыйын тукымет дене ыштен».



20 Господь Ааронлан каласен: «Израиль эрге-влак коклаште тыйын мланде ужашет ок лий, нунын дене пырля тыйын пает ок лий. Израиль эрге-влак коклаште тыйын ужашет да пает Мый лиям.
21 Левий эрге-влакын Юмо дене вашлийме омаш пелен сомылым шуктымыштлан Мый нунылан мланде пай олмеш Израильыште погымо чыла луымшо ужашым пуэм.
22 Моло израиль эрге-влак Юмо дене вашлийме омаш дек тетла ынышт лишем. Кӧ лишемеш – тудо титакан лиеш да кола.
23 Юмо дене вашлийме омаш пелен сомылым лач левит-влак гына шуктышаш улыт. Тушто иктаж-мом йоҥылыш ыштымыштлан мутым нуно кучаш тӱҥалыт. Тиде тыланда тукым гыч тукымыш, курым-курымеш шуктен шогышаш закон. Но израиль калык коклаште левит-влакын мланде пайышт ок лий.
24 Левит-влаклан пай олмеш Мый израиль эрге-влакын Господьлан надыр пӧлек шотеш кондымо луымшо ужашыштым пуэм. Теве молан Мый каласышым: ”Израиль эрге-влак коклаште нунын пайышт огеш лий”».



25 Господь Моисейлан каласен:
26 «Левит-влаклан ойло: кунам те израиль калык деч луымшо ужашым налыда – тудым Мый тыланда мланде пай олмеш пуэнам – тиде луымшо ужаш гыч эше тудын луымшо ужашыжым Господьлан пӧлек семын ойырыза.
27 Тиде кондымыда идым гыч пырчым але темден лукмо вер гыч виноград вӱдым Господьлан пӧлеклыме семын шотлалташ тӱҥалеш.
28 Тыге теат Израиль калык деч налме чыла луымшо ужаш гыч Господьлан пӧлекым ыштеда. Господьлан кондымо тиде пӧлекым иерей Ааронлан пуыза.
29 Тыланда кондымо чыла пӧлек гыч Господьлан ужашым ойырыза – чыла святитлыме гыч эн сайжым Мыланем пуыза.
30 Левит-влаклан каласе: ”Тиде сай ужашым ойырымеке, молыжо идым гыч але темден лукмо вер гыч кондымо семын тыланда кодеш.
31 Тиде тыланда Юмо дене вашлийме омаш пелен шуктен шогымо сомылланда пашадар лиеш. Тудым те, [эргыда-влак да] мӧҥгысӧ-влакда кеч-могай верыште кочкын кертыда.
32 Луымшо ужаш гыч эн сай ужашым кондеда гын, тыге ыштымылан титакан огыда лий. Тунам те израиль калыкын кондымо надыржым огыда шакшыле да ода коло”».





*а 18:19 Пудырташ лийдыме ойпидыш – еврей текстыште ’шинчал ойпидыш’. «Шинчал» ойпидышын курымеш аралалтмыж нерген ойла.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 19

Йошкар тунан ломыжшо дене эрныктыме йӱла.

1 Господь Моисей ден Ааронлан каласен:
2 «Теве Господьын пуымо законын пунчалже. Израиль эрге-влаклан каласе: тек нуно тый декет экшыкдыме, омытам чиктыдыме йошкар тунам кондат.
3 Тудым иерей Елеазарлан пуыза. Тек тудым стан деч ӧрдыжкӧ [ару верыш] вӱден луктыт да иерей шинча ончылно шӱшкылыт.
4 Вара иерей Елеазар парняж дене тудын вӱржым налеш да Юмо дене вашлийме омашын ончыл могыржым шым гана шыжыкта.
5 Тек тудын шинча ончылныжо тиде тунам йӱлалтат: коваштыжым, шылжым, вӱржым, шолоражым.
6 Тек иерей кедр пушеҥге комылям, иссоп укшым, йошкар меж шӱртым налеш да чыла тидым тунам йӱлалтыме тулыш кудалта.
7 Тидын деч вара тек иерей вургемжым мушкеш да шкежат мушкылтеш, вара мӧҥгеш станыш пӧртыл кертеш. Кас марте тудо ару огыл.
8 Тыгак йӱлалтыше еҥат шке вургемжым мушшаш да шкежат мушкылтшаш. Кас марте тудо ару огыл лиеш.
9 Тек туна ломыжым иктаж ару еҥ пога да стан деч ӧрдыжтӧ ару верыш пышта. Израиль калык тудын гыч эрныктыше вӱдым ямдылыже манын, тек ломыжым аралат. Тиде – эрныктыше надыр.
10 Туна ломыжым погышо еҥат тек шке вургемжым мушкеш, тудо кас марте ару огыл. Тиде – израиль эрге-влакланат, нунын коклаште илыше йотъеҥ-влакланат курым-курымеш шуктен шогышаш закон.



11 Кӧ колышо айдемын капше деке тӱкна гын, тудо шым кече ару огыл лиеш.
12 Кумшо да шымше кечын тудо саде ломыж [вӱд] дене эрныме йӱлам эртышаш. Тунам тудо ару лиеш. Кумшо да шымше кечын шкенжым ок эрныкте гын, тудо ару ок лий.
13 Кӧ колышо айдемын капше дек тӱкна да эрныме йӱлам ок эрте – тудо Господьын скинийжым амырта. Тыгай еҥ израиль калык кокла гыч пытарыме лийшаш. Вет тиде еҥ ӱмбаке эрныктыше вӱдым шыжыктыме огыл, садлан тудо ару огыл. Тудо ару огылак кодеш.



14 Теве закон, кунам омашыште иктаж-кӧ кола: тиде омашыш пурышо кажне еҥ да тушто лийше кажне еҥ шым кече ару огыл лийыт.
15 Тушто петырыде кодымо кеч-могай ате тыгак ару огыл лиеш.
16 Кӧ колышо еҥ деке але керде дене пуштмо еҥ деке, колышо еҥын лужо але шӱгарже деке нурышто тӱкна гын, шым кече ару огыл лиеш.
17 Тиде еҥым эрныкташ манын, эрныктыше надыр шотеш йӱлалтыме тунан ломыжшым атыш пыштыман да тушко йогын вӱдым темыман.
18 Тек иктаж ару еҥ иссоп укшым налеш, тудым тиде вӱдеш нӧрта да омаш, тушто улшо атыла да еҥ-влак ӱмбак шыжыкта. Кӧ [колышо айдемын] лужо деке, пуштмо але колышо еҥын капше деке але шӱгар деке тӱкна, тудын ӱмбакат тиде вӱдым шыжыктыман.
19 Тек тудо ару огыл еҥын ӱмбакыже вӱдым кумшо да шымше кечын шыжыкта. Тыге тудо шымше кечылан ты еҥым эрныкта. Тудыжо тек вургемжым мушкеш да шкежат мушкылтеш. Кастене тудо ару лиеш.
20 Кӧ ару огыл лийын да эрныктыме йӱлам эртен огыл гын, тыгай еҥ калык кокла гыч пытарыме лийшаш. Тудо Господьын святой вержым амыртен – эрныктыше вӱдым тудын ӱмбакше шыжыктыме огыл. Тудо ару огыл.
21 Тиде тыланда курым-курымеш шуктен шогышаш закон. Эрныктыше вӱдым шыжыктыше еҥат шке вургемжым мушшаш. Эрныктыше вӱд деке тӱкнышӧ еҥ кас марте ару огыл лиеш.
22 Мо деке ару огыл еҥ тӱкна – чылажат ару огыл лиеш. Кӧ тидын деке тӱкна – кас марте ару огыл лиеш».






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 20

1 Кӱ курык гыч вӱд йоген лектеш. 14 Едом израиль калыклан шке мландыж гоч эртен каяш ок пу. 22 Ааронын колымыжо.

1 Икымше тылзын израиль калык Син ир мландыш толын да Кадесеш шогалын. Тушто Мариам колен, тудым тушанак тоеныт.



2 Тушто калыклан вӱд лийын огылат, еҥ-влак Моисей ден Аарон ваштареш погыненыт.
3 Нуно Моисейлан тыге ӧпкелен ойленыт: «Господь ончылно иза-шольына-влак колымо годым меат колена гын, сайрак лиеш ыле!
4 Молан те Господьын калыкшым тиде ир мландыш конденда? Тышан вольыкна дене пырля колаш мо?
5 Молан те мемнам Египет гыч тиде йӧрдымӧ верыш конденда? Тыште шурным ӱдаш ок лий, тыште смоква пушеҥгат, виноградат, гранат саскат уке! Эсогыл йӱаш вӱдат уке!»



6 Моисей ден Аарон, калык деч кораҥын, Юмо дене вашлийме омашыш пурымо вер деке толыныт да кумык возыныт. Тунам нунылан Господьын чапше кончен.
7 Господь Моисейлан тыге каласен:
8 «Пондым нал да Аарон изат дене пырля уло калыкым пого. Вара шинча ончылнышт кӱ курыклан вӱдым пуаш кӱштен каласе, да тушеч вӱд йогаш тӱҥалеш. Тыге тый курык гыч вӱдым луктат да калык ден вольыкым йӱктет».



9 Моисей, Господьын кӱштымыж семынак, Тудын чурий ончылныжо улшо пондым налын.
10 Вара Моисей ден Аарон калыкым кӱ курык деке погеныт. Моисей каласен: «Пудыранчыкым нӧлталше-влак, колыштса! Ме тыланда вӱдым тиде курык гыч лукшаш улына мо?»
11 Моисей кидшым нӧлталын да пондыж дене кӱ курыкым кок гана перен – тушечын вӱд йогаш тӱҥалын. Вӱд тунар шуко лийын – калыкат, вольыкат теммеш йӱыныт.



12 Господь Моисей ден Ааронлан каласен: «Те Мыланем ышда ӱшане да израиль калыклан Мыйын святой улмем ышда ончыкто. Сандене ты калыкым Мыйын пуымо мландыш те огыл намиен пуртеда!»
13 Тиде Мерива вӱд лийын. Тыште израиль эрге-влак Господьлан ӧпкелен ойленыт, да Тудо нунылан Шкенжын святой улмыжым ончыктен.



14 Кадес гыч Моисей шке еҥже-влакым Едомын кугыжаж деке колтен да тыге каласаш кӱштен: «Тыйын Израиль шольыч тыге ойла: мыланна могай нелылыкым ужаш логалын – тый палет.
15 Мемнан кугезына-влак Египетыш илаш кусненыт, ме тушто кужу жап иленна. Египтян-влак мемнамат, ача-кочана-влакымат индыреныт.
16 Тунам ме Господь деч полышым йодын кумалынна. Тудо мемнам колын: шке Суксыжым колтен да мемнам Египет гыч луктын. Ынде ме Кадесыште, тыйын мландет воктенысе олаште, улына.
17 Поро лий, шке мландет гоч эртен каяш пу. Ме пасу ден виноград аҥа гоч огына кай, тыйын тавет гыч вӱдым огына йӱ. Ме Кугыжан корно дене веле каена. Тыйын мландетым эртымешке, пурла велкат, шола велкат огына савырне».



18 Но Едом вашештен: «Мемнан мландына гоч ида кай, а каеда гын, ме керде дене кредалаш лектына».
19 Израиль эрге-влак тудлан каласеныт: «Ме кугу корно дене каена. Тендан вӱддам йӱаш да вольыкнам йӱкташ тӱҥалына гын, ме тыланда тӱлена. Мыланна нимат огеш кӱл – мландыда гоч эртен каяш гына пуыза».
20 Но Едом вашештен: «Мемнан мланде гоч те огыда кай!» Нуно кугу, виян сарзывийым*а погеныт да израиль калык ваштареш лектыныт.
21 Тыге Едом израиль калыкым шке мландыж гоч колтен огыл, да израиль калык тудын деч вес велыш савырнен каен.



22 Кадесым коден, израиль эрге-влак Ор курык деке толыныт.
23 Ор курыкышто, Едом чек воктене, Господь Моисей ден Ааронлан каласен:
24 «Ааронлан шке ача-кочаж-влак деке каяш жап шуын. Мерива вӱд воктене те Мыйын кӱштымем колыштын огыдал. Сандене Аарон Мыйын израиль калыклан пуымо мландышкем ок пуро.
25 Аарон [изатым] да тудын Елеазар эргыжым [уло калык ончылно] Ор курыкыш кӱзыктӧ.
26 Аарон ӱмбач иерей вургемжым кудаш да Елеазар эргыжлан чикте. Тушан Аарон кола да шке ача-кочаж-влак деке кая».



27 Моисей Господьын кӱштымыж семынак ыштен: уло калык шинча ончылно нуно Ор курыкыш кӱзеныт.
28 Тушто Моисей Ааронын вургемжым кудашын да Елеазар эргыжлан чиктен. Тушан, курык вуеш, Аарон колен. А Моисей ден Елеазар курык гыч воленыт.
29 Ааронын колымыж нерген уло калык пален налын. Ааронын колымыжо шотышто израиль эрге-влакын шортмо йӱлашт кумло кече шуйнен.





*а 20:20 Сарзывий – войско, армий.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 21

1 Ханаан мландыште икымше сеҥымаш. 4 Той кишке. 10 Моавыш кайымаш. 21 Аморрей кугыжа Сигон ден Васан кугыжа Огым сеҥымаш.

1 Кечывалвел ир мланде тӱрыштӧ верланыше Арад олан хананей кугыжаже, израиль калыкын Афарим корно дене толмыжым пален налмеке, нунын ӱмбаке керылтын да икмыняр еҥым пленыш налын.
2 Тунам израиль калык Господьлан сӧрен каласен: «Тиде калыкым мемнан кидыш пуэт гын, ме [нуным шкеныштым] да олаштым, Тыланет надыр шотеш пӧлеклен, пӱтынек пытарена».
3 Господь израиль калыкын йодмыжым колын да хананей-влакым нунын кидыш пуэн. Израиль калык хананей-влакым да нунын олаштым, Господьлан надыр шотеш пӧлеклен, пӱтынек пытарен да тиде верым Хорма*а манын лӱмден.



4 Едом мландышке пураш огыл манын, израиль калык Ор курык дечын Йошкар теҥыз велыш каен. Кайымышт годым еҥ-влакын чытышышт пыташ тӱҥалын.
5 Нуно адакат Юмо да Моисей ваштареш ӧпкелен ойлаш тӱҥалыныт: «Молан те мемнам Египет гыч луктында? Ир мландыште колашлан мо? Вет тыште киндат, вӱдат уке, а тиде йӧрдымӧ кочкыш шернам темен!»



6 Тунам Господь калык ӱмбак аяр кишке-влакым колтен. Кишке чӱҥгалме дене шуко израиль еҥ колен.
7 Калык Моисей деке толын да каласен: «Господь да тыйын ваштареш ӧпкелен ойлен, ме сулыкыш пурен улына. Кумал Господьлан, тек нине кишке-влакым мемнан деч кораҥда». Моисей калык верч [Господьлан] кумалын.
8 Господь Моисейлан каласен: «[Той] кишкым ыште да вара вуйыш пижыктен шынде. Тек кишке чӱҥгалман кажне еҥ ты кишке ӱмбак ончалеш – тунам тудо илыше кодеш».
9 Моисей той кишкым ыштен да вара вуйыш пижыктен. Иктаж-кӧм кишке чӱҥгалын да тудыжо той кишке ӱмбаке ончалын гын, тыгай еҥ илыше кодын.



10 Израиль эрге-влак корныштым умбакыже шуеныт да Овофеш шогалыныт.
11 Вара Овоф гыч каеныт да Моав деч эрвелне улшо ир мландысе Ийе-Аваримеш шогалыныт.
12 Тушеч кайымеке, Заред лапвереш шогалыныт,
13 вара тышеч каеныт да аморрей чек воктечын йоген кайыше Арнон эҥер вес велысе ир мландеш шогалыныт. Тиде эҥерже Моав ден аморрей-влак коклаште чек лийын.
14 Сандене «Господьын сарже-влак» книгаште каласыме:


15 «... Суфысо Вагеб, Арнонын вӱдкоремже-влак,

 Шебет-Ар могырыш шуйнышо лапвер тайыл-влак

2 Моав чек деке шуыт».



16 Тушечын нуно Беэр*б таве деке каеныт. Тушто Господь Моисейлан каласен: «Калыкым пого, Мый нунылан вӱдым пуэм».
17 Тунам Израиль тиде мурым мурен:

 «Вӱд дене тем, таве! Мурыза тудын нерген!


18 Калык кугурак-влак тиде тавым кӱнченыт,

 он-влак кучемвий тояшт да пондышт дене тудым кӱнченыт».


 Ир мланде гыч нуно Матаннаш каеныт.
19 Матанна гыч – Нагалиилыш, Нагалиил гыч – Вамофыш,
20 Вамоф гыч Моав мландысе лапверыш каеныт. Тудыжо ир мланде могырыш ончышо Фасга курык воктене лийын.



21 Израиль эрге-влак Сигон деке, аморрей кугыжа деке, шке уверзе-влакым тыгай [тыныс темлымаш] дене колтеныт:
22 «Поро лий, шке мландет гоч эртен каяш пу. [Ме корно дене каена,] пасу ден виноград аҥашке огына пуро, тавет-влак гыч вӱдым йӱаш огына тӱҥал. Тыйын мландетым эртымешке, Кугыжан корно дене гына каена».
23 Но Сигон израиль калыкым шке мландыж гоч колташ кӧнен огыл. Чыла шке сарзывийжым поген, тудо ваштарешышт ир мландыш лектын да, Яац деке миен шумеке, нунын дене кредалаш пижын.
24 Израиль эрге-влак тудым керде дене кырен шалатеныт, мландыжым Арнон эҥер деч Иавок изэҥер дек шумеш – Аммон чек марте – шкаланышт поген налыныт. А аммон-влакын чекышт чоткыдемдыме лийын.
25 Аморрей-влакын чыла олаштым – Есевоным да тудын йыр улшо илем-влакым – Израиль сеҥен налын да тушто илаш тӱҥалын.



26 Есевон ола аморрей кугыжа Сигонын лийын. Тудыжо Моавын ончычсо кугыжаж дене кредалын да тудын мландыжым Арнон эҥер марте поген налын.
27 Садланак вет мурызо-влак тыге мурат:

 «Кайыза Есевоныш!

 Тек Сигонын олажым чоҥат, угыч нӧлталыт!


28 Есевон гыч тул лектын,

 тулйылме лектын Сигонын олаж гыч!

 Тудо Ар-Моавым йӱлалтен,

 Арнон воктенысе кӱкшака-влакын озаштым пытарен.


29 Ойго тылат, Моав!

 Тый, Хамосын*в калыкше, пытарыме улат!

 Тыйын эргыч-влак куржын пытеныт,

 ӱдырет-влакым аморрей кугыжа Сигон пленыш налын.


30 Пикш дене ме нуным пытаренна,

 Есевон гыч Дивон марте чыла пытен!

 Медева воктенысе Нофа марте ме чыла шалатенна!»



31 Тыге израиль калык аморрей мландыште илаш тӱҥалын.
32 Моисей икмыняр еҥым Иазер олам ончал толаш колтен. Вара израиль калык [тиде олам,] тудын йыр улшо илем-влакым руалтен налын да тушто илыше аморрей-влакым поктен колтен.



33 Тушечын израиль калык савырнен да Васаныш наҥгайыше корно дене каен. Васан кугыжа Ог, уло сарзывийжым поген, Едрей воктене израиль калык ваштареш кредалаш лектын.
34 Господь Моисейлан каласен: «Ит лӱд тудын деч. Мый тудым уло калыкше да мландыжге тыйын кидышкет пуэм. Кузе тый Есевонышто илыше аморрей кугыжа Сигон дене ыштенат, тидын денат тугак ыште».
35 Израиль эрге-влак Ог кугыжам, тудын эргыж-влакым, тыгак чыла сарзыжым икте кодде пытареныт да тиде мландыланат оза лийыныт.





*а 21:3 Хорма – ’пытарымаш’ манмым ончыкта.

*б 21:16 «Беэр» еврей йылмыште ’таве’ манмым ончыкта.

*в 21:29 Хамос – моав-влакын юмышт.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 22

1 Моавын Валак кугыжаже Валаамым ӱжеш. 21 Валаамын осёлжо да Господьын Суксыжо.

1 Вара израиль эрге-влак корным умбакыже шуеныт да Иордан эҥер воктенысе Моав тӧрвереш, Иерихон ола ваштареш, шогалыныт.
2 Валак, Сепфорын эргыже, Израильын аморрей-влак дене мом ыштымыжым чыла пален налын.
3 Моав калык Израиль деч чот лӱдын, вет тудыжын еҥже пеш шуко лийын.
4 Нуно Мадиамын кугуракше-влаклан каласеныт: «Тиде калык тӱшка, ӱшкыжын нурышто шудым йыклык кочмыж семын, йырым-йыр чыла пытара».


 Моавын кугыжаже тунам Валак, Сепфорын эргыже, лийын.
5 Тудо шке еҥже-влакым Валаамым, Веорын эргыжым, ӱжаш колтен. Валаамже Пефорышто, Евфрат эҥер дене, Валакын шочмо калыкше улмо кундемыште илен. Теве мом Валак каласаш кӱштен: «Египет гыч ик калык толын лектын – уло мландым леведын. Тудо мыйын воктенем илаш шогалын.
6 Тол да мыланем тиде калыкым карге, вет тудо мый дечем виянрак. Ала тунам мый нуным сеҥен да тиде мланде гыч поктен колтен кертам. Вет мый палем: кӧм тый суапландарет – тудо суапландарыме лиеш, а кӧм каргет – каргыме лиеш».
7 Юлымылан тӱлышаш пӧлекым кидыштышт кучен, Моав ден Мадиамын кугуракышт-влак Валаам деке миеныт да тудлан Валакын мутшым каласеныт.
8 Валаам нунылан манын: «Йӱдлан кодса, а мый Господьын каласымыж почеш тыланда вашмутым пуэм». Моавын кугуракышт-влак йӱдлан Валаам дене кодыныт.



9 Юмо Валаам деке толын да йодын: «Тиде могай еҥ-влак тый денет улыт?»
10 Валаам Тудлан вашештен: «Моав кугыжа Валак, Сепфор эрге, нуным мый декем каласаш колтен:
11 Египет гыч ик калык толын лектын – уло мландым леведын. [Тудо мыйын воктенем илаш шогалын.] Тол да мыланем тиде калыкым карге, ала тунам мый, ваштарешышт шогалын, нуным [тиде мланде гыч] поктен колтен кертам».
12 Юмо Валаамлан вашештен: «Нунын дене ит кай да тиде калыкым ит карге: тудо – суапландарыме».
13 Эрдене Валаам кынелын да Валак деч толшо он-влаклан каласен: «Шке мландышкыда пӧртылза. Господь мыйым тендан дене пырля колташ ок кӧнӧ».
14 Моавын онжо-влак Валак деке пӧртылыныт да каласеныт: «Валаам мемнан дене толаш кӧнен огыл».



15 Тунам Валак эшеат шукырак да лӱмлырак он-влакым колтен.
16 Нуно Валаам деке миеныт да каласеныт: «Валак, Сепфорын эргыже, тыге ойла: мый декем толаш тореш ит лий.
17 Мый тылат кугу чап ден пӧлекым пуэм, мом гына от йод – чыла шуктем. Тол да мыланем тиде калыкым карге».
18 Валакын тарзыж-влаклан Валаам тыгай вашмутым пуэн: «Валак мыланем пӧрт тич ший ден шӧртньыжым пӧлекла ыле гынат, Господь Юмемын кӱштымыж ваштареш нимогай пашам – [мыйын шонымаште] тудо кеч изи але кугу лийже – ыштен ом керт.
19 Но теат йӱдлан кодын ончыза, а мый пален налам – мом эше мыланем Господь каласа».
20 Йӱдым Юмо Валаам деке толын да каласен: «Нине еҥ-влак тыйым ӱжаш толыныт гын, кай нунын дене. Но мом Мый тылат каласем – тудым веле ыште».



21 Эрлашыжым эрдене Валаам кынелын, шке осёлжым ӧртньӧрлен да моав он-влак дене пырля каен.
22 Валаамын корныш тарванымыжлан Юмын шыдыже ылыжын. Тудым чарен шогалташ манын, корнешыже Господьын Суксыжо шогалын. Валаамже осёл ӱмбалне каен, тудын дене пырля кок тарзыже лийын.
23 Корнышто кердым кучен шогышо Суксым ужмеке, Валаамын осёлжо корно гыч пасу могырыш савырнен каен. Тудым мӧҥгеш корныш пӧртылташ манын, Валаам осёлым перен.



24 Тунам Господьын Суксыжо виноград аҥа-влак кокласе аҥысыр корнеш шогалын, тушто кок могырымат кӱ пырдыж лийын.
25 Господьын Суксыжым ужын, осёл пырдыж деке пызнен да Валаамын йолжым пырдыж пелен ишен. Тудыжо адакат осёлым перен.



26 Тунам Господьын Суксыжо ончыкыла каен да вес вере шогалын. Туштыжо корно тыгай аҥысыр лийын – шолашкат, пурлашкат савырнаш ок лий улмаш.
27 Ындыжым, Господьын Суксыжым ужын, осёл Валаам йымалне мландымбаке возын. Валаамым шыде авалтен, да тудо осёлым тоя дене кыраш тӱҥалын.



28 Тунам Господь осёлын умшажым почын, да тудыжо Валаамлан каласен: «Мом мый тылат ыштенам? Молан тый мыйым теве кумшо гана кырет?»
29 Валаам тудлан вашештен: «Тый мыйым игылтат. Кидыштем керде лиеш ыле гын, мый тыйым кызытак пуштам ыле!»
30 Осёл Валаамлан каласен: «Мый тыйын осёлет омыл мо, кудыжын ӱмбалне тый таче кече марте кушкыж коштат? Ондак мый тый денет тыге ыштенам мо?» «Уке», – вашештен Валаам.
31 Тунам Господь Валаамын шинчажым почын, да тудо корнышто кердым кучен шогышо Суксым ужын. Валаам тудын ончылно вуйжым мланде марте савен.



32 Господьын Суксыжо Валаам деч йодын: «Молан тый осёлетым кум гана кырышыч? Тыйын корнет Мыйын ончылно чын огыл. Сандене Мый тыйым чарен шогалташ лектым.
33 Осёлет Мыйым ужо да ончычем кум гана ӧрдыжкӧ кораҥе. Тудо ӧрдыжкӧ ок кораҥ ыле гын, Мый тыйым пуштам, а тудым гын илышым кодем ыле».
34 Валаам Господьын Суксыжлан каласен: «Мый сулыкыш пуренам: корнышто ваштарешем Тыйын шогыметым пален омыл. Мыйын мом ыштымем Тылат ок келше гын, мый мӧҥгеш пӧртылам».
35 Господьын Суксыжо Валаамлан манын: «Кай нине еҥ-влак дене. Но мом Мый каласем – тидым веле ойло». Тыге Валаам Валакын колтымо онжо-влак дене пырля каен.



36 Валаамын толмыж нерген колмеке, Валак тудым вашлияш моав ола деке лектын. Ты олаже элын эн мӱндыр чекыштыже Арнон эҥер воктене верланен улмаш.
37 Валаамым ужмеке, Валак тудлан каласен: «Мый тыйым ӱжаш колтенам ыле. Молан тый толын отыл? Мый тылат сайын тӱлен ом керт шоненат мо?»
38 «Теве мый тый декет тольым, – вашештен Валаам. – Но мом мый каласен кертам? Юмо умшашкем могай шомакым пышта, тудым веле каласем».



39 Валак дене пырля Валаам Кириаф-Хуцофыш каен.
40 Валак надырлан ӱшкыж ден шорык-влакым шӱшкылаш кӱштен, шылым Валаамлан да пеленже улшо он-влаклан пуэн.



41 Вес эрденыже Валак Валаамым Ваалын кӱкшакашкыже конден. Тушечын Валаам израиль калык тӱшкан ужашыжым ужын.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 23

Израиль калыкым каргыме олмеш Валаам тудым кок гана суапландара.

1 Валаам Валаклан каласен: «Тышан мыланем шым жертвенникым чоҥо да надырлан шым самырык ӱшкыж ден шым тагам ямдыле».
2 Валак Валаамын йодмыжым шуктен. Нуно кажне жертвенникеш надырлан ик ӱшкыж ден ик тагам конденыт.
3 Валаам Валаклан каласен: «Йӱлалтен пуымо надыр воктенетак шого, а мый кораҥам – ала Господь мый денем вашлияшлан лектеш. Мом Тудо мылам увертара – мый тылат каласем». Валак [шке йӱлалтен пуымо надырже воктене кодын, а Валаам] кӱкшака верыш [Юмо деч каҥашым йодаш] каен.



4 Тушто тудым Юмо вашлийын. «Мый шым жертвенникым чоҥенам, – каласен Валаам, – кажныштыже надырлан ик ӱшкыж ден ик тагам конденам».
5 Господь Валаамын умшашкыже ойлышаш шомакым пыштен да каласен: «Валак деке пӧртыл да тыге ойло».
6 Валаам Валак деке пӧртылын, тудыжо Моавын онжо-влак дене пырля шке йӱлалтен пуымо надырже воктене шоген. [Валаам ӱмбаке Юмын Шӱлыш волен,]
7 да тудо пророк шомакшым увертарен:

 «Мыйым Валак Месопотамий гыч ӱжын,

 Моав кугыжа эрвел курыкла гыч конден:

 ”Тол – мыланем Иаковым карге,

 тол – осалым ӱж Израиль ӱмбаке!”


8 Кузе мый каргем? Юмо тудым ок карге!

 Кузе мый осалым ӱжам?

 Господь [тудын ӱмбак] осалым ок колто!


9 Тиде калыкым кӱ курык ӱмбачын ужам,

 кӱкшака гыч мый тудым ончем.

 Тиде калык посна ила, моло калык чотыш шкенжым ок пурто.


10 Иаковын ошма пырче наре улмыжым,

 Израильын кеч чырык ужашыжым кӧ шотлен луктеш?

 Тек мый чын ыштыше еҥын колымашыж дене колем,

 тек мыйын мучашем нунын гае лиеш!»



11 Тунам Валак Валаамлан каласен: «Мом тый мый денем ыштет? Мый тыйым тушман-влакем каргаш ӱжынам, а тый нуным суапландарет!»
12 Валаам вашештен: «Могай шомакым Господь умшашкем пышта, мый лач тудым ойлышаш омыл мо?»



13 Тунам Валак тудлан каласен: «Айда мый денем вес вере каена – тушеч тый тиде калыкым ужат, чылаштымак огыл, а ужашыжым веле. Тушечын нуным мыланем карге».
14 Тудо Валаамым Фасга курык вуй воктене улшо Оролымо верыш наҥгаен. Тушан шым жертвенникым чоҥен да кажныштыже надырлан ик самырык ӱшкыж ден ик тагам конден.
15 Валаам Валаклан каласен: «Йӱлалтен пуымо надыр воктенет тыштак шого, а мый тушко Юмо дене вашлияш каем».



16 Господь Валаам дене вашлийын да каласышаш шомакым тудын умшашкыже пыштен. «Валак деке пӧртыл да тыге ойло», – Тудо каласен.
17 Валаам Валак деке пӧртылын. Тудыжо Моавын онжо-влак дене пырля шке йӱлалтен пуымо надырже воктене шоген. Валак тудын деч йодын: «Господь мом каласыш?»



18 Валаам пророк шомакшым увертарен:

 «Шогал, Валак! Колышт мыйым, Сепфор эрге!


19 Юмо айдеме огыл – Тудо ок шойышт!

 Юмо айдеме эрге огыл – шке шонымыжым ок вашталте!

 Мом каласымыжым Тудо ок ыште мо?

 Мом сӧрымыжым Тудо ок шукто мо?


20 Господь мылам суапландараш кӱштен,

 Господь суапландара гын, мый тидым ом керт вашталтен.


21 Иаков дене нимогай азап уке,

 нимогай туткар ок кой Израильыште.

 Господь Юмо – нунын дене!

 Нуно Тудым Кугыжа семын йывыртен вашлийыт!


22 Юмо тиде калыкым Египет гыч луктын,

 Тудын вийже – ир ӱшкыжын тӱкыж гай.


23 Нимогай локтымашым муаш ок лий Иаковлан,

 нимогай юзо вий шогалтен ок керт Израильым.*а

 Тыге каласат Иаков да Израиль нерген:

 ’Теве мом Юмо ыштен!’


24 Ава лев семын тарвана тиде калык,

 лев семын тудо кынелеш –

 поктен кучымыжым кочмешке,

 пуштмо-влакын вӱрыштым йӱмешке,

2 канаш тудо ок воч».



25 Валак тунам Валаамлан каласен: «Тугеже, нуным каргашат ит карге да суапландарашат ит суапландаре!»
26 Валаам тудлан вашештен: «Мом мыланем Господь кӱшта, мый тудым гына ышташ тӱҥалам манын ойлен омыл мо?»



27 Валак Валаамлан каласен: «Айда мый тыйым вес вере наҥгаем. Тушеч тый нуным каргет гын, ала тидын дене Господь келша?»
28 Валак Валаамым ир мланде могырыш ончышо Фегор курык вуйыш намиен.
29 «Тышан мылам шым жертвенникым чоҥо, – каласен Валаам, – да надырлан шым самырык ӱшкыж ден шым тагам ямдыле».
30 Валак Валаамын каласымыж семынак ыштен: кажне жертвенникыште надырлан ик ӱшкыж ден ик тагам конден.





*а 23:23 Тыште мом возымым тыгеат кусараш лиеш: «Нимогай локтымашым муаш ок лий Иаков дене, нимогай юзо вий уке Израильыште».




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 24

Валаам Израильым кумшо гана суапландара. Тудын пророк шомакше.

1 Израильым суапландарымаш Господьлан келшымым ужын, Валаам ончычсо семын ырым*а палым кычалаш каен огыл, а ир мланде могырыш савырнен.
2 Тушто Валаам тукымын-тукымын шке станыштым шогалтыше израиль калыкым ужын. Тунам Валаам ӱмбаке Юмын Шӱлыш волен,
3 да тудо тыгай пророк шомакым увертарен:

 «Валаам, Веор эрге, тыге ойла.

 Ойла тудо, кӧн шинчаже почмо,


4 кӧ Юмын шомакшым колеш,

 Чылакертше деч кончымашым ужеш,

 кӧ камвозын, но шинчаже почмо.


5 Чапле улыт омашет-влак, Иаков,

 тыйын илемет-влак, Израиль!


6 Ужаргыше лапвер да эҥер воктенысе сад-влак семын,

 Господьын шындыме алой пушеҥге

2 да вӱд воктенысе кедр семын нуно шуйналтыт!


7 Нунын ведрашт гыч вӱд ташлен йогаш тӱҥалеш,

 урлыкашыштлан вӱд эре ситышын лиеш!

 Нунын кугыжашт Агаг деч кугурак лиеш,

 кугыжанышышт пеш чаплана!


8 Юмо тиде калыкым Египет гыч луктын.

 Вийже тудын – ир ӱшкыжын тӱкыж гай:

 тушманле калык-влакым тудо нелеш,

 луштым пудырта, пикшыж дене тушманым пытара.


9 Лев семын тудо возеш,

 ава лев семын кия – кӧ тудым кынелташ тоштеш?

 Тыйым суапландарыше суапландарыме лиеш,

 тыйым каргыше каргыме лиеш!»



10 Тунам Валак Валаамлан сырен кудалтен, мушкындыжым чумыртен да каласен: «Мый тыйым тушман-влакем каргаш ӱжынам, а тый нуным теве кум гана суапландарет!
11 Кай тышеч шке декет! Мый тылат сайын тӱлынем ыле, но Господь тыйым нимо деч посна кодыш».
12 Валаам Валаклан каласен: «Мый декем колтымо еҥет-влаклан ойлен омыл мо –
13 Валак мыланем пӧрт тич ший ден шӧртньыжым пӧлекла ыле гынат, мый Господьын кӱштымыж ваштареш нимат ыштен ом керт. Мый шке гыч осалымат, сайымат ыштен ом керт: мом Господь каласа – тудым гына ойлаш тӱҥалам.
14 Кызыт мый шке калыкем деке пӧртылам. Но тиде калык тыйын калыкет дене ончыкшым мом ышта – мый тылат ойлен кодем».



15 Валаам тунам пророк шомакшым увертарен:

 «Валаам, Веор эрге, тыге ойла.

 Ойла тудо, кӧн шинчаже почмо,


16 кӧ Юмын шомакшым колеш,

 кӧлан Чыла деч Кӱшылысӧ шинчымашым пуа,

 кӧ Чылакертше деч кончымашым ужеш,

 кӧ камвозын, но шинчаже почмо.


17 Ужам Тудым, но тиде кызыт огыл,

 ончем Тудым, но тиде лишне огыл.

 Иаков деч шӱдыр нӧлталтеш,

 Израиль деч кугыжан тоя нӧлталтеш.

 Тудо моав он-влакым шалата,

 Сиф эрге-влакым пӱтынек пытара.


18 Едом лиеш руалтен налме,

 Сеир лиеш тушман кид йымалне.

 Израиль шке вийжым ончыкта,


19 Иаков деч лектеш вуйлатыше,

 олаште илен кодшо-влакым тудо пытара».



20 Амалик-влакым ужмеке, Валаам тыгай пророк шомакым каласен: «Калык-влак кокла гыч Амалик икымше улеш, но мучашыже тудын – пытымаш!»



21 Вара Валаам кеней-влакым ужын да тыгай пророк шомакым увертарен:

 «Илыме верет тыйын пеҥгыде,

 пыжашет – кӱ курыкышто,


22 но Каин пытарыме лиеш –

 Ассур тыйым вашке пленыш наҥгая!»



23 [Ог кугыжам ужмеке,] Валаам тыгай пророк шомакым каласен:

 «Кунам Юмо тидым ышта, ойго, [ойго] толеш –

 кӧ илыше кодеш?


24 Корабль-влак толыт киттей-влакын мландышт гыч,

 Ассур ден Еверым темдаш тӱҥалыт,

 но пытымаш вуча вара нунымат!»



25 Валаам кынелын да мӧҥгыжӧ каен, Валакат шке корныж дене ошкылын.





*а 24:1 Ырым – тыште: примета.




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 25

Израиль калык шояк юмылан кумалаш тӱҥалеш да тидлан мутым куча.

1 Ситтимыште илаш шогалмышт годым израильтян-влак моав ӱдырамаш-влак дене яжарланаш тӱҥалыныт.
2 Шке юмыштлан кондымо надыр сийым кочмашке моав ӱдырамаш-влак нунымат ӱжыныт. Израильтян-влак [нунын надырыштым] кочкыныт да нунын юмыштлан кумалыныт.
3 Тыге израиль калык Ваал-Фегор лӱман шояк юмым шотлаш тӱҥалын. Тунам Израиль ӱмбак Господьын шыдыже ылыжын.
4 Господь Моисейлан каласен: «Калык вуйлатыше-влакым пого да чылаштым кечывал кечын Мыйын ончылнем пушт. Тунам Мыйын кугу шыдем израиль калык деч кораҥеш».
5 Моисей Израильын судьяже-влаклан каласен: «Тек кажныже шке еҥда-влак кокла гыч Ваал-Фегорым шотлышо еҥ-влакым пуштеш».



6 Тиде жапыште ик израиль пӧръеҥ Моисейын да уло калыкын шинча ончылнышт – нунышт тыгодым Юмо дене вашлийме омашыш пурымо вер дене шортын шогеныт – шке декше мадиан ӱдырамашым конден.
7 Тидым ужын, Финеес, Елеазарын эргыже, иерей Ааронын уныкаже, калык тӱшка деч кораҥ каен, кидышкыже умдым налын.
8 Тудо израиль пӧръеҥ почеш омашыш пурен да тушан пӧръеҥымат, ӱдырамашымат мӱшкырышт гыч шуралтен. Тунам израиль калыкым пытарымаш чарнен.
9 Тиде пытарымаш деч чылаже коло ныл тӱжем еҥ колен.



10 Господь Моисейлан каласен:
11 «Финеес, Елеазарын эргыже, иерей Ааронын уныкаже, израиль калык деч Мыйын шыдем кораҥден. Нунын коклаште тудо Мыйын верч шыдешкен, сандене Мый шке шыдем дене израиль калыкым шым пытаре.
12 Финееслан каласе: Мый тудын дене ойпидышым ыштем да тудлан эсен илышым пуэм.
13 Финеес шке Юмыж верч шыдешкен да тидын дене израиль калыкын сулыкшым касарен, сандене тиде ойпидыш почеш тудо да тудын тукымжо курымеш иерей лийыт».



14 Мадиан ӱдырамаш дене пырля пуштмо израиль еҥын лӱмжӧ Зимри улмаш. Тудо Салун эргыже, Симеон тукым гыч улшо ик урлыкын вуйлатышыже лийын.
15 Пуштмо мадиан ӱдырамашын лӱмжӧ Хазва улмаш. Тудо Цурын ӱдыржӧ, а Цуржо ик мадиан тукымын вуйлатышыже лийын.



16 Господь Моисейлан каласен:
17 «Мадиан-влаклан тушман лийза, нуным пытарыза.
18 Вет нунат тендан дене тушман семын чоян ыштеныт: Фегор дене да шке Хазва шӱжарышт дене – мадиан вуйлатышын ӱдыржӧ дене – тендам алгаштареныт. Тудыжо Фегор верч калыкым пытарыме кечын пуштмо лийын».






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 26

Израиль калыкым кокымшо гана шотлен лекмаш.

1 Калыкым пытарымаш деч вара Господь Моисей ден Елеазарлан, иерей Ааронын эргыжлан, каласен:
2 «Израиль эрге-влакын мыняр улмыштым шотлен лекса, коло ияш да тылеч кугурак ийготан, сарзылан йӧрышӧ чыла пӧръеҥым еш еда возен налза».
3 Иордан воктенысе Моав тӧрверыште, Иерихон ваштареш, Моисей ден иерей Елеазар Израиль калыклан каласеныт:
4 «Господьын Моисейлан кӱштымыж семынак, коло ияш деч кугурак ийготан чыла пӧръеҥым шотлен лекса».


 Теве Египет гыч лекше израиль эрге-влак.



5 Рувимын, Израильын кугэргыжын, тукымжо: Ханох деч – Ханох тукым, Фаллу деч – Фаллу тукым,
6 Хецрон деч – Хецрон тукым, Харми деч – Харми тукым.
7 Теве Рувим тукымын урлыкшо-влак, тушто пӧръеҥ-влакын чумыр чотышт 43 730 лийын.



8 Фаллун эргыже – Елиав.
9 Елиавын эргыже-влак: Немуил, Дафан да Авирон. Дафан ден Авиронжо калыкын пагалыме еҥже-влак лийыныт. Кунам Корей да тудын велне лийше еҥ-влак Господь ваштареш шогалыныт, тиде кок еҥ нунын дене пырля Моисей да Аарон ваштареш пудыранчыкым нӧлталыныт.
10 Мланде умшажым почын, тиде кок еҥым да Корейым нелын. Тунамак Корей велне лийше кокшӱдӧ витле еҥ тулеш йӱлен колен. Тиде чылаштлан шижтарымаш лийын.
11 Но Корейын эргыже-влак колен огытыл.



12 Симеонын эргыж-влак шке тукымышт дене: Немуил деч – Немуил тукым, Иамин деч – Иамин тукым, Яхин деч – Яхин тукым,
13 Зерах деч – Зерах тукым, Саул деч – Саул тукым.
14 Теве, [шотлен лекмеке,] Симеон тукымын урлыкшо-влак, тушто пӧръеҥ-влакын чумыр чотышт 22 000 лийын.



15 Гадын эргыж-влак шке тукымышт дене: Цефон деч – Цефон тукым, Хагги деч – Хагги тукым, Шуни деч – Шуни тукым,
16 Озний деч – Озний тукым, Ери деч – Ери тукым,
17 Ароди деч – Ароди тукым, Арели деч – Арели тукым.
18 Теве Гад эрге-влакын тукымышт. Нунын чотышт 40 500 еҥ лийын.



19 Иудан эргыже-влак: Ир ден Онан, [Шела, Фарес да Зерах]. Но Ир ден Онан Ханаан мландеш коленыт.
20 Иудан эргыж-влак шке тукымышт дене: Шела деч – Шела тукым, Фарес деч – Фарес тукым, Зерах деч – Зерах тукым.
21 Фарес эрге-влакын тукымышт: Есром деч – Есром тукым, Хамул деч – Хамул тукым.
22 Теве Иуда тукымын урлыкшо-влак, тушто пӧръеҥ-влакын чумыр чотышт 76 500 лийын.



23 Иссахарын эргыж-влак шке тукымышт дене: Фола деч – Фола тукым, Фува деч – Фува тукым,
24 Иашув деч – Иашув тукым, Шимрон деч – Шимрон тукым.
25 Теве Иссахар тукымын урлыкшо-влак, тушто пӧръеҥ-влакын чумыр чотышт 64 300 лийын.



26 Завулонын эргыж-влак шке тукымышт дене: Серед деч – Серед тукым, Елон деч – Елон тукым, Иахлеил деч – Иахлеил тукым.
27 Теве Завулон тукымын урлыкшо-влак, тушто пӧръеҥ-влакын чумыр чотышт 60 500 лийын.



28 Иосифын Манассий ден Ефрем эргыж-влак шке тукымышт дене:
29 Манассий эрге-влакын тукымышт: Махир деч – Махир тукым. Махирын Галаад эргыже лийын: Галаад деч – Галаад тукым.
30 Галаад эрге-влакын тукымышт: Иезер деч – Иезер тукым, Хелек деч – Хелек тукым,
31 Асриил деч – Асриил тукым, Шехем деч – Шехем тукым,
32 Шемида деч – Шемида тукым, Хефер деч – Хефер тукым.
33 Хефер эрге Салпаадын эргыже-влак уке улыт улмаш, ӱдыр-влак веле лийыныт. Салпаадын ӱдыржӧ-влакын лӱмышт: Махла, Ноа, Хогла, Милка да Фирца.
34 Теве Манассий тукымын урлыкшо-влак, тушто пӧръеҥ-влакын чумыр чотышт 52 700 лийын.
35 Ефремын эргыж-влак шке тукымышт дене: Шутелах деч – Шутелах тукым, Бехер деч – Бехер тукым, Тахан деч – Тахан тукым.
36 Шутелахын эргыже да тудын тукымжо: Аран деч – Аран тукым.
37 Теве Ефрем эрге-влакын тукымышт. Нунын чотышт 32 500 еҥ лийын. Теве Иосиф эрге-влак шке тукымышт дене.



38 Вениаминын эргыже-влак шке тукымышт дене: Бела деч – Бела тукым, Ашбел деч – Ашбел тукым, Ахирам деч – Ахирам тукым,
39 Шефуфам деч – Шефуфам тукым, Хуфам деч – Хуфам тукым.
40 Белан Ард ден Нааман эргыже-влак лийыныт: Ард деч – Ард тукым, Нааман деч – Нааман тукым.
41 Теве Вениамин эрге-влак шке тукымышт дене. Нунын чотышт 45 600 еҥ лийын.



42 Данын эргыже да тудын тукымжо: Шухам деч – Шухам тукым. Теве Дан тукымын урлыкшо-влак.
43 Шухам эрге-влакын тукымыштышт чылаже 64 400 еҥым шотлен луктыныт.



44 Асирын эргыж-влак шке тукымышт дене: Имна деч – Имна тукым, Ишви деч – Ишви тукым, Берий деч – Берий тукым.
45 Берийын тукымжо-влак: Хевер деч – Хевер тукым, Малхиил деч – Малхиил тукым.
46 Асирын тыгак Сара лӱман ӱдыржӧ лийын.
47 Теве Асир эрге-влакын тукымышт. Нунын чотышт 53 400 еҥ лийын.



48 Неффалимын эргыж-влак шке тукымышт дене: Иахцеил деч – Иахцеил тукым, Гуни деч – Гуни тукым,
49 Иецер деч – Иецер тукым, Шиллем деч – Шиллем тукым.
50 Теве Неффалим тукымын урлыкшо-влак, тушто пӧръеҥ-влакын чумыр чотышт 45 400 лийын.



51 Израиль эрге-влакым шотлен лукмо чот чылаже 601 730 еҥ лийын.



52 Господь Моисейлан каласен:
53 «Нине тукым-влаклан, мыняр еҥ улмыштым шотыш налын, мландым шеледен пуаш кӱлеш.
54 Шуко еҥан тукымлан – кугурак мланде ужашым, шагалрак еҥанлан – изиракым. Налшаш мландын кумдыкшо шотлен лукмо чот деч шогаш тӱҥалеш.
55 Мландым шерева дене кажне тукымын мыняр еҥже улмо почеш шеледаш кӱлеш.
56 Кугу тукымат, изи тукымат мландым шерева почеш налшаш улыт».



57 Шотлымашке пурышо левит-влак шке тукымышт дене: Гирсон деч – Гирсон тукым, Кааф деч – Кааф тукым, Мерари деч – Мерари тукым.
58 Левит тукым-влак коклашке тыгак Ливни тукым, Хеврон тукым, Махли тукым, Муши тукым да Корей тукым пуреныт. Кааф деч Амрам шочын.
59 Амрамын ватыжын лӱмжӧ Иохаведа улмаш. Тудо Левийын Египетеш шочшо ӱдыржӧ лийын. Тудо Амрамлан Аароным, Моисейым да нунын Мариам акаштым ыштен.
60 Ааронын Надав, Авиуд, Елеазар да Ифамар эргыже-влак шочыныт.
61 Но Надав ден Авиудшо [Синай ир мландыште] Господь ончыко йот тулым кондымекышт коленыт.
62 Левий тукым эрге-влакым, ик тылзаш аза деч кугуракым, чылаже 23 000 шотлен луктыныт. Моло Израиль эрге-влак коклаште нунылан мланде пай пуалтын огыл, сандене нуно израиль калыкым шотлен налме чотыш пурен огытыл.



63 Теве Моисей ден иерей Елеазарын Иордан воктенысе Моав тӧрверыште, Иерихон ваштареш, шотлен лукмо израиль эрге-влак.
64 Моисей ден иерей Ааронын Синай ир мландыште шотлымашкышт пурышо ик еҥат нунын коклаште лийын огыл.
65 Господь нунылан «те чыланат ир мландыште коледа» манын каласен. Нунын кокла гыч Иефонний эрге Халев да Нав эрге Иисус веле илыше кодыныт.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 27

1 Ӱдыр йоча-влаклан мландым шеледыме шотышто закон. 12 Иисусым, Нав эргым, Моисей олмеш вуйлатышылан шогалтымаш.

1 Манассий тукымысо Хефер эрге Салпаадын ӱдыржӧ-влак толыныт. Хеферже Галаадын эргыже, Галаад Махирын эргыже, Махир Манассийын эргыже, а Манассий Иосифын эргыже лийын. Теве ӱдыр-влакын лӱмышт: Махла, Ноа, Хогла, Милка да Фирца.
2 Нуно Моисей, иерей Елеазар, калык вуйлатыше-влак да пӱтынь калык ончыко Юмо дене вашлийме омашыш пурымо вер деке толыныт да тыге каласеныт:
3 «Мемнан ачана ир мландыште колен. Тудо Господь ваштареш шогалше Корейын еҥже-влак коклаште лийын огыл. Ачана шке сулыкшо верч колен, а эргыж-влак тудын лийын огытыл.
4 Эргыже укелан кӧра ачанан лӱмжӧ тудын тукымжо кокла гыч йомшаш мо? Ачанан иза-шольышт коклаште мыланнат мландым пуыза».



5 Моисей тиде йодышым Господь ончыко конден.
6 Господь тудлан каласен:
7 «Салпаад ӱдыр-влак чын ойлат: ачажын иза-шольышт коклаште нуныланат мландым пу – тек ачаштлан логалшашлык мланде ӱдырыштлан кусна.
8 Израиль калыклан увертаре: пӧръеҥ кола да тудын эргыже уке гын, мланде пайжым ӱдыржылан пуыза.
9 А ты еҥын ӱдыржат уке гын, тудын мландыжым иза-шольыжлан пуыза.
10 Ты еҥын иза-шольыжат уке гын, тудын мландыжым ачажын иза-шольыжлан пуыза.
11 А ачажын иза-шольыжат уке гын, тунам тиде мланде эн лишыл родо-тукымжылан кодеш. Тек тиде Израиль калыклан шуктен шогышашлык закон лиеш. Господь Моисейлан тыге кӱштен каласен».



12 Господь Моисейлан каласен: «Аварим курыкыш, [Иордан эҥерын тиде велныже улшо Нево курыкыш,] кӱзӧ да израиль калыклан Мыйын пуымо [Ханаан] мландым ончал.
13 Тиде мландым ужмекет, Аарон изатын [Ор курыкышто] кайымыж семынак тыят шке кугезе кочат-влак деке кает.
14 Кунам Син ир мландыште калык пудыранен, те Мыйын кӱштымем шуктен огыдал – тушто, вӱд воктене, нунын ончылно Мыйын святой улмем ончыктен огыдал». [Тиде Син ир мландысе Кадес деч тора огыл улшо Мерива вӱд лийын.]



15 Моисей Господьлан вашештен:
16 «Тек Господь, чыла илышылан шӱлышым пуышо Юмо, тиде калыклан вуйлатышым шогалта.
17 Тиде еҥ калык ончылно лиеш да нуным вӱден наҥгая. Тек Господьын калыкше кӱтӱчӧ деч посна улшо шорык кӱтӱ гай ок лий».



18 Господь Моисейлан каласен: «Нав эрге Иисусым, Юмын Шӱлышан айдемым, ӱж да тудын ӱмбаке кидетым пыште.
19 Тудлан иерей Елеазар да уло калык ончылан шогалаш кӱштӧ, чылашт ончылно тудлан мом ышташ кӱлмым каласе.
20 Уло израиль калык тудым колыштшо манын, шке кучемвиетым тудын дене пайле.
21 Иисус иерей Елеазар деке толедаш тӱҥалеш, а Елеазар урим полшымо дене Господь деч вашмутым йодеш. Иисус да уло израиль калык тудын мутшо почеш кайышаш да тудын мутшо почеш толшаш улыт».



22 Моисей Господь [Юмын] кӱштымыжым шуктен: Иисусым ӱжын, иерей Елеазар да уло израиль калык ончылан шогалтен.
23 Вара тудо Иисус ӱмбаке шке кидшым пыштен да тудым у вуйлатышылан шогалтен. Тыге ышташ тудлан Господь кӱштен.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 28

Кажне кечын кондымо надыр да пайремла годым кондымо надыр шотышто закон.

1 Господь Моисейлан каласен:
2 «Израиль калыклан ойло: ончыза, Мыланем надыр-влакым – Мылам келшыше тамлыпушан пӧлекым – шке жапыштыже конден шогыза.



3 Каласе нунылан: теве Господьлан пуышаш надыр – кажне кечын те йӱлалтен пуымо надыр шотеш экшыкдыме икияш кок пачам кондышаш улыда.
4 Ик пачажым эрдене, вес пачажым кастене кондыза.
5 Эше кинде надырлан ефан луымшо ужашыже наре эн сай ложашым кондыза, тудо кид дене темден лукмо чырык гин олив ӱй дене йӧрымӧ лийже.
6 Тиде – эре конден шогымо йӱлалтен пуымо надыр, тудым Господьлан келшыше тамлыпушан надыр шотеш Синай курык воктене кондаш тӱҥалыныт.
7 Тудын дене пырля эше йошкар арака надырым кондыза: кажне пачалан – чырык гиным. Йошкар арака надырым Господьлан святой верыште йоктарыза.
8 Кокымшо пачажым кастене кондыза. Тудым эрденысе гаяк кинде надыр да йошкар арака надыр дене пырля Господьлан келшыше тамлыпушан надыр шотеш пуыза.



9 Шуматкечын экшыкдыме икияш кок пачам да кинде надырлан ефан кок луымшо ужашыже эн сай ложашым, олив ӱй дене йӧрымым, да тудын пелен йошкар арака надырым кондыза.
10 Тиде – кажне шуматкечын йӱлалтен пуымо надыр. Тудым эре конден шогымо йӱлалтен пуымо надыр ден тудын пелен кондымо йошкар арака надыр деке ешарен пуыман.



11 У тылзе годым Господьлан йӱлалтен пуымо надырым кондыза: кок самырык ӱшкыжым, ик тагам да икияш шым пачам. Нуно экшыкдыме лийшаш улыт.
12 Кажне вольык дене пырля кинде надыр шотеш эн сай ложашым, олив ӱй дене йӧрымым, кондыза: кажне ӱшкыжлан – ефан кум луымшо ужашыжым, тагалан – кок луымшо ужашыжым
13 да кажне пачалан – ефан ик луымшо ужашыжым. Тиде – Господьлан келшыше йӱлалтен пуымо тамлыпушан надыр.
14 Нунын пелен йошкар арака надыр лийшаш: кажне ӱшкыжлан – пел гин, тагалан – гинын ик кумшо ужашыже да пачалан – гинын ик нылымше ужашыже. Тыгай йӱлалтен пуымо надырым кажне у тылзе годым ий мучко конден шогыман.
15 Эре конден шогымо йӱлалтен пуымо надыр деч посна Господьлан тыгак сулык верч надыр шотеш ик казатагам да тудын дене пырля йошкар арака надырым кондыман.



16 Икымше тылзын латнылымше кечынже Господьын Кугечыже лиеш.
17 Тиде тылзын латвизымше кечыжат пайрем кече лиеш. Шым кече шергиндым кочса.
18 Икымше кечынже святой погынымашым эртарыза. Нимогай пашам ида ыште.
19 Господьлан надыр шотеш кок самырык ӱшкыжым, ик тагам да икияш шым пачам йӱлалтен пуыза. Нунын нимогай экшыкышт лийшаш огыл.
20 Нунын дене пырля кинде надырлан олив ӱй дене йӧрымӧ эн сай ложашым кондыза: кажне ӱшкыжлан – ефан кум луымшо ужашыжым, тагалан – кок луымшо ужашым,
21 кажне шым пачалан – ефан ик луымшо ужашыжым.
22 Касарыме йӱлам шукташ манын, тыгак сулык верч надырлан ик казатагам кондыза.
23 Чыла тиде надырым кажне эрдене йӱлалтен пуымо надыр деке ешарен пуыза.
24 Нине надырым шым кече конден шогыза. Тиде – надыр шотеш кондымо кочкыш, Господьлан келшыше тамлыпушан пӧлек. Нуным эре конден шогымо йӱлалтен пуымо надыр да тудын пелен кондымо йошкар арака надыр деке ешарен пуыман.
25 А шымше кечын святой погынымашым эртарыза, нимогай пашам ида ыште.



26 Икымше саскам кондымо кечын, кунам шурно лектышын икымше саскаж гыч Господьлан кинде надырым кондеда – тидыже Арня пайрем лиеш, – святой погынымашым эртарыза, нимогай пашам ида ыште.
27 Господьлан келшыше йӱлалтен пуымо тамлыпушан надыр шотеш [экшыкдыме] кок самырык ӱшкыжым, ик тагам, икияш шым пачам кондыза.
28 Нунын дене пырля кинде надырлан олив ӱй дене йӧрымӧ эн сай ложашым кондыза: кажне ӱшкыжлан – ефан кум луымшо ужашыжым, тагалан – кок луымшо ужашым,
29 кажне шым пачалан – ефан ик луымшо ужашыжым.
30 Касарыме йӱлам шукташ манын, тыгак [сулык верч надырлан] ик казатагам кондыза.
31 Эре конден шогымо йӱлалтен пуымо надыр да кинде надыр деке ешарен, чыла тидым [Мыланем] кондыза, нунын пелен йошкар арака надыр лийже. Надыр вольык-влак экшык деч посна лийшаш улыт.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 29

1 Пуч пайрем годым кондымо надыр-влак. 7 Касарымаш кечын кондымо надыр-влак. 12 Омаш пайрем годым кондымо надыр-влак.

1 Шымше тылзын икымше кечынже святой погынымашым эртарыза, нимогай пашам ида ыште. Тек тиде тендан пучым пуалтыме кече лиеш.
2 Господьлан келшыше йӱлалтен пуымо тамлыпушан надыр шотеш экшыкдыме ик самырык ӱшкыжым, ик тагам да икияш шым пачам кондыза.
3 Нунын дене пырля кинде надырлан олив ӱй дене йӧрымӧ эн сай ложашым кондыза: кажне ӱшкыжлан – ефан кум луымшо ужашыжым, тагалан – кок луымшо ужашым,
4 кажне шым пачалан – ефан ик луымшо ужашыжым.
5 Касарыме йӱлам шукташ манын, тыгак сулык верч надырлан ик казатагам кондыза.
6 Чыла тидым у тылзын йӱлалтен кондымо надыр да тудын пеленысе кинде надыр, эре конден шогымо йӱлалтен пуымо надыр да тудын пеленысе кинде надыр, тыгак нунын пелен кондымо йошкар арака надыр деке ешарен, йӱла почеш Господьлан келшыше тамлыпушан надыр семын пуыман.



7 Шымше тылзын луымшо кечынже тек святой погынымаш лиеш. Тиде кечын пӱтым кучыза, нимогай пашам ида ыште.
8 Господьлан келшыше йӱлалтен пуымо тамлыпушан надыр шотеш экшыкдыме ик самырык ӱшкыжым, ик тагам да икияш шым пачам кондыза.
9 Нунын дене пырля кинде надырлан олив ӱй дене йӧрымӧ эн сай ложашым кондыза: кажне ӱшкыжлан – ефан кум луымшо ужашыжым, тагалан – кок луымшо ужашым,
10 кажне шым пачалан – ефан ик луымшо ужашыжым.
11 [Шкендан дене касарыме йӱлам шукташ манын,] тыгак сулык верч надырлан ик казатагам кондыза. Тудым Касарымаш кечын сулык верч кондымо надыр деке, эре конден шогымо йӱлалтен пуымо надыр да кинде надыр деке, нунын пелен кондымо йошкар арака надыр деке [йӱла почеш Господьлан келшыше тамлыпушан надыр семын] ешарен пуыман.



12 Шымше тылзын латвизымше кечынже святой погынымашым эртарыза. Нимогай пашам ида ыште, Господьын пайремжым шым кече пайремлыза.
13 Господьлан келшыше йӱлалтен пуымо тамлыпушан надыр шотеш экшыкдыме латкум самырык ӱшкыжым, кок тагам да икияш латныл пачам кондыза.
14 Нунын дене пырля кинде надырлан олив ӱй дене йӧрымӧ эн сай ложашым кондыза: кажне латкум ӱшкыжлан – ефан кум луымшо ужашыжым, кажне кок тагалан – ефан кок луымшо ужашыжым,
15 кажне латныл пачалан – ефан ик луымшо ужашыжым.
16 Тыгак ик казатагам сулык верч надырлан кондыза. Тидыже эре конден шогымо йӱлалтен пуымо надыр, нунын пелен кондымо кинде надыр ден йошкар арака надыр деке ешарен пуымо лиеш.



17 Вес кечынже экшыкдыме латкок самырык ӱшкыжым, кок тагам да икияш латныл пачам кондыза.
18 Ӱшкыж, тага да пача-влак пелен, нунын мыняр вуй улмыштым шотыш налын, йӱла дене келшышын кинде надыр ден йошкар арака надырым кондыза.
19 Тыгак ик казатагам сулык верч надырлан кондыза. Тидыже эре конден шогымо йӱлалтен пуымо надыр, нунын пелен кондымо кинде надыр ден йошкар арака надыр деке ешарен пуымо лиеш.



20 Кумшо кечын экшыкдыме латик самырык ӱшкыжым, кок тагам да икияш латныл пачам кондыза.
21 Ӱшкыж, тага да пача-влак пелен, нунын мыняр вуй улмыштым шотыш налын, йӱла дене келшышын кинде надыр ден йошкар арака надырым кондыза.
22 Тыгак ик казатагам сулык верч надырлан кондыза. Тидыже эре конден шогымо йӱлалтен пуымо надыр, нунын пелен кондымо кинде надыр ден йошкар арака надыр деке ешарен пуымо лиеш.



23 Нылымше кечын экшыкдыме самырык лу ӱшкыжым, кок тагам да икияш латныл пачам кондыза.
24 Ӱшкыж, тага да пача-влак пелен, нунын мыняр вуй улмыштым шотыш налын, йӱла дене келшышын кинде надыр ден йошкар арака надырым кондыза.
25 Тыгак ик казатагам сулык верч надырлан кондыза. Тидыже эре конден шогымо йӱлалтен пуымо надыр, нунын пелен кондымо кинде надыр ден йошкар арака надыр деке ешарен пуымо лиеш.



26 Визымше кечын экшыкдыме индеш самырык ӱшкыжым, кок тагам да икияш латныл пачам кондыза.
27 Ӱшкыж, тага да пача-влак пелен, нунын мыняр вуй улмыштым шотыш налын, йӱла дене келшышын кинде надыр ден йошкар арака надырым кондыза.
28 Тыгак ик казатагам сулык верч надырлан кондыза. Тидыже эре конден шогымо йӱлалтен пуымо надыр, нунын пелен кондымо кинде надыр ден йошкар арака надыр деке ешарен пуымо лиеш.



29 Кудымшо кечын экшыкдыме кандаш самырык ӱшкыжым, кок тагам да икияш латныл пачам кондыза.
30 Ӱшкыж, тага да пача-влак пелен, нунын мыняр вуй улмыштым шотыш налын, йӱла дене келшышын кинде надыр ден йошкар арака надырым кондыза.
31 Тыгак ик казатагам сулык верч надырлан кондыза. Тидыже эре конден шогымо йӱлалтен пуымо надыр, нунын пелен кондымо кинде надыр ден йошкар арака надыр деке ешарен пуымо лиеш.



32 Шымше кечын экшыкдыме шым самырык ӱшкыжым, кок тагам да икияш латныл пачам кондыза.
33 Ӱшкыж, тага да пача-влак пелен, нунын мыняр вуй улмыштым шотыш налын, йӱла дене келшышын кинде надыр ден йошкар арака надырым кондыза.
34 Тыгак ик казатагам сулык верч надырлан кондыза. Тидыже эре конден шогымо йӱлалтен пуымо надыр, нунын пелен кондымо кинде надыр ден йошкар арака надыр деке ешарен пуымо лиеш.



35 Кандашымше кече – пайремым мучашлыше кече, тиде кечын нимогай пашамат ида ыште.
36 Господьлан келшыше йӱлалтен пуымо тамлыпушан надырлан экшыкдыме ик самырык ӱшкыжым, ик тагам да икияш шым пачам кондыза.
37 Ӱшкыж, тага да пача-влак пелен, нунын мыняр вуй улмыштым шотыш налын, йӱла дене келшышын кинде надыр ден йошкар арака надырым кондыза.
38 Тыгак ик казатагам сулык верч надырлан кондыза. Тидыже эре конден шогымо йӱлалтен пуымо надыр, нунын пелен кондымо кинде надыр ден йошкар арака надыр деке ешарен пуымо лиеш.



39 Тиде надыр-влакым Господьлан нине пайремда годым кондыза. Нуным сӧрымӧ почеш але шке кумылын кондымо йӱлалтен пуымо надыр, кинде надыр, йошкар арака надыр але татулык надыр деке ешарен пуыза».

Глава 30

Ӱдыр ден ӱдырамаш-влакын Господьлан сӧрымышт.

1 Господьын тудлан чыла мом кӱштымыжым Моисей израиль эрге-влаклан каласен.



2 Моисей израиль калыкын тукымвуйжо-влаклан каласен: «Теве мом Господь кӱштен:
3 кӧ Господьлан иктаж-мом сӧра але товатмутым пуа гын, тек тудо шке мутшым куча – каласымыжым чыла шукта.
4 Самырык ӱдыр шке ачажын пӧртыштыжӧ илымыж годымак Господьлан иктаж-мом сӧрен але товатмутым пуэн гын,
5 да тудын сӧрымыжӧ але товатмутым пуымыж нерген ачаже пален налын да нимат каласен огыл гын, тек ӱдыр шке сӧрымыжым але товатмутшым шукта.
6 Но, ӱдыржын сӧрымыж нерген пален налмеке, ачаже тидым ышташ чара гын, тунам ты ӱдыр шке сӧрымыжӧ але товатмутшо деч эрыкан лиеш: тудым ачаже чарен, садлан Господь ӱдырым титаканлан ок шотло.



7 Господьлан сӧрымашым пуышо але сайын шоналтыде пуымо мут дене шкенжым кылдыше ӱдыр варажым марлан лектеш,
8 да сӧрымыж нерген тудын марийже пален налеш да нимат ок каласе гын, тунам ӱдырамаш мом сӧрымыжым але товатмутшым шуктышаш.
9 Но, ватыжын сӧрымыж нерген пален налмеке, марийже тидым ышташ чара гын, [тунам ватыже шке сӧрымыжӧ але товатмутшо деч эрыкан лиеш: тудым марийже чарен,] Господь тиде ӱдырамашым титаканлан ок шотло.



10 А тулык вате але ойырен колтымо ӱдырамаш мом сӧрымыжым але товатмутшым шуктышаш.



11 Марийжын пӧртыштӧ илыше ӱдырамаш Господьлан иктаж-мом сӧра але товатмутым пуа,
12 да марийже, тидын нерген колмеке, нимат ок каласе да тидым ышташ ок чаре гын, тек ӱдырамаш шке сӧрымыжым але товатмутшым шукта.
13 Но, сӧрымӧ нерген колмеке, марийже тидым ышташ чара гын, тунам ватыже шке сӧрымыжӧ але товатмутшо деч эрыкан лиеш. Тиде сӧрымыжым марийже шӧрен, сандене Господь тудым титаканлан ок шотло.
14 Ватыжын кеч-могай сӧрымыжым але шкенжым ӱҥышемдаш пуымо товатмутшым марийже пеҥгыдемден але шӧрен кертеш.
15 Ик кече жапыште марийже тидын шотышто нимом ок каласе гын, тудо ватыжын чыла сӧрымӧ ден товатмутшым пеҥгыдемда – вет тудо, чыла тидым пален налмеке, нимом каласен огыл.
16 Но марийже икмыняр жап эртымеке гына тидым ышташ чара гын, тунам ватыжын титакше тудын ӱмбаке возеш».



17 Марий ден ватыже, тыгак ачаже да тудын пӧртыштӧ илыше самырык ӱдыржӧ шотышто теве тыгай пунчал-влакым Господь Моисейлан пуэн.

1 Мадиан-влаклан ӱчым шукташ сар дене каят. 25 Сарыште мом руалтен налмым шеледымаш.

1 Господь Моисейлан каласен:
2 «Израиль эрге-влак верч мадиан-шамычлан ӱчым шукто. Тидын деч вара тый шке кугезет-влак деке кает».



3 Моисей калыклан каласен: «Мадиан-влак ваштареш каяш да Господьын ӱчыжым шукташ манын, шкендан кокла гыч ойырымо еҥ-влаклан саргуралым кучыктыза.
4 Кажне израиль тукым гыч сарыш тӱжем еҥым колтыза».
5 Израильын тӱжемле пӧръеҥже кокла гыч саргуралан латкок тӱжем сарзым – кажне тукым гыч тӱжем еҥым – ойырен налыныт.
6 Моисей нуным, кажне тукым деч тӱжем еҥым, сарыш колтен. Нунын дене пырля Финеес, иерей Елеазарын эргыже лийын, [а Елеазарже Ааронын эргыже лийын]. Финеес пеленже святой арвер ден тӧтыретпуч-влакым налын.



7 Господьын Моисейлан кӱштымыж семынак, израиль калык мадиан-влак ӱмбаке сар дене каен да нунын чыла пӧръеҥыштым пуштын.
8 Пуштмо-влак коклаште Мадианын вич кугыжаже лийыныт: Евий, Рекем, Цур, Хур да Рева. Тыгак Валаамым, Веор эргым, керде дене пуштыныт.
9 Израиль эрге-влак мадиан ӱдырамаш-шамычым, нунын йочаштым пленыш налыныт. Тыгак уло вольыкыштым, чыла кӱтӱ ден погыштым руалтен налыныт,
10 а чыла ола ден илыме верыштым йӱлалтеныт.
11 Чыла руалтен налмым – еҥ-влакымат, вольыкымат – нуно пеленышт налыныт
12 да Моисей, иерей Елеазар да уло израиль калык деке станыш поктен конденыт. Нунышт Иордан воктенысе Моав тӧрверыште, Иерихон ваштареш, лийыныт.



13 Моисей, иерей Елеазар да калык он-влак стан гыч сарзе-влакым вашлияш лектыныт.
14 Сар гыч пӧртылшӧ сарзывуй-влаклан – тӱжемвуй ден шӱдывуй-влаклан – Моисей чот шыдешкен.
15 Тудо нунылан каласен: «[Молан] те чыла ӱдырамашым илышым коден улыда?
16 Вет лач нуно Валаамын ойжо почеш израиль эрге-влакым Фегорышто Господь деч кораҥденыт, да Господьын калыкше коклаште пытарымаш тӱҥалын.
17 Чыла эрге йочам, тыгак пӧръеҥым пален налше чыла ӱдырамашым пуштса.
18 А пӧръеҥым пален налдыме ӱдыр-влакым шкаланда кодыза.
19 Тидын деч вара шым кече стан деч ӧрдыжтӧ лийза. Те шкежат, пленыш налме-влакат – кӧ айдемым пуштын але колышо кап деке тӱкнен – кумшо да шымше кечын эрналтшаш улыда.
20 Чыла вургемым, тыгак коваште, каза меж але пу дене ыштыме мо уло – чыла эрныктыза».



21 Иерей Елеазар сарыште лийше сарзе-влаклан каласен: «Господь Моисейлан теве могай закон пунчалым пуэн:
22 шӧртньым, шийым, тойым, кӱртньым, вулным да шемвулным –
23 чылажымат, мо тулым чыта – эрныкташ манын, тул гоч колтыза да тидын деч посна эше эрныктыше вӱд дене эрныктыза. А мо тулым ок чыте, вӱд дене эрныктыза.
24 Шымше кечын шке вургемдам мушса. Тунам те ару лийыда да станыш пурен кертыда».



25 Господь Моисейлан каласен:
26 «Иерей Елеазар да калык тукымвуй-влак дене пырля пленыш налме чыла еҥым, уло вольыкым шотлен налза.
27 Чыла тидым сарыште лийше-влак да кодшо калык коклаште кок ужашлан тӧр пайле.
28 Сарыште лийше-влак деч Господьлан пуышаш ужашым нал: айдеме, шолдыра вольык, осёл да тыгыде вольык гыч кажне вичшӱдӧ вуйлан иктым.
29 Тидым нунын ужашышт гыч нал да иерей Елеазарлан пу, тиде Господьлан нӧлтал пуымо надыр лиеш.
30 А калыкын ужашыже деч айдеме, шолдыра вольык, осёл да тыгыде вольык гыч кажне витле вуйлан иктым нал да Господьын скинийже пелен сомылым шуктышо левит-влаклан пу».



31 Мом Господь Моисейлан кӱштен, Моисей ден иерей Елеазар чыла ыштеныт.
32 Сарзе-влакын руалтен налме чумыр погышт тынар лийын: 675 000 вуй тыгыде вольык,
33 72 000 вуй шолдыра вольык,
34 61 000 осёл,
35 пӧръеҥым палыдыме 32 000 ӱдыр.



36 Сарыште лийше-влакын ужашыже, руалтен налме чумыр погын пелыже, тынар лийын: тыгыде вольык – 337 500 вуй,
37 тышеч нуно 675 вуйым Господьлан пуэныт.
38 Шолдыра вольык – 36 000 вуй, тышеч 72 вуйым Господьлан пуэныт.
39 Осёл-влак – 30 500, тышеч 61 вуйым Господьлан пуэныт.
40 Еҥ-влак 16 000 лийыныт, тышеч 32 чоным Господьлан пуэныт.
41 Господьлан нӧлтал пуышаш ужашым Моисей иерей Елеазарлан кучыктен, тыге ышташ тудлан Господь кӱштен.



42 Моло израильтян-влакын ужашыже, руалтен налме чумыр погын вес пелыже – тудым Моисей сарыште лийше-влак деч нунылан ойырен – тынар лийын:
43 тыгыде вольык – 337 500 вуй,
44 шолдыра вольык – 36 000 вуй,
45 осёл-влак – 30 500 вуй,
46 еҥ-влак – 16 000 чон.
47 Израиль эрге-влакын ужашышт гыч Моисей еҥымат, вольыкымат кажне витле вуйлан иктым налын да нуным, Господьын кӱштымыж семынак, скиний пелен сомылым шуктышо левит-влаклан пуэн.



48 Моисей деке сарзывуй-влак – тӱжемвуй ден шӱдывуй-влак – толыныт.
49 Нуно тудлан каласеныт: «Ме, тыйын тарзет-влак, шке сарзына-влакым шотлен лекна – нигӧ йомын огыл.
50 Ме теве кажныже, кӧ могай шӧртньӧ ӱзгарым руалтен налын, Господьлан пӧлек шотеш кондена: тиде – шӧртньӧ шинчыр, кидшол, шергаш, кӧрж да оҥ шинчыр-влак. Чыла тидым ме Господь ончылно сулыкнам касараш пуэна».



51 Моисей ден иерей Елеазар нунын чыла шӧртньӧ ӱзгарыштым налыныт.
52 Тӱжемвуй ден шӱдывуй-влакын Господьлан пӧлек шотеш кондымо шӧртньын нелытше 16 750 сикль лийын.
53 А сарзе-влак мом руалтен налмыштым шкаланышт коденыт.
54 Тӱжемвуй ден шӱдывуй-влак деч шӧртньым налмеке, Моисей ден иерей Елеазар тудым Юмо дене вашлийме омашыш наҥгаен пыштеныт. Тидыже израиль эрге-влак нерген Господь ончылно шарныктыш лийын.

Рувим ден Гад тукым да Манассийын пел тукымжо Иордан деч эрвелныла шке мланде ужашыштым налыт.

1 Рувим ден Гад тукымын вольыкышт пеш шуко лийын. Нуно ужыныт: Иазер мланде ден Галаад мланде вольыкым кӱташ сай улыт.
2 Сандене Гад ден Рувим тукым эрге-влак Моисей, иерей Елеазар да калык он-влак деке толыныт да каласеныт:

3-4 «Господьын Израиль калыклан сеҥен налме Атароф, Дивон, Иазер, Нимра, Есевон, Елеал, Севам, Нево да Веон вольыкым кӱташ сай мланде улыт. А тыйын тарзет-влакын кӱтӱшт уло.
5 Ме тыйын поро кумылетым суленна гын, тиде мландым мыланна пу. Мемнам Иордан эҥер вес велке ит наҥгай».



6 Моисей Рувим ден Гад тукым эрге-влаклан вашештен: «Кузе тыге? Тендан иза-шольыда сарыш каят, а те тышан кодыда?
7 Молан те Господьын пуымо мландышкыже эҥерым вончен каяш израиль калыкын кумылжым волтеда?
8 Лач тыгак тендан ачада-влакат ыштеныт, кунам мый нуным Кадес-Варни гыч тиде мландым ончаш колтенам!
9 Нуно Есхол лапвер марте миен шуыныт, тиде мландым ужыныт. А вара, израиль эрге-влак Господьын пуымо мландышкыже ынышт кай манын, нунын кумылыштым волтеныт.
10 Тудо кечын Господьын шыдыже ылыжын, да Тудо товатлен каласен:
11 ”Египет гыч лекше, [поро ден осалым ойырен моштышо] коло ияш деч кугурак ийготан-влак тиде мландым огыт уж, вет нуно Мыйым колыштын огытыл. Мый тиде мландым Авраамлан, Исааклан да Иаковлан пуаш товатлен сӧренам.
12 Кенезей Иефоннийын Халев эргыж ден Навын Иисус эргыж деч моло нигӧ ты мландым огыт уж, вет нуно гына Господьым колыштыныт”.
13 Тунам Господь израиль калыклан пеш чот шыдешкен да тудым ир мландыште нылле ий коштыктен – тудо жап марте, кунам Господь ончылно осал пашам ыштыше тиде тукым пӱтынек колен пытен.
14 Теве ынде ача-кочада олмеш те, сулыкан-влакын шочшышт, кынелында да Израиль ӱмбак Господьын шыдыжым эшеат чот лукнеда!
15 Те Господь деч кораҥыда гын, Тудо Израиль калыкым адакат ир мландеш кода. Тыге те уло калыкым пытареда!»



16 Нунышт Моисей деке лишемыныт да каласеныт: «Ме тыште шке шорык кӱтӱланна кудывечым, вате ден йочаланна ола-влакым чоҥена,
17 а шкеже саргуралым кидыш налына да, моло израиль эрге-влакым мландышкышт намиен шуктымешке, нунын ончыч каена. А вате ден йочана-влак тек чоткыдемдыме олалаште кодыт, тыште нуно тысе калык деч лӱдде илаш тӱҥалыт.
18 Израиль эрге-влак кажныже шке мландыжым налмешкышт, ме мӧҥгӧ огына пӧртыл.
19 Мыланна мланде тыште, Иордан эрвел могырышто логалеш гын, эҥер вес велне ме мландым моло-влак дене пырля огына нал».



20 Тунам Моисей нунылан каласен: «Ойлымыда семынак, саргуралым кидыш налын, Господь ончылно сарыш каеда гын –
21 те кажныже Господь ончылно Иорданым вончеда да, Господьын шке тушманже-влакым сеҥымешкыже, кредалаш тӱҥалыда –
22 да Господь ончылно мланде сеҥен налме лиеш гын, те мӧҥгеш пӧртыл кертыда. Тунам те Господь ончылно да Израиль ончылно титакан огыда лий, да Господьын шинчаж ончылно тиде мланде тендан лиеш.
23 Но тидым огыда ыште гын, те Господь ончылно сулыкыш пуреда. Пален лийза: шке сулыкланда те мутым кучаш тӱҥалыда!
24 Чоҥыза тугеже шке вате ден шочшыланда ола-влакым, шорыкланда – кудывечым, но мом сӧрымыдам шуктыза».



25 Гад ден Рувим тукым эрге-влак Моисейлан каласеныт: «Ме, тыйын тарзет-влак, каласымет семынак ыштена.
26 Мемнан шочшына ден ватына, мемнан кӱтӱна да чыла вольыкна тыште, Галаадысе олалаште, кодыт.
27 А ме, тыйын тарзет-влак, кӱштымет семынак, саргуралым кидыш налын, Господь ончылно сарыш каена».



28 Тунам Моисей нунын шотышто иерей Елеазарлан, Нав эрге Иисуслан да израиль тукымвуй-влаклан кӱштымашым пуэн.
29 Моисей нунылан каласен: «Гад тукым ден Рувим тукым эрге-влак тендан дене пырля Иорданым вончат гын, чыланат саргурал дене Господь ончылно сарыш каят да тендан ончылно мланде сеҥен налме лиеш гын, тунам нунылан Галаад мландым пуыза.
30 А тендан дене пырля, саргуралым налын, [Господь ончылно сарыш] огыт кай гын, нуно тендан дене пырля мланде ужашым Ханаан мландыште налыт. [Тыге лиеш гын, Ханаан мландыш шкендан деч ончыч нунын погыштым, ватыштым да вольыкыштым колтыза]».



31 «Ме тыйын тарзет улына. Кузе Господь каласен, ме тугак ыштена, – маныныт Гад ден Рувим тукым эрге-влак. –
32 Саргуралым налын, ме Господь ончылно Ханаан мландыш каена, а мланде ужашна тек Иорданын ты велныже лиеш».



33 Моисей нунылан, Гад тукым ден Рувим тукым эрге-влаклан да Иосиф эрге Манассийын пел тукымжылан, аморрей кугыжа Сигонын да Васан кугыжа Огын кугыжанышыштым, нине кундемыш пурышо чыла ола ден мландым пуэн.
34 Гад эрге-влак тыгай ола-влакым чоҥеныт: тиде – Дивон, Атароф, Ароер,
35 Атароф-Шофан, Иазер, Иогбега,
36 Беф-Нимра да Беф-Гаран. Тиде чоткыдемдыме ола-влак лийыныт. Нуно тыгак шорык кудывече-влакым чоҥеныт.
37 Рувим эрге-влак гын угыч Есевон, Елеал, Кириафаим,
38 Нево, Ваал-Меон ола-влакым чоҥеныт, нунын лӱмышт ондак весе улмаш. Тыгак Сивма олам чоҥеныт. Угыч чоҥымо ола-влаклан нуно тыгай лӱмым пуэныт.



39 Манассийын Махир эргыжын тукымысо еҥ-влак Галаадыш каеныт да тиде кундемым руалтен налыныт, тушто илыше аморрей-влакым поктен колтеныт.
40 Моисей Галаадым Манассий эрге Махир тукымлан пуэн, нуно тушто илаш тӱҥалыныт.
41 Манассий эрге Иаир тыште икмыняр ялым сеҥен налын да нуным «Иаир ял-влак» манын лӱмден.
42 Новах гын Кенафым да тудын йыр улшо илем-влакым сеҥен налын, тудым шке лӱмжӧ дене лӱмден – Новах.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 33

1 Израиль калыкын Египет гыч Моавыш кайымыж годым стан дене шогалме верлаже. 50 Ханаан мландым сеҥен налме шотышто Господьын кӱштымашыже.

1 Моисей ден Ааронын израиль калыкым Египет гыч тӱшка дене лукмышт годым теве нунын шогалме верлашт.
2 Господьын кӱштымыж почеш Моисей чыла шогалме верым возен коден. Теве могай верлаште нуно шогалыныт.



3 Раамсес гыч израиль калык икымше тылзын латвизымше кечынже тарванен каен. Кугече эрлашыжын тудо пӱтынь Египет шинча ончылно Господьын виян кидше йымалне лектын.
4 Египтян-влак тиде жапыште чыла кугэргыштым тоеныт. Нуныжым Господь пуштын – тыге Тудо египет юмо-влаклан судым ыштен.



5 Израиль эрге-влак Раамсес гыч каеныт да стан дене Сокхофеш шогалыныт.
6 Сокхоф гыч нуно каеныт да ир мланде тӱрыштӧ улшо Ефамеш шогалыныт.
7 Ефам гыч Ваал-Цефон воктенысе Пи-Гахироф могырыш савырненыт да Мигдол воктелан шогалыныт.
8 Гахироф гыч кайымеке, нуно ир мландыш теҥыз гоч ошкыл эртеныт. Вара кум кече Ефам ир мланде дене каеныт да Мерра воктелан шогалыныт.
9 Мерра гыч каеныт да Елимыш толыныт. Туштыжо латкок памаш да шымле финик пушеҥге лийын, да тушан шогалыныт.
10 Елим гыч нуно каеныт да Йошкар теҥыз*а воктелан шогалыныт.
11 Йошкар теҥыз деч каеныт да Син ир мландеш шогалыныт.
12 Син ир мланде гыч каеныт да Дофкаш шогалыныт.
13 Дофка гыч каеныт да Алушеш шогалыныт.
14 Алуш гыч каеныт да Рефидимеш шогалыныт. Тушто калыклан йӱаш вӱд лийын огыл.
15 Рефидим гыч каеныт да Синай ир мландеш шогалыныт.
16 Синай ир мланде гыч каеныт да Киброт-Гаттааваш шогалыныт.
17 Киброт-Гаттаава гыч каеныт да Асирофеш шогалыныт.
18 Асироф гыч каеныт да Рифмаш шогалыныт.
19 Рифма гыч каеныт да Римнон-Фарецеш шогалыныт.
20 Римнон-Фарец гыч каеныт да Ливнаш шогалыныт.
21 Ливна гыч каеныт да Риссаш шогалыныт.
22 Рисса гыч каеныт да Кегелафаш шогалыныт.
23 Кегелафа гыч каеныт да Шафер курык воктелан шогалыныт.
24 Шафер курык деч каеныт да Харадаш шогалыныт.
25 Харада гыч каеныт да Макелофеш шогалыныт.
26 Макелоф гыч каеныт да Тахафеш шогалыныт.
27 Тахаф гыч каеныт да Тарахеш шогалыныт.
28 Тарах гыч каеныт да Мифкаш шогалыныт.
29 Мифка гыч каеныт да Хашмонеш шогалыныт.
30 Хашмон гыч каеныт да Мосерофеш шогалыныт.
31 Мосероф гыч каеныт да Бене-Яаканеш шогалыныт.
32 Бене-Яакан гыч каеныт да Хор-Агидгадеш шогалыныт.
33 Хор-Агидгад гыч каеныт да Иотвафаш шогалыныт.
34 Иотвафа гыч каеныт да Авронаш шогалыныт.
35 Аврона гыч каеныт да Ецион-Гавереш шогалыныт.
36 Ецион-Гавер гыч каеныт да Син ир мландеш шогалыныт. Вара [Син ир мланде гыч кайымеке, Фаран ир мландысе] Кадесеш шогалыныт.
37 Кадес гыч каеныт да Едом мланде чек воктене улшо Ор курык воктелан шогалыныт.



38 Господьын кӱштымыж почеш иерей Аарон Ор курыкыш кӱзен да тушан колен. Тиде Израиль калыкын Египет гыч кайымекше ныллымше ийын визымше тылзын икымше кечынже лийын.
39 Ор курыкеш колымыж годым Аарон шӱдӧ коло кум ияш лийын.



40 Арадын кугыжаже, хананей – тудо Ханаан мландын кечывалвелныже илен – тунам израиль эрге-влакын толмышт нерген колын.
41 Нунышт Ор курык деч каеныт да Салмонаш шогалыныт.
42 Салмона гыч каеныт да Пунонеш шогалыныт.
43 Пунон гыч каеныт да Овофеш шогалыныт.
44 Овоф гыч каеныт да Моав мланде чек воктенысе Ийе-Аваримеш шогалыныт.
45 Ийе гыч каеныт да Дивон-Гадеш шогалыныт.
46 Дивон-Гад гыч каеныт да Алмон-Дивлафаимеш шогалыныт.
47 Алмон-Дивлафаим гыч каеныт да Нево ваштареш улшо Аварим курыклаш шогалыныт.
48 Аварим курыкла гыч каеныт да Иордан воктенысе Моав тӧрверыште, Иерихон ваштареш, шогалыныт.
49 Моав тӧрверыште нуно Иордан эҥер кутынь шогалыныт, станышт Беф-Иешимоф гыч Аве-Ситтим марте шуйнен.



50 Тушто, Иордан воктенысе Моав тӧрверыште, Иерихон ваштареш, Господь Моисейлан каласен:
51 «Израиль эрге-влаклан ойло: кунам Иордан эҥерым вончеда да Ханаан мландыш пуреда,
52 тушто илыше-влакым чылаштым шке ончычда поктен колтыза, пӱчкеден але велен ыштыме чыла шояк юмыштым пытарыза, кӱкшакасе кумалме верлаштым шалатыза.
53 Тиде мландым поген налза да тушто илаш тӱҥалза, вет тиде мландым Мый тыланда пуэм.
54 Мландым шерева дене тукым-влак коклаште пайлыза. Шуко еҥан тукымлан кугурак мланде ужашым, шагалрак еҥанлан изиракым пуыза. Кӧлан кушто мланде логалеш, тидым шерева ончыкта. Тек кажне тукым шке мланде ужашыжым налеш.
55 Тиде мландыште илыше-влакым поктен огыда колто гын, нунын кокла гыч кодшо-влак шинчаштыда пелчан име семын, могырыштыда шуанвондо шу семын лийыт да илаш тӱҥалме мландыштыда тендам шыгыремдылаш тӱҥалыт.
56 Тунам нунын дене мом ышташ шонымем Мый тендан дене ыштем».





*а 33:10 Йошкар теҥыз – але «Омыж теҥыз».




МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 34

1 Господьын пуымо Ханаан мландын чекше-влак. 16 Мландым шеледаш полшышо еҥ-влак.

1 Господь Моисейлан каласен:
2 «Израиль эрге-влаклан кӱштен ойло: кунам те Ханаан мландыш пуреда, тыланда пуымо тиде мландын чекше тыге эрташ тӱҥалеш.



3 Кечывалвелне мландыда Едом чек воктене, Син ир мланде деч тӱҥалеш. Тендан кечывалвел чекда эрвелне Шинчалан теҥыз тӱр гыч тӱҥалеш
4 да кечывалвелыш Акравим кӱкшака дек кая, вара Син ир мланде гоч кечывалвеке Кадес-Варни дек, тушеч Гацар-Аддар дек шуйна да Ацмон гоч эрта.
5 Ацмон деч чек Египет чекысе эҥер могырыш кая да теҥыз марте шуйна.



6 Тендан касвел чекда Кугу теҥыз лиеш. Тудо касвел могырысо чекда лиеш.



7 Йӱдвел чекдам тыге колтыза: Кугу теҥыз деч – Ор курык деке,
8 Ор курык деч – Емаф деке, вара – Цедад деке.
9 Тушечын тиде чек Цифрон деке, вара Гацар-Енан деке миен шуэш. Тиде тендан йӱдвел чекда лиеш.



10 Эрвел чекдам Гацар-Енан деч Шефам дек колтыза.
11 Шефам деч чек Аинын эрвел могырыштыжо улшо Ривла деке вола, вара Киннереф теҥызын эрвел могыр тайылже дене эрта.
12 Вара чек Иордан эҥер мучко Шинчалан теҥыз марте каяш тӱҥалеш. Теве тендан мландыда, тудын чекше-влак тыге эрташ тӱҥалыт».



13 Моисей Израиль эрге-влаклан кӱштен каласен: «Тиде мландым те шке коклаштыда шерева почеш пайледа. Тудым Господь индеш тукымлан да [Манассийын] пел тукымжылан пуаш кӱштен.
14 Вет Рувим ден Гад тукым еш-влак да Манассийын пел тукымжо шке мланде ужашыштым налыныт.
15 Нине кок тукым да эше пел тукым шке мланде ужашыштым Иорданын эрвел могырыштыжо, Иерихон ваштареш, налыныт».



16 Господь Моисейлан каласен:
17 «Теве тыланда мландым шеледаш тӱҥалше-влакын лӱмышт: иерей Елеазар, Нав эрге Иисус.
18 Тыгак мландым шеледаш кажне тукым деч ик тукымвуйым налза.
19 Теве нунын лӱмышт: Иуда тукым деч – Халев, Иефоннийын эргыже,
20 Симеон тукым деч – Самуил, Аммиудын эргыже,
21 Вениамин тукым деч – Елидад, Кислонын эргыже,
22 Дан тукым деч – тукымвуй Буккий, Иоглийын эргыже,
23 Иосифын Манассий эргыжын тукымжо деч – тукымвуй Ханниил, Ефодын эргыже,
24 Ефрем эргыжын тукымжо деч – тукымвуй Кемуил, Шифтанын эргыже,
25 Завулон тукым деч – тукымвуй Елицафан, Фарнакын эргыже,
26 Иссахар тукым деч – тукымвуй Фалтиил, Аззанын эргыже,
27 Асир тукым деч – тукымвуй Ахиуд, Шеломийын эргыже,
28 Неффалим тукым деч – тукымвуй Педаил, Аммиудын эргыже».



29 Теве нине еҥ-влакым Господь израиль эрге-влаклан Ханаан мландым пайлен пуаш шогалтен.






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 35

1 Левит-влаклан пуышаш ола-влак. 9 Куржын утлымо ола-влак.

1 Иордан воктенысе Моав тӧрверыште, Иерихон ола ваштареш, Господь Моисейлан каласен:
2 «Израиль эрге-влаклан кӱштен ойло: тек нуно левит-влаклан илашышт шке мланде пайышт гыч ола-влакым, тыгак нунын йыр улшо кӱтымӧ верлам пуат.
3 Ола-влак нунын илыме верышт лийыт, а кӱтымӧ верлаште нуно шке тыгыде ден шолдыра вольыкыштым кӱтен ашнаш тӱҥалыт.
4 Левит-влаклан пуышаш ола йыр улшо кӱтымӧ вер-влак ола пырдыж деч чыла могырыш [кок] тӱжем кынергут кутышыш шуйналтшаш улыт.
5 Ола деч эрвелкыла кок тӱжем кынергутым, кечывалвелкыла кок тӱжем кынергутым, касвелкыла кок тӱжем кынергутым да йӱдвелкыла кок тӱжем кынергутым висен налза, а покшелныже ола лиеш. Левит-влакын олашт йыр улшо кӱтымӧ вер-влакын кумдыкышт тыгай лийыт.



6 Левит-влаклан пуышаш олада-влак гыч кудытшо куржын утлымо ола лийыт. Тушко еҥым пуштшо айдеме куржын толын кертеш. Нине куд ола деч посна нунылан эше нылле кок олам пуыза.
7 А чылаже левит-влаклан нылле кандаш олам да нунын йыр улшо кӱтымӧ верлам пуыза.
8 Кунам левит-влаклан Израиль эрге-влакын мландышт гыч ола-влакым пуэда, тек кугу чотан тукым шукырак пуа, изирак тукым – шагалрак. Кажне тукым, могай мланде пайым налмым шотыш налын, левит-влаклан олалам пуышаш».



9 Господь Моисейлан каласен:
10 «Израиль эрге-влаклан ойло: Иорданым вончен, Ханаан мландыш пурымеке,
11 шкаланда куржын утлымо ола-влакым ойырен налза. Тушко вес еҥым лӱмын огыл, а йоҥылыш пуштшо еҥ куржын да шылын кертеш.
12 Пуштшо еҥым калык ончыко судыш шогалмыж деч ончыч ынышт пушт манын, нине ола-влак [вӱр верч] ӱчым шуктышо еҥ деч куржын утлымо вер лийыт.
13 Куржын утлаш те куд олам ойырышаш улыда:
14 кумытым – Иордан ты велне да кумытым – Ханаан мландыште. Нине ола-влак куржын утлымо вер лийыт.
15 Израиль еҥ-влаклан, тыгак тендан коклаште илыше йотъеҥ-влаклан нине куд ола куржын утлымо вер лийыт. Вес еҥым йоҥылыш пуштшо кажне еҥ тушко куржын кертеш.



16 Ик еҥ вес еҥым кӱртньӧ ӱзгар дене пера, да тудыжо кола гын, тиде еҥ – айдемым пуштшо: тудым шкенжым пуштман.
17 Ик еҥ весым пушташ ситыше нелытан кӱ дене пера да тудым пуштеш гын, перыше еҥ айдемым пуштшылан шотлалтеш: тудым шкенжым пуштман.
18 Але вес еҥым пуштын кертше пу ӱзгар дене пера да тудым пуштеш гын, тиде еҥ – айдемым пуштшо: тудым шкенжым пуштман.
19 Вӱр верч ӱчым шуктышо еҥ, тиде пуштшо еҥым вашлиймеке, тудым пуштшаш.
20 Ик еҥ весым ужмышудымыжлан кӧра шӱкалеш але лӱмынак ӱмбакше иктаж-мом кудалта да тудым пуштеш,
21 але шыдым кучымыжлан кӧра мушкындыжо дене пеш чот пера, да тудыжо кола гын, тиде еҥ – айдемым пуштшо: тудым шкенжым пуштман. Вӱр верч ӱчым шуктышо еҥ, тиде пуштшо еҥым вашлиймеке, тудым пуштшаш.



22 Но кӧ вес еҥым лӱмын огыл, тудлан шыдым кучыде, шӱкалеш але осалым шоныде иктаж-мом ӱмбакше кудалта,
23 але пушташ ситыше нелытан кӱ кидше гыч йоҥылыш ӱмбакше камвозеш да тудыжо кола гын, – а пуштшо еҥ тудын тушманже лийын огыл, тудлан осалым шонен огыл –
24 тунам пуштшо еҥ ден вӱр верч ӱчым шуктышо еҥ коклам калык нине пунчал почеш ончен лекшаш.
25 Тыгай пуштшо еҥым калык ӱчым шуктышо еҥын кидше деч утарен кодышаш, тудым куржын утлымо олашке мӧҥгеш пӧртылтышаш. Тек тудо тушто святой елей дене шӱрымӧ кугу иерейын колымешкыже ила.
26 Пуштшо еҥ куржын утлымо ола деч ӧрдыжкӧ лектеш
27 да ӱчым шуктышо еҥ тудым ола деч ӧрдыжтӧ вашлиеш да пуштеш гын, пуштмыжлан титакан ок лий.
28 Пуштшо еҥ куржын утлымо олаште кугу иерейын колымешкыже кодшаш. Лач тудын колымекше веле тудо шке илыме мландышкыже пӧртыл кертеш.
29 Кеч-кушто илаш тӱҥалыда гынат, законын тиде пунчалжым тукым гыч тукымыш шуктен шогыза.



30 Кӧ вес еҥым пуштеш гын, тыгай еҥым таныклыше-влакын мутышт почеш веле пушташ лиеш. Но пуштмо нерген пунчалым лукташ ик таныклыше еҥ шагал лиеш.
31 Кӧ вес еҥым пуштын да колымашым сулен, тыгай еҥын илышыжым арален кодаш манын, сулен налме акым ида нал – тудым пушташ кӱлеш.
32 Тыгак куржын утлымо олашке шылын кайыше еҥ деч сулен налме акым ида нал, [кугу] иерейын колымыж деч ончыч тудлан шке илыме мландышкыже пӧртылаш ида пу.
33 Шке илыме мландыдам ида амырте. Вет вӱр мландым амырта, а йоктарыме вӱр деч мландым лач вӱрым йоктарыше еҥын вӱржӧ дене веле эрныкташ лиеш.
34 Шке илыме мландыдам ида амырте – тушто Мыят илем. Вет Мый, Господь, израиль калык коклаште илем».






МОИСЕЙЫН НЫЛЫМШЕ КНИГАЖЕ

ШОТЛЫМАШ

Глава 36

Ӱдыр-влаклан мландым шеледыме шотышто ешартыш пунчал-влак.

1 Галаад урлык вуйлатыше-влак – Галаадын ачаже Махир, Махирын ачаже Манассий, а Манассийын ачаже Иосиф лийын – Моисей, [иерей Елеазар] да израиль эрге-влакын онышт дек, нунын тукымвуйышт дек, толыныт да каласеныт:
2 «Господь тыланет, мемнан озаланна, израиль эрге-влаклан мландым шерева почеш шеледен пуаш кӱштен. Салпаад изанан мланде ужашыжым Господь тудын ӱдыржӧ-влаклан пуаш кӱштен.
3 Нуно Израильын иктаж-могай вес тукымыш марлан лектыт гын, мланде ужашыштым ачана-влакын мландыж деч налыт да нунын марлан лекме тукымыштлан ешарен пуат. Тыге мемнан шерева дене налме мландына иземеш.
4 Израиль эрге-влакын Пайрем ийышт шуэш гынат, нунын мланде пайышт марийыштын тукымышт дек кусна. Тунам мемнан тукымна тиде мландым йомдара».



5 Господьын шомакше почеш Моисей израиль калыклан кӱштымашым пуэн: «Иосиф эрге тукым чын ойла.
6 Салпаад ӱдыр-влак шотышто Господь тыге кӱшта: нуно кӧлан шонат, тудлан марлан лектын кертыт. Но марлан налше еҥ нунын ачаштын тукымысо иктаж-кудо урлыкшо гыч лийшаш.
7 Израиль эрге-влакын мланде ужашышт ик тукым гыч вес тукымыш куснышаш огыл. Тек кажне израиль эрге шке ача-кочажын мландыжлан оза лиеш.
8 Израиль тукым-влак коклаште ачажын мланде пайжым налше кажне ӱдыр тек шке ачажын тукымысо иктаж-кудо урлык гыч улшо пӧръеҥлан марлан кая. Тыге израиль эрге-влак шке ача-коча мландыштын озашт лийыт.
9 Мланде пай ик тукым гыч вес тукымыш куснышаш огыл. Кажне израиль тукым шке ача-коча мландыжын озаже лийшаш».



10 Салпаад ӱдыр-влак Господьын Моисейлан кӱштымыжым шуктеныт.
11 Салпаадын Махла, Фирца, Хогла, Милка да Ноа ӱдыржӧ-влак шке чузайыштын эргышт-влаклан марлан лектыныт.
12 Нунын марийышт Иосифын Манассий эргыжын тукымжо гычак лийыныт, садлан ӱдыр-влакын мланде ужашышт ачаштын тукымысо урлыкыштак кодын.



13 Теве тыгай кӱштымаш ден пунчал-влакым Господь израиль эрге-влаклан Моисей гоч Иордан воктенысе Моав тӧрверыште, Иерихон ваштареш, пуэн.







МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ

1 Глава

Моисейын израиль калыклан ойлымыжо (1:1 – 4:40).

1 Моисей Юмын сӧрымыжым ушештара. 9 Судья-влакым шогалтыме нерген шарналта. 19 Юмын пуаш сӧрымӧ мландыш миен коштшо-влак нерген ойла. 26 Израиль калыкын Юмо ваштареш шогалмыж нерген ушештара.



1 Теве мом Моисей Иордан вес вел ир мландыште, Суф ваштареш улшо тӧрверыште – Фаран ден Тофел, Лаван, Асироф да Дизагав коклаште – улмышт годым уло израиль калыклан ойлен.
2 Хорив дечын Сеир курык гоч Кадес-Варнишке латик кече кайыман улмаш.
3 Ныллымше ийын, латикымше тылзын икымше кечынже, Моисей чыла израиль эрге-влаклан Господьын мом ойлаш кӱштымыжым увертарен.
4 Тидыже Есевонышто илыше аморрей кугыжа Сигоным да Аштароф ден Едрейыште илыше васан кугыжа Огым кырен шалатымыж деч вара лийын.
5 Тиде законым Моисей Иордан вес велнысе Моав мландыште умылтараш тӱҥалын. Тудо каласен:



6 «Господь, мемнан Юмына, Хорив курыкышто тыге каласен: ”Сита тыланда тиде курык воктене илаш.
7 Корныш тарваныза, аморрей-влакын илыме курыклашке, нунын пошкудо мландышкышт – тӧрвер, курык да лоп верлашке, Кечывалвел мландыш, теҥыз серлашке, Ханаан мландыш, Ливан курыкыш, эсогыл кугу Евфрат эҥер марте кайыза.
8 Тиде мландым Мый тыланда пуэм, кайыза да сеҥен налза. Тудым Мый, Господь, тендан кугезе кочада-влаклан – Авраамлан, Исааклан, Иаковлан – да нунын тукымыштлан пуаш товатлен сӧренам”.



9 Тунам мый тыланда каласенам: ”Мый шкетын тендан вуйлатышыда лийын ом керт.
10 Господь Юмыда тендам шукемден, ынде те кавасе шӱдыр наре улыда.
11 Тек ача-кочадан Господь Юмыжо тендам кызыт кунар улмыда деч эше тӱжем пачаш шукемда да сӧрымыж семынак тендам суапландара!
12 Но кузе мылам шкетланем тендан нумалтышдам нумалман, ӱчашымашым лукшо пашадам тӧрлыман?
13 Кажне тукым гыч мунло, ушан да пагалыме икмыняр еҥым ойырыза, а мый нуным тендан вуйлатышыдам ыштем”.
14 ”Тый чын ойлет”, – те каласышда.
15 Тунам мый тукымвуй-влакдам погышым, нине мунло, [ушан] да пагалыме еҥ-влакым тендан вуйлатышыдам ыштышым. Тыге мый кажне тукымлан тӱжемвуйым, шӱдывуйым, витльывуйым, лувуйым да кугурак-влакым шогалтышым.



16 Тунам мый судьяда-влаклан каласышым: ”Кажне еҥым тӱткын колыштса да шке коклаштыда лекше ӱчашымашым але тендан дене илыше йотъеҥ дене лекше ӱчашымашым чын судитлыза.
17 Судитлыме годым еҥым ида ойыркале: йорло еҥымат, лӱмлӧ еҥымат колыштса. Еҥ деч ида лӱд, вет судитлымаш – Юмо деч. А могай йодыш тыланда утыждене неле лиеш гын, мый декем колтыза – тудым мый лончылен лектам”.
18 Тунам мый тыланда мом ышташ кӱлмӧ нерген чыла каласышым.



19 Вара Господь Юмынан кӱштымыж почеш ме Хорив деч аморрей-влакын курыкан мландышкышт тарванышна да, пеш кугу да шучко ир мланде мучко эртен, – тудым те ужында – Кадес-Варнишке миен шуна.
20 Мый тыланда каласышым: ”Те аморрей-влакын курыкан мландышт дек толын шуда, тудыжым Господь Юмына мыланна пуа.
21 Теве тиде мландым Господь Юмыда тыланда пуа! Кайыза да, ача-кочадан Господь Юмыштын каласымыж семынак, тиде мландым сеҥен налза! Ида лӱд, ида ӧрткӧ!”



22 Но те мый декем толда да каласышда: ”Шкенан деч ончыч икмыняр еҥым колтена. Тек нуно тиде мландым шымлен налыт: могай корно дене да могай олалашке кайыман – мыланна каласат”.
23 Тиде ой мыланем келшыш. Мый тендан кокла гыч латкок еҥым, кажне тукым гыч ик еҥ дене, ойырен нальым.
24 Нуно каеныт, курыклаш кӱзеныт да Есхол лапвер марте миен шуыныт, тудым ончен лектыныт.
25 Тиде мландын саскаже-влакым налын, мыланна конденыт. ”Господь Юмына мыланна сай мландым пуа”, – маныныт нуно.



26 Но те тушко каяш ышда келше, Господь Юмыдан кӱштымыжым шукташ тореш лийда.
27 Те шке омашыштыда ӧпкелен ойленда: ”Господьлан ме ужмышудымо улына. Аморрей-влакын кидышкышт пуаш да пушташ манын, Тудо мемнам Египет мланде гыч луктын.
28 Кузе ме тушко каен кертына? Ончаш колтымо иза-шольына-влак шке ойлымышт дене мемнам лӱдыктен пытарышт. Вет нуно ойлат: ’Тусо калык мемнан деч виянрак, [шукырак], капше денат кӱкшырак. Ола-влак тушто кугу улыт, а нунын пырдыжышт – кавапомыш марте! Ме тушто Енак тукым эрге-влакымат*а ужынна!’”



29 Мый тыланда каласышым: ”Ида лӱд, нунын деч ида ӧрткӧ!

30-31 Тендан деч ончыч Господь, тендан Юмыда, кая. Египетыште шинча ончылныда да тиде ир мландыште ыштыме семынак Тудо тендан верч кредалаш тӱҥалеш. Тидым те шке ужында: тиде верыш толмешке, Господь Юмо тендам пӱтынь корно мучко шке эргыжым нумалше ача семын нумалын”.
32 Но тидын деч варат те Господьлан, шке Юмыланда, ӱшанен огыдал!
33 А вет Тудо, тыланда шогалашлан верым кычалаш да кайышаш корныдам ончыкташ манын, йӱдым тул меҥге, а кечывалым пыл меҥге семын тендан ончылныда каен.



34 Господь [Юмо] тендан мутдам колын да чот шыдешкен. Тудо тыге товатлен каласен:
35 ”Ача-кочада-влаклан пуаш сӧрымӧ сай мландым тиде осал тукым гыч ик еҥат ок уж.
36 Лач Иефонний эрге Халев гына тудым ужеш. Мый Халевлан да тудын урлыкшылан коштын савырныме мландыжым пуэм, вет тудо Господьлан ӱшанле лийын”.
37 Тыланда верч Господь мыламат шыдешкен да каласен: ”Тыят тиде мландыш от пуро.
38 А Нав эрге Иисус, тыйын полышкалышет, тушко пура. Иисусым кумылаҥде: тиде мландын озажым ышташ манын, Израильым тушко тудо пурта.
39 Икшывына тушман кидыш логалыт манын, те ойленда ыле. Но теве йочада-влак тудо мландыш пурат, нуно поро ден осалым эше ойырен огыт мошто. Тиде мландым Мый нунылан пуэм, икшывыда-влак тудым сеҥен налыт.
40 А кызыт савырныза да Йошкар теҥыз деке наҥгайыше корно дене мӧҥгеш ир мландыш кайыза”.



41 Тунам те мыланем каласышда: ”Ме Господь [Юмына] ончылно сулыкыш пуренна. Но ынде ме каена да Господь Юмынан кӱштымыж семынак кредалаш тӱҥалына”. Кыдалышкыда саргуралым сакен, те шоналтыде курыкыш кӱзаш тарванышда.
42 Господь мыланем каласыш: ”Тушко ынышт кӱзӧ да кредалаш ынышт тӱҥал манын, нунылан ойло. Вет Мый пеленышт ом лий, нуным тушман-влак кырен шалатат”.
43 Мый тидым тыланда каласышым, но те мыйым ышда колышт. Господьын кӱштымыжлан торешланен, те курыкыш вуйвустыкын кӱзышда.
44 Курыклаште илыше аморрей-влак тунам тендан ваштареш кредалаш лектыч. Нуно тендам мӱкш еш семын поктышт, Сеир деч Хорма марте тендам пытарен кайышт.
45 Мӧҥгеш пӧртылмеке, те Господь ончылно шортда. Но варгыжмыдам Господь колын огыл, тендан деч Тудо пылышыжым петырен.
46 Кадесыште те шуко жап лийда.





*а 1:28 Енак тукымым сеҥаш лийдыме кугу капан калык семын паленыт.




МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
2 Глава

1 Израиль калык ир мланде мучко кусныл коштеш. 24 Сигон кугыжам кырен шалатымаш.

1 Вара ме Господьын мыланем ойлымыж семынак савырнышна да Йошкар теҥыз дек наҥгайыше корно дене ир мландыш кайышна. Сеир курык воктене ме шуко пӧрдна.
2 Господь мыланем каласыш:
3 ”Сита тиде курык воктене пӧрдаш, йӱдвеке савырнен кайыза.
4 Калыклан ойло: те Сеирыште илыше иза-шольыдан, Исав эрге-влакын, мландышт гоч эртен каяш тӱҥалыда. Кеч нуно тендан деч лӱдыт, шкендам кучыза,
5 кредалаш ида пиж – нунын мландышт гыч тыланда йолгопа лопкытымат ом пу, вет Сеир курыкым Мый Исавлан пуэнам.
6 Кочкыш ден вӱдлан те нунылан ший дене тӱлышаш улыда.
7 Господь Юмыда тендам чыла пашаштыдат суапландарен, тиде кугу [да лӱдыкшӧ] ир мландыште коштмыда годым арален шоген. Чыла тиде нылле ий Господь Юмыда тендан дене пырля лийын, тыланда мо кӱлешым чыла пуэн”.



8 Тыге ме Сеирыште илыше Исав тукым иза-шольына-влак воктеч эртен кайышна. Вара Елаф ден Ецион-Гавер деч кайыше тӧрвер корно дене Моав ир мландыш савырнышна.



9 Господь мыланем каласыш: ”Моав калыкым тушманеш ида уж, тудын дене кредалаш ида тӱҥал. Нунын мландышт гыч Мый тыланда нимомат ом пу, вет Ар кундемым Мый Лот эрге-влаклан пуэнам”.



10 Ончыч тушто эмим-влак иленыт улмаш. Тиде калык шуко еҥан, виян да енак-влак гаяк кугу капан лийын.
11 Енак-влак семынак нуным рефаим калыклан шотленыт. Но моав-влак нуным эмим манын лӱмденыт.
12 А Сеирыште ондак хоррей-влак иленыт. Но Исавын тукымжо-влак мландыштым поген налыныт, нуным кырен шалатеныт да тушан верланеныт. Израиль калыкат Господьын тудлан пуымо мландысе калык дене тыгак ыштен.



13 Господь каласен: ”Ынде тарваныза да Заред лапвер гоч кайыза”. Ме Заред лапверым вончен кайышна.
14 Мемнан Кадес-Варним коден кайыме жап гыч Заред лапверым вончымо марте кумло кандаш ий эртен. Тиде жаплан ончычсо тукым сарзе-влак деч нигӧат кодын огыл – тыге лиеш манын, Господь товатлен ойлен.
15 Господь шке кидшым нунын ваштареш савырен да икте кодде пытарен.



16 Калык кокла гыч нине сарзе-влак колен пытымеке,
17 Господь мыланем каласен:
18 ”Таче те моав мландысе Ар воктеч эртен каеда.
19 Аммон-влак деке лишеммеке, нуным тушманеш ида уж, кредалаш ида пиж, вет нунын мландышт гыч Мый тыланда нимомат ом пу. Тиде мландым Мый Лотын тукымжылан пуэнам”.



20 Тиде кундемат рефаим-влакын мландыштлан шотлалтын. Ондак тыште рефаим-влак иленыт, аммон-шамыч гын нуным замзумим манын лӱмденыт.
21 Замзумим калык шуко еҥан, виян да енак-влак гаяк кугу капан лийын. Но Господь нуным пытарен, а мландыштым аммон-влак поген налыныт да тушто илаш тӱҥалыныт.
22 Сеирыште илыше Исавын тукымжыланат Господь тыгак ыштен улмаш: Тудо хоррей-влакым пытарен, а Исав тукым еҥ-влак нунын мландыштым поген налыныт да тушан верланеныт. Нуно тушто таче мартеат илат.
23 А Газа ола марте шуйналтше яллаште илыше аввей-влакым Кафтор гыч толшо калык*а кырен шалатен да тушто илаш тӱҥалын.



24 Господь каласен: ”Тарваныза да Арнон эҥерым вончыза. Мый тендан кидыш Есевон кугыжам, аморрей Сигоным, да тудын мландыжым пуэм. Тудын дене сарым тӱҥалза, мландыжым сеҥен налза.
25 Таче кече гыч тӱҥалын, кава йымалне улшо чыла калык ӱмбаке Мый тыйын ончычет лӱдмаш ден шучкылыкым колтем. Тендан нерген колмеке, нуно лӱдын чытыраш тӱҥалыт”.



26 Кедемоф ир мланде гыч мый уверзе-влакым Есевон кугыжа Сигон деке, тынысым темлен, тыге каласаш колтышым:
27 ”Поро лий, шке мландет гоч эртен каяш пу. Ме корно дене каена. Пурлашкат, шолашкат огына савырне.
28 Кочкыш ден вӱдым ме ший дене тӱлен налына. Мыланна мландет гоч гына эртен каяш пу.
29 Сеирыште илыше Исав тукым да Арыште илыше моав-влак тыгак ыштеныт. Иорданым вончен, ме Господь Юмынан мыланна пуымо мландышкыже каена”.



30 Но Сигон, Есевонын кугыжаже, мемнам шке мландыж гоч колташ келшен огыл. Вет Господь Юмыда тудын чонжым ӱскыртым, шӱмжым вустыкым ыштен. Сигоным тендан кидыш пуаш манын, Господь тыге ыштен, да тидак лийын.
31 Господь мыланем каласен: ”Мый тыланда [аморрей] Сигоным, [Есевон кугыжам], да тудын мландыжым пуэм. Тиде мландым сеҥен налаш кайыза!”
32 Яац воктене [Есевон кугыжа] Сигон уло сарзе калыкше дене мемнан ваштареш кредалаш лектын.
33 Господь Юмына тудым мемнан кидыш пуэн: ме Сигон кугыжам, тудын эргыж-влакым да уло калыкшым кырен шалатышна.
34 Ме Сигон кугыжан чыла олажым руалтен нална. Нине ола ден тушто улшо уло калыкым, Господьлан надыр шотеш пӧлеклен, ме пӱтынек пытарышна: пӧръеҥымат, ӱдырамашымат, икшывымат – нигӧмат илышым ышна кодо.
35 Ме шкаланна лач вольыкым да олалаште руалтен налме погым нална.
36 Арнон эҥер серыште улшо Ароер ола ден лапверысе ола гыч Галаад [курык] марте сеҥен налаш лийдыме ик олат кодын огыл – Господь, мемнан Юмына, чылажымат [мемнан кидыш] пуэн.
37 Лач аммон-влакын мландыштым, Иавок изэҥер воктенысе верлам да курыклаште улшо олалам гына тӱкен огынал. Тыге ышташ [мыланна] Господь, мемнан Юмына, кӱштен.





*а 2:23 Тыште Крит гыч лекше филистим калык нерген ойлалтеш.




МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
3 Глава

1 Васанын Ог кугыжажым сеҥымаш. 12 Иордан эҥер деч эрвелне улшо мландым шеледымаш. 23 Господь Моисейым Ханааныш ок пурто.

1 Тушечын ме савырнышна да Васаныш наҥгайыше корно дене кайышна. Васан кугыжа Ог, уло сарзывийжым поген, Едрей воктене мемнан ваштареш кредалаш лекте.
2 Господь мыланем каласыш: ”Ог деч ит лӱд, вет Мый тудым уло калыкше да мландыжге тыйын кидышкет пуэм. Кузе тый Есевонышто илыше аморрей кугыжа Сигон дене ыштенат, тидын денат тугак ыште”.
3 Тыге Господь, мемнан Юмына, Васанын Ог кугыжажым, тудын чыла сарзыжым мемнан кидыш пуыш. Ме нуным чылаштым пытарышна.
4 Тунам тудын чыла олажым икте кодде сеҥен нална: пӱтынь Аргов кундемым, Васанысе Огын кугыжанышыжым – чылаже кудло олам.
5 Чыла нине ола пеш сайын чоткыдемдыме лийыныт: кӱкшӧ пырдыжан, капкан да тӱкылтышан. Нунын деч посна ме пырдыж дене авырыдыме шуко моло оламат сеҥен нална.
6 Есевонысо Сигон кугыжам пытарыме семынак ме чыла нине олам, тушто илыше пӧръеҥ, ӱдырамаш да икшыве-влакым, Господьлан надыр шотеш пӧлеклен, пӱтынек пытарышна.
7 А уло вольыкым да руалтен налме погым ме шкаланна кодышна.



8 Тыге ме кок аморрей кугыжан мландыштым – Арнон эҥер деч Ермон курык марте шуйнышо, Иорданын ты велныже*а улшо мландым – поген нална.
9 Сидонышто илыше-влак Ермоным Сирион, а аморрей-влак Сенир маныт.
10 Ме тӧрверысе чыла олам, пӱтынь Галаадым да пӱтынь Васаным Салха ден Едрей марте сеҥен нална. Салха ден Едрейже Васанысе Огын кугыжанышыжын олаже-влак лийыныт.
11 Васанысе Ог кугыжа рефаим-влак кокла гыч шкетын кодын улмаш. Тудын колоткаже кӱртньӧ дене ыштыме лийын. Тыглай кынергут дене висымаште тудо индеш кынергут кужытан да ныл кынергут лопкытан лийын. Тиде колотка кызытат аммон-влакын Равва олаштышт.



12 Тунам сеҥен налме мланде гыч мый Рувим ден Гад тукым-влаклан Арнон эҥер серыште улшо Ароер ола деч йӱдвелкыла шуйналтше кундемым, тыгак Галаад курыкын пел ужашыжым олаштге пуышым.
13 А Галаадын вес пел ужашыжым да Васаным, Огын кугыжанышыжым, – пӱтынь Аргов кундемым Васан дене пырля – Манассийын пел тукымжылан пуышым. Васанжым ончыч рефаим мланде маныныт.
14 Иаир, Манассийын эргыже, пӱтынь Аргов кундемым Гесур ден Маахан мландышт марте сеҥен налын да тудлан шке лӱмжым пуэн. Садлан таче кечынат Васаным ”Иаир ял-влак” маныт.
15 Махирлан мый Галаадым,
16 а Рувим ден Гад тукым-влаклан Галаад деч Арнон эҥер деке шуйнышо мландым пуэнам. Тудыжо Арнон лапвер ден аммон-влакын чекыштлан шотлалтше Иавок изэҥер коклаште верланен.
17 Мый нунылан тыгак Иордан тӧрверым Киннереф гыч Шинчалан теҥыз да Фасга курыкын эрвел тайылже марте пуэнам.



18 Тунам мый тыланда, Иордан эҥер деч эрвелныла мландым налше тукым-влаклан, тыгай кӱштымашым пуэнам: ”Господь, тендан Юмыда, тиде мландым тыланда пуэн. Сарзылан йӧрышӧ чыла пӧръеҥда-влак, саргуралым кидыш налын, моло израиль калык ончыч кайышаш улыт.
19 А тендан ватыда, икшывыда да вольыкда, – тендан вольыкда шуко улмым мый палем, – тек мыйын тыланда пуымо олалаште кодыт.
20 Кунам Господь [Юмо] тыланда пуымо семынак тендан иза-шольыдаланат тыныслыкым пуа, да нуно Господь Юмыдан Иордан вес велне пуымо мландым сеҥен налыт, тунам те кажныже мыйын тыланда пуымо мландышкыда пӧртыл кертыда”.



21 Вара мый Иисуслан каласышым: ”Господь, тендан Юмыда, нине кок кугыжа дене мом ыштен, тый шке шинчат дене ужынат. Чыла кугыжаныш дене, кудын гоч эртен каяш тӱҥалат, Господь тидымак ышта.
22 Нунын деч ида лӱд: Господь, тендан Юмыда, тендан верч Шке кредалаш тӱҥалеш”.



23 Тунам мый Господьлан кумальым:
24 ”Господь Юмем, Тый шке тарзетлан кӱдыратле улметым, [куатетым], [нӧлталме] виян кидетым ончыкташ тӱҥалынат. Каваште але мланде ӱмбалне Тыйын гай кӱдыратле пашам ыштыше вес юмо уло мо?
25 Мыланем Иорданым вончаш да эҥер вес велне улшо сай мландым, тиде мотор курыклам да Ливаным ужаш пу!”
26 Но тыланда верч Господь мыланем шыдешкен да мыйым колыштын огыл. Тудо каласен: ”Сита, Мыланем тидын нерген тетла ит ойло!
27 Фасга курык вуйыш кӱзӧ да касвелке, йӱдвелке, кечывалвелке да эрвелке ончал. Шинчат тиде мландым ужеш, но Иорданым тый от вончо.
28 Иисусым туныкто, тудым кумылаҥде да пеҥгыдемде. Вет калыкым тудо вӱден наҥгая, тыйын ужмо [пӱтынь] мландым нунылан тудо пайлен пуа”.
29 Ме Беф-Фегор ваштареш улшо лапвереш шогална.





*а 3:8 «Иорданын ты велныже» – тидым ’Иордан деч эрвелне’ манын умылыман.




МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
4 Глава

1 Моисей калыклан Юмын чыла законжым шуктен шогаш кӱшта. 15 Шояк юмо дене шкендам ида шакшыле. 41 Куржын утлымо ола-влак. 44 Моисейын законжылан ончылмут.

1 Израиль, [таче] тендам туныктымо закон ден кӱштымем колышт! Нуным шуктен шогыза, тунам те илаш [да шукемаш] тӱҥалыда да, Господьын, ача-кочадан Юмыжын, пуымо мландышкыже толын, тудым сеҥен налыда.
2 Мом мый тыланда кӱштем, тушко нимомат ида ешаре, тушеч нимом ида кораҥде. Господь Юмыдан кӱштымашыже-влакым шуктен шогыза, мый нуным [таче] тыланда пуэм.
3 Ваал-Фегор дене Господь [Юмынан] мом ыштымыжым те шкеак ужында: кӧ Ваал-Фегорлан кумалын гын, нуным Господь Юмыда тендан кокла гыч пытарен.
4 А те, Господь Юмыланда ӱшанле кодшо-влак, таче кече мартеат илыше улыда.



5 Господь Юмемын кӱштымыж почеш мый тендам кӱштымаш ден закон-влаклан туныктенам. Сеҥен налаш мийыме мландыштыда те нуным шуктен шогышаш улыда.
6 Нине закон-влакым шуктен шогыза, тунам чыла моло калык тендан мунло да ушан улмыдам ужеш. Нине кӱштымаш-влак нерген колын, нуно тыге каласат: ”Тиде кугу калык чынже денак мунло да ушан”.
7 Уло мо вес тыгай кугу калык, кудын юмыжо-влак мемнан Господь Юмына семынак шке калыкышт дек тыге лишке шогат? Вет полышым йодын кумалмына годым Тудо мемнан лишнак.
8 Уло мо вес тыгай кугу калык, кудыжын тыгай чынле кӱштымашыж ден законжо-влак улыт, могайжым мый таче тыланда пуэм?



9 Но шекланыза, шкендам эскерен шогыза – мом ужмыдам ида мондо. Мом те шке шинча дене ужында, тек эре шӱмыштыда лиеш, чыла тиде нерген шке шочшыда ден уныкаланда каласкалыза.
10 Шарныза тудо [погынымаш] кечым, кунам те Хорив курык дене Господь Юмыда ончылно шогенда. Тунам Господь мыланем каласыш: ”Калыкым Мый декем пого. Мый нунылан шке шомакем увертарем. Тек нуно мландымбалне илымышт мучко Мый дечем лӱдаш, Мыйым пагалаш тунемыт да тидлан шке шочшыштым туныктат!”
11 Те лишемда да курыкйол деран шогалда. Курыкшо тул дене кавапомыш дек шумеш йӱлен, а йырым-йыр нугыдо пыл да тӱп пычкемыш лийын.
12 [Курыкышто] тул лоҥга гыч тыланда Господь ойлаш тӱҥале. Те Тудын йӱкшым колында, а тӱсшым ужын огыдал. Те йӱкшым веле колында.
13 Господь тыланда шке ойпидышыжым, лу кӱштымашыжым, увертарен да шуктен шогаш кӱштен. Нуным Тудо кок кӱоҥашке возен шынден.
14 Тунам мылам Господь тендам закон ден кӱштымашыж-влаклан туныкташ шӱден. Нуным те сеҥен налшаш мландыштыда шуктен шогышаш улыда.



15 Шарнен шогыза: Господьын тыланда Хорив [курыкышто] тул лоҥга гыч ойлымыж годым те нимогай тӱсым ужын огыдал.
16 Сандене, сулыкыш пураш огыл манын, шкаланда пӱчкын лукмо шояк юмо-влакым, пӧръеҥ але ӱдырамаш сынан статуйым, ида ыште.
17 Тыгак мландымбалне илыше иктаж-могай вольык-янлык да каваште чоҥештылше кайык сынан шояк юмым ида ыште.
18 Мландымбалне нушкын коштшо сынан але мланде деч ӱлнӧ вӱдыштӧ ийын коштшо кол сынан шояк юмымат ида ыште.
19 Кавашке ончалын да тушто кечым, тылзым, шӱдыр-влакым да каваште чыла мо улмым ужын, алгаштарымашке ида пуро – нунылан ида кумал, ида служитле. Вет нуным Господь Юмыда кава йымалне улшо моло калыклан пуэн.
20 А тендам Господь [Юмо] кӱртньым левыктыше коҥга гыч, Египет гыч, луктын. Тендам шке калыкшым ышташ манын, тидым Тудо ыштен – ынде те Тудын калыкше улыда.



21 Тыланда верч Господь [Юмо] мыланем чот сырен да ”тый Иордан эҥерым от вончо, Господь Юмыдан тыланда пуымо сай мландышкыже от пуро” манын товатлен.
22 Иорданым вончыде, мый тиде мландыште колем. Но те эҥер гоч вончеда да тудо сай мландым сеҥен налыда.
23 Шекланыза, Господь Юмыдан тендан дене ыштыме ойпидышыжым ида мондо. Господьын кӱштымыжым шуктыза: шкаланда нимогай сынан шояк юмым ида ыште!
24 Вет Господь Юмыда – чыла пытарыше тул, вес юмо-влаклан кумалмым Тудо чыташ ок тӱҥал.



25 Тудо мландыште кужу жап илымеке, кунам тендан шочшыда, уныкада-влак шочыт, Господь Юмыда ончылно сулыкыш пурен, те иктаж-могай сынан шояк юмым ыштеда да тидын дене шке Юмыдам шыдештареда гын,
26 мый кызыт таныклан кава ден мландым ӱжам: тиде мланде гыч, кудыжым сеҥен налаш Иорданым вончеда, те вашке йомыда. Тушто шуко огыда иле, те пытеда.
27 Господь тендам [чыла] калык коклашке шалатен колта. Нунын коклаште те шагалынже илыше кодыда.
28 Тушто те [вес] юмо-влаклан служитлаш тӱҥалыда. Нунышт айдеме кид дене пу да кӱ гыч ыштыме улыт. Нуно огыт кол, огыт уж, огыт коч да ӱпшым огыт шиж.



29 Но кунам те тушто Господьым, шке Юмыдам, уло шӱм-чонда дене кычалаш тӱҥалыда – те [Тудым] муыда.
30 Кунам те нелылыкыш логалыда да каласыме чыла орлык тендан дене шукталтеш, тунам Господь деке, шкендан Юмыда деке, пӧртылыда да Тудым колыштын илаш тӱҥалыда.
31 Господь, тендан Юмыда – [поро да] чаманыше Юмо. Тудо тендам коден ок кай, тендам ок пытаре, кугезыда-влак дене ыштыме да товатлен пеҥгыдемдыме ойпидышыжым ок мондо.



32 Эртыше, тендан деч ончыч лийше жап нерген, Юмын мландымбалне айдемым ыштыме кече деч вара мо лийме нерген ик каватӱр гыч вес каватӱр марте йодса: тиде кугу паша гай иктаж-кунам лийын мо, тыгай нерген колалтын мо?
33 [Иктаж-могай] калык тыйын колмет семын [илыше] Юмын тул лоҥга гыч ойлышо йӱкшым колын мо, тидын деч вара илыше чонан кодын мо?
34 Иктаж-могай юмо, тӱрлӧ орлык ден сарым колтен, палдарыше пале ден ӧрыктарыше пашам ончыктен, нӧлталме виян кидше дене, кугу да лӱдмашан пашаж-влак дене вес калык коклаште илыше калыкым шкаланже налаш тӧчен мо? Чыла тидым тендан шинча ончылно Господь, тендан Юмыда, тыланда Египетыште ыштен.



35 Лач Господь, [тыйын Юмет,] Юмо улеш да Тудын деч моло вес Юмо уке улмым палыза манын, чыла тидым тыланда ончыктымо лийын.
36 Тендам туныкташ манын, Тудо кавапомыш гыч шке йӱкшым тыланда колыктен. Мландымбалне тыланда шкенжын кугу тулжым ончыктен, да те Тудын шомакшым тул лоҥга гыч колында.
37 Господь тендан ача-кочада-влакым йӧратен да сандене [тендам,] нунын деч варасе тукымым, ойырен налын. Тудо тендам Египет гыч кугу куатше дене Шке луктын.
38 Чурийда ончыч тендан деч кугурак да виянрак калык-влакым поктен колташ, тендам нунын мландышкышт пурташ да озам ышташ манын, Тудо чыла тидым ыштен. Тидыже кызыт шукталтын.
39 Тугеже, пален налза кызыт да шӱмышкыда пыштыза: Господь [Юмыда] – кӱшнӧ каваштат да ӱлнӧ мландымбалнат Юмо, [Тудын деч моло] вес Юмо уке!
40 Мый кызыт тыланда Тудын кӱштымашыж ден пунчалже-влакым пуэм, нуным шуктен шогыза. Тунам тендан дене да тендан деч варасе тукым-влак дене чыла сай лиеш, да те Господь Юмыдан тыланда эрелан пуымо мландыштыже кужун илаш тӱҥалыда».



41 Тунам Моисей Иордан эҥерын эрвел могырыштыжо кум олам ойырен.
42 Иктаж-кӧ шке лишылъеҥжылан нигунам тушман лийде, тудым йоҥылыш пуштын гын, тиде пуштшо еҥ, нине ола гыч иктышкыже куржын, шке илышыжым арален коден кертын.
43 Теве нине ола-влак: ир мландысе тӧрверыште улшо Бецер – Рувим тукымлан, Галаад мландыште улшо Рамоф – Гад тукымлан, Васан мландыште улшо Голан – Манассий тукымлан.



44 Теве Моисейын израиль калыклан пуымо законжо.
45 Тиде сугынь, пунчал да устав-влакым Моисей израиль эрге-шамычлан [ир мландыште], нунын Египет гыч лекмышт деч вара увертарен.
46 Тунам нуно Иордан вес велне, Беф-Фегор ваштареш улшо лапверыште, Есевонышто илыше аморрей кугыжа Сигонын мландыштыже, лийыныт. Египет гыч лекмеке, Моисей израиль калык дене тышке толын да Сигоным сеҥен.
47 Нуно тудын мландыжым да Васан кугыжа Огын мландыжым – Иорданын эрвел могырыштыжо улшо кок аморрей кугыжан мландыштым – поген налыныт.
48 Тиде мланде Арнон эҥер серыште улшо Ароер ола деч тӱҥалын, Сион курык – вес семынже Ермон*а – марте шуйнен.
49 Тышке тыгак Иорданын эрвел могырыштыжо улшо пӱтынь тӧрвер пурен. Тудыжо Шинчалан теҥыз ден Фасга курыкйол марте шуйнен.





*а 4:48 Тыште Иерусалимын верланыме Сион курык нерген ок ойлалт.




МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
5 Глава

Моисей Юмын лу кӱштымашыжым ушештара.

1 Моисей уло израиль калыкым поген да нунылан каласен: «Колышт, Израиль, мый таче тыланда пунчал ден закон-влакым увертарем. Нуным тунемза да шуктен шогыза.
2 Господь, мемнан Юмына, Хорив курык ӱмбалне мемнан дене ойпидышым ыштен.
3 Господь тиде ойпидышым ача-кочана дене веле огыл, а чыланна денат ыштен, кӧмыт таче тыште илыше улына.
4 Господь тендан дене курыкышто тул лоҥга гыч шинчаваш кутырен.
5 Те тул деч лӱдында да курыкыш кӱзен огыдал, садлан мый, Господьын шомакшым тыланда увертараш манын, тендан ден Господь коклаште шогенам. Тунам Тудо каласен:



6 ”Мый Господь, тыйын Юмет, улам. Мый тыйым Египет мланде гыч, кул лийме вер гыч, луктынам.



7 Мый дечем моло вес юмет ынже лий.



8 Шкаланет шояк юмым ит ыште: мо кӱшнӧ каваште, мо ӱлнӧ мландыште, мо мланде деч ӱлнӧ вӱдыштӧ уло – нунын тӱсан нимогай полганым ит ыште.
9 Нунылан ит кумал, ит служитле. Вет Мый Господь, тыйын Юмет, улам. Вес юмылан кумалмым Мый чыташ ом тӱҥал. Мыйым ужмышудымо-влакын йочаштлан ачаштын титакышт верч кумшо да нылымше тукым марте мутым кучыктем.
10 А Мыйым йӧратыше да Мыйын кӱштымем шуктышо-влаклан тӱжемше тукымышт марте порылыкым ыштем.



11 Господьын, тыйын Юметын, лӱмжым арам ит пелеште. Вет Тудын лӱмжым арам пелештыше еҥым Господь мут кучыктыде ок кодо.



12 Шуматкечым шуктен шого, тудым святой кечылан шотло. Тыге тыланет Господь Юмет кӱштен.
13 Куд кече пашам ыште, тӱрлӧ сомылетым шукто,
14 а шымше кече, шуматкече, Господь Юметлан лийже. [Тиде кечын] тый шкежат, эргыч ден ӱдыретат, пӧръеҥ ден ӱдырамаш кулетат, ӱшкыж ден осёлетат, нимогай вольыкетат, тыйын олаштет илыше йотъеҥат нимогай пашам ида ыште. Тек пӧръеҥ ден ӱдырамаш кулетат, [осёлетат] тыйын семынак канат.
15 Шарне, Египет мландыште тый шкежат кул лийынат. Господь, тыйын Юмет, тушеч тыйым нӧлталме виян кидше дене луктын. Садлан Господь, тыйын Юмет, шуматкечым [святой кечылан шотлаш да] шуктен шогаш кӱштен.



16 Шке ачат ден аватым пагале – тыге тылат Господь Юмет кӱштен. Тунам ӱмырет кужу лиеш да Господь Юметын пуышаш мландыштыже сайын илет.



17 Ит пушт.



18 Ит яжарлане.



19 Ит шолышт.



20 Лишылъеҥет ӱмбаке шойыштын ит таныкле.



21 Лишылъеҥетын ватыжлан ит сутлане. Тудын пӧртшылан, пасужлан, пӧръеҥ але ӱдырамаш кулжылан, ӱшкыжшылан, осёлжылан, [нимогай вольыкшылан] – нимоланат, мо тудын уло, ит сутлане”.



22 Нине шомакым Господь погынышо уло калыклан курыкышто тул, пыл, пычкемыш [да тӱтан] лоҥга гыч кугу йӱкын ойлен. Нине шомакыш Тудо нимом ешарен огыл. Нуным Тудо кок кӱоҥаш возен да мыланем пуэн.



23 Кунам те пычкемыш гыч йӱкым колында, а курык тул дене йӱлен, мый декем тендан чыла тукымвуй ден кугуракда толыныт
24 да каласеныт: ”Господь, мемнан Юмына, мыланна шке чапшым да кугу улмыжым ончыктыш. Ме Тудын йӱкшым тул лоҥга гыч колна. Таче ме ужна: Юмо айдеме дене кутыра, да тудыжо илыше чонан кодеш.
25 Но молан шке илышланна лӱдыкшым ышташ? Тиде кугу тул мемнам пытара! Господь Юмынан йӱкшым эше ик гана колына гын, ме колена.
26 Уло мо тугай еҥ, кӧ илыше Юмын тул лоҥга гыч ойлышо йӱкшым мемнан семынак колын да илыше чонан кодын?
27 Тый кай да колышт – мом [тылат] Господь, мемнан Юмына, каласа. Мом тылат Господь Юмына каласа, тый тидым вара мыланна чыла ойлет. А ме колышташ да чыла шукташ тӱҥалына”.



28 Тыге ойлымыдам Господь колын да мылам каласен: ”Калыкын тылат мом ойлымыжым Мый кольым. Нуно чын кутырат.
29 О, нуно уло шӱмышт дене Мый дечем лӱдын илышт да Мыйын чыла кӱштымашем шуктен шогышт ыле! Тунам нуныланат, нунын тукымыштланат курым-курымеш сай лиеш ыле!
30 Кай, каласе нунылан, тек шке омашышкышт пӧртылыт.
31 А тый Мый денем код. Мый тылат чыла кӱштымашым, пунчалым да законым каласем. Тый нуным калыклан туныктышаш улат. Тек нуно чыла тидым Мыйын пуымо мландыште шуктен шогаш тӱҥалыт”.



32 Шекланыза, Господь Юмыдан каласымыжым шуктен шогыза, тидын дечын пурлашкат, шолашкат ида кораҥ.
33 Господь Юмыдан кӱштымӧ корныж дене коштса. Тунам те илаш тӱҥалыда, тендан дене чыла сай лиеш, да тыланда пуымо мландыште кужун иледа.






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
6 Глава

Моисей сеҥен налшаш мландыште Господь деч лӱдаш, Тудым йӧраташ да тидлан шке йоча-влакым туныкташ кӱшта.

1 Теве могай кӱштымаш, пунчал да устав-влаклан Господь Юмыда тендам туныкташ шӱден. Те нуным илаш пурышаш мландыштыда шуктен шогышаш улыда.
2 Те шкеже, тендан эргыда, эргыдан эргышт ӱмырда мучко Господь Юмыда деч лӱдын илыза да Тудын кӱштымаш ден пунчалже-влакым, кудыштым мый [таче] тыланда пуэм, шуктен шогыза. Тунам те кужун илаш тӱҥалыда.
3 Колышт, Израиль! Нине закон-влакым шуктен шого! Тунам ача-кочат-влакын Господь Юмыштын сӧрымыж семынак [Тудын тылат пуымо] шӧр да мӱй йогыман мландыште тый денет чыла сай лиеш, тый пеш чот шукемат. [Тиде пунчал ден устав-влакым Господь израиль эрге-влаклан Египет мланде гыч кайымекышт ир мландыште пуэн.]



4 Колышт, Израиль! Господь, мемнан Юмына – икте гына Господь.
5 Господь Юметым уло шӱмет дене, уло чонет дене, уло виет дене йӧрате.
6 Тек таче тыланет пуымо нине кӱштымашем-влак тыйын шӱмыштет [да чоныштет] лийыт.
7 Шке шочшет-влаклан нуным туныкто. Мӧҥгыштӧ шинчымет годым, корнышто кайымет годым, малаш вочмет да кынелмет годым нине кӱштымаш-влакым ушештарен шого.
8 Шарнаш манын, пале семын нуным кидышкет кылден шынде, пидыш семын саҥгашкет пижыкте.
9 Нине кӱштымаш-влакым пӧртетын омса янакышкыже, олатын капкашкыже возен шынде.



10 Тыйым Господь Юмет тыланет пуаш сӧрымӧ мландышкыже пурта, тидын нерген Тудо шке жапыштыже Авраам, Исаак да Иаков ача-кочатлан товатлен ойлен. Тиде мландысе кугу да чапле ола-влак, кудыжым тый чоҥен отыл,
11 тӱрлӧ пого дене темше пӧрт-влак, кудыжым тый поген отыл, кӱэш руымо таве-влак, кудыжым тый руэн отыл, да виноград аҥа ден олив пушеҥге-влак, кудыштым тый шынден отыл – чылажат тыйын лийыт. Кунам тый тушто теммеш кочкаш тӱҥалат,
12 шеклане, [алгаштарымашке ит пуро] – тыйым Египет мланде гыч, кул лийме вер гыч, лукшо Господьым ит мондо.
13 Господь Юмет деч лӱд, Тудлан [иктылан гына] служитле, [Тудлан ӱшанле код] да Тудын лӱмжӧ дене товатле.
14 Вес юмо-влак почеш, тендан йыр илыше калык-влакын юмышт почеш, ида кай.
15 Вет Господь, тендан коклаште улшо Юмыда, вес юмылан кумалмым чыташ ок тӱҥал. Уке гын, Господь Юмыдан шыдыже ылыжеш, да тендам Тудо мландымбач ӱштыл шуа.



16 Массаште ыштымыда семын Господь Юмыдам ида терге.
17 Господь Юмыдан тыланда пуымо кӱштымашыже, сугыньжо да пунчалже-влакым пеҥгыдын шуктен шогыза.
18 Мо Господь [Юмыдан] шинча ончылныжо чын да сай, тудым веле ыштыза. Тунам тыланда сай лиеш, те Господьын ача-кочада-влаклан товатлен сӧрымӧ сай мландышкыже пуреда, тудым сеҥен налыда,
19 да Господь, каласымыж семынак, шинча ончычда чыла тушмандам поктен колта.



20 Илен-толын эргыч тый дечет ”Господь Юмынан пуымо нине сугынь, пунчал да уставше-влак мом ончыктат?” – манын йодеш гын,
21 эргычлан каласе: ”Египетыште ме фараонын кулжо лийын улына, но Господь [Юмо] шке [нӧлталме] виян кидше дене мемнам тушеч луктын.
22 Господь [Юмо] мемнан шинча ончылно египет калыклан, фараонлан, тудын уло пӧртшылан [да сарзывийжылан] орлыкым кондышо кугу палдарыше пале ден ӧрыктарыше паша-влакым ончыктен.
23 А мемнам, ача-кочана-влаклан товатлен сӧрымӧ мландыш пурташ да тудым мыланна пуаш манын, [Господь Юмына] Египет гыч луктын
24 да чыла нине пунчалым шуктен шогаш кӱштен. Господь Юмына деч ме лӱдшаш улына, тунам мемнан дене эре сай лиеш, да ме умбакыжат илаш тӱҥалына.
25 Господь Юмынан каласымыж семынак, тиде [законысо] чыла кӱштымашым Тудын чурий ончылныжо тӱткын шукташ тӱҥалына гын, ме чын ыштыше лийына”.






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
7 Глава

1 Тушман калык-влакым поктен колтымаш. 12 Мут колыштмылан Юмо Израиль калыкым суапландараш сӧра.

1 Кунам Господь Юмыда тендам сеҥен налаш кайыме мландыш пурта да ятыр калыкым: хеттей, гергесей, аморрей, хананей, ферезей, евей да иевусей-влакым – тендан деч шуко еҥан да виянрак нине шым калыкым – тендан чурий ончыч поктен колта,
2 кунам Тудо нине калыкым тендан кидыш пуа да те нуным кырен шалатеда, тунам нуным, Господьлан надыр шотеш пӧлеклен, пӱтынек пытарыза. Нунын дене ушемым ида ыште, нуным ида чамане.
3 Нунын дене родо ида лий: ӱдырдам нунын эргыштлан марлан ида пу, нунын ӱдырыштым шке эргыланда ида нал.
4 Вет нуно тендан эргыдам Мый дечем кораҥдат, да эргыда-влак моло вес юмылан кумалаш тӱҥалыт. Тунам тендан ӱмбаке Господьын шыдыже ылыжеш, да Тудо тендам вашке пытара.
5 Нине калык дене теве мом ыштыза: жертвенникыштым шалатыза, онакӱштым пытарыза, Ашера меҥгыштым руэн шуыза, шке ыштыме шояк юмыштым тулеш йӱлалтыза.
6 Вет те Господь Юмыдан святой калыкше улыда. Тӱняште улшо чыла калык кокла гыч Тудын калыкше лийза манын, Господь Юмыда тендам ойырен налын.
7 Господь тендам шуко еҥан калык улмыланда огыл ойырен налын. Уке, моло калык дене таҥастарымаште те эн шагал еҥан калык улыда.
8 Господь тендам йӧрата да кугезе кочада-влаклан товатлен сӧрымыжым шукташ шона – теве молан тендам ойырен налын. Господь тендам Египет гыч [нӧлталме] виян кидше дене луктын, тендам кул лийме вер гыч, Египет кугыжа фараонын кидше йымач утарен.
9 Шарнен шогыза: Господь гына, тендан Юмыда – Юмо, ӱшанле Юмо. Тудым йӧратыше да кӱштымашыже-влакым шуктен шогышо-влаклан Господь тӱжемше тукым марте шке ойпидышыжым арален шога да порылыкым ончыкта.
10 А Тудым ужмышудымо-влаклан Господь мутым кучыкта, нуным пытара – Тудым ужмышудымо-влаклан Господь, жапым шуйкалыде, мутым кучыкта.
11 Тыгеракын, Мыйын таче тыланда пуымо кӱштымаш, пунчал да устав-влакемым шуктен шогыза.



12 Нине устав-влакым колышташ да тӱрыснек шуктен шогаш тӱҥалыда гын, Господь, тендан Юмыда, кугезе кочада-влаклан товатлен сӧрымыж семынак, шке ойпидышыжлан ӱшанле кодеш да тыланда шке порылыкшым ончыкта.
13 Тудо тендам йӧраташ тӱҥалеш да суапландара, тендам шуко чотан калыкым ышта. Ача-кочада-влаклан товатлен, тыланда пуаш сӧрымӧ мландыште Тудо тендан авагудо саска ден мланде лектышдам, шурно, йошкар арака ден олив ӱйдам, шолдыра ден тыгыде вольыкдам суапландара.
14 Чыла моло калык дене таҥастарымаште те эн суапландарыме лийыда: йочам ыштен кертдыме ӱдырамаш ден пӧръеҥ тендан коклаште огыт лий, тыгак вольыкдат исыр ок лий.
15 Господь [Юмыда] тендам чыла чер деч арален кода. Египетыште лийше шучко чер-влакым, кудыштым те [ужында да] паледа, Тудо тендан ӱмбак огыл, а тушманда ӱмбаке колта.
16 Господь Юмыдан тендан кидыш пуымо чыла калыкым те пытареда. Нуным ида чамане, юмыштлан ида служитле, вет нуно тыланда оптыш лийыт.



17 Те шоналтен кертыда: ”Нине калык-влак мемнан деч шукырак еҥан улыт. Кузе ме нуным поктен колтен кертына?”
18 Нунын деч ида лӱд. Мом Господь, тендан Юмыда, фараон да уло Египет дене ыштен, эре шарныза.
19 Те шке шинчада дене нине кугу орлыкым, [кугу] палдарыше палым, ӧрыктарыше пашам – тендам Египет гыч лукшо Господь Юмыдан нӧлталме виян кидшым – ужында. Господь Юмыда тендан кызыт лӱдмӧ чыла калык дене тидымак ышта.
20 Господь нунын ӱмбаке лопшаҥге-влакым колта, тунам утлен кодшо да тендан деч шылше-влакат колен пытат.
21 Нунын деч ида лӱд, вет Господь Юмыда, кугу да лӱдмашым лукшо Юмо, тендан коклаште лиеш.
22 Господь, тендан Юмыда, нине калыкым ончычда эркын-эркын поктен колташ тӱҥалеш. Те нуным иканаште пытарышаш огыдал, уке гын [мланде пустаҥеш,] янлык-влак чот пошат да тыланда лӱдыкшым кондат.
23 Господь, тендан Юмыда, нине калыкым тендан кидыш пуа. Нунылан Тудо пудыранымашым колта, да нуно пытарыме лийыт.
24 Нунын кугыжаштым Тудо тендан кидыш пуа, те лӱмыштым кава йымачын ӱштыл шуэда. Нигӧ тендан ваштареш шоген ок керт. Те нуным чылаштым пытареда.



25 Нунын шке ыштыме шояк юмыштым тулеш йӱлалтыза. Нунын ӱмбалнысе ший ден шӧртньым налаш ида сутлане, уке гын те оптышыш логалыда, вет чыла тидым Господь Юмыда йырныклан шотла.
26 Тыгай йырныкым шке пӧртышкыда ида пурто, уке гын нунын дене пырля теат пытарыме лийыда. Тыгай дечын йыгыжгыза, тек нуно тыланда йырнык лийыт – вет нуным, Господьлан надыр шотеш пӧлеклен, пӱтынек пытарыман.






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
8 Глава

Пуаш сӧрымӧ мландыште улан илымыда годым Господьым ида мондо.

1 Тыланда таче пуымо чыла кӱштымашем шуктен шогыза. Тунам те илаш да шукемаш тӱҥалыда, Господь [Юмын] кугезе кочада-влаклан товатлен сӧрымӧ [сай] мландышкыже каен, тудым сеҥен налыда.
2 Кузе Господь Юмыда тендам нылле ий ир мланде мучко вӱден коштыктен, шарнен шогыза. Шӱмыштыда мо улмым палаш да Тудын кӱштымыжым шукташ тӱҥалыда але уке – тидым рашемдаш манын, Тудо тендам тыге ӱҥышемден да терген.
3 Господь тендам ӱҥышемден, шужыктен, тыланда манным пукшен – тудыжым теат, кугезыда-влакат пален огыдал. Айдеме кинде дене гына огыл, а Господьын умшаж гыч лекше кажне шомак дене ила манмым ончыкташ Господь тидым тыланда ыштен.
4 Нине нылле ий жапыште тендан вургемда тоштемын-лыжгаен огыл, йолдат пуалын огыл.
5 Пален шогыза: Господь, тендан Юмыда, эргыжым туныктен шогышо ача семын тендам туныкта.
6 Тыгеракын, Господь Юмыдан кӱштымашыже-влакым шуктен шогыза, Тудын корныж дене коштса да Тудын деч лӱдын илыза.



7 Господь Юмыда тендам сай мландыш пурта. Тушто эҥер-влак улыт, лапвер ден курыкла гыч памаш ден вӱдшинча-влак йоген лектыт.
8 Тиде мландыште шыдаҥ ден шож, виноград, смоква, гранат, олив пушеҥге-влак да мӱй улыт.
9 Тушто кинде шуко, тендан чылажат ситышын лиеш. Тусо кӱлаште кӱртньӧ уло, курыкла гыч тойым лукташ лиеш.
10 Шер теммеш кочмыда годым Господь Юмыдам поро мландым пуымыжлан чапландарыза.
11 Шекланыза, Господь Юмыдам ида мондо – мыйын таче тыланда пуымо Тудын кӱштымашыже, уставше да пунчалже-влакым шуктен шогыза.



12 Кунам те теммеш кочкаш, сай пӧрт-влакым чоҥен, тушто илаш тӱҥалыда,
13 кунам шолдыра ден тыгыде вольыкда, ший ден шӧртньыда шуко лийыт – чылажат шуко лиеш –
14 шекланыза, кугешнаш ида тӱҥал да Египет гыч, кул лийме вер гыч, тендам лукшо Господь Юмыдам ида мондо.
15 Тудо тендам кугу да шучко, аяр кишке да скорпион улман, вӱддымӧ кукшо мланде гоч наҥгаен. Господь тыланда чоткыдо курыкоҥ гыч вӱд [памашым] луктын,
16 ир мландыште манным пукшен – тудыжым [теат,] ача-кочада-влакат нигунам ужын огыдал. Тыланда варажым сайым ышташ манын, Тудо тендам тыге ӱҥышемден да терген.
17 Шке семында ида шоно: ”Чыла тиде поянлыкым мый шке кидем дене, шке вием дене ыштен налынам”.



18 Шарныза Господьым, шке Юмыдам. Вет чыла тиде поянлыкым ыштен налаш тыланда вийым Тудо пуэн – кугезе кочада-влаклан товатлыме ойпидышыжым Тудо таче кечынат шуктен шога.
19 Но иктаж-кунам Господь Юмыдам мондеда да вес юмо-влак почеш каеда, нунылан кумалаш да служитлаш тӱҥалыда гын, мый таче тыланда [кава да мланде дене] таныклем – те кернак пытеда.
20 Кузе Господь тендан ончычда вес калык-влакым пытарен кая, тугак теат, шке Господь Юмыдам огыда колышт гын, пытарыме лийыда.






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
9 Глава

Моисей калыкын Юмо ваштареш шогалмыжым ушештара.

1 Колышт, Израиль! Вашке тый Иорданым вончет, шке дечет шукырак да виянрак калык-влакым поктен колтет. Олашт нунын кугу, пырдыжышт кавашке шуыт.
2 Калык тушто виян да кугу капан. Тиде – енак-влак, нунын нерген тый палет да колынат тыге ойлымым: ”Кӧ енак-влак ваштареш шоген кертеш?”
3 Но пален шого: ончычет Господь, тыйын Юмет, чыла пытарыше тул семын кая. Господь нине калыкым пытара, нуным тыйын кидыш пуа. Господьын каласымыж семынак, тый нуным поктен колтет, нуным вашке пытарет.
4 Кунам Господь, тыйын Юмет, нуным чурий ончычет поктен колта, шке семынет ит шоналте: ”Чын ыштымемлан кӧра Господь мыйым тышке конден да тиде [сай] мландым пуэн”. Уке, нине калыкым Господь тыйын ончычет осал пашаштлан кӧра поктен колта.
5 Тый чын ыштыметлан да чынле шӱметлан огыл нунын мландыштым сеҥен налаш кает. Господь Юмет нине калыкым тыйын чуриет ончыч осал пашашт [ден сулыкыштлан] кӧра поктен колта. Господь тыгак тыйын ача-кочат-влаклан – Авраамлан, Исааклан да Иаковлан – товатлыме мутшым шуктынеже.
6 Тыгеракын, пален лий: тыйын Господь Юмет тиде сай мландым тыланет чын ыштыметлан огыл илаш пуа. Вет те ӱскырт калык улыда.



7 Ир мландыште Господь Юметым шыдештарымет нерген шарне, тидым ит мондо. Египет мландым коден кайыме кече гыч тӱҥалын, тиде верыш толын шумешке, тый Господьлан эре торешланенат.
8 Хорив курык дене те Господьым чот сырыктенда, да Тудо шыдыж дене тендам пытараш ямде лийын.
9 Кунам мый Господьын тендан дене ыштыме ойпидышым возыман кок кӱоҥам налаш курыкыш кӱзенам, тушто кочде-йӱде нылле кече да нылле йӱд лийынам.
10 Господь мыланем шке кидше дене возымо кок кӱоҥам пуэн. Туштыжо погынымаш кечын курыкышто Господьын тыланда тул лоҥга гыч ойлымо чыла шомакше [возымо лийын].
11 Ойпидышым возыман нине кок кӱоҥам Господь мыланем нылле кече да нылле йӱд эртымеке пуэн.
12 Тудо мылам каласен: ”Кынел да вашкерак тышеч воло, тыйын Египет гыч лукмо калыкет пужлен пытен. Мыйын каяш кӱштымӧ корнем гыч нуно пеш вашке кораҥыныт! Нуно шкаланышт шояк юмым велен ыштеныт”.
13 Господь мылам эше каласен: ”Мый тиде калыкын ӱскырт улмыжым ужам, [тидын нерген Мый тылат шуко гана ойленам].
14 Мыйым чараш ит тӧчӧ – Мый нуным пытарем, лӱмыштым кава йымач ӱштыл шуэм. А тый дечет Мый вес калыкым ыштем, тудо нинын деч [кугурак,] виянрак да шукырак чотан лиеш”.



15 Тунам мый волгалт йӱлышӧ курык гыч волышым, кидыштем ойпидышым возыман кок кӱоҥа лийын.
16 Мый ужым: Господь Юмыда ончылно те сулыкыш пуренда – шкаланда ӱшкыж статуйым велен ыштенда. Господьын каяш кӱштымӧ корныж гыч те пеш вашке кораҥында.
17 Мый кок кӱоҥам нальым да мландыш кудалтышым, шинча ончылныда нуным шалатышым.



18 Господь ончылно кумык возын, мый [кокымшо гана] ончычсо семынак кочде-йӱде нылле кече да нылле йӱд тендан ыштыме чыла сулыкда верч кумалынам. Вет Господь [Юмыда] ончылно те осал пашам ыштенда, Тудын шыдыжым луктында.
19 Мый пеш лӱдынам, вет Господь тыланда тынар чот шыдешкен, эсогыл тендам пытараш ямде лийын. Но Господь мыйым ты ганат колыштын.
20 Тудо Ааронланат чот шыдешкен, тудымат пытарынеже ыле, но мый тунам Аарон верчынат кумальым.
21 А велен ыштыме ӱшкыждам, тендан сулыкдам, мый нальым да тулеш йӱлалтышым. Тудым мый шалатышым, шурен тыгыдемден, пуракыш савырышым да тиде пуракым курык гыч йоген волышо вӱдйогыныш кудалтышым.
22 Господь [Юмыдам] те Тавераштат, Массаштат, Киброт-Гаттааваштат шыдештаренда.
23 Кунам Господь тыланда Кадес-Варни гыч каяш кӱштен, тыге каласен: ”Кайыза да Мыйын тыланда пуымо мландым сеҥен налза”. Но те Господь Юмыдан кӱштымыжлан тореш лийында, Тудлан ӱшанен огыдал, мутшым колыштын огыдал.
24 Мыняр мый тендам палем, те нигунамат Господьым колыштын огыдал.



25 Нылле кече да нылле йӱд мый Господь ончылно кумык киенам да Тудым сӧрваленам, вет Господь ”тендам пытарем” манын.
26 Господьлан кумалын, мый тыге ойленам: ”Господь Юмем, [юмо-влакын Кугыжаже,] шке калыкетым ит пытаре. Тый нуным [кугу] куатет дене утаренат, [нӧлталме] виян кидет дене Египет гыч луктынат.
27 Шарналте шке тарзет-влакым: Авраамым, Исаакым да Иаковым, [нунылан Тый Шке денет товатленат]. Ит ончо тиде калыкын ӱскыртланымыжым, тудын осал пашажым да сулыкшым.
28 Уке гын Египетыште илыше-влак тыге каласен кертыт: ’Господь нуным сӧрымӧ мландышкыже пуртен кертын огыл. Тудо нуным ужмышудымо лийын да, ир мландыште пушташ манын, нуным тушко наҥгаен’.
29 А вет нуно Тыйын калыкет, Тыйын ужашет улыт. Тый нуным [Египет мланде гыч] шке кугу куатет да нӧлталме кидет дене луктынат!”






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
10 Глава

1 У кӱоҥа-влак. Левит-влакын шуктышаш сомылышт. 12 Господьлан ӱшанле лийза.

1 Тунам мылам Господь каласен: ”Ончычсо гай кок кӱоҥам руэн лук да Мый декем курыкыш кӱзӧ. Эше пу шондыкым ыште.
2 Шалатыме кок кӱоҥаштет возымо мут-влакымак Мый нине оҥашке угыч возем. Вара тый нуным шондыкыш пыште”.
3 Мый акаций пушеҥге дене шондыкым ыштышым, вара ончычсо гаяк кок кӱоҥам руэн луктым да курыкыш кӱзышым. Кидыштем кок кӱоҥа лийын.
4 Господь нине кӱоҥаш икымше кӱоҥалаште лийше шомак-влакымак – лу кӱштымашым – возыш. Нуным Тудо тыланда погынымаш кечын курыкышто тул лоҥга гыч увертарен ыле. Вара кӱоҥа-влакым Господь мыланем пуыш.
5 Мый савырнышым да курык гыч волышым. Господьын кӱштымыж семынак, кӱоҥа-влакым шке ыштыме шондыкышкем пыштышым. Нуно кызытат туштак улыт.



6 Бероф-Бене-Яаканым коден, израиль эрге-влак Мозерыш каеныт. Тушто Аарон колен, тудым тушан тоеныт. Аарон олмеш иерейлан тудын Елеазар эргыже шогалын.
7 Тушечын нуно Гудгодыш, Гудгод гыч Иотвафаш, шуко изэҥеран мландыш, каеныт.



8 Тунам Господь Левий тукымым посна ойырен. Нунылан Господь шке ойпидыш шондыкшым нумалаш, Господь ончылно шогаш, Тудлан служитлаш [да кумалаш], Господьын лӱмжӧ дене суапландараш ӱшанен. Нуно таче мартеат тиде сомылым шуктен толыт.
9 Теве молан левит-влакын шке иза-шольышт коклаште мланде пайышт уке. Нунын ужашышт – Господь Шкеже. Тыге нунылан тендан Господь Юмыда ойлен.



10 Курыкышто мый ончычсо семынак нылле кече да нылле йӱд лийым. Господь мыйым ты ганат колышто да тендам пытараш шонымыжым вашталтыш.
11 Господь мылам каласыш: ”Кынел да [тиде] калык ончыч кай. Тек нуно каят да Мыйын, ача-кочаштланак товатлен, нунылан пуаш сӧрымӧ мландым сеҥен налыт”.



12 Тыгеракын, Израиль, мом тый дечет Господь, тыйын Юмет, йодеш? Теве мом: Господь Юмет деч лӱдаш, Тудын корныж дене кошташ, Тудым йӧраташ, Господь Юметлан уло шӱмет дене, уло чонет дене служитлаш,
13 Господь [Юметын] таче тылат мыйын гоч пуымо кӱштымаш ден пунчалже-влакым шуктен шогаш. Тунам тый денет чылажат сай лиеш.



14 Кава да эн кӱшыл кава-влак, мланде да тушто мо уло – тиде чылажат Господьын, тыйын Юметын.
15 Но чыла калык кокла гыч Господь лач тендан кугезыда-влаклан посна йӧратымашым ончыктен да тендам, нунын деч варасе тукым-влакым, ойырен налын. Тидым ме кызыт шкеак ужына.
16 Шке шӱмда дене пӱчмӧ йӱлам эртарыза, тетла ида ӱскыртлане,
17 вет Господь Юмыда – юмо-влакын Юмышт, озаланыше-влакын Озашт. Тудо – кугу, куатан да лӱдмашым лукшо. Тудо чыла еҥым ойыркалыде ик семын онча да взяткым ок нал.
18 Господь тулык йоча ден тулык ватылан чын судым ышта, йотъеҥым йӧрата, тудлан кочкыш ден вургемым пуа.
19 Теат йотъеҥ-влакым йӧратыза, вет шкежат Египет мландыште йотъеҥ лийында.



20 Господь Юмыда деч лӱдса, Тудлан [иктылан гына] служитлыза. Тудлан ӱшанле лийза да Тудын лӱмжӧ дене товатлыза.
21 Тудо – тендан Юмыда, Тудым те чапландарышаш улыда. Тыланда кӧра Тудо лӱдмашым лукшо кугу паша-влакым ыштен, нуным те шке шинча дене ужында.
22 Тендан кугезе кочада-влак Египетыш шымле [вич] еҥ толыныт. А кызыт Господь Юмыда тендам кавасе шӱдыр наре шуко еҥан калыкым ыштен.






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
11 Глава

1 Моисей калыклан Господьын кугу пашаже-влакым шарныктара. 8 Израиль калык Ханааныште сайын илаш тӱҥалеш. 26 Суапландарымаш але каргымаш – тидым калык шке ойырен налшаш.

1 Тыгеракын, Господь Юмыдам йӧратыза, Тудын мом кӱштымыжым – пунчалже, уставше да сугыньжо-влакым – эре шуктен шогыза.
2 Шарналтыза кызыт – йочада-влак огыл, а те шкежак чыла тидым ужында: Господь Юмыдан пеҥгыдын туныктымыжым, Тудын кугу улмыжым, нӧлталме виян кидшым,
3 Египетыште фараон дене – Египет кугыжа дене – да тудын пӱтынь мландыж дене ыштыме палдарыше пале ден пашаже-влакым,
4 Египетын сарзывийже дене, нунын имньышт да сарлык орвашт дене Господьын мом ыштымыжым. Вет кунам нуно тендам поктен толыныт, Тудо нуным Йошкар теҥыз вӱд йымак эрелан пуртен колтен да пытарен.
5 Те ужында, мом Господь тыланда тиде верыш толмешкыда ир мландыште ыштен,
6 мом Тудо Дафан да Авирон дене – Рувим тукым гыч улшо Елиавын эргышт дене – ыштен. Тунам мланде умшажым почын да уло Израиль кокла гыч нине еҥ-влакым, нунын ешыштым, омашыштым, чыла погыштым нелын.
7 Господьын ыштыме чыла тиде кугу пашажым те шке шинча дене ужында.



8 Тугеже, мыйын таче тыланда ойлымо Тудын чыла кӱштымашыжым шуктен шогыза. Тунам те [илаш тӱҥалыда,] виян лийыда да, Иордан вес велке вончен, тусо мландым сеҥен налыда.
9 Шӧр да мӱй йогыман ты мландыште, кудым Господь тендан ача-кочада-влаклан да нунын ончыкылык тукымыштлан пуаш товатлен сӧрен, те кужун илаш тӱҥалыда.



10 Налаш кайыме мландыда Египет гай огыл, кушечынже те лектында. Тушто те, пырчым ӱдымеке, пакчаште тыршыме семын мландым шке вий дене вӱдыжтаренда.
11 А тендан налаш кайыме мландыда тыгай огыл: курыкан, лапверан тиде кундемым кава гыч йӱр вӱдыжтара.
12 Тиде мланде верч Господь, тендан Юмыда, азаплана – идалык мучко Господьын шинчаончалтышыже тиде мланде ӱмбак виктарыме лиеш.



13 ”Таче тыланда пуымо Мыйын кӱштымаш-влакем колышташ, Господь Юмыдам йӧраташ, уло шӱмда дене да уло чонда дене Тудлан служитлаш тӱҥалыда гын,
14 Мый тендан мландышке йӱрым – шошо да шыже йӱрым – шке жапыштыже колтем, да тендан шурныда, йошкар арака ден олив ӱйда ситышын лийыт.
15 Кӱтымӧ верлаште вольыкланда шудым пуэм, теат теммешкыда кочкаш тӱҥалыда”.



16 Шекланыза, шкендам алгаштараш ида пу – чын корно гыч кораҥын, вес юмо-влаклан служитлаш да нунылан кумалаш ида тӱҥал.
17 Тыге лиеш гын, Господь тыланда шыдешка да кавам петыра. Тунам йӱр ок лий, мланде лектышым ок пу, да Господьын тыланда пуымо сай мландыж гыч те писын йомын пытеда.



18 Нине кӱштымаш-влакым шӱм-чонышкыда пыштыза, пале семын нуным кидышкыда кылдыза, тек нуно саҥгаштыда пидыш семын лийыт.
19 Мӧҥгыштӧ шинчыме годым, корнышто кайыме годым, малаш вочмо да кынелме годым, нунын нерген ойлен, шочшыда-влакым туныктыза.
20 Нине кӱштымаш-влакым пӧртдан омса янакешыже да оладан капкашкыже возен шындыза.
21 Тунам Господьын кугезе кочаланда пуаш товатлыме мландыштыже тендан да ончыкылык тукымда-влакын илышаш кечыда кужун шуйна. Мыняр жап мланде ӱмбалне кава лиеш, те тынар илаш тӱҥалыда.



22 Те мыйын тыланда пуымо чыла кӱштымашым шуктен шогаш, Господь Юмыдам йӧраташ, Тудын корныж дене кошташ тӱҥалыда да Тудлан ӱшанле лийыда гын,
23 Господь чыла нине калыкым тендан ончыч поктен колта, да те шкендан деч шукырак да виянрак вес калык-влакын мландыштым поген налыда.
24 Кеч-могай вершӧр, кушко йолда шогалеш – тендан лиеш. Ир мланде деч Ливан курык марте, Евфрат эҥер деч Касвел теҥыз марте мланде тендан лиеш.
25 Нигӧ тендан ваштареш шоген ок керт. Могай гына мландыш огыда тошкал, тушто Господь Юмыда, шке сӧрымыж семынак, тендан деч ончыч лӱдмаш ден чытырымашым колта.



26 Те таче суапландарымашым але каргымашым ойырен налын кертыда.
27 Мый таче тыланда Господь Юмыдан кӱштымашыже-влакым пуэнам. Те нуным шуктен шогаш тӱҥалыда гын, тыланда суапландарымаш лиеш.
28 А Господь Юмыдан кӱштымыжым огыда колышт да, таче мыйын каяш кӱштымӧ корно деч кораҥын, тыланда палыдыме вес юмо-влак почеш каеда гын, тендам каргымаш вуча.



29 Кунам Господь Юмыда тендам сеҥен налаш кайыме мландышкыда пурта, те суапландарымашым Гаризим курыкышто, а каргымашым Гевал курыкышто увертарен каласыза.
30 Нине курык Иордан вес велне, тӧрверыште илыше хананей-влакын мландыштышт, касвел корно вес могырышто, Морэ тумер деч тораште огыл, Галгал ола лишне улыт.



31 Господь Юмыдан тыланда [эрелан] пуышаш мландыжым сеҥен налаш манын, те кызыт Иордан эҥерым вончаш тӱҥалыда. Кунам те тиде мландым налыда да тушто илаш тӱҥалыда,
32 мыйын таче тыланда пуымо [Тудын] чыла пунчал ден уставше-влакым шуктен шогыза.

1 Господьлан надырым кондымо жертвенник икте гына лийшаш. 20 Вольыкын вӱржым мландыш йоктарымеке, тудым кеч-могай верыште шӱшкыл кочкаш лиеш. 29 Господьлан служитлыме йӱлам вес юмо-влаклан служитлыме йӱла дене лугаш ок йӧрӧ.

1 Теве могай пунчал ден устав-влакым те Господьын, ача-кочада-влакын Юмыжын, тыланда пуымо мландыште шуктен шогышаш улыда. Мланде ӱмбалне мыняр илаш тӱҥалыда, нуным эре шуктен шогыза.
2 Поктен колтышаш калык-влакын шке юмыштлан кумалме чыла верыштым пытарыза: кӱкшӧ курыклаште, чоҥгаталаште да кажне ладыра пушеҥге йымалне.
3 Жертвенникыштым шалатыза, онакӱштым пытарыза, Ашера меҥгыштым йӱлалтыза. Шке ыштыме шояк юмыштым пытарыза, тек нунын лӱмыштымат огыт шарналте.



4 Господьлан, шке Юмыланда, нунын шке юмыштлан служитлыме семын ида служитле.
5 Господь Юмыда чыла тукымда кокла гыч иктыжын мландыштыже верым ойырен налеш, тудым шке лӱмжын илыме вержым ышта. Те тушко коштшаш улыда.
6 Тушко йӱлалтен пуымо пӧлек ден надырдам, лектышдан луымшо ужашыжым, сӧрымӧ надырдам, шке кумылын пуымо пӧлекдам, [татулык надырдам,] шолдыра ден тыгыде вольыкдан икымше шочшо презе ден пачаштым кондыза.
7 Тушто Господь Юмыда ончылно шке ешда да тарзыда дене кочса, шке кид дене ыштыме пашадан саскажлан куаныза, вет тендам Господь Юмыда суапландарен.



8 Тушто те кызытсе семын, кузе кажныжлан чынла чучеш, туге ыштышаш огыдал.
9 Те эше ласкалык верыш, Господь Юмыдан тыланда пуышаш мландышкыже, пурен огыдал.
10 Но те Иорданым вончеда да Господь Юмыдан пуымо мландыштыже илаш тӱҥалыда. Господь тыланда йыр улшо тушман-влак деч тыныслыкым пуа, да те лӱдыкшӧ деч посна илаш тӱҥалыда.
11 Тунам Господь Шкаланже верым ойырен налеш, тудым шке лӱмжын илыме вержым ышта. Мом мый [таче] тыланда кӱштем, тушко чыла кондыза: йӱлалтен пуымаш ден надырым, луымшо ужашым, пӧлекым, Господь [Юмыланда] сӧрымӧ чыла эн чапле надырым.
12 Господь Юмыда ончылно тушто куанен пайремлыза – те, эрге-ӱдырда-влак, пӧръеҥ ден ӱдырамаш кулда-влак да олаштыда илыше левит-влак, кудыштын шке мланде пайышт уке.



13 Шекланыза, йӱлалтен пуымо надырдам кушан логалын, тушан ида кондо.
14 Лач тудо верыште, кудым Господь [Юмет] тукымда-влак кокла гыч иктыжын мландыштыже ойырен налеш, йӱлалтен пуымо надырет кондо да чыла, мом мый [таче] кӱштенам, шуктен шого.



15 Кочмет шумо годым тый чыла илыме верыштет, вольыкым шӱшкылын, шылжым кунар шонет – кузе тыйым Господь вольык дене суапландарен – кочкын кертат. Тиде шылым кеч-кӧ – аруат, ару огыл еҥат – ирказа але пӱчӧ шыл семын кочкын кертеш.
16 Лач вӱрым ида коч: тудым вӱд семын мландышке йоктарыза.



17 Илыме верыштет шке шурнетын, йошкар аракатын да олив ӱетын луымшо ужашыштым, тыгак шолдыра да тыгыде вольыкетын икымше шочшо презе ден пачаштым, Юмылан сӧрымӧ кеч-могай надырым, шке кумылын пуымо пӧлекым да моло пӧлекым тылат кочкаш ок лий.
18 Чыла тидым Господь Юмет ончылно, Тудын ойырен налме верыште [веле] коч. Тек тый денет пырля эргыч ден ӱдырет-влак, пӧръеҥ ден ӱдырамаш кулет-влак, тыгак тыйын олаштет илыше левит [ден ӧрдыжъеҥ]-влак кочкыт. Шке пашатын саскажлан куанен, Господь Юмет ончылно пайремле.
19 Ончо, илыме чыла кечыштет левит-влак нерген ит мондо.



20 Господь, тыйын Юмет, мландетым кумдаҥдаш сӧрен. Кунам Господь сӧрымыжым шукта, а тыйын шылым кочмет шуын колта, да тый ”шылым кочшаш ыле” манын каласет – тунам шонымет семынак шылым кочкын кертат.
21 Господь Юметын шке лӱмжылан илаш ойырен налме верже тый дечет пеш мӱндырнӧ лиеш гын, тый кӱштымем семынак, Господь [Юметын] пуымо шолдыра але тыгыде вольыкшым шӱшкылын, шылым шке илыме верыштет мыняр шонет, тунар кочкын кертат.
22 Тиде шылым ирказа але пӱчӧ шыл семын коч, тудым ару да ару огыл еҥат кочкын кертыт.
23 Но шеклане – вӱрым ит коч, вет вӱр – тиде чон: тый тудым шыл дене пырля ит коч.
24 Ит коч вӱрым, тудым вӱд семын мландышке йоктаре.
25 Ит коч вӱрым, тунам тый денет да ончыкылык тукымет дене [курым-курымеш] сай лиеш, вет Господь шинча ончылно тиде [поро] да чын лиеш.



26 А святой пӧлек ден сӧрымӧ надыретым Господь [Юметын] ойырен налме верышкыже, [Тудын лӱмжым ӱжын кумалме верышке,] кондышаш улат.
27 Йӱлалтен пуымо надыретым – тудын шыл ден вӱржымат – Господь Юметын жертвенникешыже йӱлалте. Но моло надырын вӱржым Господь Юметын жертвенникышкыже йоктарыман, а шылым кочкын кертат.
28 Шеклане, мыйын пуымо чыла кӱштымашем шуктен шого. Господь Юмет ончылно поро да чын пашам ышташ тӱҥалат гын, тунам тый денет да ончыкылык тукымет дене курым-курымеш сай лиеш.



29 Господь Юмыда тендан чурий ончыч калык-влакым пытара, те кызыт нунын мландышкышт каеда да нуным поктен колтеда. Кунам те тиде мландым поген налыда да тушто илаш тӱҥалыда,
30 кунам нине калык пытарыме лийыт, шекланыза – нунын почеш каен, оптышыш ида логал. Нунын юмышт нерген ида йодышт. ”Нине калык шке юмыштлан кузе кумалыныт, мыят тыгак ышташ тӱҥалам” манын, ида ойло.
31 Господьлан, шке Юмыланда, нунын шке юмыштлан служитлымышт семын ида служитле. Вет нуно шуко тыгайым ыштат, мо деч Господь йырна, мо Тудлан ужмышудымо. Нуно шке юмыштлан надыр шотеш эсогыл шке эрге-ӱдырыштым йӱлалтен пуат.
32 Ончыза, мыйын кӱштымем чыла шуктен шогыза. Тушко нимомат ида ешаре, тушечын нимомат ида кораҥде.

Шояк юмо-влаклан кумалаш таратыше еҥым пуштман.

1 Тендан коклаште пророк але омым увертарыше еҥ лектеш да палдарыше палым але ӧрыктарыше пашам ончыкташ сӧра,
2 да ойлымыж семынак палдарыше палыже але ӧрыктарыше пашаже шукталтеш, тыгодым ты еҥ тыланда палыдыме юмо-влак почеш каяш да нунылан кумалаш ӱжеш гын,
3 тиде пророкым але омым ужмо гоч увертарышым ида колышт. Вет тиде Господь Юмыда тендам терга, Тудым уло шӱмда да уло чонда дене йӧратеда мо манын палынеже.
4 Господь Юмыда почеш кайыза да Тудын деч лӱдса, Тудын кӱштымашыже-влакым шуктен шогыза да Тудым колыштса, Тудлан служитлыза да ӱшанле кодса.
5 А тиде пророк але омым увертарыше еҥ пуштмо лийшаш: тудо тендам Господь Юмыда деч кораҥаш ӱжын, Господь Юмыдан каяш кӱштымӧ корныж гыч кораҥдаш тӧчен. А вет Господь тендам Египет гыч луктын, туштыжо те кул лийында. Пытарыза шкендан кокла гыч осалым!



6 Тыйым изат але шольыч, [ачатын] але аватын эргыже, шке эргыч але ӱдырет, але йӧратыме ватет, але эн лишыл йолташет ”каена, тылат да кугезет-влаклан палыдыме вес юмо-влаклан кумалаш тӱҥалына” манын шолып ӱжеш гын, –
7 тыйын йырет, тый дечет лишне але тораште, ик мланде тӱр гыч вес тӱр марте илыше калык-влакын юмыштлан кумалаш ӱжеш гын, –
8 ты еҥын мутшо дене ит келше, тудым ит колышт. Ит чамане тудым, осал пашажым ит шылте.
9 Пушт тудым! Тудым пушташ манын, ӱмбакше кӱм тый икымше кудалтышаш улат, вара тек моло-влак кудалтат.
10 Кӱм кышкен, тудым пушт, вет ты еҥ тыйым Господь деч, тыйын Юмет деч, кораҥдаш шонен. А вет Господь тыйым Египет гыч луктын, туштыжо те кул лийында.
11 Тунам уло Израиль, тидын нерген колын, лӱдеш да тыгай осалым тетла ышташ ок тӱҥал.




12-13 Господь Юмыдан тыланда илаш пуымо иктаж-кудо олаштыже тендан калык кокла гычак йӧрдымӧ еҥ-влакын лекмышт да ты олаште илыше-влаклан ”каена да, тыланда палыдыме вес юмо-влаклан служитлаш тӱҥалына” манын, нуным чын корно гыч кораҥдымышт нерген колыда гын,
14 тиде пашам шымлен лекса – чыла умылен налза, сайын йодыштса. Тиде чыныш лектеш да тендан коклаште тиде йырнык паша чынжымак лийын гын,
15 ты олаште илыше-влакым керде дене пытарыза. Тиде олам, тушто мо улым, Господьлан надыр шотеш пӧлеклен, пӱтынек пытарыза, вольыкымат керде дене пуштса.
16 Тушто улшо чыла погым ола капка воктеке чумырыза да олам тиде уло погыж дене пырля йӱлалтыза. Тиде Господьлан, тендан Юмыланда, йӱлалтен пуымаш лиеш. Тек тиде ола курымешлан шалатыме вер семын кодеш да нигунамат угыч чоҥымо огеш лий.
17 Пытарышаш арвер гыч шкаланда нимомат ида кодо! Тунам Господьын шыдыже пыта: тыланда Тудо порылыкшым ончыкта, тендам чаманен налеш, калыкдам шукемда – тыге Тудо [тыланда ойлен], ача-кочада-влаклан товатлен сӧрен.
18 Господь Юмыдам те колышташ да Тудын кӱштымашыже-влакым, кудыштым мый кызыт тыланда увертарем, шуктен шогаш, Господь ончылно [поро] да чын пашам ышташ тӱҥалыда гын, тунам чыла тиде лиеш.

1 Колышо еҥлан кӧра капыштыда пале-влакым ида ыште. 3 Ару ден ару огыл кочкыш. 22 Луымшо ужашым пуымо нерген.

1 Те Господьын, тендан Юмыдан, икшывыже улыда. Сандене колышо еҥлан кӧра капдам ида коркале, саҥга ӱмбалне ӱпдам ида нӱжӧ.
2 Вет те Господьын, тендан Юмыдан, святой калыкше улыда. Тудын калыкше лийза манын, тӱнясе чыла калык кокла гыч Господь тендам ойырен налын.



3 Нимогай йырныкым ида коч.
4 Теве тыланда кочкаш лийме вольык ден янлык: ушкал, шорык, каза,
5 пӱчӧ, ирказа, косульо, лань, тӱрлӧ урлык антилопо да курык тага.
6 Кеч-могай вольык ден янлыкым, кудышт йоҥыжат, кӱчышт кокыте ойырлышо да кӱч коклаштышт келге шелше уло – тыгайым кочкын кертыда.
7 Йоҥыжышо але кокыте ойырлышо кӱчан вольык-янлык кокла гыч верблюдым, мераҥым да даманым*а ида коч, вет нуно йоҥыжат гынат, кокыте ойырлышо кӱчан огытыл, садлан нуно тыланда ару огытыл.
8 Тыгак сӧснам ида коч: кӱчшӧ кокыте ойырлышо гынат, тудо огеш йоҥыжо. Тудат тыланда ару огыл. Нине вольык-янлыкын шылыштым ида коч, колышо капышт дек ида тӱкнӧ.



9 Вӱдыштӧ илыше чыла чонан гыч тугайым кочса, кудын шулдыржо да колшӱмжӧ уло.
10 А кудын шулдыржо да колшӱмжӧ уке, тыгайым ида коч – тудо тыланда ару огыл.



11 Кеч-могай ару кайыкым кочкын кертыда.
12 Но тыгай кайык-влакым ида коч: тиде – арыслан, гриф, теҥыз куткыж,
13 амырт, тӱлеген, тӱрлӧ колегуш,
14 чыла тӱрлӧ шем курныж,
15 страус, тумна, колшыре, тӱрлӧ вараш,
16 ӱҥгӧ, ибис, изи тумна,
17 пеликан, пӱркыт, баклан,
18 аист, чыла тӱрлӧ чарлаҥге, тӧтыреткайык, водывычыраҥге.
19 Шулдыран чыла тыгыде чонан-влак ару огытыл, нуным ида коч.
20 Но шулдыран-влак кокла гыч кудышт ару улыт, тыгайым кочкын кертыда.



21 Нимогай колышо вольыкым ида коч. Тудым олаштыда илыше йотъеҥлан пуэн але вес мланде гыч толшо еҥлан ужален кертыда, тек нуно кочкыт. А те Господь Юмыдан святой калыкше улыда.


 Казапачам аважын шӧрешыже ида шолто.



22 Пасу лектышетын луымшо ужашыжым кажне ийын посна ойыро
23 да Господь Юметын шке лӱмжылан илаш ойырен налме верыште Тудын ончылныжо коч. Шурно лектышет, йошкар аракат да олив ӱет деч луымшо ужашым, тыгак шолдыра да тыгыде вольыкетын икымше шочшыштым [конден шого]. Тыге тый илыме чыла кечыштет Господь Юметым пагалаш да Тудын деч лӱдаш тунемат.
24 А Господь Юметын шке лӱмжылан илаш ойырен налме верышке каяш корно тора, да тый тушко чыла тиде луымшо ужашым, мо дене тыйым Господь суапландарен, намиен шуктен от керт гын,
25 чыла тидым шийлан вашталте да, тудым пеленет налын, Господьын ойырен налме верышкыже кай.
26 Тушто тиде ший дене мом шоныметым, чонетлан мо келшымым чыла нал: шолдыра ден тыгыде вольыкым, йошкар аракам але пӱрым. Вара Господь Юмет ончылно коч, шке ешет да тарзет-влак дене пырля куанен пайремле.
27 Тыгодым тыйын олаштет илыше левит-влакымат ит мондо, вет нунын тыйын семынет шке мланде пайышт уке.



28 Кажне кумшо ий мучаште лектышетын луымшо ужашыжым ойыро да ола-влакетын клатлашкыже опто.
29 Левит-влакын шке мланде пайышт уке, садлан тек нуно олаштет илыше йотъеҥ, тулык йоча да тулык вате-влак дене пырля тушко толыт, тек чыланат теммешкышт кочкыт. Тунам Господь Юмет тыйым чыла ыштыме пашаштет суапландара.





*а 14:7 Даман – Нултышо янлык гай койшо, кролик кугытан янлык. Тӱҥ шотышто курыкан верыште ила.

1 Кажне шымше ий – парымым кудалтыме да кулым эрыкыш колтымо ий. 19 Вольыкын икымше презе-пачаштым Господьлан надыр шотеш кондыман.

1 Кажне шымше ийын тый парымым кудалтышаш улат.
2 Тидым теве кузе ыштыман: кажне, кӧ лишылъеҥжылан арымеш пуэн, тек тиде парымым кудалта. Тек тудо лишылъеҥже деч, шке иза-шольыж деч, парымым пӧртылташ ок йод, вет Господь Юмо лӱмеш парымым кудалтымашым увертарыме.
3 Йот калык еҥ деч парымым пӧртылташ йодын кертат, но шке иза-шольычын парымжым кудалте.

4-5 А такшым тендан коклаште йорло еҥ лийшаш огыл. Вет те Господь Юмыдам колышташ да мыйын таче тыланда пуымо чыла кӱштымашем шуктен шогаш тӱҥалыда гын, озаланаш пуымо мландыштыже Тудо тендам суапландара.
6 Тунам Господь Юмыда каласымыж семынак тендам суапландара – те шуко калыклан арымеш пуэда, а шкеже араш огыда тӱҥал. Те шуко калык дене озаланеда, а тендан дене нигӧат озаланаш ок тӱҥал.



7 Господь Юметын пуымо мландыштыже иктаж-кудо олаште шке калыкетын иктаж эргыже йорло лиеш гын, шӱмдымӧ ит лий, йорло иза-шольычлан пуаш ит чамане.
8 Тудлан уло кумылын полшо, тек тыйын кидет тудлан мо кӱлешым арымеш чаманыде пуа.
9 Шеклане, шӱмышкет уда шонымашым ит пурто: шымше ий – парымым кудалтыме ий – лишеммым пален, йорло иза-шольыч ӱмбаке шӧрын ит ончо, тудлан пуаш ит чамане. Вет тудо Господьлан тыйын шотышто вуйым шийын кумалеш гын, тыйын ӱмбалнет [кугу] сулык лиеш.
10 Пу тудлан [арымеш – кунар тудо йодеш, кунар тудлан кӱлеш]. Кунам тудлан пуэт, шӱм-чонет ынже ойгане: вет тидлан Господь Юмет шке кидет дене ыштыме чыла пашаштет тыйым суапландара.
11 Тиде мландыште йорло-влак эре лийыт, садлан тыланет кӱштен ойлем: тыйын мландыштет улшо иза-шольычлан, йорлылан да незер еҥлан чаманыде полшен шого.



12 Шке еврей калыкет гыч иктаж пӧръеҥ але ӱдырамаш тыланет шкенжым ужала гын, тудо куд ий тыйын кулет лийшаш, а шымше ийын ты еҥым эрыкыш колто.
13 Тудым эрыкыш яра кид дене ит колто.
14 Ты еҥлан шке тыгыде вольыкет, шурнет, йошкар аракат гыч ужашым пу – мо дене тыйым Господь, тыйын Юмет, суапландарен.
15 Шарне: тыят Египетыште кул лийынат, да Господь Юмет тыйым куллык деч утарен, садланак мый таче тыланет тыгай кӱштымашым пуэм.



16 Но кул ”мый тый дечет ынем кай” манеш гын, – вет тудо тыйым да ешетым йӧрата, тудлан тый денет илаш келша –
17 тудым омсат деке шогалте да пылышыжым вӱрж дене шӱтӧ. Тыге тудо курымешлан тыйын кулет лиеш. Ӱдырамаш кулет денат тыгак ыште.
18 Шке кулетым эрыкыш колташ кӱлмылан ит ойгаҥ, вет куд ий пашам ыштымыже тылат вес еҥым тарлыме деч кок пачаш шулдынрак лектын. Господь Юметат тыйым чыла пашаштет суапландара.



19 Шолдыра да тыгыде вольыкетын чыла икымше узо шочшыштым Господь Юметлан святитлен пу. Икымше шочшо ӱшкыжым пашалан ит кучылт, икымше шочшо тага ден казатаган межыштым ит тӱред.
20 Кажне ийын нуным Господьын, [тыйын Юметын], ойырен налме верыштыже Господь Юмет ончылно ешет да тарзет-влак дене пырля коч.



21 Вольыкын экшыкше лиеш – тудо окшак, сокыр але иктаж-могай вес кугу экшыкан гын, – тудым Господь Юметлан надыр шотеш ит кондо,
22 а илыме верыштет коч. Тудым аруат, ару огыл еҥат ирказа ден пӱчӧ шылым кочмо семын кочкын кертеш.
23 Лач вӱрым ит коч: тудым вӱд семын мландыш йоктаре.

1 Тӱҥ пайрем-влак: Кугече, Арня пайрем да Омаш пайрем. 18 Судья-влак чын судитлышаш улыт. 21 Шояк юмо-влаклан ит служитле.

1 Авив тылзын Господь Юмет лӱмеш Кугечым пайремле, вет тиде тылзын Господь Юмет тыйым йӱдым Египет гыч луктын.
2 Кугече надырлан тыгыде да шолдыра вольыкым Господьын шке лӱмжылан илаш ойырен налме верыштыже Господь Юмет лӱмеш шӱшкыл.
3 Тудын дене пырля шопо руаш гыч ыштыме киндым ит коч. Египетым содор коден кайыметым шарнаш манын, шым кече тудын дене пырля ”туткар кинде” манме шергиндым коч. Тыге тый Египет гыч лекме кечым ӱмырет мучко шарнен илаш тӱҥалат.
4 Шым кече пӱтынь мландыштет нимогай ру ынже лий. Икымше кечын кастене надырлан кондымо шыл деч эр марте нимо кодшаш огыл.



5 Кугече надырым Господь Юметын тылат пуымо кеч-могай олаштыже шӱшкылаш ок лий.
6 Тудым Господь Юметын шке лӱмжылан илаш ойырен налме верыште гына шӱшкыл. Тидым кастене кече шичме годым ыште – лач тиде жапыште тый Египет гыч лектын каенат.
7 Господь Юметын ойырен налме верыштыже шылым кӱктӧ да коч, а эрдене мӧҥгышкет пӧртыл.
8 Куд кече шергиндым коч, а шымше кече Господь Юмет лӱмеш ыштыме пайремым мучашла. Тиде кечын нимогай пашам ит ыште.



9 Пасушто сорла дене тӱредаш тӱҥалме деч вара шым арням шотлен нал
10 да Господь Юмет лӱмеш Арня пайремым эртаре. Мо дене тыйым Господь Юмет суапландарен, тушечын шке кумылын пуымо надыретым конден кертат.
11 Господьын шке лӱмжылан илаш ойырен налме верыште Господь Юмет ончылно куанен пайремле. Тек тый денет пырля эргыч ден ӱдырет, пӧръеҥ ден ӱдырамаш кулет, тыйын олаштет илыше левит, тыгак тендан коклаште улшо йотъеҥ, тулык йоча да тулык вате-влак куанен пайремлат.
12 Шарне, тый шкежат Египетыште кул лийынат. Нине кӱштымаш-влакым шуктен шого.



13 Идымет ден виноградым темдыме верет гыч лектышым налмеке, шым кече Омаш пайремым пайремле.
14 Тек тый денет пырля эргыч ден ӱдырет, пӧръеҥ ден ӱдырамаш кулет, тыйын олаштет илыше левит, йотъеҥ, тулык йоча ден тулык вате-влак куанен пайремлат.
15 Господь Юметын [шке лӱмжым ӱжын кумалаш] ойырен налме верыштыже шым кече Тудын лӱмеш пайремле. Вет Господь Юмет тыйым – чыла лектышетым, шке кидет дене ыштыме пашатым – суапландара, тый лач куанаш тӱҥалат!



16 Тендан уло пӧръеҥ тукымда идалыклан кум гана Господь Юмет ончыко Тудын ойырен налме верышкыже толшаш. Тек нуно Шергинде пайрем, Арня пайрем да Омаш пайрем годым толыт. Нигӧ Господь ончыко яра кид дене толшаш огыл.
17 Господь Юмо кӧм кузе суапландарен, тек кажныже, тидым шотыш налын, пӧлекым конда.



18 Господьын, тыйын Юметын, пуымо кажне олаште чыла тукымышто шкаланет судья ден тӧра-влакым шогалте. Тек нуно калыклан чын судым ыштат.
19 Чыным вес семын ит савыре, чыла еҥым ойыркалыде ик семын ончо. Взяткым ит нал, вет тудо мунло еҥым сокырым ышта, титакдыме еҥын пашажым чын огылыш луктеш.
20 Чыным, чыным кычал. Тунам тый илаш тӱҥалат да Господь Юметын тылат пуышаш мландыжым сеҥен налат.



21 Господь Юметлан жертвенникым ыштымеке, воктекше нимогай Ашера меҥгым ит шогалте.
22 Онакӱмат ит шогалте, вет Господьын, тыйын Юметын, чыла тидым ужмыжо ок шу.

1 Надырлан кондымо вольык экшыкдыме лийшаш. 2 Шояк юмылан кумалше еҥым кӱм кышкен пуштман. 8 Судысо эн неле йодыш-влак. 14 Кугыжам шогалтыме нерген.

1 Господьлан, тыйын Юметлан, надыр шотеш иктаж-могай экшыкан шолдыра але тыгыде вольыкым ит кондо, вет Господь Юметлан тиде йырнык лиеш.



2 Господь Юметын тылат пуымо иктаж олаштыже пӧръеҥ але ӱдырамаш Тудын ончылныжо осал пашам ышта да ойпидышыж деч кораҥеш гын, –
3 кӱштымым шотыш налде, кая да вес юмо-влаклан служитлаш, нунылан кумалаш тӱҥалеш, але кечылан, але тылзылан, але шӱдыр-влаклан –
4 тунам, тидын нерген пален налмеке, тиде пашам сайын шымлен лек. Тиде чыныш лектеш да ты йырнык паша Израильыште чынжымак ышталтын гын,
5 тыгай осалым ыштыше пӧръеҥым але ӱдырамашым ола капка деке лук да кӱм кышкен пушт.
6 Титаклыме еҥым кок але кум айдемын таныклен ойлымышт почеш гына пушташ лиеш. А кунам ик еҥ таныклен ойла – пушташ ок лий.
7 Тиде еҥым пушташ манын, тек таныклыше-влак тудын ӱмбаке кӱм эн ончыч кудалтат, вара гына – моло-влак. Пытарыза шкендан кокла гыч осалым!



8 Олаштет лончылымо паша-влак коклаште тыйын ончылнет утыждене неле йодыш шогалеш гын, – мутлан, пуштмаш але иктаж-могай ӱчашымаш, але эҥгекым ыштымаш, – да тидын шотышто ик ой огеш лий гын, тунам [Господь Юметын лӱмжым ӱжын кумалаш манын,] Тудын ойырен налме верышкыже кай.
9 Кай левит иерей-влак деке да тиде жаплан шогалтыме судья деке, йод нунын деч – мом ыштышаш нерген пунчалым нуно луктыт.
10 Господь [Юметын Тудын лӱмжым ӱжын кумалаш] ойырен налме верыште лукмо пунчалым тый шуктышаш улат. Чылажымат каласымышт семын ыште.
11 Чылажымат нунын туныктымо законышт почеш ыште, лукмо пунчалыштым шукто. Каласымышт деч шолашкат, пурлашкат ит кораҥ.
12 А кӧ Господь, тыйын Юмет, ончылно служитлыше иерейын але [тиде жапыште ыштыше] судьян мутшылан тореш лияш тоштеш да тудым ок колышт – тыгай еҥым пуштман. Пытарыза Израиль гыч осалым!
13 Тидын нерген колын, тек уло калык лӱдеш, да тек ончыкыжым нигӧ мут колыштдымо ок лий.



14 Кунам те Господь Юмыдан тыланда пуымо мландышкыже пуреда, тудым сеҥен налын, тушто илаш тӱҥалыда, те тыге каласеда: ”Йырым-йыр улшо моло калык семын шкаланна кугыжам шогалтена”.
15 Тунам те кугыжалан Господь Юмыдан ойырен налме еҥжым шогалтыза. Тек тудо тендан калык гыч, иза-шольыда кокла гыч лиеш. Тендам вуйлатыше кугыжа йот калык еҥ кокла гыч лийшаш огыл.
16 Тек тудо утыждене шуко имньым ок кучо, имне чотым кугемдаш манын, еҥ-влакым Египетыш ок колто. Вет Господь тыланда каласен: ”Тиде корно дене тетла мӧҥгеш ида кай”.
17 Тек кугыжан шуко ватыже ок лий, вет тиде Господь деч кораҥмашке шуктен кертеш. Тыгак кугыжа шкаланже ший ден шӧртньым утыждене ынже шукемде.
18 Тек тудо, престолыш шичмекше, левит иерей-влак дене аралалтше тиде законым шкаланже возен налеш.
19 Тек возен налме тиде книга пеленже лиеш, да тек ӱмыржӧ мучко тудым лудын шога. Тыге кугыжа шке Господь Юмыж деч лӱдаш да законысо чыла шомак ден пунчал-влакым шуктен шогаш тунемеш,
20 шкенжым калык деч кугуэш ужаш ок тӱҥал, закон дечын шолашкат, пурлашкат ок кораҥ. Тунам тудо шкеже да эрге-уныкаже-влак Израильыште кужу жап кугыжаланаш тӱҥалыт.

1 Господьлан кондымо надыр гыч левит иерей-влакын ужашышт. 9 Вес калык-влакын йырнык йӱлашт. 15 Господь Моисей гай пророкым колташ сӧра.

1 Левит иерей-влакын – уло Левий тукымын – моло израиль эрге-влак семын шке мланде пайышт огеш лий. Нуно Господьлан кондымо надырым, Тудлан пуымо ужашым, кочкаш тӱҥалыт.
2 Моло тукым иза-шольыж-влак коклаште нунын мланде ужашышт ок лий. Вет нунын пайышт – Господь Шкежак, тыге нунылан Тудо ойлен.



3 Теве мом иерей-влаклан калык пуышаш: кӧ надырлан шолдыра але тыгыде вольыкым конда, тудо иерейлан вольыкын ончыл эрдыжым, оҥылашыжым да мӱшкырвуштыжым ойырышаш.
4 Иерейлан тыгак шке лектышетын икымше саскажым – шурным, йошкар аракам да олив ӱйым, тыгак икымше тӱредме межым пу.
5 Вет Господь Юмет Израильын чыла тукымжо кокла гыч тудым да тудын эргыж-влакым [Господь Юмет ончылно] эре шогаш, Тудын лӱмжӧ дене служитлаш [да суапландараш] ойырен налын.



6 Израильын кеч-могай кундемыштыже, тыйын иктаж олаштет илыше левит шӱм-чон кумылжо почеш Господьын ойырен налме верышкыже мия гын,
7 тек тушто Господь ончылно шогышо левит иза-шольыж-влак семын шке Господь Юмыжо лӱмеш служитлаш тӱҥалеш.
8 Ача-кочажын оралте-погыжым ужалыме деч парышыже уло гынат, тудо шке пайжым моло дене иктӧр налшаш.



9 Кунам тый Господь Юметын пуымо мландышкыже пурет, тусо калык-влакын йырнык пашаштым ышташ ит тунем.
10 Тыйын коклаште шке эргыжым але ӱдыржым тул гоч колтышо, ончыкужшо,*а юзо, мужедше, юлышо,
11 шӱведыше, колышо-влак дене кылым кучышо, локтышо, колышо деч каҥашым йодшо ынже лий.
12 Тыгайым ыштыше еҥ Господьлан йырнык улеш. Чыла тидым ыштымылан Господь Юмет нине калыкым тыйын ончычет поктен колта.
13 Шке Господь Юмет ончылно тыгай сулыкым ит ыште.
14 Тыйын поктен колтышаш нине калык-влак ончыкужшо ден юзо-шамычым колыштыт. А тылат тидым Господь Юмет ышташ кӱштен огыл.



15 Господь, тендан Юмыда, мыйын гай пророкым тыланда шкендан кокла гыч, иза-шольыда кокла гыч, шогалта. Тудым колыштса.
16 Тидымак те Хорив курык воктене погынымаш кечын Господь Юмыда деч йодында. Те каласенда: ”Мыланна тетла Господь Юмынан йӱкшым колаш да тиде кугу тулым ончаш ок кӱл, уке гын ме колена!”
17 Тунам Господь мыланем каласен: ”Мом нуно тыланет ойлат – тиде сай.
18 Мый нунылан тый гает пророкым пуэм. Тудо шке калыкда кокла гыч лиеш. Мый тудын умшашкыже шке шомакем пыштем, да тудо нунылан чыла кӱштымем ойлаш тӱҥалеш.
19 Кӧ Мыйын шомакем ок колышт, кудым тиде пророк Мыйын лӱмем дене ойла, тыгай еҥым Мый мут кучаш шогалтем.
20 А пророк Мыйын лӱмем дене иктаж-мом тугайым каласаш тоштеш гын, мом Мый тудлан ойлаш кӱштен омыл, тудым пуштман. Тыгак вес юмо-влакын лӱмышт дене ойлышо пророкымат пуштман”.
21 Тый тыге шоналтен кертат: ”Пророкын ойлымыжо Господь деч огыл манын, мый кушеч пален кертам?”
22 Пророкын Господь лӱм дене мом ойлымыжо ок шукталт гын, тугеже тиде шомакым Господь ойлен огыл. Тидым пророк шкевуя ойлаш тоштын – тудын деч ит лӱд.





*а 18:10 Ончыкужшо – прорицатель.

1 Куржын утлымо ола-влак. 14 Мланде межам верже гыч ит кораҥде. 15 Таныклыше-влак нерген.

1 Кунам Господь Юмыда тыланда пуышаш мландыште илыше калык-влакым пытара, да те нунын мландыштым поген налыда, нунын ола ден пӧртлаштышт илаш тӱҥалыда,
2 тунам Господь Юмыдан пуымо мландыштыже кум олам ойырыза.
3 Нунын деке корным ыштыза да Господь Юмыдан тыланда пуымо пӱтынь мландым кум ужашлан шелза. Нине ола-влак еҥым пуштшо-влаклан куржын утлымо вер лийыт.



4 Еҥ пуштшо тушко тыгай годым куржын да илыше кодын кертеш: кӧ лишылъеҥжым, нигунам тудлан тушман лийде, йоҥылыш пуштын.
5 Мутлан, иктаж-кӧ лишылъеҥже дене чодырашке пум руаш каен, пушеҥгым руалаш манын, товаржым нӧлталын, а товарже товарвондо гыч лектын да вес еҥлан логалын, да тудыжо колен. Тыгай еҥ, нине ола кокла гыч иктышкыже куржын, шке илышыжым утарен коден кертеш.
6 Тушко корно тора лийшаш огыл, уке гын вӱр верч ӱчым шуктышо еҥ, пуштшо еҥым поктен шуын, тудым шыдыж дене пуштын кертеш. А вет йоҥылыш пуштшо еҥ колымашым сулен огыл, пуштмо еҥлан нигунам тушман лийын огыл.
7 Теве молан мый тыланда кум тыгай олам ойырен налаш кӱштем.




8-9 Те таче пуымо кӱштымаш-влакем шуктен шогаш – Господь Юмыдам йӧраташ да эре Тудын корныж дене кошташ – тӱҥалыда гын, Господь Юмыда ача-кочаланда товатлымыж семынак мландыдам кумдаҥда да нунылан сӧрымӧ уло мландым тыланда пуа. Кунам чыла тиде шукталтеш, нине кум ола деке эше кумытым ешарыза.
10 Тыге Господь Юмын тыланда пуымо мландыште титакдыме вӱр ок його, вӱрым йоктарымылан те титакан огыда лий.



11 Но кӧ шке лишылжылан тушман лиеш, тудым ваҥа, ӱмбакше кержалтеш да пуштеш, а вара нине ола гыч иктышкыже куржеш гын,
12 тек тудын илыме олажын кугуракше-влак почешыже еҥ-влакым колтат. Тек нуно пуштшо еҥым куржмо ола гыч налыт да вӱр верч ӱчым шуктышо еҥлан пушташ пуат.
13 Тыгай еҥым ида чамане, вет тудо титакдыме еҥым пуштмылан титакан. Титакдыме еҥын вӱржым Израиль ӱмбач мушкын колтыза, тунам тыланда суап лиеш.



14 Пошкудыдан межажым шке верже гыч ида кораҥде. Вет Господь Юмыдан пуымо мландыштыже тыланда ойырымо мланде ужашын межажым тендан кугезыда-влак ыштеныт.



15 Сулыкыш пурымылан але осал пашам ыштымылан иктаж-кӧм титаканыш лукташ ик таныклыше еҥ ок сите. Кеч-могай паша кок але кум таныклыше еҥын шомакышт дене пеҥгыдемдыме лийшаш.



16 Иктаж-кӧ, вес еҥым пытараш шонен, тудын ваштареш шойышт таныкла гын,
17 тек нуно коктынат Господь ончыко да тиде жаплан шогалтыме иерей ден судья-влак ончыко шогалыт.
18 Судья-влак тиде пашам сайын шымлен налшаш улыт. Таныклыше еҥ шоячыш лектеш да вес еҥ ӱмбаке шойышт таныклен гын,
19 тунам ты еҥ дене тудымак ыштыман, мом тудо вес еҥлан ышташ шонен. Пытарыза шкендан кокла гыч осалым!
20 Тидым колын, вес еҥ-влак лӱдыт да тыгай осалым ончыкшым ышташ огыт тӱҥал.
21 Ида чамане [тудым]: чонлан чоным пуыза, шинчалан – шинчам, пӱйлан – пӱйым, кидлан – кидым, йоллан – йолым. [Кӧ могай зияным лишылъеҥжылан ыштен, тудлан тидын денак тӱлыман.]

Сар дене кылдалтше йодыш-влак.

1 Кунам те тушманда ваштареш сарыш каеда да тендан деч шукырак имньым, сарлык орвам да сарзе-влакым ужыда, нунын деч ида лӱд, вет Египет гыч лукшо Господь Юмыда тендан дене пырля лиеш.
2 Тек кредалаш тӱҥалмыда деч ончыч сарзе-влак ончыко иерей лектеш да тыге каласа:
3 ”Колышт, Израиль! Таче те тушман дене кредалаш тӱҥалыда. Лӱддымылыкым ида йомдаре, ида ӧрткӧ, ида аптыране. Тушман деч ида лӱд.
4 Вет тендан дене пырля Господь Юмыда тендан верч кредалаш кая, Тудо тыланда сеҥаш полша”.



5 А сарзытӧра-влак тек шке сарзыштлан каласат: ”Кӧ тендан кокла гыч у пӧртым чоҥен, но тудым эше святитлыктен огыл – тек мӧҥгыжӧ пӧртылеш. Тыге лийын кертеш: тудо сарыште кола, да вес еҥ тудын пӧртшым шкаланже святитлыкта да тушко илаш пура.
6 Кӧ тендан кокла гыч виноград аҥам шынден, но саскам эше поген огыл – тудат тек мӧҥгыжӧ пӧртылеш. Тыге лийын кертеш: тудо кредалмаште кола, да тудын виноград лектышыжым весе пога.
7 Кӧ тендан коклаште ӱдырым налшаш, но тидым эше ыштен шуктен огыл – тек мӧҥгыжӧ пӧртылеш, вет тудо кредалмаш годым колен кертеш, да налшаш ӱдыржым весе марлан налеш”.
8 Эше тӧра-влак сарзе-шамычлан тыге каласышаш улыт: ”Кӧ тендан кокла гыч аптырана да лӱдеш – тек мӧҥгыжӧ пӧртылеш, уке гын моло сарзымат лӱдмаш авалта”.
9 Тӧра-влакын чыла каласымекышт, сарзе-шамычым вуйлатен шогаш сарзывуй-влакым ойырен налман.



10 Олам сеҥен налаш манын, тудын деке лишеммеке, ончыч тудлан тынысым темлыза.
11 Темлымыда дене кӧнат да тыланда капкам почыт гын, тунам тушто илыше уло калык тыланда йозакым тӱлаш да пашам ышташ тӱҥалеш.
12 Ола тендан дене тынысым ышташ ок келше да тендан ваштареш кредалаш тӱҥалеш гын, тудым авырен налза.
13 Кунам Господь Юмыда тиде олам тендан кидыш пуа, тушто улшо чыла пӧръеҥым керде дене пуштса.
14 Но ӱдырамаш ден икшыве-влакым, вольыкым да чыла молымат шкаланда налза. Вет тушмандам Господь Юмыда тендан кидыш пуэн, те нунын уло погыштым кучылт кертыда.



15 Тендан деч тораште улшо чыла ола дене, кудышт тысе калык-влакын огытыл, тыге ыштыза.
16 А Господь Юмыдан тыланда пуымо мландыштыже илыше калык-влакын олаштым сеҥен налмеке, тушто ик илыше чонымат ида кодо.
17 Нине калыкым – хеттей, аморрей, хананей, ферезей, евей, иевусей [да гергесей-влакым] – Господьлан надыр шотеш пӧлеклен, пӱтынек пытарыза. Тыланда тыге ышташ Господь, тендан Юмыда, кӱштен.
18 Тунам нуно шке юмыштлан кумалме йырнык йӱлалан тендам огыт туныкто, да те Господь Юмыда ончылно сулыкыш огыда пуро.



19 [Иктаж-могай] олам сеҥен налаш шонен, тудым авырен налыда да тушто кужу жап лийыда гын, тиде ола йыр улшо пушеҥге-влакым ида ру, вет те нунын саскаштым кочкын кертыда. Нунын ӱмбак шке товардам ида нӧлтал: пушеҥге-влак айдеме огытыл, нуно чоткыдемдыме олашке куржын огыт керт.
20 Лач саскадыме пушеҥге-влакым руэн кертыда. Олам сеҥен налмешке, нине пушеҥге-влакым те тушман ваштареш кредалме годым мо кӱлешлан кучылт кертыда.

1 Пуштшо еҥ пале огыл гын, мом ыштыман. 10 Пленыш налме ӱдырым марлан налме нерген. 18 Моло тӱрлӧ пунчал.

1 Господь Юмыдан тыланда пуымо мландыште нуреш пуштмо еҥым муыт, а тудым пуштшо еҥ пале огыл гын,
2 тек тендан кугурак ден судьяда-влак толыт да пуштмо еҥ ден йыр улшо ола-влак кокласе кужытым висат.
3 Пуштмо еҥ деке могай олан лишылрак улмыжым рашемдымеке, тек тиде олан кугуракше-влак пашам ыштыдыме, омытам палыдыме тунам налыт
4 да тудым вӱдйогынан лапверыш вӱден кондат, кудыжым нигунам курал-ӱден огытыл. Тек тиде вереш тунан шӱйжым пудыртат.
5 Вара тушко тек Левий тукым иерей-влак толыт, вет Господь Юмет нуным Шкаланже служитлаш да Господьын лӱмжӧ дене калыкым суапландараш ойырен налын. Нуно ӱчашымашым лукшо тӱрлӧ йодыш ден тӱрлӧ эмганымаш годымат пунчалым лукшаш улыт.
6 Тек пуштмо еҥ деке эн лишыл улшо олан кугуракше-влак лапверыште шӱйжым пудыртымо тунан [вуй] ӱмбалныже кидыштым мушкыт
7 да тыге каласат: ”Мемнан кидна тиде вӱрым йоктарен огыл, шинчана тидым ужын огыл.
8 Касаре, Господь, [Египет мланде гыч] утарыме Израиль калыкетын сулыкшым. Титакдыме вӱрым йоктарымылан шке Израиль калыкетым титаканыш ит лук”. Тунам нуно вӱр йоктарыме деч касарыме лийыт.
9 Тыге Господь [Юмыдан] шинча ончылныжо [поро ден] чыным ыштен, те шке ӱмбачда титакдыме вӱрым мушкын колтеда.



10 Кунам тушман дене кредалаш каеда да Господь Юмыда нуным тендан кидыш пуа, да те нуным пленыш налыда,
11 тыге лийын кертеш: пленыш логалше-влак коклаште мотор ӱдырамашым ужын, йӧратен шындет да тудым марлан налаш шонен пыштет.
12 Тунам ты ӱдырамашым мӧҥгышкет кондо. Тек тудо ӱпшым нӱжын шуа, кӱчшым пӱчкеш,
13 пленысе вургемжым кудашеш. Тек тудо тыйын пӧртыштет кодеш да ачаж ден аваж шотышто ик тылзе мучко шортмо йӱлам эртара. Тидын деч вара тый, тудын деке пурен, марийже лийын кертат, а тудо тыйын ватет лиеш.
14 Ты ӱдырамаш варажым тылат ок келше гын, тудо кушко шона, тушко каен кертеш. Но тудым ит ужале да кулышко ит савыре, вет тый тудым шке денет илыктенат.



15 Иктаж-кӧн кок ватыже – иктыже йӧратыме, весыже йӧратыдыме – уло гын, когыньышт дечат тудын эргыж-влак улыт, да кугэргыже йӧратыдыме ватыж деч гын,
16 эрге-влак коклаште югыпогым*а шелме годым ача йӧратыдыме ватыж деч шочшо кугэргыжлан пуышаш пайым йӧратыме ватыжын эргыжлан пуэн ок керт.
17 Ача йӧратыдыме ватыж деч шочшо эргым кугэрге шотеш ужшаш да тудлан шке погыж гыч кок пачаш шукырак пуышаш, вет тиде эрге – пӧръеҥ вийжын икымше саскаже, кугэргылык кертыж*б – тудын дене.



18 Кӧн эргыже ӱскырт, мут колыштдымо, ача-аважым ок колышт – нунышт кеч-мыняр ушым пурташ тӧченыт, но тудо садак колыштын огыл –
19 тек ачаж ден аваже тудым олан кугуракше-влак деке ола капка воктеке кондат
20 да каласат: ”Мемнан эргына ӱскырт, мут колыштдымо, шомакнам ок колышт, кочкаш да аракам йӱаш веле пала”.
21 Тек тиде эргым оласе калык кӱм кышкен пуштеш. Тыге ыштен, шкендан кокла гыч осалым пытарыза. Тунам уло израиль калык, тидым колын, лӱдеш.



22 Кӧ колымашым сулышо титакым ышта, да те тыгай еҥым казнитлен пуштыда да меҥгеш сакеда гын,
23 йӱдлан капшым тушан ида кодо, тиде кечынак тойыза, вет [кеч-кӧ, пу меҥгеш] сакыме, Юмо ончылно каргыме улеш. Господь Юметын тылат пуымо мландыжым ит шакшыле.





*а 21:16 Югыпого – наследство.

*б 21:17 Кугэргылык – первородство. Кертыж – право.

1 Ешартыш пунчал-влак. 13 Мужыраҥме кылым пудыртымо шотышто тӱрлӧ пунчал.

1 Вес еҥын йомын коштшо ушкал-ӱшкыжшым але шорыкшым ужат гын, эртен ит кай, а озаж деке намиен кодо.
2 Озаже лишне ок иле але вольыкын озаже кӧ улмым от пале гын, тудым мӧҥгышкет пурто. Озажын кычал толмешкыже тек тудо тый денет лиеш, вара вольыкым озажлан пӧртылтӧ.
3 Вес еҥын осёлжо але вургемже денат – чылаж денат, мо тудын йомын да мом тый муынат – тыгак ыште. Эртен ит кай воктечын.
4 Вес еҥын корнеш йӧрлшӧ осёлжым але ӱшкыжшым ужат гын, эртен ит кай – тудлан вольыкшым йол ӱмбаке шогалташ полшо.



5 Ӱдырамаш пӧръеҥ вургемым чийышаш огыл, пӧръеҥат тек ӱдырамаш вургемым ок чий, вет тыге ыштыше еҥ Господь Юметлан йырнык улеш.



6 Кайыме корныштет тылат пушеҥгыште але мландыште кайык пыжаш логалеш, а туштыжо кайык шке игыже-влак дене але муным пӱктен шинча гын, авам игыже-влак дене пырля ит нал.
7 Кайыкиге-влакым шкаланет налын кертат, а аваштым колто. Тунам тыланет сай лиеш да тый кужу ӱмыран лият.



8 У пӧртым чоҥымет годым леведыш тӱреш пылдырым*а ыште. Тунам пӧрт ӱмбачет нигӧ ок камвоч да вӱр йоктарымылан титак пӧртет ӱмбак ок воч.



9 Виноград аҥаш вес тӱрлӧ кушкылын нӧшмыжым ит ӱдӧ – тыге ыштет гын, мо ӱдыметын саскажат, виноград лектышетат святой лийыт, тый нуным кочкын от керт.
10 Ӱшкыж ден осёлым пырля кычкен, мландым ит курал.
11 Кок тӱрлӧ шӱртӧ гыч – меж ден йытын гыч – куымо вургемым ит чий.



12 Ӱмбал вургеметын ныл лукешыже йолва-влакым пижыктен саке.



13 Кӧ ӱдырым марлан налеш, тудын дене мала, а вара тудым ужмыжо ок шу,
14 ”мый тиде ӱдырым налынам да тудын дене возынам, а тудо ӱдыр лийын огыл” манын, тудым титаклаш да шӱктараш тӱҥалеш гын,
15 тунам тек ӱдырын ачаж ден аваже шочшыштын ӱдыр лиймыж нерген ӱшандарыше палым ола капка деке кугурак-влак ончыко намият.
16 Тек ӱдырын ачаже кугурак-влаклан каласа: ”Мый шке ӱдырем тиде еҥлан марлан пуэнам, а тудын [ынде] ӱдыремым ужмыжо ок шу.
17 Тиде еҥ, мыйын ӱдырем шӱктарен, тыге ойла: ’Тыйын ӱдырет ӱдыр лийын огыл’. Тудын ӱдыр лиймыжым мый теве мо дене ӱшандарен кертам”. Да ӱдырын ачаж ден аваже оласе кугурак-влак ончылно тек простыньым шарен ончыктат.*б
18 Тунам олан кугуракше-влак саде еҥым наказатлышаш улыт.
19 Нуно тыгак израиль ӱдырым намыслымылан тудын деч штраф шотеш шӱдӧ сикль шийым налшаш да ӱдырын ачажлан пуышаш улыт. А ӱдыр тиде еҥын ватыжак кодеш, марийже тудын дене нигунам ойырлен ок керт.



20 Но марийжын каласымыже чын, тудын ӱдыр лиймыж нерген ӱшандарыше пале ок лий гын,
21 тек ӱдырым ачажын пӧрт омсаж деке намият, да олаште илыше-влак тудым кӱм кышкен пуштыт. Вет тудо Израильыште намысле пашам ыштен – ачажын суртыштыжо илымыж годымак яжарланен. Пытарыза шкендан кокла гыч осалым!



22 Кӧ вес еҥын ватыж дене малымыж годым кучымо лиеш гын, когыньыштымат – пӧръеҥжымат, ӱдырамашыжымат – пуштман. Пытарыза Израиль гыч осалым!



23 Кӧ вес еҥлан марлан лекшаш ӱдырым олаште вашлиеш да тудын дене мала гын,
24 когыньыштымат ола капка воктеке кондыман да кӱм кышкен пуштман: ӱдырым – олаште лийын гынат, полышым йодын кычкырен огыл, пӧръеҥым – лишылъеҥжын ончыкылык ватыжын лӱмнержым шӱктарымыжлан. Пытарыза шкендан кокла гыч осалым!



25 Кӧ вес еҥлан марлан лекшаш ӱдырым нурышто вашлиеш да, пӱтырен кучен, виешла гын, тунам пӧръеҥжым веле пуштман,
26 а ӱдыр дене нимомат ида ыште. Тудын пушташ йӧрышӧ нимогай титакше уке. Пӧръеҥын тыге ыштымыже лишылъеҥ ӱмбаке кержалтме да пуштмо дене иктак.
27 Вет марлан лекшаш ӱдырым ты пӧръеҥ нурышто вашлийын, да тудыжо кычкырен гынат, полшышо нигӧ лийын огыл.



28 Кӧ ӱдыръеҥым вашлиеш да, пӱтырен кучен, тудым виешла, да нуно кучымо лийыт гын,
29 тек пӧръеҥ ӱдырын ачажлан витле сикль шийым тӱла да тиде ӱдырым марлан налеш, вет тудо ӱдырым намыслен. Ты пӧръеҥ тудын дене нигунам ойырлен ок керт.



30 Нигӧ ачажын изватыж дене малышаш огыл, вет тидын дене пӧръеҥ шке ачажым шӱктара.





*а 22:8 Пылдыр – перила. Акрет Израильыште пӧрт тӧр леведышан лийын, тудын дене ешартыш пӧлем семын пайдаланеныт.

*б 22:17 Простынь – Ӱдырамаш-влак сӱан йӱдысӧ вӱр вашакан простыньым, ӱдыр лиймыштым ӱшандараш манын, арален кийыктеныт.

Кӧ Господьын калыкше лийын ок керт.

1 Пӧръеҥ, кӧн муныжо лаштыртыме але тарманже пӱчкын шуымо, Господьын калыкше лийын ок керт.



2 Нигӧ, яжарланымаш деч шочшо, Господьын калыкше лийын ок керт. Тудын шочшыж-влак кокла гыч нигӧ, эсогыл луымшо тукымышто, Господьын калыкше лийын ок керт.



3 Аммон але моав калык гыч нигӧ Господьын калыкше деке ушнен ок керт. Нунын эсогыл луымшо тукымышт Господьын калыкше деке ушнен огыт керт.
4 Вет нуно Египет гыч толмыда годым тыланда кинде ден вӱдым пуэн огытыл. Тендам каргаш манын, нуно Месопотамийысе Пефор гыч Веор эрге Валаамым тарленыт.
5 Но Господь Юмет тыйым йӧрата, сандене Тудо Валаамым колышташат тӱҥалын огыл да тудын каргымыжым суапландарымашке савырен.
6 Ӱмырет мучко, нунылан тыныс ден суапым кондаш манын, нимом ит ыште.



7 Идумей ӱмбаке шӧрын ит ончо: тудо тыйын иза-шольыч лиеш. Египтян ӱмбаке шӧрын ит ончо: тудын мландыштыже тый йотъеҥ семын иленат.
8 Нунын йочашт кумшо тукымышто Господьын калыкше лийын кертыт.



9 Кунам тушман дене кредалаш кает, шкендым чыла ару огыл деч переге.
10 Иктаж-кӧ йӱдым нӧшмыжӧ йоген кайымылан кӧра ару огыл лиеш гын, тек стан гыч ӧрдыжкӧ лектеш да тушан кодеш.
11 Кас шумеке, тудо вӱд дене мушкылтшаш. Кече шичмеке, тудо станыш пӧртыл кертеш.



12 Стан деч ӧрдыжтӧ тӱгӧ кошташлан тек посна верда лиеш.
13 Тек кажныже пеленже изи кольмо гайым коштыкта. Стан деч ӧрдыжтӧ шинчын, те тудын дене лакым кӱнчышаш да лекше лавырадам урен кодышаш улыда.
14 Вет тендам арален шогаш да тушман-влакым тендан кидыш пуаш манын, Господь Юмыда стан кӧргыштыда коштеш. Тудо тендан дене нимом йӧрдымым ынже уж да тендан деч ынже кораҥ манын, станда святой лийшаш.



15 Тендан деке шке озаж деч кул куржын толеш гын, тудым озажлан ида пӧртылтӧ.
16 Тек тиде кул тендан коклаште иктаж олаштыда ила, кудым шке ойырен налеш, кушто тудлан келша. Тудым ида шыгыремдыл.



17 Израиль калыкын ӱдыржӧ-влак кокла гыч нигӧ кумалме вер пелен яжарланышаш огыл, израиль эрге-влак коклаштат яжарланыше тыгай пӧръеҥ ынже лий.*а
18 Яжарланыше ӱдырамашын але пӧръеҥын ыштен налме оксаштым, иктаж-могай сӧрымашым шукташ манын, Господь Юметын пӧртышкыжӧ ит пурто. Нуно коктынат Господь Юметлан йырнык улыт.



19 Ашламым налаш шонен, шке израиль иза-шольычлан шийымат, киндымат але иктаж-мом весым – мом кӱсын пуэн, ашламым налаш лиеш – ит пу.
20 Вес калык еҥ деч ашламым налын кертат, но шке израиль иза-шольыч деч ит нал. Тунам Господь, тыйын Юмет, сеҥен налаш кайыме мландыштет тыйым чыла пашаштет суапландара.



21 Кунам Господьлан, шке Юметлан, сӧрымашым пуэт, сӧрыметым шукташ вашке. Уке гын Господь Юмет тый дечет пеҥгыдын йодеш, да тыйын ӱмбакет титак возеш.
22 А сӧрымашым от пу гын, тыйын ӱмбалнет титак ок лий.
23 Мом каласенат, тидым шуктышаш улат, вет Господь Юметлан сӧрымашым тый шке кумылын, шке умшат дене пуэнат.



24 Кунам лишылъеҥетын виноград аҥашкыже пурет – виноградым теммешкет, кунар шонет, тунар кочкын кертат, но комдышкет ит пого.
25 Кунам тый еҥын шурнывечышкыже толат, шурно парчам кидет дене кӱрлын налын кертат, но сорла дене ит тӱред.





*а 23:17 Ханаан калык-влакын йӱлашт почеш, шуко шочшан, кинде ден вольык перкеан лияш манын, нунын кумалме верышт пелен яжар ӱдырамаш ден пӧръеҥ-влак лийыныт.

1 Ойырлымо да угыч мужыраҥме нерген йодыш. 5 Шукерте огыл ӱдырым налше пӧръеҥым сарыш колтыман огыл. 6 Моло тӱрлӧ пунчал.

1 Иктаж пӧръеҥ ӱдырым марлан налеш да тудын дене илаш тӱҥалеш, а вара, ватыжын иктаж-могай уто-ситыжым ужмеке, тудлан ватыже келшымым чарна гын, тек тудо ойырлымо нерген кагазым воза, кидышкыже кучыкта да пӧртшӧ гыч луктын колта.
2 Тудын пӧртшӧ гыч кайымеке, тиде ӱдырамаш вес еҥын ватыже лиеш,
3 вара вес марийжыланат келшымым чарна гын, да тудыжо ватыжлан ойырлымо нерген кагазым воза, кидышкыже кучыкта да пӧртшӧ гыч луктын колта, але тиде марийже кола гын,
4 тунам тудын дене ойырлышо икымше марийже ты ӱдырамашым угыч марлан налын ок керт, вет тудо ынде икымше марийжылан ару огыл. Господь Юмыда ончылно тиде йырнык лиеш. Господь Юмыдан тыланда пуымо мландыжым тыгай сулык дене ида шакшыле.



5 Кӧ шукерте огыл ӱдырым марлан налын, тыгай еҥым сарыш колтыман огыл, моло вес пашашкат наҥгайыман огыл: тек тудо ик ий мӧҥгыштыжӧ ила да ватыжым куандара.



6 Нигӧ залог шотеш кидвакшын кӱжӧ-влакым, эсогыл кӱшылжым, налшаш огыл, вет тиде – айдеме чоным залог шотеш налме дене иктак.



7 Иктаж-кӧ шке иза-шольыжым, вес израиль еҥым, шолыштын, кул шотеш кучен да ужален гын, тыгай шолыштшо еҥым пуштман. Пытарыза шкендан кокла гыч осалым!



8 Проказе чер дене черланыме годым чыла [законым] левит иерей-влакын туныктен ойлымышт семынак шуктен шогыза. Мом мый нунылан кӱштенам, чыла шуктен шогыза.
9 Мом Господь Юмыда Египет гыч кайымыда годым Мариам дене ыштен, тидым шарныза.



10 Лишылъеҥетлан иктаж-мом арымеш пуэт гын, залогым налаш пӧртышкыжӧ ит пуро.
11 Шого омсаж воктене – тек арымеш налше еҥ тыланет залогым шке луктын пуа.
12 Тудо йорло гын, залогым йӱдлан шке денет ит кодо,
13 кече шичмешке озажлан пӧртылтӧ. Тунам тудо шке вургемже дене леведалт возын кертеш да тыйым суапландара. Тыге тый Господь Юмет ончылно чын ыштыше лият.



14 Пашаш тарлыме йорло, незер еҥым – тудо кеч шке израиль иза-шольыч але тыйын мландысе иктаж-кудо олаште илыше йот калык еҥ лийже – ит шыгыремдыл.
15 Кажне кечын, кече шичме деч ончыч, пашадаржым тӱлӧ, вет тудо нужна да тиде оксалан ӱшана. Уке гын, тудо тыйын ӱмбакет Господьлан вуйым шиеш, тунам тыйын ӱмбалнет сулык лиеш.



16 Йоча-влакын титакыштлан ачаштым пушташ огеш лий. Йоча-влакат ачашт верч пуштмо лийшаш огытыл. Кеч-кӧат шке ыштыме сулыкшылан гына пуштмо лийшаш.



17 Йот калык еҥын, тулык йочан [да тулык ватын] пашаштым чын огыл ит судитле. Тулык вате деч залог шотеш вургемжым ит нал.
18 Шарне: тый шкежат Египетыште кул лийынат, тыйым тушечын Господь Юмет утарен луктын, садлан мый тылат тыге ышташ кӱштем.



19 Шке пасуштет шурным тӱредме годым кылтам монден кодет гын, тудым налаш ит пӧртыл – тек тудо йот калык еҥлан, [йорлылан,] тулык йоча ден тулык ватылан кодеш. Тунам Господь Юмет тыйым кидет дене ыштыме чыла пашаштет суапландара.



20 Кунам олив пушеҥгет гыч саскам рӱзен йоктарет, укшлаште мо кодшым ит кычал – тек тудо йот калык еҥлан, тулык йоча ден тулык ватылан кодеш. [Шарне: тый шкежат Египетыште кул лийынат, садлан мый тылат тыге ышташ кӱштем.]
21 Кунам виноград аҥаштет виноградым погет, погыде кодшо саскам ит кычал – тек тудо йот калык еҥлан, тулык йоча ден тулык ватылан кодеш.
22 Шарне: тый шкежат Египет мландыште кул лийынат, садлан мый тылат тыге ышташ кӱштем.

Моло тӱрлӧ пунчал нерген умбакыже.

1 Кок еҥ коклаште ӱчашымашан йодыш лектеш гын, тек нуно судыш мият, да судья-влак пунчалым луктыт: чын еҥым чыныш луктыт, титакан еҥым – титаканыш.
2 Титакан еҥ кырымым сулен гын, тек судья тиде еҥлан кумык возаш кӱшта, да тек титаканым судьян шинча ончылныжо кырат. Мыняр гана пераш кӱлмӧ чот ты еҥын титакше деч шогаш тӱҥалеш.
3 Эн шукыжо нылле гана пераш лиеш. Тидын деч утларак перат гын, израиль иза-шольыч уло калык ончылно намыслыме лиеш.



4 Шурным шийше ӱшкыжын умшажым ит петыре.



5 Иза-шольо-влак пырля илат, да нунын кокла гыч иктыже эргым кодыде кола гын, колышын ватыже ӧрдыж еҥлан марлан кайышаш огыл. Тек тудын деке марийжын шольыжо але изаже пура, шкаланже ватылан налеш да тудын дене илаш тӱҥалеш.
6 Тиде ӱдырамашын кугэргыже колышо марийжын урлыкшылан шотлалташ тӱҥалеш. Тыге тудын лӱмжӧ Израильыште ок йом.
7 Но пӧръеҥ изажын але шольыжын ватыжым марлан налаш ок кӧнӧ гын, тек ӱдырамаш ола капка деке мия да олан кугуракше-влаклан каласа: ”Мариемын шольыжо Израильыште шке изажын лӱмжым ынеж шуйо, мыйым марлан ынеж нал”.
8 Тунам тек олан кугуракше-влак саде еҥым ӱжыт да тудын дене кутырен налыт. Тиде пӧръеҥ шке шонымыжым ок вашталте да ”мый тудым ом нал” манын каласа гын,
9 тек изажын тулык ватыже кугурак-влакын шинча ончылнышт пӧръеҥ деке лишемеш, тудын ик йолчиемжым кудашеш, вара шӱргышкыжӧ шӱвалеш да каласа: ”Кӧ [Израильыште] шке изажын але шольыжын тукымжым ок шуйо гын, тудын дене тыге ыштат”.
10 Тунам тиде еҥын ешыже Израильыште ”чара йолан еш” лӱмедышым налеш.



11 Кунам кок пӧръеҥ кредалаш тӱҥалеш да иктыжын ватыже шке марийжым утараш толеш, тыгодым вес пӧръеҥым тарманже гыч руалтен куча –
12 кидшым руал шу, тудым ит чамане.



13 Тек тыйын сумкаштет кок тӱрлӧ нелытан кир – кугу да изи – огыт лий.
14 Тек мӧҥгыштет йоҥгытым висыше кок тӱрлӧ ефа ате – кугу да изи – огыт лий.
15 Тек кирет ден висыме ефа атет чын ончыктат, тунам Господь Юметын пуымо мландыштыже тый кужу ӱмыран лият.
16 Вет чын огыл ыштыше-влак Господьлан, тыйын Юметлан, йырнык улыт.



17 Египет гыч толмет годым тый денет амалик-влак мом ыштеныт, шарне.
18 Кунам ӱнардыме да нойышо лийынат, нуно тыйым корнышто вашлийыныт да, Юмо деч лӱдде, шеҥгелан кодшо вийдыме-влакым чылаштым кырен шалатеныт.
19 Кунам Господь Юмет пуымо мландыштыже тылат чыла велымат тушманет деч тыныслыкым пуа, кава йымачын Амалик нерген шарнымашым ӱштыл шу. Тидым ышташ ит мондо.

1 Икымше саска ден луымшо ужашым кондымаш. 16 Господьын законжым шуктен шогыза.

1 Кунам тый Господь Юметын тылат пуымо мландышкыже толат, тудым сеҥен налат да тушто илаш тӱҥалат,
2 тунам тыште погымо уло лектышын икымше саскажым налын, комдыш пыште да Господь Юметын шке лӱмжылан илаш ойырен налме верышкыже кай.
3 Тиде жаплан шогалтыме иерей деке мий да тудлан каласе: ”Таче мый Господь Юмет ончылно увертарем: мый Господьын пуаш сӧрымӧ мландышкыже толынам, тидын нерген Тудо эше ача-кочаланна товатлен ойлен”.
4 Тек иерей тыйын кидет гыч комдым налеш да Господь Юметын жертвенникше ончылан шында.
5 Тунам тый Господь Юмет ончылно каласе: ”Мыйын кугезем кусныл коштын илыше арамей лийын. Тудо шагал еҥан тукымжо дене Египетыш каен да тушто илаш тӱҥалын. Египетыште тудо кугу, виян да шуко еҥан калыкыш савырнен.
6 Но египтян-влак шкеныштым пеш торжан кученыт, мемнам шыгыремдылыныт да неле пашам ыштыктеныт.
7 Тунам ме Господьлан, кугезына-влакын Юмыжлан, сӧрвален кумалынна. Господь йӱкнам колын, мемнан ойгыш логалмынам, неле пашанам да пызырналтмынам ужын.
8 Кугу да лӱдмашан паша-влакым, палдарыше пале ден ӧрыктарыше паша-влакым ончыктен, Господь мемнам Египет гыч [Шкеак кугу куатше да] нӧлталме виян кидше дене луктын.
9 Тудо мемнам тиде верыш конден да тиде мландым, шӧр ден мӱй йогыманым, мыланна пуэн.
10 Теве кызыт, Господь, Тыйын мылам пуымо [шӧр да мӱй йогыман] мландет гыч мый лектышын икымше саскажым кондем”. Вара комдым Господь Юмет ончылан шынде, Тудлан вуетым саве
11 да Господь Юметын тыланет да ешетлан пуымо чыла сайлыкшылан куанен пайремле. Тек тый денет пырля тендан коклаште илыше левит ден йот калык еҥ-влакат веселитлат.



12 Кумшо ий – луымшо ужашым пуымо ий. Тунам шке [мланде] лектышет деч луымшо ужашым ойыро да тудым левит ден йот калык еҥ-влаклан, тулык йоча ден тулык вате-влаклан пу. Тек нуно тыйын олаштет теммешкышт кочкыт.
13 Вара Господь Юмет ончылно каласе: ”Шке пӧртем гыч мый святой ужашым налынам да Тыйын кӱштымет семынак тудым левит, йот калык еҥ, тулык йоча да тулык ватылан пуэнам. Мылам пуымо кӱштымаш-влакет деч кораҥын омыл, иктыжымат монден омыл.
14 Колышым шортмо годым мый тиде святой ужаш гыч нимом кочкын омыл, тудым ойырен пуымо годым ару лийынам, колышылан тушеч нимомат пӧлеклен омыл. Господь Юмемын мутшым колыштынам, Тыйын кӱштыметым чыла шуктенам.
15 Тугеже ончал пылпомыш гыч, илыме святой верет гыч, да шке Израиль калыкетым, мыланна пуымо тиде мландетым суапландаре. Вет шӧр да мӱй йогыман тиде мландым ача-кочаланна Тый [мыланна пуаш] товатлен сӧренат”.



16 Таче Господь, тендан Юмыда, чыла тиде пунчал ден устав-влакым шуктен шогаш кӱшта. Нуным уло шӱмда да уло чонда дене шуктен шогыза.
17 Те кызыт ”Господь – мемнан Юмына” манын ойлышда да Тудын корныж дене кошташ, Тудын пунчалже, кӱштымашыже да уставше-влакым шуктен шогаш, Тудым колышташ тӱҥалына манын увертарышда.
18 А Господь гын таче тыланда увертара: сӧрымыж семынак те Тудын калыкше лийыда. Но те Тудын чыла кӱштымашыжым шуктен шогышаш улыда.
19 Господь тендам Шкенжын ыштыме чыла моло калыкше деч кӱшкӧ нӧлталаш, тыланда моктымашым, кугу лӱмнерым, чапым пуаш сӧра. Тудын каласымыж семынак, те Господь Юмыдан святой калыкше лийыда».

1 Моисей калыклан Юмын законжым кӱэш возен шындаш кӱшта. 11 Тӱрлӧ осал пашам ыштымылан каргымаш вуча.

1 Моисей израиль [калыкын] кугуракше-влак дене пырля калыклан кӱштен каласен: «Мыйын таче пуымо чыла кӱштымаш-влакем шуктен шогыза.
2 Кунам те Иордан эҥерым вончеда да Господь Юмыдан тыланда пуымо мландышкыже пуреда, тушан кугу кӱ-влакым шогалтыза, нуным татыр*а дене шӱрыза
3 да тушан тиде законын чыла мутшым возен шындыза. Господь Юмыдан тыланда пуымо мландышкыже Иордан эҥерым вончен пураш манын, чыла тидым ыштыза. Тиде шӧр да мӱй йогыман мландым Господь, тендан ача-кочада-влакын Юмышт, каласымыж семынак тыланда пуа.
4 Иорданым вончымекыда, таче кӱштымем семынак, нине кӱ-влакым Гевал курык ӱмбалан шогалтыза, нуным татыр дене шӱрыза.
5 Тушан Господь Юмыланда жертвенникым, кӱ гыч чоҥымо жертвенникым, ыштыза. Нине кӱ деке нимогай кӱртньӧ ӱзгар тӱкнышаш огыл.
6 Господь Юмыланда жертвенникым тичмаш кӱ гыч ыштыза да тушан Господь Юмыланда йӱлалтен пуымо надырым кондыза.
7 Тушан татулык надырым кондыза, [теммеш] кочса, Господь Юмыда ончылно куанен пайремлыза.
8 Шогалтыме нине кӱэш тиде законын чыла мутшым раш, умылаш лийшын возен шындыза».



9 Вара Моисей да левит иерей-влак уло израиль калыклан каласеныт: «Шып лий да колышт, Израиль! Таче тый Господьын, тыйын Юметын, калыкше лийынат.
10 Тугеже Господь Юметым колышт да таче увертарыме Тудын [чыла] кӱштымашыж ден пунчалжым шуктен шого».



11 Моисей тиде кечын калыклан тыгай кӱштымашым пуэн:
12 «Кунам Иорданым вончеда, тек Гаризим курык ӱмбаке калыкым суапландараш Симеон, Левий, Иуда, Иссахар, Иосиф да Вениамин тукым-влак шогалыт.
13 А каргыме мутым ойлаш тек Гевал курык ӱмбаке Рувим, Гад, Асир, Завулон, Дан да Неффалим тукым-влак шогалыт.
14 Тек левит-влак уло израиль калыклан кугу йӱкын каласат:



15 ”Кӧ пӱчкеден але велен ыштыме шояк юмым – Господьлан йырнык улшо полганым, айдеме кидын пашажым – ышта да, шолып верыш шогалтен, тудлан кумалаш тӱҥалеш, тудо каргыме лиеш”. Тек уло калык ”аминь!” манын каласа.



16 ”Кӧ шке ачаже але аваже нерген осалым ойла, тудо каргыме лиеш”. Тек уло калык ”аминь!” манын каласа.



17 ”Кӧ лишылъеҥжын межажым шке верже гыч кораҥда, тудо каргыме лиеш”. Тек уло калык ”аминь!” манын каласа.



18 ”Кӧ сокыр еҥым кайышаш корныж гыч кораҥда, тудо каргыме лиеш”. Тек уло калык ”аминь!” манын каласа.



19 ”Кӧ йот калык еҥлан, тулык йочалан але тулык ватылан чын судым ок ыште, тудо каргыме лиеш”. Тек уло калык ”аминь!” манын каласа.



20 ”Кӧ шке ачажын изватыж дене мала да тыге ачажым шӱктара, тудо каргыме лиеш”. Тек уло калык ”аминь!” манын каласа.



21 ”Кӧ вольык дене кӱтла, тудо каргыме лиеш”. Тек уло калык ”аминь!” манын каласа.



22 ”Кӧ шке акаже але шӱжарже дене, шке ачажын але аважын ӱдыржӧ дене, мала, тудо каргыме лиеш”. Тек уло калык ”аминь!” манын каласа.



23 ”Кӧ шке оньыкуваж дене мала, тудо каргыме лиеш”. Тек уло калык ”аминь!” манын каласа. [Кӧ ватыжын акаже але шӱжарже дене мала, тудо каргыме лиеш. Тек уло калык ”аминь!” манын каласа.]



24 ”Кӧ лишылъеҥжым шолып пуштеш, тудо каргыме лиеш”. Тек уло калык ”аминь!” манын каласа.



25 ”Кӧ, вес еҥым пушташ да титакдыме вӱрым йоктараш манын, взяткым налеш, тудо каргыме лиеш”. Тек уло калык ”аминь!” манын каласа.



26 ”Кӧ тиде законын [чыла] мутшым шуктен ок шого, нунын почеш илаш ок тӱҥал, [кажне] тыгай еҥ каргыме лиеш”. Тек уло калык ”аминь!” манын каласа.





*а 27:2 Татыр – известка.




МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
28 Глава

1 Мут колыштмылан суапландарымаш. 15 Мут колыштдымылан каргымаш.

1 [Иордан вес могырыш, Господь Юметын тылат пуымо мландышке куснымеке,] Господь Юметын мутшым колышташ да мыйын таче тылат пуымо Тудын чыла кӱштымашыжым шуктен шогаш тӱҥалат гын, Господь Юмет тыйым мландымбалысе чыла калык деч кӱшкӧ шында.
2 Господь Юметым колышташ тӱҥалат гын, тыйын ӱмбакет нине суапландарымаш-влак толыт да шукталтыт.



3 Тый олаштат, пасуштат суапландарыме лият.



4 Тыйын авагудо саскат, мланде лектышет, шолдыра ден тыгыде вольыкетын презе-пачашт суапландарыме лийыт.



5 Комдо ден руашвочкет-влак суапландарыме лийыт.



6 Суапландарыме лият тый пурымет годым, суапландарыме лият тый лекмет годым.



7 Ваштарешет шогалше тушман-влакым Господь тыйын ончылнет кырен шалата: нуно тыйын ӱмбакет ик корно дене толыт, а тый дечет шым корно дене куржыт.



8 Господь тыйын клатетым, кидет дене ыштыме чыла пашатым суапландара. Тыланет пуымо мландыште Господь Юмет тыйым суапландара.



9 Господь Юметын кӱштымыжым шуктен шогаш да Тудын корныж дене кошташ тӱҥалат гын, Господь Юмет, тылат [да ача-кочат-влаклан] товатлен сӧрымыж семынак, тыйым шке святой калыкшым ышта.
10 Тунам мландымбалысе чыла калык тыйын Господьын калыкше улметым пален налеш да тый дечет лӱдаш тӱҥалеш.
11 Ача-кочат-влаклан товатлен, тылат пуаш сӧрымӧ мландыште Господь [Юмет] тылат чыла шотышто перкелыкым пуа – шуко шочшо ден вольыкым, мланде лектышым.
12 Господь тылат шке поянлык аралыме вержым – кавам – почеш, шке жапыштыже тыйын мландышкет йӱрым колта да чыла кид пашатым суапландара. Тый шуко калыклан арымеш пуаш тӱҥалат, а шкеже арымеш от нал. [Тый шуко калык дене озаланет, а нуно тый денет озаланаш огыт тӱҥал.]
13 Мыйын таче тылат пуымо Господь Юметын кӱштымашыже-влакым колышташ тӱҥалат гын, Господь [Юмет] тыйым почым огыл, а вуйым ышта, да тый ӱлнӧ огыл, а кӱшнӧ лият. Чыла нине кӱштымашым тыршен шуктен шого.
14 Мыйын таче тылат пуымо кӱштымаш-влак деч пурлашкат, шолашкат ит кораҥ, моло юмо почеш ит кай да нунылан ит служитле.



15 А Господь Юметын мутшым колышташ от тӱҥал да мыйын таче тылат пуымо Господь Юметын чыла кӱштымаш ден пунчалжым шуктен от шого гын, тыйын ӱмбакет нине каргымаш-влак толыт да шукталтыт.



16 Тый олаштат, пасуштат каргыме лият.



17 Комдо ден руашвочкет-влак каргыме лийыт.



18 Тыйын авагудо саскат, мланде лектышет, шолдыра ден тыгыде вольыкетын презе-пачашт каргыме лийыт.



19 Каргыме лият тый пурымет годым, каргыме лият тый лекмет годым.



20 Кеч-мом ыштет гынат, Господь тыйын ӱмбакет каргымашым, пудыранымашым да азапым колта. Господьым коден, осалым ыштыметлан тый пытарыме лият да пеш вашке колет.
21 Господь тыйын ӱмбакет шучко черым колта, сеҥен налаш кайыме мландет гыч тый пытарыме лият.
22 Господь тыйым чахотко, шокшымужо да йӱштымужо дене черландара. Тудо тылат пелтыше шокшым, когартыше мардежым да шемуржам*а колта. Нине азап-влак тыйым орландараш тӱҥалыт, колымо марте шуктат.
23 Вуй ӱмбалнет кава вӱргене гай, а йол йымалнет мланде кӱртньӧ гай пеҥгыде лиеш.
24 Йӱр олмеш Господь мландышкет пуракым колта. Тыйын колымешкет, кава гыч ӱмбакет лач пурак йогаш тӱҥалеш.



25 Тушманет-влак тыйым кырен шалатат: нунын ваштареш тый ик корно дене лектат, а нунын деч шым корно дене куржат. Тыште Господьын кидше лиеш. Тый мландысе чыла кугыжаныш еда шалатен колтымо лият.
26 Тыйын колышо капет чыла кайык ден янлыклан кочкыш лиеш, нуным поктен колтышо нигӧ ок лий.



27 Господь тыйын ӱмбакет Египетыште лийше кокшам, тыгак пуалын шӱймашым, котырым, удыртыш черым колта. Нунын деч тый от тӧрлане.
28 Господь тыйым ушдымым, сокырым да шонен моштыдымым ышта.
29 Кечывал кечын тый, сокыр еҥын пычкемыште коштмыж семын, кидшӱмет дене кошташ тӱҥалат. Тыйын илышет нигузеат ок воране. Тыйым эре шыгыремдылаш, агаш*б тӱҥалыт, тылат полшышо нигӧ ок лий.



30 Ӱдырым марлан налаш кутырен келшет, но тудын дене вес еҥ малаш возеш. Пӧртым чоҥет, но тушто илаш от тӱҥал. Виноград аҥам шындет, но саскажым от пого.
31 Тыйын шинча ончылнет ӱшкыжетым шӱшкылыт, но тый тудын шылжым от коч. Тый дечет осёлетым вӱден наҥгаят да тыланет огыт пӧртылтӧ. Шорыкет-влак тушман кидыш логалыт, тылат полшышо нигӧ ок лий.
32 Тыйын эргыч ден ӱдырет-влакым вес калыклан пуат. Кажне кечын тый нуным шинчат нойымешке вучаш тӱҥалат, но нимом вашталтен от керт.
33 Мланде лектышетым да чыла ыштен налметым тылат палыдыме калык кочкеш, а тыйым лач шыгыремдаш да индыраш тӱҥалыт.
34 Чыла мом ужмет деч тыйын ушет кая.
35 Господь тыйын пулвуйышкет, йолвургышкет паремдаш лийдыме кокша-влакым колта, нуно капетым йолвундаш гыч вуйлеп марте леведыт.
36 Тыйым да вуйлаташ шогалтыме кугыжатым Господь тылат да ача-кочат-влаклан палыдыме калык деке наҥгая. Тушто тый пу да кӱ дене ыштыме вес юмо-влаклан служитлаш тӱҥалат.
37 Чыла калыклан, кӧ дек Господь [Юмо] тыйым поктен колта, тый шучкылыкым лукшо, койдарчык да воштылчык лият.



38 Пасушто пырчым шуко ӱдет, но лектышет изи лиеш – тудым шурнышырчык кочкеш.
39 Виноград аҥам шындет, тудым ончен куштет, но йошкар аракам йӱашет ок логал, саскажым от пого – виноградым шукш-влак кочкын пытарат.
40 Тыйын мландыштет чыла вере олив пушеҥге-влак лийыт, но ӱйжым йыгашет ок логал – олив саскат чыла йоген пыта.
41 Тыйын эргыч-ӱдырет-влак лийыт, но нуным тый йомдарет – нуным пленыш вӱден наҥгаят.
42 Тыйын чыла пушеҥгетым чер, мланде лектышетым шемуржа пытара.
43 Тый денет илыше йотъеҥ тый дечет кӱшкырак да кӱшкырак нӧлталтеш, а тый ӱлыкрак да ӱлыкрак волет.
44 Тудо тыланет арымеш пуаш тӱҥалеш, а тый тудлан арымеш пуэн от керт. Тудо вуй лиеш, а тый поч лият.



45 Чыла тиде каргымаш-влак тыйын ӱмбакет толыт. Нуно почешет кошташ тӱҥалыт да, поктен шуын, тыйым пытарат. Вет тый Господь Юметын мутшым колыштын отыл, Тудын тылат пуымо кӱштымаш ден пунчалже-влакым шуктен шоген отыл.
46 Курымешлан нине каргымаш-влак тылат да тыйын ончыкылык тукыметлан таныклыше да палдарыше пале лийыт.



47 Чыла тӱрлӧ перкелык улмо годым тый Господь Юметлан куанен да весела шӱм дене служитлен отыл,
48 сандене Господьын ӱмбакет колтымо тушман-влаклан тый шужышо да сусынышо,*в чара да пеш чот нужнаҥше тарзыланаш тӱҥалат. Тушман шӱйышкет кӱртньӧ омытам чикта, тыйым орландарен пытара.



49 Умбачын, мланде тӱр гыч, Господь тыйын ӱмбакет калыкым колта. Тудо арыслангайык семын кержалтеш, тудын йылмыжым тый от умыло.
50 Тиде калык намысдыме, шоҥго-влакым пагалыдыме, самырык-влакым чаманыдыме лиеш.
51 Тудо вольыкет ден мланде лектышетым кочкаш тӱҥалеш, да те шужен коледа. Тыланет тудо шурнымат, йошкар аракамат, олив ӱйымат, презе ден пачатымат ок кодо, да те колен пытеда.
52 Мландыштет улшо чыла олам тудо авырен налеш, да инанен илыме кӱкшӧ да пеҥгыде ола пырдыжет-влак сӱмырлат. Господь Юметын тылат пуымо пӱтынь мландысе чыла олаштет тудо тыйым шыгыремдаш тӱҥалеш.
53 Олам авырен налмеке, тушманет тылат кугу орлыкым конда, да тый авагудетын саскажым – Господь Юметын тылат пуымо эргыч ден ӱдырет-влакым – кочкаш тӱҥалат.
54 Тендан кокла гыч эн поро да ныжыл пӧръеҥат шке иза-шольыжо, йӧратыме ватыже да илыше кодшо йочаж-влак ӱмбаке чаманыдыме шинча дене ончаш тӱҥалеш.
55 Тудо нунын дене йочаже-влакын капыштым пайлаш ок тӱҥал. Нуным тудо шкет кочкеш, вет тидын деч посна тудын кочкашыже нимоат ок код. Теве могай орлыкым тушман тыйын чыла олат-влакым авырен налмеке конда.
56 Тыйын кокла гыч эн чот нечке, ныжылге ӱдырамашат – тудлан йолжо дене нигунам мландым тошкалаш логалын огыл – шке йӧратыме марийже, эргыже да ӱдыржӧ ӱмбак чаманыдыме шинча дене ончаш тӱҥалеш
57 да авагудыж гыч лекше азагудым да ыштыме азаж-влакым нунылан ок пу. Шужымыж дене тудо нуным шолып шке кочкаш тӱҥалеш. Теве могай орлыкым тушман тыйын чыла олатым авырен налмеке конда.



58 Тиде книгаш возымо законын чыла мутшым шуктен шогаш да Господь Юметын чапланыше да кӱдыратле лӱмжӧ деч лӱдаш, тудым шотлаш от тӱҥал гын,
59 Господь тыланет да тыйын тукыметлан кугу туткарым, кужун шуйнышо неле орлыкым да шучко, парем кертдыме чер-влакым колта.
60 Господь тыйын ӱмбакет Египетыште лийше чыла [осал] орлыкым конда. Нине орлык деч тый лӱдынат, а ынде нуно тый декет пижын шинчыт.
61 Господь тыгак ты закон книгашке возалтдыме [да возалтме] чыла тӱрлӧ чер ден орлыкым тылат колта, да тый пытет.
62 Те кавасе шӱдыр наре шукын лийында. Но те Господь Юмыдан мутшым колыштын огыдал, сандене шагалын кодыда.
63 Кузе Господь тыланда порым ыштымыж да чотдам шукемдымыж годым куанен, тендам тӱнчыктарымыж да пытарымыж годым тугак куанаш тӱҥалеш. Сеҥен налаш кайыме мланде гыч те ӱштын кудалтыме лийыда.



64 Господь [Юмет] тыйым чыла калык коклашке – мландын ик тӱржӧ гыч весыж марте – шалатен колта. Тый тушто тылат да ача-кочат-влаклан палыдыме, пу да кӱ дене ыштыме вес юмо-влаклан служитлаш тӱҥалат.
65 Но нине калык коклаште тылат тыныс илыш ок лий, йолет тушто канаш верым ок му. Господь тылат пырткыше шӱмым пуа, шинчатым начарым ышта, а чонет ойганаш тӱҥалеш.
66 Илышет шӱртӧ мучаште кечаш тӱҥалеш. Кечывалымат, йӱдымат тый лӱдын чытыраш тӱҥалат, илыше кодат але уке – тый от пале.
67 Шӱметым лӱдмаш авалтымылан да шинчат мом ужмылан кӧра тый эрдене ”вашкерак кас толжо ыле”, а кастене ”вашкерак эр толжо ыле” манын ойлаш тӱҥалат.
68 Лач тудо корно дене, кудыж дене тетла каяшет ок логал манын ойленам, Господь тыйым корабль дене мӧҥгеш Египетыш пӧртылта. Тушто тый шкендым тушманетлан кул шотеш ужалаш тӱҥалат, но тыйым налше нигӧ ок лий».





*а 28:22 Шемуржа – спорынья.

*б 28:29 Агаш – грабить.

*в 28:48 Сусынаш – испытывать жажду.

Господь ден Израиль калык кокласе ойпидышым уэмдымаш.

1 Теве Господьын Моисейлан израиль калык дене Моав мландыште ышташ кӱштымӧ ойпидышыже – тудо Хоривыште ыштыме ойпидыш дек ешартыш лийын.
2 Моисей уло израиль калыкым поген да нунылан каласен: «Египет мландыште фараон дене, тудын тарзыж-влак да уло мландыж дене Господьын мом ыштымыжым те шке шинча дене ужында.
3 Тушто лийше тӱрлӧ кугу орлыкым, палдарыше пале ден ӧрыктарыше паша-влакым, [нӧлталме виян кидым] те шке шинча дене ужында.
4 Но тачысе кече марте Господь [Юмо] тыланда умылен моштышо шӱмым, ужын моштышо шинчам да колын моштышо пылышым пуэн огыл.
5 ”Мый тендам ир мланде дене нылле ий вӱден наҥгаенам, но тиде жапыште вургемдат тоштемын огыл, йолчиемдат йыгалт пытен огыл.
6 Те киндым кочкын огыдал, йошкар арака ден руштыктарыше йӱышымат йӱын огыдал. Мый тендан Господь Юмыда улам – тидым палыза манын, тыге лийын”.



7 Кунам ме тиде верыш толынна, мемнан ваштареш Есевон кугыжа Сигон да Васан кугыжа Ог кредалаш лектыныт, но ме нуным сеҥенна.
8 Вара нунын мландыштым поген налынна да Рувим, Гад тукымлан да Манассийын пел тукымжылан пуэнна.
9 Тиде ойпидышын [чыла] шомакшым шуктен шогыза, тунам те чыла пашаштыда сеҥымашке шуыда.



10 Таче те чыланат Господь Юмыдан чурийже ончылно шогеда – тукымвуй ден кугурак-влак, [судья-шамыч,] вуйлатыше ден моло израиль эрге-влак.
11 Тыштак улыт тендан шочшыда, ватыда да тендан станыште улшо йот калык еҥ-влак – пум руышо гыч тӱҥалын, вӱд нумалше марте.
12 Те тыште Господь Юмыда дене ойпидышым ышташ шогеда. Тендан дене Господь таче товатмут дене пеҥгыдемдыме ойпидышым ышта.
13 Тыге Тудо тендам шке калыкшым ышта да тендан Юмыда лиеш. Тидын нерген Тудо тыланда ойлен да кугезыда-влаклан – Авраамлан, Исааклан да Иаковлан – товатлен сӧрен.
14 Товатмут дене пеҥгыдемдыме тиде ойпидышым Тудо тендан дене гына огыл ышта.
15 Тиде ойпидыш кызыт тыште Господь Юмына ончылно шогышо-влак дене, тыгак мемнан деч варасе ончыкылык тукым денат ышталтеш.



16 Те паледа, кузе ме Египетыште илен улына да кузе тышке толмо корныштына тӱрлӧ калыкын мландышт гоч эртенна.
17 Те нунын пу да кӱ, ший да шӧртньӧ дене ыштыме йырнык шояк юмыштым ужында.
18 Тек тендан коклаште, Господь Юмына деке тупынь савырнен, нине калыкын юмыштлан служитлаш кайыше пӧръеҥ але ӱдырамаш, тукым але урлык огыт лий! Тек тендан коклаште аяр ден кочо кушкылым шочыктышо тыгай вож огеш лий!
19 Тек нигӧ, тиде товатмут шомакым колмеке, шкенжым суапландарыме еҥлан шотлен, ок каласе: ”Умбакыжат шке шонымем семын илем гынат, мый денем чыла сай лиеш”. Уке гын тиде сулыкан еҥ дене пырля титакдыме айдемат пыта.
20 Господь тыгай айдемын сулыкшым ок кудалте. Тыгай еҥ ӱмбаке Тудын кугу шыдыже ылыжеш, тудын ӱмбаке тиде [закон] книгаште возымо [ойпидышысе] чыла каргымаш толеш. Господь тудын лӱмжым кава йымач ӱштын кудалта.
21 Тиде закон книгаште возымо ойпидышысе каргымаш-влак дене келшышын, Господь тиде еҥым чыла израиль тукым деч кораҥда да тудым пытара.



22 Тендан деч вара илыше тукым, тендан йочада-влак, да мӱндыр мланде гыч толшо йот еҥ-шамыч ужыт: Господь тиде мланде ӱмбаке туткар-влакым колтен, тӱрлӧ чер дене тудым тӱлыжтарен.
23 Уло мланде чӱкчыгиш*а да шинчал дене когартыме лиеш. Тушан нимом ӱдаш, ончен кушташ ок лий, тушто нимогай шудо ок шоч. Тудо Содом, Гоморра, Адма да Цевоим ола-влак семын лиеш, а нуным Господь шке кугу шыдыж дене пытарен.
24 Чыла калык-влак йодыт: ”Молан Господь тиде мланде дене тыге ыштен? Молан Тудын тыгай кугу шыдыже ылыжын?”
25 Вашмут тыгай лиеш: ”Тиде калык Господьын, шке кугезыж-влакын Юмыжын, ойпидышыж деч кораҥын. Тиде ойпидышым Юмо нуным Египет гыч лукмыж годым ыштен.
26 Нуно каеныт да вес юмо-влаклан служитлаш, нунылан кумалаш тӱҥалыныт. А вет тидым ышташ Господь нунылан кӱштен огыл, нине юмо-влакым нуно паленат огытыл.
27 Теве молан Господь тиде мландылан шыдешкен да тудын ӱмбаке тиде [закон] книгаште возымо [ойпидышысе] чыла каргымашым колтен.
28 Пеш чот сырымыж дене, кугу шыдыж дене Господь нуным тиде мланде гыч луктын шуэн да вес мландыш намиен кудалтен. Таче кечынат нуно туштак улыт”.



29 Мом шылтыме – тиде Господь Юмыланна гына палыме, а мом почмо – тиде курымешлан мыланна да шочшына-влаклан пуымо: ме тиде законын чыла шомакшым шуктен шогышаш улына.





*а 29:23 Чӱкчыгиш – сера.

1 Господь дек савырнат гын, израильтян-влак серлагыме лийыт. 15 Израиль калык ойырен налшаш: илыш але колымаш.

1 Кунам тыланда ойлымо нине шомакем – суапландарымаш ден каргымаш – тендан дене шукталтеш, да те, Господь Юмыдан тендам шалатен колтымо верлаште вес калык-влак коклаште илымыда годым нине шомакым шарналтен,
2 шочшыда-влак дене Господь Юмыда дек савырнеда да, мыйын таче пуымо чыла кӱштымашем шуктен, Тудым уло шӱм-чонда дене колышташ тӱҥалыда –
3 тунам Господь Юмыда тендам серлага да пленыште улшо еҥда-влакым мӧҥгеш пӧртылта. Тудо тендам шалатен колтымо верла гыч, вес калык-влак кокла гыч мӧҥгеш поген конда.
4 Кеч те [ик каватӱр гыч] вес каватӱр марте шалатыме лийыда, Господь Юмыда тендам тушечынат пога да мӧҥгеш конда.
5 Господь тендам кугезыда-влакын сеҥен налме мландышкышт конда, да тиде мланде тендан лиеш. Господь тыланда шке порылыкшым ончыкта – те кугезыда-влак деч шукырак лийыда.
6 Господь Юмыдам уло шӱм-чон дене йӧратыза манын, Тудо тендан шӱмда да ончыкылык тукымдан шӱмышт гыч мут колыштдымашым пӱчкын луктеш – тунам те илаш тӱҥалыда,
7 да Господь Юмыда чыла тиде каргымашым тендам ужмышудымын ончышо да шыгыремдыл поктылшо тушманда-влак ӱмбаке колта.
8 Те Господь [Юмыда дек] угыч савырнеда да Тудым колышташ, мыйын таче тыланда пуымо Тудын кӱштымашыже-влакым шукташ тӱҥалыда.
9 Господь Юмыда чыла ыштыме пашаштыда кугу воранымашым пуа, тендам шуко шочшо да вольык дене, кугу пасу лектыш дене суапландара. Суапым ыштымыж годым Господь [Юмыда] тендан шотышто угыч куанаш тӱҥалеш, лач тыге Тудо тендан кугезыда-влак шотыштат куанен.
10 Тиде шукталтше манын, те Господь Юмыдам колыштшаш, тиде закон книгаште возымо Тудын кӱштымашыже, пунчалже [да законжо-влакым] шуктен шогышаш, Господь Юмыда деке уло шӱмда да уло чонда дене савырнышаш улыда.



11 Мыйын таче тыланда пуымо кӱштымаш неле огыл, тендан деч тудо тора огыл.
12 Тиде кӱштымаш каваште огыл, сандене те тыге каласен огыда керт: ”Мыланна тиде кӱштымашым колаш да шуктен шогаш манын, кӧ пылпомышко кӱза да тудым мыланна конда?”
13 Тиде кӱштымаш теҥыз вес могырышто огыл, сандене те тыгеат каласен огыда керт: ”Мыланна тиде кӱштымашым колаш да шуктен шогаш манын, кӧ теҥызым вонча да тудым мыланна конда?”
14 Тиде шомак тендан деке пеш лишне, тудо – тендан умшаштыда да тендан шӱмыштыда, шуктен веле шогыза.



15 Таче мый тыланда илыш ден суапым але колымаш ден осалым ойырен налаш пуэм.
16 Мыйын таче пуымо [Господь Юмыдан кӱштымашыже-влакым колышташ], Господь Юмыдам йӧраташ, Тудын корныж дене кошташ, Тудын кӱштымашыже, пунчалже да законжо-влакым шуктен шогаш тӱҥалыда гын, те илаш да шукемаш тӱҥалыда, сеҥен налшаш мландыштыда Господь Юмыда тендам суапландара.
17 Но те Господь деке тупынь савырнеда, Тудым колыштмым чарнеда да, алгаштарымашыш логалын, вес юмо-влакым шотлаш да нунылан служитлаш тӱҥалыда гын,
18 мый таче тендам шижтарем: те пытеда! [Господь Юмыдан пуымо] мландыштыже – тудым сеҥен налаш Иордан вес велке вончеда – те кужун илаш огыда тӱҥал.



19 Мый таче таныклаш кава ден мландым ӱжам: тыланда мый илышым але колымашым, суапландарымашым але каргымашым ойырен налаш пуэнам. Ойырен налза илышым – тунам теат, тендан шочшыда-влакат илаш,
20 Господь Юмыдам йӧраташ, Тудым колышташ тӱҥалыда, Тудлан ӱшанле лийыда. Тыге ыштен, те Авраам, Исаак да Иаков кугезе кочада-влаклан Господьын пуаш товатлен сӧрымӧ мландыштыже кужун илаш тӱҥалыда».

1 Моисей Нав эрге Иисусым у вуйлатышылан шогалтыме нерген увертара. 9 Кажне шым ий гыч законым калык ончылно йӱкын лудман. 14 Господь Моисейлан тудын колымыжо да Израиль калыкын ойпидышым пудыртымыжо нерген ойла. 30 Моисейын мурыжо.

1 Моисей каен да нине мутым чыла израиль эрге-влаклан ойлен.
2 Тудо каласен: «Мый ынде шӱдӧ коло ияш улам, тендам умбакыже вӱден каен ом керт. Мылам Господь Юмат каласен: ”Тый Иорданым от вончо”.
3 Господь Юмыда Шкежак тендан ончыч кая, тушто илыше калык-влакым чурийда ончыч пытара, да те нунын мландыштым поген налыда. Господьын каласымыж семынак, тендам Иисус вӱден наҥгая.
4 Господь нине калык дене [Иорданын ты велныже лийше] Сигон ден Ог аморрей кугыжа-влак дене ыштыме семынак ышта. Нине кугыжа-влакым Господь кугыжанышышт дене пырля пытарен.
5 Господь нине калыкым тендан кидыш пуа, да те нунын дене чылажымат мыйын кӱштымем семын ыштышаш улыда.
6 Пеҥгыде да лӱддымӧ лийза, нине калык деч ида ӧрткӧ, ида лӱд, вет Господь Юмыда Шкежак тендан дене пырля кая. Тудо тендан деч ок кораҥ, тендам коден ок кай».



7 Моисей Иисусым ӱжын да уло Израиль калык ончылно тудлан каласен: «Пеҥгыде да лӱддымӧ лий, вет Господьын кугезына-влаклан товатлымыж семынак мыланна пуаш сӧрымӧ мландышке тиде калыкым тый вӱден наҥгает да тудым нунылан пайлен пуэт.
8 Тый дечет ончыч Господь Шке кая. Тудо тый денет пырля лиеш, тый дечет ок кораҥ, тыйым коден ок кай. Ит лӱд, ит ӧрткӧ».



9 Моисей тиде законым возен налын да Господьын ойпидыш шондыкшым нумалше Левий тукым иерей-влаклан, тыгак израиль эрге-влакын чыла кугуракыштлан пуэн.
10 Моисей нунылан кӱштен каласен: «Кажне шым ий гыч, парымым кудалтыме ийын, Омаш пайрем годым тиде законым лудса.
11 Кунам уло израиль калык Господь Юмыда ончыко Тудын ойырен налме верышкыже толеш, тиде законым йӱкын лудса.
12 Тушко уло калыкым – пӧръеҥ ден ӱдырамашым, йоча-влакым, олаштыда илыше йот калык еҥ-влакым – погыза. Тек нуно колыштыт да тунемыт, тек Господь Юмышт деч лӱдын илат да законышто возымо чыла шомакым шуктен шогат.
13 Иордан вес могырыш вончен, тусо мландым сеҥен налмышт да тушто илаш тӱҥалмышт деч вара нунын йочашт, кӧмыт тиде законым эше огыт пале, тудым колыт да Господь Юмыда деч лӱдын илаш тунемыт».



14 Господь Моисейлан каласен: «Тыйын колымо жапет лишемеш. Иисусым ӱжын кондо, да коктын Юмо дене вашлийме омашыш [пурымо вер деке] шогалза – Мый тудлан мом ышташ кӱлмым каласем». Моисей ден Иисус толыныт да Юмо дене вашлийме омашыш [пурымо вер деке] шогалыныт.
15 Тушко Господь пыл меҥге семын толын да [Юмо дене вашлийме] омашыш пурымо вер деке шогалын.



16 Господь Моисейлан каласен: «Вашке тый шке кугезе кочат-влак деке кает. А тиде калык миен пурымо мландын йот юмыжо-влаклан яжарланен кумалаш тӱҥалеш. Тудо Мый декем тупынь савырна, тудын дене ыштыме ойпидышем пудырта.
17 Тудо кечын Мый тиде калыклан шыдешкем да тудым коден каем. Мый тудын деч шке чурием шылтем, да тудо пытарыме лиеш. Тудо кугу ойго ден орлыкыш логалеш да тыге каласа: ”Мемнан коклаште [Господь] Юмына уке, садлан огыл мо тиде ойго мемнан дене лийын?”
18 Вет тудо, вес юмо-влак деке савырнен, тӱрлӧ осал пашам ышташ тӱҥалеш, сандене Мый тиде кечын [тудын деч] шке чурием шылтем.



19 Тугеже, шкаланда тиде мурын [мутшым] возыза да тудым израиль калыклан туныктыза. Тек нуно тудым мурат, израиль калык ваштареш тиде муро Мыйын таныкем лиеш.
20 Кугезе кочаштлан товатлен сӧрымем семынак, Мый нуным [сай,] шӧр да мӱй йогыман мландыш намием. Тушто нуно теммешкышт кочкаш тӱҥалыт да ӧрдат, вара вес юмо-влак деке мелын савырнат да нунылан служитлаш тӱҥалыт. А Мый декем тупынь савырнат да [Мыйын нунын дене ыштыме] ойпидышем пудыртат.
21 Кунам нуно кугу ойго-орлыкыш логалыт, тиде муро нунын ваштареш танык лиеш – тудым [нуно шкештат,] ончыкылык тукымыштат огыт мондо. [Кугезе кочаштлан] товатлен сӧрымӧ [сай] мландышке эше намиен шуктыде, Мый нунын мом ышташ шонымыштым кызытак палем».



22 Тудо кечын Моисей тиде мурым возен налын да израиль эрге-влаклан туныктен.



23 Нав эрге Иисуслан Господь кӱштен каласен: «Пеҥгыде да лӱддымӧ лий, вет израиль эрге-влакым нунылан товатлен сӧрымӧ мландышкем тый наҥгает. Мый тый денет пырля лиям».



24 Моисей тиде законын чыла мутшым мучаш марте книгашке возен да
25 Господьын ойпидыш шондыкшым нумалше левит-влаклан тыге кӱштен каласен:
26 «Тиде закон книгам налза да Господь Юмыдан ойпидыш шондыкшо воктеке пыштыза. Тушто тиде книга тендан ваштареш танык семын лиеш.
27 Мый палем: те ӱскырт да сӱмсыр улыда. Те кызытат, мыйын эше пеленда илымем годым, Господь ончылно мут колыштдымо улыда. А колымекем, эшеат ӱскырт лийыда!
28 Мый декем тукымда-влакын чыла кугуракыштым, [судья ден] вуйлатышыда-влакым погыза. Чыла тидым мый нунылан каласем да ваштарешышт таныклан кава ден мландым ӱжам.
29 Мый палем: колымем деч вара те пужледа, мыйын каяш кӱштымӧ корно гыч кораҥыда. Илен-толын, те ойго-орлыкыш логалыда, вет Господь [Юмыда] ончылно осалым ышташ тӱҥалыда да тидын дене Тудын шыдыжым луктыда».



30 Вара Моисей израиль калык ончылно тиде мурын мутшым тӱҥалтыш гыч мучаш марте лудын пуэн.






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
32 Глава

1 Моисейын мурыжо. 44 Моисей калыкым туныкта. 48 Господь Моисейлан тудын Нево курыкышто колымыж нерген увертара.





1 «Колышт, кава, мый ойлаш тӱҥалам.

 Колышт, мланде, умшам гыч лекше мутым.


2 Йогаш тӱҥалеш туныктымем йӱр семын,

 мутемже йогалеш лупс семын,

 ужар шудыш йогышо изи йӱр гай,

 озым ӱмбак велалтше тале йӱр гай.


3 Господьын лӱмжым ӱжын кумалам!

 Мемнан Юмылан пуыза чапым!




4 Тудо – чоткыдо кӱ курык,

 ыштыме пашаштыже уке ситыдымаш,

 чыла корныжо чынле!

 Юмо – ӱшанле, уке Тудын дене шояк.

 Тудо – чынле, чыным ыштыше.


5 Но Тудын ончылно нуно пужленыт,

 осал пашаштлан кӧра Тудын шочшыжо огытыл,

 нуно локтылалтше, пужлышо тукым улыт.


6 Аҥыра, шонен моштыдымо калык!

 Тыге мо тӱледа Господьлан?

 Ачат огыл мо Тудо тылат, тыйым Шочыктышо,

 тыйым Ыштыше, тыйым Пеҥгыдемдыше?




7 Шарналте ожнысо жапым,

 ончычсо тукым-влакын ийлашт нерген шоналте.

 Йод ачат деч – тылат тудо каласа,

 йодышт шоҥгыеҥ-влакет деч – тылат нуно ойлат:


8 кунам Чыла деч Кӱшылысӧ калык-влаклан мландым пуэден,

 да айдеме тукымым тӱрлӧ верыш вераҥден,

 тунам Тудо, Израиль эрге-влакын чотышт дене келшышын,

2 калык-влаклан чекым пыштен.


9 Вет Израиль калык – Господьын ужашыже,

 Иаков – Тудын налшаш пайже.


10 Господь тудым ир мландыште,

2 мардежан пуста ирверыште муын,

 тудым ончен, тудын верч азапланен,

 шке шинчасортаже семын арален шоген.


11 Кузе арыслангайык пыжашыжым арала,

 шулдыржым шаралтен, игыж-влак ӱмбалне чоҥештылеш,

 нуным шулдырешыже шынден наҥгая,


12 тугак Господь шке калыкшым Шкетын коштыктен,

 нимогай вес юмо пеленже лийын огыл.


13 Мландысе кӱкшакалашке тудым кӱзыктен,

 пасу лектышым тудлан кочкаш пуэн.

 Пукшен тудлан курыкоҥысо мӱйым,

 кӱан мландыште шочшо олив ӱйым.


14 Господь тудлан ушкал ӱй ден каза шӧрым,

2 тага ден пача коям,

 Васанысе ӱшкыж ден каза-влакым,

2 эн сай шыдаҥым пуэн.

 Йӱынат тый йошкар аракам, виноград саскан вӱржым.


15 [Иаков кочкын,] Израиль ӧрден да ӱскырт лийын,

 шарлен, кӱжгемын, коя лийын.

 Юмо дек, тудым Ыштыше дек, тупынь савырнен,

 утарыше Курыкшым кӱлдымыш луктын.


16 Вес юмо-влаклан кумалмышт дене нуно Тудым сырыктеныт,

 шке йырнык пашашт дене Господьым шыдештареныт.


17 Надырым нуно Юмылан огыл, а ия-влаклан конденыт.

 Нуно ты юмо-влакым пален огытыл,

 ача-кочашт нунын нерген колынат огытыл,

 нине юмо-влак у, пошкудо калык деч пален налме лийыныт.


18 А тыйым шочыктышо Кӱ курыкым шарнен отыл,

 тыйым ыштыше Юмым тый монденат.


19 Господь тидым ужын [да шыдешкен],

 сырымыж дене шке эрге-ӱдыржӧ-влак деч кораҥын.


20 ”Шке чурием Мый нунын деч шылтем, – Тудо каласен, –

 да ончалам: могай лиеш мучашышт.

 Нуно пужлышо тукым улыт, ӱшанле йоча-влак огытыл.


21 Мо юмо огыл, тудлан кумалмышт дене Мыйым сырыктеныт,

 полган юмышт дене луктыныт шыдем.

 Тугай калык дене, могайже чынжым калыкат огыл,

1 Мый нуным кӧранаш таратем,

 шотдымо калык дене нуным шыдештарем.


22 Тул ылыжын Мыйын шыдем деч,

 вес тӱнян пундашыж марте тудо йӱлалтен пура,

 мландым да чыла мом шочыктымыжым когарта,

 курык негыз марте тудо йӱлалта.


23 Туткар почеш туткарым колтем Мый ӱмбакышт,

 пикш-влакем колтем нунын ӱмбакышт.


24 Нуно шужен каҥгешт пытат,

 шокшымужо ден моло шучко чер деч колат.

 Мый нунын ӱмбак ир янлык-влакым колтем,

 аяр кишке-влак нуным чӱҥгалыт.


25 Уремыште лийшым керде пуштеш,

 мӧҥгыштӧ кодшым лӱдмаш пытара,

 кеч лийже тиде самырык рвезе але ӱдыр,

 чызым кочшо аза але чал ӱпан шоҥгыеҥ.


26 Икте кодде, Мый нуным пытараш шоненам –

 айдеме тукым нунын нерген тек огешат шарналте, –


27 но тушман-влакын воштылмыштым колыштмем шуын огыл.

 Вес семын тидым умылен, нунышт каласат ыле:

 ”Мемнан кидна нуным сеҥен,

 Господь огыл чыла тидым ыштен”.


28 Израиль – ушым йомдарыше калык,

 ок мошто тудо шонен.


29 Ушан лиеш гын, умыла ыле – могай мучаш тудым вуча!


30 Кузе ик еҥ тӱжемым поктен колтен кертеш

 але кузе коктын лу тӱжемым мӧҥгеш куржыктат?

 Тугеже Кӱ курык нуным коден каен,

 Господь нуным тушман кидыш пуэн!


31 Тушманна-влакын юмышт мемнан Юмына гай огытыл,

 тидым нуно сайын палат.




32 Нунын виноград вондышт Содом гыч,

 Гоморрасе пакча гыч улыт:

 саскашт аяр дене темын,

 кочо улыт орлаҥгышт.


33 Нунын йошкар аракашт – кишке аяр,

 шемгишкын пуштшо аярже.


34 Теве мом Мый шапашлан пыштенам,

 аралыме верышкем печать дене петыренам.


35 Мый ӱчым шуктем, нунылан пӧртылтем.

 Толеш жап, да нунын йолышт шӱртня.

 Пытыме кечышт нунын лишне,

 мом нунылан ямдылыме – вашке шукталтеш.


36 Кунам Господь ужеш: пытен Израильын вийже,

 кодын огыл нигӧ – кулат, эрыкан еҥат –

 Тудо шке калыкшылан чын судым ышта,

 шке тарзыж-влакым чаманен налеш.


37 Тунам Господь каласа: ”Кушто тендан юмыда,

2 инанен илыме кӱ курыкда?


38 Вет нине юмо-влак надыр вольыкдан кояштым кочкыныт,

 йӱыныт йошкар арака надырдам.

 Тек нуно кынелыт да тыланда полшат,

 тек нуно тендам аралат!


39 Ужыда кызыт, [ужыда]: тиде – Мый, Мый улам!

 Мый дечем моло вес Юмо уке.

 Мый колымашым колтем, Мыяк илышым пуэм,

 Мый сусыртем, Мыяк паремдем.

 Нигӧ Мыйын кидем деч ок керт утарен.


40 Кава деке [пурла] кидем нӧлталам

 да Шкем дене, курым-курымеш илымем дене товатлем:


41 йолгалтше кердем Мый пӱсемдем,

 да судым ышташ тӱҥалеш кидем –

 тушманем-влаклан Мый ӱчым шуктем,

 Мыйым ужмышудымо-влаклан чыла пӧртылтем.


42 Колышо ден пленыш налме-влакын вӱрыштым пикш-влакемлан йӱктем,

 айдеме кап, тушман вуйлатыше-влакын вуйышт кердемлан кочкыш лийыт.




43 [Куане, кава, Господь дене пырля,

 вуйдам савыза Тудлан, Юмын чыла Суксыжо!]

 Куаныза, вес калык-влак, Тудын калыкше дене пырля,

 [виян тек лийыт Юмын чыла эргыже]!

 Вет тарзыж-влакын вӱрышт верч Тудо

2 шке тушманже-влаклан ӱчым шукта,

 [Тудым ужмышудымо-влаклан мутым кучыкта].

 Шке мландыжын, шке калыкшын сулыкшым Господь касара».



44 [Тиде мурым Моисей тудо кечын возен да Израиль эрге-влаклан туныктен.] Моисей [калык деке] толын да нунылан тиде мурын чыла мутшым лудын пуэн. Тудын дене пырля Иисус, Навын эргыже, лийын.



45 Чыла тиде мутым уло Израильлан увертарымеке, Моисей
46 каласен: «Мыйын таче тыланда пуымо чыла шомакым шӱмышкыда пыштыза. Икшывыда-влаклан кӱштен ойлыза – тек нуно тиде законын чыла шомакшым шуктен шогат.
47 Тиде тыланда яра шомак-влак огытыл, тыште – тендан илышда. Нунылан кӧра те Иордан вес велысе мландыште, кудыжым сеҥен налаш каеда, кужун илаш тӱҥалыда».



48 Тудо кечынак Господь Моисейлан каласен:
49 «Аварим курыклашке кай, Моав мландыште Иерихон ваштареш улшо Нево курыкыш кӱзӧ да тушечын израиль эрге-влаклан Мыйын пуышаш Ханаан мландым ончал.
50 Тиде курыкышто тый колет да кугезе кочат-влак деке кает. Тыге Аарон изатат Ор курыкеш колен да шке кугезыж-влак деке ушнен.
51 Вет Син ир мландыште, Мерива-Кадес вӱд воктене, те израиль эрге-влак коклаште Мыйын ончылнем мут колыштдымо лийында – израиль эрге-влаклан Мыйын святой улмем ончыктен огыдал.
52 Мыйын израиль калыклан пуышаш мландым Тый умбачын ужат, но тушко от пуро».






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
33 Глава

Моисей Израиль тукым-влакым суапландара.

1 Теве Моисейын, Юмын еҥын, колымыж деч ончыч израиль калыкым суапландарыме мутшо.
2 Тудо каласен:

 «Господь толын Синай гычын,

 Сеир гыч кече семын лектын,

 Фаран курык гыч Тудо волгалтын.

 Шуко тӱжем святой-влак дене Господь ошкылын,

 Тудын пурла велныже – законын тулжо.


3 Чынжымак Господь йӧрата шке калыкшым!

 Чыла святой-влак улыт Тыйын кидыштет,

 кумык возыт нуно Тыйын йол воктекет

 да Тыйын шомакет деч тунемыт.


4 Законым мыланна пуэн Моисей,

 Иаков тукымлан югыпогым пуэн.


5 Кунам калык вуйлатыше-влак чыла израиль тукым дене пырля погыненыт,

 тудо Израильын кугыжаже лийын.




6 Тек Рувим ила, ок коло.

 Шагал еҥан ынже лий [Симеонат]».



7 Иуда нерген тыге каласен:

 «Кол, Господь, Иудан йӱкшым

 да тудым шке калыкше деке кондо.

 Тек калык верч тудо кучедалеш,

 тушман ваштареш шогаш тудлан полшо».



8 Левий нерген тыге каласен:

 «Туммим ден урим Тыйын святой тарзет дене улыт.

 Тергенат Тый Левийым Массаште,

 Мерива вӱд воктене тудын дене ӱчашенат.


9 Ача-аваж нерген тудо ойла: ”Мый нуным ом пале”.

 Иза-шольыж-влакым шотыш ок нал,

 эргыж-влакым тудо онча йот еҥ семын.

 Вет нуно, левит-влак, Тыйын шомакетым шуктат,

 Тыйын ойпидышет почеш илат.


10 Нуно Тыйын законетлан Иаковым,

 кӱштымаш-влакетлан Израильым туныктат,

 Тыйын ончыкет тамлыпушан тӱтыртышым,

 жертвенникышкет йӱлалтен пуымо надырым пыштат.


11 Суапландаре, Господь, тудын вий-куатшым,

 чыла ыштыме пашаж дек поро лий.

 Кӧ тудын ӱмбак кержалтын, кӧ тудым ужмышудымын онча –

 нунын эрде луштым, Господь, пудырто,

 тек нуно огыт керт тетла кынелын».



12 Вениамин нерген каласен:

 «Господьын йӧратыме икшывыже лӱдыкшым палыде ила:

 Юмо тудым кажне кечын арален шога,

 Господьын вачыштыже тудо ласкан кана».



13 Иосиф нерген тыге каласен:

 «Тек Господь тудын мландыжым каван эн сай пӧлекше дене суапландара,

 суапландара тудым лупс дене, мланде келгыт гыч лекше вӱд дене,


14 кече ден тылзын куштымо эн сай лектышышт дене,


15 акрет курык-влакын эн чапле пӧлекышт дене,

 курымашле чоҥгата-влакын эн сай саскашт дене,


16 суапландара мланде поянлыкын эн чапле лектышыж дене.

 Тек йӱлышӧ вондерыште Кончышын суапландарымашыже

 Иосифын, иза-шольыж-влак коклаште он лийшын,

2 вуй ӱмбакше толеш.


17 Куатше тудын икымше шочшо ӱшкыжын гай,

 тӱкыжӧ тудын ир ӱшкыжын гае.

 Тӱкыж дене тудо вес калык-влакым ӧргаш,

 мланде тӱр марте шыгыремдаш тӱҥалеш.

 Тиде – Ефрем тукымын шотлен пытарыдыме еҥышт,

 Манассий тукымын тӱжемле еҥышт».



18 Завулон нерген тыге каласен:

 «Куане, Завулон, корнышто улмет годым

 да тый, Иссахар, омашлаште улмет годым!


19 Нуно тукым-влакым курыкыш ӱжыт,

 тушто кӱлеш надырым кондат.

 Теҥыз нуным теммеш пукшен-йӱкта,

 ошмасе поянлыкым нуно кычал луктыт».



20 Гад нерген тыге каласен:

 «Чапландарыме улеш Гадын мландыжым кумдаҥдыше Юмо!

 Лев семын тушто Гад ила,

 кушкедеш тудо йол ден вуйым.


21 Шкаланже тудо эн сай мландым ойырен налын,

 тушто тудлан вуйлатышын ужашыжым пуымо.

 Калык вуйлатыше-влак погынымеке,

 тудо Господьын чынлыкшым шуктен –

 Израильлан чын судым ыштен».



22 Дан нерген тыге каласен:

 «Дан – самырык лев,

 Васан курык кокла гыч кудал лекше».



23 Неффалим нерген тудо каласен:

 «Неффалим Господьын порылыкшо дене,

 Тудын суапландарымыж дене темын.

 Теҥыз вел ден кечывалвел мланде тудын кидыште лийыт».



24 Асир нерген тудо каласен:

 «Эрге-влак коклаште Асир эн суапландарыме.

 Тек тудо иза-шольо коклаште йӧратыме лиеш,

 тек йолжо олив ӱйыштӧ мушкылтеш.


25 Капкаже тудын кӱртньӧ да той тӱкылтышан,

 вий-куатше эре пеҥгыде кодеш.




26 Израильын Юмыж гай нигӧ уке!

 Тылат полшаш манын, Тудо тый декет кава дене чыма,

 шке чапше дене тый декет пыл ӱмбалне толеш.


27 Акрет Юмо – тыйын аралтышет,

 тый курымашле кидыште улат.

 Поктен колта тый дечет тушманым

 да каласа: ”Тудым пытаре”.


28 Лӱдыкшӧ деч посна Израиль шкетын ила,

 ила Иаков тукым киндан да йошкар аракан мландыште,

 тушто кава гыч лупс вола.


29 Пиалан улат тый, Израиль! Кӧ уло весе тый гает?

 Улат тый Господьын утарыме калыкше,

 Тудо – тыйым арален шогышо авыртышет.

 Господь – тыйын сеҥымаш кердет.

 Ӱедылаш тӱҥалыт ончылнет тушман-влак,

 но тый нуным шӱйышт гыч тошкет».






МОИСЕЙЫН ВИЗЫМШЕ КНИГАЖЕ

ЗАКОНЫМ УШЕШТАРЫМАШ
34 Глава

Моисейын колымыжо.

1 Вара Моисей Моав тӧрвер гыч Нево курыкыш – Иерихон ваштареш улшо Фасга курык вуйыш – кӱзен. Господь тудлан пӱтынь Галаад мландым Дан марте,
2 Неффалимын уло мландыжым, Ефрем ден Манассийын пӱтынь мландыштым, Иудан уло мландыжым Касвел теҥыз марте,
3 Кечывалвел мландым да Иерихонын – Пальме олан – тӧрверже деч шуйналтше пӱтынь кундемым Сигор ола марте ончыктен.
4 Господь Моисейлан каласен: «Теве тиде мланде, кудым Мый Авраамлан, Исааклан да Иаковлан ”тендан ончыкылык тукымланда пуэм” манын товатлен сӧренам. Мый тудым тылат шке шинчат дене ужаш пуышым, но тый тушко от пуро».



5 Господьын каласымыж семынак Моисей, Господьын тарзыже, тушан, Моав мландеш, колен.
6 Тудым Моав мландысе лапверыште Беф-Фегор ваштареш тойымо. Тачысе кече мартеат Моисейын шӱгарже кушто улмым нигӧ ок пале.
7 Колымыж годым Моисей шӱдӧ коло ияш лийын, но тунамат тудын шинчаже начарештын огыл да вийже пытен огыл.
8 Израиль эрге-влак Моисей шотышто Моав тӧрверыште, [Иерихон лишне Иордан воктене,] кумло кече шортыныт. Вара Моисей шотышто шортмо кече-влак эртен каеныт.



9 Иисус, Навын эргыже, кугу уш-акыл шӱлыш дене темше лийын, вет Моисей, тудын ӱмбак шке кидшым пыштен, тудым суапландарен коден. Израиль калык Иисусым колыштын да Господьын Моисейлан мом кӱштымыжым шуктен шоген.



10 Израильын тидын деч вара Моисей гай пророкшо лийын огыл, вет тудын дене Господь шинчаваш кутырен.
11 Нигӧ нигунам тыгай палдарыше пале ден ӧрыктарыше паша-влакым ыштен огыл, могайжым Моисей Египет мландыште Господьын кӱштымыж почеш фараонлан, тудын тарзыж ден уло мландыжлан ончыктен.
12 Нигӧ тыгай куатым, кугу да лӱдмашан паша-влакым ончыктен огыл, могайым Моисей уло Израиль шинча ончылно ыштен.







НАВ ЭРГЕ ИИСУСЫН КНИГАЖЕ

1 Глава


Господь Нав эрге Иисуслан Ханаан мландым сеҥен налаш кӱшта.

1 Господьын Моисей тарзыже колымеке, Нав эрге Иисуслан, Моисейын полышкалышыжлан, Господь теве мом каласен:
2 «Мыйын Моисей тарзем колен. Тарване, тиде калыкым Иордан гоч вончыктарен, Мыйын израиль эрге-влаклан пуымо мландышкем наҥгае.
3 Кушко тендан йолда тошкалеш – кажне кундемым Мый тыланда пуэм. Тыге Мый Моисейлан сӧренам.
4 Тудо ир мланде ден Ливан гыч кугу Евфрат эҥер марте – тиде хеттей-влакын пӱтынь мландышт – да касвелне улшо кугу теҥыз марте шуйнаш тӱҥалеш.
5 Чыла илыме кечылаштет тыйын ваштареш нигӧат шоген ок сеҥе. Кузе Мый Моисей дене лийынам, тугак тыйын пеленат лиям: тый дечет ом кораҥ, тыйым коден ом кай.
6 Пеҥгыде да лӱддымӧ лий, вет тиде калыклан мландым тый пайлен пуэт. Тудым Мый, эше ача-кочаштлан товатлен, нунылан пуаш сӧренам.
7 Пеҥгыде лий, нимо деч ит лӱд. Моисей тарземын тылат пуымо уло законым тыршен шукто, тудын деч пурлашкат, шолашкат ит кораҥ – тунам чыла тӱҥалме пашат ушнен толеш.
8 Тек закон книгасе шомак-влак эре йылмыштет лийыт. Тушто мо возымым тӱрыснек шуктен шогаш манын, нунын нерген йӱд-кече шонкале. Тунам илышет ворана, чылажымат тый шот дене ышташ тӱҥалат.
9 Тыгеракын, Мый тыланет кӱштен ойлем: пеҥгыде да патыр лий, ит аптыране, ит лӱд. Вет кеч-кушко кает гынат, тыйын Господь Юмет пеленет лиеш».



10 Иисус калык вуйлатыше-влаклан кӱштен каласен:
11 «Стан мучко эртыза да калыклан каласыза: ”Корнылан кочкышым ямдылыза. Господьын, [ача-кочадан] Юмыжын, тыланда пуымо мландыжым сеҥен налаш манын, кум кече гыч те Иордан вес велке вончеда”».



12 А Рувим ден Гад тукым-влаклан да Манассийын пел тукымжылан Иисус тыге каласен:
13 «Шарналтыза, мом тыланда Господьын Моисей тарзыже ойлен: ”Господь Юмыда тыланда тыныс илышым пуа да тиде мландым пӧлекла”.
14 Тек тендан ватыда, йочада да вольыкда Моисейын пуымо Иордан ты велысе мландеш кодыт. А те, кредал кертше пӧръеҥ-влак, саргуралым кидыш налын, иза-шольыда-влак ончылно кайыза, нунылан полшыза.
15 Господь [Юмыдан] тыланда пуымо семын нуныланат тынысле илышым да оза лийын илашышт мландым пуымешкыже, нунын дене пырля лийза. Тидын деч вара те Господьын Моисей тарзыжын тыланда пуымо мландышкыже пӧртылын да тушто илаш тӱҥалын кертыда. Вет Иордан деч эрвелныла улшо тиде мландым тудо тыланда пуэн».
16 Нунышт Иисуслан вашештеныт: «Чыла кӱштыметым шуктена, куш мемнам колтет – тушко каена.
17 Кузе Моисейым колыштмо, тыгак тыйымат колышташ тӱҥалына – Господь гына, тыйын Юмет, Моисей дене лийме семынак пеленет лийже.
18 Тыйын мутетым колыштдымо, кеч-могай кӱштымет ваштареш шогалше кажне еҥ пуштмо лиеш. Лач пеҥгыде да лӱддымӧ лий!»






НАВ ЭРГЕ ИИСУСЫН КНИГАЖЕ

2 Глава


Иисус Иерихоныш шолып ончен коштшо кок еҥым колта. Нунылан Раав лӱман ӱдырамаш полша.

1 Иисус, Нав эрге, Ситтим гыч шолып ончен коштшо кок еҥым колтен, нунылан тыге каласен: «Кайыза, тиде мландым да Иерихон олам ончен лекса». [Кок самырык пӧръеҥ] каен, [Иерихоныш] толын. Тушто нуно Раав лӱман яжар ӱдырамашын пӧртышкыжӧ [пуреныт] да тушан малаш кодыныт.
2 Иерихон кугыжалан каласеныт: «Тиде йӱдым израиль калык кокла гыч ала-могай еҥ-влак мландынам ончен лекташ толыныт».
3 Иерихон кугыжа Раав деке еҥ-влакым тыге каласаш колтен: «Тый декет толшо, [йӱдым] пӧртышкет пурышо еҥ-влакым пу. Нуно тиде мландым ончен лекташ толыныт».
4 Но ӱдырамаш нине кок еҥым шылтен. Тудо каласен: «Ала-могай пӧръеҥ-влак чынжымак толыныт ыле, но мый нунын кушеч улмыштым пален омыл.
5 Пычкемышалтмеке, кунам ола капкам петыраш жап шуын, нуно каеныт. Куш каеныт, мый ом пале. Кайыза вашкерак почешышт, те нуным эше поктен шуыда».
6 А кок пӧръеҥым тудо леведыш ӱмбаке наҥгаен да тушто шарен оптымо йытын кылта-влак йымаке шылтен улмаш.



7 Кугыжан колтымо еҥже-влак Иордан деке наҥгайыше корно дене эҥер вончымо вер марте поктен каеныт. Нунын ола гыч лекмекышт, капкам тунамак петыреныт.
8 Ончаш колтымо еҥ-влакын малаш вочмышт деч ончыч Раав нунын деке леведыш ӱмбаке кӱзен
9 да каласен: «Мый палем: Господь тиде мландым тыланда пуэн. Ме тендан деч пеш чот лӱдына. Тиде мландыште илыше-влак чыланат тендан деч чытырат.
10 Египет гыч толмыда годым Господь [Юмын] тендан ончылно Йошкар теҥызым коштымыж нерген ме колын улына. Иордан вес велысе кок аморрей кугыжа денат, Сигон да Ог дене, мом ыштымыдам колынна. Нуным те, Господьлан надыр шотеш пӧлеклен, пӱтынек пытаренда.
11 Кунам ме тидын нерген колынна, шӱмна лӱдын кӱлткаш тӱҥалын – [мемнан кокла гыч] нигӧ тендан ваштареш шогаш ок тошт. Вет тендан Господь Юмыда – кӱшнӧ каваште да ӱлнӧ мландыште озаланыше Юмо.
12 Мылам Господь [Юмыда] дене товатлыза: кузе мый тыланда порым ыштенам, теат мыйын ешемлан тыгак порым ыштеда. Тыланда ӱшанаш лиймым иктаж-могай пале дене пеҥгыдемдыза.
13 Те ачам ден авам, иза-шольым, ака-шӱжарем да нунын ешыштым илышым кодыза, мемнан чоннам колымаш деч утарыза».
14 Нине еҥ-влак каласеныт: «Те [кызыт] мемнан нерген нигӧлан ода каласе гын, тендан илышланда ме вуйын шогаш тӱҥалына. Кунам Господь тиде мландым мыланна пуа, ме тый декет поро да ӱшанле лийына».



15 Раав нуным окна гыч кандыра дене волтен, вет тудын пӧртшӧ ола пырдыжыште лийын.
16 Ӱдырамаш нунылан каласен: «Поктышо-влак тендам ынышт вашлий манын, курыклаш кайыза. Нунын пӧртылмешкышт, тушто кум кече шылын шинчыза, вара шке корныда дене ошкылза».
17 Ончаш толшо-влак тудлан каласеныт: «Ойлымына семын от ыште гын, тыланет пуымо товатмут деч ме эрыкан лийына. Теве мом тый ыштышаш улат:
18 кунам ме тиде мландыш толына, мемнам волтен колтымо окна деке йошкар кандырам кылден шынде. Пӧртышкет ачат ден аватым, иза-шольыч-влакым – ачатын уло ешыжым – пого.
19 Пӧртет гыч иктаж-кӧ тӱжваке лектеш гын, колымыжлан шке титакан лиеш – ме тунам [тылат товатлыме деч] эрыкан лийына. А пӧртыштет тый денет пырля улшо иктаж еҥым тӱкат гын, титак мемнан ӱмбалне лиеш.
20 Но [иктаж-кӧ мемнам тӱка але] тый мемнан нерген луктын каласет гын, тыланет пуымо товатмут деч ме эрыкан лийына».
21 Раав вашештен: «Тек каласымыда семынак лиеш!» Тудо нуным колтен, да пӧръеҥ-влак каеныт, а Раав окнашкыже йошкар кандырам кылден шынден.



22 Ончаш колтымо еҥ-влак курыклашке каеныт да, нуным поктышо-влакын пӧртылмешкышт, тушто кум кече лийыныт. Поктышо-влак нуным пӱтынь кундем мучко кычалыныт, но муын огытыл.
23 Тидын деч вара нине кок еҥ мӧҥгеш каеныт. Нуно курык гыч воленыт, Иорданым вонченыт да Нав эрге Иисус деке толыныт, тудлан мо лиймым чыла каласкаленыт.
24 «Господь [Юмына] пӱтынь тиде мландым мемнан кидыш пуэн, – каласеныт нуно. – Тушто илыше-влак мемнан деч лӱдын илат».






НАВ ЭРГЕ ИИСУСЫН КНИГАЖЕ

3 Глава


Израильтян-влак Иорданым вончат.

1 Эрден эр кынелын, Иисус ден уло израиль калык Ситтим гыч лектыныт да Иордан деке толыныт. Эҥерым вончымо деч ончыч нуно тушан стан дене шогалыныт.
2 Кум кече гыч калык вуйлатыше-влак стан мучко коштыныт
3 да калыклан тыге кӱштен ойленыт: «Кунам Господь Юмыдан ойпидыш шондыкшым, иерей-влакым да шондыкым нумалше левит-влакым ужыда, теат шке верда гыч тарваныза да шондык почеш кайыза.
4 Тыге те кайышаш корным ужыда, вет тудын дене нигунам коштын огыдал. Но тендан ден шондык коклаште кок тӱжем кынергут*а лийшаш – тудын деке чак ида мий».
5 Калыклан Иисус каласен: «[Эрденлан] шкендам святитлыза да эрныктыза – эрла Господь тендан коклаште ӧрыктарыше паша-влакым ышта».
6 Иерей-влаклан Иисус каласен: «[Господьын] ойпидыш шондыкшым налза да калык ончыч кайыза». Иерей-влак Господьын ойпидыш шондыкшым налыныт да калык ончыч каеныт.



7 Тунам Господь Иисуслан каласен: «Таче Мый израиль эрге-влак ончылно чапетым нӧлташ тӱҥалам. Тек нуно пален налыт: кузе Мый Моисей дене лийынам, тугак тыйын пеленет лиям.
8 Ойпидыш шондыкым нумал кайыше иерей-влаклан кӱштен каласе: Иордан вӱдыш пурымеке, тек нуно тушан чарнен шогалыт».
9 Иисус израиль эрге-влаклан каласен: «Тышке толза да Господь Юмыдан шомакшым колыштса».
10 Тудо манын: «Илыше Юмо тендан коклаште ила да ончычда хананей, хеттей, евей, ферезей, гергесей, аморрей, иевусей-влакым поктен колта. Тидым теве кушеч пален налыда.
11 Тендан ончыч Иордан гочын пӱтынь мландын Господьшын ойпидыш шондыкшо каяш тӱҥалеш.
12 Израиль тукым-влак деч латкок еҥым, кажне тукым гыч ик еҥым, ойырыза.
13 Кунам пӱтынь мландын Господь Юмыжын шондыкшым нумалше иерей-влакын йолышт Иордан вӱдыш тошкалыт, эҥер йогымыжым чарна, йоген толшо вӱд пырдыж семын шогалеш».



14 Иорданым вончашлан калык шке шогалме верже гыч тарванен каен, нунын ончыч иерей-влак [Господьын] ойпидыш шондыкшым нумал каеныт.
15 Тунам шыдаҥ тӱредме жап лийын. Тиде жапыште Иордан вӱд эҥер сер гычын эре лектеш улмаш. [Господьын ойпидыш] шондыкшым нумалше иерей-влак Иордан серыш шуыныт да йолышт дене вӱдыш тошкалыныт веле,
16 йоген толшо вӱд йогымыжым чарнен. Тудо умбалне, Цартан воктенысе Адам ола дене, пырдыж семын шогалын. А ӱлыкыла, Шинчалан теҥызыш, йогышо вӱд йоген каен.
17 Калык эҥерым Иерихон воктене вончен. Господьын ойпидыш шондыкшым нумалше иерей-влак Иордан покшелне кукшо мландыште шогеныт, а израиль эрге-влак кукшо эҥер пундаш дене вес серыш вонченыт. Уло калыкын Иордан гоч вончымешкыже тыге лийын.





*а 3:4 Кок тӱжем кынергут – 900 метр наре.




НАВ ЭРГЕ ИИСУСЫН КНИГАЖЕ

4 Глава


Латкок шарныктыш кӱ.

1 Уло калыкын Иордан гоч вончымекше, Иисуслан Господь каласен:
2 «Калык кокла гыч латкок еҥым ойырен налза – кажне тукым гыч ик еҥым,
3 да нунылан кӱштен каласыза: ”Тышечын, Иордан покшечын, иерей-влакын тарваныде шогымо верышт гыч, латкок кӱм налза, нуным пеленда наҥгайыза да таче малаш шогалме верышкыда пыштыза”».
4 Израиль тукым гыч ойырен налме латкок еҥым – кажне тукым гыч ик еҥым – Иисус шкеж деке ӱжын
5 да нунылан каласен: «Иордан покшеке, Господь Юмыдан шондыкшо ончыко, кайыза. Тек кажныже, Израиль тукым чот почеш, [тушеч] ик кӱ гычын налын, шке вачышкыже пышта.
6 Нуно тыланда [эре шогышо] шарныктыш лийыт. Илен-толын, йочада-влак ”тиде могай кӱ улыт?” манын йодыт гын,
7 те нунылан тыге вашештыза: ”Кунам [уло мландын] Господьшын ойпидыш шондыкшым Иордан гоч вончыктареныт, тудын ончылно вӱд йогымым чарнен”. Нине кӱ-влак [тендан дене] израиль эрге-влаклан курымешлан шарныктыш лийыт».



8 Израиль эрге-влак Иисусын кӱштымыж семынак ыштеныт. Господьын Иисуслан каласымыж семынак, Израиль тукым чот почеш нуно Иордан покшечын латкок кӱм налыныт да малаш шогалме верышкышт наҥгаеныт, тушан пыштеныт.
9 Иисус [вес] латкок кӱм [Господьын] ойпидыш шондыкшым наҥгайыше иерей-влакын шогымо верышкышт, Иордан покшеке, шогалтен. Нуно таче кечынат туштак улыт.
10 [Господьын ойпидыш] шондыкшым нумалше иерей-влак Иордан покшелне шогеныт да Господьын Иисус гоч калыклан пуымо кӱштымыжым шуктымым вученыт, тидымак Моисей Иисуслан кӱштен коден улмаш. А калык тиде жапыште писын эҥерым вончен.
11 Уло калыкын [Иорданым] вончымекше, иерей-влак Господьын [ойпидыш] шондыкшым вончыктареныт да калык ончыч каеныт.
12 Тыгак Рувим ден Гад тукым-влак да Манассийын пел тукымжо, Моисейын нунылан кӱштымыж семынак, саргуралым кучен, эҥерым моло израиль эрге-влак деч ончыч вонченыт.
13 Саргуралан нылле тӱжем наре еҥ Господь ончылно Иерихон тӧрверыш кредалаш вончен.



14 Господь тиде кечын Иисусын чапшым пӱтынь Израиль калык ончылно нӧлталын. Кузе израильтян-влак Моисейым жапленыт, тыгак Иисусымат чыла илыме кечылаштыже пагаленыт.



15 Господь Иисуслан каласен:
16 «Ойпидыш шондыкым нумалше иерей-влаклан Иордан гыч лекташ кӱштӧ».
17 Иисус иерей-влаклан кӱштен: «Иордан гыч лекса».
18 Кунам Господьын ойпидыш шондыкшым нумалше иерей-влак Иордан гыч лектыныт да йолышт дене мландыш тошкалыныт, Иордан вӱд тунамак шке верышкыже пӧртылын да ончычсо семынак ташлен йогаш тӱҥалын.



19 Икымше тылзын луымшо кечынже калык Иорданым вончен лектын да станым Галгалыште, Иерихонын эрвел могырыштыжо, шогалтен.
20 Тыгак Иисус Галгалыште Иордан гыч налме латкок кӱм шогалтен
21 да израиль эрге-влаклан каласен: «Илен-толын йочада-влак тендан деч ”тиде могай кӱ улыт?” манын йодыт гын,
22 нунылан ”Израиль тиде эҥер гоч кукшо вер дене лектын” манын вашештыза.
23 Вет Господь Юмыда, Иорданым вончымешкыда, тудым кукшемден. Тудо Йошкар теҥыз денат тидымак ыштен: мыланна вончаш манын, Господь Юмо тудым мемнан ончылно кукшо верыш савырен.
24 Тидым Тудо мландысе чыла калык Господьын кидшын виян улмыжым палыже да те Господь Юмыда деч лӱдын илыза манын ыштен».






НАВ ЭРГЕ ИИСУСЫН КНИГАЖЕ

5 Глава


1 Галгалыште пӱчмӧ йӱла ден Кугечым эртарымаш. 13 Иисуслан кердым кучышо пӧръеҥ конча.

1 Иордан деч теҥыз велныла илыше чыла аморрей кугыжа ден теҥыз воктене илыше чыла ханаан кугыжа-влак пален налыныт: израиль эрге-влаклан эҥерым вончашышт Господь [Юмо] Иорданым кукшо верыш савырен. Нунын шӱмыштым лӱдмаш авалтен, [ӧрткымышт дене] израильтян-влак ваштареш шогаш тоштын огытыл.



2 Тудо жапыште Господь Иисуслан каласен: «Кӱ гыч кӱзӧ-влакым ыште да израиль эрге-влак дене пӱчмӧ йӱлам угыч эртаре».
3 Иисус кӱ кӱзӧ-влакым ыштен да ”Пӱчмӧ кӱкшака” манын лӱмдымӧ верыште израиль эрге-влак дене пӱчмӧ йӱлам эртарен.
4 [Корнышто шочшо*а чыла израиль эргым Иисус пӱчкын. Нунын дене] пӱчмӧ йӱлам Иисус теве молан эртарен: Египет гыч лекше уло пӧръеҥ тукым – кредал кертше чыла пӧръеҥ – кайымыж годым ир мландыште колен.
5 Египет гыч лекше уло израиль калык пӱчмӧ лийын, а лекме деч вара ир мландыште коштмо годым шочшо-влак пӱчмӧ лийын огытыл.
6 Израильтян-влак ир мланде мучко нылле [кок] ий коштыныт, [садлан шукышт пӱчмӧ лийын огытыл]. Египет гыч лекше чыла пӧръеҥ, кудо кредалаш йӧрышӧ лийын, тиде жапыште колен пытен. Нуно Господьым колыштын огытыл, сандене Тудо нунылан товатлен ойлен: ”Шӧр да мӱй йогыман мландым те огыда уж, кеч тудым Мый тыланда пуаш ача-кочаланда товатлен сӧренам”.
7 Колышо-влак олмеш Господь нунын эргыштым куштен. А нунышт пӱчмӧ йӱлам эртен огытыл улмаш, санденак Иисус нуным пӱчкын. Вет корнышто лийме годым [шочшо-влакым] пӱчкын огытыл улмаш.
8 Кунам уло калык пӱчмӧ лийын, тудо пареммешкыже шке станыштыжак лийын.
9 Тунам Господь Иисуслан каласен: «Таче Мый тендан деч Египетысе намысым кораҥденам». Санденак тиде вер тачысе кече мартеат Галгал*б маналтеш.



10 Израиль эрге-влак Галгалыште стан дене шогеныт да тиде тылзын латнылымше кечынже кастене Иерихон тӧрверыште Кугечым пайремленыт.
11 Кугечын вес кечынже нуно тиде мландын саскажым – шергинде ден пуштылмо пырчым – кочкыныт.
12 Тусо мландын саскажым кочкаш тӱҥалме деч вара вес кечынже манна йогымыжым чарнен. Тидын деч вара израильтян-влакын маннышт лийын огыл, тиде ийын нуно Ханаан мландын саскажым кочкыныт.



13 Иерихон воктене лиймыж годым Иисус ончалын да ужын: ончылныжо пӧръеҥ шога, кидыштыже – керде. Иисус тудын деке лишемын да йодын: «Тый мемнан кокла гыч але тушманна улат?»
14 Тудо вашештен: «Уке, мый Господьын сарзывийжын вуйлатышыже улам, кызыт мый [тышке] толынам». Иисус тудын ончылно мландыш кумык возын, тудлан вуйжым савен: «Мыйын озам шке тарзыжлан мом ойлынеже?»
15 Господьын сарзывийжын вуйлатышыже Иисуслан каласен: «Йолчиемет кудаш, вет тыйын шогымо верет святой». Иисус тыгак ыштен.



16 Иерихон олан капкаже-влак сайын тӱкылымӧ лийыныт, вет тушто илыше-влак израильтян-шамыч деч лӱдыныт. Нигӧ [тушеч] лектын огыл, нигӧ пурен огыл.





*а 5:4 Грек текстыште тыште эше ешарыме: «да Египет гыч лекше-влак кокла гыч эше пӱчдымӧ».

*б 5:9 «Галгал» шомак ’пӧрдыктен кораҥдаш’ мут дене ик семынрак йоҥга.




НАВ ЭРГЕ ИИСУСЫН КНИГАЖЕ

6 Глава


Иерихоным сеҥен налмаш.

1 Тунам Иисуслан Господь каласен: «Мый тыйын кидышкет Иерихоным да тудын кугыжажым, [тушто улшо] виян сарзе-влакым пуэм.
2 Чыла сарзыда дене кечылан ик гана ола йыр коштын савырныза. Тыге куд кече ыштыза.
3 Кидышкышт тага тӱкӧ дене ыштыме пучым кучен, шондык ончыч шым иерей кайышаш. Шымше кечын ола йыр шым гана савырныза, а иерей-влак тек пучыштым пуалтат.
4 Кунам пуч пуалта да те пуч йӱкым колыда, тек уло калык кугу йӱкын кычкыралеш. Тунам ола пырдыж негызше марте сӱмырла, да [уло] калык олашке чыла могырым керылт пура».



5 Иисус, Нав эрге, [израиль] иерей-влакым ӱжын да нунылан каласен: «Господьын ойпидыш шондыкшым нумал кайыза, а шондык ончыч тек шым иерей шым пуч дене кая».
6 Иисус каласен: «[Еҥ-влаклан кӱштыза,] тек ола йыр коштын савырнат. А Господьын шондыкшо ончыч тек саргуралан еҥ-влак каят».
7 Кунам Иисус кӱштымашым пуэн, Господь ончылно шым пучым нумал кайыше шым иерей, пучым [кугу йӱкын] пуалтен, тарванен каен. Нунын почеш Господьын ойпидыш шондыкшо каен.
8 Пучым пуалтен кайыше иерей-влак ончылно саргуралан еҥ-влак ошкылыныт. [Господьын ойпидыш] шондыкшо деч вара моло еҥ-влак каеныт. Тиде жапыште пуч пуалтыме йӱк чарнен огыл.
9 Иисус калыклан тыге кӱштен каласен: «Ида кычкыре, йӱкдамат ида лук. Умшада гыч ик мутат ынже лек. Кычкыраш кӱлмӧ кече шумеке, мый тыланда каласем – тунам кычкырыза».
10 Тыге нуно Господьын [ойпидыш] шондыкшо дене ола йыр ик гана коштын савырненыт. Вара, станыш толын, тушто йӱдым эртареныт.
11 [Вес кечын] Иисус эрден эр кынелын, иерей-влак угыч Господьын [ойпидыш] шондыкшым нумал каеныт.



12 Господьын шондыкшо ончыч шым иерей шым пучым пуалтен ошкылын. Нунын ончыч саргуралан еҥ-влак каеныт, а Господьын [ойпидыш] шондыкшо почеш моло еҥ-влак ошкылыныт. Тиде жапыште пуч пуалтыме йӱк чарныде шоктен.
13 Вес кечынат ола йыр ик гана коштын савырненыт, вара станыш пӧртылыныт. Тыге нуно куд кече ыштеныт.



14 Шымше кечын нуно ӱжара дене тӧр кынелыныт да ончычсо семынак ола йыр коштын савырненыт, но шым гана. Тиде кечын гына ола йыр шым гана савырненыт.
15 Кунам иерей-влак шымше гана пучыштым пуалтеныт, Иисус калыклан кӱштен каласен: «Кычкырыза! Олам Господь тыланда пуэн!
16 Господьлан пуымо надыр пӧлек шотеш тиде ола пӱтынек пытарыме лийшаш. Мо тушто уло – чылажат Господь [Саваофын] лийшаш. Лач яжар ӱдырамаш Раав да тудын пӧртыштыжӧ улшо-влак илыше кодшаш улыт, вет тудо мемнан колтымо еҥ-шамычым шылтен.
17 Но мом, Господьлан надыр шотеш пӧлеклен, пӱтынек пытараш кӱлеш, тидын деч шкендам аралыза: тышечын иктаж-мом налыда гын, те шкежат пытарыме лийыда да израиль [эрге-влакын] станышкышт туткар ден колымашым кондеда.
18 Тек чыла ший ден шӧртньӧ, вӱргене ден кӱртньӧ ӱзгар Господьлан святитлыме надыр шотеш Тудын поянлыкым аралыме верышкыже пыштыме лийыт».



19 Кунам пуч йӱк шергылтын, калык кычкыралын. Пуч йӱк шергылтмеке да [уло] калыкын кугун [да виян] кычкыралмекше, [ола] пырдыж [пӱтынек] негыз марте сӱмырлен. [Уло] калык чыла могырымат олашке керылт пурен да тудым сеҥен налын.
20 Олаште мо улым – пӧръеҥ ден ӱдырамашымат, самырык ден шоҥгыеҥымат, шолдыра ден тыгыде вольыкымат, осёлымат – нуно, Господьлан надыр шотеш пӧлеклен, пӱтынек пытареныт, [чылаштымат] керде дене пуштыныт.



21 А тиде мландым ончаш толшо кок самырык пӧръеҥлан Иисус каласен: «Саде яжар ӱдырамашын пӧртышкыжӧ кайыза да, товатлен сӧрымыда семынак, тушеч шкенжым да тушто улшо чыла еҥым лукса».
22 [Олам] ончаш толшо нине пӧръеҥ-влак [тиде яжар ӱдырамашын пӧртышкыжӧ] пуреныт да Раавым, ачаж ден аважым, иза-шольыжым, тушто улшо чыла еҥым, чыла родо-тукымжым луктыныт да Израиль стан воктеке наҥгаеныт.
23 Олам да чыла, мо тушто лийын, тул дене йӱлалтеныт. Лач ший ден шӧртньым, вӱргене ден кӱртньӧ арвер-влакым Господьын пӧртшын поянлыкым аралыме верышкыже [пышташ] налыныт.
24 А яжар ӱдырамаш Раавым, ачажын уло ешыжым, чыла лишыл еҥжым Иисус илышым коден. Тудын тукымжо таче кечынат израиль калык коклаште ила, вет тудо Иисусын Иерихоным ончаш колтымо еҥже-влакым шылтен.



25 Тудо жапыште Иисус тыгай каргымаш шомакым ойлен: «Кӧ Иерихон олам угычын чоҥен нӧлталеш, тудо Господь ончылно каргыме лиеш. Негызым пышта – кугэргыжым йомдара, капкам шогалта – изирак эргыжым йомдара». [Лач тыгак Вефиль гычын Азан ыштен. Негызым пыштымыж годым Авирон кугэргыже колен, а утаралт кодшо изирак эргыже капкам шогалтымыж годым пытен.]
26 Господь Иисус пелен лийын. Иисусын чапше мланде мучко шарлен.






НАВ ЭРГЕ ИИСУСЫН КНИГАЖЕ

7 Глава


Аханын сулыкшо.

1 Но израиль эрге-влак [кугу] сулыкым ыштеныт – Господьлан пӧлек шотеш пытараш кӱлмӧ гыч [шкаланышт налыныт]. Иуда тукым гыч Ахан, Харми эрге – Харми Завдийын эргыже, Зерахын уныкаже лийын – пытараш кӱлмӧ гыч налын. Тунам израиль эрге-влаклан Господьын шыдыже ылыжын.



2 Иисус Иерихон гыч еҥ-влакым Гайыш колтен. Гайже Беф-Авен воктене, Вефиль дечын эрвелныла, лийын. Тудо нунылан каласен: «Кайыза, мландым ончен лекса». Нуно каеныт, Гайым ончен лектыныт.
3 Иисус деке пӧртылмеке, тудлан каласеныт: «Тушко чылаштлан кайыме ок кӱл. Гайым сеҥен налаш кок-кум тӱжем еҥат сита. Чылаштым ит толаштаре, [тушто] еҥ шагал».
4 Тыге тушко кум тӱжем наре еҥ каен, но Гайыште илыше-влак деч нунылан куржашышт логалын.
5 Гайыште илыше-шамыч нунын кумло куд еҥыштым пуштыныт – нуным ола капка деч Севарим марте поктен каеныт да курык тайылыште кырен шалатеныт. Тидын деч вара израильтян-влакын шӱмыштым кугу лӱдмаш авалтен.



6 Иисус шке вургемжым кушкедын, Господьын шондыкшо ончыко кумык возын да тушто кас марте киен. Израильын кугуракше-влакат тыгак ыштеныт. Нуно чыланат вуйышкышт пуракым шавеныт.
7 Иисус каласен: «О, Господь Юмем! Молан Тый тиде калыкым Иордан гоч вончыктаренат? Мемнам аморрей-влакын кидышкышт пуаш да пушташ мо? Мыланна лучо Иордан вес велне кодаш да тушто илаш ыле!
8 О, Господь! Израильын тушман деч куржмыж деч вара мый ынде мом каласем?
9 Хананей да тыште илыше-влак тидын нерген колыт, мемнам авырат да лӱмнам мланде ӱмбачын ӱштыл шуат. Тунам Тый шке лӱметын чапшым кузе арален кодет?»



10 Господь Иисуслан каласен: «Кынел! Молан тый кумык возынат?
11 Израиль сулыкым ыштен. Тиде калык нунын дене ыштыме ойпидышем пудыртен. Нуно пытараш кӱлмӧ гыч налыныт. Нуно шолыштыныт, шойыштыныт, шке арвер коклашкышт шылтеныт.
12 Теве молан те, израиль эрге-влак, тушман ваштареш шоген огыда керт, да нунын деч куржашда логалеш. Ынде те шкеже пытарыме лийшаш улыда. Шке кокла гычда мом пытараш кӱлмым огыда пытаре гын, Мый тетла тендан дене ом лий.
13 Кынел, калыкым святитле да каласе: шкендам эрласе кечылан святитлыза, вет Израильын Господь Юмыжо тыге ойла: ”Тыйын коклаште пытараш кӱлмӧ арвер уло, Израиль. Тудым шке дечет кораҥдымешке, тый тушман ваштареш шоген от керт”.
14 Эрла [чыланат] тукым почеш тукым толза. Господь могай тукымым ончыкта, тек урлык дене толеш. Господь могай урлыкым ончыкта, тек еш дене толеш. Господь могай ешым ончыкта, тек ик еҥ дене толеш.
15 Кӧн дене пытараш кӱлмӧ арверым муыт, тек мо улыж дене пырля тулеш йӱлалтат. Тудо Господьын ойпидышыжым пудыртен, израильтян-влак коклаште шотдымо пашам ыштен».



16 Эрдене эр кынелын, Иисус Израильлан тукым дене толаш кӱштен – Иуда тукым ончыктымо лийын.
17 Вара Иудан урлыкшо-влаклан толаш кӱштен – Зерах урлык ончыктымо лийын. Зерах урлыклан еш дене толаш кӱштен – Завдий [еш] ончыктымо лийын.
18 Тудын ешыжлан ик еҥ дене мияш кӱштен – Ахан, Харми эрге, ончыктымо лийын. Хармиже Иуда тукым гыч Зерахын Завдий эргыжын эргыже лийын.
19 Тунам Иисус Аханлан каласен: «Эргым, Израильын Господь Юмыжлан чапым пу, Тудын ончылно чыла почын ойло. Мом ыштенат – мылам каласе, нимом ит шылте».
20 Ахан Иисуслан вашештен: «Чынак, Израильын Господь Юмыж ончылно мый сулыкыш пуренам. Теве мом ыштенам:
21 руалтен налме пого коклаште мый Сеннаар гыч кондымо ик чапле вургемым, кокшӱдӧ сикль шийым да витле сикль нелытан шӧртньӧ моклакам ужым. Мыйын чыла тидым пеш чот налмем шуын колтыш, да мый нальым. Нуным мый омашыште мландыш уренам, ший эн йымалне [кия]».



22 Иисус еҥ-влакым колтен, нуно [станыш] Аханын омашышкыже куржыныт. Чынжымак, чыла тиде арвер омашыште мланде йымак урымо лийын, эн йымалне ший киен.
23 Нуно чыла тидым омаш гыч налыныт да Иисус ден моло израильтян-влак деке конденыт, Господь ончыко пыштеныт.
24 Иисус ден чыла израильтян-влак Аханым, Зерах эргым, тыгак шийым, вургемым, шӧртньӧ моклакам, тудын эргыж ден ӱдыржӧ-влакым, шолдыра ден тыгыде вольыкшым, осёлжо-влакым, омашыжым – чыла, мо тудын лийын – Ахор лапверыш*а наҥгаеныт.
25 Иисус каласен: «Молан тый мемнан ӱмбак ойгым конденат? Господь ынде тыйын ӱмбакет ойгым конда». Израильтян-влак Аханым да тудын ешыжым, вольыкшым кӱм кышкен пуштыныт да чылажымат тулеш йӱлалтеныт,
26 а тиде вер ӱмбаке кугу кӱ орам оптен шынденыт. Тиде кӱ ора тачат шога. Тидын деч вара Господьын шыдыже лушкен. А тиде вер таче мартеат Ахор лапвер маналтеш.





*а 7:24 Ахор лапвер «Ойго лапвер» манмым ончыкта.




НАВ ЭРГЕ ИИСУСЫН КНИГАЖЕ

8 Глава


1 Израильтян-влак Гай олам сеҥен налыт да тудым шалатат. 30 Гевал курыкышто святой ойпидышым уэмдымаш.

1 Господь Иисуслан каласен: «Ит лӱд, ит ӧрткӧ. Уло сарзывиетым нал да Гай ола ӱмбак керылт. Мый тыйын кидышкет Гай кугыжам, тудын калыкшым, олажым да мландыжым пуэм.
2 Мом тый Иерихон да тудын кугыжаж дене ыштенат, Гай ден тудын кугыжаж денат тидымак ыште. Но руалтен налме пого ден вольыкым шкаланда налза. Ик кугу тӱшка еҥым ола шеҥгелне шылтыза».



3 Иисус уло сарзывийже дене Гай ӱмбак каен. Тудо кумло тӱжем лӱддымӧ еҥым ойырен да нуным йӱдым посна колтен,
4 тыге кӱштен каласен: «Колыштса! Те ола шеҥгелне шылын шинчаш тӱҥалыда. Ола дечын умбаке ида кай, чыланат ямде лийза.
5 А мый да пеленем улшо калык ола деке лишемына. Кунам [Гайыште илыше-влак] ончычсо семынак ваштареш лектыт, ме нунын деч куржына.
6 Нуно мемнам покташ тӱҥалыт. Тыге ме нуным ола деч ондален наҥгаена. Нуно каласат: ”Мемнан дечын ончычсо семынак куржыт”. Кунам ме нунын деч куржына,
7 те шылын шинчыме верда гыч кынелза да олашке пурыза. Господь Юмыда тудым тендан кидыш пуа.
8 Кунам олам руалтен налыда, тудым Господьын каласымыж семынак йӱлалтыза. Тиде мыйын кӱштымашем».
9 Тыге Иисус нуным колтен. Нуно каеныт да Вефиль ден Гай коклаште, Гай дечын касвелныла, шылын шинчыныт. А Иисус тиде йӱдым моло сарзе коклаште эртарен.



10 Эрдене эр кынелын, Иисус шке сарзыже-влакым ончен лектын да Израильын кугуракше-влак дене пырля нуным Гай ӱмбак наҥгаен.
11 Иисус да тудын пелен улшо сарзе-влак ола деке [эрвел могырым] лишемыныт, [а шылын шичше-шамыч ола деч касвелныла лийыныт].
12 Иисус ден сарзыже-влак шке станыштым Гай деч йӱдвелне шогалтеныт, а нунын ден Гай коклаште лапвер лийын. Тидын деч вара Иисус эше вич тӱжем наре еҥым Вефиль ден Гай коклашке, ола деч касвелке, засадыш колтен.
13 Сарзе-влак тыге вераҥдыме лийыныт: тӱҥ ужаш – ола деч йӱдвелне, посна ужаш – касвелныла. Тиде йӱдым Иисус лапверыш волен.
14 Кунам Гай кугыжа тидым ужын, тудо эрден эрак олаште илыше-влак дене пырля Израиль ваштареш кредалаш лектын. Чыла шке сарзыж дене пырля тудо тӧрвер ончылнысо палемдыме верыш тарванен. А ола шеҥгелне шылын шичше сарзе-влак нерген кугыжа пален огыл.
15 Иисус да уло Израиль, сеҥалтшыла койын, ир мланде могырыш куржыныт.
16 Израильтян-влакым поктен каяш олаште улшо пӱтынь калыкым ӱжыныт. Иисусым поктен каен, нуно ола деч умбаке торленыт.
17 Гай ден Вефильыште ик сарзат кодын огыл – чыланат израильтян-влакым поктен каеныт, эсогыл ола капкаштым петырен огытыл.



18 Тунам Иисуслан Господь каласен: «Кидыште улшо умдетым Гай велыш савыре – Мый тудым тыйын кидышкет пуэм. [Шылын шинчыше-влак тунамак шке верышт гыч кынелыт]». Иисус кидыште улшо умдыжым ола велыш савырен.
19 Шылын шичше-влак тунамак шке верышт гыч кынелыныт да олашке чымалтыныт. Нуно пуреныт, тудым сеҥен налыныт да тунамак олашке тулым чыкеныт.
20 Гай калык шеҥгеке ончалын да ола гыч кавашке кӱзышӧ шикшым ужын. Нуно нигуш пурен каяш ӧрыныт – ир мландыш куржшо израильтян-влак савырненыт да нунын ӱмбаке кержалтыныт.
21 Вет Иисус да уло Израиль, засадыште шинчыше-влакын олам сеҥен налмыштым да ола гыч [кавашке] шикш нӧлталтмым ужмеке, мӧҥгеш савырненыт да Гай калык ӱмбак кержалтыныт.
22 А шылын шинчыше-влак ола гыч лектыныт да нунын ваштареш толыныт. Тыге израильтян-влак нуным кок могырымат авырен толыныт. Израильтян-влак нуным тыге пытарен толыныт – нигӧ илыше кодын огыл, нигӧ куржын утлен огыл.
23 Но Гай кугыжам нуно илышымак налыныт да Иисус деке конденыт.



24 Кунам израильтян-влак нуным поктен толшо Гай калыкым сӧй*а пасу ден ир мландыште кырен шалатеныт да чылаштым керде дене пытареныт, шкешт Гайышке пӧртылыныт да тушто кодшо чыла еҥым керде дене пуштыныт.
25 Тиде кечын латкок тӱжем пӧръеҥ ден ӱдырамаш – Гайыште илыше уло калык – пуштмо лийын.
26 Гайыште илыше уло калыкым, Господьлан надыр шотеш пӧлеклен, пӱтынек пытарымешке, Иисусын умдым кучышо кидше нӧлталме лийын.
27 Израиль [эрге-влак] руалтен налме вольык ден погым гына шкаланышт налыныт. Тыге ышташ Иисуслан Господь каласен.
28 Иисус Гай олам йӱлалтен да тудын деч кӱ орам веле коден, олам курымешлан пуста верыш савырен. Таче кечынат тудо тыгак кодын.
29 Гай кугыжам Иисус пушеҥгеш сакен, тудыжо тушто кас марте кечен. Кече шичмеке, Иисус тудын капшым мучыштараш да ола капка деке шуаш кӱштен. Еҥ-влак тудын ӱмбакше кугу кӱ орам оптен шынденыт, тудо таче кече мартеат уло.



30 Тудо жапыште Иисус Израильын Господь Юмыжлан Гевал курыкышто жертвенникым шогалтен.
31 Тыге ышташ израиль эрге-влаклан Господьын Моисей тарзыже кӱштен коден. Моисейын закон книгаштыже возымо семынак, жертвенникым тудо кӱртньӧ ӱзгар тӱкныдымӧ тичмаш кӱ-влак гыч ыштен. Тушто Господьлан йӱлалтен пуымо надыр ден татулык надырым конденыт.
32 Иисус нине кӱэш Моисейын израиль эрге-влак ончылно возымо законжым возен шынден.
33 Уло Израиль – израиль калык гыч лекше-влакат, йотъеҥ-шамычат – шке кугуракше, вуйлатышыже да судьяже-влак дене пырля Господьын ойпидыш шондыкшо кок велым, тудым нумалше иерей левит-влак ваштареш, шоген. Пел калык Гаризим курык дене, вес пелыже Гевал курык дене шогеныт. Израиль калыкым тыге суапландараш Господьын Моисей тарзыже кӱштен улмаш.
34 Вара Иисус законышто чыла мом возымым – закон книгаште возымо чыла суапландарымаш ден каргымаш шомакымат – лудын лектын.
35 Уло израиль калык ончылно – [пӧръеҥ,] ӱдырамаш, йоча, тыгак нунын дене илыше йотъеҥ-влак ончылно – Иисус Моисейын [тудлан] кӱштен кодымыжым лудын, тышечын ик мутымат лудде коден огыл.





*а 8:24 Сӧй – битва.




НАВ ЭРГЕ ИИСУСЫН КНИГАЖЕ

9 Глава


Гаваонышто илыше-влак израильтян-шамычым ондалат.

1 Тидын нерген Иордан вес вел курыклаште, лапверыште да Кугу теҥызын серлаштыже, Ливан марте шуйнышо кундемлаште вуйлатыше [аморрей] кугыжа-влак – хеттей, аморрей, [гергесей], хананей, ферезей, евей да иевусей-влакын кугыжашт – пален налыныт.
2 Иисус да Израиль дене кредалаш манын, нуно чыланат иквереш погыненыт.



3 Но Гаваонышто илыше-влак, Иисусын Иерихон да Гай дене мом ыштымыж нерген колмеке,
4 чояланаш шонен пыштеныт. Нуно корныш тарваненыт, корнылан кочкыш шапашым налыныт да осёлышт ӱмбак тошто мешак ден тошто, кушкедлыше да тумышан арака шувышым пыштеныт.
5 Йолышкышт тошто, тумышан йолчиемым чиеныт, вургемыштат шӱкшӧ лийын. Шапаш киндыштат кукшо, пунышкышо [да пудыргылшо] лийын.
6 Нуно Иисус деке Галгалыш, [Израиль] станыш, толыныт да тудлан, чыла израильтян-влаклан каласеныт: «Ме пеш тора мланде гыч толынна. Мемнан дене келшымаш ойпидышым ыштыза».
7 Израильтян-влак нине евей-шамычлан каласеныт: «Те ала мемнан воктенак иледа? Кузе ме тендан дене ойпидышым ыштен кертына?»
8 Нуно Иисуслан вашештеныт: «Ме тыйын тарзет улына». Иисус нунын деч йодын: «Кӧ те улыда, кушеч толында?»

9-10 Нуно тудлан каласеныт: «Тыйын тарзет-влак Господь Юметын лӱмжылан кӧра пеш тора мланде гыч толыныт. Тудын чапше нерген да Египетыште мом ыштымыжым, тыгак Тудын Иордан вес велне илыше кок аморрей кугыжалан – Есевон кугыжа Сигон ден Аштарофышто [да Едрейыште] илыше Васан кугыжа Оглан – чыла мом ыштымыжым ме колын улына.
11 [Тидым колмеке,] калык кугуракна ден элыштына чыла илыше-влак мыланна каласышт: ”Корнылан кочкышым налза да нунын ваштареш кайыза, тыге каласыза: ’Ме тендан тарзыда улына, мемнан дене келшымаш ойпидышым ыштыза’”.
12 Теве мемнан киндына. Тендан деке толаш лекме кечын ме тудым мӧҥгӧ гыч эше шокшым налынна. А кызыт тудо кукшо да пудыргылшо.
13 Теве йошкар аракам темыме шувыш-влак. Темыме годым нуно у лийыныт, а кызыт кушкедлен пытеныт. А тиде вургем ден йолчиемна кужу корнышто шӱкшем пытеныт».
14 Израильтян-влак келшыме лӱмеш киндыштым тамленыт, а Господь деч йодын огытыл.
15 Иисус нунын дене келшымаш ойпидышым ыштен, илышыштым арален кодаш сӧрен, а калык вуйлатыше-влак тидым товатмут дене пеҥгыдемденыт.



16 Келшымаш ойпидышым ыштымеке, кум кече гыч израильтян-влак тиде калыкын воктене илымышт нерген пален налыныт.
17 Корныш лекмеке, израиль эрге-влак кумшо кечын нунын олашкышт миен лектыныт. Ола-влакын лӱмышт тыгай [лийын]: Гаваон, Кефира, Бероф да Кириаф-Иарим.
18 [Иисус ден] израиль эрге-влак нине ола ӱмбак кержалтын огытыл, вет калык вуйлатыше-влак Израильын Господь Юмыжын лӱмжӧ дене нунылан товатмутым пуэныт. Тидлан уло израиль калык вуйлатыше-влаклан ӧпкелен.
19 Но нуно калыклан тыге каласеныт: «Ме нунылан Израильын Господь Юмыжын лӱмжӧ дене товатленна, сандене тиде калыкым тӱкен огына керт.
20 Ме теве мом ыштена: товатмутым пудыртымылан кӧра мемнан ӱмбалне шыде ынже лий манын, ме нуным илышым кодена.
21 Тек илат, – вуйлатыше-влак каласеныт, – но нуно пӱтынь калыкланна пум руаш да вӱдым нумалаш тӱҥалыт». Вуйлатыше-влакын ойлымышт семынак ыштеныт.



22 Иисус гаваонитян-влакым шкеж деке ӱжын да нунылан каласен: «Молан те мемнам ”тендан деч тораште илена” манын ондален улыда? Вет те мемнан воктенак иледа.
23 Тыге ыштымыланда те каргыме улыда. Те ынде эре мемнан кулна лийыда: [мыланем да мыйын] Юмемын пӧртшылан пум руаш да вӱдым нумалаш тӱҥалыда!»
24 Нунышт Иисуслан вашештеныт: «Ме, тыйын тарзет-влак, пален налынна: тыйын Господь Юмет шке Моисей тарзыжлан тиде мландым пӱтынек тыланда пуаш кӱштен, а [мемнам да] тыште илыше моло калыкым – тендан чурий ончыч пытараш. Мемнам пуштыда манын, ме пеш лӱдынна, садланак тыге ыштен улына.
25 Ме кызыт тыйын кидыштет улына: мом тый сайлан да чынлан шотлет, тудым мемнан дене ыште».
26 Тыге Иисус гаваонитян-влакым израиль эрге-шамычын кидышт деч утарен коден, нуным пушташ пуэн огыл.
27 Тиде кече гыч Иисус гаваонитян-влакым [пӱтынь] калыклан да Господьын жертвенникшылан пум руаш, вӱдым нумалаш шогалтен. [Садланак Гаваонышто илыше-влак] таче кече мартеат [Господьын] ойырен налме верыштыже [Юмын жертвенникшылан пум руышо да вӱд нумалше] улыт.






НАВ ЭРГЕ ИИСУСЫН КНИГАЖЕ

10 Глава


1 Иисус вич аморрей кугыжам кырен шалата. Кече ден тылзе чарнен шогалыт. 28 Кечывалвел Ханааным сеҥен налмаш.

1 Адониседек, Иерусалим кугыжа, пален налын: Иисус Гай олам сеҥен налын да, Господьлан надыр шотеш пӧлеклен, пӱтынек пытарен – мом Иерихон да тудын кугыжаж дене ыштен, тудымак Гай да тудын кугыжаж дене ыштен. Тудо Гаваонышто илыше-влакын [Иисус да] Израиль дене келшымаш ойпидышым ыштымышт да нунын коклаште кодмышт нергенат колын.
2 Иерусалим кугыжам пеш кугу лӱдмаш авалтен, вет Гаваон кугу ола лийын. Тудо Гай ола деч кугурак, кугыжан ола-влак кокла гыч иктыж гай лийын. Тушто илыше-влакымат лӱддымӧ сарзе-влак семын паленыт.
3 Садлан Адониседек, Иерусалимын кугыжаже, Хеврон кугыжа Гогам, Иармуф кугыжа Фирам, Лахис кугыжа Яфий да Эглон кугыжа Девир деке тыге каласаш колтен:
4 «Толза мый декем, Иисус да израиль эрге-влак дене келшымаш ойпидышым ыштымыжлан Гаваоным кырен шалаташ полшыза».
5 Вич аморрей кугыжа – Иерусалимын, Хевронын, Иармуфын, Лахисын да Эглонын кугыжашт – чыла сарзывийыштым погеныт да Гаваон дене кредалашлан, ола воктеке миен, стан дене шогалыныт.



6 Гаваонышто илыше-влак Иисус деке Галгалыш, [израиль] станыш, тыге каласаш колтеныт: «Шке тарзет-влакым ит кодо. Вашкеракын тол мемнан деке, утаре мемнам, мыланна полшо. Курыклаште илыше аморрей кугыжа-влак чыланат мемнан ваштареш погыненыт».
7 Тунам Иисус уло сарзывийже дене, лӱддымӧ чыла сарзыж дене, Галгал гыч тарванен каен.
8 Иисуслан Господь каласен: «Нунын деч ит лӱд. Мый нуным тыйын кидыш пуэнам, нунын кокла гыч нигӧат тыйын ваштарешет шоген ок керт».



9 Иисус Галгал гыч йӱдвошт ошкылын да аморрей-влак ӱмбаке вучыдымын кержалтын.
10 Израильтян-влакын толын лекмекышт, Господь тушман-шамычым ӧрткымашыш пуртен. Израиль эрге-влак нуным Гаваонышто кырен шалатеныт, вара Беф-Ороныш кӱзышӧ корно дене поктеныт, нуным Азека ден Македа шумеш пытарен каеныт.
11 Кунам нуно израильтян-влак деч Беф-Орон курык тайыл дене Азекаш куржыныт, Господь ӱмбакышт кава гыч кугу кӱ гай шолемым кышкен, да нуно коленыт. Шолем деч колышо-влакын чотышт [сӧйыштӧ] керде дене пуштмо-влак деч шукырак лийын.



12 Господь [Юмын] аморрей-влакым Израиль кидыш пуымо кечын, кунам нуно Гаваонышто израиль эрге-влак ончылно кырен шалатыме лийыныт, Иисус Господьым ӱжын кумалын да израильтян-влак ончылно тыге каласен:

 «Кече, Гаваон ӱмбалне чарнен шогал,

 да тый, тылзе – Аиалон лапвер ӱмбалне!»


13 Калыкын шке тушманже-влаклан ӱчым шуктымешкыже, кече чарнен шогалын, тылзат шке верыштыже шоген. Тидын нерген огыл мо «Чын ыштышын книгаштыже» возымо: «Кава покшелне кече шоген, кече мучко тудо касвелкыла каяш вашкен огыл?»
14 [Тыге] Господь айдемын йодмыжым шуктен. Тыгай кече нигунам лийын огыл – тидын деч ончычат, тидын деч варат. Вет Господь Шкежак Израиль верч кредалын.
15 Тидын деч вара Иисус да уло израиль калык шке станышкышт, Галгалыш, пӧртылыныт.



16 А саде вич кугыжа куржын да Македасе курыкпомышеш шылын.
17 Иисуслан каласеныт: «Саде вич кугыжам мумо, нуно Македасе курыкпомышто шылын шинчат».
18 Иисус каласен: «Курыкпомышыш пурымо рожым кугу кӱ-влак дене петырыза да тушко орол-шамычым шогалтыза.
19 А те [тышан] ида код. Тушман-влакым поктен кайыза, нунын ӱмбак шеҥгечла кержалтса – ида пу нунылан олашкышт миен шуаш, вет Господь Юмыда нуным тендан кидыш пуэн».



20 Тыге Иисус ден израильтян-влак тушманыштым пӱтынек кырен шалатеныт, икмыняр еҥ гына чоткыдемдыме олашкыже куржын утлен.
21 Тидын деч вара уло сарзывий тыныс дене станыш, Иисус деке Македаш, пӧртылын. Израиль эрге-влак ваштареш нигӧ нимом ойлаш тоштын огыл.



22 Иисус каласен: «Курыкпомыш рожым почса да саде вич кугыжам мый декем лукса».
23 Кӱштымыж семынак тудын деке курыкпомыш гыч вич кугыжам – Иерусалимын, Хевронын, Иармуфын, Лахисын да Эглонын кугыжаштым – луктыныт.
24 Нуным Иисус деке лукмеке, тудо чыла израильтян-влакым шкеж деке ӱжын да тудын дене пырля кредалаш коштшо сарзывуй-шамычлан каласен: «Лишемза, нине кугыжа-влакын шӱйыштым тошкалза». Нунышт лишемыныт да йолышт дене кугыжа-шамычын шӱйыштым тошкалыныт.
25 Иисус сарзывуй-влаклан каласен: «Ида ӧрткӧ, ида лӱд! Пеҥгыде да патыр лийза! Чыла тушманда дене, кӧмыт дене кредалаш тӱҥалыда, Господь тыге ышта!»
26 Вара Иисус нине кугыжа-влакым пуштын да колышо капыштым вич меҥгеш сакен, нуно тушто кас марте кеченыт.
27 Кастене Иисус кап-влакым мучыштараш да шылын шинчыме курыкпомышкышт шуаш, а рожым кугу кӱ-влак дене петырен шындаш кӱштен. Кӱ-влак тачат туштак улыт.



28 Тиде кечынак Иисус Македам сеҥен налын. Тиде олаште илыше-влакым, тудын кугыжажым Иисус керде дене пуштын, тушто улшо чыла чонаным, Господьлан надыр шотеш пӧлеклен, пӱтынек пытарен. Нигӧ илыше кодын огыл, [нигӧ куржын утлен огыл]. Македа кугыжа дене тудо Иерихон кугыжа дене ыштыме семынак ыштен.



29 Македа гыч Иисус ден уло израиль калык Ливнаш каеныт да тудын ваштареш кредалыныт.
30 Господь тудымат Израиль кидыш пуэн. [Тиде олам руалтеныт,] тудын кугыжажым пленыш налыныт. Олам, тушто улшо чыла чонаным Иисус керде дене пытарен. Нигӧ илыше кодын огыл, [нигӧ куржын утлен огыл]. Ливна кугыжа дене Иисус Иерихон кугыжа дене ыштыме семынак ыштен.



31 Ливна гыч Иисус да уло израиль калык Лахисыш каеныт, станыштым ола воктене шогалтеныт да тудын дене кредалыныт.
32 Господь Лахисым Израиль кидыш пуэн: Иисус тудым кокымшо кечын сеҥен налын да, Ливна дене ыштыме семынак, тушто чыла илышым керде дене пытарен.
33 Тунам Лахислан полшаш Горам, Газер кугыжа, толын. Но Иисус тудымат, калыкшымат [керде дене] пытарен. Нигӧ илыше кодын огыл, [нигӧ куржын утлен огыл].



34 Лахис гычын Иисус да уло израиль калык Эглоныш каеныт, станыштым ола воктене шогалтеныт да тудын дене кредалыныт.
35 [Господь тудым Израиль кидыш пуэн.] Олам тиде кечынак руалтен налыныт да тушто илыше-влакым керде дене пуштыныт. Тиде кечын тушто улшо чыла чонаным, Лахис дене ыштыме семынак, Господьлан надыр шотеш пӧлеклен, пӱтынек пытареныт.



36 Вара Иисус да уло израиль калык Эглон гыч Хевроныш каеныт, тудын ӱмбак кержалтыныт.
37 Нуно тудым сеҥен налыныт. Олам, тудын кугыжажым, йыр улшо изирак ола-влакым, тушто чыла илышым нуно керде дене пытареныт – нигӧм илышым коден огытыл. Эглон дене ыштыме семынак, олам да тушто улшо чыла чонаным, Господьлан надыр шотеш пӧлеклен, пӱтынек пытареныт.



38 Тидын деч вара Иисус да уло израиль калык, савырнен, Давирыш каеныт да тудын ӱмбак кержалтыныт.
39 Олам, тудын кугыжажым, йыр улшо изирак ола-влакым, тушто улшо чыла чонаным, Господьлан надыр шотеш пӧлеклен, керде дене пӱтынек пытареныт – нигӧ илыше кодын огыл. Мом Иисус Хеврон, Ливна да нунын кугыжашт дене ыштен, тидымак Давир да тудын кугыжаж дене ыштен.



40 Тыге Иисус тусо пӱтынь кундемым – курыкласе мландым, Кечывалвел мландым, лапверлам, курык тайыллам – да нунын кугыжаштым сеҥен налын. Нигӧм илышым коден огыл, Израильын Господь Юмыжын кӱштымыж семынак, тушто илыше-влакым, Господьлан надыр шотеш пӧлеклен, пӱтынек пытарен –
41 Кадес-Варни гыч Газа марте, пӱтынь Гесем мландым Гаваон марте.
42 Нине кугыжам, нунын мландыштым Иисус иканаште сеҥен налын, вет Израильын Господь Юмыжо Шкежак Израиль верч кредалын.



43 Тидын деч вара Иисус да уло израиль калык станышкышт, Галгалыш, пӧртылыныт.






НАВ ЭРГЕ ИИСУСЫН КНИГАЖЕ

11 Глава


1 Израиль Ханаанын йӱдвел ужашыжым сеҥен налеш. 16 Сеҥен налме кундем-влак.

1 Мо лийме нерген колмеке, Иавин, Асорын кугыжаже, Иовав деке, Мадонын кугыжаж деке, да Шимрон ден Ахсафын кугыжашт деке,
2 тыгак йӱдвел курыклаште, Киннерефын кечывалвел могырысо лапверыште, лопышто да касвелне, Нафоф-Дорышто, илыше кугыжа-влак деке,
3 эрвелне да теҥыз велне илыше хананей-влак деке, курыкышто илыше аморрей ден хеттей, ферезей ден иевусей-влак деке да Мицпа мландыште Ермон воктене илыше евей-влак деке тидын нерген увертараш колтен.
4 Нине кугыжа-влак теҥыз серысе ошма наре улшо сарзышт дене корныш лектыныт. Нунын имне ден сарлык орвашт пеш шуко лийын.
5 Израиль дене кредалаш манын, нуно иквереш погыненыт да Мером эҥер воктеке стан дене шогалыныт.
6 Но Господь Иисуслан каласен: «Нунын деч ит лӱд. Эрла тиде жапыште Мый [нуным] чылаштым израиль [эрге-влак] кидыш пуэм, да нуно пуштмо лийыт. Нунын имньыштын шӧныштым пӱчкеде, орваштым йӱлалте».



7 Иисус уло сарзывийже дене вучыдымын Мером эҥер деке толын лектын да ӱмбакышт кержалтын.
8 Господь нуным Израиль кидыш пуэн. Израильтян-влак нуным кырен шалатеныт да Кугу Сидон да Мисрефоф-Маим марте, эрвелыш Мицфэ лапвер деке шумеш поктен каеныт. Нунын кокла гыч нигӧ илыше кодын огыл, [нигӧ куржын утлен огыл].
9 Иисус нунын дене Господьын каласымыж семынак ыштен: имньыштын шӧныштым пӱчкеден, орваштым йӱлалтен.



10 Вара Иисус мӧҥгеш савырнен да Асорым руалтен налын, тудын кугыжажым керде дене пуштын. Тидын деч ончыч Асор моло кугыжаныш коклаште тӱҥлан шотлалтын.
11 Тушто илыше-влакым нуно керде дене пуштыныт, Господьлан надыр шотеш пӧлеклен, [чыла] пытареныт – ик илыше чонат кодын огыл, а Асорым Иисус йӱлалтен.
12 Чыла олам да нунын кугыжаштым Иисус сеҥен налын да, Господьын Моисей тарзыжын каласымыж семынак, Господьлан надыр шотеш пӧлеклен, керде дене пӱтынек пытарен.
13 Но кӱкшакалаште чоҥымо ола-влакым израильтян-шамыч йӱлалтен огытыл, Иисус ик Асорым гына йӱлалтен.
14 Олалаште мом поген налмым да [чыла] вольыкым израиль эрге-влак шкаланышт налыныт. Но еҥ-влакым чылаштым керде дене пытареныт: [нунын кокла гыч] илыше ик чонымат коден огытыл.
15 Мом Господь шке Моисей тарзыжлан кӱштен, тудымак Моисей Иисуслан кӱштен коден, а Иисус чылажымат тыгак ыштен: Господьын Моисейлан кӱштымыж гыч нимомат шуктыде коден огыл.



16 Тыге Иисус тиде мландым пӱтынек руалтен налын: курыклам, уло Кечывалвел мландым, пӱтынь Гесем кундемым, лопым, тӧрверым, Израиль курыкым, [курык воктенысе] лапверлам –
17 Сеир велыш шуйналтше Халак курык деч тӱҥалын, Ермон курык воктенысе Ливан лапверыште улшо Ваал-Гад марте сеҥен налын. Иисус нине мландын чыла кугыжажым руалтен кучен да пуштын.
18 Нине кугыжа дене Иисус кужу жап кредалын.
19 Евей-влакым – Гаваонышто илыше-шамычым – шотлаш огыл гын, израиль эрге-влак дене келшымаш ойпидышым ыштыше ик олат лийын огыл. Чыла олам израильтян-влак сеҥен налыныт.
20 Израиль дене кредалышт манын, Господь Шкежак нунын шӱмыштым вустыкым ыштен. Тыге нуно Господьлан надыр шотеш пӧлеклыме да пӱтынек пытарыме лийыныт, нунын дек нимогай чаманымаш лийын огыл. Господьын Моисейлан кӱштымыж семынак, нуно чылан пытеныт.



21 Тиде жапыштак Иисус курыкан вершӧрыштӧ – Хевронышто, Давирыште, Анавыште, Иуда ден Израильын курыклаштышт – [чыла] енак-влакым пытараш каен. Иисус нуным да олаштым, Господьлан надыр шотеш пӧлеклен, пӱтынек пытарен.
22 Израиль эрге-влакын мландыштышт ик енакат кодын огыл. Нуно Газаште, Гефыште да Азотышто веле кодыныт.
23 Тыге Иисус, Господьын Моисейлан каласымыж семынак, пӱтынь мландым сеҥен налын да тудым израильтян-влаклан тукымышт еда шеледен пуэн. Сар пытен, тыныс илыш тӱҥалын.






НАВ ЭРГЕ ИИСУСЫН КНИГАЖЕ

12 Глава


1 Моисей вуйлатыме годым сеҥыме кугыжа-влак. 7 Иисус вуйлатыме годым сеҥыме кугыжа-влак.

1 Теве кугыжа-влак, кудыштым израиль эрге-шамыч сеҥеныт да мландыштым шкаланышт руалтен налыныт. Нунын мландышт Иордан деч эрвелкыла, Арнон эҥер деч Ермон курык марте шуйненыт, тушко тыгак Иордан тӧрверын пӱтынь эрвел ужашыже пурен.



2 Икымше кугыжа – Сигон, Есевонышто илыше аморрей кугыжа. Тудын мландыже Арнон эҥер серыште верланыше Ароер деч тӱҥалын, лапверын покшел ужашыж гыч Иавок изэҥер – аммон-влакын чекышт – марте шуйнен, тидыже Галаадын пел ужашыже лийын.
3 Сигон тыгак Иордан лапверыште – Киннереф теҥызын эрвел могыржо гыч тӧрверысе Шинчалан теҥыз марте, эрвелкыла Беф-Иешимоф да кечывалвелке Фасга курык тайыл марте – кугыжаланен.



4 Вес кугыжа – Ог, Васан кугыжа, пытартыш рефаим-влак кокла гыч иктыже. Тудо Аштарофышто да Едрейыште илен.
5 Ермон курык, Салха, тыгак пӱтынь Васан мланде Гесур ден Маахан чекше марте, эше Галаадын пел ужашыже Есевон кугыжа Сигонын чекше марте тудын мландышкыже пуреныт.



6 Господьын Моисей тарзыже да израиль эрге-влак тиде кок кугыжам кырен шалатеныт. Моисей нунын мландыштым Рувим ден Гад тукымлан да Манассийын пел тукымжылан оза лийын илашышт пуэн.



7 А теве [аморрей] мландын кугыжаже-влак, нуным Иисус ден израиль эрге-влак Иордан деч касвелныла – Ливан лапверысе Ваал-Гад гыч Сеир декла нӧлталтше Халак курык марте – кырен шалатеныт. Чыла тиде мландым Иисус израиль тукым-влаклан оза лийын илашышт шеледен пуэн.
8 Тиде – курыкла, лоп вер-влак, Иордан лапвер, курыкйол-влак, ир мланде, Кечывалвел мланде. Тушто ондак хеттей, аморрей, хананей, ферезей, евей да иевусей-влак иленыт.
9 Иерихонын кугыжаже – икте, Вефиль воктенысе Гайын кугыжаже – икте,
10 Иерусалимын кугыжаже – икте, Хевронын кугыжаже – икте,
11 Иармуфын кугыжаже – икте, Лахисын кугыжаже – икте,
12 Эглонын кугыжаже – икте, Газерын кугыжаже – икте,
13 Давирын кугыжаже – икте, Гадерын кугыжаже – икте,
14 Хорман кугыжаже – икте, Арадын кугыжаже – икте,
15 Ливнан кугыжаже – икте, Одолламын кугыжаже – икте,
16 Македан кугыжаже – икте, Вефильын кугыжаже – икте,
17 Таппуахын кугыжаже – икте, Хеферын кугыжаже – икте.
18 Афекын кугыжаже – икте, Шаронын кугыжаже – икте,
19 Мадонын кугыжаже – икте, Асорын кугыжаже – икте,
20 Шимрон-Меронын кугыжаже – икте, Ахсафын кугыжаже – икте,
21 Фаанахын кугыжаже – икте, Мегиддон кугыжаже – икте,
22 Кедесын кугыжаже – икте, Кармил воктенысе Иокнеамын кугыжаже – икте,
23 Нафаф-Дор воктенысе Дорын кугыжаже – икте, Галгалысе Гоимын кугыжаже – икте,
24 Фирцан кугыжаже – икте. Чылаже – кумло ик кугыжа.






НАВ ЭРГЕ ИИСУСЫН КНИГАЖЕ

13 Глава


1 Ханаан мландым шеледымаш да сеҥен налдыме кундем-влак. 8 Иордан деч эрвелкыла шуйналтше мландым шеледымаш.

1 Кунам Иисус шоҥгемын, кугу ийготан лийын, Господь тудлан каласен: «Тый ынде шоҥгемынат, ийготетат пеш кугу, а сеҥен налшаш мланде але ятыр кодын.
2 Теве могай мланде-влак сеҥен налде кодыныт: филистим ден гесур-шамычын пӱтынь мландышт, [тыгак Ханаан кундем].
3 Ханаан кундемыш Египет чек воктенысе Сихор эҥер деч тӱҥалше да йӱдвелысе Екрон чек марте шуйнышо мланде пура. Тушто Газа, Азот, Аскалон, Геф, Екрон – вич филистим вуйлатышын олашт – да аввей-влакын илыме кундемышт верланеныт.
4 Тиде – кечывалвелне. Ханаан-влак тыгак Сидонысо Меар деч аморрей чек воктенысе Афек марте озаланат.
5 Тыгак [филистим-влакын] мландышт: Гевал кундем, эрвелне пӱтынь Ливан – Ермон курык воктенысе Ваал-Гад деч Емафыш пурымо марте – сеҥен налде кодыныт.
6 Ливан дечын Мисрефоф-Маим марте курыклаште илыше-влакым – чыла сидонян-шамычым – Мый израиль эрге-влакын чурийышт ончыч поктен колтем. Кӱштымем семынак тиде мландым Израильлан пайлен пу.
7 [Иордан деч касвелкыла Кугу теҥыз марте] тиде мландым индеш тукымлан да Манассийын пел тукымжылан пайлен пу. [Тудын чекше Кугу теҥыз лиеш]».



8 А Рувим ден Гад тукым-влаклан, тыгак Манассийын пел тукымжылан мландым Господьын Моисей тарзыже Иордан деч эрвелныла пуэн улмаш.
9 Тиде мланде Арнон эҥер серыште верланыше Ароер ден лапвер покшелнысе ола деч тӱҥалын. Тышке пӱтынь Медева тӧрвер Дивон ола марте,
10 Есевонышто кугыжаланыше аморрей Сигонын чыла олаже аммон-влакын чекышт марте,
11 тыгак Галаад, Гесур ден Мааха кундем, пӱтынь Ермон курык, пӱтынь Васан кундем Салха марте,
12 Васанысе Огын пӱтынь кугыжанышыже пуреныт. Ог Аштарофышто да Едрейыште кугыжаланен, Моисейын сеҥен да поктен колтымо рефаим-влак кокла гыч тудо ик эн пытартыш лийын.
13 Но израиль эрге-влак Гесур ден Маахаште илыше-влакым [да хананей-шамычым] поктен колтен огытыл. Гесур ден Маахаште илыше-влак израиль калык коклаште таче кечынат кодыныт.
14 Левий тукымлан гына Моисей мланде ужашым пуэн огыл: Израильын Господь Юмыжлан кондымо надыр-влак тудын ужашыже улыт. Тыге нунылан Господь каласен.


 [Теве Моисейын израиль эрге-влаклан Иордан вес велысе Моав лапверыште, Иерихон ваштареш мландым тукым еда пайлен пуымыжо.]



15 Рувим тукым урлык-влаклан Моисей теве мом пуэн.
16 Нунын мландышт Арнон эҥер серыште верланыше Ароер ден лапвер покшелнысе ола деч тӱҥалын. Тышке пӱтынь Медева тӧрвер,
17 Есевон да воктенысе тӧрверыште улшо изирак ола-влак – Дивон, Вамоф-Ваал, Беф-Ваал-Меон,
18 Яац, Кедемоф, Мефааф,
19 Кириафаим, Сивма, Емек курыкышто Цереф-Шахар,
20 Беф-Фегор, тыгак Фасга курыкын тайылже-влак, Беф-Иешимоф, –
21 тӧрверыште улшо чыла ола-влак, Есевонышто кугыжаланыше аморрей кугыжа Сигонын пӱтынь кугыжанышыже пуреныт. Сигоным да тиде мландыште илыше, тудын кид йымалныже улшо мадиам вуйлатыше-влакым – Евийым, Рекемым, Цурым, Хурым, Ревам – Моисей кырен шалатен.
22 Моло дене пырля израиль эрге-влак ончыкужшо Валаамымат, Веор эргым, пуштыныт.
23 Рувим тукымын чекше Иордан лийын. Теве Рувим тукым урлык-влакын мланде ужашышт, нунын олашт да илемышт.



24 Вара Моисей мланде ужашым Гад тукым урлык-влаклан пуэн.
25 Тиде – Иазер, Галаадын чыла олаже, аммон-влакын пел мландышт, Равва воктенысе Ароер марте,
26 тыгак Есевон деч Рамаф-Мицфэ да Ветоним марте, Маханаим деч Давир марте шуйнышо мланде.
27 Эше лапверыште улшо Беф-Гарам, Беф-Нимра, Сокхоф, Цафон – Есевон кугыжа Сигонын кугыжанышыж деч мо кодшыжо. Гадын чекше Иорданын эрвел серже лийын, тиде чек Киннереф теҥыз марте шуйнен.
28 Теве Гад тукым урлык-влакын мланде ужашышт, нунын олашт да илемышт.



29 Моисей тыгак Манассийын пел тукымжылан – Манассийын пел тукымжын урлыкшо-влаклан – мланде ужашым пуэн.
30 Нунын мландышт Маханаим гыч тӱҥалын. Тышке пӱтынь Васан – Васан кугыжа Огын уло кугыжанышыже да тушто улшо «Иаир ял-влак», чылаже кудло ола – пуреныт.
31 А Галаадын пел ужашыже, Аштароф, Едрей – Васан кугыжа Огын тӱҥ олаже-влак – Манассий эрге Махир тукымын урлыкшо-влаклан, тудын пел тукымжылан, пуымо лийын.



32 Теве тыгай мланде ужаш-влакым Моисей Иордан вес велысе Моав тӧрверыште, Иерихон деч эрвелныла пуэден.
33 Но Левий тукымлан Моисей мланде ужашым пуэн огыл: нунын ужашышт – Израильын Господь Юмыжо Шкежак, тыге Тудо нунылан ойлен.






НАВ ЭРГЕ ИИСУСЫН КНИГАЖЕ

14 Глава


1 Иордан деч касвелне улшо мландым шеледымаш. 6 Хеврон – Халевын мланде ужашыже.

1 Теве могай мланде ужашым израиль эрге-влак Ханаан мландыште налыныт. Нунылан мландым иерей Елеазар, Нав эрге Иисус да израиль тукым-влакын урлыквуйышт*а шеледен пуэныт.
2 Господьын Моисей гоч каласымыж семынак, нуно мландым индеш тукым ден [Манассийын] пел тукымжылан шерева почеш пайленыт.
3 А кок тукым ден [Манассийын] пел тукымжылан Моисей мландым Иордан вес велне пуэн улмаш. Левит-влаклан тудо мланде ужашым пуэн огыл.
4 Вет Иосифын эргыж-влак деч кок тукым лектын – Манассийын да Ефремын. Левит-влаклан илашышт ола-влакым да нунын йыр улшо кӱтымӧ верлам [гына] пуэныт, но мланде ужашым нуно налын огытыл.
5 Господьын Моисейлан кӱштымыж семынак, израиль эрге-влак мландым пайленыт.



6 Иуда эрге-влак Иисус деке Галгалыш толыныт. Халев, кенезей Иефоннийын эргыже, тудлан каласен: «Мом Господь Моисейлан, Юмын еҥжылан, Кадес-Варниште мыйын да тыйын шотышто ойлен – тый палет.
7 Господьын Моисей тарзыжын Кадес-Варни гыч мландым ончаш колтымыж годым мый нылле ияш лийынам. Мом ужмем мый тудлан шӱм почын ойленам.
8 Но мый денем пырля коштшо моло израиль эрге-влак шке каласкалымышт дене калыкым лӱдыктеныт, а мый уло шӱм-чонем дене Господь Юмемлан инаненам.
9 Тудо кечын Моисей мыланем товатлен каласен: ”Йолет дене коштмо мланде курымеш тыйын да йочат-влакын лиеш, вет тый уло шӱм-чонет дене Господь Юмемлан инаненат”.
10 Господь, каласымыж семынак, мыйын илышем шуен. Господьын Моисейлан ты шомакым ойлымыж деч вара нылле вич ий эртен, тунам Израиль ир мланде мучко коштын. Мый ынде кандашле вич ияш улам,
11 но кызытат Моисейын мландым ончаш колтымыж жапысе гаяк виян улам, сарыш лектын кошташ ӱнарем тунарак кодын.
12 Пу мыланем тиде курыкан верым, кудын нерген тудо кечын Господь ойлен. Тушто Енак эрге-шамычын илымышт да тусо ола-влакын кугу да чоткыдемдыме улмышт нерген тый тунам колынат. Но Господь пеленем лиеш гын, Тудын каласымыж семынак, мый нуным поктен колтем».
13 Халевым, [кенезей] Иефоннийын эргыжым, Иисус суапландарен да тудлан Хевроным пуэн.
14 Хеврон таче кече мартеат кенезей Халевын, Иефонний эргын, мланде ужашыжлан шотлалтеш, вет тудо чылажымат Израильын Господь Юмыжын [кӱштымыж почеш] ыштен.
15 Хевронын ончычсо лӱмжӧ Кириаф-Арба лийын, Енак эрге-влак коклаште Арба эн тале еҥ лийын улмаш.


 Тидын деч вара сар пытен, тыныс илыш тӱҥалын.





*а 14:1 Урлыквуй – глава семейства.




НАВ ЭРГЕ ИИСУСЫН КНИГАЖЕ

15 Глава


Иуда тукымын мланде ужашыже.

1 Иуда тукымлан, тудын чыла урлыкшылан шерева почеш логалше мландын кечывалвел мучашыже Идумей ден Син ир мланде воктене лийын.
2 Тиде мландын кечывалвел чекше Шинчалан теҥызын кечывалвел мучашысе иксаже гыч тӱҥалын,
3 тушеч тудо Акравим кӱкшака деке каен, вара Син велыш шуйнен да Кадес-Варним кечывалвел могырым эртен. Вара Хецроным эртен, Аддар деке кӱзен, [Кадесын касвел могыржо гыч каен,] Каркай велыш савырнен.
4 Вара Ацмон гоч эртен, Египет чекысе йогын деке лектын да теҥыз дене мучашлалтын. Тиде – Израильын кечывалвел чекше.



5 Эрвел могыр чек – Шинчалан теҥыз, Иорданын аҥже дек шумеш. Йӱдвел чек теҥызын иксаж деч, Иорданын аҥже деч, тӱҥалын.
6 Тушечын тудо Беф-Хогла деке кӱзен да Беф-Арава деч йӱдвелкыла Рувим тукымын Боган эргыжын кӱжӧ деке шуйналтын.
7 Вара Ахор лапвер гыч Давир деке кӱзен да йӱдвелне Галгал деке савырнен, тудыжо лапвер деч кечывалвелныла улшо Адуммим кӱкшака ваштареш верланен. Тушечын Ен-Шемеш вӱдшинча деке каен да Рогель памаш деке миен шуын.
8 Тушечын чек кӱшкыла Иевусын – але Иерусалимын – кечывалвел могыржо дене Енном лапвер гоч каен, вара – курык вуйыш. Курыкшо Енном лапвер деч касвелныла, Рефаим лапверын йӱдвел мучаштыже, верланен.
9 Курык вуй дечын чек Нефтоах вӱд деке савырнен, тушечын – Ефрон курыкысо ола-влак деке, вара Ваала, вес семынже Кириаф-Иарим, деке каен.
10 Вара Ваала дечын теҥыз деке, Сеир курык деке, савырнен да Иеарим – вес семынже Кесалон – курыкын йӱдвел могыржо дене каен, Вефсамис деке волен, Фимна гоч эртен.
11 Тушечын Екронын йӱдвел могыржо дене каен, вара Шикарон деке савырнен, Ваала [мландын] курыкшо гоч эртен, Иавнеил деке шуын да теҥыз дене мучашлалтын. Кугу теҥыз касвел чек лийын.
12 Теве Иуда тукымын, тудын урлыкшо-влакын мланде чекышт.



13 Халевлан, Иефонний эргылан, Иисус мланде ужашым, Господьын кӱштымыж семынак, Иуда эрге-влак коклаште пуэн. Иисус тудлан Кириаф-Арбам, вес семынже Хевроным, пуэн. Арбаже Енак тукымын ачаже лийын.
14 Халев, [Иефонний эрге,] тушечын кум енак эргым поктен колтен: Шешайым, Ахиманым да Фалмайым. Нуно Енак тукым лийыныт.
15 Тушечын Халев Давирыште илыше-влак ваштареш каен. Давирын ончычсо лӱмжӧ Кириаф-Сефер лийын.
16 Халев каласен: «Кӧ Кириаф-Сеферым сеҥен налеш, тудлан Ахса ӱдырем марлан пуэм».
17 Олам Гофониил, Халевын Кеназ шольыжын [эн изи] эргыже, сеҥен налын. Халев тудлан Ахса ӱдыржым марлан пуэн.
18 Ахсан каяш тарванымыж годым Гофониил тудым ачаж деч пасум йодаш туныктен. Кунам Ахса осёл ӱмбач волен, Халев тудын деч йодын: «Мом йоднет?»
19 Ахса вашештен: «Пӧлекым пуэн, мыйым суапландаре – тый мылам Кечывалвел мландыште мландым пуэнат, пу мылам памаш-влакымат». Тыге Халев тудлан кӱшыл памашымат, ӱлыл памашымат пуэн.



20 Теве Иуда тукым урлык-влакын мланде ужашышт.
21 Иуда тукымын кечывалвелне, Едом чек воктене, тыгай олаже-влак лийыныт: Кавцеил, Едер, Иагур,
22 Кина, Димона, Адада,
23 Кедес, Асор, Ифнан,
24 Зиф, Телем, Валоф,
25 Гацор-Хадафа, Кериоф, Хецрон – вес семынже Гацор,
26 Амам, Шема, Молада,
27 Хацар-Гадда, Хешмон, Веф-Палет,
28 Хацар-Шуал, Вирсавий, Визиофей [да нунын йыр улшо илем-влак,]
29 Ваала, Иим, Эцем,
30 Елтолад, Кесил, Хорма,
31 Секелаг, Мадмана, Сансана,
32 Леваоф, Шелихим, Аин да Риммон – чылаже коло индеш ола да нунын йыр улшо илем-влак.



33 Лоп верлаште тыгай ола-влак лийыныт: Ештаол, Цора, Ашна,
34 Заноах, Ен-Ганним, Таппуах, Гаенам,
35 Иармуф, Одоллам, [Немра,] Сохо, Азека,
36 Шаарим, Адифаим, Гедера але Гедерофаим – чылаже латныл ола да нунын йыр улшо илем-влак.
37 Ценан, Хадаша, Мигдал-Гад,
38 Дилеан, Мицфэ, Иокфеил,
39 Лахис, Боцкаф, Эглон,
40 Хаббон, Лахмас, Хифлис,
41 Гедероф, Беф-Дагон, Наема, Македа – чылаже латкуд ола да нунын йыр улшо илем-влак.
42 Ливна, Ефер, Ашан,
43 Иффах, Ашна, Нецив,
44 Кеила, Ахзив, Мареша [да Едом] – чылаже индеш ола да нунын йыр улшо илем-влак.
45 Екрон, тудын воктене улшо илем-влак,
46 Екрон деч теҥыз велкыла Азот воктене улшо илем-влак,
47 Азот, тудын йыр улшо ола ден илем-влак, Газа, тудын йыр улшо ола ден илем-влак – Египет чекысе йогын да Кугу теҥыз марте. Нунын чекышт Кугу теҥыз лийын.



48 Курыклаште улшо ола-влак: Шамир, Иаттир, Сохо,
49 Данна, Кириаф-Санна – вес семынже Давир,
50 Анав, Ештемо, Аним,
51 Гошен, Холон, Гило – чылаже латик ола да нунын йыр улшо илем-влак.
52 Арав, Дума, Ешан,
53 Ианум, Беф-Таппуах, Афека,
54 Хумта, Кириаф-Арба – вес семынже Хеврон, Цигор – чылаже индеш ола да нунын йыр улшо илем-влак.
55 Маон, Кармил, Зиф, Ютта,
56 Изреель, Иокдам, Заноах,
57 Каин, Гива, Фимна – чылаже лу ола да нунын йыр улшо илем-влак.
58 Халхул, Беф-Цур, Гедор,
59 Маараф, Беф-Аноф, Елтекон – чылаже куд ола да нунын йыр улшо илем-влак. [Феко, Ефрафа – вес семынже Вифлеем, Фагор, Етам, Кулон, Татами, Сорес, Карем, Галлим, Вефир да Манохо – чылаже латик ола да нунын йыр улшо илем-влак.]
60 Кириаф-Ваал – вес семынже Кириаф-Иарим, да Равва – кок ола да нунын йыр улшо илем [ден ял-влак].



61 Ир мландыште улшо ола-влак: Беф-Арава, Миддин, Секаха,
62 Нившан, Ир-Мелах, Ен-Геди – чылаже куд ола да нунын йыр улшо илем-влак.



63 Но Иерусалимыште илыше иевусей-влакым Иуда эрге-шамыч поктен колтен кертын огытыл. Иевусей-влак таче кечынат Иуда эрге-шамыч дене пырля Иерусалимыште илат.






НАВ ЭРГЕ ИИСУСЫН КНИГАЖЕ

16 Глава


Ефрем тукымын мланде ужашыже.

1 Иосиф тукым эрге-влаклан шерева почеш логалше мландын чекше Иерихон воктенысе Иордан деч, Иерихонысо вӱд дечын эрвелныла, тӱҥалын да ир мланде дене Вефиль кундемысе курык велке каен.
2 Вефиль дечын – Луз деке, вара Архи кундемыш, Атароф марте,
3 тушечын теҥыз деке, Иафлет кундемыш, ӱлыл Беф-Орон ден Газер деке, волен да теҥыз дене мучашлалтын.
4 Теве тыгай мланде ужашым Иосифын Манассий ден Ефрем эргыж-влаклан пуэныт.



5 Теве Ефрем тукымын, тудын урлыкшо-влакын мланде чекышт. Эрвелне чек Атароф-Адар деч тӱҥалын да кӱшыл Беф-Орон [ден Газара] деке каен,
6 вара теҥыз деке миен шуын. Йӱдвелне тудо Михмефаф деч эрвелкыла, Фаанаф-Силом деке, савырнен да эше умбакыла Ианох деке каен.
7 Ианох дечын чек Атароф ден Наараф деке волен, Иерихон деке лишемын да Иордан марте миен шуын.
8 Таппуах дечын теҥыз велке, Кана йогын деке, каен да теҥыз дене мучашлалтын. Теве Ефрем тукымын, тудын урлыкшо-влакын мланде чекышт.
9 Тышке тыгак Манассий тукымын мландыште Ефрем эрге-влаклан пуымо ола-влак да нунын йыр улшо илем-шамыч пуреныт.



10 Но [Ефрем эрге-влак] Газерыште илыше хананей-влакым поктен колтен огытыл. Хананей-влак таче кечынат нунын коклаште ӧкым пашам*а ыштен илат. [Газерыш варажым фараон, египет кугыжа, толын. Тудо олам сеҥен налын да йӱлалтен, хананей ден ферезей-шамычым, Газерыште илыше-влакым кырен шалатен да олам шке ӱдыржылан олно семын пуэн.]





*а 16:10 Ӧкым паша – принудительный труд.




НАВ ЭРГЕ ИИСУСЫН КНИГАЖЕ

17 Глава


Манассий тукымын мланде ужашыже.

1 Иосифын Манассий кугэргыжын тукымжыланат шерева почеш мланде ужаш пуымо лийын. Манассийын Махир кугэргыжын тукымжылан Галаад ден Васаным пуэныт улмаш. Махир Галаадын ачаже лийын, тиде тукым тале сарзыже-влак дене ойыртемалтын.
2 Манассийын моло эргыжын тукымыштланат урлык еда – Авиезер, Хелек, Асриил, Шехем, Хефер, Шемида урлык-влаклан – мланде ужаш пуымо лийын. Тиде – Манассийын, Иосиф эргын, эргыже-влак, тиде тукымын урлыкшо-влак.



3 Салпаадын, Хефер эргын – Хефер Галаадын, Галаад Махирын, Махир Манассийын эргыже лийын – ӱдыр йочаже-влак гына лийыныт, а эргыже-шамыч лийын огытыл. Ӱдыржӧ-влакын лӱмышт – Махла, Ноа, Хогла, Милка да Фирца.
4 Нуно иерей Елеазар, Нав эрге Иисус да калык вуйлатыше-влак деке толыныт да каласеныт: «Господь Моисейлан мланде ужашым тукым иза-шольыланна пуымо семынак мыланнат пуаш кӱштен». Господьын кӱштымыж семынак, нунылан мланде ужаш ачаштын иза-шольыж-влак дене пырля пуымо лийын.
5 Иордан вес велнысе Галаад ден Васан мландым пуымо деч посна Манассий тукымлан эше лу кундемым пуэныт.
6 Вет Манассий тукым ӱдыр-влак мланде ужашым эрге-шамыч дене иктӧр налыныт. А Галаад мланде Манассийын моло эргыжын тукымыштлан логалын.



7 Манассий [эрге-влакын] мланде чекышт Асир кундем деч тӱҥалын да Сихем ваштареш улшо Михмефаф деке каен, тушечын – кечывалвелкыла, Ен-Таппуахыште илыше-шамыч деке.
8 Таппуах йыр улшо мланде Манассийлан логалын, а Манассий чек дене улшо Таппуах ола шкеже – Ефрем эрге-влаклан.
9 Тушечын чек кечывалвелкыла, Кана йогын деке, волен. Тушто улшо ола-влак Манассий тукымын олаже-влак коклаште верланеныт гынат, Ефремын лийыныт. Вара Манассийын чекше эҥерын йӱдвел могыржо дене эртен да теҥыз дене мучашлалтын.
10 Кечывалвелныла улшо мланде Ефремын лийын, йӱдвелныла – Манассийын. Теҥыз Манассий мландын чекше лийын. Асирын мландыже тудын деч йӱдвелныла, а Иссахарын мландыже эрвелныла лийыныт.



11 Иссахар ден Асирын мландыштышт Беф-Сан ден Ивлеам ола-влак, нунын йыр улшо илем-влак, тыгак Дорышто, Ен-Дорышто, Фаанахыште, Мегиддошто илыше-шамыч, нине ола йыр улшо илем-влак да Нафефын ик кумшо ужашыже [ялла дене пырля] Манассийын лийыныт.
12 Манассий эрге-влак нине олаште илыше-шамычым поктен колтен кертын огытыл, да хананей-влак тиде мландыштак илаш кодыныт.
13 Варарак, кунам израиль эрге-влак вийым погеныт, хананей-шамыч ӧкым пашам ыштен иленыт, но пӱтынек поктен колтымо лийын огытыл.



14 Иосиф эрге-влак Иисус деч йодыныт: «Молан тый мыланна ик мланде ужашым, ик кундемысе мландым гына пуэнат? Вет мемнам Господь суапландарен, да ме шукын улына».
15 Иисус нунылан вашештен: «Те тынар шукын улыда да Ефрем курык тыланда шыгыр гын, чодырашке кайыза да тушто, ферезей ден рефаим мландылаште, шкаланда [верым] сеҥен налза».
16 Иосиф эрге-влак каласеныт: «Мыланна курыклаште вер шагал. А лопышто илыше хананей-влакын – Беф-Сан да йыр улшо илемлаште илыше-шамычынат, Изреель лапверыште илыше-влакынат – сарлык кӱртньӧ орвашт уло!»
17 Но Иисус Иосиф эрге-влаклан – Ефрем ден Манассий тукым-влаклан – тыге каласен: «Те шуко еҥан улыда, да вийда шуко. Тендан тиде ик мланде ужаш гына ок лий:
18 курыкат, чодырат тендан лийыт. Чодырам те сеҥен налыда, да тудо пӱтынек тендан лиеш. Кеч хананей-влакын кӱртньӧ орвашт уло да нуно шкештат виян улыт, те нуным поктен колтеда, [те нуным сеҥеда]».






НАВ ЭРГЕ ИИСУСЫН КНИГАЖЕ

18 Глава


1 Кодшо мландым пайлымаш. 11 Вениамин тукымын мланде ужашыже.

1 Уло израиль калык Силомыш погынен. Тушан нуно Юмо дене вашлийме омашым шогалтеныт. Пӱтынь мланде сеҥен налме лийын,
2 но шым израиль тукым эше мландым налде кодын.
3 Иисус израиль эрге-влаклан каласен: «Те эше мыняре юватылаш тӱҥалыда? Молан огыда кай да Господьын, ача-кочадан Юмыжын, пуымо мландыжым шкаланда огыда нал?
4 Кажне тукым гыч кум еҥым ойырыза, мый нуным пӱтынь тиде мландым ончен лекташ колтем. Тек нуно мландым кузе пайлаш лийме нерген возат да мый декем пӧртылыт.
5 Тек нуно мландым шым ужашлан пайлат. Иуда тек шке мландыштыже кечывалвелне кодеш, а Иосиф тукым – шке мландыштыже йӱдвелне.
6 Мландым шым ужашлан пайлен возыза да мом возымыдам мылам кондыза: мый тыште, Господь Юмына ончылно, тендан шотышто шеревам кудалтем.
7 Левит-влакын тендан коклаште мланде ужашышт ок лий, нунын пайышт – Господьлан иерей семын служитлымаш. А Гад ден Рувим тукым-влак да Манассийын пел тукымжо мландым Иордан деч эрвелныла налыныт. Тудым нунылан Моисей, Господьын тарзыже, пуэн».



8 Нине еҥ-влак корныш тарванен каеныт. Иисус нунылан тыге кӱштен каласен: «Кайыза, мландым шымлен лекса, тудым кагазыш пыштыза да мый декем пӧртылза. Мый тыште, Силомышто, Господь ончылно тендан шотышто шеревам кудалтем».
9 Нуно каеныт, мланде мучко коштын савырненыт, [тудым ончен лектыныт]. Ола-влакым кагазыш возен, мландым шым ужашлан шелыныт. Вара Силомыш, Иисус деке станыш, толыныт.
10 Иисус Силомышто Господь ончылно шеревам кудалтен да израиль эрге-влакын тукымышт коклаште мландым шеледен.



11 [Икымше] шерева Вениамин тукым ден тудын урлыкшо-влаклан лектын. Шерева почеш нунылан мланде Иуда ден Иосиф тукым-влакын мландышт коклаште логалын.
12 Нунын йӱдвел чекышт Иордан дечын тӱҥалын да Иерихоным йӱдвел могыржо гыч эртен каен, вара касвелкыла курыкыш кӱзен да Беф-Авен ир мландыш миен шуын.
13 Тушечын чек Луз – вес семынже Вефиль – велыш каен, тудын кечывалвел тайылже дене Атароф-Адар да ӱлыл Беф-Оронын кечывалвелныже улшо курык деке волен.
14 Тушечын Беф-Оронын кечывалвел могырыштыжо улшо курык деч кечывалвелке, теҥыз могырыш, савырнен да Иуда тукымын Кириаф-Ваал олаж дене – вес семынже Кириаф-Иарим дене – мучашлалтын. Тиде – касвел чек.



15 Кечывалвел чек Кириаф-Иарим дечын теҥыз деке каен да Нефтоах вӱд деке миен шуын.
16 Тушечын тудо курыкйол деке волен – тудыжо Енном эрге-влакын лапверже воктене, Рефаим лапвер деч йӱдвелныла, лийын. Вара Енном лапвер гоч иевусей-влакын олаштын кечывалвел тайылже дене Рогель памаш деке волен.
17 Вара чек йӱдвелкыла, Ен-Шемеш деке, савырнен да Адуммим кӱкшака ваштареш улшо Гелилоф деке каен, тушечын Рувим эрге Боганын кӱжӧ деке волен.
18 Умбакыже лапвер ваштареш улшо тайыл дене йӱдвелкыла каен, вара тӧрверышке волен.
19 Тушечын тудо Беф-Хогла деч йӱдвелныла эртен да Шинчалан теҥызын йӱдвел иксаж деке, Иорданын кечывалвел аҥже деке, миен шуын. Тиде – кечывалвел чек. Эрвел чеклан гын Иордан шотлалтын.
20 Теве Вениамин тукымлан, тудын урлыкшо-влаклан пуымо мланде чыла вел чекше-влак дене.



21 Вениамин тукымын, тудын урлыкшо-шамычын тыгай ола-влак лийыныт: Иерихон, Беф-Хогла, Емек-Кециц,
22 Беф-Арава, Цемараим, Вефиль,
23 Аввим, Фара, Офра,
24 Кефар-Аммонай, Афни да Гева – чылаже латкок ола да нунын йыр улшо илем-влак.
25 Гаваон, Рама, Бероф,
26 Мицфэ, Кефира, Моца,
27 Рекем, Ирфеил, Фарала,
28 Цела, Елеф, Иевус – вес семынже Иерусалим, Гива да Кириаф – чылаже латныл ола да нунын йыр улшо илем-влак. Теве Вениамин тукымын, тудын урлыкшо-влакын мландышт.






НАВ ЭРГЕ ИИСУСЫН КНИГАЖЕ

19 Глава


1 Симеон тукымын мланде ужашыже. 10 Завулон тукымын мланде ужашыже. 17 Иссахар тукымын мланде ужашыже. 24 Асир тукымын мланде ужашыже. 32 Неффалим тукымын мланде ужашыже. 40 Дан тукымын мланде ужашыже. 49 Нав эрге Иисуслан пуымо ола.

1 Кокымшо шерева Симеон тукым ден тудын урлыкшо-влаклан лектын. Нунын мландышт Иуда тукым мланде коклаште лийын.
2 Тышке тыгай ола-влак пуреныт: Вирсавий але вес семынже Шева, Молада,
3 Хацар-Шуал, Вала, Эцем,
4 Елтолад, Вефул, Хорма,
5 Секелаг, Беф-Маркавоф, Хацар-Суса,
6 Беф-Леваоф да Шарухен – чылаже латкум ола да нунын йыр улшо илем-влак,
7 Аин, Риммон, Ефер да Ашан – ныл ола да нунын йыр улшо илем-влак,
8 тыгак нине ола воктене улшо чыла моло ял Ваалаф-Беер – вес семынже кечывалвел Рама – марте. Теве Симеон тукымын, тудын урлыкшо-влакын мланде ужашышт.
9 Симеон тукымлан мланде ужаш Иуда эрге-влакын мландыж гыч ойырымо лийын. Иуда тукымлан пуымо мланде нунылан утыждене кугу лийын, сандене Симеон тукым эрге-влак шке мланде пайыштым нунын ужаш гыч налыныт.



10 Кумшо шерева Завулон тукым ден тудын урлыкшо-влаклан лектын. Нунын мланде чекышт Сарид марте шуйнен.
11 Тушечын чек теҥыз деке да Марала велке каен, вара Дабешеф деке миен шуын да Иокнеам воктенысе йогын деке шуйналтын.
12 Сарид дечын тудо мӧҥгеш эрвелкыла, кече лекме могырыш, Кислоф-Фавор деке, савырнен. Тушечын Давраф деке каен да Иафийыш кӱзен.
13 Вара эрвелкыла Гаф-Хеферыш, Итта-Кациныш каен, тушеч Риммоныш, Мифоар ден Неяш миен шуын.
14 Йӱдвелне чек Ханнафоныш савырнен да Ифтах-Ел лапвер дене мучашлалтын.
15 Нунын мланде ужашышкышт тыгак Каттаф, Нагалал, Шимрон, Идеала да Вифлеем пуреныт – чылаже латкок ола да нунын йыр улшо илем-влак.
16 Теве Завулон тукым урлык-влакын мландышт, нунын ола ден илемышт.



17 Нылымше шерева Иссахар тукым ден тудын урлыкшо-влаклан лектын.
18 Нунын мландышкышт Изреель, Кесуллоф, Сунем,
19 Хафараим, Шион, Анахараф,
20 Раввиф, Кишион, Авец,
21 Ремеф, Ен-Ганним, Ен-Хадда, Беф-Пацец пуреныт.
22 Мландын чекше Фавор, Шагацим, Вефсамис воктеч эртен да Иордан дене мучашлалтын. Чылаже – латкуд ола да нунын йыр улшо илем-влак.
23 Теве Иссахар тукым урлык-влакын мландышт, нунын ола ден илемышт.



24 Визымше шерева Асир тукым ден тудын урлыкшо-влаклан лектын.
25 Нунын мландышкышт Хелкаф, Хали, Ветен, Ахсаф,
26 Аламелех, Амад да Мишал пуреныт. Касвелне мланде чек Кармил ден Сихор-Ливнаф воктечын эртен каен.
27 Вара эрвелкыла Беф-Дагон деке савырнен, Завулон мланде ден Ифтах-Ел лапвер деке миен шуын, [Асафыш пурен.] Тушечын йӱдвелыш Беф-Емек ден Неиел деке каен, Кавул деке йӱдвелыш шуйнен.
28 Вара чек Еврон, Рехов, Хаммон, Кана деке Кугу Сидон марте каен.
29 Тушечын мӧҥгеш Рама дек савырнен да чоткыдемдыме Тир ола марте шуын, вара Хосса велке савырнен да теҥыз дене, Ахзив лӱман вер дене, мучашлалтын.
30 Тышкак Умма, Афек, Рехов пуреныт – чылаже коло кок ола да нунын йыр улшо илем-влак.
31 Теве Асир тукым урлык-влакын мландышт, нунын ола ден илемышт.



32 Кудымшо шерева Неффалим тукым ден тудын урлыкшо-влаклан лектын.
33 Нунын чекышт Хелеф [да] Цананнимыште улшо тумо деч тӱҥалын. Тушеч Адами-Некев ден Иавнеил деке, Лаккум марте, каен да Иордан деке миен шуын.
34 Тушеч касвелкыла Азноф-Фавор деке савырнен да Хукок деке каен. Кечывалвелне нунын воктене Завулонын мландыже, касвелне Асирын мландыже лийыныт, а эрвелне, Иордан воктене, Иудан мландыже лийын.
35 Тышке чоткыдемдыме тыгай ола-влак пуреныт: Циддим, Цер, Хамаф, Раккаф, Киннереф,
36 Адама, Рама, Асор,
37 Кедес, Едрей, Ен-Гацор,
38 Иреон, Мигдал-Ел, Хорем, Беф-Анаф да Вефсамис – чылаже латиндеш ола да нунын йыр улшо илем-влак.
39 Теве Неффалим тукым урлык-влакын мландышт, нунын ола ден илемышт.



40 Шымше шерева Дан тукым ден тудын урлыкшо-влаклан лектын.
41 Нунын мландышкышт Цора, Ештаол, Ир-Шемеш,
42 Шаалаввин, Аиалон, Ифла,
43 Елон, Фимна, Екрон,
44 Елтеке, Гавафон, Ваалаф,
45 Игуд, Бене-Верак, Гаф-Риммон,
46 Ме-Иаркон, Ракон да Иоппий ваштареш улшо кундем пуреныт. Пуымо мланде Дан тукымлан изи лийын.
47 Но тудо варажым шке мландыжым йомдарен. Тунам Дан эрге-влак Ласем ӱмбаке сар дене каеныт, тудым сеҥен налыныт да тушто илыше-влакым керде дене кырен шалатеныт. Нуно тиде олам шкаланышт налыныт да тушто илаш тӱҥалыныт. Ласем олам шке кугезышт лӱмеш Дан манын лӱмденыт. [Аморрей-влак Елом ден Саламиныштак илаш кодыныт, но Ефрем эрге-влак нуным сеҥеныт, да аморрей-шамыч нунылан ӧкым пашам ыштен илаш тӱҥалыныт.]
48 Теве Дан тукым урлык-влакын мландышт, нунын ола ден илемышт. [Дан эрге-влак аморрей-шамычым пытарен огытыл. Сандене аморрей-влак нуным курыклаште шыгыремдылыныт, лапверыш лекташ эрыкым пуэн огытыл да икмыняр мланде ужашыштым шупшын налыныт.]



49 Мландым шеледен пытарымеке, израиль эрге-влак шке коклаштышт мландым Иисуслан, Нав эргылан, ойыреныт.
50 Господьын кӱштымыж почеш тудлан йодмыж семынак Ефрем курыкысо Фамнаф-Сараи олам пуэныт. Иисус тиде олам угыч нӧлталын да тушто илаш тӱҥалын.



51 Теве мланде ужаш-влак, нуным иерей Елеазар, Нав эрге Иисус да урлыквуй-шамыч израиль эрге-влакын тукымыштлан Силомышто, Господьын чурийже ончылно, Юмо дене вашлийме омашыш пурымо вер дене, шерева почеш шеледеныт. Тыге мландым шеледыме паша мучашлалтын.






НАВ ЭРГЕ ИИСУСЫН КНИГАЖЕ

20 Глава


Куржын утлымо ола-влак.

1 Господь Иисуслан каласен:
2 «Израиль эрге-влаклан ойло: куржын утлаш манын, тек шке мландыштышт ола-влакым ойырат. Нунын нерген Мый тыланда Моисей гоч ойленам.
3 Тушко вес еҥым лӱмын огыл, а йоҥылыш пуштшо куржын кертеш. [Пуштшо еҥын мер калык ончылно судыш шогалмешкыже,] вӱр верч ӱчым шуктышо еҥ [тудым ынже пушт манын], тек [нине ола] тендан дене куржын утлымо вер лийыт.
4 Кӧ нине ола гыч иктаж-кудышкыжо куржеш, тек ола капка деке шогалеш да олан кугуракше-влаклан мо лиймым каласкален пуа. Тек нуно тудым шке олашкышт пуртат, илашыже верым пуат.
5 Кунам вӱр верч ӱчым шуктышо еҥ тудын почеш толеш, нуно пуштшо еҥым тудын кидыш пуышаш огытыл – тудо лишылъеҥжым лӱмын пуштын огыл, тудым нигунам тушман семын ончен огыл.
6 Мер калык ончылно судыш шогалмешке да тиде жапыште лийше кугу иерейын колымешкыже, тек тудо ты олаште ила. Тидын деч вара гына пуштшо еҥ шке мӧҥгыжӧ, шке олашкыже, кушечын тудо куржын, пӧртыл кертеш».



7 Нуно Галилейысе Неффалим курыклаште Кедес олам, Ефрем курыклаште Сихемым да Иуда курыклаште Кириаф-Арбам, вес семынже Хевроным, ойыреныт.
8 Тыгак Иордан вес велне, Иерихон деч эрвелныла, тыгай ола-влакым ойыреныт: ир мландыште, Рувим тукымын тӧрверыштыже – Бецерым, тыгак Галаадыште, Гад мландыште – Рамофым да Васаныште, Манассий мландыште – Голаным.
9 Нине ола чыла израиль эрге да нунын дене илыше йотъеҥ-влаклан лийыныт. Пуштшо еҥын мер калык ончылно [судыш] шогалмешкыже вӱр верч ӱчым шуктышо еҥ тудым ынже пушт манын, вес еҥым йоҥылыш пуштшо еҥ нине олалашке куржын кертын.






НАВ ЭРГЕ ИИСУСЫН КНИГАЖЕ

21 Глава


Левит-влаклан пуымо ола-влак.

1 Левий тукымысо урлыквуй-влак иерей Елеазар, Нав эрге Иисус да Израильын моло тукымысо урлыквуй-влак деке толыныт
2 да Силомышто, Ханаан мландыште, нунылан каласеныт: «Господь Моисей гоч мыланна илаш ола-влакым да вольыкланна кӱтымӧ верлам пуаш кӱштен».
3 Господьын кӱштымыж семынак, израиль эрге-влак шке мландышт гыч левит-шамычлан теве тыгай олала ден кӱтымӧ верлам пуэныт.



4 Икымше шерева Кааф урлык эрге-влаклан лектын. Иерей Аарон урлыкысо левит-влаклан шерева почеш Иуда, Симеон да Вениамин тукым-влак деч латкум ола логалын.
5 Кааф урлыкысо моло эргылан шерева почеш Ефрем ден Дан тукым-влак деч да Манассийын пел тукымжо деч лу ола логалын.
6 Гирсон урлыклан Иссахар, Асир да Неффалим тукым-влак деч да Васаныште Манассийын пел тукымжо деч шерева почеш латкум ола логалын.
7 Мерари урлыкысо еш-влак Рувим, Гад, Завулон тукым-влак деч чылаже латкок олам налыныт.
8 Господьын Моисей гоч ойлымыж семынак, израиль эрге-влак нине ола ден кӱтымӧ верым левит-шамычлан шерева почеш пуэныт.



9 Иуда ден Симеон тукым-влак деч, [тыгак Вениамин тукым деч] теве тыгай лӱман ола-влакым пуэныт.
10 Кааф урлыкысо левит-влак, Аарон эрге-шамыч, шерева почеш икымше лийыныт.
11 Нунылан Иуда курыкласе Кириаф-Арбам, вес семынже Хевроным – Арба Енак тукымын ачаже лийын – да тудын йыр улшо кӱтӱлык верлам пуэныт.
12 А ола йыр улшо нур ден ял-влакым Халевлан, Иефонний эргылан, пуэныт.



13 Тыгеракын, иерей Ааронын эргыж-влаклан Хевроным – пуштшо еҥлан тудо куржын утлымо ола лийын – да тудын йыр улшо кӱтӱлык верлам, тыгак Ливнам,
14 Иаттирым, Ештемом,
15 Холоным, Давирым,
16 Аиным, Юттам, Вефсамисым да нунын йыр улшо кӱтӱлык верлам пуэныт. Иуда ден Симеон тукым-влак чылаже индеш олам пуэныт.
17 Тыгак Вениамин тукым деч Гаваоным, Гевам,
18 Анафофым, Алмоным, нунын йыр улшо кӱтӱлык верлам пуэныт – чылаже ныл ола.
19 Тыгеракын, Аарон эрге иерей-влаклан чылаже латкум олам да нунын йыр улшо кӱтӱлык верлам пуэныт.



20 Кааф урлыкысо моло левит-влаклан шерева почеш Ефрем тукым деч тыгай ола-влак логалыныт.
21 Нунылан Ефрем курыкласе Сихемым – пуштшо еҥлан тудо куржын утлымо ола лийын – да йырже улшо кӱтӱлык верлам, тыгак Газерым,
22 Кивцаимым, Беф-Ороным да нунын йыр улшо кӱтӱлык верлам пуэныт. Чылаже – ныл ола.
23 Дан тукым деч нунылан Елтекем, Гавафоным,
24 Аиалоным, Гаф-Риммоным да нунын йыр улшо кӱтӱлык верлам пуэныт. Чылаже – ныл ола.
25 Манассийын пел тукымжо деч Фаанахым да Гаф-Риммоным, йырышт улшо кӱтӱлык верлам налыныт. Чылаже – кок ола.
26 Тыгеракын, Кааф урлыкысо моло левит-влаклан чылаже лу олам да нунын йыр улшо кӱтӱлык верлам пуэныт.



27 Гирсон урлык левит-влаклан Манассийын пел тукымжо деч Васанысе Голаным – пуштшо еҥлан тудо куржын утлымо ола лийын – да Беештерам, йырышт улшо кӱтӱлык верлам пуэныт. Чылаже – кок ола.
28 Иссахар тукым деч Кишионым, Даврафым,
29 Иармуфым, Ен-Ганнимым да нунын йыр улшо кӱтӱлык верлам пуэныт. Чылаже – ныл ола.
30 Асир тукым деч Мишалым, Авдоным,
31 Хелкафым, Реховым, йырышт улшо кӱтӱлык верлам пуэныт. Чылаже – ныл ола.
32 Неффалим тукым деч Галилейысе Кедесым – пуштшо еҥлан тудо куржын утлымо ола лийын, – тыгак Хамоф-Дорым, Карфаным, йырышт улшо кӱтӱлык верлам. Чылаже – кум ола.
33 Тыгеракын, Гирсон урлык эрге-влаклан чылаже латкум олам, нунын йыр улшо кӱтӱлык верлам пуэныт.



34 Кодшо левит-влаклан – Мерари урлык эрге-влаклан – Завулон тукым деч Иокнеамым, Карфам,
35 Димнам, Нагалалым да нунын йыр улшо кӱтӱлык верлам пуэныт. Чылаже – ныл ола.
36 Рувим тукым деч [Иордан вес велне Иерихон ваштареш, Мисор ир мландыште] Бецерым, [пуштшо еҥлан тудо куржын утлымо ола лийын,] Яацым,
37 Кедемофым, Мефаафым да нунын йыр улшо кӱтӱлык верлам пуэныт. Чылаже – ныл ола.
38 Гад тукым деч Галаадысе Рамофым – пуштшо еҥлан тудо куржын утлымо ола лийын, – тыгак Маханаимым,
39 Есевоным, Иазерым да нунын йыр улшо кӱтӱлык верлам пуэныт. Чылаже – ныл ола.
40 Мерари урлык эрге-влаклан, кодшо левит-шамычлан, шерева почеш чылаже латкок олам пуэныт.



41 Израиль эрге-шамычын мландыштышт левит ола-влак, нунын йыр улшо кӱтӱлык верла дене пырля, чылаже нылле кандаше лийыныт.
42 Кажне тыгай ола йыр вольыкым кӱташлан вер лийын. [Кунам Иисус мландым шеледыме пашам мучашлен, израиль эрге-влак тудлан Господьын кӱштымыж почеш мланде пайым пуэныт. Йодмыж семынак тудлан Ефрем курыкласе Фимнаф-Сара олам ойыреныт. Иисус тиде олам угычын чоҥен да тушто илаш тӱҥалын. Израиль эрге-влак дене пӱчмӧ йӱлам эртарыме годым кучылтмо кӱ кӱзӧ-влакым тудо Фимнаф-Сара олаште аралаш пыштен. Нине кӱзӧ дене тудо ир мландыште коштмо годым шочшо да пӱчдымӧ лийше израиль эрге-влакым пӱчкын улмаш.]



43 Тыге Господь израильтян-влаклан, нунын ача-кочаштлан товатлен сӧрымӧ семынак, пӱтынь тиде мландым пуэн. Израиль эрге-влак тиде мландым налыныт да тушан вераҥыныт.
44 Ача-кочаштлан товатлен сӧрымӧ семынак, Господь нунылан чыла велымат тыныслыкым пуэн. Тушман-влак кокла гыч нигӧ нунын ваштареш шоген кертын огыл, чыла тушманыштым Господь нунын кидыш пуэн.
45 Господьын Израиль калыклан пуымо поро сӧрымашыж-влак гыч иктат шукталтде кодын огыл – кажныже шукталтын.






НАВ ЭРГЕ ИИСУСЫН КНИГАЖЕ

22 Глава


1 Иордан вес велне мланде ужашым налше тукым-влак мӧҥгеш шке мландышкышт каят. 10 Жертвенникым чоҥымышт моло тукымын шыдыжым луктеш.

1 Иисус тидын деч вара Рувим ден Гад тукым-влакым да Манассийын пел тукымжым шкеж деке ӱжын, нунылан каласен:
2 «Те Моисейын, Господьын тарзыжын, чыла кӱштымыжым шуктенда. Мыйынат кӱштымӧ чыла шомакем колыштында.
3 Шуко жап, тачысе кече марте, те иза-шольыда-влакым коден огыдал да Господь Юмыдан мом кӱштымыжым шуктен шогенда.
4 Господь Юмыда, ойлымыж семынак, ынде иза-шольыда-влаклан тыныслыкым пуэн. Те кызыт мӧҥгышкыда, шке мландышкыда пӧртыл кертыда. Тудым тыланда Моисей, Господьын тарзыже, Иордан вес велне пуэн.
5 Но те Моисейын, Господьын тарзыжын, тыланда пуымо кӱштымаш ден законжо-влакым шуктен шогышаш улыда: тиде – Господь Юмыдам йӧраташ, Тудын корныж дене кошташ, Тудын кӱштымашыжым шукташ, Тудлан ӱшанле лияш да уло шӱм-чон дене служитлаш».



6 Иисус нуным суапландарен да колтен, нуно мӧҥгышкышт каеныт.
7 Манассийын пел тукымжылан Моисей мландым Васаныште, а вес пелыжлан Иисус мландым моло иза-шольышт воктене Иордан деч касвелныла пуэн улмаш. Кунам Иисус калыкым мӧҥгышкыжӧ колтен, тудо нуным суапландарен
8 да каласен: «Мӧҥгышкыда те поян пӧртылыда – тендан ынде шуко вольыкда, ший ден шӧртньыда, той ден кӱртньыда, тыгак шуко вургемда уло. Тушман деч поген налме поянлыкдам моло иза-шольыда дене пайлыза».
9 Моло израильтян-влакым да Ханаан мландысе Силомым коден, Рувим ден Гад тукым-влак да Манассийын пел тукымжо Галаадыш, шке озаланыме мландышкышт, каеныт. Тиде мландым нуно Господьын Моисейлан кӱштымыж почеш налыныт.



10 Кунам Рувим ден Гад тукым-влак да Манассийын пел тукымжо Ханаан мландын Иордан воктенысе кундемыш толыныт, нуно тушан пеш кугу жертвенникым чоҥеныт.
11 Тидын нерген моло израильтян-влак колыныт. Нуно пален налыныт: Рувим ден Гад тукым-влак да Манассийын пел тукымжо Ханаан мланде чек дене, Иорданын Израиль велысе серыште, жертвенникым чоҥеныт.
12 Тунам уло израиль калык Силомыш нунын ваштареш сар дене каяш погынен.



13 Эн ончыч израиль эрге-шамыч Рувим ден Гад тукым-влак да Манассийын пел тукымжо деке Галаад мландыш иерей Финеесым, Елеазар эргым, колтеныт.
14 Тудын дене пырля лу он, кажне израиль тукым гыч икте дене, миеныт. Нунын кокла гыч кажныже ик израиль тукымысо урлыкын вуйлатышыже лийын.
15 Нуно Рувим ден Гад тукым-влак да Манассийын пел тукымжо деке Галаад мландыш толыныт да каласеныт:
16 «Господьын уло калыкше тыге ойла: ”Молан те Израильын [Господь] Юмыжлан ӱшанле кодын огыдал? Молан те Господь деч, [Израильын Юмыж деч,] кораҥында? Шкаланда жертвенникым ыштен, те Господь ваштареш шогалында.
17 Фегорышто ыштыме сулык мыланна ок сите мо?*а Ме тудын деч таче кече мартеат эрналтын огынал. Тиде сулык верч Господьын калыкше пытарыме лийын!
18 А те таче Господь деч кораҥыда! Таче те Господь ваштареш шогалында, а эрла Тудо пӱтынь Израиль калыклан шыдешка.
19 Шке мландыда ару огылла чучеш гын, Господьын мландышкыже кусныза, куштыжо Господьын скинийже шога, да мландым мемнан коклаште налза. Господь Юмынан жертвенникше улмо ӱмбач шкаланда вес жертвенникым чоҥен, Господь ваштареш да мемнан ваштареш ида шогал.
20 Вет кунам Ахан, Зерах тукым эрге, пытараш кӱлмӧ арверым шкаланже налмыж дене сулыкыш пурен, тидлан Юмын шыдыже уло израиль калык ӱмбаке возын. Шке сулыкшылан верч тудо шкет гына огыл колен”».



21 Рувим ден Гад тукым-влак да Манассийын пел тукымжо израиль урлык вуйлатыше-шамычлан вашештеныт:
22 «Господь, юмо-влакын Юмышт! Господь, юмо-влакын Юмышт! Господь пала, да тек Израиль пала: ме Господь ваштареш шогалына да Тудын деч кораҥына гын, тек таче Тудо мемнам ок чамане.
23 Ме жертвенникым Господь [Юмына] деч кораҥаш да тушан йӱлалтен пуымо надыр ден кинде надырым але татулык надырым кондаш ыштенна гын, тек Господь Шкежак мемнам мут кучаш шогалта!
24 Уке, ме тудым вес амал дене чоҥенна. Ме теве мо деч лӱдынна: илен-толын, тендан тукым йочада-влак мемнан шочшына-шамычлан каласен кертыт: ”Господь дене, Израильын Юмыж дене, тендан могай пашада?
25 Мемнан да тендан коклаште, Рувим ден Гад эрге-влак, Господь чеклан Иорданым ыштен. Господь дене тендан нимогай пашада уке”. Тыге лиеш гын, тендан йочада-влаклан кӧра мемнан-шамыч Господьым жаплымыштым чарнат.
26 Садланак ме тиде жертвенникым чоҥаш шонен пыштышна, но йӱлалтен пуымо ден моло вес надырым кондашлан огыл.
27 Тек тудо мемнан да тендан коклаште, мемнан ончыкылык тукымна-влак коклаште танык лиеш: йӱлалтен пуымо надырнам, пӧлекнам да татулык надырнам конден, меат Господьлан служитлен кертына. Тунам, илен-толын, тендан тукым йочада-влак мемнан-шамычлан каласен огыт керт: ”Господь дене тендан нимогай пашада уке”.
28 Ме шонышна – мыланна але мемнан тукымланна иктаж-кунам тыге каласат гын, тыгай вашмутым пуэна: ”Господьын жертвенникшыла койшо тиде жертвенникым ончалза. Тудым мемнан ача-кочана-влак йӱлалтен пуымо надыр ден пӧлекым кондаш огыл, а мемнан да тендан, [тыгак йочана-влак] коклаште танык лияш чоҥеныт.
29 Господь ваштареш шогалаш да таче Тудын деч кораҥаш, Господь Юмынан скинийже ончылно шогышо жертвенник улмо ӱмбач, вес жертвенникым чоҥен, тушан йӱлалтен пуымо надырым, кинде надырым але моло надырым кондаш мемнан ушыштат лийын огыл!”»



30 Рувим, Гад да Манассий тукым эрге-влакын тыге ойлымыштым колмеке, иерей Финеес да тудын дене пырля улшо калык он-влак – Израильын урлык вуйлатышыже-влак – куаненыт.
31 Иерей Финеес, Елеазарын эргыже, Рувим, Гад да Манассий тукым эрге-влаклан каласен: «Таче ме пален нална: Господь – мемнан дене пырля, Тудын ончылно те ӱшанле кодында. Таче те Израильым Господьын кидше деч утарышда».



32 Иерей Финеес, Елеазарын эргыже, да калык он-влак Рувим ден Гад тукым-шамыч [да Манассийын пел тукымжо] деч израиль эрге-влак деке Ханаан мландыш пӧртылыныт, нунылан вашмутым конденыт.
33 Израиль эрге-влак тыгай вашмутым куанен вашлийыныт. Нуно Юмым моктеныт да Рувим ден Гад тукым-влак [да Манассийын пел тукымжо] ваштареш сар дене каяш, нунын илыме мландыштым пустаҥдаш шонымышт деч кораҥыныт.



34 Рувим ден Гад тукым-влак [да Манассийын пел тукымжо] тиде жертвенникым «Таныклыше» манын лӱмденыт. Нуно каласеныт: «Тиде жертвенник мыланна Господьын Юмо улмыж нерген таныкла».





*а 22:17 Ончо: Шотл 25:1-9.

Иисус он-влак дене чеверласа.

1 Господь [Юмын] Израильлан тушман-влак деч чыла велымат тыныслыкым пуымыж деч вара шуко жап эртен. Иисус шоҥгемын, пеш кугу ийготан лийын.
2 Тудо чыла израиль [эрге-влакым] – калык кугурак, он, судья да вуйлатыше-влакым – шкеж деке ӱжын да нунылан каласен: «Мый ынде шоҥгемынам, пеш кугу ийготан улам.
3 Господь Юмыдан тендан ончылно чыла нине калык дене мом ыштымыжым те ужында. Господь Юмыда Шкежак тендан верч кредалын.
4 Эше тыштак кодшо калык-влакын мландыштым, тыгак мыйын кырен шалатыме калык-влакын мландыштым, Иордан деч касвелне улшо Кугу теҥыз марте, мый тыланда тукым еда шерева почеш пайлен пуэнам.
5 Господь Юмыда нине калыкым тендан деч Шкежак поктен колта. [Тендан чурийда ончыч нине калыкым да нунын кугыжаштым пытараш манын, Тудо ӱмбакышт ир янлык-влакым колта. Нуно чыланат колен пытат.] Господь Юмыдан каласымыж семынак, нунын мландыштын озашт лийза манын, Господь нуным тендан ончыч пӱтынек пытара.
6 Пеҥгыде лийза, Моисейын закон книгаштыже чыла возымым шуктен шогыза, тудын деч пурлашкат, шолашкат ида кораҥ.
7 Тендан коклаште кодшо нине калык дене ида варналт, нунын юмыштын лӱмышт умшада гыч ынже лек, нунын дене ида товатле, нунылан ида служитле да ида кумал,
8 но кузе Господь Юмыланда таче кече марте ӱшанле лийында, умбакыжат тыгаяк кодса.



9 Тендан чурийда ончыч Господь кугу да виян калык-влакым поктен колтен, тачысе кече марте ваштарешда нигӧ шоген кертын огыл.
10 Тендан кокла гыч ик еҥ тӱжемым поктен колта, вет Господь Юмыда Шкежак тендан верч кредалеш – тыге Тудо тыланда сӧрен.
11 Сандене лач Господьым, шке Юмыдам, йӧратен илыза.
12 Но те Юмо деч кораҥыда да тендан коклаште кодшо нине калык дене ушнеда, икте-весыда деке коштын, нунын дене родо лийыда гын,
13 пален лийза: Господь Юмыда тендан деч нине калыкым тетла поктен ок колто. Господь Юмыдан пуымо тиде сай мландыж гыч пытен йоммешкыда, нуно тыланда шӧрга да оптыш, тупланда лупш да шинчаланда име лийыт.



14 Вашке мый ты тӱня гыч каем – тиде корным кажныжлан эртыман. А те сайын паледа: мом тыланда Господь Юмыда сӧрен, чылажат шукталтын. Чылажат тыгак лийын, ик мутат шукталтде кодын огыл.
15 Но кузе Господь Юмыдан тыланда порым сӧрымыжӧ чыла шукталтын, тугак осалым сӧрымыжат шукталт кертеш – тыланда пуымо сай мландыштыже Тудо тендам пытара.
16 Те Господь Юмыдан тендан дене ыштыме ойпидышыжым огыда шукто, вес юмо-влаклан служитлаш да кумалаш тӱҥалыда гын, тендан ӱмбаке Господьын шыдыже ылыжеш, да [Господьын] тыланда пуымо сай мландыж гыч те пытарыме лийыда».

1 Сихемыште Господьын ойпидышыжым уэмдат. 29 Нав эрге Иисусын колымыжо.

1 Иисус Израильын чыла тукымжым Сихемыш поген. Тудо Израильын кугуракше, онжо, судьяже да вуйлатышыже-влакым шкеж деке ӱжын. Нуно чыланат [Господь] Юмо ончыко шогалыныт.
2 Уло калыклан Иисус теве мом каласен:


 «Господь, Израильын Юмыжо, тыге ойла: ”Ожно годым тендан кугезе кочада-влак Евфрат эҥер вес велне иленыт да йот юмо-влаклан кумалыныт. Тыге нуно Фарран – Авраам ден Нахорын ачаштын – илыме жапше марте ыштеныт.
3 Но Мый тендан Авраам ачадам эҥер вес вечын налынам да пӱтынь Ханаан мланде мучко вӱден коштыктенам, тукымжым шукемденам. Мый тудлан Исаак эргым пуэнам,
4 а Исааклан – Иаков ден Исавым. Исавлан Мый Сеир курыклам пуэнам. А Иаков шке эргыже-влак дене Египетыш куснен, [тушто нуно кугу, виян да шуко еҥан калыкыш савырненыт. Нуным египтян-влак шыгыремдылаш тӱҥалыныт].
5 Мый Моисей ден Аароным колтенам. Египет ӱмбак тӱрлӧ орлыкым колтен, тудым чуриктаренам да тендам тушечын луктынам.
6 Мый кугезе кочада-влакым Египет гыч луктынам, да калыкда [Йошкар] теҥыз деке толын. Египтян-шамыч тунам кугезыда-влакым сарлык орва да имне дене Йошкар теҥыз марте поктен толыныт.
7 Но нуно Господьым ӱжын кычкыреныт, да Тудо тендам египтян-влак деч пыл да пычкемыш дене ойырен. Господь ӱмбакышт теҥыз вӱдым савырен, да тудыжо нуным леведын. Египтян-влак дене мом ыштымем те шке шинчада дене ужында. Тидын деч вара те шуко жап ир мландыште лийында.



8 Мый тендам Иордан вес велне илыше аморрей-влакын мландышкышт конденам. Нуно тендан дене кредалыныт, но Мый нуным тендан кидыш пуэнам. Мый нуным шинчада ончылно пытаренам, да те нунын мландыштым поген налында.
9 Моав кугыжа Валак, Сепфор эрге, сар дене Израиль ӱмбак тарванен. Тендам каргаш тудо Валаамым, Веор эргым, ӱжын.
10 Но Мыйын Валаамым колыштмем шуын огыл, да тудо тендам угыч да угыч суапландарен. Мый тендам тудын кидше деч утаренам.
11 Иорданым вончен, те Иерихон деке толында. Иерихонышто илыше-влак, тыгак аморрей, ферезей, хананей, хеттей, гергесей, евей да иевусей-влак тендан дене кредалыныт, но нуным Мый тендан кидыш пуэнам.
12 Мый тендан ончыч лопшаҥге-влакым колтенам, нуно тендан деч кок аморрей кугыжам поктен колтеныт. Тидым те керде да пикш полшымо дене ыштен огыдал.
13 Тыланда Мый мландым пуэнам – тудым те куклен огыдал, ола-влакым – нуным те чоҥен огыдал. Кызыт те нине олаште иледа. Те виноград аҥа ден олив пушеҥге гыч саскам кочкыда, но нуным те шынден огыдал”.



14 Тыгеракын, Господь деч лӱдын илыза, Тудлан уло шӱм-чон дене ӱшанлын служитлыза. Кугезе кочада-влакын Евфрат эҥер вес велне да Египетыште служитлыме юмышт деч кораҥза да Господьлан служитлыза.
15 Господьлан ынеда служитле гын, кӧлан служитлаш – кызыт ойырен налза. Кочада-влакын эҥер вес велне служитлыме юмыштлан? Але кызыт илыме мландыдан ончычсо озаштын, аморрей-влакын, юмыштлан? А мый да мыйын тукымем Господьлан служитлаш тӱҥалына, [вет Тудо святой]».



16 Калык вашештен: «Уке, Господьым коден, ме вес юмо-влаклан служитлаш огына тӱҥал!
17 Вет Господь – мемнан Юмына, Тудо мемнам да ача-кочана-влакым Египет гыч, кул лийме вер гыч, луктын. Тудо мемнан шинчана ончылно палдарыше пале-влакым ыштен. Тудо коштмо корныштына чыла калык деч, кӧн мландышт гоч каенна, арален шоген.
18 Господь мемнан ончыч чыла калыкым да тиде мландыште илыше аморрей-влакым поктен колтен. Сандене меат Господьлан служитлаш тӱҥалына, вет Тудо – мемнан Юмына».



19 Иисус калыклан каласен: «Те Господь [Юмылан] служитлен огыда керт. Тудо – святой Юмо, вес юмо-влаклан кумалмым Тудо ок турко, титак ден сулыкдам чыташ ок тӱҥал.
20 Тыланда порым ыштыше Господьым коден, вес юмо-влаклан служитлаш тӱҥалыда гын, Тудо ваштарешда савырна да тендан ӱмбак туткарым конда, тендам пытара».
21 Калык Иисуслан каласен: «Уке, ме Господьлан служитлаш тӱҥалына».
22 «Господьлан служитлымым ойырен налмыланда те шкежак танык лийыда», – каласен Иисус. «Танык улына», – вашештеныт нуно.
23 «Тугеже тендан дене улшо йот юмыда-влакым кудалтыза да шке шӱмдам Господь деке, Израильын Юмыж деке, савырыза», – каласен Иисус.
24 Калык Иисуслан вашештен: «Ме шке Господь Юмыланна служитлаш, Тудын мутшым колышташ тӱҥалына».



25 Тиде кечын Иисус уло калыкын лӱмжӧ дене ойпидышым ыштен. Сихемыште [Израильын Господь Юмыжын скинийже ончылно] тудо калыклан пунчал ден устав-влакым пуэн.
26 Нуным Иисус Юмын закон книгашкыже возен шынден. Вара кугу кӱм налын да тудым Господьын святой верже воктене улшо тумо йымак шогалтен.
27 Иисус уло калыклан ойлен: «Тиде кӱ мыланна танык лиеш, вет тудо Господьын [таче] мыланна чыла мом ойлымыжым колын. [Господь] Юмыдам ида ондале манын, тудо [ончыкшым] тендан ваштареш танык лиеш».
28 Вара Иисус калыкым колтен, да кажныже шке мландышкыже каен.



29 Тидын деч вара Нав эрге Иисус, Господьын тарзыже, колен. Тудо шӱдӧ лу ияш лийын.
30 Тудым шке мландыштыже, Ефрем курыклаште улшо Фамнаф-Сараиште, тоеныт. Тудыжо Гааш курык деч йӱдвелныла верланен. [Тудын дене пырля шӱгарышке кӱ кӱзӧ-влакым пыштеныт. Израиль эрге-влакым Египет гыч лукмеке, Господьын кӱштымыж семынак, нунын дене Иисус Галгалыште пӱчмӧ йӱлам эртарен улмаш. Кӱзӧ-влак таче кечынат туштак улыт.]
31 Иисус илыме жапыште да тудын деч вара кодшо израиль кугурак-влакын илымышт жапыште – нуно Господьын Израильлан ыштыме чыла пашажым ужыныт – Израиль Господьлан служитлен илен.



32 Иосифын лулегыжым, кудым израиль эрге-влак Египет гыч луктыныт, Сихемеш тоеныт. Иаков тиде мландым Емморын, Сихемын ачажын, эргыж-влак деч шӱдӧ ший оксалан налын улмаш, да тиде мланде Иосиф эрге-влаклан логалын.



33 [Тидын деч вара] Елеазарат, [кугу иерей] Ааронын эргыже, колен. Тудым Финеес эргыжлан пуымо Ефрем курыкласе Гиваште тоеныт.



34 [Тиде кечылаште израиль эрге-влак Юмын шондыкшым пеленышт нумалыныт. Елеазар ачаж олмеш иерейлан Финеес шогалын. Тудо тиде сомылым колымешкыже, шке Гива олаштыже тойымо лиймешкыже, шуктен шоген.
35 Вара израиль эрге-влак кажныже шке кундемышкыже, шке олашкыже каеныт.
36 Но варажым израиль эрге-влак Астарта ден Астарофлан, тыгак воктене илыше калык-влакын юмыштлан служитлаш тӱҥалыныт. Господь нуным Моав кугыжа Эглонын кидышкыже пуэн. Тудо израильтян-влак дене латкандаш ий озаланен.]







ИЗРАИЛЬ СУДЬЯ-ВЛАКЫН КНИГАШТ

Глава 1

Израиль кодшо хананей-влак дене сарым шуя.

1 Иисус колымеке, израиль эрге-влак Господь деч йодыныт: «Кӧмыт мемнан кокла гыч хананей-шамыч дене кредалаш икымше каят?»
2 Господь каласен: «Иуда тукым кая. Мый мландым тудын кидыш пуэм».
3 Иуда эрге-влак Симеон тукымысо иза-шольыштлан каласеныт: «Айста мемнан дене пырля, те мыланна хананей-шамыч деч мландынам поген налаш полшеда. А вара ме тендан мландыдам налаш полшена». Тыге Симеон тукым эрге-влак нунын дене пырля каеныт.
4 Иуда эрге-шамыч сар дене каеныт, да Господь хананей ден ферезей-влакым нунын кидыш пуэн. Везекыште нуно лу тӱжем еҥым пытареныт.
5 Тушто Адони-Везекым вашлийыныт, тудын дене кредалыныт да хананей ден ферезей-влакым кырен шалатеныт.
6 Адони-Везек куржын, но нуно тудым поктен каеныт да кученыт, кидысе да йолысо кугыварняжым пӱчкын ойыреныт.
7 Тунам Адони-Везек каласен: «Мый шымле кугыжан кидысе да йолысо кугыварняштым пӱчкынам, нуно ӱстелем йымалне кинде пудыргым погеныт. Кузе мый весе-шамыч дене ыштенам, Юмо мый денем тыгак ыштен». Адони-Везекым Иерусалимыш конденыт, да тушто тудо колен.



8 Иуда эрге-влак Иерусалим ваштареш кредалыныт да тудым сеҥен налыныт. Тушто илыше-шамычым керде дене пытареныт, а олам йӱлалтеныт.
9 Вара Иуда эрге-влак курыклаште, Кечывалвел мландыште да лоп верлаште илыше хананей-шамыч дене кредалаш каеныт.
10 Тидын деч вара нуно Хевронышто илыше хананей-шамыч ваштареш каеныт – Хевронын ончычсо лӱмжӧ Кириаф-Арба лийын – да [Енак тукым] Шешайым, Ахиманым да Фалмайым пуштыныт.
11 Тушечын нуно Давирыште илыше-влак ваштареш каеныт. Давирын ончычсо лӱмжӧ Кириаф-Сефер лийын.
12 Халев каласен: «Кӧ Кириаф-Сеферым сеҥен налеш, тудлан Ахса ӱдырем марлан пуэм».
13 Олам Гофониил, Халевын Кеназ шольыжын эргыже, сеҥен налын. Халев тудлан Ахса ӱдыржым марлан пуэн.
14 Ахсан каяш тарванымыж годым Гофониил тудым ачаж деч пасум йодаш туныктен. Кунам Ахса осёл ӱмбач волен, Халев тудын деч йодын: «Мом йоднет?»
15 Ахса вашештен: «Пӧлекым пуэн, мыйым суапландаре. Тый мылам Кечывалвел мландыште мландым пуэнат, пу мылам памаш-влакымат». Халев тудлан [йодмыж почеш] кӱшыл памашымат, ӱлыл памашымат пуэн.
16 [Иофорын,] Моисейын кеней калык гыч улшо оньыкугызажын, эргыже-влак Иудан калыкше дене пырля Пальме ола*а гыч Иуда тукымын ир мландышкыже, Арад дечын кечывалвелкыла, каеныт да тусо калык коклаште илаш тӱҥалыныт.



17 Вара Иуда тукым еҥ-влак Симеон тукым дене пырля Цефафыште илыше хананей-влак ӱмбаке каеныт да нуным кырен шалатеныт. А олам, Господьлан надыр шотеш пӧлеклен, пӱтынек пытареныт. Санденак тиде олам Хорма*б манын лӱмдаш тӱҥалыныт.
18 Иуда тыгак Газа, Аскалон, Екрон ола-влакым, [эше Азотым] да нунын йыр улшо верлам руалтен налын.
19 Господь Иуда эрге-влак пелен лийын. Нуно курыклам сеҥен налыныт, но лапверыште илыше-шамычым поктен колтен кертын огытыл – нуныжын кӱртньӧ дене чоткыдемдыме сарлык орвашт лийын.
20 Моисейын кӱштымыж семынак, Халевлан Хевроным пуэныт. [Тушто тудо Енак эрге-влакын кум олаштым шкаланже налын.] Тушечын тудо Енакын кум эргыжым поктен колтен.
21 Вениамин эрге-влак Иерусалимыште илыше иевусей-шамычым поктен колтен кертын огытыл. Иевусей-влак таче кечынат Вениамин эрге-шамыч дене пырля Иерусалимыште илат.



22 Иосиф эрге-влак Вефильым сеҥен налаш каеныт, Господь нунын пелен лийын.
23 Нуно Вефиль деке [миеныт да] олам ончаш еҥ-шамычым колтеныт. Тиде олан ончычсо лӱмжӧ Луз улмаш.
24 Ончаш мийыше-влак ола гыч лекше еҥым ужыныт, [тудым кученыт] да каласеныт: «Кузе мыланна олаш логалаш – ончыкто, тунам ме тыланет порым ыштена».
25 Тудо нунылан пураш лийме верым ончыктен. Иосиф эрге-влак олаште илыше-влакым керде дене пытареныт, а тиде еҥым да тудын уло родо-тукымжым колтеныт.
26 Тиде еҥ хеттей-влакын мландышкышт каен да тушан олам чоҥен, тудым Луз манын лӱмден. Таче кечынат олан лӱмжӧ тидак кодын.
27 Манассий эрге-влак Беф-Саным, [вес семынже Скифопольым,] Фаанахым, Дорым, Ивлеамым, Мегиддом да нунын йыр улшо илем-влакым сеҥен налын кертын огытыл. Хананей-шамыч тиде мландыштак кодыныт.
28 Кунам Израиль вийым поген, хананей-влак тудлан ӧкым пашам ыштен иленыт, но тиде мланде гыч нуным пӱтынек поктен колтен огыл.
29 Ефрем эрге-влакат Газерыште илыше хананей-шамычым поктен колтен кертын огытыл. Хананей-влак умбакыжат Газерыште Ефрем эрге-шамыч коклаште иленыт [да нунылан ӧкым пашам ыштеныт].
30 Завулон эрге-влакат Китронышто да Наглолышто илыше-шамычым поктен колтен огытыл. Хананей-влак нунын коклаште иленыт да нунылан ӧкым пашам ыштеныт.
31 Тыгак Асир эрге-влак Аккошто илыше-влакым, [нуно Асирлан ӧкым пашам ыштен иленыт, тыгак Дор,] Сидон, Ахлав, Ахзив, Хелва, Афек да Рехов олалаште илыше-шамычым поктен колтен огытыл.
32 Сандене Асир эрге-влак тудо мландысе хананей-шамыч коклаште иленыт, вет нуным тушеч поктен колтен огытыл.



33 Неффалим эрге-влакат Вефсамисыште да Беф-Анафыште илыше-шамычым поктен колтен огытыл да тусо хананей-влак коклаште иленыт. Вефсамисыште да Беф-Анафыште илыше-влак нунылан ӧкым пашам ыштеныт.
34 А Дан эрге-шамычым курыклаште аморрей-влак шыгыремдылыныт, нунылан лапверыш волаш пуэн огытыл.
35 Аморрей-шамыч Херес курыкышто, [туштыжо маска ден рывыж-влак иленыт,] тыгак Аиалонышто да Шаалвимыште илаш кодыныт. Иосиф эрге-шамычын аморрей-влакым сеҥымекышт, аморрей-влак нунылан ӧкым пашам ышташ тӱҥалыныт.
36 Аморрей-влакын мланде чекышт Акравим кӱкшака ден Села деч тӱҥалын да умбакыла шуйнен.





*а 1:16 Пальме ола – Иерихон олан вес лӱмжӧ.

*б 1:17 Хорма лӱм еврей йылмыште ’пытарымаш’ манмым ончыкта.




ИЗРАИЛЬ СУДЬЯ-ВЛАКЫН КНИГАШТ

Глава 2

1 Господьын Суксыжо Бохимыш толеш. 6 Нав эрге Иисусын колымыж деч вара Израиль Господьлан ӱшанле лиймыжым чарна.

1 Господьын Суксыжо Галгал гыч Бохимыш [да Вефильыш Израиль тукым еҥ-влак деке] толын да каласен: «[Тыге Господь ойла:] Мый тендам Египет гыч луктынам да кугезе кочада-влаклан [тыланда пуаш] товатлен сӧрымӧ мландыш пуртенам. Мый каласенам: ”Тендан дене ыштыме ойпидышем Мый нигунам ом пудырто.
2 А те тиде мландыште илыше-влак дене ушемым ида ыште, [нунын юмыштлан ида кумал, шке ыштыме шояк юмыштым пытарыза,] жертвенникыштым шалатыза”. Но те Мыйым колыштын огыдал. Кузе тыге ыштен кертында?
3 Сандене Мый тыге ойлем: [Поктен колташ шонымо еҥ-влакым вес верыш ом наҥгай,] тендан деч поктен ом колто. Нуно тыланда шӧрга, а юмышт тыланда оптыш лийыт».
4 Кунам Господьын Суксыжо нине мутлам израиль эрге-влаклан каласен, уло калык кугу йӱкын шорташ тӱҥалын.
5 Садланак тиде верым Бохим*а манын лӱмденыт. Тушто нуно Господьлан надырым конденыт.



6 Иисус калыкым колтен, да израиль эрге-влак [кажныже мӧҥгышкыжӧ,] шке мландышкыже оза лийын илаш пӧртылыныт.
7 Иисус илыме жапыште да тудын деч вара кодшо израиль кугурак-влакын илымышт жапыште – нуно Господьын Израильлан ыштыме чыла кугу пашажым ужыныт – израиль калык Господьлан служитлен илен.
8 Нав эрге Иисус, Господьын тарзыже, шӱдӧ лу ияш колен.
9 Тудым шке мландыштыже, Ефрем курыклаште улшо Фамнаф-Сараиште, тоеныт. Тудыжо Гааш курык деч йӱдвелныла верланен.
10 Тунам илыше тукым пӱтынек колен, да тудым вес тукым вашталтен. Тиде тукым Господьымат, Тудын Израильлан ыштыме пашаже-влакымат пален огыл.
11 Израиль эрге-шамыч Господь ончылно осал пашам ышташ да Ваал-влаклан*б служитлаш тӱҥалыныт.
12 Нуно ача-кочаштын Египет гыч лукшо Господь Юмыштым коденыт да вес юмо-влак деке – йыр улшо калык-влакын юмышт деке – савырненыт, нунылан кумалаш тӱҥалыныт да Господьын шыдыжым луктыныт.
13 Господьым коден, нуно Ваал ден Астарта-влаклан служитлаш тӱҥалыныт.
14 Тунам израильтян-влак ӱмбаке Господьын шыдыже ылыжын. Тудо нуным агыше-шамычын кидышкышт пуэн, нунышт израильтян-влакым агеныт. Господь нуным йыр улшо тушман-шамычын кидышкышт пуэн, израильтян-влак тушманышт ваштареш тетла шоген кертын огытыл.
15 Кажне гана, кунам нуно кредалаш лектыныт, Господьын шижтарымыж да товатлен ойлымыж семынак, Тудын кидше нунын ваштареш лийын. Израильтян-влаклан кугу орлыкым чыташышт логалын.
16 Господь нунылан судья-шамычым пуэн. Нуно израильтян-влакым агыше-шамычын кидышт деч утареныт.
17 Но нуно судья-влакымат колыштын огытыл, а вес юмо-влак почеш яжарланен коштыныт, нунылан кумалыныт, [Господьым шыдештареныт]. Ача-кочаштын коштмо корнышт гыч нуно писын кораҥыныт. Ача-кочашт Господьын кӱштымашыже-влакым шуктен шогеныт, а нуно тыге ыштен огытыл.
18 Кунам Господь нунылан судья-влакым шогалтен, судья пелен Тудо Шкежак лийын да судьян илыме чыла кечылаштыже нуным тушманышт деч утарен шоген. Индырыме да шыгыремдыме деч израильтян-влакын йӧсын кычкырымыштым колын, Господь нуным чаманен.
19 Но кунам судья колен, нуно адакат тошто пашашт дек пӧртылыныт: вес юмо-влак деке савырнен, нунылан служитлен да кумалын, ача-кочашт деч эшеат удам ыштеныт. Вустыкланыме осал корнышт гыч нуно кораҥын огытыл.



20 Сандене Израиль ӱмбаке Господьын шыдыже ылыжын. Тудо каласен: «Кугезе кочашт дене ыштыме Мыйын ойпидышем тиде калык пудыртен, Мыйым тудо ок колышт.
21 Сандене [Нав эрге] Иисус колымо деч вара тышан кодшо ик калыкымат тудын деч поктен ом колто.
22 Нуно Израильым тергаш кӱлыт: израильтян-влак ача-кочашт семын Господьын корныж дене кошташ тӱҥалыт але уке?»
23 Садлан Господь нине калыкым тышанак коден. Нуным Тудо вигак поктен колтен огыл, Иисусын кидышкыже пуэн огыл улмаш.





*а 2:5 Бохим лӱм «шортшо-влак» манмым ончыкта.

*б 2:11 Ваал – хананей-влакын тӱҥ юмышт. Кажне кундемын шке Ваал юмыжо лийын.




ИЗРАИЛЬ СУДЬЯ-ВЛАКЫН КНИГАШТ

Глава 3

1 Ханаан мландыште илаш кодшо вес калык-влак. 7 Господь судьялан Гофониилым шогалта. 12 Судья Егуд. 31 Судья Самегар.

1 Ханаан мландым сеҥен налме сарлаште лийдыме израильтян-влакым тергаш манын, Господь теве нине калыкым коден.
2 Тидым Господь сарыште лийдыме самырык тукым израиль эрге-влак сар нерген палышт да кредалаш тунемышт манын ыштен.
3 Тиде – филистим-влак да нунын вич вуйлатышышт, тыгак Ливан курыклаште Ваал-Ермон курык деч Емафыш пурымашке шумеш илыше чыла хананей, сидонян да евей-шамыч.
4 Израильтян-влакым тергаш да Господьын Моисей гоч ача-кочаштлан пуымо кӱштымашыже-влакым нуно шуктен шогаш тӱҥалыт але укем пален налаш манын, Господь нине калыкым тышан коден.
5 Израиль эрге-влак хананей, хеттей, аморрей, ферезей, евей, [гергесей] да иевусей коклаште иленыт.
6 Нуно тиде калык-влакын ӱдырыштым марлан налыныт, шке ӱдырыштым нунын эргыштлан марлан пуэныт да нунын юмыштлан служитленыт.



7 Израиль эрге-шамыч Господьын шинча ончылныжо осалым ыштеныт: Господь Юмыштым монден, нуно Ваал-влаклан да Ашера меҥге-влаклан вуйыштым савеныт.
8 Господьын Израильлан шыдыже ылыжын, да Тудо нуным Хусарсафемын, Месопотамий кугыжан, кидышкыже пуэн. Израиль эрге-влак тудлан кандаш ий тарзыланеныт.
9 Тунам израиль эрге-влак Господь деч полышым йодын кычкыраш тӱҥалыныт. Господь нунылан утарышым – Гофониилым, Халевын Кеназ шольыжын эргыжым – пуэн. Тудо нуным утарен.
10 Гофониил ӱмбалне Господьын Шӱлышыжӧ лийын. Тудо Израильын судьяже лийын да [Хусарсафем ваштареш] кредалаш лектын. Господь Хусарсафемым, Месопотамий кугыжам, тудын кидыш пуэн. Гофониил Хусарсафемым сеҥен,
11 да мландыште нылле ий тыныс илыш озаланен. Вара Гофониил, Кеназ эрге, колен.



12 Израиль эрге-влак адакат Господьын шинча ончылныжо осал пашам ышташ тӱҥалыныт. Сандене Господь Эглоным, Моав кугыжам, Израиль деч виянракым ыштен.
13 Тудо шкеж деке [чыла] аммон ден амалик-влакым поген да Израиль ӱмбаке сар дене каен, тудым кырен шалатен. Нуно Пальме олам руалтен налыныт.
14 Эглонлан, Моав кугыжалан, израиль эрге-влак латкандаш ий тарзыланеныт.
15 Израиль эрге-шамыч адакат Господь деч полышым йодын кычкыреныт. Господь нунылан утарышым – Егудым, Иеминий тукым Геран эргыжым – пуэн. Егуд шолагай лийын. Израильтян-влак тудым йозак дене Моав кугыжа Эглон деке колтеныт.
16 Егуд шкаланже кынергут кутышан кок могырымат пӱсӧ кердым ыштен да вургем йымаке пурла эрдыж воктеке шылтен.
17 Тудо [каен] да Моав кугыжа Эглонлан йозакым пуэн. Эглонжо пеш коя лийын.
18 Йозакым пуымеке, Егуд йозакым нумал толшо еҥ-влакым ужатен колтен.
19 А шкеже Галгалыште шогалтыме шояк юмо-влак воктене мӧҥгеш савырнен да Эглон деке толын, тудлан каласен: «Кугыжа, мыйын тыланет шолып каласышаш шомакем уло». «Шып лийза!» – кугыжа каласен. Тунам воктеныже лийше чыла еҥ тушеч лектын.
20 Егуд тудын деке пурен. Кугыжа шкенжын юалге пӧлемыштыже лийын. Егуд каласен: «[Кугыжа,] мыйын тыланет Юмын шомакше уло». Эглон престолжо гыч кынел шогалын.
21 [Кунам тудо шогалын,] Егуд шола кидшым шуялтен, пурла эрдыште кечыше кердыжым налын да Эглонын мӱшкырышкыжӧ керын.
22 Кердын кошар ужашыже веле огыл, вурдыжат пӱтынек кояшке пурен йомын. Егуд тудым луктын огыл, керде мучаш туп гыч лектын.
23 Пӧлем гыч лекмеке, Егуд шке почешыже омсам петырен, тӱкылен шынден.
24 Тудын кайымекше, Эглонын тарзыже-влак толыныт да тӱкылымӧ пӧлем омсам ужыныт. Нуно каласеныт: «Очыни, шке пӧлемыштыже шонданыште шинча».
25 Тарзе-влак кужу жап вученыт, но пӧлем омсам нигӧ почын огыл. Сравочым конден, омсам почыныт да ужыныт: озашт кӱвар ӱмбалне колышо кия.
26 Нунын юватыл шогымо жапыште Егуд каенат шуктен, [тудын нерген нигӧ шоналтенат огыл]. Тудо шояк юмо-влакым шогалтыме верым эртен каен да Сеирафыш куржын утлен.
27 [Израиль мландысе] Ефрем курыклаш толмеке, тудо пучым пуалтен. Израиль эрге-влак курыкла гыч воленыт, нуным Егуд вуйлатен.
28 Тудо нунылан каласен: «Мыйын почешем кайыза! Господь [Юмо] моав тушмандам тендан кидыш пуэн!» Нуно тудын почеш каеныт да Иордан гоч Моавыш келын вончымо верлам руалтен налыныт, нигӧлан вончаш пуэн огытыл.
29 Тунам израиль эрге-влак лу тӱжем наре моав сарзым пытареныт. Нунышт чыланат таза, виян еҥ лийыныт. Ик еҥат куржын утлен огыл.
30 Тыге тиде кечын израильтян-влак Моавым кид йымакышт налыныт. Кандашле ий мландыште тыныс илыш озаланен. [Колымешкыже, Егуд нунын судьяшт лийын.]



31 Тудын деч вара Самегар, Анаф эрге, лийын. Тудо кудшӱдӧ филистим еҥым ӱшкыжым поктымо кошар вуян тоя дене пытарен. Тудат Израильым утарыше лийын.






ИЗРАИЛЬ СУДЬЯ-ВЛАКЫН КНИГАШТ

Глава 4

Пророк ӱдырамаш Девора да Варакын вуйлатыме сарзывийже.

1 Егуд колымеке, израиль эрге-влак Господь шинча ончылно адакат осалым ышташ тӱҥалыныт.
2 Господь нуным Асорышто кугыжаланыше ханаан кугыжа Иавин кидышке пуэн. Иавинын сарзывуйжо Сисара лийын, тудо Харошеф-Гоимыште илен.
3 Сисаран индешшӱдӧ кӱртньӧ орваже лийын, да тудо израильтян-влакым коло ий пеш чот индырен. Сандене израиль эрге-шамыч Господь деч полышым йодын кычкыреныт.



4 Тиде жапыште Израильын судьяже Девора лӱман пророк ӱдырамаш, Лапидоф вате, лийын.
5 Тудо Ефрем курыкышто, Рама ден Вефиль коклаште улшо Деворан Пальмыж йымалне, шинчен, [тушко] тудын деке израиль эрге-влак судыш коштыныт.
6 Девора шкеж деке Неффалим мландысе Кедес гыч Варакым, Авиноам эргым, ӱжаш колтен да тудлан каласен: «Господь, Израильын Юмыжо, [тылат] кӱшта: ”Кай, пеленет Неффалим ден Завулон тукым гыч лу тӱжем еҥым нал да Фавор курыкыш кӱзӧ.
7 Мый тый декет Киссон эҥер деке Сисарам, Иавинын сарзывуйжым, тудын орваж ден сарзывийжым колтем да тудым тыйын кидыш пуэм”».
8 Варак тудлан каласен: «Тый мый денем пырля кает гын, каем. А от кай гын, мыят ом кай. [Вет Господь Суксыжым мыйын пеленем могай кечын колта, мый ом пале]».
9 Девора [тудлан] каласен: «Йӧра, мый тый денет пырля каем. Но [пален лий:] коштмо корнет тунам тылат чапым ок кондо: Господь Сисарам ӱдырамаш кидыш пуа». Девора кынелын да Варак дене Кедесыш каен.
10 Варак Завулон ден Неффалим эрге-влакым Кедесыш ӱжын. Варак почеш лу тӱжем еҥ ошкылын, тудын дене тыгак Девора каен.
11 Кеней Хевер тунам моло кеней деч – Моисейын Ховав оньыкугызажын эргыж-влак деч – посна ойырлен да шке омашыжым Кедес воктенысе Цаанним тумо дене шогалтен.
12 Варакын, Авиноам эргын, Фавор курыкыш кӱзымыж нерген Сисаралан каласеныт.
13 Тунам Сисара чыла сарлык орважым – индешшӱдӧ кӱртньӧ орважым – да чыла сарзыжым поген, нуным Харошеф-Гоим гыч Киссон эҥер деке конден.
14 Девора Вараклан каласен: «Тарване, Господьын Сисарам тыйын кидыш пуымо кече толын. Господь Шкежак тыйын ончычет кая». Варак Фавор курык гыч волен, почешыже – лу тӱжем сарзе.
15 Кунам Варак Сисара ӱмбак кержалтын, Господь Сисарам да тудын чыла орваж ден сарзыжым ӧрткымашке пуртен. Сисара орваж гыч тӧрштен волен да йолын куржын.
16 Варак тудын орваж ден сарзыже-влакым Харошеф-Гоим марте поктен каен. Сисаран уло сарзывийже керде дене пытарыме лийын, нигӧ илыше кодын огыл.



17 Сисара гын Иаильын, кеней Хеверын ватыжын, омашышкыже куржын толын. Асор кугыжа Иавин ден кеней Хеверын тукымжо тунам келшен иленыт.
18 Иаиль Сисара ваштареш лектын да каласен: «Пуро, мыйын озам. Пуро мый декем, ит лӱд». Сисара тудын омашышкыже пурен, Иаиль тудым шке леведышыже йымаке шылтен.
19 Сисара тудлан каласен: «Мылам изишак вӱдым пу, йӱмем шуэш». Иаиль шӧран шувышым почын да тудым йӱктен, вара адакат леведын.
20 Сисара тудлан каласен: «Омашыш пурымо вер деке шогал. Иктаж еҥ толеш да тый дечет ”тыште иктаж-кӧ уло мо?” манын йодеш гын, ”уке” манын каласе».
21 Но Иаиль, Хевер вате, омашым пеҥгыдемдыме кошар пашкар ден чӧгытым кидышкыже налын, нойымыж дене мален колтышо Сисара дек шыпак лишемын да вуйвичкыжышкыже пашкарым керын – тудыжо вуйжым шӱтен. Сисара мландыш пудалалтын да верешыжак колен.
22 Кунам Сисарам поктышо Варак толын, Иаиль тудын ваштарешыже лектын да каласен: «Пуро, мый тылат кычал толмо еҥетым ончыктем». Варак тудын омашышкыже пурен да ужын: Сисара колышо кия, вуйвичкыжыштыже – кошар пашкар.



23 Тиде кечын [Господь] Юмо израильтян-влаклан ханаан кугыжа Иавин дене кредалмаште сеҥымашым пӧлеклен.
24 Тидын деч вара израиль эрге-влак Иавиным, ханаан кугыжам, чотрак да чотрак шыгыремдылаш тӱҥалыныт да варажым пытареныт.






ИЗРАИЛЬ СУДЬЯ-ВЛАКЫН КНИГАШТ

Глава 5

Деворан мурыжо.

1 Тиде кечын Девора ден Варак, Авиноам эрге, тыгай мурым муреныт:


2 «Он-влак Израильым наҥгаеныт,

 калык сарыш шке кумылын каен –

 Господьым чапландарыза!


3 Кугыжа-влак, колыштса! Вуйлатыше-влак, колза!

 Господьлан мый мураш тӱҥалам!

 Господьлан, Израильын Юмыжлан, шоктем!




4 Кунам Тый, Господь, Сеир гыч лектынат,

 кунам Тый Едом мланде гыч каенат –

 мланде чытырналтын, кава гыч кугу йӱр йӱрын,

 пыл-влак вӱдым йоктареныт.


5 Курык-влак Господь ончылно лӱҥгеныт,

 Израильын Господь Юмыжо ончылно Синай курыкат чытырен.




6 Анаф эрге Самегар илыме годым,

 Иаильын кечылаштыже,

2 корно-влак пустаҥыныт,

 ончыч вияш корно дене коштшо-шамыч йыргорно дене коштыныт.


7 Калык деч посна кодыныт Израиль илем-влак,

 пуста лийыныт нуно мыйын, Деворан, кынел шогалмешкем,

 мыйын, Израильын аважын, кынел шогалмешкем.


8 Вес юмо-влакым ойырен налын Израиль,

 садлан капка воктене сар кая.

 Израильын нылле тӱжем сарзыжын лийын мо авыртыш ден умдыжо?


9 Шӱмем мыйын Израиль вуйлатыше-влак дене,

 сарыш шке кумылын кайыше калык дене!

 Господьым чапландарыза!


10 Ош тӱсан ава осёл ӱмбалне шинчын коштшо,

 пушкыдо шартыш ӱмбалне шинчыше

 да корно дене коштшо-шамыч, мурым мурыза!


11 Таве воктене вольыкым йӱктышӧ-шамычын йӱкышт:

 нуно Господьын кугу пашаж-влак нерген,

 Израиль вуйлатыше-влакын мом ыштымышт нерген каласкалат!

 Тунам Господьын калыкше капка деке лишемын.


12 Кынел, кынел, Девора!

 Кынел, кынел, мурым муралте!

 Кынел, Варак!

 Пленыш налме еҥет-влакым наҥгай, Авиноам эрге!




13 Икмыняр виян еҥын кидышт йымаке Господь пуэн калыкым,

 лӱддымӧ еҥ-влакым Тудо мыйын кидыш пуэн.


14 Амалик мландеш вожым колтышо-влак Ефрем деч толыныт.

 Тыйын почешет, Вениамин, тыйын калыкет дене пырля нуно толыныт.

 Вуйлатыше-шамыч толыныт Махир деч,

 он-влакын пондыштым кучышо-влак Завулон деч толыныт.


15 Девора дене пырля Иссахарын онышт улыт,

 Варак семын Иссахар лапверышке йолын чымалтын.

 А Рувим тукымышто – кугу кокытеланымаш.


16 Кӱтӱчын шиялтышыжым колыштын,

2 шорык вӱта коклаште мом тый шинчет?

 Рувим тукымышто – кокытеланымаш.


17 Галаад ила Иордан вес велне.

 Молан гын Дан корабль-влак воктене юватылеш?

 Теҥыз серыште кодын Асир,

 ласкан ила шке гаваньже воктене.


18 Завулон – илышыжым пуаш ямде калык,

 тудын дене пырля Неффалим – кӱкшака пасушто.




19 Кредалаш лектыныт кугыжа-влак,

 ханаан кугыжа-шамыч кредалыныт Фаанахыште, Мегиддо вӱд воктене,

 но ший арвер нунылан логалын огыл.


20 Кредалмашыш ушненыт кава гыч шӱдыр-влак,

 шке корнышт гыч нуно кредалыныт Сисара ваштареш.


21 Киссон вӱд тушман-шамычым наҥгаен,

 акрет эҥер, Киссон эҥер, нуным наҥгаен.

 Виян лий, мыйын чонем!


22 Виян ожо-влак чымат,

 имне-влакын тӧргымышт деч мланде чытыра!


23 ”Каргыза Мерозым, – Господьын Суксыжо ойла, –

 каргыза, каргыза тушто илыше-влакым.

 Нуно Господьлан полшаш толын огытыл,

 виян сарзышт дене полшен огытыл Господьлан кредалаш”.




24 Тек суапландарыме лиеш ӱдырамаш-влак коклаште Иаиль, кеней Хеверын ватыже!

 Вынер омашыште илыше ӱдырамаш-влак коклаште тек тудо лиеш суапландарыме!


25 Вӱдым йодын Сисара – тудо шӧрым пуэн,

 тӧрам йӱктымӧ коркаш конден ӱмбалым.


26 [Шола] кидшым тудо пашкар деке,

2 а пурлажым пашазын чӧгытшӧ дек шуялтен.

 Перен тудо Сисарам,

 вуйжым шалатен, вуйвичкыжшым шӱтен.


27 Камвозын тудо йолжо воктек, шуҥгалтын да киен!

 Камвозын тудо, шуҥгалтын Иаильын йолжо воктеке!

 Камвозын, колышо шуҥгалтын!




28 Окна гыч ончыштеш Сисаран аваже,

 решоткан окна гоч мӱгырен шортеш:

 ”Мом юватылыт тудын орваже-влак?

 Молан имне-шамычын йол йӱкышт ок шокто?”


29 Вашештат тудлан лӱмлӧ ӱдырамаш-влак кокла гыч эн ушанже,

 шкежат тудо тыге шонкала:


30 ”Очыни, поген налыныт нуно поянлыкым

 да шке коклаштышт пайлат –

 ик сарзылан ик але кок ӱдыр дене,

 Сисаралан – тӱрлӧ тӱсан чапле вургем,

 пленыш налме ӱдыр-влакын вачӱмбакышт тӱрлымӧ шовычым пыштат”.




31 Тек тыге пытарыме лиеш Тыйын чыла тушманет, Господь!

 А Тыйым йӧратыше-влак тек нӧлталтше кече гай волгалтыт!»


 Тидын деч вара мландыште нылле ий тыныс илыш лийын.






ИЗРАИЛЬ СУДЬЯ-ВЛАКЫН КНИГАШТ

Глава 6

1 Израиль мадиан-влакын кид йымакышт логалеш. 11 Гедеон деке Господьын Суксыжо толеш.

1 Израиль эрге-влак адакат Господь шинча ончылно осалым ышташ тӱҥалыныт, сандене Господь нуным шым ийлан мадиан-влакын кидышкышт пуэн.
2 Мадиан-влак нуным чот пызыреныт, сандене израиль эрге-шамыч курык шелше ден курыкпомышлаште шкаланышт шылме вер ден карман-влакым*а ыштеныт.
3 Израильтян-шамыч ӱден веле пытарат, нунын дек мадиан, амалик да моло эрвел калык толын лектыныт.
4 Нуно израильтян-влакын кундемыштышт шке омашлаштым шогалтеныт да мланде лектышым Газа марте пытарен каеныт. Нуно израильтян-влаклан шкеныштым пукшаш шорыкымат, ушкал ден ӱшкыжымат, осёлымат коден огытыл.
5 Нине калык шке вольыкышт да омашышт дене шурнышырчык наре толеденыт. Нуным шкеныштым, верблюдыштым шотлен пытараш лийын огыл. Нуно пӱтынь Израиль мландым пустаҥденыт.
6 Мадиан-влаклан кӧра Израильын пеш чот нужнаҥмекше, израиль эрге-шамыч Господь деч полышым йодын кычкыреныт.



7 Кунам израильтян-влак мадиан-шамыч деч утаралташ Господьым ӱжын кычкыреныт,
8 Тудо нунын деке пророкым колтен. Пророк нунылан каласен: «Тыге Господь, Израильын Юмыжо, ойла: ”Мый тендам Египет гыч, кул лийме мланде гыч, луктынам.
9 Мый тендам египтян-влакын да чыла моло шыгыремдылшын кидышт деч утаренам. Нуным тендан ончыч поктен колтенам да мландыштым тыланда пуэнам.
10 Тыланда каласенам: ’Мый Господь, тендан Юмыда, улам. Кеч те аморрей-влакын мландыштышт иледа, нунын юмышт-влаклан ида кумал’. Но те Мыйым колыштын огыдал”».



11 Господьын Суксыжо толын да Офрасе тумо йымак шинчын. Тумыжо Авиезер тукым гыч улшо Иоасын мландыштыже шоген. Иоасын Гедеон эргыже, мадиан-влак ынышт уж манын, тиде жапыште виноградым темдыме верыште шыдаҥым шийын.
12 Тудлан Господьын Суксыжо кончен. Тудо Гедеонлан каласен: «Виян сарзе, Господь тый денет!»
13 Гедеон тудлан вашештен: «Мыйын озам! Господь мемнан дене гын, молан чыла тиде [орлык] мемнан дене лийын? Кушто Тудын ӧрыктарыше чыла пашаже, кудын нерген мыланна ача-кочана-влак ойленыт? Вет нуно ”Господь мемнам Египет гыч луктын” манын каласкаленыт. А кызыт Господь мемнам коден каен, мадиан-влак кидыш пуэн».
14 Господь тудын ӱмбак ончалын да каласен: «Кай да тиде вий-куатет дене Израильым мадиан-шамычын кидышт гыч утаре. Мый тыйым колтем».
15 Гедеон тудлан манын: «Господь! Кузе мый Израильым утарем? Манассий тукымышто мыйын урлыкем эн начар, а мый ешыште эн изи улам».
16 Господь тудлан каласен: «Мый пеленет лиям, мадиан-влакым тый ик еҥым сеҥыме семын кырен шалатет».
17 Гедеон Тудлан манын: «Мый Тыйын шинчаштет поро кумылым суленам гын, мый денем Тыяк кутырымым палаш манын, мылам палдарыше палым ончыкто.
18 Тый декет пӧртылмешкем, тышеч ит кай. Мый Тылат пӧлекым кондем да Тылат темлем». Тудо каласен: «Тыйын пӧртылмешкет, Мый тыштак лиям».



19 Гедеон каен, казапача шылым ямдылен да ик ефа ложаш дене шергиндым кӱэштын. Шылым комдыш, а лемым кӧршӧкыш пыштен да Тудын деке тумо йымак конден.
20 Юмын Суксыжо тудлан каласен: «Шыл ден шергиндым нал, тиде кӱ ӱмбак пыште да лемым оптал». Гедеон тыгак ыштен.
21 Господьын Суксыжо кидыште улшо пондыжым шуялтен да шыл ден шергинде деке тӱкнен. Кӱ гыч тул лектын да шыл ден шергиндым нелын. Господьын Суксыжо Гедеонын шинча ончычшо йомын.
22 Тунам Гедеон тиде Господьын Суксыжо лиймым умылен. Тудо каласен: «Господь Юмо, ойго мыланем! Вет мый Господьын Суксыжым шинчаваш ужынам».
23 Господь тудлан каласен: «Тылат тыныс лийже. Ит лӱд, тый от коло».
24 Гедеон тушан Господьлан жертвенникым ыштен да тудым «Иегова-шалом»*б манын лӱмден. Тиде жертвенник таче кечынат Авиезер тукым мландысе Офраште шога.



25 Тиде йӱдым Господь Гедеонлан каласен: «Ачатын кӱтӱж гыч ик ӱшкыжым да шым ияш вес ӱшкыжым нал. Ачатын Вааллан кумалме жертвенникшым шалате, тушто улшо Ашера меҥгым руэн шу.
26 [Тылат кончышо] Господь Юметлан жертвенникым тиде кӱ курык вуйышто кӱлеш семын шогалте. Руымо пуэт ӱмбалне йӱлалтен пуымо надырлан кокымшо ӱшкыжшым кондо».



27 Гедеон шке тарзыж-влак кокла гыч лу еҥым налын да Господьын каласымыж семын ыштен. Но шке родо-тукымжо да олаште илыше-влак деч лӱдмыжлан кӧра тудо тидым кечывалым огыл, а йӱдым ыштен.
28 Эрдене олаште илыше-влак кынелыныт да ужыныт: Ваалын жертвенникшым шалатыме, воктеныже улшо Ашера меҥгым руэн шуымо, а чоҥен шындыме у жертвенникеш надырлан кокымшо ӱшкыжым кондымо.
29 «Кӧ тидым ыштен?» – нуно икте-весышт деч йодыштыныт. Умылкалаш тӱҥалыныт да пален налыныт: тидым Гедеон, Иоас эрге, ыштен.
30 Олаште илыше-влак Иоаслан каласеныт: «Лук эргычым. Ваалын жертвенникшым шалатымылан да воктеныже улшо меҥгым руэн шуымылан тудо колышаш».
31 Тудым авырен шогалше-влаклан Иоас вашештен: «Тыланда мо Ваалым арален налман? Тыланда мо тудым пыдалман? Кӧ тудым пыдал налеш, эр марте пуштмо лийшаш. Ваал чынжымак Юмо гын, жертвенникшым шалатымылан тудо шкенжым шке арален налын кертеш».
32 Тиде кече гыч Гедеоным Иероваал*в манын лӱмденыт. Вет тудын шотышто тыге ойленыт: «Тек жертвенникшым шалатымылан Ваал шкенжым тудын деч шке арален налеш».



33 Мадиан ден амалик-влак да эрвелне илыше-шамыч пырля погыненыт, эҥерым вонченыт да стан дене Изреель лапвереш шогалыныт.
34 Гедеоным Господьын Шӱлышыжӧ авалтен. Тудо пучым пуалтен, да Гедеон почеш каяш Авиезер урлык погынен.
35 Гедеон уверзе-влакым Манассий тукым мланде мучко колтен – Манассий тукым погынен да тудын почеш каен. Тыгак тудо уверзе-влакым Асир, Завулон да Неффалим тукым еҥ-влак деке колтен. Нунат тудын деке толыныт.



36 Гедеон Юмылан каласен: «Ойлымет семынак Израильым мыйын кидем дене утарынет гын,
37 теве мый тышан идымеш тӱредме межым шарем. Лупс меж ӱмбаке гына возеш, а йырым-йырысе мланде кукшо кодеш гын, тунам мый палем: сӧрымет семынак Тый Израильым мыйын кидем дене утарет».
38 Тыгак лийын. Вес кечын Гедеон эрдене эрак кынелын да межым пунчалын. Тудо меж гыч корка тич вӱдым луктын.
39 Гедеон Юмылан каласен: «Ит шыдешке мыланем, мый эше ик гана йоднем, меж дене эше ик гана терген ончынем – тек тиде гана меж кукшо кодеш, а йырым-йырысе мланде ӱмбаке лупс возеш».
40 Тиде йӱдым Юмо тыгак ыштен: меж кукшо кодын, а мланде ӱмбаке лупс возын.





*а 6:2 Карман – крепость.

*б 6:24 «Иегова-шалом» (але «Яхве-шалом») – Тиде лӱм «Господь – тиде тыныс» манмым ончыкта.

*в 6:32 Еврей йылмыште тиде лӱм «тек Ваал шкенжым шке арала» манмым ончыкта.




ИЗРАИЛЬ СУДЬЯ-ВЛАКЫН КНИГАШТ

Глава 7

Гедеон мадиан-влакым кырен шалата.

1 Иероваал, тудак Гедеон, да тудын чыла еҥже эр эрдене кынелыныт да стан дене Харод памаш воктеке толын шогалыныт. Мадиам стан нунын деч йӱдвелныла лапверыште, Морэ кӱкшака воктене, лийын.



2 Господь Гедеонлан каласен: «Тый денет калык утыждене шуко. Мый мадиан-влакым нунын кидыш ом пу, уке гын Израиль Мыйын ончылнем кугешна да ”мыйым шке кидем утарен” манын каласа.
3 Калыклан увертаре: ”Кӧ лӱдын чытыра, тек Галаад курык гыч мӧҥгеш кая”». Тыге коло кок тӱжем еҥ мӧҥгеш каен, а лу тӱжемже кодын.
4 Господь Гедеонлан каласен: «Калык садак эше шуко. Нуным вӱд деке наҥгай, тушто мый тыланет еҥ-влакым ойырем. Кӧн нерген Мый ”тиде тый денет кая” манын ойлем, тек тудо тый денет кая, а кӧ нерген ”тиде тый денет ок кай” манын каласем, тек тудо огеш кай».



5 Гедеон калыкым вӱд деке наҥгаен. Господь тудлан каласен: «Кӧ вӱдым пий семын йылмыж дене йӱэш, нуным пулвуйыш сукен шинчын йӱшӧ-влак деч ойыро».
6 Кидкопа гыч йылме дене йӱшӧ-влак кумшӱдӧ еҥ лийыныт, а молышт чыланат пулвуйыш сукен шинчын йӱыныт.
7 Господь Гедеонлан каласен: «Кидкопа гыч йылме дене йӱшӧ кумшӱдӧ еҥ дене Мый тендам утарем да кидышкыда мадиан-влакым пуэм. А молышт тек мӧҥгышкышт каят».
8 Кумшӱдӧ еҥым коден, Гедеон моло калыкым мӧҥгышкыжӧ колтен. Нуно кайыше-влак деч кочкыш шапаш ден пучыштым налын коденыт. Мадиан-влакын станышт ӱлнӧ, лапверыште, лийын.



9 Тиде йӱдым Господь Гедеонлан каласен: «Кынел, станыш воло. Тудым Мый тыйын кидышкет пуэм.
10 А каяш лӱдат гын, тушко Фура тарзет дене пырля миен тол
11 да мом кутырымыштым колышт. Тиде тылат нунын станышт ӱмбак керылташ чолгалыкым пуа». Тунам Гедеон ден Фура тарзыже станыште улшо сарзывий деке воленыт.
12 Мадиан ден амалик-влак да эрвелне илыше-шамыч лапвереш шурнышырчык наре верланеныт улмаш. Верблюдыштым шотлен пытараш лийын огыл, нуно теҥыз серысе ошма пырче наре лийыныт.
13 Гедеон тушко толын. Тудо ик еҥын весылан шке омыжым каласкалымыжым колын: «Мый омым ужынам. Мадиан станыш пуйто йыргешке шож кинде пӧрдын толеш. Омаш деке толын шумекше, тудым туге тӱкыш – омаш йӧралте да сӱмырлыш».
14 Вес еҥже тудлан вашештен: «Тиде весе огыл, а израильтян Гедеонын, Иоас эргын, кердыже. Мадиан-влак ден уло станым Юмо тудын кидыш пуэн».



15 Омым да тудын мом ончыктымыжым колмеке, Гедеон Господьлан вуйжым савен. Вара тудо израиль станыш пӧртылын да каласен: «Кынелза! Мадиан станым Господь тендан кидыш пуэн!»
16 Кумшӱдӧ еҥым тудо кум отрядлан шелын. Кажныжлан кидышкыже пучым, яра кувшиным кучыктен. Кувшин кӧргыштӧ факел лийын.
17 Тудо нунылан каласен: «Мыйым ончыза да мыйын семын ыштыза. Стан дек миен шумекем, мом ышташ тӱҥалам – теат тидымак ыштыза.
18 Кунам мый да пеленем улшо-влак пучым пуалтена, теат стан йыр шке пучда дене пуалтыза да кычкырыза: ”Господьын да Гедеонын [кердыже]!”»



19 Станыште йӱд орол черет вашталтмеке, тушко Гедеон да тудын пелен шӱдӧ еҥ толыныт. Орол-влакым кынелтен, нуно пучым пуалтеныт да кидыштышт улшо кувшиным шалатеныт.
20 Тунам кум отрядге пучым пуалтеныт, кувшин-влакым шалатеныт. Шола кидыште факелым, а пурлаште пучым кучен, нуно чыланат пучым пуалтеныт да кычкыреныт: «Господьын да Гедеонын кердыже!»
21 Кажныже стан йыр шке верыштыже шоген, а мадиан-влак ончыч стан мучко кычкырен куржталыныт, вара куржаш пижыныт.
22 Кунам кумшӱдӧ еҥ пучым пуалтен, Господь станыште улшо-влакын кердыштым икте-весышт ӱмбак савырен. Нунын сарзывийышт Царера могырыш, Бефшитта марте, Табаф воктенысе Авел-Мехола чек марте куржын.



23 Тунам Неффалим, Асир да уло Манассий тукым гыч израильтян-влакым ӱжыныт, да нуно мадиан-влакым поктен куржыныт.
24 Гедеон Ефрем курыклаш уверзе-влакым тыге каласаш колтен: «Мадиан-влак ваштареш лекса да нунын деч ончыч Бефвара марте вӱд улмо вер ден Иордан гоч вончымо верлам руалтен налза». Ефрем тукым еҥ-влак погыненыт да Бефвара марте вӱд улмо вер ден Иордан гоч вончымо верлам руалтен налыныт.
25 Нуно кок мадиам оным – Орив ден Зивым – кученыт. Оривым Цур-Оривыште, а Зивым Иекев-Зивыште пуштыныт. Вара мадиан-влакым умбакыже поктен каеныт. Орив ден Зивын вуйыштым Гедеон деке Иордан вес велке намиеныт.






ИЗРАИЛЬ СУДЬЯ-ВЛАКЫН КНИГАШТ

Глава 8

1 Мадиан-влакым пӱтынек кырен шалатат. 28 Гедеонын колымыжо.

1 Ефрем эрге-влак Гедеон деч йодыныт: «Молан тый тыге ыштенат? Молан мадиан-влак дене кредалаш кайымет годым мемнам ӱжын отыл?» Нуно тудлан чот сырыше лийыныт.
2 Гедеон нунылан вашештен: «Тендан дене таҥастарымаште мый мом тыгайым ыштенам? Ефремын пытартышлан погымо виноградше Авиезер урлыкын погымо чыла виноградше деч сайрак огыл мо?
3 Юмо тендан кидыш Орив ден Зив мадиан он-влакым пуэн. Мыйын мом ыштымем тендан ыштымыда дене таҥастараш лиеш мо?» Кунам Гедеон тиде мут-влакым каласен, нунын сырымышт лушкен.



4 Гедеон ден тудын кумшӱдӧ сарзыже Иордан деке толыныт да эҥер гоч вонченыт. Нуно нойышо [да шужышо] лийыныт, но поктымыштым чарнен огытыл.
5 Сокхофышто илыше-влаклан Гедеон каласен: «Мыйын почеш толшо калыклан киндым пуыза, нуно нойышо улыт. Мый Зевей ден Салманым, мадиан кугыжа-влакым, поктен каем».
6 Сокхоф он-влак вашештеныт: «Мемнам сарзет-влакым пукшаш йодат? А тый Зевей ден Салманым кученатат мо?»
7 Гедеон каласен: «Кунам Господь Зевей ден Салманым мыйын кидышкем пуа, тыге ойлымыланда тендам ир мландысе иман вондо да коршаҥге дене чуриктарем».
8 Тушеч тудо Пенуэлыш каен да тушто илыше-влак деч тидымак йодын. Нунышт тудлан Сокхофышто илыше-влак семынак вашештеныт.
9 Гедеон нунылан каласен: «Кунам мый сеҥен пӧртылам, тиде башньым сӱмырем».



10 Зевей ден Салман тунам латвич тӱжем наре сарзышт дене – эрвел калыкын сарзывийже деч тынар еҥ кодын улмаш – Каркорышто шогеныт. А чылаже нунын саргуралым нумалше шӱдӧ коло тӱжем еҥышт колен улмаш.
11 Гедеон Новах ден Иогбега деч эрвелкыла, омашлаште илыше-влак деке, каен да азапым вучыде шинчыше тушман сарзывий ӱмбаке керылтын.
12 Зевей ден Салман куржыныт. Гедеон нуным поктен каен да мадиан кугыжа-влакым когыньыштымат кучен, уло станым ӧрткымашыш пуртен.



13 Кунам Гедеон, Иоас эрге, кредалме деч вара Херес кӱкшака гыч пӧртылын,
14 тудо Сокхофышто илыше ик рвезым руалтен кучен да тудын деч йодыштын. Тудыжо Гедеонлан Сокхофысо шымле шым он ден кугурак-влакын лӱмыштым возен пуэн.
15 Гедеон Сокхофышто илыше-влак деке толын да каласен: «Теве Зевей ден Салман. Нунын верч те мыйым мыскылен ойлышда: ”Мемнам нойышо сарзет-влакым пукшаш йодат? А тый Зевей ден Салманым кученатат мо?”»
16 Тудо олан кугуракше-влакым руалтен кучен, Сокхофышто илыше-шамычым иман вондо да коршаҥге дене лупшен.
17 Гедеон тыгак Пенуэлысе башньым сӱмырен да олаште илыше-влакым кырен шалатен.
18 Зевей ден Салманлан тудо каласен: «Фаворышто пуштмо еҥда-влак могайрак лийыныт?» Нунышт вашештеныт: «Нуно тый гает лийыныт. Кажныже кугыжа эргыла койын».
19 Гедеон каласен: «Тиде мыйын иза-шольым-влак, авамын эргыже-шамыч, лийыныт. Господь дене товатлем: те нуным илышым кодеда ыле гын, мый тендам ом пушт ыле».
20 Тудо шке Иефер кугэргыжлан каласен: «Пушт нуным». Но рвезе самырык лийын да лӱдын, сандене кердыжым луктын огыл.
21 Зевей ден Салман каласеныт: «Тый шке мемнам пушт, вет пӧръеҥын вийже пӧръеҥынак». Тунам Гедеон Зевей ден Салманым пуштын, верблюдыштын шӱйыштым сӧрастарыше прежа-влакым поген налын.



22 Израильтян-влак Гедеонлан каласеныт: «Лий мемнан вуйлатышына, тый дечет вара – эргыч, вара – эргычын эргыже. Вет тый мемнам мадиан-влакын кидышт деч утаренат».
23 Гедеон нунылан вашештен: «Мыят, мыйын эргымат тендан вуйлатышыда огына лий. Тек тендан вуйлатышыда Господь лиеш».
24 Вара Гедеон каласен: «Тендан деч иктым йодам: кажныже мыланем руалтен налме погыда гыч ик кӧрж дене пуыза». Вет тушман-влак Измаил тукым гыч лийыныт, нуно шӧртньӧ кӧржым чиен коштыныт.
25 Израильтян-влак вашештеныт: «Пуэна». Нуно вургемым шареныт да тушко руалтен налме погышт гыч ик кӧрж дене пыштеныт.
26 Гедеонын погымо шӧртньӧ кӧрж-влакын чумыр нелытше тӱжем шымшӱдӧ сикль лийын. Тидын деч посна эше тӱрлӧ сӧрастарыш, алга, мадиан кугыжа-влакын шемалге-йошкар вургемышт да нунын верблюдыштын шӱйыштышт лийше [шӧртньӧ] шинчыр-влак лийыныт.
27 Тиде шӧртньӧ гыч Гедеон ефодым ыштен да тудым шке олаштыже, Офраште, вераҥден. Тиде ефодлан кумалын, израильтян-влак Господь деке тупынь савырненыт. Гедеон ден ешыжланат тудо оптыш лийын.



28 Тыге мадиан-влак израиль эрге-шамыч ончылно ӱҥышемыныт да тетла вуйыштым нӧлталаш тоштын огытыл. Гедеон илыме годым мландыште нылле ий тыныс лийын.



29 Иоас эрге Иероваал, тудак Гедеон, мӧҥгыжӧ пӧртылын да туштак илен.
30 Гедеонын шымле эргыже шочын, вет тудын шуко ватыже лийын.
31 Сихемыште илыше кулватыжат эргым ыштен, Гедеон тудлан Авимелех лӱмым пуэн.
32 Гедеон, Иоас эрге, пеш кугу ийготан колен. Тудым ачажын шӱгарыштыже, Авиезер тукым мландысе Офраште, тоеныт.
33 Гедеон колымеке, израиль эрге-шамыч адакат ваал-влаклан кумалаш тӱҥалыныт да шке юмыштлан Ваалверифым шогалтеныт.
34 Йыр улшо чыла тушман деч утарыше Господь Юмыштым нуно шарналтенат огытыл.
35 Нуно Иероваалын, вес семынже Гедеонын, тукымжыланат тудын Израильлан мом ыштымыжлан порылык дене тӱлен огытыл.






ИЗРАИЛЬ СУДЬЯ-ВЛАКЫН КНИГАШТ

Глава 9

Авимелех шке иза-шольыжо-влакым пуштеш да кугыжалан шогалеш. Авимелехын колымыжо.

1 Авимелех, Иероваал эрге, аважын иза-шольыж-влак деке Сихемыш каен, нунылан да кочажын уло тукымжылан каласен:
2 «Сихемыште илыше-влак деч йодса: ”Кузе тыланда сайрак – вуйлатышыда Иероваалын чыла шымле эргыже але нунын кокла гыч иктыже лиеш гын?” Ида мондо: мый тендан дене ик вӱр улам».
3 Аважын иза-шольыжо-влак Авимелех шотышто нине мутлам Сихемыште илыше-шамычлан каласеныт. Нунышт Авимелех могырыш лупшалтыныт да ойленыт: «Тудо мемнан шольына».
4 Нуно Авимелехлан Ваалверифын пӧртшӧ гыч шымле сикль шийым пуэныт. Авимелех тиде оксалан шотдымо, йӧрдымӧ еҥ-влакым тарлен. Нунышт тудын почеш каеныт.
5 Авимелех Офрашке, ачажын пӧртышкыжӧ, толын да шке иза-шольыж-влакым, Иероваалын шымле эргыжым, ик кугу кӱ ӱмбалан пуштын. Лач Иофам, Иероваалын эн изи эргыже, шылын утлен.
6 Сихемыште да Бет-Миллошто илыше-влак чыланат Сихемыште улшо тумо воктене погыненыт да кугыжалан Авимелехым шогалтеныт.



7 Кунам тидын нерген Иофамлан каласеныт, тудо Гаризим курык вуйыш кӱзен да тушечын кычкырен ойлен: «Колыштса мыйым, Сихемыште илыше-влак, тунам Юмат тендам колеш!
8 Икана пушеҥге-влак шкаланышт кугыжам шогалташ шонен пыштеныт. Нуно олив пушеҥгылан каласеныт: ”Лий мемнан кугыжана”.
9 Олив пушеҥге нунылан вашештен: ”Юмо ден еҥ-влак ончылно мыланем чапым кондышо ӱйым лукмым чарнен, мылам моло пушеҥге дене озаланаш мо?”
10 Вара нуно смоква пушеҥгылан каласеныт: ”Лий мемнан кугыжана”.
11 Смоква нунылан вашештен: ”Шере да чапле саска-влакем коден, мылам моло пушеҥге дене озаланаш мо?”
12 Тидын деч вара нуно виноград пушеҥгылан каласеныт: ”Тый мемнан кугыжана лий”.
13 Виноград нунылан вашештен: ”Юмо ден еҥ-влакым куандарыше саска вӱдым пуымым чарнен, мылам моло пушеҥге дене озаланаш мо?”
14 Тунам пушеҥге-влак иман вондылан каласеныт: ”Тый мемнан кугыжана лий”.
15 Тудыжо пушеҥге-влаклан вашештен: ”Те мыйым чынжымак шке кугыжаланда шогалтеда гын, толза, мыйын ӱмылыштем каныза. Уке гын, иман вондо гыч тул лектеш да Ливан кедр-влакым йӱлалта”.



16 Тыгеракын, Авимелехым кугыжалан шогалтен, те чын да шонен ыштенда мо? Иероваал да тудын ешыж дене чын ыштенда мо, тудын мом ыштымыжлан порылык дене тӱленда мо?
17 Мыйын ачам тендан верч кредалын да, илышыжым чаманыде, тендам мадиан-влакын кидышт деч утарен.
18 А те кызыт, ачамын ешыж ваштареш шогалын, ик кугу кӱ ӱмбалан тудын шымле эргыжым пуштында да Сихемыште илыше-влакын кугыжаштлан Авимелехым, ачамын кулватыжын эргыжым, шогалтенда. Вет тудо тендан шольыда лиеш.
19 Те кызыт Иероваал да тудын ешыж дене чын да шонен ыштенда гын, [тек ӱмбалныда суапландарымаш лиеш,] да Авимелех шотышто куаныза, тек тудат тендан шотышто куана.
20 А уке гын, тек Авимелех деч тул лектеш, Сихем ден Бет-Миллошто илыше-влакым йӱлалта. Тек Сихем ден Бет-Миллошто илыше-влак дечат тул лектеш да Авимелехым пытара!»
21 Иофам тушечын Беэрыш куржын да тушто Авимелех изаж деч шылын илен.



22 Авимелех кум ий Израильын кугыжаже лийын.
23 Юмо Авимелех ден Сихемыште илыше-влак коклашке келшыдымаш шӱлышым колтен, да нунышт Авимелехым шотлымыштым чарненыт.
24 Тыге Иероваалын шымле эргыжым пуштмылан ӱчӧ шукталтын. Нунын вӱрышт Авимелех шольышт ӱмбаке, тыгак Сихемыште илыше-влак ӱмбаке возын, вет нуно тудлан иза-шольыжо-влакым пушташ полшеныт.
25 Авимелехлан зияным ышташ шонен, Сихемыште илыше-влак курык вуйлашке ваҥыше еҥ-шамычым колтеныт. Нунышт воктечышт корно дене эртыше кажне еҥым агеныт. Тидын нерген Авимелехлан каласеныт.



26 Сихемыш шке шольыж-влак дене Гаал, Евед эрге, толын. Сихемыште илыше-шамыч тудын дек ӱшаныш пуреныт.
27 Ик кечын нуно пасуш лектыныт, виноградым погеныт, вӱдшым темден луктыныт да куанле пайремым ыштеныт. Вара нуно шке юмын пӧртышкышт пуреныт, кочкын-йӱыныт да Авимелехым каргеныт.
28 Гаал, Евед эрге, ойлен: «Кӧ тугай Авимелех? Ме Сихем гыч улына. Молан мыланна тудын тарзыже лияш? Тудо Иероваалын эргыже огыл мо, а Зевул – тудын шогалтыме вуйлатышыже? Лучо Сихемын Еммор ачажын тукымжылан служитлаш! А Авимелехлан мыланна молан служитлаш?
29 Тиде калык мыйын кидыште лиеш ыле гын, мый Авимелехым поктен колтем ыле». Тудо Авимелехлан каласен: «Сарзывиет пого да кредалаш лек».



30 Кунам Зевул, ола вуйлатыше, Евед эрге Гаалын мутшым колын, пеш чот шыдешкен.
31 Тудо Авимелех деке уверзе-влакым шолып каласаш колтен: «Гаал, Евед эрге, да тудын иза-шольыжо-влак Сихемыш толыныт, нуно тыйын ваштарешет олам тарватат.
32 Шке еҥет-шамыч дене йӱдым тол да нурышто шылын шич.
33 А эрдене, волгыжмеке, ола ӱмбаке керылт. Кунам Гаал да тудын еҥже-влак ваштарешет лектыт, нунын дене мом шоныметым ыште».



34 Йӱдым Авимелех ден тудын еҥже-влак лектыныт да Сихем йыр ныл отряд дене шылын шинчыныт.
35 [Эрдене] Гаал, Евед эрге, лектын да ола капка воктеке шогалын. Тиде жапыште Авимелех ден тудын еҥже-влак шылын шичме верышт гыч лектыныт.
36 Нуным ужмеке, Гаал Зевуллан каласен: «Курык вуй гыч еҥ-влак волат». Зевул тудлан вашештен: «Курыкын ӱмылжӧ тылат еҥ-влак семын коеш».
37 Гаал адакат каласен: «Тиде еҥ-влак улыт, нуно Мланде кылымде*а гыч волат. Эше ик отряд Меонним тумо деч толеш».
38 Тунам Зевул тудлан каласен: «Тый огыл мо моктанышыч: ”Кӧ тугай Авимелех? Молан мыланна тудын тарзыже лияш?” Теве нине еҥ-влак нерген тый игылт ойленат. Ынде лек да нунын дене кредал».



39 Сихемыште илыше-влакым вӱден, Гаал Авимелех ваштареш кредалаш лектын.
40 Гаал тудын деч куржын, Авимелех тудым поктен каен. Шукышт ола капка воктене пуштмо лийыныт.
41 Тидын деч вара Авимелех Арумаште кодын, а Гаал ден тудын иза-шольыж-влакым Зевул Сихем гыч поктен колтен.



42 Вес кечын Сихемыште илыше-влак пасуш лектыныт. Тидын нерген Авимелехлан каласеныт.
43 Тудо шке еҥже-шамычым кум отрядлан шелын да нуным пасуш шылтен. Сихемысе калыкын пасушко лекмыжым ужмеке, Авимелех нунын ӱмбак кержалтын.
44 Тудо шке отрядше дене ола капка деке шогалын, а вес кок отряд пасушто улшо еҥ-влак ӱмбаке кержалтын да нуным кырен шалатен.
45 Оласе-влак дене Авимелех кечыгут кредалын да олам сеҥен налын. Тушто улшо калыкым тудо пуштын, олам шалатен да тиде верыш шинчалым шавен.



46 Тидын нерген колмеке, Сихем башньыште улшо-влак чыланат Ваалвериф храмын карманышкыже шылын шинчыныт.
47 Сихем башньыште лийше-влакын тушко погынымышт нерген Авимелехлан каласеныт.
48 Тудо шке еҥже-влак дене Селмон курыкыш каен. Авимелех товарым налын да пушеҥге укшым руалын, тудым вачышкыже пыштен. Вара пеленже улшо сарзе-влаклан каласен: «Мом ыштымем те ужда. Теат тидымак писын ыштыза».
49 Тудын кажне еҥже укшым руалын да Авимелех почеш каен. Нуно укшыштым карман воктеке пыштеныт да тудым йӱлалтеныт. Сихем башньыште лийше тӱжем наре пӧръеҥ ден ӱдырамаш чыланат коленыт.



50 Вара Авимелех Тевецыш каен, тудым йыр авырен да сеҥен налын.
51 Ола покшелне чоткыдо башне лийын, олаште илыше-влак – чыла пӧръеҥ ден ӱдырамаш – тушко куржыныт. Нуно тӱкылалтыныт да башне леведышыш кӱзеныт.
52 Авимелех башне деке толын да йыр авырен налын. Тудым йӱлалташ манын, башне омса деке лишемын.
53 Тунам ик ӱдырамаш Авимелехын вуйышкыжо кидвакш кӱм шуэн да вуйгоҥгыражым шӱтен.
54 Авимелех тунамак саргурал нумалшыжым ӱжын да каласен: «Кердетым лук да мыйым пушт. Мыйын нерген ”тудым ӱдырамаш пуштын” манын ынышт ойло». Рвезе Авимелехым шуралтен, да тудыжо колен.
55 Авимелехын колымыжым ужын, израильтян-влак кажныже шке мӧҥгыжӧ каен пытеныт.



56 Тыге Юмо Авимелехын шке ачажлан ыштыме осал пашажлан – шымле иза-шольыжым пуштмыжлан – пӧртылтен.
57 Сихемыште илыше-влакын осал пашаштымат Юмо нунын ӱмбакак савырен. Нунын дене Иофамын, Иероваал эргын, каргымашыже шукталтын.





*а 9:37 Мланде кылымде – Пуп Земли, еврей текстыште тиде лӱм, очыни, курыкысо верым ончыкта.




ИЗРАИЛЬ СУДЬЯ-ВЛАКЫН КНИГАШТ

Глава 10

1 Фола ден Иаир – Израильын судьяже-влак. 6 Израиль пошкудо калык-шамычын юмыштлан кумалеш, сандене аммон-влакын кид йымакышт логалеш.

1 Авимелех деч вара Израильын утарышыже Иссахар тукым гыч Фола, Фуа эрге, Додон уныкаже, лийын. Тудо Шамирыште, Ефрем курыклаште, илен.
2 Тудо коло кум ий Израильын судьяже лийын. Вара Фола колен, тудым Шамирыште тоеныт.



3 Тудын деч вара Галаад гыч Иаир лийын. Тудо коло кок ий Израильын судьяжлан шоген.
4 Иаирын кумло [кок] эргыже улмаш. Нуно кумло [кок] самырык осёлым кушкыж кудалыштыныт да кумло [кок] олам кучен иленыт. Нине олам таче кече мартеат Иаир ял-влак маныт, нуно Галаад мландыште улыт.
5 Кунам Иаир колен, тудым Камонеш тоеныт.



6 Тунам Израиль эрге-влак Господь ончылно осал пашам угыч ышташ тӱҥалыныт. Нуно Ваал ден Астарта-влаклан, арамей, сидон, моав, аммон да филистим юмо-шамычлан служитленыт, а Господьым коденыт, Тудлан служитлен огытыл.
7 Израиль калыклан Господьын шыдыже ылыжын, да Тудо нуным филистим ден аммон-влакын кидышкышт пуэн.
8 Тиде жап гыч нуно Иордан вес велне Галаадыште, аморрей-влакын мландыштышт, израильтян-шамычым латкандаш ий шыгыремден иленыт.
9 Иуда, Вениамин да Ефрем эрге-влак дене кредалаш манын, аммон-влак Иордан гоч вонченыт. Тыге израильтян-шамыч кугу орлыкыш логалыныт.



10 Нуно Господь дек полышым йодын кычкыреныт, тыге ойленыт: «Тыйын ончылнет ме сулыкыш пуренна. Шке Юмынам коден, Ваал-влаклан служитленна».
11 Господь израиль эрге-влаклан каласен: «Кунам тендам египтян, аморрей, аммон, филистим,
12 сидонян, амалик, маон-шамыч шыгыремденыт да те Мый дечем полышым йодын кычкыренда, Мый тендам нунын кидышт деч утарен омыл мо?
13 А те Мыйым коденда да вес юмо-влаклан служитлаш тӱҥалында. Тетла Мый тендам утараш ом тӱҥал.
14 Кайыза да шкаланда ойырен налме юмыда-влак деч полышым йодын кычкырыза, тек ойган жапда годым тендам нуно утарат».



15 Израиль эрге-влак Господьлан каласеныт: «Ме сулыкыш пуренна. Мемнан дене мом шонет, тудым ыште, но мемнам кызыт утаре».
16 Нуно йот юмо-влакым кораҥденыт да Господьлан [гына] служитлаш тӱҥалыныт. Господь Израильын орлыкшым тетла ончен кертын огыл.



17 Аммон-влак погыненыт да Галаадыште стан дене шогалыныт. Израиль эрге-шамычат погыненыт да стан дене Мицпаште шогалыныт.
18 Галаадыште илыше-влакын онышт икте-весыштлан ойленыт: «Кӧ аммон-шамыч ваштареш сарым тӱҥалеш, тудо Галаадыште илыше-влакын вуйлатышышт лиеш».






ИЗРАИЛЬ СУДЬЯ-ВЛАКЫН КНИГАШТ

Глава 11

1 Израильтян-влакын вуйлатышышт Иеффай лиеш. 34 Иеффайын ӱдыржӧ.

1 Галаад кундем гыч Иеффай лӱддымӧ еҥ лийын. Тудын аваже яжар ӱдырамаш улмаш, ачажын лӱмжӧ Галаад лийын.
2 Галаадын шке ватыжат тудлан эрге-влакым ыштен. Кушкын шумеке, ватыжын эргыже-шамыч Иеффайым поктен колтеныт. Нуно тудлан каласеныт: «Тый вес ӱдырамашын эргыже улат, сандене ачанан пӧртыштыжӧ нимогай югыпогым от нал».
3 Иеффай шке шольыж-влак деч куржын да Тов мландыште илен. Тудын йыр шотдымо еҥ-шамыч погыненыт да пеленже коштыныт.



4 Икмыняр жап гыч аммон-влак Израиль ӱмбак сар дене каеныт.
5 Тунам Галаадысе кугурак-шамыч Тов мланде гыч Иеффайым кондаш каеныт.
6 Нуно тудлан каласеныт: «Тол мемнан деке, вуйлатышына лий да мемнам аммон-влак дене кредалаш вӱден наҥгай».
7 Иеффай Галаадысе кугурак-влаклан вашештен: «Те огыл мо мыйым ужмышудымо лийында да ачамын пӧртшӧ гыч поктен луктында? Молан те, ойгыш логалмеке, мый декем толында?»
8 Галаадысе кугурак-влак Иеффайлан каласеныт: «Мемнам аммон-шамыч дене кредалаш наҥгай манын, тый декет толынна. Тый мемнан вуйлатышына, пӱтынь Галаадын вуйлатышыже лият».
9 Иеффай нунылан вашештен: «Аммон-влак дене кредалаш манын, те мыйым мӧҥгеш наҥгаеда лийже. А Господь нуным мыйын кидыш пуа гын, мый тендан вуйлатышыдак кодам мо?»
10 Галаадысе кугурак-влак Иеффайлан каласеныт: «Господь мыланна танык лиеш, ме тыйын каласымет семынак ыштена!»
11 Тыге Иеффай Галаадысе кугурак-влак дене пырля каен. Калык тудым шке вуйлатышыжлан да онжылан шогалтен. Господь ончылно Мицпаште Иеффай тидын деч ончыч каласыме чыла шомакшым угыч ойлен.



12 Вара тудо аммон кугыжа деке уверзе-влакым тыге каласаш колтен: «Мо тыланет кӱлеш? Молан тый мыйын мландышкем кредалаш толынат?»
13 Аммон кугыжа Иеффайын уверзыже-влаклан вашештен: «Кунам Израиль Египет гыч толын, тудо мыйын мландем Арнон гыч Иавок да Иордан марте руалтен налын. Мылам тудым тыныс дене пӧртылтӧ, [тунам мый мӧҥгеш каем]».



14 [Уверзе-влак Иеффай деке пӧртылыныт.] Тудо нуным аммон кугыжа деке кокымшо гана
15 тыге каласаш колтен: «Тыге Иеффай ойла: Израиль моав ден аммон-шамычын мландыштым руалтен налын огыл.
16 Египет гыч толмеке, Израиль ир мланде гоч Йошкар теҥыз дек каен да Кадесыш толын.
17 Тушеч Израиль Едом кугыжа дек уверзе-влакым каласаш колтен: ”Поро лий, шке мландет гоч эртен каяш пу”. Но Едом кугыжа колыштын огыл. Моав кугыжа декат колтен, тудат келшен огыл. Сандене Израиль Кадесыштак кодын.
18 Вара израильтян-влак ир мланде гоч каеныт, Едом ден Моав мланде воктеч эртеныт. Моав мландын эрвел чекше деке лишеммеке, нуно Арнон эҥер вес велне стан дене шогалыныт. Но моав мландыш израильтян-шамыч пурен огытыл, вет Арнон моав чек лийын.
19 Израиль Есевонышто вуйлатыше аморрей кугыжа Сигон деке уверзе-влакым колтен, тудлан каласен: ”Шке элышкына мландет гоч эртен каяш пу”.
20 Но Сигон Израильым шке мландыж гоч колташ кӧнен огыл. Сигон уло сарзывийжым поген, Яацыште стан дене шогалын да Израиль ӱмбак кержалтын.
21 Господь, Израильын Юмыжо, Сигоным да тудын уло калыкшым израильтян-влак кидыш пуэн. Нуно Сигоным кырен шалатеныт да тушто илыше аморрей-шамычын чыла мландыштым налыныт.
22 Арнон деч Иавок марте да ир мланде деч Иордан марте нуно аморрей-влакын пӱтынь мландыштым сеҥен налыныт.
23 Тыгеракын, Израильын Господь Юмыжо аморрей-влакым шке Израиль калыкше деч поктен колтен, а тый тиде мландым поген налнет?
24 Тый Хамос юметын пуымо мландыжым кучен илет, а ме Господь Юмынан мыланна пуымо мландым кучен илена.
25 Мо дене тый моав кугыжа Валак деч, Сепфор эрге деч, сайрак улат? Тудо Израиль дене иктаж-мом тавален але тудын дене кредалын мо?
26 Израиль ынде кумшӱдӧ ий Есевонышто да тудын йыр улшо илемлаште, Ароерыште да тудын йыр улшо илемлаште, Арнон воктене улшо олалаште ила. Молан те тиде жапыште нине мландым шупшын налын огыдал?
27 Мый тыйын ончылнет титакан омыл. А тый, ваштарешем сарым тӱҥалын, мыланем осалым ыштет. Тек кызыт израиль эрге ден аммон-влак коклаште Господь Шкеак судья лиеш!»
28 Но аммон кугыжа Иеффайын колтымо уверзыже-влакын каласымыштым колыштын огыл.



29 Тунам Иеффай ӱмбаке Господьын Шӱлышыжӧ волен. Галаад ден Манассий мланде гоч эртымеке, тудо Галаадысе Мицфэш толын, тушеч аммон-влак деке каен.
30 Иеффай Господьлан сӧрымӧ мутым каласен: «Аммон-влакым мыйын кидыш пуэт гын,
31 нуным сеҥен толмеке, пӧрт капкам гыч мо икымше ваштарешем лектеш – тудо Господьлан лиеш, тудым мый йӱлалтен пуымо надырлан кондем».



32 Иеффай аммон-влак деке каен да нунын дене кредалын. Господь аммон-влакым тудын кидыш пуэн.
33 Иеффай нуным Ароер гыч Минниф ден Авель-Керамим марте пытарен каен, чылаже коло олам сеҥен налын. Тыге Израиль аммон-влакым кырен шалатен.



34 Кунам Иеффай шке мӧҥгыжӧ Мицпаш пӧртылын, тудын ваштареш ӱдыржӧ тимпан дене куштен лектын. Тудын улыжат ик ӱдыржӧ лийын, моло шочшыжо – ӱдыржӧ да эргыже – лийын огыл.
35 Ӱдыржым ужмеке, Иеффай шке вургемжым кушкедын да каласен: «Ох, ӱдырем! Мом тый ыштышыч?! Тый мылам ойгым кондышыч, вет мый Господь ончылно [тыйын шотышто] сӧрымашым пуэнам. Тудым мый пудыртен ом керт».
36 Ӱдыржӧ тудлан вашештен: «Ачаем! Господь ончылно сӧрымашым пуэнат гын, мый денем сӧрымет семынак ыште. Вет Господь тыйын кидет дене аммон-влаклан, тыйын тушманетлан, ӱчым шуктен».
37 Вара ешарен: «Тый дечет иктым гына йодам: мыйым кок тылзылан колто. Мый йолташ ӱдырем-влак дене пырля курыкыш каем да ӱдыр ӱмырем лугыч лийме шотышто шорташ тӱҥалам».
38 «Кай», – каласен ачаже да тудым кок тылзылан колтен. Тудо йолташ ӱдыржӧ-влак дене каен да курыкышто ӱдыр ӱмыржӧ лугыч лийме шотышто шортын.



39 Кок тылзе эртымеке, тудо ачаж деке пӧртылын, да Иеффай шке сӧрымыжым шуктен – ӱдыржӧ пӧръеҥым пален налын огыл. Тунам Израильыште тыгай йӱла шочын –
40 кажне ийын израиль ӱдыр-влак Галаад гыч улшо Иеффайын ӱдыржӧ шотышто ныл кечылан шортмо йӱлам эртараш коштыныт.






ИЗРАИЛЬ СУДЬЯ-ВЛАКЫН КНИГАШТ

Глава 12

1 Иеффай Ефрем эрге-влакым сеҥа. 8 Есевон, Елон да Авдон – Израильын судьяже-шамыч.

1 Ефрем эрге-влак погыненыт да Цафон ола велыш вонченыт. Нуно Иеффайлан каласеныт: «Молан тый аммон-влак дене кредалаш кайымет годым мемнам ӱжын отыл? Ме пӧртетым да тыйым шкендымат йӱлалтена».
2 Иеффай нунылан вашештен: «Мыйын да калыкемын аммон-влак дене пеш кугу келшыдымаш лийын. Мый тендам ӱжынам, но те мыйым нунын деч ышда утаре.
3 Мый ужым: тендан деч полыш ок лий, сандене, шке илышем чаманыде, аммон-влак ваштареш кайышым. Господь нуным мыйын кидыш пуыш. Молан те кызыт мый денем кредалаш толында?»



4 Иеффай Галаадыште илыше пӧръеҥ-влакым поген да Ефрем эрге-шамыч дене кредалын. Галаадыште илыше-влак нуным кырен шалатеныт, вет нунышт тыге ойленыт: «Те, Галаадыште илыше-влак, Ефрем ден Манассий тукым гыч куржында».
5 Галаадыште илыше-влак Иордан гоч Ефрем тукым мландыш вончымо верлам руалтен налыныт. Кунам утлен кодшо Ефрем эрге «эҥер вес могырыш вончаш пуыза» манын ойлен, Галаадыште илыше-влак тудын деч йодыныт: «Тый Ефрем эрге отыл?» Тудо вашештен: «Уке».
6 Нуно тудлан ойленыт: «”Шибболет” манын каласе». Тудыжо чын каласен кертын огыл да «сибболет» манын гын, нуно тудым кученыт да Иордан гоч вончымо вер дене пуштыныт. Тиде жапыште нылле кок тӱжем Ефрем эрге колен.
7 Иеффай Израильын судьяже куд ий лийын. Вара Галаад кундем гыч Иеффай колен, тудым Галаадын ик олаштыже тоеныт.



8 Иеффай деч вара Израильын судьяже Вифлеем гыч Есевон лийын.
9 Тудын кумло эргыже улмаш. Кумло ӱдыржым тудо шке суртшо гыч [марлан пуэн] колтен, а эргыж-влаклан кумло ӱдырым вес тукым гыч марлан налын. Есевон Израильын судьяже шым ий лийын.
10 Вара Есевон колен, тудым Вифлеемеш тоеныт.



11 Тудын деч вара лу ий Израильын судьяже Завулон тукым гыч Елон лийын.
12 Вара Елон колен, тудым Завулон мландысе Аиалонеш тоеныт.



13 Тудын деч вара Израильын судьяже Пирафон гыч Авдон, Гиллел эрге, лийын.
14 Тудын нылле эргыже да кумло эрге уныкаже лийын, нунышт шымле самырык осёлым кушкыж коштыныт. Авдон Израильын судьяже кандаш ий лийын.
15 Вара Пирафон гыч Авдон, Гиллел эрге, колен. Тудым Ефрем мландысе Пирафонеш, амалик-влакын курыкешышт, тоеныт.






ИЗРАИЛЬ СУДЬЯ-ВЛАКЫН КНИГАШТ

Глава 13

Самсонын шочмыжо.

1 Израиль эрге-влак Господьын шинча ончылныжо осал пашам угыч ышташ тӱҥалыныт. Господь нуным нылле ийлан филистим-влакын кидышкышт пуэн.



2 Тудо жапыште Цораште Дан тукым гыч Маной лӱман ик еҥ илен. Тудын ватыже йочам ыштен кертдыме улмаш, сандене нунын икшывышт лийын огыл.
3 Манойын ватыжлан Господьын Суксыжо кончен. Тудо каласен: «Тый йочам ыштен кертдыме улат, тыйын икшывет уке. Но тый мӱшкыран лият да эрге азам ыштет.
4 Шеклане, йошкар аракам да моло руштыктарышым ит йӱ, тыгак нимогай ару огыл кочкышым ит коч.*а
5 Теве тый мӱшкыраҥат да эргым ыштет. Тудын ӱпшӧ нигунам тӱредме лийшаш огыл: тиде йоча шочынак Юмын назорейже*б лиеш. Тудо Израильым филистим-влакын кидышт деч утараш тӱҥалеш».
6 Ӱдырамаш марийже деке каен да каласен: «Мый декем Юмын еҥже толын. Тудо Юмын Суксыж гай койо, сынже лӱдмашым лукто. Мый тудын кушеч улмыжым шым йод, тудат мылам шке лӱмжым ыш ойло.
7 Но тудо мылам теве мом каласыш: ”Тый мӱшкыран лият да эрге азам ыштет. Йошкар аракам да моло руштыктарышым ит йӱ, тыгак нимогай ару огыл кочкышым ит коч, вет тиде йоча шочмыж гыч колымо кечыже марте Юмын назорейже лиеш”».



8 Маной Господьлан тыге кумалын ойлен: «Господь! Тек саде Юмын еҥет, кудым Тый колтенат, мемнан дек угыч толеш да шочшаш йоча дене мыланна мом ышташ кӱлмым каласа».
9 Юмо Манойым колын, да Юмын Суксыжо ӱдырамаш деке угыч толын. Тудыжо тунам пасушто улмаш, Маной марийже воктеныже лийын огыл.
10 Ӱдырамаш тунамак марийже дек куржын да тудлан каласен: «Тунам толшо еҥет мый декем угыч толын!»
11 Маной тунамак кынелын да ватыж почеш каен, саде еҥ деке толын да йодын: «Мыйын ватем дене кутырышо еҥ тый улат мо?» [Суксо] вашештен: «Мый улам».
12 Маной каласен: «Кунам тыйын каласымет шукталтеш, тиде эрге дене кузе лийман, мыланна мом ыштыман?»
13 Господьын Суксыжо Манойлан вашештен: «Мом мый каласенам, ватет чылажымат шуктен шогыжо.
14 Виноград вондышто мо шочмым нимом ынже коч, йошкар аракам да моло руштыктарышым ынже йӱ, тыгак нимом ару огылым ынже коч. Тек тудо мыйын чыла кӱштымем шукта».



15 Маной Господьын Суксыжлан каласен: «Поро лий, тылат казапача гыч кочкышым ямдылымешке, мемнан дене код».
16 Господьын Суксыжо тудлан вашештен: «Мый тый денет кодам гынат, кочкышетым ом коч. Но казапачам тый Господьлан йӱлалтен пуымо надыр шотеш конден кертат». Тиде Господьын Суксыжо улмым Маной пален огыл.
17 Тудо йодын: «Кузе тыйын лӱмет? Кунам каласымет шукталтеш, ме тыйым чапландарена ыле».
18 Господьын Суксыжо тудлан вашештен: «Молан тый лӱмем йодат? Тудо кӱдыратле».



19 Маной казапача ден кинде надырым налын да Господьлан кӱ ӱмбалан надыр шотеш конден. Маной ден ватыжын шинча ончылнышт Господь ӧрыктарыше пашам ыштен.
20 Кунам жертвенник гыч тулйылме кӱшкӧ нӧлталташ тӱҥалын, Господьын Суксыжо тудын дене пырля нӧлталтын. Тидым ужмеке, Маной ден ватыже мланде ӱмбак кумык возыныт.
21 Господьын Суксыжо Маной ден ватыжлан кончымыжым чарнен, да тиде Господьын Суксыжо лиймым Маной умылен.
22 Тудо шке ватыжлан каласен: «Очыни, ме колена, вет ме Юмым ужынна».
23 Ватыже тудлан вашештен: «Господь мемнам пушташ шона ыле гын, кидна гыч йӱлалтен пуымо надыр ден кинде надырым ок нал ыле. Тудо мыланна чыла тидым ок ончыкто да нимомат ок поч ыле».



24 Манойын ватыже эргым ыштен, тудлан Самсон лӱмым пуэн. Йоча кушкын, Господь тудым суапландарен шоген.
25 Кунам Самсон Дан тукым станыште, Цора ден Ештаол коклаште лийын, тудым Господьын Шӱлышыжӧ виктараш тӱҥалын.





*а 13:4 Ару огыл кочкыш – Ончо, мутлан, Лев 11 гл.

*а 13:5 Назорей – Ончо: Шотл 6:1-21.




ИЗРАИЛЬ СУДЬЯ-ВЛАКЫН КНИГАШТ

Глава 14

Самсон ӱдырым налеш.

1 Икана Самсон Фимнаш каен да тушто ик филистим ӱдырым ужын. [Тиде ӱдыр тудлан келшен шинчын].
2 Пӧртылмеке, ачаж ден аважлан каласен: «Фимнаште мый ик филистим ӱдырым ужым, тудым мылам марлан налза».
3 Ачаж ден аваже тудлан вашештеныт: «Шке тукымышто але шке калык коклаште ӱдыр-влак уке улыт мо? Молан тый пӱчдымӧ*а филистим-влак деке ӱдырым налаш кает?» Самсон ачажлан каласен: «Мылам тиде ӱдырым нал, тудо мыланем келшен».
4 Тыште Господьын кидше лиймым ачаж ден аваже пален огытыл. Господь чыла тидым филистим-влаклан ӱчым шукташ манын ыштен. Вет нунышт тиде жапыште Израиль дене озаланеныт.



5 Самсон шке ача-аваж дене Фимнаш каен. Кунам нуно тусо виноград аҥа деке лишемыныт, Самсон ваштареш самырык лев ырлен лектын.
6 Самсон ӱмбаке Господьын Шӱлышыжӧ волен, да тудо левым казапача семын яра кид дене кӱрышт кышкен. Ачаж ден аважлан мом ыштымыжым каласен огыл.
7 Вара тудо саде ӱдыр деке толын да кутырен, тудыжо Самсонлан келшен.



8 Икмыняр жап гыч Самсон тушко саде ӱдырым марлан налаш пӧртылын. Кайышыжла, колышо левым ончалаш пурен. Левын капыштыже Самсон мӱкш ешым да мӱйым ужын.
9 Тудо мӱйым урзешыже налын да корнышто кочкын каен. Ача-аваж деке пӧртылмеке, нунымат мӱй дене сийлен. Но мӱйым левын колышо капше гыч налмым каласен огыл.



10 Тудын ачаже саде ӱдырын пӧртышкыжӧ толын. Самсон тушто качымарий-влакын йӱлашт почеш [шым кечаш] пайремым ыштен.
11 Самсонын толмыжым ужмеке, тудын сӱан йолташыже лияш кумло еҥым ойыреныт.
12 Самсон нунылан каласен: «Мый тыланда туштым туштем. Пайрем шуйнымо шым кече жапыште чын вашмутым муыда гын, мый тыланда кумло йытын тувыр ден кумло сай алмаштыш вургемым пуэм.
13 А вашмутым пуэн огыда керт гын, те мылам кумло йытын тувыр ден кумло пайрем вургемым пуэда». Нунышт тудлан каласеныт: «Тушто туштетым, ме колыштына».



14 Самсон нунылан туштен: «Кочшо гыч кочкыш, виян гыч шере лектын». Кум кече нуно туштылан вашмутым муын кертын огытыл.
15 Шымше кечын Самсонын ватыжлан каласеныт: «Шке мариетым кӧндаре, тек тудо мыланна вашмутым каласа, уке гын тыйым да ачатын суртшым йӱлалтена. Мемнам те агаш манын ӱжында мо?»
16 Самсонын ватыже тудын ончылно тыге шортын ойлен: «Тыйын мыйым ужмет ок шу, тый мыйым от йӧрате! Тый калыкемлан туштым туштенат, а мылам вашмутым от ойло». Тудо ватыжлан каласен: «Мый ачам ден авамланат вашмутым ойлен омыл. Тылат каласем шонет мо?»



17 Пайрем кайыме шым кече мучко тудо Самсон ончылно шортын. Ватыже тудым чот рӱден, да шымше кечын Самсон содыки тудлан вашмутым каласен. А тудыжо шке калыкшылан ойлен.



18 Шымше кечын кече шичме деч ончыч олаште илыше-влак Самсонлан тыгай вашмутым пуэныт: «Мо мӱй дечын шерырак? Мо лев дечын виянрак?» Тудо нунылан каласен: «Мыйын тунам дене ода курал ыле гын, туштемлан вашмутым огыда пале ыле».
19 Самсон ӱмбаке Господьын Шӱлышыжӧ волен. Тудо Аскалоныш каен, тушто кумло еҥым пуштын, вургемыштым кудашын да туштылан вашмутым каласыше-влаклан пуэн. Вара тудо, пеш чот шыдешкыше, ачажын пӧртышкыжӧ каен.
20 А Самсонын ватыжым тудын эн лишыл сӱан йолташыжлан марлан пуэн колтеныт.





*а 14:3 Пӱчдымӧ: мутерыште пӱчмӧ йӱла нерген мом возымым ончо.




ИЗРАИЛЬ СУДЬЯ-ВЛАКЫН КНИГАШТ

Глава 15

Самсонын филистим-влаклан ӱчым шуктымыжо.

1 Икмыняр жап гыч, шыдаҥым тӱредме жапыште, Самсон казапачам налын да шке ватыжым ужаш толын. Тудо каласен: «Ватем деке, тудын пӧлемышкыже, пурынем». Но ватыжын ачаже тудым пуртен огыл.
2 Тудо Самсонлан ойлен: «Тудо тылат ужмышудымо лийын манын шоненам, сандене ӱдыремым сӱан йолташетлан пуэн колтенам. Теве шӱжарже эшеат моторрак, олмешыже тудым нал».
3 Самсон каласен: «Ӱчым шуктымемлан ынде филистим-влак шкеак титакан улыт!»
4 Тудо каен, кумшӱдӧ рывыжым кучен, нуным кокыт дене почышт гыч кылден да кажне мужырын почышкыжо факелым кылден.
5 Вара факел-влакым ылыжтен да рывыж-шамычым филистим пасулаш колтен – шурно копна-влакым, тӱредшаш киндым, виноград аҥам, олив пушеҥгылам йӱлалтен.



6 «Кӧ тидым ыштен?» – йодыныт филистим-влак. Нунылан каласеныт: «Самсон, Фимна гыч улшо еҥын веҥыже. Самсонын ватыжым тудо веҥыжын йолташыжлан марлан пуэн колтен». Филистим-влак каеныт да тиде ӱдырамашым, тыгак ачажын [суртшым] йӱлалтеныт.
7 Самсон нунылан каласен: «Ну тыге гын, ынде мый тыланда ӱчым шуктымешке ом чарне!»
8 Тудо ӱмбакышт кержалтын да нуным пеш чот кырен, чыла луштым пудыртен. Вара тушеч каен да Етам воктенысе курыкпомышеш верланен.



9 Филистим-влак Иуда мландыш толыныт да станышт дене тушан шогалыныт, Лехи кундем мучко шуйненыт.
10 Иуда мландыште илыше-влак йодыныт: «Молан те мемнан дене кредалаш толында?» Нунышт вашештеныт: «Ме Самсоным кучен кылдаш да мемнан дене тыге ыштымыжлан ӱчым шукташ толынна».



11 Иуда мланде гыч кум тӱжем еҥ Етам воктенысе курыкпомыш дек толын. Нуно Самсонлан каласеныт: «Филистим-влакын мемнан дене озаланымышт нерген от пале мо? Мом тый мемнан дене ыштенат?» Тудо вашештен: «Кузе нуно мый денем ыштеныт, мыят нунын дене тыгак ыштенам».
12 Тудлан каласеныт: «Ме тыйым кучен кылдаш да филистим-влакын кидышкышт пуаш толынна». Самсон нунылан вашештен: «Мыйым ода пушт манын товатлыза».
13 Нуно тудлан каласеныт: «Ме тыйым кылдена да нунын кидышкышт гына пуэна. Ме тыйым она пушт». Нуно тудым кок у кандыра дене кылденыт да курыкпомыш гыч луктыныт.



14 Кунам Самсон Лехи дек толын шуын, филистим-влак тудым кычкырлен вашлийыныт. Самсон ӱмбаке Господьын Шӱлышыжӧ волен – пидме кандыраже йӱлен пытыше йытын гай лийын да кидше гыч мучыштен.
15 Тудын шинчажлан осёлын эше кошкен шудымо оҥылашлужо пернен. Самсон оҥылашлум налын да тудын дене тӱжем еҥым кырен пуштын.
16 Самсон каласен: «Осёл оҥылашлу дене калык тӱшкам пуштым, кашак ӱмбак кашакым пыштышым! Осёл оҥылашлу дене – тӱжем еҥым!»
17 Тыге каласымеке, тудо кидше гыч оҥылашлум кудалтен да тиде верым Рамаф-Лехи*а манын лӱмден.



18 Самсонын пеш чот йӱмыжӧ шуын. Тудо Господьым сӧрвален кумалын: «Тый шке тарзетын кидше дене тиде кугу сеҥымашым конденат. А мый теве ынде йӱмӧ шумо деч колем да пӱчдымӧ-влакын кидышкышт логалам».
19 Тунам Юмо Лехиште лакым почын, тушеч вӱд йоген лектын. Самсон йӱын темын, тудын дек вий-куат пӧртылын, да тудо ылыжын. Садланак тиде верым «Сӧрвален кумалше еҥын памашыже» манын лӱмденыт. Тудо Лехиште таче кече мартеат аралалт кодын.



20 Филистим-влакын озаланыме жапыште Самсон Израильын судьяже коло ий лийын.





*а 15:17 Тиде лӱм «кудалтыме оҥылашлу» манмым ончыкта.




ИЗРАИЛЬ СУДЬЯ-ВЛАКЫН КНИГАШТ

Глава 16

Самсон ден Далида.

1 Икана Самсон Газаш толын да, яжар ӱдырамашым ужмеке, тудын деке пурен.
2 Самсонын олашке толмыж нерген Газаште илыше-влаклан каласеныт. Тиде верым авырен налын, нуно тудым йӱдвошт ола капка дене ороленыт. Йӱдвошт шылын шинченыт, тыге ойленыт: «Волгыжмеке, ме тудым пуштына».
3 Но Самсон пелйӱд марте гына мален. Пелйӱдым кынелын, ола капкам кок янакше дене руалтен кучен да тӱкылтышыж дене пырля коптарен*а луктын. Вара капкам вачышкыже пыштен да Хеврон ваштареш верланыше курык вуйыш наҥгаен, [тушан пыштен].



4 Тидын деч вара Самсон Сорек лапверыште илыше ик ӱдырамашым йӧратен шынден. Тудын лӱмжӧ Далида лийын.
5 Тудын дек филистим вуйлатыше-влак толыныт да каласеныт: «Самсоным кӧндаре*б да пален нал: мо тудым тыгай вияным ышта? Кузе тудым сеҥен, кылден да ӱҥышемден кертына? Тидлан ме тылат кажныже тӱжем шӱдӧ сикль ший дене пуэна».



6 Далида Самсон деч йодын: «Каласе мылам: мо тыйым тыгай вияным ышта, кузе тыйым кучен кылдаш да ӱҥышемдаш лиеш?»
7 Самсон вашештен: «Мыйым иле, кошкен шудымо шым шӧн дене кылдат гын, мый лунчыргем да моло еҥ гаяк вийдыме лиям».
8 Филистим вуйлатыше-влак Далидалан шым нӧргӧ, эше кошкен шудымо шӧным конденыт, да тудо нунын дене Самсоным кылден.
9 А пӧлемыштыже еҥ-влак шылын шинченыт. Далида каласен: «Самсон, тый декет филистим-влак толыт!» Муштово*в гыч ыштыме шӱртым тул когартыме семын тудо шӧн-влакым кӱрлын шуэн. Тудын вийжын амалже пален налдеак кодын.



10 Далида Самсонлан каласен: «Тый мыйым ондалышыч, мылам шоякым ойлышыч. Ындыжым каласе, мо дене тыйым кылдаш?»
11 Самсон вашештен: «Мыйым у, эше кучылтдымо кандыра дене кылдат гын, мый лунчыргем да моло еҥ гаяк вийдыме лиям».
12 Далида у кандырам налын, тудын дене Самсоным кылден да каласен: «Самсон, тый декет филистим-влак толыт!» А пӧлемыштыже еҥ-влак шылын шинченыт. Но Самсон кидысе кандырам шӱртӧ семын кӱрлын шуэн.



13 Далида тудлан каласен: «Тый мыйым эшеат ондалет, мылам шоякым ойлет! Каласе мылам, мо дене тыйым кылдаш?» Самсон вашештен: «Тый мыйын вуйысо шым ӱппунемем куэмыш куэт да вынер куымо станыш пудален шындет гын, [мый моло еҥ гаяк вийдыме лиям]».
14 [Далида тудым шке пулвуешыже малтен. Самсонын мален колтымекше, тудын шым ӱппунемжым налын,] нуным вынер куымо станыш пудален да каласен: «Самсон, тый декет филистим-влак толыт!» Тудыжо помыжалтын да вынер куымо станым тушко пудалыме куэм дене пырля шупшын луктын. [Тудын вийжын амалже пален налдеак кодын.]
15 Далида каласен: «Кузе тый мыланем ”йӧратем” манын ойлет, а шӱметым мылам от поч? Тый мыйым кум гана ондалышыч да мо тыйым тыгай вияным ышта, шыч каласе».
16 Тыге тудо Самсоным кажне кечын витарен, пеш чот йыгыжтарен, варажым чонышко шуктен.
17 Тунам Самсон тудлан луктын каласен: «Мыйын ӱпем нигунам тӱредын огытыл. Мый шочынак Юмын назорейже улам. Ӱпем тӱредыт гын, мый лунчыргем, моло еҥ гаяк вийдыме лиям».



18 Самсонын чыным луктын каласымыжым умылымеке, Далида филистим вуйлатыше-влак деке тыге каласаш колтен: «Ынде толза, тудо мылам чыным каласен». Филистим вуйлатыше-влак тудын деке ший дене толыныт.
19 Далида Самсоным пулвуешыже малтен. Вара еҥым ӱжын да тудлан Самсонын вуйысо шым ӱппунемжым пӱчкаш кӱштен. Тыге Самсон вий деч посна кодын.
20 Далида каласен: «Самсон, тый декет филистим-влак толыт!» Тудо помыжалтын да шоналтен: «Ты ганат мучыштем, утаралтам!» Господьын тудын деч кораҥмыжым Самсон пален огыл.
21 Филистим-влак тудым кученыт, шинчажым шӱтеныт. Вара, Газаш наҥгаен, вӱргене шинчыр дене шинчырленыт. Казаматыште тудо пырчым йоҥыштен.
22 Тиде жапыште Самсонын ӱпшӧ угыч кушкаш тӱҥалын.



23 Филистим вуйлатыше-влак шке Дагон юмыштлан кугу надырым кондаш да веселитлаш погыненыт. Нуно тыге ойленыт: «Самсоным, мемнан тушманнам, юмына кидышкына пуэн».
24 Самсоным ужын, калыкат шке юмыжым тыге чапландарен ойлен: «Мландынам пустаҥдыше тушманым юмына мемнан кидыш пуэн. Тудо мемнан шуко еҥнам пытарен».
25 Вет кунам нунын шӱмышт веселаҥын, нуно каласеныт улмаш: «[Казамат гыч] Самсоным ӱжса, тек тудо мемнам веселитла». Самсоным казамат гыч ӱжыныт, да тудо нуным веселитлен. Вара тудым [игылтыныт,] пӧрт меҥге-влак коклаш шогалтеныт.
26 Самсон тудым вӱден коштшо рвезылан каласен: «Пӧртым кучышо меҥге-влакым кидшӱм дене шижаш да тушко эҥертен шогалаш манын, мыйым наҥгае». [Рвезе тыгак ыштен.]
27 Пӧрт пӧръеҥ да ӱдырамаш-влак дене темын улмаш. Тушто чыла филистим вуйлатыше лийын, тыгак нуным веселитлыше Самсон ӱмбаке леведыш ӱмбачын кум тӱжем наре пӧръеҥ ден ӱдырамаш онченыт.



28 Тунам Самсон Господьым сӧрвален кумалын: «Господь Юмем! Шарналте мыйым, Юмем, да эше ик гана пеҥгыдемде: мый филистим-влаклан иканаште кок шинчамланат ӱчым шуктем».
29 Самсон пӧртым кучышо покшел кок меҥгым руалтен кучен. Иктышкыже пурла кидше дене, весышкыже шолаж дене эҥертен,
30 тудо каласен: «Тек мый филистим-влак дене пырля пытем!» Самсон меҥге-влакым уло вийже дене шӱкалын – пӧрт тушто улшо вуйлатыше-влак ден калык ӱмбак сӱмырлен. Тыге Самсон колымыж годым тушман-влакым илымыж годсыж деч шукырак пытарен.



31 Самсонын шольыжо-влак, ачажын уло ешыже толыныт да тудын капшым наҥгаеныт. Нуно тудым Цора ден Ештаол коклаште, Маной ачажын шӱгарешыже тоеныт. Самсон коло ий Израильын судьяже лийын. [Самсон деч вара Емегар, Енан эрге, судьялан шоген. Вольыкым шотлаш огыл гын, тудо йот калыкысе кудшӱдӧ еҥым пуштын да Израильым утарен.]





*а 16:3 Коптараш – отдирать.

*б 16:5 Кӧндараш – уговорить.

*в 16:9 Муштово – пакля.




ИЗРАИЛЬ СУДЬЯ-ВЛАКЫН КНИГАШТ

Глава 17

Михан шояк юмыжо.

1 Ефрем курыклаште Миха лӱман ик еҥ илен.
2 Тудо аважлан каласен: «Тыйын тӱжем шӱдӧ сикль шиет йомын ыле, да тудын верч тый шолыштшо еҥым каргышыч – тидым мый кольым. Тиде шиет – мый денем, нуным мый налынам». Аваже вашештен: «Тек Господь мыйын эргым суапландара!»
3 Миха аважлан тӱжем шӱдӧ сикль шийым пӧртылтен, да аваже манын: «Тиде шийым мый эргым верч Господьлан святой пӧлек семын пуэм. Тек тудын дене юмын статуйжым велен ыштат».
4 Михан шийым мӧҥгеш пуымекше, аваже тушеч кокшӱдӧ сикльым налын да велен ыштыше мастарлан наҥгаен. Тудыжо тиде ший дене юмын статуйым велен ыштен. Тиде юмо Михан пӧртыштыжӧ шоген.



5 Михан мӧҥгыштыжӧ святой вер лийын. Тудо ефодым, юмо-влакын изи статуйыштым ыштен да эргыж-влак кокла гыч иктыжым иерейлан шогалтен.
6 Тиде жапыште Израильын кугыжаже лийын огыл, да кажныже мом чынлан шотлен, тудым ыштен.



7 Иуда мландысе Вифлеемыште илыше ик рвезе, Иуда тукым коклаште илыше левит,
8 Вифлеемым коден, илаш верым кычал каен. Тудо Ефрем курыклашке, Михан пӧртшӧ деке, толын лектын.
9 «Кушеч тый толат?» – Миха тудын деч йодын. «Мый Иуда мландысе Вифлеем гыч левит улам, илаш верым кычалам», – тудыжо вашештен.
10 Миха тудлан каласен: «Код тышан. Тый мылам ача семын, иерей семын лият. Мый тылат ик ийлан лу сикль шийым, кӱлеш вургемым да кочкышым пуаш тӱҥалам».
11 Левит тудын дене илаш келшен, Михалан эргыж семын лийын.
12 Миха левитым иерейлан святитлен шогалтен, да рвезе тудын пӧртыштыжӧ иерей лийын илен.
13 Миха тыге ойлен: «Ынде мый палем: Господь мылам сайым ышташ тӱҥалеш, вет мыйын Левий тукым гыч улшо иереем уло».






ИЗРАИЛЬ СУДЬЯ-ВЛАКЫН КНИГАШТ

Глава 18

Миха ден Дан тукым еҥ-влак.

1 Тиде жапыште Израильын кугыжаже лийын огыл. Дан тукым шкаланже илаш мландым кычалын, вет тудын тымартеат Израильын моло тукымжо коклаште шке мланде ужашыже лийын огыл.
2 Дан эрге-влак Цора ден Ештаол гыч шке тукымысо виян вич еҥым мландым ончен лекташ колтеныт. Нунылан каласеныт: «Кайыза, мландым шымлен лекса». Нине еҥ-влак Ефрем курыкыш Михан пӧртшӧ деке толын лектыныт да тушто маленыт.
3 Михан пӧртшӧ воктене лиймышт годым нуно самырык левитын кутырымыжым колыныт. Нуно тудын деке миеныт да йодыныт: «Кӧ тыйым тышке конден? Мом тыште ыштет да молан тый тыште улат?»
4 Тудыжо нунылан вашештен: «Мыйым Миха тарлен, мый тудын дене иерей улам». Вара Михан тудлан чыла мом ыштымыж нерген каласкален.
5 Нуно каласеныт: «Мемнан корнына сай лиеш мо? Ме тидын нерген палынена. Тидым Юмо деч йод».
6 Иерей нунылан вашештен: «Тыныс дене кайыза. Корныштыда Господь тендан пелен лиеш».



7 Саде вич еҥ каен да Лаисыш толын. Нуно ужыныт: калык тыште Сидонышто илыше-влак семынак тыныслын да шып-тымыкын ила. Тиде кундемыште нуным нигӧ темден огыл, нигӧ озаланыше лийын огыл. Нуно Сидонышто илыше-влак деч умбалне верланеныт, нигӧ дене кылым кучен огытыл.
8 Тиде вич еҥ шке тукым иза-шольышт деке Цораш да Ештаолыш пӧртылын. Нунын деч йодыныт: «Ну мо вара?»
9 Нуно вашештеныт: «Каена, нунын ӱмбак керылтына! Ме тиде мландым ужна, тудо пеш сай. Мом вучеда? Тиде мландым руалтен налаш манын, ида шуйкале.
10 Тушко мийымеке, те шып-тымыкын илыше калыкым ужыда. Мланде тушто кумда. Юмо тудым тендан кидыш пуа, тиде мландыште чылажат ситышын».



11 Тунам Дан тукым гыч саргуралан кудшӱдӧ еҥ Цора ден Ештаол гыч лектын каен.
12 Кайышыштла, нуно стан дене Иуда мландысе Кириаф-Иаримеш шогалыныт. Сандене таче кече мартеат тиде верым Данын станже маныт. Тудо Кириаф-Иарим шеҥгелне верланен.
13 Тушеч нуно Ефрем курыклаш каеныт да Михан пӧртшӧ деке толыныт.
14 Лаис мландым ончаш коштшо саде вич еҥ шке тукым иза-шольыштлан каласеныт: «А те паледа, нине пӧрт кокла гыч иктыштыже ефод, юмо-влакын изи статуйышт, тыгак пӱчкын лукмо да велен ыштыме шояк юмо-влак улыт? Шоналтыза, мом ышташ лиеш!»



15 Нуно тушкыла савырненыт да Михан пӧртышкыжӧ самырык левит деке пуреныт, тудын дене саламлалтыныт.
16 Тиде жапыште Дан тукым гыч саргуралан кудшӱдӧ еҥ капка дене шоген.
17 Мландым ончаш коштшо вич еҥ тушко пурен да ефодым, юмо-влакын изи статуйыштым, тыгак пӱчкын лукмо да велен ыштыме шояк юмо-влакым налын. Иерей тиде жапыште саргуралан кудшӱдӧ еҥ дене капка воктене шоген,
18 а нине еҥ-влак Михан пӧртышкыжӧ пуреныт да ефодым, юмо-влакын изи статуйыштым, пӱчкын лукмо да велен ыштыме шояк юмо-влакым налыныт. Иерей нунылан каласен: «Мом те ыштеда?»
19 Нуно вашештеныт: «Шып лий, ик мутымат ит пелеште. Пеленна кай да мемнан дене ачана семын, иерей семын лий. Ик еҥын пӧртыштыжӧ иерей лиймешке, тыланет Израильын ик тукымжын але урлыкшын иерейже лияш сайрак огыл мо?»
20 Иерей куанен. Тудо ефодым, юмо-влакын изи статуйыштым, пӱчкын лукмо [да велен ыштыме] шояк юмо-влакым налын да сарзе калык дене пырля каен.
21 Йочаштым, вольык ден погыштым ончыко колтен, нуно корным умбакыже шуеныт.



22 Кунам нуно Михан пӧртшӧ деч чот торленыт, [Миха да] пошкудо пӧртлаште илыше-влак погыненыт да Дан эрге-шамычым поктен каеныт.
23 Нуно Дан тукым эрге-влаклан кычкыраш тӱҥалыныт. Нунышт савырненыт да Миха деч йодыныт: «Мо тылат кӱлеш? Мом тынар кычкырет?»
24 Миха вашештен: «Те мыйын ыштыме юмем-влакым да иереем налын каенда. А мыламже мо кодын? Кузе те мый дечем ”тылат мо кӱлеш” манын йодыда?»
25 Дан эрге-влак тудлан каласеныт: «Шып лий, йӱкетат ынже шокто, уке гын мемнан чыдыртан сарзына-влак ӱмбакет кержалтыт. Тунам тылатат, ешетланат мучаш лиеш!»
26 Нуно умбакыла ошкылыныт. А Миха, нунын виянрак улмыштым ужын, савырнен да мӧҥгыжӧ каен.



27 Михан ыштыме юмыж-влакым да тудын дене лийше иерейым налын, Дан эрге-шамыч Лаисыш шып-тымыкын илыше калык деке каеныт да тудым керде дене кырен шалатеныт, а олам йӱлалтеныт.
28 Лаис Сидон деч тораште верланен да нигӧ денат кылым кучен огыл, сандене тудлан нигӧ полшаш толын огыл. Тиде ола Беф-Рехов воктенысе лапверыште лийын. Дан эрге-влак олам угыч чоҥеныт да тушто илаш тӱҥалыныт.
29 Шке Дан ачаштын, Израильын ик эргыжын, лӱмеш олалан Дан лӱмым пуэныт. А олан ончычсо лӱмжӧ Лаис лийын.



30 Дан эрге-влак шояк юмым шкешт дене шогалтеныт. Израиль калыкым Вавилоныш кусарыме жап марте Дан тукымын иерейже Ионафан, Манассийын Гирсон эргыжын эргыже, да тудын эргыже-влак лийыныт.
31 Юмын пӧртшӧ Силомышто улмо жапыште Михан ыштыме шояк юмыжо нунын дене шоген.






ИЗРАИЛЬ СУДЬЯ-ВЛАКЫН КНИГАШТ

Глава 19

Левит да тудын изватыже.

1 Израильын кугыжаже уке улмо жапыште Ефрем курыклаште ик левит илен. Тудо шкаланже изватым Иуда мландысе Вифлеем гыч налын.
2 Изватыже тудлан сырен да тудын деч шке ачажын пӧртышкыжӧ, Иуда мландысе Вифлеемыш, каен. Тушто тудо ныл тылзе илен.
3 Тудын дене кутыралташ да мӧҥгеш пӧртылташ манын, марийже шке изватыже почеш каен. Левит пелен тарзыже да кок осёл лийыныт. Ватыже тудым ачажын пӧртышкыжӧ пуртен.
4 Самырык ӱдырамашын ачаже веҥыжым куанен вашлийын да тудым колтен огыл. Левит тудын дене кум кече лийын. Нуно тушто кочкыныт, йӱыныт да маленыт.



5 Нылымше кечын нуно эр кынелыныт. Левит каяш тарванен, но самырык ӱдырамашын ачаже веҥыжлан каласен: «Корно деч ончыч киндым пурл, вийым пого, вара кает».
6 Нуно шинчыныт, коктын кочкыныт, йӱыныт. Тидын деч вара оньыкугызаже тудлан каласен: «Эше ик йӱдлан код, жапетым ласкан эртаре».
7 Левит кайынеже улмаш, но оньыкугызаже, код манын, пеш йодын, сандене тудо эше ик йӱдлан кодын.



8 Визымше кечын эрдене, кунам тудо корныш лекташ тарванен, самырык ӱдырамашын ачаже адакат каласен: «[Киндым] пурл да вийым пого. Ида вашке, кечывал эртымешке вучалтыза». Нуно коктын адакат кочкыныт, [йӱыныт].
9 Вара саде еҥ, изватыж да тарзыж дене каяш манын, кынел шогалын. Тудлан оньыкугызаже, ӱдырамашын ачаже, каласен: «Теве кече кас велыш каен. Йӱдлан тыштак кодса, вет вашке пычкемышалтеш. Мале тыштак, жапетым ласкан эртаре, а эрла эрден эр корныш лектыда, мӧҥгышкыда каеда».
10 Но левит йӱдлан кодаш келшен огыл, тудо кынелын да каен. Тудо Иевус деке, вес семынже Иерусалим деке, миен шуын. Пеленже пӧштыртымӧ*а кок осёл да изватыже лийыныт.



11 Кунам нуно Иевусыш лишемыныт, кече шинчаш тӱҥалын. Тарзе шке озажлан каласен: «Айда иевусей-влакын олашкышт пурена да йӱдым тушто эртарена».
12 Озаже тудлан вашештен: «Уке, ме йот тукым еҥ-шамычын олашкышт огына кай, нуно израиль эрге-влак кокла гыч огытыл. Ме Гиваш каена».
13 Вара ешарен: «Каена, Гиваш але Рамаш миен шуына да иктаж-кудыштыжо йӱдым эртарена».
14 Тыге нуно умбакыла каеныт. Кунам нуно Вениамин мландысе Гива воктене лийыныт, кече шинчын.
15 Гиваште мален лекташ манын, нуно корныштым тушко савыреныт. Олашке пуреныт да уремыш шинчыныт, но нуным нигӧ пӧртышкыжӧ малаш ӱжын огыл.



16 Ик шоҥго кугыза кастене паша деч вара пасу гыч мӧҥгыжӧ пӧртылын. Тудо Ефрем курыклаште шочын-кушкын улмаш, а илен Гиваште. А тыштыже Вениамин эрге-влак иленыт.
17 Тудо вуйжым нӧлталын да ола уремыште корныеҥым ужын. Шоҥго кугыза йодын: «Кушко тый кает, кушечын толат?»
18 Тудыжо вашештен: «Ме Иуда мландысе Вифлеем гыч Ефрем курыклашке каена. Мый тушто илем. Иуда мландысе Вифлеемыш коштынам, а кызыт Господьын пӧртышкыжӧ каем. Нигӧ мыйым шкеж деке ок ӱж.
19 Осёлна-влаклан мемнан олым ден курго уло. Тыгак тарзет-влаклан – мыланем, кул ӱдырамашетлан да тиде тарзылан – кинде ден йошкар арака уло. Мыланна нимо огеш кӱл».
20 Кугыза тудлан каласен: «Ит тургыжлане: мо тыланда кӱлеш, мый чыла пуэм. Уремыште гына ида мале».
21 Тудо нуным мӧҥгышкыжӧ конден, осёлыштлан кургым пуэн. А корныеҥ-влак йолыштым мушкыныт, вара кочкын-йӱыныт.



22 Кунам нуно жапым ласкан эртареныт, олаште илыше йӧрдымӧ еҥ-влак пӧртым авырен налыныт. Нуно омсам кыреныт да пӧрт озалан, шоҥго кугызалан, кычкыреныт: «Лук тыйын пӧртышкет пурышо еҥым, ме тудын дене мален налына».
23 Пӧрт оза нунын деке лектын да каласен: «Иза-шольым-влак, огеш кӱл, осалым ида ыште. Вет тудо мыйын унам, тыгай шакше пашам ида ыште.
24 Теве мыйын пӧръеҥым палыдыме ӱдырем да тиде еҥын изватыже. Мый тендан деке нуным луктам. Нуным намыслыза, мом шонымыдам шуктыза. А тиде еҥ дене тыгай шакше пашам ида ыште».



25 Но нунын тудым колыштмыштат шуын огыл. Тунам левит шке изватыжым налын да нунын дек уремыш луктын. Нунышт тудым йӱдвошт виешленыт, мыскыленыт, ӱжара лекме годым веле колтеныт.
26 Волгыжаш тӱҥалмеке, ӱдырамаш шке озажын улмо пӧрт деке толын, омса воктене шуҥгалтын да эр марте туштак киен.



27 Тудын озаже эрдене кынелын, шке корныжым умбакыже шуяш манын, пӧрт омсам почын да ужын: омса воктене изватыже кия, кидше – омсалондемыште.
28 Марийже тудлан каласен: «Кынел, каена». Но вашмут лийын огыл, [ӱдырамаш колен улмаш]. Тудо изватыжым осёл ӱмбак пыштен да мӧҥгыжӧ каен.



29 Мӧҥгыжӧ толмеке, тудо кӱзым налын, изватыжын капшым латкок ужашлан пӱчкын да Израильын чыла кундемышкыже колтен.
30 Кажныже, кӧ тидым ужын, ойлен: «Израиль эрге-влакын Египет мланде гыч лекме кече деч таче марте тыгае лийын огыл, ужалтын огыл!» [Шкеж деч колтымо еҥ-влаклан тудо тыге кӱштен каласен: «Уло Израильлан тыге ойлыза: ”Тыгае иктаж-кунам лийын мо?”] Шоналтыза тидын нерген! Икте-весыда дене каҥашыза да мом ыштыман, каласыза».





*а 19:10 Пӧштырташ – навьючить.




ИЗРАИЛЬ СУДЬЯ-ВЛАКЫН КНИГАШТ

Глава 20

Израильтян-влак Вениамин тукым еҥ-шамычлан ӱчым шуктат.

1 Тунам израильтян-влак Дан гыч Вирсавий марте, тыгак Галаад мландыште илыше-шамыч Господь ончыко Мицпаш ик еҥ семын погыненыт.
2 Тушто [Господь ончылно] уло калыкын вуйлатышыже-влак, Израильын чыла тукымжын онжо-шамыч лийыныт. Тушто Юмын калыкше погынен – нылшӱдӧ тӱжем йолешке сарзе, кажныжын кердыже лийын.
3 Израильтян-шамычын Мицпаш толмышт нерген Вениамин эрге-влакат колыныт. Израиль эрге-влак йодыныт: «Тиде осал паша кузе лийын?»
4 Левит, пуштмо ӱдырамашын марийже, каласен: «Мый шке изватем дене Вениамин мландысе Гиваш малаш пуренам.
5 Гиваште илыше-влак йӱдым толыныт да, мыйым пушташ шонен, малаш шогалме пӧртым авыреныт. Нуно мыйын изватем виешленыт, [мыскыленыт], да тудо колен.
6 Мый изватемын капшым налынам, тудым ужашлан пӱчкынам да Израильын чыла кундемышкыже колтенам. Вет нуно Израильыште йырнык, закондымо пашам ыштеныт!
7 Ынде те, израиль эрге-влак, тиде пашам ончен лекса да мом ышташ каласыза».



8 Уло калык ик еҥ семын каласен: «Нигӧ мемнан кокла гыч шке омашышкыже, шке мӧҥгышкыжӧ ок кай.
9 Ме Гива дене теве мом ыштена: тудын ӱмбак шереван ончыктымыж почеш каена.
10 Чыла Израиль тукымышто кажне шӱдӧ еҥ деч лу еҥым, тӱжем деч шӱдӧ еҥым да лу тӱжем деч тӱжем еҥым налына. Тек нуно мемнан сарзывийлан кочкыш шапашым муын кондат. А сарзе-влак Вениамин мландысе Гева ола ваштареш каят да тудын Израильыште ыштыме шакше пашажлан ӱчым шуктат».



11 Тыге израильтян-влак тиде ола ваштареш каяш ик ой дене погыненыт.
12 Израиль тукым-влак пӱтынь Вениамин тукымлан тыге каласаш колтеныт: «Могай йырнык паша тендан дене ышталтын!
13 Гиваште улшо нине йӧрдымӧ еҥ-влакым пуыза. Ме нуным пуштына, Израиль гыч осалым кораҥдена». Но Вениамин эрге-влакын шке израильтян иза-шольыштым колыштмышт шуын огыл.
14 Израильтян-шамыч дене кредалаш манын, нуно шке олалашт гыч Гиваш погыненыт.
15 Тиде кечын Вениамин эрге-влак шке олалашт гыч кердым нумалше коло куд тӱжем еҥым погеныт. Тидын деч посна Гиваште илыше-влак кокла гыч виян шымшӱдӧ сарзе лийын.
16 Чыла нине сарзе коклаште виян шымшӱдӧ шолагай еҥ лийын. Нунын кокла гыч кажныже, шӱштӱштӧ дене кӱм кышкен, ӱп пырчыш логалтен кертын.
17 А израильтян-влакын чотышт, тышке Вениамин тукым пурен огыл, кердым нумалше нылшӱдӧ тӱжемыш погынен. Нуно чыланат уста сарзе лийыныт.



18 Израильтян-влак Вефильыш*а миеныт да Юмо деч йодыныт: «Вениамин эрге-влак дене кредалаш мемнан кокла гыч кӧ икымше кая?» Господь вашештен: «Ончыч Иуда кая».
19 Эрдене израиль эрге-влак кынелыныт да станыштым Гива воктене шогалтеныт.
20 Вара, Вениамин эрге-влак дене кредалаш манын, Гива ваштареш рат дене лектын шогалыныт.
21 Вениамин эрге-влак Гива гыч лектыныт да ӱмбакышт кержалтыныт, тудо кечын нуно коло кок тӱжем израильтяным кырен шалатеныт.
22 Угыч вийым поген, израильтян-влак икымше кечын кредалме верыш адакат рат дене лектын шогалыныт.
23 Тидын деч ончыч нуно Господь ончылно кас марте шортыныт да Тудын деч йодыныт: «Вениамин эрге-влак дене, шке иза-шольына-шамыч дене, мыланна адакат кредалаш кайыман мо?» Господь каласен: «Ваштарешышт кайыза».



24 Тыгеракын, израильтян-влак кокымшо кечынат Вениамин эрге-шамыч ваштареш тарваненыт.
25 Вениамин эрге-влакат кокымшо кечын нунын ваштареш Гива гыч лектыныт да кердым нумалше эше латкандаш тӱжем израильтяным кырен шалатеныт.
26 Тунам Израильын уло сарзывийже Вефильыш толын да тушто Господь ончылно шортын шинчен. Тудо кечын нуно кас марте пӱтым кученыт да Господьлан йӱлалтен пуымо надыр ден татулык надырым конденыт.
27 Израиль эрге-влак Господь деч каҥашым йодыныт. Юмын ойпидыш шондыкшо тунам Вефильыште лийын,
28 тушто Финеес, Ааронын Елеазар эргыжын эргыже, служитлен. «Вениамин тукым иза-шольына-влак дене мыланна кредалаш лекташ але уке?» – йодыныт нуно. Господь вашештен: «Кайыза. Эрла Мый нуным тендан кидыш пуэм».



29 Израиль сарзывийын ик ужашыже Гива йыр шылын шинчын.
30 Кумшо кечын израильтян-влак Вениамин эрге-шамыч дене кредалаш каеныт да ончычсо семынак Гива деке рат дене лектын шогалыныт.
31 Вениамин тукым эрге-влак нунын ваштареш лектыныт да ола дечын торленыт. Нуно израильтян-влакым ончычсо семынак корнымбалне пуштедаш тӱҥалыныт. Ик корныжо Вефильыш, весыже пасу гоч Гиваш наҥгая улмаш. Чылаже нуно кумло наре израильтяным пуштыныт.
32 Вениамин эрге-влак ойленыт: «Ме нуным ончычсо семынак кырена». А израильтян-влак каласеныт: «Чакнен куржына да нуным ола дечын корно велыш наҥгаена». [Нуно тыгак ыштеныт.]
33 Израиль сарзе-влак, шке верыштым коден, Ваал-Тамар воктеке лектын шогалыныт. Тыгак Геван касвел могыржо гыч шылын шинчыше израильтян-влак лектыныт да кредалаш пижыныт.
34 Гива деке Израильын лу тӱжем эн тале сарзыже толын, да пеш кугу кредалмаш тӱҥалын. Вениамин эрге-влак сеҥалтына манын шонен огытыл,
35 но Господь тыге ыштен – нуным израильтян-шамыч кырен шалатеныт. Тиде кечын израильтян-влак кердым нумалше коло вич тӱжемат шӱдӧ Вениамин тукым эргым пуштыныт.
36 Вениамин эрге-влак сеҥалтмыштым умыленыт.


 Тыге лийын улмаш: израильтян-влак нунын деч чакнен каеныт – нуно Гива воктене шындыме засадылан ӱшаненыт.
37 Тунам засадыште шинчыше-влак Гива ӱмбак керылтыныт. Нуно олашке пуреныт да тушто улшо чыла еҥым керде дене пытареныт.
38 А израильтян-влак засадыште шинчыше сарзе-шамыч дене кутырен келшеныт улмаш: ола гыч шикш нӧлталтмеке,
39 нуно кредалме верышт гыч чакнен каят. Вениамин тукым эрге-влак израильтян-шамычым пуштедаш тӱҥалыныт, кумло наре еҥым пытареныт. Нуно ойленыт: «Израильтян-влакым ончычсо семынак кырен шалатена».
40 Но тунам ола ӱмбалне шикш меҥге нӧлталтын. Вениамин эрге-влак шеҥгекыла савырнен ончалыныт да ужыныт: уло олам шикш авалтен, тудо кава дек шуэш!
41 Тиде жапыште израильтян-влак нунын велыш савырненыт. Вениамин эрге-шамычым лӱдмаш авалтен, нуно ойгыш логалмыштым умыленыт
42 да израильтян-влак деч ир мланде велыш куржыныт. Нуным почешышт поктен каеныт, а ола гыч лекше-влак авырен пуштеденыт.
43 Вениамин эрге-влакым авырен, израильтян-шамыч нуным Нуа гыч Гиван эрвел могыржо марте пуштеден каеныт.
44 Вениамин эрге-влак кокла гыч латкандаш тӱжем еҥ пытен, нуно чыланат виян сарзе лийыныт.
45 Утлен кодшо-шамыч савырненыт да ир мланде могырыш, Риммон кӱ курык деке, куржыныт. Тунам израильтян-влак тиде корнышто эше вич тӱжем еҥым пуштыныт. Почешышт нуно Гидом марте каеныт да эше кок тӱжем еҥым пытареныт.



46 Тиде кечын Вениамин тукым эрге-влак кокла гыч чылаже кердым нумалше коло вич тӱжем еҥым пуштыныт. Нуно чыланат виян сарзе лийыныт.
47 Кодшо кудшӱдӧ еҥ ир мландыш, Риммон кӱ курык деке, куржын да тушто ныл тылзе лийын.
48 А израильтян-влак кодшо Вениамин тукым еҥ-шамыч деке каеныт да [олалаштышт] мо лийын – айдемым, вольыкым – керде дене пытареныт, а корныштышт логалше ола-влакым йӱлалтеныт.





*а 20:18 Вефильыш – тидым «Юмын пӧртыш» манынат кусараш лиеш. Тыгак 21:2.




ИЗРАИЛЬ СУДЬЯ-ВЛАКЫН КНИГАШТ

Глава 21

Вениамин эрге-влаклан оръеҥ-шамыч.

1 Мицпаште израильтян-влак товатлен каласеныт: «Нигӧ мемнан кокла гыч Вениамин эрге-влаклан шке ӱдыржым марлан огеш пу».
2 Калык Вефильыш каен, тушто Юмо ончылно кас марте шинчен да кугу йӱкын пеш чот шортын.
3 Еҥ-влак ойленыт: «Господь, Израильын Юмыжо! Молан тиде Израиль дене лийын? Молан ынде Израильыште ик тукым уке?»
4 Вес кечын, эрдене эр кынелын, израильтян-влак тушан жертвенникым ыштеныт да йӱлалтен пуымо надыр ден татулык надырым конденыт.
5 Нуно икте-весышт деч йодыныт: «Чыла израиль тукым кокла гыч Господь ончыко погынымашыш кӧмыт толын огытыл?» Вет Господь ончыко Мицпаш толдымо-влак пытарыме лийшаш улыт манын товатлен каласыме улмаш.



6 Израильтян-влак Вениамин тукым иза-шольышт шотышто ойгыреныт. Нуно тыге ойленыт: «Ынде Израильын ик тукымжым пӱчкын кудалтыме.
7 Утаралт кодшыжо-влак оръеҥым муышт манын, мыланна мом ышташ? Вет ме Господьын лӱмжӧ дене нунылан шке ӱдырна-влакым марлан огына пу манын товатленна».
8 Вара нуно йодыныт: «Израиль тукым-влак кокла гыч Господь ончыко Мицпаш толдымо-шамыч улыт мо?» Пален налыныт: Галаадысе Иавис гыч Господь ончыко станыш погынымашыш нигӧ толын огыл.
9 Калыкым ончен лектыныт. Чынжымак, тушто Галаадысе Иависыште илыше ик еҥат лийын огыл.



10 Калык тушко виян латкок тӱжем сарзым колтен, нунылан тыге кӱштен каласен: «Кайыза да Галаадысе Иависыште илыше-влакым – ӱдырамашымат, йоча-влакымат – керде дене пытарыза.
11 Теве мом ыштыза: чыла пӧръеҥым, тыгак пӧръеҥым пален налше чыла ӱдырамашым, Господьлан надыр шотеш пӧлеклен, пӱтынек пытарыза, [а ӱдыръеҥ-влакым илышым кодыза». Тыгак ыштеныт].
12 Галаадысе Иависыште илыше-влак коклаште нуно пӧръеҥым палыдыме нылшӱдӧ ӱдыръеҥым муыныт да нуным шке станышкышт, Ханаан мландысе Силомыш, конденыт.
13 Калык Риммон кӱ курыкышто улшо Вениамин эрге-влак деке келшымаш ойпидышым темлаш уверзе-шамычым колтен.
14 Тунам Вениамин эрге-влак [израильтян-шамыч] деке пӧртылыныт. [Израильтян-влак] нунылан Галаадысе Иависыште илыше кодымо ӱдыр-шамычым ватылыкеш пуэныт. Но нуно чылаштлан ситен огытыл.



15 Калык Вениамин тукым шотышто ойгырен, вет Господь Израиль тукым-влак кокла гыч иктыжым пӱчкын кудалтен.
16 Калык кугурак-влак каласеныт: «Вениамин тукымысо ӱдырамаш-шамычым пытарыме. Кодшо пӧръеҥ-влаклан вате-шамычым кушто муаш?»
17 Вара каласеныт: «Израильын ик тукымжо ынже йом манын, Вениамин тукымын мланде ужашыже нунын утаралт кодшо еҥыштынак лийшаш.
18 Но ме нунылан ӱдырна-влакым марлан пуэн огына керт». Вет израильтян-шамыч тыге товатлен ойленыт: «Кӧ Вениамин тукым эргылан шке ӱдыржым марлан пуа, тудо каргыме лиеш».



19 Тунам нуно шарналтеныт: «Колыштса, Силомышто кажне ийын пайремым ыштатыс! Силомжо – Вефиль деч йӱдвелне, Вефиль гыч Сихемыш наҥгайыше корно деч эрвелне да Левона деч кечывалвелне».
20 Нуно Вениамин эрге-влаклан тыге кӱштен каласеныт: «Кайыза, виноград аҥалаште шылын шичса
21 да эскерыза. Кунам Силомысо ӱдыр-влак пӧрдын кушташ лектыт, виноград аҥа гыч куржын лекса. Кажныже шкаланда Силом ӱдыр-влак кокла гыч ватым руалтен кучыза да Вениамин мландыш наҥгайыза.
22 Кунам нунын ачашт але изашт мемнан деке вуйым шияш толыт, ме каласена: ”Нунын верч мыланна нелеш ида нал, вет ме сар годым нунылан кажныжлан ватым налын кертын огынал. Теат нунылан шке ӱдырдам пуэн кертын огыдал: тыге ыштеда гын, сулыкыш пуреда ыле”».



23 Вениамин эрге-влак тыгак ыштеныт: кажныже кушташ лекше ӱдыр-влак кокла гыч иктыжым шкаланже ватылыкеш шолыштын. Вара нуно шке мландышкышт пӧртылыныт, угыч ола-влакым чоҥеныт да тушто илаш тӱҥалыныт.
24 Моло израиль эргат шке тукым ден урлыкышт еда каеныт, кажныже шке мландышкыже пӧртылын.



25 Тиде жапыште Израильын кугыжаже лийын огыл, да кажныже мом чынлан шотлен, тудым ыштен.







РУФЬЫН КНИГАЖЕ

1 Глава

1 Елимелехын ешыже Моав мландышке илаш кусна. 3 Елимелех да тудын кок эргыже тушан колат. 6 Ноеминь Руфь дене пырля Вифлеемыш пӧртылеш.

1 Судья-влакын вуйлатымышт годым Израиль мландышке шужымаш толын. Иуда мландысе Вифлеем ола гыч ик еҥ шке ватыже да кок эргыж дене пырля Моав мландышке илаш каен.
2 Тиде еҥын лӱмжӧ Елимелех, ватыжын – Ноеминь, а кок эргыштын лӱмышт Махлон да Хилеон лийын. Нуно Ефрафа гыч – Иуда мландысе Вифлеем ола гыч – лийыныт. Моав мландыш толмеке, тушан илаш кодыныт.



3 Икмыняр жап эртымеке, Ноеминьын Елимелех марийже колен, да тудо кок эргыж дене кодын.
4 Нуно шкаланышт ватым моав калык гыч налыныт. Иктыжын лӱмжӧ Орфа лийын, весыжын – Руфь. Нуно тушто лу ий наре иленыт.
5 Но вара Ноеминьын Махлон ден Хилеон эргыже-влакат коленыт. Тыге тиде ӱдырамаш марийже да кок эргыж деч посна кодын.



6 Моав мландыште илымыж годым Ноеминь колын: Юмо шке калыкшылан полыш кидшым шуялтен – нунылан киндым пуэн. Ноеминь кок шешкыж дене пырля шочмо мландышкыже каяш лектын.
7 Илыме вержым коден, тудо шешкыж-влак дене корныш тарванен. Иуда мландыш пӧртылмӧ корнышто
8 Ноеминь нунылан каласен: «Пӧртылза шке авадан суртышкыжо. Кузе те колышо марийланда да мыланем порым ыштен улыда, тек Господь тыландат порым ышта!
9 Тек Господь когыньландат вес марийын суртыштыжо пиалан илышым муаш полша!» Ноеминь нуным шупшалын, но шешкыже-влак кугу йӱкын шорташ тӱҥалыныт
10 да каласеныт: «Уке, ме тый денет пырля тыйын калыкет дек каена».
11 Ноеминь вашештен: «Ӱдырем-влак, мӧҥгеш пӧртылза. Молан тыланда мый денем каяш? Мый тыланда марийда лийшаш вес эрге-влакым шочыктен кертам мо?*а
12 Ӱдырем-влак, мӧҥгышкыда пӧртылза. Марлан лекташ мый ынде шоҥго улам. Мыйын эше ӱшан уло манын шонен, таче йӱдымак пӧръеҥ дене пырля лиям да вара эрге-влакым ыштем ыле гынат,
13 тыланда нунын кушкын шумыштым вучыман мо? Тыланда марлан лекде илыман мо? Уке, ӱдырем-влак! Господь шке кидшым мыйын ваштарешем нӧлталын. Мый тендан верч пеш ойганем».



14 Нуно адакат кугу йӱкын шорташ тӱҥалыныт. Орфа авалийшыжым чеверласен шупшалын [да шке калыкше деке пӧртылын], а Руфь тудын денак кодын.
15 [Ноеминь Руфьлан] каласен: «Теве мариетын изажын ватыже шке калыкше да шке юмыжо-влак деке кая, кай тыят тудын дене пырля».
16 Но Руфь вашештен: «Тыйым коден, мӧҥгеш пӧртылаш мыйым ит ӧкымлӧ. Кушко тый, мыят тушкак каем. Кушто тый, туштак мыят илаш тӱҥалам. Тыйын калыкет мыйын калыкем лиеш, тыйын Юмет мыйын Юмем лиеш.
17 Кушан тый колет – тушанак мыят колем, тушан тек мыйымат тоят. Мыйым тый дечет колымаш гына ойырен кертеш. Вес семын лиеш гын, тек Господь мыйым мут кучаш шогалта».
18 Шешкыжын пырля каяш пеҥгыдын шонен пыштымыжым ужын, Ноеминь сӧрвалымыжым чарнен.



19 Нуно коктын Вифлеем марте ошкылыныт. Вифлеемыш толын шумекышт, уло олаште йӱк-йӱан нӧлталалтын. Ӱдырамаш-влак ӧрын йодыштыныт: «Тиде Ноеминь мо?»
20 Тудыжо нунылан каласен: «Те мыйым Ноеминь огыл, а Мара манын лӱмдыза,*б вет Чылакучышо мылам кочо пӱрымашым колтен.
21 Тышеч кайыме годым мыйын чыла лийын, а мӧҥгеш Господь яра кид дене пӧртылтен. Молан мыйым Ноеминь манын лӱмдеда? Господь мыйын ваштареш шогалын, Чылакучышо мылам орлыкым колтен».



22 Тыге Ноеминь, тудын дене пырля моав Руфь шешкыже шож тӱредаш тӱҥалме пагытыште Моав мланде гыч Вифлеемыш толыныт.





*а 1:11 Шке йӱлашт почеш еврей-влак колышо иза-шольыштын ватыштым марлан налыныт (Зак.уш 25:5).

*б 1:20 Ноеминь – еврейла ’пиалан’ лиеш. Мара – еврейла ’кочо’ лиеш. 




РУФЬЫН КНИГАЖЕ

2 Глава

Руфь Воозын пасуштыжо шурно парчам пога.

1 Ноеминьын Елимелех марийжын тукымыштыжо Вооз лӱман поян да лӱмлӧ родыжо лийын.
2 Ик кечын моав Руфь Ноеминьлан каласен: «Лиеш мо, мый пасушко каем да, кӧн шинчаштыже поро кумылым сулем, тудын почешыже кодшо шурно парчам погем?»*а Ноеминь тудлан вашештен: «Кай, ӱдырем».
3 Тудо каен да пасушто тӱредше-влак почеш парчам поген. Туге лектын: тиде пасун озаже Елимелехын тукымжо гыч Вооз улмаш.



4 Лач тунамак Вифлеем гыч шке пасушкыжо Вооз толын да тӱредше-влаклан каласен: «Господь тендан дене лийже!» Нунышт тудлан вашештеныт: «Тек Господь тыйым суапландара!»
5 Тӱредше-влакым вуйлатыше тарзе деч Вооз йодын: «Тиде самырык ӱдырамаш кӧн тукымжо гыч?»
6 Тарзе вашештен: «Тиде самырык ӱдырамаш – моав калык гыч, тудо Ноеминь дене пырля Моав мланде гыч толын.
7 Тудо йодо: ”Лиеш мо, мый тӱредше-влак почеш кодшо шурно парчам погаш тӱҥалам?” Эрденак толын, але мартеат каныде гаяк пашам ышта».



8 Тунам Вооз Руфьлан каласен: «Колышт, ӱдырем! Вес пасушко погаш ит кошт, тышечын ит кае. Мыйын тарзе ӱдырамаш-влакем дене тыштак код.
9 Тый кушто тӱредмым ончо да почешышт кошт. Тыйым ынышт тӱкӧ манын, мый тарзем-влаклан каласышым. Йӱмет шуэш гын, тарзем-влакын йӱмӧ атышт гыч йӱын кертат».
10 Руфь сукен шинчын, вуйжым мланде марте савалтен да каласен: «Мо дене мый поро кумылетым суленам, молан тый йот мланде гыч толшо верч тынар тыршет?»
11 Вооз тудлан вашештен: «Мариет колымо деч вара авалийшет дене поро улмет нерген мыланем ойленыт. Тый шке ачат ден аватым, шочмо мландетым коден каенат да тылат ончыч палыдыме калык деке толынат.
12 Тек Господь тыге ыштыметлан поро дене пӧртылта. Господь деч, Израильын Юмыж деч, Кудын шулдыржо йымаке тый аралалташ толынат, тек тыланет кугу пӧлек лиеш».
13 Руфь каласен: «Озам, тек мый ончыкыжымат поро кумылетым сулен налаш тӱҥалам! Ик тарзетымат ом шого гынат, тый мыйым лыпландарышыч, чонемлан келшышын ойлышыч».



14 Кунам кочкаш жап шуын, Вооз тудлан каласен: «Тол тышке, киндым коч, шултышетым йошкар арака сыркаш*б тушкалте». Руфь тӱредше-влак дене пырля шинчын. Вооз тудлан пуштылмо пырчым пуэн. Руфь теммешкыже кочкын, да кочкышыжо эше утен кодын.
15 Вара Руфь кынелын да адак парчам погаш каен. Вооз тарзыже-влаклан кӱштен каласен: «Тек тудо кылта-влак коклаштат пога, тидлан тудым ида шылтале.
16 Шурно парчам кылта гычат кудалтен кодыза. Тек тудо пога [да кочкеш], тудым ида вурсо».



17 Тыге Руфь пасушто парчам кас марте поген коштын. Погымо парчажым шиймеке, шож ик ефа наре лектын.
18 Шурныжым налын, тудо олашке пӧртылын. Авалийшыже тудын кунар погымыжым ужын. Вара Руфь [помышыж гыч] тудлан кочмыж деч кодшыжым луктын пуэн.
19 Авалийшыже тудын деч йодын: «Тый таче кушто погенат? Кушто пашам ыштенат? Тек тылат порылыкым ыштыше еҥ суапландарыме лиеш!» Руфь авалийшыжлан кӧн пасушто лиймыжым каласен: «Кӧ дене пашам ыштенам, тудын лӱмжӧ Вооз».
20 Ноеминь шешкыжлан манын: «Тек Господь тудым суапландара! Тудо илыше-влакымат, колышо-влакымат шке порылыкшо деч посна коден огыл». Ноеминь эше ешарен: «Тиде айдеме – мемнан тукым гыч, тудо мыланна тукымым аралыше родына лиеш».
21 Моав Руфь [авалийшыжлан] каласен: «Тудо мыланем эсогыл мане: ”Тӱред пытарымешке мыйын тарзе ӱдырамаш-влакем дене пырля лий”».
22 Ноеминь Руфь шешкыжлан вашештен: «Ӱдырем, тудын тарзе ӱдырамашыже-влак дене пырля коштмет пеш сай лиеш. Вет вес еҥын пасуштыжо тылат иктаж-мом удам ыштен кертыт».



23 Тыге Руфь Воозын тарзе ӱдырамашыже-влак дене пырля пашам ыштен. Шож ден шыдаҥым тӱред пытарымешке, тудо шурно парчам поген коштын да авалийшыж дене пырля илен.





*а 2:2 Еврей калыкын йӱлаже почеш, мо пасушто кодын, тудым нужна-влак поген кертыныт (Лев 19:9-10, Зак.уш 24:19-22).

*б 2:14 Йошкар арака сырка – винный уксус.




РУФЬЫН КНИГАЖЕ

3 Глава

Руфь ден Вооз идымыште.

1 Ноеминь, Руфьын авалийшыже, шешкыжлан каласен: «Ӱдырем, тыланет сай лийже манын, ала тылат еш пыжашым кычалаш?
2 Теве Вооз, кудын тарзе ӱдырамашыже-влак дене пырля лийынат – мемнан родына. Таче йӱдым тудо идымыштыже шожым пуалташ тӱҥалеш.
3 Мушкылт, капышкет тамлыпушан ӱйым шӱралте, [мотор] вургемет чий да идымыш кай. Но кас кочкышым ыштымешкыже, тудлан ит кончо.
4 Кунам малаш возеш, вочмо вержым пален нал. Вара тушко кай, йол мучаштыже леведышым нӧлтал да тушан воч.*а Мом ышташ кӱлмым тудо тылат каласа».
5 Руфь вашештен: «Чылажымат тыйын каласымет семынак ыштем».



6 Руфь идымыш каен да чылажымат авалийшыжын кӱштымыж семынак ыштен.
7 Вооз кочкын-йӱын темын да шурно кышыл*б воктеке нӧлталтше кумылан малаш возын. Руфь шып гына толын, йол мучаштыже леведышым нӧлталын да тушко возын.
8 Пелйӱд гутлаште Вооз помыжалт каен, кынел шинчын да ужын: йол мучаштыже ӱдырамаш кия.
9 Вооз тудын деч йодын: «Тый кӧ улат?» Тудыжо вашештен: «Мый Руфь, тыйын тарзет, улам. Нал мыйым шулдыр йымакет, вет тый тукымым аралыше родына улат».
10 Вооз каласен: «Ӱдырем, тек тыйым Господь [Юмо] суапландара! Кызыт тыге ыштымет ондак ыштымет дечат сай: тый самырык еҥ-влакым – йорлымат, поянымат – кычал каен отыл.
11 Тыгеже, ӱдырем, ит лӱд. Мом йодметым мый чыла шуктем. Тиде олаште илыше-влак чыланат тыйын шотан улметым палат.
12 Чын, мый тукымым аралыше родо лиям, но мый дечем лишылрак эше вес тыгай родо уло.
13 Тиде йӱдым тыштак мале. Эрла тудо тыйым шкаланже налеш гын, тек налеш. А тидым ынеж ыште гын, Господь дене товатлем – тыйым мый налам. Эр марте тыштак мале».



14 Йол мучаштыже Руфь эр йӱд марте киен. Эше волгыжмо деч ончыч, кунам икте-весым пален керташ лийын огыл, Руфь кынелын. Вооз шоналтен: «Ӱдырамашын идымыш толмыж нерген тек нигӧ ок пале».
15 Тудо Руфьлан каласен: «Ӱмбалнет улшо шальшовычет шаралтен кучо». Руфь шовычшым шаралтен кучен. Вооз куд виса шожым висен да тушко опталын, вара вачӱмбакыже нӧлтал пуэн. Тидын деч вара Вооз олашке каен.



16 А Руфь авалийшыж деке пӧртылын. Тудыжо йодын: «Кузерак вара, ӱдырем?» Воозын мом ыштымыжым Руфь чыла каласкален,
17 вара ешарен: «Тиде куд виса шожым тудо мылам пуыш, авалийшет дек яра кид дене ит кай манын каласыш».
18 Тунам Ноеминь каласен: «Ӱдырем, чыла тиде мо дене пытымым пален налмешкет вучалте. Шонен пыштымыжым тачак шуктыде, тиде еҥ ок лыплане».





*а 3:4 Тыгай йӱла аралаш йодмым ончыкта.

*б 3:7 Кышыл – ворох, куча.




РУФЬЫН КНИГАЖЕ

4 Глава

1 Вооз Руфьым марлан налеш. 13 Давид кугыжан тукымвожшо.

1 Вооз ола капка деке лектын шинчын. Тукымым аралыше родыжын эртен кайымыжым ужмеке – кӧн нерген тудо Руфьлан ойлен улмаш, – Вооз тудлан каласен: «Тол тышке, шич». Саде еҥ воктекыже верланен.
2 Вооз оласе кугурак-влак кокла гыч лу еҥым ӱжын конден да нунылан каласен: «Тышке шичса». Нуно шинчыныт.
3 Вара Вооз тиде родыжлан каласен: «Моав мланде гыч пӧртылшӧ Ноеминь Елимелех родынан пасужым ужала.
4 Мый шоналтышым, тидын нерген тылат каласаш кӱлеш: тудым налнет гын, тыште шинчыше-влак да калыкнан кугуракышт ончылно тудым тӱлен нал. Ынет нал гын, каласе – мый палаш тӱҥалам. Вет тый дечет молылан нигӧлан налаш, а тый дечет вара мый улам». Тудыжо вашештен: «Мый тӱлен налам».
5 Тунам Вооз ешарен: «Ноеминь деч пасум налат гын, колышо эргыжын моав Руфь ватыжымат марлан налшаш улат. Тыге колышын тукымжо шуйымо да мландыже тудын тукымжылан пӧртылтымӧ лиеш».
6 Тидлан родыжо вашештен: «Тыге гын, мый тиде мландым налын ом керт, вет тудо икшывем-влаклан ок логал. Тудым тый тӱлен нал, а мый тидым ыштен ом керт».



7 Ожно Израильыште погым тӱлен налмым але тудым вес еҥлан кусарымым пеҥгыдемдыше тыгай йӱла лийын: иктыже шке йолчиемжым кудашын да весылан, [тукымым арален налаш келшыше родыжлан,] пуэн. Тыге израильтян-влак кутырен келшымыштым пеҥгыдемденыт.
8 Саде родыжо Воозлан каласен: «Нал шкаланет». Тудо йолчиемжым кудашын [да Воозлан пуэн].
9 Тунам Вооз кугурак-влаклан да уло калыклан каласен: «Те ынде чыланат танык*а улыда: мый Ноеминь деч Елимелехын, Хилеонын да Махлонын мо улыштым чыла налам.
10 Адакшым мландыже колышо еҥын тукымжыланак кодшо да колышын лӱмжӧ мемнан калык коклаште да тудын илыме олаштыже ынже йом манын, мый тыгак Махлонын тулык ватыжым, моав Руфьым, марлан налам. Таче те тидлан танык лийыда».



11 Ола капка дене улшо калык да кугурак-влак каласеныт: «Ме танык улына. Тек Господь тыйын пӧртышкет пурышо ватетым Израиль калыкын авашт лийше Рахиль ден Лия гайым ышта! Ефрафаште куатан лий, Вифлеемыште тыйын лӱмет чапланыже!
12 Тек Господь тиде самырык ӱдырамаш гоч тыйын урлыкетым Фамарьын Иудалан ыштыме Фаресын тукымжо гайым ышта!»



13 Тыге Вооз Руфьым марлан налын, да тудо Воозын ватыже лийын. Вооз тудын дене мален. Господь суапландарен, да Руфь мӱшкыраҥын – эргым ыштен.
14 Ӱдырамаш-влак Ноеминьлан ойленыт: «Моктымо лийже Господь – Тудо тылат тукыметым аралыше икшывым пуэн! Тек тудын лӱмжӧ Израильыште чаплана!
15 Тудо тылат илыш вийым пӧртылта, шоҥгеммекет ӱшанле эҥертыш лиеш. Вет тудым Руфь шешкыч ыштен – тудыжо тыйым йӧрата, тыланет тудо шым эрге дечат шерге».
16 Тиде йочам Ноеминь кидышкыже налын да ӧндалын нумалыштын, тудым йӧратен ончен.
17 Пошкудо ӱдырамаш-влак ойленыт: «Ноеминьын эрге шочын». Нуно йочалан Овид лӱмым пуэныт. Тудо Иессейын ачаже, Давидын кочаже лийын.



18 Теве Фаресын тукымжо: Фарес деч Есром шочын,
19 Есром деч – Рам, Рам деч – Аминадав,
20 Аминадав деч – Наассон, Наассон деч – Салмон,
21 Салмон деч – Вооз, Вооз деч – Овид,
22 Овид деч – Иессей, Иессей деч Давид шочын.





*а 4:9 Танык – свидетель.





КУГЫЖАНЫШ-ВЛАКЫН ИКЫМШЕ КНИГАШТГ

Глава 1

1 Елканан ешыже. 9 Аннан сӧрымыжӧ да Самуилын шочмыжо. 21 Самуилым Силомысо святой верыш конден кодат.

1 Ефрем курыкысо Рамафаим-Цофим олаште ик еҥ илен. Тудо Ефрем тукым гыч улмаш, лӱмжӧ Елкана лийын. Елкана Иерохамын эргыже, тудыжо Илийын эргыже, Илийже Тохун эргыже, тудыжо Цуфын эргыже улмаш.
2 Елканан кок ватыже лийын: иктыжын лӱмжӧ Анна, весыжын – Феннана. Феннанан йочаже-влак лийыныт, а Аннан лийын огытыл.



3 Кажне ийын палемдыме жапыште Елкана шке олаж гыч Господь Саваофлан кумалаш да надырым пуаш Силомыш коштын. Тушто [Илий да] тудын кок эргыже, Офни ден Финеес, Господьын иерейже-влак лийыныт.
4 Надырым кондымо кечын Елкана шке Феннана ватыжлан да тудын чыла эргыж ден ӱдыржылан нунын шыл ужашыштым пуэден.
5 [Аннан йочаже лийын огылат,] Елкана тудлан эн сай ужашым пуэн. Господь Анналан шочшым пуэн огыл гынат, Елкана тудым [Феннана деч чотрак] йӧратен.
6 Господь Аннам шочшым ыштен кертдымым ыштен, сандене марийжын вес ватыже тудым эре ойгандарен, игылт воштылын.
7 Кажне ийын Аннан Господьын пӧртышкыжӧ коштмыж годым тыге лийын: Феннана тудым ойгандарен, Аннаже [ойгырен] шортын да кочкын огыл.
8 Елкана марийже тудлан каласен: «Анна!» [Тудыжо вашештен: «Мый тыште улам». Елкана манын:] «Мом тый шортат да молан от коч? Молан тыйын шӱм-чонет ойганыше? Мый тыланет лу эрге деч сайрак омыл мо?»



9 Икана, Силомышто кочкын-йӱмеке, Анна кынелын [да Господь ончыко шогалын]. Иерей Илий тунам Господьын пӧртышкыжӧ пурымо вер воктене шинчен.
10 Чонжо дене ойгырен, Анна кочын шортын да Господьлан кумалын.
11 Тудо сӧрен каласен: «Господь Саваоф, [Чылакертше Юмем]! Тый тарзетын ойгыжым ужат да мыйым шарналтет гын, шке тарзетым от мондо да тудлан эрге азам пуэт гын, мый тудым ӱмыржӧ мучкылан Господьлан [пӧлек шотеш] пуэм. [Тудо йошкар аракамат, моло руштыктарышымат йӱаш ок тӱҥал,] да тудын ӱпшӧ нигунам тӱредме ок лий».



12 Аннан Господьлан кужу жап кумалмыж годым Илий тудын умшажым эскерен.
13 Анна шке семынже шып ойлен, тудын умшаже веле тарванылын, а йӱкшӧ шоктен огыл, садлан Илий тудым йӱшылан шотлен.
14 Илий тудлан каласен: «Мыняр жап тый тыште йӱшӧ шогаш тӱҥалат? Шӧрлӧ аракат деч [да кай Господьын чурийже деч]».
15 Анна вашештен: «Уке, озам. Мый ойгырышо чонан ӱдырамаш улам, нимогай аракам йӱын омыл. Мый Господь ончылно чонем почын кутырем.
16 Мыйым, шке тарзетым, шотдымо ӱдырамашлан ит шотло: кугу шӱлыкем да ойгем дене мый тыге кужун кутыренам».
17 Илий тудлан вашештен: «Тыныс дене кай. Израильын Юмыжо мом йодметым шукта».
18 Анна каласен: «Тек тыйын тарзет шинча ончылнет поро кумылым сула!» Вара тудо шке корныж дене каен, кочкын, да тетла чурийже ончычсо семын ойган лийын огыл.



19 Эрдене нуно кынелыныт, Господьлан вуйыштым савеныт да Рама олашке, шке мӧҥгышкышт, пӧртылыныт. Елкана Анна ватыж дене мален, да Господь Анна нерген шарналтен.
20 Тудо мӱшкыран лийын да эрге азам ыштен. Йочалан Самуил*а лӱмым пуэн, вет тудо ойлен: «Господь [Юмо Саваоф] деч йодын налынам».



21 Вес гана, кунам Елкана марийже [Силомыш] уло ешыж дене Господьлан ий еда кондымо надырым, сӧрымӧ пӧлекым [да мланде лектыш деч луымшо ужашым] пуаш каен,
22 Анна [тудын дене] каен огыл. Тудо марийжылан каласен: «Кунам азалан чызым пукшымым чарнем да тудо изишак кушкеш, тунам мый йочам шке намиен кодем. Тудо Господь ончыко шогалеш да тушан йӧршешлан кодеш».
23 Елкана марийже тудлан вашештен: «Мом сайлан шотлет, тудым ыште. Чызым пукшен чарнымешкет мӧҥгыштак лий. Тек Господь [умшат гыч лекше] мутетым пеҥгыдемда». Ватыже мӧҥгыштӧ кодын да чызе деч кораҥдыме жап марте эргыжлан шке шӧржым пукшен.



24 Чызым пукшен чарнымеке, Анна эргыж дене Силомыш каен. Пеленже кум самырык ӱшкыжым, [киндым,] ик ефа ложашым да ик шувыш йошкар аракам налын. Тудо [йочаж дене] Силомыш Господьын пӧртышкыжӧ толын. Йоча эше изи лийын.
25 [Тудым Господь ончыко шогалтеныт, а ачаже Господьлан кажне ийын пуышаш надырым конден.] Ӱшкыжым шӱшкылыныт. [Анна] йочажым Илий деке вӱден конден
26 да каласен: «Тыйын илышет дене товатлем, мыйын озам: мый лач тудо ӱдырамаш улам, кӧ тыйын ончылнет шоген да Господьлан кумалын.
27 Теве тиде эргым мый йодын кумалынам. Мом йодмем Господь шуктен.
28 Мый тудым Господьлан пуэм, тек эргым ӱмыржӧ мучко Тудлан служитлаш тӱҥалеш». Анна Господьлан вуйжым савен.





*а 1:20 Еврей йылмыште Самуил лӱм «Господь деч йодын налме» манме дене ик семынрак шокта.




КУГЫЖАНЫШ-ВЛАКЫН ИКЫМШЕ КНИГАШТГ

Глава 2

1 Анна Юмым моктен мура. 12 Илийын шотдымо эргыже-влак. 18 Самуилын Илий пелен илымыже. 22 Эргыже-влакын сулыкыштлан кӧра Илийын ешыжлан Господь шке судшым увертара.

1 Анна кумалын да тыге ойлен:

 «Мыйын шӱмем Господьлан куана,

 тӱкем*а Юмо кӱшкӧ нӧлталын.

 Утарыметлан куанем,

 тушман-влакемым воштылам.


2 Уке весе Господь гай святой,

 Тый дечет моло весе уке,

 Юмына гай пеҥгыде кӱ курык весе уке.


3 Ида ойлышт моктаныме шомакым,

 торжа мут умшада гыч ынже лек,

 вет Господь – чыла палыше Юмо,

 еҥ-влакын пашашт Тудын висаштыже улыт.


4 Тодылалтыт виян-влакын пикшйоҥежышт,

 а вийдыме-влак куатым ӱшталыт.


5 Теммеш кочкын тунемше-влак киндылан тарлалтыт,

 а ондак шужен илыше-влак ынде канат.

 Азам ыштен кертдыме ӱдырамаш шым гана азам ышта,

 а шуко йочам ыштыше шкет тӱлыжген ила.


6 Господь колымашым колта да илышым пуа,

 колымаш тӱняшке волта да тушечын луктеш.


7 Господь йорлештара да пойдара,

 Тудак ӱлыкшемда да нӧлталеш.


8 Пурак гыч Тудо йорлым нӧлталеш,

 лавыра гыч незерым луктеш,

 он-влак коклашке нуным шында,

 чап престолым нунылан пуа.

 Вет мландын негызше-влак Господьын улыт,

 тушан Тудо тӱням пеҥгыдемден.


9 Шке святойжо-влакын корныштым Тудо арала,

 а осалым ыштыше-влак пычкемыште йомыт,

 вет шке вийже дене огыл айдеме сеҥымашке шуэш.


10 Тудын ваштареш шогышо-влакым Господь пытара,

 ӱмбакышт Тудо кава гыч кӱдырта.

 [Господь – святой.

 Ок моктане тек мунло еҥ шке уш-акылже дене,

 виян – шке вийже дене,

 поян – шке поянлыкше дене.

 Моктанаш шонышо еҥ

2 тек Господьым умылен моштымыжо да палымыже дене моктана.]

 Господь уло мландым ик мучаш гыч вес мучаш марте судитлаш тӱҥалеш.

 Шке кугыжажлан Тудо пуа куатым,

 шке шӱрен палемдыме еҥжын тӱкыжым кӱшкӧ нӧлталеш».



11 [Самуилым тушан Господь чурий ончылно коденыт.] Елкана Рамаш шке мӧҥгыжӧ каен, а рвезе иерей Илий пелен Господьлан служитлаш кодын.



12 Илийын эргыже-влак шотдымо лийыныт. Нуно Господьымат,
13 калык ончылно иерейын шкем кузе кучаш кӱлмымат пален огытыл. Кунам иктаж-кӧ вольык надырым конден да шылым шолтен, иерейын тарзыже кум пӱян вилкым кучен толын
14 да тудым подыш, кастрюльыш, мискыш але кӧршӧкыш чыкен. Мом вилке луктын, тудым иерей шкаланже налын. Силомыш толшо чыла израиль еҥ дене нуно тыге ыштеныт.
15 Эсогыл коям йӱлалтыме деч ончыч иерейын тарзыже толынат, надырым пуышылан ойлен: «Иерейлан кӱкташ шылым пу. Тудо тый дечет шолтымо шылым ок нал, кӱчымым пу».
16 «Тек йӱла почеш ончыч коям йӱлалтат, а вара кунар шонет, тунар шкаланет нал», – иктаж-кӧ манын гын, тудо тыге вашештен: «Уке, кызытак пу. Уке гын, шупшын налам».
17 Нине рвезе-влакын сулыкышт Господь ончылно пеш кугу лийын, вет нуно Господьлан надыр кондымашым шотлен огытыл.



18 А Самуил, йытын ефодым чиен, Господь ончылно служитлен.
19 Аваже тудлан кажне ийын изи ӱмбал вургемым урген да марийже дене пырля надырым пуаш толмыж годым конден шоген.
20 Илий Елкана ден ватыжым суапландарен ойлен: «Тек Господь Тудлан пуымо тиде эрге олмеш тылат тиде ватет деч йоча-влакым эше пуа!» Нунышт вара мӧҥгышкышт каеныт.
21 Господь Анна деке поро лийын – тудо мӱшкыраҥын да эше кум эрге ден кок ӱдырым ыштен, а Самуил Господь пелен кушкын.



22 Илий чот шоҥго лийын. Тудо эргыж-шамычын израильтян-влак дене мом ыштылмышт, тыгак Юмо дене вашлийме омашыш пурымо верыште служитлыше ӱдырамаш-влак дене малымышт нерген чыла колын.
23 Илий нунылан каласен: «Молан те тыгайым ыштылыда? [Господьын] уло калыкше деч мый тендан осал пашада нерген колам.
24 Уке, эргым-шамыч, мый декем шушо шомак сай огыл. Тендан шотышто калыкыште кузе ойлат, [тетла тыге ида ыштыл].
25 Ик айдеме весе ваштареш сулыкым ышта гын, Юмо тудым арален налын кертеш. А айдеме Господь ваштареш сулыкым ышта гын, тунам кӧ тудым пыдал налеш?» Но эрге-влак ачаштын ойлымыжым колыштын огытыл, вет Господь нуным пушташ шонен пыштен улмаш.
26 А Самуил кушкын да Господь ден еҥ-влак деч поро кумылым утларак да утларак налын шоген.



27 Илий деке Юмын еҥже толын да каласен: «Господь тыге ойла: ”Эше Египетыште, фараон кид йымалне улмо годым, ачатын тукымжылан Мый Шкемым палдарен омыл мо?
28 Мыйын жертвенникышкем кӱзыжӧ, тамле пушан фимиамым йӱлалтен тӱтырыжӧ да Мыйын ончылнем ефодым чиен коштшо иерей лийже манын, Мый тудым Израильын чыла тукымжо гыч ойырен налын омыл мо? Израиль эрге-влакын кондымо тул надырыштым Мый ачатын тукымжылан пуэн омыл мо?
29 Молан те Мыйын илыме верышкем кондаш кӱштымӧ вольык надыр ден пӧлек-влакым йолда дене тошкеда? Молан тый эргыч-влакым Мый дечем кӱшкӧ шындет? Молан те Израиль калыкемын кондымо надыржын эн сай ужашыж дене шкендам ӧрдыктареда?”
30 Садлан Израильын Господь Юмыжо тыге ойла: ”Тыйын урлыкет да ачатын тукымжо Мыйын чурий ончылнем курымеш служитлаш тӱҥалыт манын ойленам”. Но кызыт Господь ойла: ”Ынде тыге огеш лий, вет Мыйым шотлышым Мыят шотлем, а Мыйым шотлыдымо-влак укеш лектыт.
31 Теве тугай кече-влак лишемыт, кунам Мый тыйым да ачатын тукымжым вий-куат деч посна кодем – тыйын урлыкыштет шоҥгеммеш илыше [нигунам] огеш лий.
32 Кеч Мый Израильлан порым ышташ тӱҥалам, но Мыйын илыме святой веремлан неле жап толмым тый ужат, да тыйын урлыкыштет шоҥгеммеш илыше нигӧ ок лий.
33 Мый тыйын урлыкет гыч чылаштым шке жертвенникем деч ом кораҥде – шинчатым шинчавӱд дене темаш да чонетым ойгандараш манын, нуно эше тушан кодыт. Тыйын урлыкет кокла ийготан колаш тӱҥалеш.
34 Теве тыланет палдарыше пале: тыйын кок эргыч, Офни ден Финеес, ик кечын колат.



35 Шкаланем Мый ӱшанле иерейым шогалтем. Тудо Мыйын шӱм-чонемлан келшышын ышташ тӱҥалеш. Мый тудын урлыкшым пеҥгыдемдем, нуно Мыйын шӱрен палемдыме еҥем ончылно эре кошташ тӱҥалыт.
36 Тыйын урлыкет гыч кодшо кажне еҥ тудын деке ший окса ден кинде катыш верч вуйжым саваш толеш да каласа: ’Кочкашем лийже манын, мыйым иктаж-могай иерей сомылым ышташ шогалте’”».





*а 2:1 «Тӱкӧ» тыште лӱмнерым, чапым да вийым ончыкта.




КУГЫЖАНЫШ-ВЛАКЫН ИКЫМШЕ КНИГАШТГ

Глава 3

1 Господь Самуилым ӱжеш. 10 Господьын Самуил гоч Илийлан каласыме шомакше. 19 Пӱтынь Израиль Самуилым Господьын пророкшылан шотлаш тӱҥалеш.

1 Самырык Самуил Илий пелен Господьлан служитлен. Тиде жапыште Господь калыклан шуэн ойлен, кончымашат чӱчкыдын лийын огыл.
2 Ик кастене Илий шке верыштыже киен. Шинчаже начарештмылан кӧра тудо пеш чот удан ужын.
3 Юмын лампадыже эше йӧрен огыл улмаш. Самуил Господьын пӧртыштыжӧ киен, туштак Юмын шондыкшо лийын.
4 Господь Самуилым ӱжын: «[Самуил, Самуил!]» Рвезе вашештен: «Мый тыште улам!»
5 Тудо Илий деке куржын миен да каласен: «Мый тыште улам! Тый мыйым ӱжыч». Но тудыжо манын: «Мый тыйым ӱжын омыл. Кай мӧҥгеш, воч». Рвезе каен да возын.
6 Но Господь адакат Самуилым ӱжын: «[Самуил, Самуил!]» Тудо кынелын, Илий деке кокымшо гана миен да каласен: «Мый тыште улам! Тый мыйым ӱжыч». Тудыжо вашештен: «Эргым, мый тыйым ӱжын омыл. Кай, воч».



7 Самуил тунам Господьым пален огыл – Господь тудлан эше кутырен огыл улмаш.
8 Господь Самуилым кумшо гана ӱжын. Тудыжо кынелын, Илий деке толын да каласен: «Мый тыште улам! Тый мыйым ӱжыч». Тунам Илий умылен: рвезым Господь ӱжеш.
9 Илий Самуиллан каласен: «Кай да воч. Кунам [Ӱжшӧ] тыйым ӱжеш, каласе: ”Ойло, Господь! Тыйын тарзет колыштеш”». Самуил каен да верышкыже возын.



10 Господь толын шогалын да ончычсо семынак ӱжын: «Самуил, Самуил!» Тудыжо каласен: «Ойло, [Господь!] Тыйын тарзет колыштеш».
11 Господь Самуиллан каласен: «Теве Мый Израильыште тыгай пашам ыштем – кӧ тудын нерген колеш, кок пылышыштыжат йоҥгалт кая.
12 Мом Илийын урлыкшо нерген ойленам, чыла тидым тӱҥалтыш гыч мучаш марте тудо кечын ыштем.
13 Титакшылан тудын урлыкшым курымешлан мут кучаш шогалтем манын, Мый тудлан ойленам. Вет тудо эргыж-влакын Юмым шӱктарымышт нерген пален, но нуным сорлыклен огыл.
14 Садлан Илийын урлыкшылан товатлем: тудын сулыкшо вольык надыр денат, пӧлек-влак денат нигунам касарыме ок лий».



15 Самуил эр марте мален. [Эрдене кынелмекше,] Господьын пӧрт омсажым почын. Мо кончымым тудо Илийлан увертараш лӱдын.
16 Но Илий Самуилым ӱжын да каласен: «Самуил, эргым!» Тудыжо вашештен: «Мый тыште улам».
17 Илий йодын: «Мом тылат каласыме? Тидым мый дечем ит шылте. Тылат мом каласыме гыч иктаж-мом шылтет гын, Юмо тыйым пеҥгыдын мут кучаш шогалта».
18 Самуил тудлан чыла ойлен, нимом шылтен огыл. Тунам Илий каласен: «Тудо – Господь. Мом Тудо чынлан шотла, тек ышта».



19 Самуил кушкын, Господь тудын пелен лийын. Самуилын каласыме чыла шомакше шукталт толын.
20 Уло Израиль, Дан гыч Вирсавий марте, Самуилын чынак Господьын пророкшо улмыжым пален налын.
21 Силомышто Самуил дене кутырен Шкенжым палдарымекше, Господь тушто умбакыжат кончен шоген. [Пӱтынь Израиль ик мучаш гыч вес мучаш марте Самуилым Господьын пророкшылан шотлен. Илий гын пеш чот шоҥгемын, а эргыж-влак Господь ончылно осал пашам тугак ыштен шогеныт.]






КУГЫЖАНЫШ-ВЛАКЫН ИКЫМШЕ КНИГАШТГ

Глава 4

1 Филистим-влак ойпидыш шондыкым руалтен налыт. 12 Илийын колымыжо.

1 [Филистим-влак израильтян-шамыч дене кредалаш погыненыт.] Самуилын пӱтынь Израильлан шомакше лийын. Израильтян-влак филистим-шамыч ваштареш кредалаш тарваненыт да Авен-Езер воктене стан дене шогалыныт, а филистим-влак Афек воктене верланеныт.
2 Филистим-влак израильтян-шамыч ваштареш рат дене лектын шогалыныт, да кредалмаш тӱҥалын. Филистим-влак израильтян-шамычым сеҥеныт, сӧй пасушто нуным ныл тӱжем наре пуштыныт.
3 Сарзе-влак станыш пӧртылыныт. Израильын кугуракше-влак каласеныт: «Молан таче Господь мемнам филистим-шамычлан сеҥыктен? Айста Силом гыч Господьын ойпидыш шондыкшым кондена, тек тудо мемнан дене кая да тушман кид деч утара».
4 Силомыш еҥ-влакым колтеныт, нунышт тушечын херувим-влак ӱмбалне шинчыше Господь Саваофын ойпидыш шондыкшым конденыт. Юмын ойпидыш шондыкшо пелен Илийын кок эргыже, Офни ден Финеес, лийыныт.



5 Кунам Господьын ойпидыш шондыкшо станыш толын, уло Израиль куанымыж дене туге чот виян кычкыраш тӱҥалын, эсогыл мланде чытырналтын.
6 Филистим-влак кычкырыме йӱкым колыныт да каласеныт: «Мом тыге еврей-влакын станыштышт кычкырат?» Вара нуно станыш Господьын шондыкшым кондымо нерген пален налыныт.
7 Филистим-влак лӱдыныт, нуно ойленыт: «Юмо нунын дек станышкышт толын! Ойго мыланна! Вет тыгайже нигунамат лийын огыл.
8 Ойго мыланна! Тиде виян Юмын кидше деч мемнам кӧ утара? Тиде саде Юмо, кудо египтян-влакым ир мландыште тӱрлӧ орлык дене чуриктарен.
9 Филистим-шамыч, пеҥгыде да лӱддымӧ лийза! Уке гын, кузе ондак еврей-влак тендан кулда лийыныт, тугак теат нунын кулышкышт савырнеда. Лӱддымӧ лийза да нунын дене кредалза!»



10 Филистим-влак кредалаш пижыныт. Израильтян-шамыч сеҥалтыныт, да кажныже шке омашышкыже куржын. Нуно шукын пытеныт: чылаже кумло тӱжем йолешке колен.
11 Юмын шондыкым руалтен налыныт, а Илийын кок эргыже, Офни ден Финеес, коленыт.



12 Вениамин тукым гыч ик еҥ сӧй пасу гыч куржын утлен да тудо кечынак Силомыш толын шуын. Ӱмбалныже вургем кушкедме, вуйыштыжо пурак лийын.
13 Тудын толмыж годым Илий капка воктенысе пӱкеныште шинчен да уверым вучен – шӱм-чонжо Юмын шондыкшо верч вургыжын. Кунам тиде еҥ толын да мо лийме нерген олаште увертарен, чыланат чот шорташ тӱҥалыныт.
14 Илий варгыжме йӱкым колын да йодын: «Мом тиде кычкырат?» Саде еҥ тунамак Илий деке лишемын да уверым каласен.
15 Илий тунам индешле кандаш ияш лийын, шинчаже начарештмылан кӧра нимат ужын огыл.
16 Тудо еҥ Илийлан каласен: «Мый стан гыч толынам, сӧй пасу гыч таче куржын утленам». Илий йодын: «Мо лийын, эргым?»
17 Уверзе вашештен: «Израиль филистим-влак деч куржын, пеш шуко калык пытен. Тыйын кок эргыч, Офни ден Финеес, коленыт, тыгак Юмын шондыкым руалтен налыныт».
18 Кунам тудо Юмын шондыкшо нерген каласен, Илий капка воктенысе пӱкенже гыч комдык йӧрлын, тупрӱдыжым пудыртен да колен – тудо шоҥго да неле капкылан улмаш. Илий нылле ий Израильын судьяже лийын.



19 Тудын шешкыже, Финеесын ватыже, мӱшкыран лийын – теве-теве ыштышаш улмаш. Юмын шондыкым руалтен налме нерген, тыгак оньыкугызаж ден марийжын колымышт нерген колмеке, тудын мӱшкыржым пӱтыраш тӱҥалын – пеш чот корштымо деч тудо лыдырген волен шинчын да азам ыштен.
20 Колымыж годым воктеныже шогышо ӱдырамаш-влак тудлан ойленыт: «Ит лӱд, тый эргым ыштенат». Но тудо нимом вашештен огыл, ӱдырамашлан чылажат садак лийын.
21 Азажлан тудо Иохавед лӱмым*а пуэн да каласен: «Израиль деч чап кораҥын», вет Юмын шондыкым руалтен налыныт, а оньыкугызаж ден марийже коленыт.
22 «Израиль деч чап кораҥын, Юмын шондыкым руалтен налыныт», – тудо ойлен.





*а 4:21 Иохавед лӱм еврей йылмыште ’чапдыме’ манмым ончыкта.




КУГЫЖАНЫШ-ВЛАКЫН ИКЫМШЕ КНИГАШТГ

Глава 5

Филистим-влак Господьын шондыкшым шке мландышкышт кондат.

1 Филистим-влак Юмын шондыкым налыныт да Авен-Езер гыч Азот олаш конденыт.
2 Тушто нуно тудым шке Дагон юмыштын храмышкыже пуртеныт да Дагонын статуйжо воктеке шынденыт.
3 Азотышто илыше-влак эрлашыжым эрдене эр кынелыныт да ужыныт: Дагон юмышт Господьын шондыкшо ончылно кумык кия. Нуно Дагоным нӧлталыныт да уэш шке верышкыже шогалтеныт.
4 Кунам нуно вес кечын эрдене эр кынелыныт, Дагон адакат Господьын шондыкшо ончылно кумык киен. Дагонын вуйжо, [кок йолжо да] кок кидшат катленыт, омсалондемыште киеныт. Тудын капораже веле тичмаш кодын.
5 Садлан Дагонын онаеҥже-влак да Азотыш Дагонын храмышкыже толшо чыла еҥ таче мартеат Дагонын омсалондемышкыже йолышт дене огыт логал, [тудым вончен каят].



6 Азотышто илыше-влак ӱмбалне Господьын кидше неле лийын: Тудо нуным капыштышт мугыльо лекме дене чуриктарен. Азотышто да йыр улшо кундемлаште [коля чот пошен, олаште кугу орлык шоген].
7 Азотышто илыше-влак тидым ужыныт да каласеныт: «Израиль Юмын шондыкшо мемнан дене ынже код, вет мыланна да Дагон юмыланна Тудын кидше пеш неле».
8 Нуно чыла филистим вуйлатышым ӱжаш колтеныт. Нуным погеныт да каласеныт: «Израиль Юмын шондыкшо дене мыланна мом ышташ?» [Гефыште илыше-влак] каласеныт: «Тек Израиль Юмын шондыкшым [мемнан деке] Гефыш кондат». Тыге Израиль Юмын шондыкшым Гефыш колтеныт.
9 Шондыкым кондымо деч вара Господьын кидше тиде ола ӱмбалне лийын – еҥ-влакым кугу шучкылык авалтен. Олаште илыше-влакым, изи гыч кугу марте, Господь чер дене чуриктарен: нунын капыштышт мугыльо-влак лектыныт.
10 Юмын шондыкым нуно Екроныш колтеныт. Кунам Юмын шондыкшо Екроныш толын шуын, тушто илыше-влак кычкыраш тӱҥалыныт: «Мемнам да калыкнам пушташ манын, Израиль Юмын шондыкшым мемнан деке конденыт!»
11 Нуно чыла филистим вуйлатыше-влакым ӱжаш колтеныт. Нуным погеныт да каласеныт: «Израиль Юмын шондыкшым тышеч колтыза. Мемнам да калыкнам ынже пытаре манын, тек тудо шке верышкыже пӧртылеш». Колымашын шучкылыкшо уло олам авалтен улмаш: [Израиль Юмын шондыкшо толмеке,] нунын ӱмбалне Господьын кидше пеш неле лийын.
12 Кӧмыт илыше кодыныт, чыланат мугыльо лекме чер дене орланеныт, да варгыжме йӱк ола гыч кава марте нӧлталтын.






КУГЫЖАНЫШ-ВЛАКЫН ИКЫМШЕ КНИГАШТГ

Глава 6

Ойпидыш шондык израильтян-влак деке пӧртылеш.

1 Господьын шондыкшо Филистим кундемыште шым тылзе лийын, [да тиде мланде коля дене темын].
2 Филистим-шамыч онаеҥ-влакым, ончыкужшо [ден юзо-шамычым] ӱжыныт да йодыныт: «Господьын шондыкшо дене мыланна мом ышташ? Ойым пуыза, кузе тудым шке верышкыже колташ?»
3 Нунышт вашештеныт: «Израиль [Господь] Юмын [ойпидыш] шондыкшым пӧртылтынеда гын, тудым нимо деч посна ида колто. Тудлан титак верч надырым кондыза. Тунам те паремыда да пален налыда: молан Тудын кидше тендан деч ок кораҥ».
4 Филистим-влак йодыныт: «Тудлан ме титак верч могай надырым кондышаш улына?» Нунышт каласеныт: «Филистим вуйлатыше-влакын мыняр улмыштым шотыш налын, вич шӧртньӧ мугыльым да вич шӧртньӧ колям пуыза, вет тендам да вуйлатышыда-влакым ик тӱрлӧ орлык авалтен.
5 Тугеже, мландыдам пустаҥдыше мугыльо ден коля-влакын тӱсыштым шӧртньӧ гыч велен ыштыза, тидын дене Израиль Юмо дек пагалымашдам ончыктыза. Очыни, тунам Тудо тендан ӱмбач, тыгак юмыда ден мландыда ӱмбач шке кидшым кораҥда.
6 Молан тыланда египтян-влак да фараон семын шӱмдам вустыкым ышташ? Вет кунам Господь шке вийжым ончыктен, нунылан израильтян-шамычым колташышт логалын, да нунышт каеныт.
7 Тугеже, ыштыза ик у орвам, налза кок ушкалым – шукерте огыл презым ыштышым, ик ганат омытам чиктыдымым. Нуным орваш кычкыза, а презыштым мӧҥгышкышт наҥгаен кодыза.
8 Господьын шондыкшым налза да орвашке шындыза, а титак верч надырлан кондымо шӧртньӧ арвер-влакым шондык воктек вераҥдыме яшлыкыш пыштыза. Тидын деч вара шондыкым колтыза, тек кая.
9 Тудым эскерыза: шондык шке мландыж велке, Вефсамис могырыш, кая гын, тиде кугу орлыкым мыланна Господь колтен. А уке гын, палаш тӱҥалына: мемнам Тудын кидше пытарен огыл, тиде вес амаллан кӧра лийын».



10 Нуно тыгак ыштеныт: шукерте огыл презым ыштыше кок ушкалым орвашке кычкеныт, а презыштым мӧҥгешышт коденыт.
11 Орвашке Господьын шондыкшым, тыгак шӧртньӧ коля ден мугыльо-влакым пыштыме яшлыкым шынденыт.
12 Ушкал-влак вигак Вефсамисыш наҥгайыше корно дек каеныт. Нуно ик корно денак ломыж-ломыж каеныт – пурлашкат, шолашкат кораҥын огытыл. Филистим вуйлатыше-шамыч нунын почеш Вефсамис кундем марте миеныт.



13 Вефсамисыште илыше-влак тунам лапверыште шыдаҥым тӱредыныт. Вуйыштым нӧлталмеке, нуно Господьын шондыкшым ужыныт да куаненыт.
14 Орва Вефсамисыште илыше Иисусын пасушкыжо толын да тушан шогалын. Тушто кугу кӱ киен. Орвам пулан шелыныт, а ушкал-влакым Господьлан йӱлалтен пуымо надыр шотеш конденыт.
15 Левит-влак Господьын шондыкшым, воктеныже улшо шӧртньӧ арверан яшлыкым налыныт да саде кугу кӱ ӱмбаке шынденыт. Вефсамисыште илыше-шамыч тиде кечын Господьлан йӱлалтен пуымо надыр ден моло вольык надырым конденыт.
16 Тидым ужмеке, вич филистим вуйлатыше тудо кечынак Екроныш пӧртылын.



17 Филистим-влакын Господьлан титак верч надыр шотеш кондымо шӧртньӧ мугыльо-влак икте Азот верч, икте Газа верч, икте Аскалон верч, икте Геф верч, икте Екрон верч лийыныт.
18 Шӧртньӧ колят визыт лийын. Нунын чотышт вич филистим вуйлатыше, нунын чоткыдемдыме олашт да йырышт улшо ял-влак дене келшен толын. А Господьын шондыкшым шындыме кугу кӱ Вефсамисыште илыше Иисусын пасуштыжо таче кечынат кия.



19 [Господьын шондыкшым ужмылан Вефсамисыште илыше-влак кокла гыч Иехоний эрге-шамыч гына куанен огытыл.] Тудын шондыкшым почын ончымылан Господь Вефсамисыште илыше-влакым пытарен, калык кокла гыч витле тӱжемат шымле еҥым*а пуштын. Господьын калыкым тыге чот пытарымыжлан калык шортын.
20 Вефсамисыште илыше-влак каласеныт: «Господь ончылно, тиде Святой Юмо ончылно, кӧ шоген кертеш? Мемнан деч Тудо иктаж-кӧ весе деке кайыже ыле!»
21 Нуно уверзе-влакым Кириаф-Иаримыште илыше-шамыч деке тыге каласаш колтеныт: «Филистим-влак Господьын шондыкшым пӧртылтеныт. Толза да шкендан деке наҥгайыза».





*а 6:19 «Витле тӱжемат шымле еҥым»: южо кидвозышлаште ’шымле еҥым’




КУГЫЖАНЫШ-ВЛАКЫН ИКЫМШЕ КНИГАШТГ

Глава 7

Самуил Израильым вуйлатен шога.

1 Кириаф-Иаримыште илыше-влак толыныт, Господьын шондыкшым налыныт да чоҥгата ӱмбаке, Авинадавын суртышкыжо, конденыт. А тудын Елеазар эргыжым Господьын шондыкшым аралаш святитлен шогалтеныт.



2 Шондыкым Кириаф-Иаримеш кодымо деч вара ятыр жап эртен, иктаж коло ий. Уло израиль калык Господь деке савырнен.
3 Самуил нунылан каласен: «Те Господь деке уло шӱмда дене савырнеда гын, шкендан кокла гыч йот юмо-влак ден Астарта-влакым кораҥдыза. Шке шӱмдам Господь деке савырыза да ик Тудлан гына кумалза. Тунам Господь тендам филистим-влакын кидышт деч утара».
4 Израиль эрге-шамыч Ваал ден Астарта юмо-влакым кораҥденыт да ик Господьлан веле кумалаш тӱҥалыныт.



5 Самуил каласен: «Чыла израильтян-влакым Мицпаште погыза, мый тендан верч Господьлан кумалам».
6 Нуно Мицпаште погыненыт, вӱдым кошталын, Господь ончылно йоктареныт да, тиде кечын пӱтым кучен, тыге ойленыт: «Господь ончылно ме сулыкыш пуренна». Мицпаште Самуил израиль эрге-влакын ӱчашымашым лукшо пашаштым судитлен.



7 Израиль эрге-шамычын Мицпаште погынымышт нерген филистим-влак пален налыныт. Тунам филистим вуйлатыше-шамыч Израиль ваштареш тарваненыт. Тидын нерген колмеке, израильтян-влак филистим-шамыч деч лӱдыныт.
8 Нуно Самуиллан каласеныт: «Господь Юмына филистим-влакын кидышт деч утарыже манын, мемнан верч Тудлан кумалметым ит чарне». [Самуил манын: «Господь Юмем деч мый ом кораҥ да тендан верч кумалмем ом чарне».]
9 Самуил ава шӧрым кочшо пачам налын, [уло калык дене пырля] тудым Господьлан йӱлалтен пуэн да Израиль верч Господьым сӧрвален кумалын. Господь тудым колын.
10 Кунам Самуил йӱлалтен пуымо надырым конден, филистим-влак Израиль дене кредалаш толыныт. Но Господь тудо кечын филистим-шамыч ӱмбалне куатле кӱдырчӧ дене кӱдыртен да нуным кугу лӱдмашыш пуртен. Израиль нуным кырен шалатен.
11 Израильтян-влак Мицпа гыч лектыныт да филистим-шамычым поктен куржыныт, нуным Вефхор марте да умбакыла пуштеден каеныт.
12 Самуил ик кӱм налын да тудым Мицпа ден Сен коклашке шогалтен, тудлан Авен-Езер*а лӱмым пуэн да тыге каласен: «Господь мыланна тиде вер марте полшен».



13 Тыге филистим-влак сеҥалтыныт, да нуно тетла израиль мландыш коштмыштым чарненыт. Самуилын илыме чыла кечылаштыже филистим-влак ӱмбалне Господьын кидше лийын.
14 Филистим-шамычын Израиль деч налме ола-влак Екрон деч Геф марте Израильлан пӧртылтымӧ лийыныт. Нунын воктенысе кундем-влакымат Израиль филистим-шамыч деч мӧҥгеш налын. Израиль ден аморрей-влак тунам келшен иленыт.



15 Самуил чыла илыме кечылаштыже Израильын судьяже лийын.
16 Ий гыч ийыш тудо Вефильыш, Галгалыш да Мицпаш коштын. Нине верлаште тудо израиль калыкым судитлен,
17 вара Рамаш пӧртылын. Рамаште тудын пӧртшӧ лийын, туштат Самуил Израильым судитлен. Тушан тудо Господьлан жертвенникым чоҥен.





*а 7:12 Авен-Езер – полыш кӱ.




КУГЫЖАНЫШ-ВЛАКЫН ИКЫМШЕ КНИГАШТГ

Глава 8

Израильтян-влак Самуил деч кугыжам шогалташ йодыт.

1 Шоҥгеммекыже, Самуил Израильын судьяштлан шке эргыже-влакым шогалтен.
2 Кугу эргыжын лӱмжӧ Иоиль, а кокымшыжын Авий лийын. Нуно Вирсавийыште судья лийыныт.



3 Но эргыже-влак ачаштын корныжым тошкен огытыл, а шкаланышт пайдам кычалше лийыныт: пӧлекым наледеныт да чын огыл судитленыт.
4 Израильын кугуракше-влак чыланат погыненыт да Самуил деке Рамаш толыныт.
5 Нуно тудлан каласеныт: «Тый ынде шоҥгемынат, а эргыч-влак корнетым огыт тошко. Мыланна кугыжам шогалте: тек тудо, моло калыкын семынак, мемнам вуйлата да судитла».
6 «Мыланна кугыжам шогалте, тек тудо мемнам вуйлата да судитла» манмышт Самуиллан келшен огыл. Тудо Господьлан кумалын.
7 Господь Самуиллан каласен: «Калыкым колышт, чыла мом йодмыжым шукто. Нуно тыйым огыл, а Мыйым ӧрдыжкӧ шӱкалыныт. Мыйым нуно шке кугыжашт семын ынешт уж.
8 Египет гыч лукмо кече гыч таче кече марте нуно, Мый дечем кораҥын, вес юмо-влаклан кумалыныт. Мом нуно Мый денем ыштеныт, тидым кызыт тый денет ыштат.
9 Йодмыштым шукто, но нуным пеҥгыдын шижтаре да вуйлаташ тӱҥалше кугыжан могай кертыжше*а лиеш, каласе».



10 Тудын деч кугыжам йодшо калыклан Самуил Господьын чыла шомакшым ойлен пуэн.
11 Тудо каласен: «Тендам вуйлаташ тӱҥалше кугыжан теве могай кертыжше лиеш: тудо эргыдам налеш да шке сарлык орваже-влак пелен служитлаш шогалта, шке имнешкыже-влакым ышта, тыгак нуно орваже ончылно тудым куржын ужаташ тӱҥалыт.
12 Иктыштым кугыжа шкеж пелен тӱжемвуй ден витльывуйлан шогалта, весыштым шке пасужым курал-ӱдаш, шурныжым тӱредаш, шкаланже саргурал ден орвалык ӱзгар-влакым ышташ шогалта.
13 Ӱдырда-влакым тудо тамлыпушан ӱйым ышташ, кочкышым шолташ да киндым кӱэшташ налеш.
14 Эн сай пасудам, виноград ден олив пакчадам тудо поген налеш да шкенжын тарзыж-шамычлан пуа.
15 Шурно ден виноградда деч луымшо ужашым налеш да шке евнухшо ден тарзыже-влаклан пуа.
16 Тудо пӧръеҥ ден ӱдырамаш кул-влакдам, эн сай рвезе-шамычдам, осёл-влакдам налеш да шке пашаштыже кучылташ тӱҥалеш.
17 Тыгыде вольыкда деч луымшо ужашым налеш, да те шкежат тудын кулжо лийыда.
18 Шкаланда ойырен налме кугыжада ӱмбаке те вуйым шияш тӱҥалыда, но Господь тунам тыланда ок вашеште».



19 Но калык Самуилын ойлымыжым колыштын огыл да манын: «Уке, тек мемнам кугыжа вуйлата.
20 Меат моло калык гай лийына: мемнам шке кугыжана вуйлаташ да судитлаш тӱҥалеш, тудо мемнан ончыч кая да сарым вуйлата».
21 Самуил калыкын чыла ойлымыжым колыштын да Господьлан каласкален пуэн.
22 Господь Самуиллан тыге вашештен: «Йодмыштым шукто – нунылан кугыжам шогалте». Самуил израильтян-влаклан каласен: «Кажныже шке олашкыда кайыза».





*а 8:9 Кертыж – право.




КУГЫЖАНЫШ-ВЛАКЫН ИКЫМШЕ КНИГАШТГ

Глава 9

Саул, Кисын эргыже, Самуилым вашлиеш.

1 Вениамин тукымышто Кис лӱман еҥ лийын. Тудо Авиелын эргыже, тудыжо Церонын эргыже, тудыжо Бехорафын эргыже, тудыжо Вениамин тукымысо Афийын эргыже улмаш. Кис кугун пагалыме еҥлан шотлалтын.
2 Тудын Саул лӱман самырык да мотор эргыже лийын. Израильтян-влак кокла гыч тудын деч моторрак нигӧ лийын огыл. Тудо чылашт деч ик вуйлан кӱкшырак лийын.



3 Икана Кисын ава осёлжо-влак йомыныт, да тудо Саул эргыжлан каласен: «Иктаж тарзым пеленет нал да кай, ава осёл-влакым кычал».
4 Нуно Ефрем курыкла гоч, Шалиша мланде гоч эртеныт, но муын огытыл. Шаалим мланде гоч эртеныт – осёл-влак туштат лийын огытыл. Вара Вениамин мланде гоч эртеныт, но садак муын огытыл.
5 Цуф мландыш миен шумеке, Саул пеленже улшо тарзылан каласен: «Айда мӧҥгеш каена, уке гын ачам, осёл-влак нерген монден, мемнан верч тургыжланаш тӱҥалеш».
6 Но тарзыже тудлан манын: «Тиде олаште Юмын еҥ уло, кугун пагалыме еҥ. Мом гына ок каласе – чыла тугак лиеш. Айда тушко миен толына. Ала тудо мыланна кайышаш корным каласа?»
7 Саул шке тарзыжлан вашештен: «Ме каена лийже, а мом тудо еҥлан намиена? Котомкаштына кинде пытен. Юмын еҥлан пуаш пӧлекнат уке. Мо мемнан уло?»
8 Тарзе Сауллан каласен: «Теве мыйын кидыштем чырык сикль ший.*а Тиде шийым мый Юмын еҥлан пуэм, да тудо мыланна кайышаш корным ойла».



9 Ондак Израильыште иктаж-кӧ Юмо деч каҥашым йодаш каен гын, тыге ойлен: «Каена, ончыкужшо деке миен толына». Вет кӧм кызыт пророк маныт, ожно ончыкужшо манын лӱмденыт.



10 Саул шке тарзыжлан каласен: «Каена, тый сай ойым пуышыч». Тыге нуно Юмын еҥ илыме олашке каеныт.
11 Олашке кӱзымышт годым нуно вӱдым кошталаш лекше ӱдыр-влакым вашлийыныт да нунын деч йодыныт: «Тыште ончыкужшо уло мо?»
12 Нунышт вашештеныт: «Уло. Вик кайыза, но вашкыза: кызыт тудо олаш толын, вет таче кӱкшакасе святой верыште калык надырым конда.
13 Олаш пурымеке, те тудым вашлийыда – кӱкшакашке пайрем сийым кочкаш эше каен огыл. Тудын толмешкыже, калык кочкаш ок тӱҥал. Вет надырым суапландарымекыже веле ӱжмӧ еҥ-влак сийым кочкаш тӱҥалыт. Кайыза, те тудым эше вашлийыда».
14 Нуно ола деке миен шуыныт. Кунам тушко пуреныт, ваштарешышт кӱкшакаш каяш тарваныше Самуил лектын.



15 А Саулын толмыж деч ик кече ончыч Господь Самуиллан шижтарен:
16 «Эрла тиде жапыште Мый тый декет Вениамин мланде гыч еҥым колтем. Тый тудым Мыйын Израиль калыкемын вуйлатышыжлан шӱрен палемде. Тудо Мыйын калыкем филистим-влакын кидышт деч утара. Мый шке ончалтышем калыкем ӱмбак савыренам, вет тудын йӧсын кычкырымыже Мый декем шуын».
17 Самуилын Саулым ужмекше, Господь тудлан каласен: «Теве тиде еҥ нерген Мый тыланет ойленам. Тудо Мыйын калыкем вуйлаташ тӱҥалеш».



18 Капкаште Саул Самуил деке лишемын да тудын деч йодын: «Каласе, кушто ончыкужшын пӧртшӧ?»
19 Самуил Сауллан вашештен: «Ончыкужшо мый улам. Кӱкшакасе святой верышке мыйын ончычем ошкыл. Таче те мый денем кочкыда, а эрдене тыйым колтем. Мо тыйым тургыжландара, чылалан вашмутым пуэм.
20 А ава осёлет-влак шотышто, кудын йоммыштлан кум кечат эртен, ит тургыжлане: нуным муыныт. Израильын чыла поянлыкше кӧн улеш? Тыйын да ачатын урлыкшын огыл мо?»
21 Саул каласен: «Мый Вениаминын тукымжо гыч, Израильын эн изи тукымжо гыч, омыл мо? Мыйын урлыкемат Вениамин тукымысо урлык-влак коклаште эн изи. Молан мыланем тыгайым ойлет?»



22 Саул ден тудын тарзыжым Самуил пеленже кӱкшакаш конден, нуным пӧлемыш пуртен да ӱжмӧ кумло наре еҥ коклаште нунылан эн сай верым пуэн.
23 Самуил поварлан каласен: «Мыйын тылат пуымо надыр шыл ужашым кондо, тудым мый посна пышташ каласенам ыле».
24 Эрде шылым, тудын пелен мо кӱлешым повар конден да Саул ончыко пыштен. Самуил каласен: «Теве тидым тылат погынымаш жаплан кодымо ыле, тудым нал да коч. Калыкым ӱжмем нерген каласымеке, тудым тылат аралыме». Тиде кечын Саул Самуил дене пырля кочкын.
25 Нуно кӱкшакасе святой вер гыч олашке воленыт, Самуил Саул дене леведыш ӱмбалне*б кутырен шинчен. [Сауллан вакшышым леведыш ӱмбалне шареныт, да тудо мален.]



26 Эрдене, ӱжара нӧлталтмеке, Самуил леведыш ӱмбалне малыше Сауллан кычкыралын: «Кынел, мый тыйым ужатен каем!» Саул кынелын, да нуно коктын пӧрт гыч лектыныт.
27 Ола тӱрыш лишеммышт годым Самуил Сауллан каласен: «Тарзетлан ончыко каяш каласе, а шкеже шогал – мый тылат Юмо деч шомакым каласем». Тарзе ончыко каен.





*а 9:8 Чырык сикль – кум грамм наре.

*б 9:25 Пӧрт леведыш тусо верлаште кӱвар гай тӧр лийын, еҥ-влак тушко чӱчкыдын кӱзеныт.




КУГЫЖАНЫШ-ВЛАКЫН ИКЫМШЕ КНИГАШТГ

Глава 10

1 Самуил Саулым кугыжалан шӱрен палемда. 9 Саул – пророк-влак коклаште.

1 Самуил елей атым налын да Саулын вуйышкыжо йоктарен, тудым шупшалын да каласен: «Господь тыйым шке [Израиль] калыкшын вуйлатышыжлан шӱрен палемда. [Тый Господьын калыкше дене кугыжаланаш тӱҥалат да тудым йыр илыше тушманже-влак деч утарет. Господьын тыйым шке калыкшын кугыжажлан шӱрымыжым палашет теве тылат палдарыше пале:]
2 таче, мый дечем кайымекет, Вениамин тукымын мландыштыже, Целцахыште, Рахильын шӱгарже лишне, тый кок еҥым вашлият. Нуныжо тылат каласат: ”Кычал коштмо ава осёлет-влакым мумо, но теве ачат, осёл-влак нерген монден, тендан верч тургыжлана. Тудо ’эргым муаш мом ыштыман?’ манын йодеш”.
3 Тушечын умбакыла кает да Фавор тумо деке шуат. Тушто тыйым Вефильыш Юмо деке кайыше кум еҥ вашлиеш: иктыже кум казапачам нумал кая, весыже – кум киндым, а кумшо – виноград арака дене темыме шувышым.
4 Нуно тый денет саламлалтыт да тыланет кок киндым пуат, тый тидым кидышт гыч налат.
5 Тидын деч вара Юмын кӱкшакаш миет. Тушто филистим-влакын орол отрядышт, [филистим вуйлатыше-влак улыт]. Олаш пурымекет, кӱкшакасе святой вер гыч волышо пророк-влак тӱшкам вашлият, а ончылнышт арфе ден тимпаным, шиялтыш ден кӱслем шоктен каят. Нуно пророклен ойлаш тӱҥалыт.
6 Ӱмбакет Господьын Шӱлышыжӧ вола, да тый нунын дене пырля пророклен ойлаш тӱҥалат – чылт вес еҥыш савырнет.
7 Кунам тиде палдарыше пале-влак тый денет шукталтыт, мом кӱлешлан шотлет, тудым ыште – Юмо пеленет лиеш.
8 Тый Галгалыш мый дечем ончыч кай. Тушко йӱлалтен пуымо надыр ден татулык*а надырым пуаш мыят мием. Мыйым шым кече вучо. Мийымекем, тылат мом ышташ кӱлмым каласем».



9 Самуил деч каяш манын, Саул савырнен веле шуктен, Юмо тудын шӱмжым вашталтен, да чыла тиде палдарыше пале тудо кечынак шукталтын.
10 Кӱкшака дек толын шумеке, нуно пророк-влак тӱшкам вашлийыныт. Саул ӱмбак Юмын Шӱлыш волен, тудат молын коклаште пророклен кутырен.
11 Саулым ондакат палыше-влак, тудын пророк-шамыч дене пырля пророклен ойлымыжым ужмеке, икте-весыштлан ойленыт: «Кисын эргыж дене мо лийын? Саулат пророк лийын мо?»
12 Тушто илыше ик еҥ каласен: «А молыштын ачашт кӧ?» Тыге «Саулат пророк лийын мо?» манме ой калыкмутыш савырнен.



13 Пророклен ойлымыжым чарнымеке, Саул кӱкшакасе святой верыш кӱзен.
14 Саулын чузайже тудын деч да тарзыж деч йодын: «Кушто лийында?» Саул каласен: «Ава осёл-влакым кычална, но нуным ышна муат, Самуил деке пурышна».
15 Чузайже йодын: «Каласе, мом тыланда Самуил ойлен?»
16 Саул вашештен: «Тудо мыланна осёл-влакым мумо нерген увертарыш». А кугыжаланаш тӱҥалмыж шотышто Самуилын мом ойлымыжым каласен огыл.



17 Самуил калыкым Господь ончыко Мицпаште поген
18 да израиль эрге-влаклан каласен: «Господь, Израильын Юмыжо, тыге ойла: ”Мый Израильым Египет гыч луктынам, тендам египтян-влакын кидышт да шыгыремдыше чыла кугыжаныш деч утаренам.
19 А таче те чыла туткар ден орлык деч утарыше шке Юмыдам ӧрдыжкӧ шӱкалында, Тудлан каласенда: ”Мыланна кугыжам шогалте”. Тыгеракын, Господь ончыко шке тукым да урлыкда дене лектын шогалза».



20 Самуил чыла израиль тукымлан лишемаш кӱштен, нунын кокла гыч Вениамин тукым ончыктымо лийын.
21 Тунам тудо Вениамин тукымлан урлыкышт дене лишемаш кӱштен, нунын кокла гыч Матрий урлык ончыктымо лийын. Матрий урлык пӧръеҥ-влакым конден шогалтымеке, нунын коклаште Саул, Кис эрге, ончыктымо лийын. Тудым кычалыныт, но муын огытыл.
22 Тунам Господь деч йодыныт: «Тиде айдеме тышке толеш мо?» Господь каласен: «Тудо арвер коклашке шылын».
23 Нуно тушко куржын миеныт да тудым конденыт. Калык коклаш шогалмекше, Саулын моло еҥ деч ик вуйлан кӱкшырак улмыжым чылан ужыныт.
24 Самуил калыклан каласен: «Ужыда мо, кӧм Господь ойырен налын? Пӱтынь калык коклаште тудын гае уке». Тунам уло калык кычкырал колтен: «Эсен лийже кугыжа!»



25 Самуил калыклан кугыжан чыла кертыжшым каласкален пуэн, тидым книгаш возен да Господь ончыко пыштен. Вара уло калыкым мӧҥгышкышт колтен.
26 Саулат шке мӧҥгыжӧ, Гивашке, каен. Тудын дене пырля виян сарзе-влак тарваненыт, вет нунылан каяш кумылым Юмо пуэн.
27 А южо йӧрдымӧ еҥже ойлен: «Тудлан мо мемнам утараш?» Нуно Саулым шотлен огытыл, тудлан пӧлек-влакым конден огытыл. Но Саул тидлан нимом каласен огыл.





*а 10:8 Татулык – мир, согласие.




КУГЫЖАНЫШ-ВЛАКЫН ИКЫМШЕ КНИГАШТГ

Глава 11

1 Саул аммон-влакым кырен шалата. 12 Саулын кугыжа улмыжым пеҥгыдемдымаш.

1 [Ик тылзе наре эртымеке,] аммон калык гыч улшо Наас толын да Галаадысе Иавис олам йыр авырен налын. Иависыште илыше-влак Нааслан каласеныт: «Мемнан дене ушемым ыште, тунам ме тыйын кид йымакет вончена».
2 Аммон Наас нунылан вашештен: «Мый тендан дене ушемым ыштем, но тидын деч ончыч кажнын пурла шинчажым шӱтем да тыге уло Израильым намысыш пуртем».
3 Иависын кугурак еҥже-влак каласеныт: «Мыланна шым кечым пу. Ме Израиль мучко уверзе-влакым колтена. Мыланна нигӧат ок полшо гын, ме тыйын кид йымакет вончена».



4 Уверзе-влак Саулын илыме Гива олашке толыныт да нине мутлам калык ончылно каласен пуэныт. Уло калык йӱкын шорташ тӱҥалын.
5 Лач тиде жапыште Саул шке ӱшкыжшӧ-влак дене пасу гыч толеш улмаш. Тудо йодын: «Калык дене мо лийын? Молан тудо шортеш?» Тудлан Иависыште илыше-влакын мутыштым каласкален пуэныт.
6 Тидым колмеке, Саул ӱмбаке Юмын Шӱлыш волен, да тудым кугу шыде авалтен.
7 Тудо кок ӱшкыжым налын, ужашлен руэн да уверзе-влак дене Израильын чыла кундемышкыже тыге каласен колтен: «Кӧ Саул ден Самуил почеш ок кай гын, тудын ӱшкыжшӧ-влак дене тыге ыштат». Калыкым Господь деч лӱдмаш авалтен, да чыланат ик еҥ семын тарваненыт.
8 Саул нуным Везекыште поген да шотлен лектын: Израильын эргыже-влак кумшӱдӧ тӱжем да Иудан пӧръеҥже-шамыч кумло тӱжем лийыныт.
9 Толшо уверзе-влаклан каласеныт: «Галаадысе Иависыште илыше-влаклан ойлыза: эрла, кече ырыкташ тӱҥалмеке, тыланда полыш толеш». Уверзе-влак пӧртылыныт да тидым Иависыште илыше-шамычлан увертареныт. Нунышт пеш чот куаненыт.
10 Иависыште илыше-влак [Нааслан] каласеныт: «Эрла тендан кид йымалныда лийына: мемнан дене мом шонеда, тудым ыштыза».



11 Вес кечын Саул калыкым кум отрядлан шелын. Нуно волгыжаш тӱҥалме деч ончыч стан покшеке керылт пуреныт да кечывал шумешке аммон-влакым кырен шалатеныт. Утлен кодшышт иктын-иктын куржын пытеныт.



12 Тунам калык Самуиллан каласен: «Кӧ ойлен: ”Сауллан мо мемнан кугыжана лияш?” Кондыза нине еҥ-влакым, ме нуным пуштына».
13 Но Саул каласен: «Таче Господь Израильым утарен, сандене тиде кечын нигӧмат пушташ ок кӱл».
14 Самуил калыклан каласен: «Айста Галгалыш каена да кугыжа вуйлаташ тӱҥалмым пеҥгыдемдена».
15 Уло калык Галгалыш каен. Тушто Господь ончылно Саулым кугыжалан шогалтеныт да Господь ончылно татулык надырым конденыт. Саул да чыла израильтян-влак тушто куанен пайремленыт.






КУГЫЖАНЫШ-ВЛАКЫН ИКЫМШЕ КНИГАШТГ

Глава 12

Самуилын чеверласыме шомакше.

1 Самуил уло Израильлан каласен: «Мом те мыланем ойлен улыда, мый чыла колыштым да тыланда кугыжам шогалтышым.
2 Ынде тендам кугыжа вуйлата. Мый шоҥгемынам да чалемынам, но мыйын эргым-влак тендан дене пырля улыт. Мый тендам самырык жапем гыч таче кече марте вуйлатенам.
3 Теве мый улам. Господь ончылно да Тудын шӱрен палемдымыж ончылно мыйын ваштареш таныклен каласыза: кӧн ӱшкыжшым налынам, кӧн – осёлжым, кӧм темденам, кӧм шыгыремдылынам, судитлыме годым шинчам петыраш манын, кӧн деч пӧлекым налынам – мый тыланда чыла пӧртылтем».



4 Тудлан вашештеныт: «Тый мемнам темден отыл, шыгыремденат отыл да нигӧн ниможымат налын отыл».
5 Самуил нунылан каласен: «Господь ден Тудын шӱрен палемдымыже таче кечын тидлан танык улыт – те мыйын ваштареш нимомат муын огыдал». Нунышт маныныт: «Господь тидлан танык».



6 Тунам Самуил калыклан каласен: «Господь [тидлан танык, Тудо] тыланда Моисей ден Аароным пуэн да ача-кочадам Египет мланде гыч луктын.
7 Ынде ончыкем шогалза – мый тендам Господь ончылно титаклаш тӱҥалам, Тудын тыланда да кугезыда-влаклан ыштыме чыла поро пашажым шарныктем.
8 Кунам Иаков Египетыш толын да тендан кугезе кочада-влак Господь деч полышым йодын кычкыреныт, Господь нунын деке Моисей ден Аароным колтен. Нунышт кугезе кочада-влакым Египет гыч луктыныт да тышан вераҥденыт.
9 Но нуно Господьым, шке Юмыштым, монденыт. Садлан Тудо нуным Асорын Сисара сарзывуйжо кидыш, тыгак нунын дене кредалше филистим-влак ден Моав кугыжан кидышкышт пуэн.
10 Тунам нуно Господь деч полышым йодын кычкыреныт да тыге ойленыт: ”Ме сулыкыш пуренна: Господьым коден, Ваал ден Астарта-влаклан кумалаш тӱҥалынна. Но кызыт мемнам тушман кид гыч утаре, ме Тыланет служитлаш тӱҥалына”.
11 Тунам Господь Иероваалым, Варакым, Иеффайым, Самуилым колтен да тендам йыр илыше тушман-влакын кидышт деч утарен – те лӱдыкшым палыде иленда.



12 Но Наасын, аммон кугыжан, тендан ваштареш толмыжым ужын, те мылам каласышда: ”Уке, тек мемнан дене кугыжа вуйлата”. А тендан кугыжада – Господь, тендан Юмыда.
13 Тугеже, теве тендан ойырен налме кугыжада, тудым те йодында. Теве ынде Господь тыланда кугыжам шогалтен.
14 Господь деч лӱдаш, Тудлан служитлаш, Тудым колышташ тӱҥалыда да кӱштымыжлан огыда торешлане гын, теат да вуйлатыше кугыжадат Господь Юмыдан корныж дене коштыда гын, [Господьын кидше тендан ваштареш огеш лий].
15 А Господьын мутшым огыда колышт, Тудын кӱштымыжлан торешланеда гын, Господьын кидше, тендан кугезыда ваштареш лийме семынак, тендан ваштареш лиеш.



16 Ынде шогалза да ончалза: Господь тендан шинча ончылныда ӧрыктарыше пашам ышта.
17 Кызыт шыдаҥ тӱредме жап огыл мо? Но мый Господьым ӱжын йодам, да Тудо кӱдырчӧ ден йӱрым колта. Тунам те пален налыда да умыледа – шкаланда кугыжам йодмо дене Господь шинча ончылно могай кугу сулыкым ыштенда».



18 Самуил Господьым ӱжын йодын, да Господь тудо кечын кӱдырчӧ ден йӱрым колтен. Уло калык Господь ден Самуил деч пеш чот лӱдын.
19 Калык Самуиллан каласен: «Мыланна колаш огыл манын, тарзет-влак верч шке Господь Юметлан кумал. Вет шкаланна кугыжам йодмо дене ме чыла сулыкна деке эше тиде сулыкым ешаренна».



20 Самуил калыклан вашештен: «Ида лӱд. Те сулыкым ыштенда, но ынде Господь деч ида кораҥ, Тудлан уло шӱмда дене служитлыза.
21 Полган юмо-влак почеш ида кай: нуно пайдам огыт кондо, огыт утаре – нуно нимолан йӧрдымӧ улыт.
22 Кугу лӱмжылан кӧра Господь шке калыкшым коден ок кай, вет Тудо тендам шке калыкшым ышташ шонен пыштен.
23 Тыгак мыят Господь ончылно сулыкыш ынем пуро: тендан верч кумалмем ом чарне. Мый тендам поро да чын корныш виктарен шогаш тӱҥалам.
24 Господь деч гына лӱдса да Тудлан уло шӱмда дене ӱшанлын служитлыза. Вет могай кугу паша-влакым Тудо тыланда ыштен – те ужында.
25 Но осалым умбакыжат ышташ тӱҥалыда гын, тунам теат, тендан кугыжадат пытеда».






КУГЫЖАНЫШ-ВЛАКЫН ИКЫМШЕ КНИГАШТГ

Глава 13

1 Филистим-влак дене сар. 8 Саулын мут колыштдымашыже. 16 Чӱдӧ саргуралан Израиль.

1 Саулым кугыжалан шогалтыме деч вара ик ий эртен, тудо Израильым кокымшо ий вуйлатен. Тунам Саул шкаланже израильтян-влак кокла гыч кум тӱжем еҥым ойырен налын.
2 Кок тӱжемже Саул дене пырля Михмасыште да Вефиль курыклаште, а тӱжемже Вениамин мландысе Гиваште Ионафан дене лийыныт. Моло калыкым тудо мӧҥгышкыжӧ колтен.



3 Ионафан Геваште улшо филистим-влакын орол отрядыштым кырен шалатен. Тидын нерген филистим-влак колыныт, а Саул пӱтынь эл мучко пуч дене пуалташ кӱштен да каласен: «Тек еврей-влак колыт!»
4 Саулын филистим отрядым кырен шалатымыжым да Израильын филистим-влаклан ужмышудымо лиймыжым пален налмеке, сарзе калык Саул деке Галгалыш погынен.



5 Филистим-влак Израиль ваштареш сарлан погыненыт: кумло тӱжем сарлык орва, куд тӱжем имнешке да теҥыз серысе ошма пырче наре калык. Нуно толыныт да Михмасеш, Беф-Авенын эрвел могырешыже, стан дене верланеныт.
6 Лӱдыкшыш логалмым да тушманын шыгыремдылмыжым ужын, израильтян-влак курыкпомышыш, курыклоҥыш, курыкоҥ коклашке, кугу вынем ден тавыш шылын шинчыныт.
7 Южо еврейже Иордан эҥер вес могырыш, Гад ден Галаад мландышке, вончен.


 Саул гын эше Галгалыштак лийын, а тудын дене улшо калык лӱдмыж дене чытырен шинчен.
8 Самуилын каласымыж семынак тудо шым кече вучен, но Самуил Галгалыш толын огыл. Калык Саул деч шаланен каяш тӱҥалын.
9 Тунам Саул каласен: «Йӱлалтен пуымо надыр ден татулык надыр-влакым тышке кондыза». Вара тудо йӱлалтен пуышаш вольыкым надырлан конден.
10 Надырым конден гына шуктен, Самуил толын. Саул тудын деке саламлалташ лектын.
11 Самуил каласен: «Мом тый ыштенат?!» Саул вашештен: «Мый ужым: калык мый дечем куржеш, тый каласыме жапетлан шыч тол, а филистим-влак Михмасыште погыненыт.
12 Тунам мый шоналтышым: ”Филистим-влак теве-теве мыйын ӱмбакем Галгалыш толыт, а мый эше Господь деч йодын омыл”, садлан йӱлалтен пуымо надырым шкеак кондаш тоштым».
13 Самуил Сауллан каласен: «Тый ушдымо пашам ыштенат. Господь Юметын тылат мом кӱштымыжым шуктен отыл. Господь кызыт Израильын кугыжаже улметым курымешлан пеҥгыдемда ыле,
14 но ынде кугыжаланымет кужун ок шуйно. Господь шке шӱмжылан келшыше еҥым муэш да тудлан шке калыкшын вуйлатышыже лияш кӱшта, вет тый Господьын кӱштымыжым шуктен отыл».
15 Самуил кынелын да Галгал гыч Вениамин мландысе Гиваш каен. [Кодшо еҥ-влак Саул дене пырля тушман сарзе-шамыч ваштареш тарваненыт. Тиде тушман сарзывий нунын ӱмбак Галгал гыч Вениамин мландысе Гиваш кайымышт годым кержалтын.] Саул пеленже улшо еҥ-влакым шотлен лектын, нунышт кудшӱдӧ наре лийыныт.



16 Саул, тудын Ионафан эргыже да пеленышт улшо еҥ-влак Вениамин мландысе Геваш верланеныт [да шортыныт], а филистим-шамыч стан дене Михмасыште шогеныт.
17 Йыр улшо кундемла ӱмбак керылташ да тушто агаш манын, филистим стан гыч кум отряд лектын: икте – Суаль кундемысе Офраш наҥгайыше корно дене,
18 весе – Беф-Орон корно дене, а кумшыжо ир мланде могырыш наҥгайыше корно дене Цевоим лапвер ӱмбалнысе чек деке каен.



19 Еврей-влак кердым але умдым ыштат манын, филистим-шамыч лӱдыныт, сандене пӱтынь израиль мландыште апшат-влак лийын огытыл.
20 Шогавуй кӱртньым, катманым, товарым, сорлам шумаш уло Израильлан филистим-влак деке кошташ кӱлын.
21 Шогавуй кӱртньӧ ден катманым шумаш сикльын кок кумшо ужашыжым, а товарым шумаш але ӱшкыж поктымо кӱртньӧ вуян тоям ачалаш сикльын ик кумшо ужашыжым тӱлыман улмаш.*а
22 Сандене [Михмасыште] кредалме кечын Саул да Ионафан дене улшо пӱтынь калыкын кердыжат, умдыжат лийын огыл. Керде ден умдо Саул да Ионафан эргыжын гына лийыныт.



23 Филистим-влакын ончыл отрядше Михмас ола воктенысе курыклоҥ деке толын шогалын.





*а 13:21 Еврей текстыште тыште мом возымым умылаш неле.




КУГЫЖАНЫШ-ВЛАКЫН ИКЫМШЕ КНИГАШТГ

Глава 14

1 Ионафан филистим-влакын ончыл отрядышт ӱмбаке вучыдымын кержалтеш. 16 Израильтян-влак филистим-шамычым кырен шалатат. 24 Ионафан Саулын уло калык лӱм дене сӧрымӧ товатмутшым пудырта. 47 Саул шке тушманже-влак дене кредалеш. Саулын ешыже.

1 Ик кечын Ионафан, Саулын эргыже, саргурал нумалше тарзыжлан каласен: «Айда вес велыште улшо филистим отряд деке вончена». А ачажлан тидын нерген каласен огыл.



2 Саул гын Гива тӱрыштӧ, Мигронысо гранат пушеҥге йымалне, лийын. Тудын пелен кудшӱдӧ наре еҥ улмаш.
3 Нунын коклаште Ахий, Ахитувын эргыже, лийын. Ахитувшо Иохаведын шольыжо, Финеесын эргыже, Илийын уныкаже лийын, а Илийже Силомышто Господьын ефодым чиен коштшо иерейже улмаш. Ионафанын кайымыж нерген калыкат пален огыл.



4 Ионафан филистим отряд деке курыклоҥ дене лишемаш шонен, тудыжын кок велыштыжат сергӱ*а улмаш. Иктыжын лӱмжӧ Боцец, весыжын Сене лийын.
5 Ик сергӱжӧ йӱдвелыш, Михмас могырыш, ончен, весыже – кечывалвелыш, Гева могырыш.



6 Ионафан саргурал нумалшыжлан каласен: «Айда нине пӱчдымӧ-влакын*б отрядышт деке вончена. Ала Господь мыланна полша, вет Тудлан шуко еҥ денат, икмыняр еҥ денат утараш неле огыл».
7 Тудыжо вашештен: «Мом чынлан шотлет, тудым ыште. Кушко шонет, тушко кай, мый тый денет лиям».
8 Ионафан каласен: «Ме нине еҥ-влак деке вончена да нунын шинча ончыланышт шогалына.
9 ”Мемнан мийымешкына шогыза”, – каласат гын, ме шке верыштынак кодына да нунын деке она кӱзӧ.
10 ”Мемнан деке кӱзыза”, – маныт гын, кӱзена. Тидыже мыланна пале лиеш – Господь нуным мемнан кидышке пуэн».



11 Кунам нуно коктынат филистим отрядын ужын кертме верыш шогалыныт, филистим-влак каласеныт: «Ончалза, еврей-шамыч шылын шичме курык шелшышт гыч лектыт».
12 Отрядыште улшо еҥ-влак Ионафан ден тудын саргурал нумалшыжлан кычкыралыныт: «Мемнан деке кӱзыза, ме тыланда икмомак каласена!» Тунам Ионафан шке саргурал нумалшыжлан каласен: «Почешем кай, Господь нуным Израиль кидыш пуэн».
13 Кидше да йолжо дене кыртмен пижын, Ионафан курыкыш кӱзаш тӱҥалын, тудын почеш – саргурал нумалшыже. Филистим-влак Ионафан ончылно йӧрледеныт, а саргурал нумалше нуным пуштеден.



14 Икымше гана керылтме годым Ионафан ден тудын саргурал нумалшыже коло наре еҥым пуштыныт. Тидыже кок ӱшкыж дене ик кечыште курал кертме пасун пел кумдыкыштыжо лийын.
15 Станыште, пасушто уло филистим сарзывийым лӱдмаш авалтен. Ончыл отрядат, йыр улшо кундемлам пустаҥдыше-влакат лӱдын чытыреныт, [нунын кучедалмышт шуын огыл]. Пӱтынь мланде чытырналтын – Господь кугу лӱдмашым колтен.



16 Вениамин мландысе Гива олаште Саулын оролжо-влак ужыныт: тушман сарзывий шаланен да тӱрлӧ могырыш куржеш.
17 Саул пеленже улшо калыклан каласен: «Кӧ мемнан кокла гыч каен – ончен лекса, пален налза». Терген лекмеке, пален налыныт: Ионафан ден тудын саргурал нумалшыже уке улыт.
18 Саул Ахийлан каласен: «Юмын шондыкым кондо». Вет тунам шондык израиль эрге-влак дене лийын.
19 Саулын тидым иерейлан ойлымыж годым филистим станыште пудыранымаш эшеат чот [шарлен да] кугемын. Тунам Саул иерейлан каласен: «Уке, огеш кӱл, ит кондо».



20 Саул пеленже улшо еҥ-влакым писын поген да кредалме верыш лупшалтын. Туштыжо кажныжын кердыже лишылъеҥже ӱмбак виктарыме улмаш. Пудыранчык пеш кугу лийын.
21 Тунам ондак филистим-влак дене лийше да нунын станышт дене пырля коштшо еврей-влакат Саул да Ионафан пелен улшо израильтян-шамыч деке ушненыт.
22 Ефрем курыклаште шылше израильтян-влакат, филистим-шамычын куржмышт нерген колмеке, кредалмашыш ушненыт.
23 Тыге Господь тиде кечын Израильым утарен. Кредалмаш Беф-Авен деч умбакыла шуйнен. [Саул дене чылаже лу тӱжем наре еҥ лийын, кредалмаш Ефрем курыклаште улшо ола мучко каен.]



24 Израиль еҥ-влак тудо кечын ярнен пытеныт, а Саул, [сайын шоналтыде,] калыклан товатмутым пуыктен, тыге ойлен: «Тушманлан ӱчым шуктымешкем, кӧ кас деч ончыч умшашкыже кочкышым налеш гын, каргыме лиеш». Калык кокла гыч нигӧ умшашкыже кочкышым налын огыл.



25 Сарзе-влак чодыра гоч каеныт, а туштыжо мланде ӱмбалнысе мӱкш пыжашлаште мӱй лийын.
26 Чодыраш пурымекышт, нуно тушто мӱй улмым ужыныт. Но каргыме деч лӱдын, нигӧат мӱйым умшашкыже налын огыл.
27 Ионафан гын ачажын калыклан товатмутым пуыктымыжым колын огыл. Тудо кидыште улшо тояжым карашыш чыкен, вара мӱйым кидше дене умшашкыже пыштен, да шинчаже волгыдемын.
28 Еҥ-влак кокла гыч иктыже тудлан каласен: «Тыйын ачат калыклан товатмутым пуыктен: ”Кӧ таче кочкеш гын, каргыме лиеш”. Садланак еҥ-влак ярныше улыт».
29 Ионафан каласен: «Ачам калыкым арам орландара. Ончыза, тиде мӱйым изиш кочмеке, мыйын шинчамат волгыдеме.
30 Таче калык тушманже деч руалтен налме гыч иктаж-мом кочкеш ыле гын, филистим-влак чотрак огыт кыралт ыле мо?»



31 Тиде кечын филистим-влакым Михмас гыч Аиалон марте поктен каеныт, сандене израильтян-шамыч пеш чот ярненыт.
32 Тунам калык вольыкым руалтен налаш пижын: шорыкым, ӱшкыжым, презым мландымбалне шӱшкылын да вӱрге кочкын.
33 Тидын нерген Сауллан каласеныт: «Калык Господь ончылно сулыкым ышта, шылым вӱрге кочкеш». Саул каласен: «Те законым пудыртенда. Кызытак мый декем кугу кӱм пӧрдыктен кондыза».
34 Вара кӱштен ойлен: «Калык коклашке кайыза да каласыза: тек кажныже мый декем шке ӱшкыж ден шорыкшым вӱден конда да тышан шӱшкыл кочкеш. Господь ончылно сулыкыш ида пуро, шылым вӱрге ида коч». Тиде йӱдым кажныже шке кидше дене ӱшкыж [ден шорыкшым] вӱден толын да тушан шӱшкылын.
35 Тунам Саул Господьлан жертвенникым ыштен. Тиде Саулын Господьлан ыштыме икымше жертвенникше лийын.



36 Саул каласен: «Йӱдым филистим-влак почеш каена, волгыжаш тӱҥалмешке нунын ӱмбак керылтына, ик еҥымат илышым огына кодо». Тудлан вашештеныт: «Чылажымат шонымет семын ыште». Но иерей каласен: «Ончыч Юмо деч йодына».
37 Саул Юмо деч йодын: «Мылам филистим-влакым поктен каяш мо? Нуным Израиль кидыш пуэт мо?» Но тиде кечын Юмо тудлан вашмутым пуэн огыл.



38 Тунам Саул каласен: «Тек тышке калык вуйлатыше-влак толыт, да пален налына – могай сулыкым таче ыштыме.
39 Израильым утарыше Господь дене товатлем: сулыкым Ионафан эргым ыштен гынат, тудат колышаш». Уло калык кокла гыч тудлан иктат вашештен огыл.
40 Саул израильтян-влаклан каласен: «Те ик велыш шогалза, а мый да Ионафан эргым вес велыш шогалына». Калык Сауллан вашештен: «Чылажымат шонымет семын ыште».
41 Саул каласен: «Господь, Израильын Юмыжо! [Молан таче шке тарзетлан вашештен отыл? Мыйын титакем мо але Ионафан эргымын? Господь, Израильын Юмыжо!] Палдарыше палым ончыкто. [Титак Тыйын Израиль калыкет ӱмбалне гын, тидым ончыкто]». Шерева Ионафан ден Саулым ончыктен, а калык чыныш лектын.
42 Тунам Саул каласен: «Мыйын да Ионафан эргым коклаште шеревам кудалтыза. [Кӧм Господь ончыкта, тек тудо кола». Калык Сауллан каласен: «Тыге ышташ ок кӱл!» Но Саул шке шонымыжым вашталтен огыл. Тунам Саул ден Ионафан эргыж коклаште шеревам кудалтеныт]. Шерева Ионафанлан возын.



43 Саул Ионафанлан каласен: «Мом тый ыштенат, ойло». Ионафан тудлан вашештен: «Мый кидыштем улшо тоя мучашеш налын, изишак мӱйым кочкын онченам, да теве колышаш улам!»
44 Саул каласен: «Ионафан, таче тый пуштмо от лий гын, тек Юмо мыйым пеҥгыдын мут кучаш шогалта!»
45 Но калык Сауллан тыге манын: «Ионафанлан мо колыман? Вет тудо Израильлан тыгай кугу утарымашым конден! Тыге лийшаш огыл! Господь дене товатлена: Ионафанын вуйжо гыч ӱп пырчат мландыш ок камвоч, вет таче тудо Юмо дене пырля кредалын». Тыге калык Ионафаным утарен коден, да тудо колен огыл.
46 Саул филистим-влакым поктымыжым чарнен, да нунышт шке мландышкышт каеныт.



47 Саул Израиль дене кугыжаланыме кучемвийжым*в пеҥгыдемден да йыр улшо чыла тушманже дене кредалын: Моав дене, аммон-влак дене, Едом [да Вефор дене], Цован кугыжаж-шамыч дене да филистим-влак дене. Тудо кӧ дене гына кредалын огыл, чылаштым сеҥен.
48 Талын кредалын, тудо амалик-влакым сеҥен да Израильым агыше-влакын кидышт деч утарен.



49 Саулын Ионафан, Иессуи да Малхисуа эргыже-влак лийыныт, а кок ӱдыржын лӱмышт тыгай улмаш: кугуракшын – Мерова, изиракшын – Мелхола.
50 Саулын ватыже Ахиноама, Ахимаасын ӱдыржӧ, лийын. Тудын сарзывий вуйлатышыжын лӱмжӧ Авенир, Саулын Нир чузайжын эргыже, лийын.
51 Кис, Саулын ачаже, да Нир, Авенирын ачаже, Авиелын эргыже-влак лийыныт.



52 Саулын кугыжа лийме жапыште филистим-влак ваштареш сар чарныде каен шоген. Кунам Саул виян да лӱддымӧ пӧръеҥым ужын, тудым шкеж деке налын.





*а 14:4 Сергӱ – утес.

*б 14:6 Пӱчдымӧ: мутерыште пӱчмӧ йӱла нерген мом возымым ончо.

*в 14:47 Кучемвий – власть.




КУГЫЖАНЫШ-ВЛАКЫН ИКЫМШЕ КНИГАШТГ

Глава 15

1 Амалик-влак дене сар. 10 Господь Саул деч кораҥеш.

1 Самуил Сауллан каласен: «Тыйым шке Израиль калыкшын кугыжажлан шӱрен шогалташ Господь мыйым колтен. Ынде Господьын йӱкшым колышт.
2 Господь Саваоф тыге ойла: ”Мый амалик калыкын Израильлан мом ыштымыжым шарналтышым. Тудо Израильын Египет гыч толмо корныштыжо тудын ваштареш шогалын.
3 Ынде кай да амалик [ден иерим] калыкым кырен шалате. Нунын мошт уло, чыла пытаре. [Нимом ит нал, мо улым Господьлан надыр шотеш пӧлеклен, чыла пытаре.] Нигӧм ит чамане: пӧръеҥ ден ӱдырамашым, йоча ден изи азам, ӱшкыж ден шорыкым, верблюд ден осёлым чыла пушт”».



4 Саул шке сарзыж-влакым поген да Телаимыште шотлен луктын. Чылаже кокшӱдӧ тӱжем йолешке да Иуда тукым гыч лу тӱжем еҥ лийын.
5 Саул амалик-влакын олашт деке миен шуын да тушто коремыште нуным ваҥаш шинчын.
6 Саул кеней-влаклан каласен: «Мылам тендам амалик-шамыч дене пырля пытараш огыл манын, нунын кокла гыч лекса, нунын деч ойырлыза. Вет израильтян-влакын Египет гыч толмышт годым те мемнан деке поро лийында». Кеней-шамыч амалик-влак кокла гыч лектыныт.
7 Саул амалик-влакым Хавила гыч Египет чек дене улшо Сур воктенысе верла марте пытарен каен.
8 Тудо амалик-влакын Агаг кугыжаштым илышым руалтен кучен, а уло калыкым керде дене пуштын, [тыгак иерим калыкым пытарен].
9 Но Саул ден тудын еҥже-шамыч Агагым, эн сай шорык ден ӱшкыж-влакым, коя пача-влакым да чыла сай арверым коденыт. Тидым пытарымышт шуын огыл, а чыла йӧрдымӧ ден начарым пытареныт.



10 Тунам Самуиллан Господьын шомакше лийын:
11 «Саулым кугыжалан шогалтымемлан ӧкынем, вет тудо Мый декем тупынь савырнен да Мыйын мутем шуктен огыл». Самуилын шӱм-чонжылан пеш чот каньысыр лийын, да тудо йӱдвошт Господьым ӱжын кумалын.
12 Самуил эрден эрак кынелын да Саул дене вашлияш каен. Самуиллан увертареныт: Саул Кармилыш миен коштын да тушан шкаланже чапкӱм шогалтен, [вара тушеч орважым мӧҥгеш колтен], а шкеже Галгалыш волен.



13 Кунам Самуил Саул деке толын, Саул тудлан каласен: «Тек Господь тыйым суапландара. Мый Господьын мутшым шуктышым».
14 Но Самуил йодын: «А могай шорык да ӱшкыж ломыжмо йӱк пылышемлан шокта?»
15 Саул вашештен: «Нуным амалик-влак деч кондымо. Господь Юметлан надырым кондаш манын, калык эн сай шорык ден ӱшкыж-влакым арален коден. Молыжым ме пытарен улына».
16 Самуил Сауллан каласен: «Шого, мом мылам Господь йӱдым ойлен, тудым мый тылат каласем». «Ойло», – вашештен Саул.
17 Самуил каласен: «Кунам тый Израиль тукым-влакын вуйлатышыштлан шогалынат, шкендым изиэш ужын отыл мо? Вет тунам Господь тыйым Израильын кугыжажлан шӱрен.
18 Тыйым Господь корныш колтен, тыге каласен: ”Кай да осалым ыштыше тиде амалик калыкым, Мыланем надыр шотеш пӧлеклен, пӱтынек пытаре, нуным кырен шалатымешке ваштарешышт кредал”.
19 Молан тый Господьым колыштын отыл да вольык ден погылан кержалтынат, Господь шинча ончылно осалым ыштенат?»
20 Саул Самуиллан каласен: «Мый Господьым колыштынам. Мый Господьын кӱштымыжым шукташ каенам да Амаликын Агаг кугыжажым кучен конденам, а амалик-влакым, Господьлан надыр шотеш пӧлеклен, пӱтынек пытаренам.
21 Но руалтен налме да пытараш кӱлмӧ вольык гыч калык эн сай шорык ден ӱшкыж-влакым арален коден. Калык нуным Галгалыште тыйын Господь Юметлан надыр шотеш кондаш шонен».



22 Самуил вашештен: «Можо Господьлан келша – йӱлалтен пуымаш ден надыр-влак але Тудын мутшым колыштмаш? Мут колыштмаш надырым кондымаш деч сайрак, Тудын кумылжым шуктымаш тага коя деч сайрак.
23 Мут колыштдымаш – юзыланымаш гаяк сулык, торешланымаш – шояк юмылан кумалме дене иктак. Господьын мутшо деч кораҥметлан Тудат тыйым [Израильын] кугыжаже улмет деч кораҥден».
24 Саул Самуиллан каласен: «Мый сулыкым ыштенам: Господьын кӱштымыжым да тыйын мутетым шуктен омыл. Мый калык деч лӱдынам да тудым колыштынам.
25 Но кызыт йодам, кудалте сулыкем да, мылам Господь [Юметлан] вуйым саваш манын, мый денем пырля пӧртыл».
26 Самуил Сауллан вашештен: «Мый тый денет ом пӧртыл, вет Господьын мутшо деч кораҥметлан Тудат тыйым Израильын кугыжаже улмет деч кораҥден».
27 Каяш манын, Самуил савырнен. Но Саул тудын вургемжым руалтен кучен, да тудыжо кушкедлен.
28 Тунам Самуил каласен: «Таче Господь Израильын кугыжаже улметым тый дечет налын да вес еҥлан, тый дечет сайраклан, пуэн.
29 Израильын Ӱшанлыже ок шойышт да ойлымыжлан ок ӧкынӧ, вет Тудо айдеме огыл, Тудо каласыме шомакшылан ок ӧкынӧ».
30 Саул каласен: «Мый сулыкыш пуренам. Но кызыт калыкемын кугуракше-влак да Израиль ончылно мыйым пагалыметым ончыкто – пӧртыл мый денем. Мый тыйын Господь Юметлан вуйым савем».
31 Самуил Саул дене пӧртылын, да Саул Господьлан вуйжым савен.
32 Вара Самуил каласен: «Мый декем Агагым, Амалик кугыжам, кондыза». Тудын деке, чытырен, Агаг лишемын. Агаг шке семынже шонен: «Тугеже колымашын лӱдыкшыжӧ эртен?»
33 Но Самуил каласен: «Кузе тыйын кердет ӱдырамаш-влакым йочашт деч посна коден, тыгак тыйын ават моло ӱдырамаш семынак эргыж деч посна кодшо!» Да Самуил Агагым Господь ончылан Галгалыште руэн пуштын.



34 Самуил Рамаш каен, а Саул мӧҥгыжӧ, Саулын Гивашкыже, пӧртылын.
35 Тетла Самуил тудым шке колымо кечыж марте ужын огыл. Самуил тудын верч ойгырен, вет Саулым Израильын кугыжажлан шогалтымылан Господь ӧкынен.






КУГЫЖАНЫШ-ВЛАКЫН ИКЫМШЕ КНИГАШТГ

Глава 16

1 Самуил Давидым кугыжалан шӱрен палемда. 14 Давид – Саулын полатыштыже.

1 Господь Самуиллан каласен: «Саул верч эше мыняре ойгыраш тӱҥалат? Тетла тудо Израильын кугыжаже ынже лий манын, Мый тудым кораҥденам. Тӱкышкет елейым теме да кай. Мый тыйым Вифлеемыште илыше Иессей деке колтем, тудын эргыж-влак кокла гыч Мый Шкаланем кугыжам ойыренам».
2 Самуил каласен: «Кузе мый каем? Саул пален налеш гын, мыйым пуштеш». Господь каласен: «Пеленет кӱтӱ гыч тунам нал да каласе: ”Мый Господьлан надырым пуаш толынам”.
3 Надыр кондымашке Иессейым [да тудын эргыже-влакым] ӱж. Мом тылат ышташ – Мый ончыктем, да кӧм Мый каласем, тудым кугыжалан шӱрен палемде».



4 Самуил Господьын кӱштымыж семынак ыштен. Кунам тудо Вифлеемыш толын, оласе кугурак-влак ваштарешыже лӱдын-чытырен лектыныт да йодыныт: «Тыныс дене толынат мо?»
5 Тудо вашештен: «Тыныс дене. Мый Господьлан надырым пуаш толынам. Шкендам эрныктен святитлыза да мый денем пырля надырым кондаш мийыза». Вара тудо Иессей ден эргыж-влакым святитлен да нуным надыр кондымашке ӱжын.



6 Нунын толмекышт, Елиавым ужын, Самуил шоналтен: «Мутат уке, Господь ончылно шогышо тиде эрге – Тудын шӱрен палемдышаш еҥже!»
7 Но Господь Самуиллан каласен: «Тудын сынжым да кугу капшым ит ончо. Тудым Мый Шкем дечын шӱкалынам. Мый айдеме семын ом ончо. Айдеме тӱжвал тӱсым онча, а Господь – шӱмым».



8 Иессей тидын деч вара Авинадавым ӱжын да Самуил деке конден шогалтен. Самуил каласен: «Господь тидымат ойырен налын огыл».
9 Вара Иессей Шаммам конден. Самуил манын: «Господь тидымат ойырен налын огыл».
10 Тыге Иессей шым эргыжым конден, но Самуил тудлан каласен: «Нунын кокла гыч Господь нигӧжымат ойырен налын огыл».



11 Самуил Иессей деч йодын: «Чыла эргыч тыште мо?» Иессей вашештен: «Эше эн изи уло. Тудо шорыкым кӱта». Самуил Иессейлан каласен: «Тек кондат. Тудын толмешкыже, ме ӱстелтӧрыш огына шич».
12 Иессей эргыж деке колтен, да тудым конденыт. Тудо чевер чуриян, мотор шинчан, йытыра тӱсан лийын. Господь каласен: «Теве тиде. Кынел, тудым шӱрӧ».
13 Самуил елейым пыштыман тӱкыжым налын да изаже-влак ончылно Давидым шӱрен. Тиде кече гыч да варажат Давид ӱмбалне Господьын Шӱлышыжӧ лийын. А Самуил Рамаш каен.



14 А Саул деч Господьын Шӱлышыжӧ кораҥын, тудым ынде Господьын колтымо осал шӱлыш орландарен.
15 Саулын тарзыже-влак тудлан темленыт: «Теве, Юмын колтымо осал шӱлыш тыйым орландара.
16 Тек озана тарзыж-влаклан кӱсле дене сайын шоктышо еҥым кычалаш кӱшта. Кунам ӱмбакет Юмын колтымо осал шӱлыш толеш, тиде еҥ кӱслем шоктымыж дене тыйым лыпландараш тӱҥалеш».
17 Саул шке тарзыж-влаклан кӱштен: «Кӱслем сайын шоктышо еҥым муза да мый декем кондыза».
18 Тунам тарзыж-влак кокла гыч иктыже каласен: «Мый Вифлеемыште илыше Иессейын эргыжым ужынам. Тудо шоктен мошта, виян да тале сарзе, кутырымаште ушан-шотан, сынжат шинчалан перныше. Господь – тудын пеленже».



19 Саул Иессей деке уверзе-влакым тыге каласаш колтен: «Мый декем Давидым, кӱтӱ пелен улшо эргычым, колто».
20 Иессей осёл тупыш киндым пӧштыртен, Давидлан эше йошкар арака шувыш ден ик казапачам пуэн да чыла тидым эргыж пелен Сауллан колтен.
21 Давид Саул деке толын да тудын тарзыже лийын. Давид тудлан пеш келшен, да Саул тудым шке саргурал нумалшыжлан шогалтен.
22 Саул Иессейлан каласаш колтен: «Тек Давид мыйын пеленем лиеш, тудо мыйын ончылнем поро кумылым сулен налын».
23 Кунам Юмын колтымо шӱлыш Саул ӱмбалне лийын, Давид кӱслем налын да шоктен. Тунам Сауллан куштылгырак, сайрак лийын, да осал шӱлыш тудын деч кораҥын.






КУГЫЖАНЫШ-ВЛАКЫН ИКЫМШЕ КНИГАШТГ

Глава 17

Давид ден Голиаф.

1 Филистим-влак сарзывийыштым сарлан чумыреныт. Нуно Иуда мландысе Сохо олаште погыненыт да Ефес-Даммимыште, Сохо ден Азека коклаште, стан дене шогалыныт.
2 Саул ден израильтян-влакат погыненыт да Тумо лапверыште стан дене верланеныт, филистим-шамыч ваштареш сарлан ямдылалтыныт.
3 Филистим-влак ик курык тайылыште, израильтян-шамыч весыште шогеныт, а нунын коклаште лапвер лийын.



4 Филистим стан гыч шкетын кредалше сарзе лектын шогалын. Тудо Геф ола гыч лийын, лӱмжӧ Голиаф улмаш. Кӱкшытшӧ тудын куд кынергут да ик шеч лийын.*а
5 Вуйыштыжо той ӧшлӧк, ӱмбалныже колшӱмла койшо той тувыр лийын. Тувырын нелытше вич тӱжем сикль*б улмаш.
6 Йолыштыжо – той йолвургавыртыш, ваче шеҥгелныже той керде кечен.
7 Умдо вурдыжо – куымо станын навуйжо*в гай, а кӱртньӧ кошаргыже кудшӱдӧ сикль нелытан лийын. Тудын ончылныжо авыртыш нумалшыже ошкылын.
8 Голиаф шогалын да рат дене шогышо израильтян-влаклан кычкыралын: «Молан те кредалаш лектын шогалында? Мый филистим омыл мо, а те – Саулын кулжо?! Шке кокла гычда ик еҥым ойырен налза, да тек тудо мый декем вола.
9 Тудо мый денем кредал кертеш да мыйым пуштеш гын, ме тендан кулда лийына. А мый тудым сеҥем да пуштам гын, тунам те мемнан кулна лийыда да мыланна тарзыланаш тӱҥалыда».
10 Тиде филистим еҥ эше каласен: «Таче мый израиль сарзывийым вожылмашке пуртем. Мыйын ваштарешем иктаж еҥым колтыза – ме коктын кредалына».
11 Саул да чыла израиль сарзе тиде филистим еҥын мутшым колыныт да пеш чот лӱдыныт.



12 Давид Иуда мландысе Вифлеем гыч ефрафян Иессейын эргыже лийын. Иессейын кандаш эргыже улмаш. Саул вуйлатыме годым Иессей чыла пӧръеҥ коклаште эн кугу ийготан шоҥгыеҥ лийын.
13 Тудын кугурак кум эргыже Саул дене пырля сарыш каеныт. Нунын лӱмышт: кугужын – Елиав, кокымшыжын – Авинадав да кумшыжын – Шамма.
14 Давид эн изи лийын. Нине кум изак-шоляк Саул дене каеныт,
15 а Давид, Вифлеемыште ачажын шорыкшым кӱташ манын, жапын-жапын Саул деч мӧҥгыжӧ коштын.



16 Тиде филистим еҥ тыге нылле кече кажне эрдене да кастене израильтян-влак ончыко лектеден.



17 Иессей Давид эргыжлан каласен: «Ик ефа пуштылмо пырчым, тиде лу киндым нал да изат-влаклан станышкышт содоррак намиен пу,
18 а тиде лу туарам – тӱжемвуйлан. Тыгак изат-шамычын тазалыкышт нерген пален нал, нунын деч иктаж уверым кондо.
19 Изат-влак Саул да моло израильтян дене пырля Тумо лапверыште улыт да филистим-влак дене кредалаш ямдылалтыт».



20 Давид эрдене эр кынелын, шорыкшо-влакым вес кӱтӱчылан коден да, нумалтышым налын, ачажын кӱштымыж семынак корныш лектын. Сарзе-влакын рат дене шогалмышт да кычкырлен кредалаш лекмышт годым тудо станыш миен шуын.
21 Израильтян ден филистим-влак икте-весышт ваштареш шогалыныт улмаш.
22 Давид шке нумалтышыжым арвер-йӧрварым оролышо сарзылан коден да радам дене шогышо-влак деке куржын, изаж-шамыч дене саламлалтын, тазалыкышт нерген йодын.
23 Кунам тудо нунын дене кутырен, шкетын кредалше сарзе, Геф ола гыч филистим Голиаф, филистим радам гыч ончыко лектын шогалын да адак шке шомакшым ойлен. Давид тидым колын.
24 Израильтян-влак, тиде еҥым ужмеке, пеш чот лӱдыныт да тудын деч куржыныт.
25 Нуно икте-весыштлан ойленыт: «Ужыда ончык лектын шогалше тиде еҥым? Тудо Израильым шӱктараш лектын. Иктаж-кӧ тудым пуштеш гын, кугыжа тудлан пеш шуко поянлыкым пӧлекла да шке ӱдыржымат марлан пуа, тыгак Израильыште ачажын урлыкшым йозакым тӱлымӧ деч эрыканым ышта ыле».



26 Воктене шогышо еҥ-влак деч Давид йодын: «Кӧ тиде филистим еҥым пуштеш да Израиль ӱмбач шӱктарымашым кораҥда, тудлан мом пуат? Тиде пӱчдымӧ филистим шкенжым кӧлан шотла, кузе тудо илыше Юмын сарзывийжым шӱктараш тоштеш?!»
27 Давидлан калык ончычсо семынак ойлен: теве мом-мом пуат тудо еҥлан, кӧ Голиафым пуштеш.
28 Давидын еҥ-влак дене мом кутырымыжым Елиав изаже колын да тудлан сырен кудалтен. Тудо каласен: «Молан тышке толынат? Изи шорык кӱтӱнам ир мландыште кӧлан коденат? Мый шкендым кӱш шындыметым да шӱм-чонетын осал улмыжым палем: тый кредалмашым ончалаш толынат».
29 Давид вашештен: «Мом мый тугайым ыштенам? Кутырашат ок лий мо?»
30 Изаж деч тудо вес еҥ деке савырнен да адакат шке йодышыжым пуэн. Калык тудлан ончычсо семынак вашештен.
31 Давидын ойлымо шомакшым колыныт да Сауллан каласеныт. Тудо Давидым шкеж деке ӱжын.



32 Давид Сауллан каласен: «Тек нигӧат тиде филистимлан кӧра вуйым ок саке. Тыйын тарзет кая да тудын дене кредалеш».
33 Саул Давидлан каласен: «Тый тиде филистим ваштареш кредалаш лектын от керт: тый эше рвезе улат, а тудо – самырык годсекак сарзе».
34 Давид Сауллан каласен: «Тыйын тарзет шке ачажын шорыкшым кӱтен. Кунам лев але маска толын да кӱтӱ гыч шорыкым наҥгаен,
35 мый тудым поктен куржынам, ӱмбакше кержалтынам да умшаж гыч вольыкым шупшын налынам. А янлык ӱмбакем кержалтын гын, мый тудым, оҥылашыж гыч кучен, перен пуштынам.
36 Тыйын тарзет левымат, маскамат пуштеден. Мо нунын дене лийын, тиде пӱчдымӧ филистим денат тидак лиеш, вет тудо илыше Юмын сарзывийжым шӱктара. [Израиль ӱмбач шӱктарымашым кораҥдаш манын, мылам лекташ да тудым пушташ ок лий мо? Тиде пӱчдымӧ шкенжым кӧлан шотла?!]»
37 Давид эше ешарен: «Лев ден маска деч утарен кодышо Господь мыйым тиде филистим еҥын кидше дечат утарен кода». Саул Давидлан каласен: «Кай, тек Господь тый денет лиеш».



38 Саул Давидлан шке сарлык вургемжым пуэн: вуйышкыжо той ӧшлӧкым упшалтен, ӱмбакше кӱртньӧ тувырым чиктен.
39 Вургем ӱмбач Давид кердан ӱштым ӱшталын да коштын ончен, вет тудо тыгай вургемлан тунемын огыл. Вара Сауллан каласен: «Мый тидын дене коштын ом керт, тунемын омыл». Давид чыла тидым кудашын.



40 Давид кидышкыже шке пондыжым налын, изи эҥер гыч вич яклака кӱм ойырен да пеленже улшо кӱтӱчӧ шувышышкыжо пыштен. Кидешыже шувышым да кӱм кышкыме шӱштӱштым кучен, тудо филистим ваштареш лектын.
41 Филистим еҥат тарванен, Давид деке лишемын. Тудын ончылныжо авыртыш нумалше еҥже ошкылын.
42 Давидым ужмеке, филистим тудын ӱмбаке игылтын ончалын, вет рвезе эше пеш самырык, чевер чуриян да йытыра тӱсан лийын.
43 Филистим Давидлан каласен: «Мо тый мыйын ӱмбакем тоя [да кӱ дене] толат? Мый пий улам мо?» [Давид вашештен: «Уке, тый пий дечат ударак улат!»] Филистим Давидым шке юмыж-влак лӱм дене карген.
44 Тудо Давидлан каласен: «Тол тышке, мый капетым кайык ден янлык-влаклан пуэм!»
45 А Давид филистимлан вашештен: «Тый ваштарешем керде, умдо да авыртыш дене толат, а мый ваштарешет Господь Саваофын лӱмжӧ дене мием. Тудо тыйын шӱктарыме Израиль сарзывийын Юмыжо улеш.
46 Таче тыйым Господь мыйын кидышкем пуа. Мый тыйым пуштам да вуетым руал ойырем. [Колышо капет ден] филистим сарзе тӱшкан колышо капыштым кайык ден янлык-влаклан пуэм. Тунам Израильыште Юмо улмым уло мланде пален налеш.
47 Тыште улшо-влак чылан пален налыт: Господь керде да умдо дене огыл утара. Тиде Господьын сарже – Тудо тендам мемнан кидыш пуа».



48 Кунам Голиаф Давид деке лишемаш тӱҥалын, Давидат тудын ваштареш филистим сарзе-влак могырыш куржын.
49 Вара Давид кидшым шувышышкыжо чыкен, тушеч кӱм луктын да шӱштӱштыж дене шолен колтен – кӱ филистимын саҥгашкыже логалын да тудым шӱтен. Голиаф мландымбаке кумык шуҥгалтын.
50 Тыге Давид филистимым кӱм кышкыме шӱштӱштӧ да кӱ полшымо дене сеҥен. Тудо филистимым керде деч посна йӧрыктен, тудым пуштын.
51 Давид Голиаф деке куржын миен да воктекше шогалын. Лодак гыч тудын кердыжым луктын, филистимым шуралтен да вуйжым руалын ойырен. Филистим-влак, шке патырыштын колымыжым ужын, куржыныт.



52 Тунам Израиль ден Иуда пӧръеҥ-влак тарваненыт да чот кычкырен филистим-шамычым лапвер деке шумеш, Екрон капка марте, поктен каеныт. Шаарим корнымбалне филистим-влакын колышо капышт Геф ден Екрон марте киеныт.
53 Поктен кайымышт деч вара пӧртылмеке, израиль эрге-влак филистим-шамычын станыштым толеныт.
54 Давид Голиафын вуйжым налын да Иерусалимыш намиен коден, а саргуралжым шке омашышкыже пыштен.



55 Голиаф ваштареш лекше Давидым ужмеке, Саул сарзывуй Авенир деч йодын: «Авенир! Тиде рвезе кӧн эргыже?» Авенир вашештен: «Тыйын илышет дене товатлем, кугыжа – мый ом пале».
56 Кугыжа каласен: «Тугеже йод, кӧн тудо эргыже».
57 Давидын филистим еҥым сеҥен толмекше, Авенир тудым Саул деке вӱден конден. Голиафын вуйжо Давидын кидыштыже лийын.
58 Саул тудын деч йодын: «Рвезе, тый кӧн эргыже улат?» Давид вашештен: «Вифлеем гыч Иессей тарзетын эргыже».





*а 17:4 Куд кынергут да ик шеч – кум метр наре.

*б 17:5 Вич тӱжем сикль – кудло кило наре.

*в 17:7 Навуй – навой (куымо станын шеҥгел валже). Тыште умдын кӱжгӧ вурдан улмыжо нерген ойлалтеш.




КУГЫЖАНЫШ-ВЛАКЫН ИКЫМШЕ КНИГАШТГ

Глава 18

1 Давид ден Ионафанын келшымышт. 6 Саул Давидлан кӧранаш тӱҥалеш. 17 Саулын ӱдыржым Давидлан марлан пуат.

1 Давид ден Саулын кутырымышт деч вара Ионафан ден Давид пеш кугу йолташ лийыныт – Ионафан Давидым шкенжым йӧратыме семынак йӧратен.
2 Тиде кечын Саул Давидым пеленже коден, тудым ачажын суртышкыжо колташ келшен огыл.
3 Ионафан Давид дене келшымаш ойпидышым ыштен, вет тудым шкенжым йӧратыме семынак йӧратен.
4 Ионафан ӱмбал вургемжым кудашын да тудым Давидлан сарлык вургемже, кердыже, пикшйоҥежше да ӱштыж дене пырля пуэн.
5 Кушко гына Саул Давидым колтен огыл, тудо чылажымат шот дене ыштен. Саул тудым шке сарзывийжын тӧражлан шогалтен. Тидыже уло калыклан да Саулын тарзыж-влакланат келшен.



6 Давидын филистим еҥым сеҥымекше, сарзе-влакын мӧҥгеш пӧртылмышт годым Израильысе чыла ола гыч ӱдырамаш-влак Саул кугыжам вашлияш куанен мурен-куштен, тимпан ден кимвалым шоктен лектыныт.
7 Мурен-куштымышт годым ӱдырамаш-влак йывыртен кычкыреныт: «Саул тӱжемым пытарен, а Давид – лу тӱжемым!»



8 Тиде Сауллан келшен огыл, тудо чот сырен да каласен: «Давидлан лу тӱжемым ойленыт, а мылам – тӱжемым. Тудлан ынде кугыжа лияш веле кодын».
9 Тидын деч вара Саул Давид ӱмбаке шӧрын ончаш тӱҥалын.



10 Вес кечын Саулым Юмын колтымо осал шӱлыш авалтен. Тудо шке пӧртыштыжӧ ушдымыланен, а Давид ончычсо семынак кӱслем шоктен. Саулын кидыштыже умдо лийын.
11 Саул умдым кудалтен, тыгодым тыге шоналтен: «Давидым пырдыжыш кералын шындем». Но Давид тудын деч кок ганажат кораҥ шуктен.



12 Саул Давид деч лӱдаш тӱҥалын, вет Господь Давид пелен лийын, а Саул деч кораҥын.
13 Саул тудым шкеж деч кораҥден да тӱжемвуйлан шогалтен. Давид сарзе-влакым вуйлатен.
14 Тудо чыла пашажым шот дене ыштен, Господь Давид пелен лийын.
15 Тудын пеш ушан-шотан улмыжым ужын, Саул Давид деч лӱдын.
16 Уло Израиль ден Иуда Давидым йӧратеныт, вет сарыш коштмо годым тудо нуным вуйлатен шоген.



17 Саул Давидлан каласен: «Теве мыйын кугу ӱдырем – Мерова. Мый тудым тылат марлан пуэм. Тый лӱддымӧ гына лий да Господьын саржым виктарен шого». А шке семынже тыге шонен: «Тек Давид мыйын кидем деч огыл, а филистим-влакын кидышт деч кола».
18 Но Давид Сауллан вашештен: «Кугыжан веҥыже лияш кӧ мый улам? Вет мый шкежат, ачамын урлыкшат Израильыште пешыжак лӱмлӧ огынал».
19 А кунам Меровам, Саулын ӱдыржым, Давидлан марлан пуаш жап шуын, тудым Мехола гыч Адриэллан марлан пуэныт.



20 Но Давидым Саулын вес ӱдыржӧ, Мелхола, йӧратен шынден. Кунам тидын нерген Сауллан увертареныт, тудлан тиде келшен.
21 Саул шоналтен: «Тудлан Мелхолам марлан пуэм. Мелхола тудлан оптыш лиеш, да Давид филистим-влакын кидышт дене пытарыме лиеш». Саул Давидлан каласен: «Ынде мый денем вес ӱдырем гоч родо лият».
22 Саул шке тарзыже-влаклан кӱштен каласен: «Давидлан шолып каласыза: тый кугыжалан келшет, тудын чыла тарзыжат тыйым йӧратат. Кугыжан ӱдыржым марлан нал».
23 Саулын тарзыже-влак чыла тиде мутым Давидлан ойленыт. Давид каласен: «Кугыжан веҥыже лияш куштылго шонеда мо? Мый йорло да изи лӱмнеран улам».
24 Давидын мом ойлымыжым Сауллан тарзыже-влак увертареныт.
25 Тунам Саул каласен: «Давидлан тыге ойлыза: кугыжалан шӱдӧ филистим еҥын тарман мучашысе пӱчмӧ коваштышт деч моло олно огеш кӱл, тиде кугыжан тушманже-влаклан ӱчым шуктымаш лиеш». Саул тыге филистим-влакын кидышт дене Давидым пушташ шонен улмаш.



26 Кунам тарзе-влак нине мутым Давидлан каласеныт, тудлан кугыжан веҥыже лияш келшен.
27 Палемдыме кече деч ончычак Давид шке еҥже-влак дене каен да кокшӱдӧ филистимым пуштын. Тудо нунын тарман мучашысе коваштыштым пӱчкын налын да, кугыжан веҥыже лияш манын, чумыр чотым кугыжа ончыко конден. Тунам Саул тудлан шке Мелхола ӱдыржым марлан пуэн.
28 Господьын Давид дене улмыжым [да уло Израильын тудым йӧратымыжым,] тыгак шке Мелхола ӱдыржын Давидым йӧратымыжым ужмеке,
29 Саул Давид деч эшеат чот лӱдаш тӱҥалын да ӱмыр мучкылан тудын тушманышкыже савырнен.



30 Кунам филистим сартӧра-влак сар дене толыныт, Давид кажне гана Саулын моло сарзывуйжо деч поснак ойыртемалтын. Тудын лӱмжӧ пеш чот чапланен.






КУГЫЖАНЫШ-ВЛАКЫН ИКЫМШЕ КНИГАШТГ

Глава 19

Саул Давидым пушташ тӧча.

1 Саул шке Ионафан эргыжлан да чыла тарзыжлан Давидым пушташ кӱштен. Но Ионафан, Саулын эргыже, Давид деке пеш шӱман лийын.
2 Тудо Давидлан увертарен: «Саул ачам тыйым пушташ кычалеш, садлан эрла шеклане. Шыл да шолып верыште лий.
3 А мый лектам да нурышто, кушто тый лият, ачам воктеке шогалам, тудын дене тыйын шотышто кутыралтем. Мом пален налам, тылат каласем».



4 Ионафан Саул ачажлан Давид нерген сай мутым ойлен: «Кугыжа шке Давид тарзыж ваштареш сулыкыш ынже пуро, вет тудо тыланет нимогай осалым ыштен огыл. Тудо шке пашаж дене тылат сайым веле конден.
5 Шке илышыжым чаманыде, тудо филистим еҥ ваштареш лектын, да Господь пӱтынь Израильлан пеш кугу сеҥымашым колтен. Тый тидым ужынат да куаненат. Молан тый, титакдыме вӱрым йоктарен, сулыкыш пурынет да амал деч посна Давидым пуштнет?»



6 Саул Ионафаным колыштын да товатлен: «Господь дене товатлем – Давид ок коло».
7 Ионафан Давидым ӱжын да тудлан чыла тиде мутым каласкален пуэн. Ионафан Давидым Саул деке конден, да тудыжо ончычсо семынак Саул пелен лийын.
8 Адакат сар тӱҥалын. Давид лектын, филистим-влак дене кредалын да нуным кырен шалатен. Нунышт тудын деч куржыныт.



9 Саулым адакат Юмын колтымо осал шӱлыш авалтен. Тудо шке пӧртыштыжӧ шинчен, кидыштыже умдо лийын. А Давид кӱслем шоктен.
10 Саул Давидым умдо дене пырдыжыш керал шындаш тӧчен, но Давид кораҥын шуктен, да умдо пырдыжыш керылтын. Давид тиде йӱдым куржын утлен.



11 Давидым ваҥаш да эрдене пушташ манын, Саул тудын пӧртшӧ дек шке тарзыж-влакым колтен. Давидлан Мелхола ватыже каласен: «Тиде йӱдым от курж гын, эрла тыйым пуштыт».
12 Мелхола Давидым окна гыч волтен колтен, да тудо куржын утлен.
13 Мелхола шояк юмо статуйым налын да вакшышыш пыштен, вуйжым каза коваште дене пӱтыралын да вургем дене леведын.
14 Давидым кучаш Саул тарзыже-влакым колтен, но Мелхола каласен: «Тудо черле».
15 Тунам Саул тарзыже-влакым Давид деке угыч колтен, тыге каласен: «Тудым мый декем вакшышыжге кондыза, мый тудым пуштам».
16 Тарзе-влак толыныт да вакшышыште статуйым муыныт, вуйжо каза коваште дене пӱтыралме лийын.
17 Тунам Саул Мелхолалан каласен: «Молан тый мыйым ондаленат, тушманемлан куржаш пуэнат?» Мелхола Сауллан вашештен: «Тудо мыланем каласыш: ”Мыйым колто, уке гын тыйым пуштам”».



18 Давид куржын утлен да Рамашке Самуил деке толын. Давид тудлан Саулын тудын дене мом ыштымыжым чыла каласен. Самуил дене пырля тудо [Рамасе] Навафыш каен, да нуно тушанак кодыныт.



19 Сауллан увертареныт: «Давид Рамасе Навафыште».
20 Давидым кучаш Саул шке тарзыже-влакым колтен. Кунам нунышт пророклен ойлышо пророк тӱшкам да нуным вуйлатыше Самуилым ужыныт, Юмын Шӱлыш Саулын тарзыже-влак ӱмбакат волен, да нунат пророклен ойлаш тӱҥалыныт.
21 Тидын нерген Сауллан увертареныт. Тудо вес тарзыже-влакым колтен, но нунат пророклен ойлаш тӱҥалыныт. Вара Саул кумшо тарзе тӱшкам колтен. Нунат пророклен ойлаш тӱҥалыныт.



22 Тунам [шыдешкыше] Саул Рамашке шкежак каен, Сефыште улшо кугу таве деке миен шуын да йодын: «Самуил ден Давид кушто улыт?» Тудлан вашештеныт: «Рамасе Навафыште».
23 Саул Рамасе Навафыш каен, да тудын ӱмбак Юмын Шӱлыш волен. Тудо ошкылын да, Рамасе Навафыш толын шумешкыже, эре пророклен ойлен.
24 Саулат вургемжым кудашын да Самуил ончылно пророклен ойлен. Кече мучко, йӱдвошт тудо вургем деч посна киен. Садланак вет тыге ойлат: «Саулат пророк лийын мо?»






КУГЫЖАНЫШ-ВЛАКЫН ИКЫМШЕ КНИГАШТГ

Глава 20

Ионафан Давидлан полша.

1 Давид Рамасе Наваф гыч куржын, Ионафан деке толын да каласен: «Мом мый ыштенам? Мо дене титакыш пуренам? Ачат ончылно могай сулыкым ыштенам, молан тудо мыйым пуштнеже?»
2 Ионафан тудлан вашештен: «Уке, тый от коло. Ачам нимогай пашам, тудо изи але кугу лийже, мыланем ойлыде ок ыште. Ачамлан тидым мый дечем молан шылташ? Уке, тыгай ок лий».
3 Давид товатлен ойлен: «Тыйын мый декем поро кумылан улметым ачат сайын пала, садлан тудо шке семынже тыге шона: ”Ионафан ынже ойгыро, тек тудо тидын нерген ок пале”. Но Господь дене да тыйын илышет дене товатлем: колымаш марте мыланем ик йолтошкалтыш кодын».
4 Ионафан Давидлан каласен: «Мом ышташ, каласе – мый тылат чыла ыштем».



5 Давид Ионафанлан каласен: «Теве эрла у тылзе, да мый кугыжа дене пырля ӱстел коклаште шинчышаш улам. Но тый мыйым колто, мый вес эрласе кас марте нуреш шылам.
6 Ачат мыйын нерген йодеш гын, каласе: ”Давид мый дечем мӧҥгышкыжӧ, Вифлеемыш, миен толаш йодо. Тушто кызыт уло тукымжо идалык еда пуымо надырым конда”.
7 Тидлан ”йӧра” манын каласа гын, мылам нимо деч лӱдаш, а шыдешкен кудалта гын, пален шого: тудо осал пашам ышташ шонен пыштен.
8 Тыйже мылам, шке тарзетлан, порым ыште, вет тый Господь ончылно мый денем ойпидышым ыштенат. А мыйын иктаж-могай титакем уло гын, мыйым шке пушт. Молан тылат мыйым шке ачат деке наҥгаяш?»
9 Ионафан каласен: «Тиде тый денет ок лий! Ачамын чынжымак тый денет осал пашам ышташ шонен пыштымыжым пален налам гын, тылат тидын нерген увертарыде ом код».
10 Давид Ионафан деч йодын: «Ачат тыланет шыдын вашешта гын, мылам уверым кӧ конда?»



11 Ионафан Давидлан темлен: «Айда нурыш лектына». Нуно коктынат нурыш лектыныт.
12 Ионафан Давидлан каласен: «Израильын Господь Юмыж дене товатлем – мый эрла але кумышто тиде жаплан ачам деч йодышт налам. Тудо тый декет поро кумылан гын, мый тый декет еҥым ом колто да уверым ом пу.
13 Но ачам тылат осалым ышташ шона, да мый тидын нерген тылат ом увертаре, лӱдыкшӧ деч посна каяш ом пу гын, тек Господь мыйым пеҥгыдын мут кучаш шогалта. Кузе Господь ачам дене лийын, тек Тудо тый денетат лиеш!
14 Но тыят, эше илем гын, мый декем Господь семынак поро лий.
15 А колем гын, мыйын урлыкем деч нигунам шке порылыкетым ит нал – эсогыл тунамат, кунам Господь мландымбачын Давидын чыла тушманжым пытара».



16 Ионафан Давидын урлыкшо дене ойпидышым ыштен да каласен: «Тек Господь Давидын тушманже-влакым мут кучаш шогалта!»
17 Ионафан Давидлан тудын деке пеш шӱман улмыж дене угыч товатлен, вет тудо Давидым шкенжым йӧратымыж семынак йӧратен.



18 Вара Ионафан тудлан каласен: «Эрла у тылзе. Тыйын верет яра лиеш, сандене тыйын нергенет йодышташ тӱҥалыт.
19 А кумышто ондак шылме верышкет кай да тушто Азель манме кӱ воктене шинче.
20 Мый тудо могырыш кум пикшым колтем, пуйто мишеньыш лӱем.
21 Вара рвезым колтем, тыге каласем: ”Кай, пикш-влакым кычал му”. Мый тудлан ”пикш-влак шеҥгелнет улыт, нуным кондо” манам гын, тунам мый декем тол – лӱдыкшӧ уке. Господь дене товатлем: тунам тый денет нимо ок лий.
22 Но рвезылан ”пикш-влак ончылнет улыт” манам гын, тунам кае – Господь тыйым колта.
23 А мом ме шке коклаштына кутырен келшенна, тидлан Господь курымешлан танык лиеш».



24 Давид нуреш шылын. У тылзе шуын, да кугыжа кочкаш шинчын.
25 Тудо молгунамсе семынак шке верышкыже, пырдыж воктеке, шинчын. Ионафан шогалын, а Авенир Саул воктеке верланен. Давидын верже яра лийын.
26 Саул тиде кечын нимом каласен огыл. Тудо шоналтен: «Очыни, Давид дене ала-мо лийын, да тудо ару огыл».
27 Но у тылзын кокымшо кечынжат Давидын верже яра кодын. Тунам Саул Ионафан эргыж деч йодын: «Молан Иессей эрге теҥгечат, тачат кочкаш толын огыл?»
28 Ионафан Сауллан вашештен: «Давид мый дечем Вифлеемыш миен толаш йодо.
29 Тудо каласыш: ”Мыйым колто, мемнан олаште тукымна надырым кондаш тӱҥалеш, изам мылам тушто лияш кӱштен. Тыйын шинчаштет поро кумылым сулен налынам гын, мыйым изам-влакым ужаш колто”. Садлан тудо кугыжа деке кочкаш толын огыл».



30 Тунам Саул Ионафанлан пеш чот шыдешкен да тудлан каласен: «Яжар ӱдырамашын шотдымо эргыже! Шкендым да аватын лӱмжым шӱктарен, Иессей эрге дене келшыметым ом пале мо?
31 Иессей эргын мландымбалне илымыж годым тыйымат, кугыжа кучемвиетымат лӱдыкшӧ вуча. Кызытак еҥым колто да Давидым мый декем кондо – тудо колышаш».
32 Ионафан ачажлан вашештен: «Молан тудым пушташ? Мом тудо ыштен?»
33 Саул, Ионафаным пушташ манын, ӱмбакше умдым кудалтен. Тунам Ионафан ачажын Давидым пушташ шонен пыштымыжым умылен.
34 Ионафан ӱстелтӧр гыч чот шыдешкыше кынелын да у тылзын кокымшо кечынже кочкынат огыл: тудо Давид верч ойгырен, адакшым ачаже тудын декат кугу торжалыкым ончыктен.



35 Вес эрдене, Давид дене кутырен келшыме жапыште, Ионафан нурыш лектын. Пеленже самырык рвезым налын.
36 Ионафан тудлан каласен: «Курж, колтымо пикшем-влакым кычал». Рвезе куржын. А Ионафан пикшым тыге колтен, тудыжо рвезе деч умбакыла чоҥештен.
37 Рвезе пикшым колтымо верыш куржын. Ионафан почешыже кычкыралын: «Пикш тыйын ончылнет!»
38 Ионафан рвезылан адакат кычкыралын: «Курж вашкерак, ит шогал!» Рвезе пикшым налын да шке озаж деке пӧртылын.
39 Тудо нимомат тогдаен огыл. Нине шомак-влак мом ончыктеныт, Ионафан ден Давид веле паленыт.



40 Ионафан йоҥеж ден пикшыжым пеленже улшо рвезылан пуэн да каласен: «Кай, тидым олашке наҥгае».
41 Рвезе каен. А Давид кӱ шеҥгеч лектын, мландыш кумык возын да вуйжым кум гана савен. Нуно икте-весыштым шупшалыныт да коктынат шортыныт. Давид гын чотрак шортын.
42 Ионафан Давидлан каласен: «Тыныс дене кай. Вет ме Господьын лӱмжӧ дене икте-весылан тыге товатленна: ”Тек Господь мыйын да тыйын коклаште, мыйын тукымем да тыйын тукымет коклаште курымешлан танык лиеш”».
43 Давид каен, а Ионафан олашке пӧртылын.






КУГЫЖАНЫШ-ВЛАКЫН ИКЫМШЕ КНИГАШТГ

Глава 21

1 Давид Нов олаште. 10 Давид филистим-влак дене Гефыште.

1 Давид иерей Ахимелех деке Новыш толын. Давидым ужмеке, тудо лӱдын колтен да йодын: «Молан тый шкетын улат? Молан тый денет пырля нигӧ уке?»
2 Давид иерей Ахимелехлан манын: «Кугыжа мыланем ик пашам ӱшанен пуэн да каласен: ”Молан тыйым колтенам да мом тыланет ӱшаненам, нигӧ ынже пале”. Сандене шке еҥем-влакым мый кутырен келшыме вереш коденам.
3 Мо тыйын уло? Пу мылам вич киндым але иктаж-мом весым».
4 Иерей Давидлан вашештен: «Мыйын тыглай кинде уке, святой кинде веле уло. Еҥет-влак ӱдырамаш деке тӱкнен огытыл гын, [тек кочкыт]».
5 Давид иерейлан вашештен: «Ӱдырамаш-влак теҥгечат, ончыгечат, корныш лекме жап гычак мемнан дене лийын огытыл. Ме тыглай паша дене каена гынат, еҥем-влак эре ару улыт. А кызыт гын нуно, мутат уке, ару лийшаш улыт».
6 Иерей Давидлан святой киндым пуэн, вет тудын Господь чурий ончыч налме надыр кинде деч моло киндыже лийын огыл. Тудын олмеш ӱстембаке у надыр киндым пыштеныт.
7 Тудо кечын тушто Господь ончылно Саулын Доик лӱман ик идумей тарзыже лийын. Тудо Саулын кӱтӱчыжӧ-влакын вуйлатышышт улмаш.



8 Давид Ахимелех деч йодын: «Тыйын тыште умдет але кердет уло мо? Кугыжан ӱшанен пуымо пашажым шукташ вашкымем годым пеленем кердымат, вес саргуралымат налын омыл».
9 Иерей каласен: «Теве филистим Голиафын кердыже, тудыжым тый Тумо лапверыште пуштынат. Кердым вургем дене вӱдылмӧ, тудо ефод шеҥгелне. Кӱлеш гын, нал тудым. Тидын деч моло саргурал тыште уке». Давид каласен: «Тидын деч сайракше укеат. Пу мылам тудым». [Авимелех тудлан кердым пуэн.]



10 Давид тудо кечынак тушеч Саул деч шылын куржын да Гефын Анхус кугыжаже деке толын.
11 Анхуслан тарзыже-влак каласеныт: «Тиде Давид огыл мо, саде элын кугыжаже? Тудлан огыл мо мурен-куштымышт годым ойленыт: ”Саул тӱжемым пытарен, а Давид – лу тӱжемым?”»
12 Нунын тыге ойлымыштым колмеке, Давид Анхус деч, Гефын кугыжаж деч, чот лӱдын.
13 Нунын ончылно ушдымо еҥла койын, тудо капка омсалам удырен-коркален, [нылйола коштын да] пондашыже мучко шӱвылым йоктарен.
14 Анхус шке тарзыж-влаклан каласен: «Ужыда, тиде еҥ ушдымо. Молан тудым мый декем вӱден конденда?
15 Мый денем ушдымо-шамыч шагалын улыт мо? Ончылнем окмакланыже манын, молан эше тидымат вӱден конденда? Мый тудым пӧртышкем пуртышаш улам мо?»






КУГЫЖАНЫШ-ВЛАКЫН ИКЫМШЕ КНИГАШТГ

Глава 22

1 Давид Одолламыште да Моавыште. 6 Саул Новысо иерей-влакым пуштеш.

1 Давид тушеч лектын да Одолламысе курыкпомышыш куржын. Тидын нерген колмеке, тудын дек изаж-влак да ачажын суртысо чыла еҥ толыныт.
2 Кӧ нелылыкыш логалын, кӧ парымжым тӱлен кертын огыл, кӧ илышлан ӧпкелалтын – чыланат Давид деке погыненыт. Тудо нунын вуйлатышышт лийын. Тыге Давид дене нылшӱдӧ еҥ наре погынен.



3 Тушечын Давид Моавысе Мицфэш каен да Моав кугыжалан каласен: «Лиеш гын, Юмын мый денем мом ышташ шонымыжым пален налмешке, тек мыйын ачам ден авам тендан дене лийыт».
4 Давид ачаж ден аважым Моав кугыжа деке конден коден. Давидын шылме верыште улмыж годым нуно Моав кугыжа дене иленыт.
5 Но пророк Гад Давидлан каласен: «Тиде шылме вереш ит код, Иуда мландыш кай». Тыге Давид тушечын Херет чодыраш каен.



6 Давидым да тудын дене улшо еҥ-влакым ужмо нерген Саул колын. Тунам тудо Гивасе кӱкшакаште тамариск пушеҥге йымалне шинчен, кидыштыже умдо лийын. Тудын йыр сарзыже-влак шогеныт.
7 Саул нунылан каласен: «Вениамин эрге-влак, колыштса! Иессей эрге тыланда пасу ден виноград аҥам пуа да тендам чыладам тӱжемвуй ден шӱдывуйлан шогалта шонеда мо?
8 Садлан мо те мыйын ваштарешем кутырен келшенда? Нигӧ мыланем эргымын Иессей эрге дене келшымаш ойпидышым ыштымыж нерген каласен огыл. Нигӧ тендан кокла гыч мыйым чаманен огыл да эргымын мыйын ваштарешем Давид тарземым таратымыже нерген каласен огыл. Тудыжо мыланем оптышым шындылеш, тидым те кызыт шкеат ужыда».
9 Саулын тарзыже-влак коклаште шогышо идумей Доик каласен: «Мый Иессей эргын Новыш Ахимелех деке, Ахитув эрге деке, толын кайымыжым ужынам.
10 Тудо Господь деч Давидлан каҥашым йодо, тыгак кочкышым да филистим Голиафын кердыжым пуыш».



11 Тунам кугыжа иерей Ахимелехым, Ахитув эргым, да тудын Новышто улшо чыла иерей родо-тукымжым шкеж деке ӱжаш колтен. Нуно чыланат кугыжа деке толыныт.
12 Саул каласен: «Колышт, Ахитув эрге». Тудыжо вашештен: «Теве мый улам, мыйын озам».
13 Саул тудлан манын: «Молан те, тый да Иессейын эргыже, мыйын ваштареш кутырен келшен улыда? Тудо ваштарешем шогалже да мылам оптышым шындыже манын, тый тудлан кинде ден кердым пуэнат да Юмо деч каҥашым йодынат».
14 Ахимелех кугыжалан вашештен: «Кӧ тыйын еҥет-влак кокла гыч Давид семын ӱшанле? Тудо – кугыжан веҥыже, тыйын кӱштыметым шуктышо да тыйын полатыштет пагалыме еҥ.
15 Кызыт гына мо мый тудлан Юмо деч каҥашым йодаш тӱҥалынам? Уке, кугыжа, тыште шке тарзетым да ачамын тукымжым ит титакле, вет чыла тидын нерген тыйын тарзет нимомат пален огыл».
16 Но кугыжа каласен: «Тый колышаш улат, Ахимелех. Тый да ачатын уло тукымжо».
17 Кугыжа пеленже шогышо капорол-влаклан каласен: «Кайыза, Господьын иерейже-влакым пуштса. Нуно Давид могырышто улыт. Тудын куржмыжым паленыт, но мыланем каласен огытыл». Но кугыжан тарзыже-влак Господьын иерейже-шамыч ӱмбаке кидым нӧлталаш келшен огытыл.



18 Тунам кугыжа Доиклан каласен: «Кай да иерей-влакым тый пушт». Идумей Доик каен, иерей-влак ӱмбаке кержалтын да тудо кечын йытын ефодым чийыше кандашле вич еҥым пуштын.
19 Тудо тыгак Новышто, иерей-влакын олаштышт, илыше-шамычым керде дене пуштеден. Пӧръеҥ ден ӱдырамашымат, рвезе ден азамат, ӱшкыжымат, осёл ден шорыкымат керде дене пытарен.
20 Ахитув эрге Ахимелехын Авиафар лӱман эргыже гына утлен кертын да Давид деке куржын.
21 Саулын Господьын иерейже-влакым пуштмыжо нерген Авиафар Давидлан увертарен.
22 Давид тудлан каласен: «Тушто идумей Доик лийме кечынак мый паленам: тудо Сауллан садак чыла каласа. Чыла родо-тукыметын колымыжлан мый титакан улам.
23 Код мый денем, ит лӱд: кӧ тыйын чонетым кычалеш, тудо мыйынат чонем кычалеш. Тый мыйын аралтышем йымалне лият».






КУГЫЖАНЫШ-ВЛАКЫН ИКЫМШЕ КНИГАШТГ

Глава 23

1 Давид Кеилаште илыше-влакым филистим-шамыч деч утара. 7 Саул Давидым поктен кая.

1 Давидлан увертареныт: «Филистим-шамыч Кеила ола ӱмбаке керылтыныт да идым-влакым агат».
2 Давид Господь деч йодын: «Мылам кайыман мо? Филистим-влакым сеҥем мо?» Господь Давидлан вашештен: «Кай. Тый филистим-шамычым сеҥет да Кеилам утарет».
3 Но Давид пелен лийше еҥ-влак каласеныт: «Мыланна эсогыл тыште, Иуда мландыште, лӱдыкшӧ. Кузе ме эше Кеилаш филистим сарзывий ваштареш каена? [Ме вет филистим пленыш логалына.]»
4 Тунам Давид Господь деч уэш йодын. Господь тудлан вашештен: «Кынел да Кеилаш кай: Мый филистим-влакым тыйын кидышкет пуэм».
5 Давид шке еҥже-влак дене Кеилаш каен да филистим-шамыч дене кредалын, нунын вольыкыштым поктен наҥгаен. Тудо филистим-влакым кырен шалатен да Кеилаште илыше-шамычым утарен.
6 Кунам Авиафар, Ахимелехын эргыже, Давид деке куржын [да тудын дене пырля] Кеилаш толын, пеленже ефодымат налын улмаш.



7 Давидын Кеилаш толмыж нерген Сауллан увертареныт. Тудо каласен: «Юмо Давидым мыйын кидышкем пуэн, вет тудо капкан да тӱкылтышан олашке пурымыж дене шкенжым шке петырен шынден».
8 Кеилаш каяш да Давид ден тудын еҥже-влакым авырен налаш манын, Саул шке сарзыж-влакым поген.



9 Саулын тудлан осалым ышташ шонымыжым пален налмеке, Давид иерей Авиафарлан манын: «[Господьын] ефодшым кондо».
10 Давид каласен: «Господь, Израильын Юмыжо! Мый колынам: Саул Кеилаш толнеже да мыланем кӧра олам шалатынеже.
11 Кеилаште илыше-влак мыйым тудын кидышкыже пуат мо? Тыйын тарзетын колмыж семынак Саул тышке толеш мо? Господь, Израильын Юмыжо! Шке тарзетлан тидым поч». Господь вашештен: «Толеш».
12 Давид йодын: «Кеилаште илыше-влак мыйым да еҥем-влакым тудын кидышкыже пуат мо?» Господь вашештен: «Пуат».
13 Тунам Давид ден тудын еҥже-влак, кудшӱдӧ наре еҥ, кынелыныт да Кеила гыч каеныт. Нуно ик вер гыч весыш кусныл коштыныт. Сауллан Давидын Кеила гыч куржмыж нерген увертареныт. Тунам Саул сар дене каяш шонымыжым вашталтен.



14 Давид ир мландысе сип верлаште, Зиф ир мландысе курыклаште лийын. Саул тудым кажне кечын кычалын, но Юмо Давидым тудын кидыш пуэн огыл.
15 Давид пален налын: Саул тудын чонжым кычалаш лектын. Давид тунам Зиф ир мландысе чодыраште лийын.
16 Ионафан, Саулын эргыже, Давид деке чодырашке миен да «Юмо тыйым арала» манын кумылаҥден ойлен.
17 Тудо каласен: «Ит лӱд, Саул ачам тыйым ок му. Тый Израильын кугыжаже лият, а мый тыйын почешет кокымшо лиям. Мыйын Саул ачамат тидым пала».
18 Нуно Господь ончылно ойпидышым ыштеныт. Давид чодыраште кодын, а Ионафан мӧҥгыжӧ пӧртылын.



19 Саул деке Гиваш зифей-влак толыныт да каласеныт: «Теве, Давид мемнан дене сип верлаште, чодыраште, Иесимон деч кечывалвелне улшо Гахил чоҥгаште, шылын ила.
20 Кунам кумылет лиеш, кугыжа, мий. А ме тудым тыйын кидыш пуэна».
21 Саул нунылан вашештен: «Мыйым чаманымыланда тек Господь тендам суапландара.
22 Кайыза да эше ик гана терген лекса. Тудын улмо вержым да кӧ тудым ужын – пален налза, вет тудо пеш чоя манын ойлат.
23 Чыла улак верым, кушто тудо шылын ила – шымлен налза да мый декем чын увер дене пӧртылза. Тунам мый тендан дене каем. Тудо Иуда мландыштак гын, тиде кундемын кеч-могай лукыштыжо лийже – мый тудым садак кычал муам».
24 Нуно тарваненыт да Саул деч ончыч Зифыш каеныт. Давид ден тудын еҥже-влак тунам Маон ир мландысе тӧрверыште, Иесимон деч кечывалвелне, лийыныт.



25 Саул шке еҥже-влак дене тудым кычалаш каен. Но Давидлан тидын нерген увертареныт. Тудо кӱ курык деке волен да Маон ир мландеш кодын. Тидым пален налмеке, Саул Давид почеш Маон ир мландыш каен.
26 Саул курыкын ик велныже каен, а Давид шке еҥже-влак дене вес велне лийын. Давид Саул дечын шылын каяш вашкен. А Саул шке еҥже-влак дене Давидым авырен налын да тудым руалтен кучаш ямдылалтын.
27 Тиде жапыште Саул деке уверзе толын. Тудо каласен: «Вашкерак мӧҥгеш пӧртыл: мландышкына филистим-влак керылт пуреныт».
28 Саул Давидым поктымыжым чарнен да филистим-шамыч ваштареш каен. Садлан тиде верым Села-Гаммахлекоф*а манын лӱмденыт.





*а 23:28 Села-Гаммахлекоф – Ойырышо кӱ курык.




КУГЫЖАНЫШ-ВЛАКЫН ИКЫМШЕ КНИГАШТГ

Глава 24

Давид Саулын илышыжым арален кода.

1 Давид тушечын каен да Ен-Гедин сип верлаштыже илен.
2 Кунам Саул филистим-влак дене кредалмекше пӧртылын, тудлан увертареныт: «Теве, Давид – Ен-Геди ир мландыште».
3 Пӱтынь Израиль гыч кум тӱжем виян сарзым ойырен налын, Саул Давидым да тудын еҥже-влакым Ирказа курыклашке кычал каен.
4 Тудо корно воктене улшо шорык пече деке толын. Туштыжо курыкпомыш лийын. Саул тушко кӱлеш сомыл дене пурен. А Давид ден тудын еҥже-влак лач тиде курыкпомышышто эн шеҥгелне шинченыт.
5 Давидын еҥже-влак тудлан каласеныт: «Теве саде кече, тудын нерген тылат Господь ойлен: ”Мый тушманетым тыйын кидышкет пуэм. Тый тудын дене мом шоныметым ыштет”». Давид кынелын да Саулын ӱмбал вургем урвалтыжым йыштак пӱчкын налын.
6 Но тидын деч вара Давидын шӱмжылан кочын чучын.
7 Шке еҥже-влаклан тудо каласен: «Кидем тудын ӱмбак нӧлталаш? Тудо – Господьын шӱрымӧ еҥже! Шке озамлан, Господьын шӱрымӧ еҥжылан, тыгайым ыштыме деч Господь мыйым аралыже!»
8 Тиде шомакше дене Давид шке еҥже-влакым чарен шогалтен, Саул ваштареш кынелаш пуэн огыл. А Саул кынелын, курыкпомыш гыч лектын да корным умбакыже шуен.



9 Вара Давидат курыкпомыш гыч лектын да Саул почеш кычкыралын: «Кугыжа, мыйын озам!» Саул шеҥгек савырнен ончалын. Давид тудлан вуйжым мланде марте савен.
10 Тудо Сауллан каласен: «Молан тый ”Давид тылат осалым ышташ шона” манын ойлышо еҥ-влакым колыштат?
11 Теве кызыт шке шинчат дене ужат: Господь тыйым таче курыкпомышто мыйын кидышкем пуэн ыле. Мыланем тыйым пушташ ойлышт. Но мый тыйым чаманен кодышым да каласышым: ”Озам ӱмбаке кидем ом нӧлтал, вет тудо Господьын шӱрымӧ еҥже”.
12 Ончал, ачаем, ончал: мыйын кидыштем – вургем урвалтетын мучашыже! Мый тудым пӱчкын нальым, но тыйым шым пушт. Пален шого: мый нимогай осалым ыштен омыл, вуянче лийын омыл, тыйын ваштарешет сулыкыш пурен омыл. А тый чонем кычалат, мыйым пуштнет.
13 Тек Господь мемнан коклам ончен лектеш, тек мылам верч ӱчым тыланет Тудо шукта. Но мый ӱмбакет кидем ом нӧлтал.
14 Вет акрет годсо калыкмут тыге ойла: ”Осал еҥ дечын осал паша лектеш”. А мый кидем ӱмбакет ом нӧлтал.
15 Кӧн ваштареш Израиль кугыжа лектын? Кӧм тый поктыл коштат? Колышо пийым, ик шуршым!
16 Тек Господь судья лиеш да мемнан коклам ончен лектеш. Тек Тудо ончен налеш, мыйын пашам шымла да мыйым кидет деч утара».



17 Кунам Давид ойлымыжым чарнен, Саул каласен: «Тиде тыйын йӱкет мо, Давид эргым?» – да йӱкын шортын колтен.
18 Тудо Давидлан каласен: «Тый мый дечем чынрак ыштенат, вет тый мылам поро дене тӱленат, а мый тылат – осал дене.
19 Тый тидым таче мый декем поро лиймет дене ончыктенат. Кунам Господь мыйым тыйын кидышкет пуэн, тый мыйым пуштын отыл.
20 Кӧ, шке тушманжым мумеке, тудым поро дене колта ыле? Таче мылам мом ыштыметлан Господь тыланет поро дене пӧртылта.
21 Ынде мый палем: тый, кернак, кугыжа лият, да Израиль кугыжаныш тыйын кидыштет пеҥгыде лиеш.
22 Господьын лӱмжӧ дене товатле: мый дечем вара тый мыйын урлыкем от пытаре, ачамын тукымыштыжо мыйын лӱмем ӱштын от кудалте».
23 Давид Сауллан товатлен. Саул мӧҥгышкыжӧ каен, а Давид ден тудын еҥже-влак шке шылме верышкышт кӱзеныт.






КУГЫЖАНЫШ-ВЛАКЫН ИКЫМШЕ КНИГАШТГ

Глава 25

Самуилын колымыжо. Навал ден Авигея.

1 Самуил колен. Уло израиль калык погынен, тудын шотышто шортмо йӱлам эртарен. Самуилым шочмо Рама олаштыже тоеныт. Тиде жапыште Давид Фаран ир мланде дек волен.



2 Маонышто ик еҥ илен, а кӱтӱжӧ тудын Кармилыште коштын. Тудо пеш поян улмаш: кум тӱжем шорыкшо да ик тӱжем казаже лийын. Шорыкым тӱредме жапыште тудо Кармилыште лийын.
3 Тиде еҥын лӱмжӧ Навал, а ватыжын Авигея улмаш. Тиде ӱдырамаш пеш ушан да мотор лийын. А марийже – торжа да осал, тудо Халев урлык гыч улмаш.



4 Ир мландыште лиймыж годым Давид [Кармилыште] Навалын шорыкым тӱредмыж нерген колын.
5 Давид тудын деке лу самырык еҥым колтен да нунылан каласен: «Кармилыш кӱзыза, Навал деке мийыза да мыйын лӱмем дене саламлалтса.
6 Тудлан тыге каласыза: ”Эсен лийже! Тыныс тыланет, тыныс тыйын пӧртетлан! Чыла мо улетлан тыныс лийже!
7 Тый шорыкетым тӱредат манын кольым. Кунам кӱтӱчӧ-влакет мемнан дене лийыныт, нунылан ме нимогай удам ыштен огынал, Кармилыште улмышт годым нимоштат йомын огыл.
8 Шке тарзет-влак деч йод, нуно каласат. Тек мыйын еҥем-влак тыйын шинчаштет поро кумылым муыт, вет ме пайрем кечын толын улына. Мом кертат, тудым тарзет-влаклан да Давид эргычлан пуэн колто”».



9 Давидын еҥже-влак Навал деке миеныт, чыла тидым Давид лӱм дене каласеныт да шыпланен шогалыныт.
10 Навал [кынел шогалын да] Давидын тарзыж-влаклан вашештен: «Кӧ тыгай Давид, кӧ тыгай Иессейын эргыже?! Шке озашт деч куржшо тарзе-влак ынде шукын лектыныт.
11 Мо, мый шорыкемым тӱредше-шамычлан ямдылыме киндым, вӱдым, [йошкар аракам,] шылым налшаш да ала-кушеч толын лекше палыдыме еҥ-влаклан пуэн колтышаш улам?»
12 Давидын еҥже-влак савырненыт да мӧҥгеш каеныт. Пӧртылмекышт, чыла тиде шомакым Давидлан каласеныт.
13 Тунам Давид шке еҥже-влаклан кӱштен: «Кажныже ӱштышкыда кердым сакыза!» Чыланат кердыштым ӱштышкышт сакеныт, Давидат сакен. Тудын почеш нылшӱдӧ наре еҥ каен, а кокшӱдӧ еҥ арвер пелен кодын.



14 Авигеялан, Навалын ватыжлан, тарзе-влак кокла гыч иктыже увертарен: «Давид ир мланде гыч шке еҥже-влакым мемнан озана дене саламлалташ колтен, но тудо нунылан пеш торжан вашештен.
15 А нине еҥ-влак мемнан деке пеш поро лийыныт, мыланна нимогай удам ыштен огытыл. Нурышто воктенышт лийме годым мемнан нимонат йомын огыл.
16 Воктенышт кӱтӱм кӱтымӧ годым кечывалымат, йӱдымат нуно мыланна аралтыш лийыныт.
17 Тугеже, шоналте да ончал, мом ышташ лиеш, уке гын озаналан да тудын чыла еҥжылан вашке мучаш толеш. А тудо – осал айдеме, тудын дене кутыраш ок лий».



18 Тунам Авигея содор кокшӱдӧ кинде сукырым, кок шувыш йошкар аракам, шӱшкылмӧ вич шорыкым, вич виса пуштылмо пырчым, шӱдӧ чумырка изюмым, кокшӱдӧ чумырка смоквам налын да осёл-влак ӱмбаке пӧштыртен пыштен.
19 Тудо тарзыже-влаклан каласен: «Мыйын ончычем ошкылза, а мый тендан почеш мием». А Наваллан, шке марийжылан, тудо нимом каласен огыл.



20 Кунам тудо осёл ӱмбалне курыклоҥ дене волен, ваштарешыже Давид ден тудын еҥже-влак толыныт. Авигея нунын дене вашлийын.
21 Давид тидын деч ончыч тыге каласен улмаш: «Арам мый ир мландыште тиде еҥын погыжым араленам. Тудын мо улыж гыч нимо йомын огыл, а тудо мыланем порылан осал дене тӱла.
22 Навалын пӧръеҥже-влак кокла гыч мый эр ӱжара марте кеч иктым илышым кодем гын, тек Юмо мыйым пеҥгыдын мут кучаш шогалта».



23 Давидым ужмеке, Авигея осёл ӱмбач вашке волен да Давид ончылно вуйжым мланде марте савен.
24 Тудо Давидын йолжо воктек кумык возын да каласен: «Озам, чыла титак мыйын ӱмбалнем. Мыланем, шке тарзетлан, ойлаш пу, мыйын шомакем колышт.
25 Тек мыйын озам тиде осал еҥым, Навалым, шотыш ок нал, вет тудын лӱмжӧ могай, шкежат тугай. Тудын лӱмжӧ Навал, шотдымо улмыжо – пеленжак.*а А мый, тыйын тарзет, озамын колтымо еҥже-влакым ужын омыл.
26 Мыйын озам, Господь дене да тыйын илышет дене товатлем: тиде Господь тыйым вӱрым йоктарыме деч чарен да ӱчым шуктымо деч кидетым кучен. Навал дене мо лиеш, тек тидак тыйын тушманет-влак дене, мыйын озам ваштареш осалым шонышо чыла еҥ дене лиеш.
27 Тиде пӧлек-влакым тыйын тарзет шке озажлан конден, тек тудо нуным пеленже коштшо еҥ-влаклан пуа.
28 Вуеш ит нал шке тарзетлан. Господь, чынжымак, озамын тукымжым пеҥгыдын шогышым ышта, вет мыйын озам Господь верч кредалеш. Ӱмырет мучко тый нимогай осалым от ыште.
29 Иктаж-кӧ тыйым поктылаш да чонетым кычалаш тӱҥалеш гын, чонет Господь Юметын помышышкыжо пыштыме лиеш. А тушманетын чонжым Тудо шӱштӱштӧ дене кышкыме кӱ семын шолен колта.
30 Кунам Господь тылат сӧрымӧ чыла порылыкшым шукта да тыйым Израильын онжылан шогалта,
31 вӱрым арам йоктарымылан да ӱчым шуктымылан шӱмыштет шкендым шылталымаш але ӧкынымаш ок лий. Кунам Господь тылат суапым ышта, шке тарзетым шарналте [да тудлан сайым ыште]».



32 Давид Авигеялан каласен: «Тыйым кызыт ваштарешем колтымыжлан Израильын Господь Юмыжо моктымо лийже!
33 Тек уш-акылет суапландарыме лиеш, тек тый шкежат суапландарыме лият! Вет таче тый мыйым вӱр йоктарыме да шкаланем верч ӱчым шуктымо деч чарен шогалтенат.
34 Но тылат осалым ыштыме деч мыйым чарен шогалтыше Израильын Господь Юмыж дене товатлем: тый от вашке да мыйын ваштарешем от тол ыле гын, эр ӱжара марте мый Навалын пӧръеҥже-влак кокла гыч иктымат ом кодо ыле».
35 Вара Давид Авигеян кидше гыч мом кондымыжым налын да тудлан каласен: «Тыныс дене кай мӧҥгышкет. Мый йодметым кольым, тудым шуктем».



36 Авигея Навал деке пӧртылын. Тудыжо шкеж дене кочмаш-йӱмашым ыштен, пуйто кугыжан пайремже лийын. Навал весела да чот йӱшӧ лийын. Тудлан ватыже эр марте ик мутымат каласен огыл.
37 Эрдене, кунам марийже шӧрлен, Авигея тудлан чыла каласкален пуэн. Навалын шӱмжӧ ишаш тӱҥалын, тудо кӱэмалтше гай лийын.
38 Иктаж лу кече гыч Господь Навалым перен, да тудо колен.



39 Навалын колымыж нерген Давид колын да каласен: «Моктымо лийже Господь! Мыйым шӱктарымылан Тудо Наваллан мутым кучыктен, а шке тарзыжым осал пашам ыштыме деч чарен шогалтен. Навалын осалжым Господь тудын ӱмбакыжак савырен». Вара Давид, Авигеям марлан налаш шонымыж нерген каласаш манын, тудын деке шке еҥже-влакым колтен.



40 Давидын тарзыже-влак Авигея деке Кармилыш толыныт да тудлан тыге каласеныт: «Тый декет мемнам Давид колтен. Тудо тыйым марлан налнеже».
41 Авигея кынел шогалын, вуйжым мланде марте савен да каласен: «Мый тудын тарзыже лияш да озамын тарзыж-влакын йолыштымат мушкаш ямде улам».
42 Авигея вашке погынен да осёл ӱмбак шинчын. Тудын пелен вич ӱдырамаш тарзыже каен. Тыге Авигея Давидын колтымо еҥже-влак дене пырля каен да тудын ватыже лийын.



43 Давид тыгак Изреель гыч Ахиноамам марлан налын. Нуно коктын тудын ватыже лийыныт.
44 А Саул шке Мелхола ӱдыржым, Давидын ватыжым, Галлим гыч улшо Фалтийлан, Лаишын эргыжлан, марлан пуэн улмаш.





*а 25:25 «Навал» лӱм «шотдымо» манмым ончыкта.




КУГЫЖАНЫШ-ВЛАКЫН ИКЫМШЕ КНИГАШТГ

Глава 26

Давид адакат Саулын илышыжым арален кода.

1 Зифей-влак [кечывалвелым] Гивашке Саул деке толыныт да каласеныт: «Давид Гахил чоҥгаште, Иесимон воктене, шылын ила».
2 Саул тарванен да Зиф ир мландыш волен. Давидым тушто кычалаш манын, Саул дене пырля Израильын кум тӱжем виян сарзыже лийын.
3 Саул Иесимон лишне улшо Гахил чоҥгаште корно воктене стан дене шогалын. Давид тунам ир мландыште лийын да Саулын тудын почеш толмыжым ужын.
4 Давид шолып ончышо-влакым колтен да Саулын [Кеила гыч] чынжымак толмыж нерген пален налын.
5 Тунам Давид Саулын стан дене шогалме верже деке [шолып] каен. Тудо Саулын да тудын сарзывуйжо Авенирын, Нир эргын, малыме верыштым ужын. Саул стан покшелне мален, а йырже сарзыже-влак верланеныт улмаш.



6 Давид хеттей Ахимелех ден Авесса деч йодын: «Кӧ мый денем Саул деке станыш кая?» Авесса – Саруян эргыже, Иоавын изаже – тудлан вашештен: «Мый тый денет каем».
7 Йӱдым Давид ден Авесса Саулын еҥже-влак деке толыныт. Саул стан покшелне мален киен, умдыжо вуйжо воктене мландышке керме лийын. Авенир ден сарзе-влак тудын йыр киеныт.
8 Авесса Давидлан каласен: «Юмо тушманетым кызыт тыйын кидышкет пуэн. Лиеш мо, мый тудым умдо дене иканаштак мландыш кералын шындем? Кокымшо гана кералме огешат кӱл».
9 Но Давид Авессалан вашештен: «Тудым ит тӱкӧ! Кӧ Господьын шӱрен палемдыме еҥже ӱмбак кидым нӧлталеш гын, мут кучыде кодеш мо?»
10 Давид каласен: «Господь дене товатлем: Господь тудым шке пытара – жап шумеке, тудо шке кола але сарыш кая да вуйжым кошарта. Господьын шӱрымӧ еҥже ӱмбак кидым нӧлталме деч Господь мыйым аралыже.
11 Вуйжо воктене улшо умдыж ден вӱд атыжым нал, да ме шкенан деке каена».
12 Давид Саулын вуйжо воктеч умдым да вӱдан атым налын, вара нуно шкешт деке каеныт. Нигӧ ужын огыл, нигӧ пален огыл, нигӧ помыжалтын огыл – чылан маленыт: нуным Господьын колтымо омо темдалын улмаш.



13 Давид лапверын вес велышкыже куснен да мӱндырнӧ курык вуйыш шогалын. Нунын кокла пеш тора лийын.
14 Давид сарзе-влак ден Нир эрге Авенирлан кычкыралын: «Авенир, вашеште мыланем!» Авенир йодын: «Кӧ тый улат? Мом кугыжалан кычкырет?»
15 Давид Авенирлан вашештен: «Тый пӧръеҥ отыл мо? Кӧ Израильыште тый денет иктӧр? Молан тый шке кугыжа озатым от арале? Вет кугыжам, тыйын озатым, пушташ манын, калык гыч ала-кӧ толын каен.
16 Тыге ыштымет сай огыл. Господь дене товатлен ойлем: те шке озадам, Господьын шӱрымӧ еҥжым, огыда арале, садлан те колымашым суленда. Ончал, кушто кугыжан вуйжо воктене лийше умдыжо да вӱд атыже?»



17 Саул Давидын йӱкшым пален да йодын: «Тиде тыйын йӱкет мо, Давид эргым?» Давид вашештен: «Тиде мыйын йӱкем, кугыжа озам».
18 Эше каласен: «Молан мыйын озам шке тарзыжым поктылеш? Мом мый ыштенам? Могай осал пашалан титакан улам?
19 Тек кызыт кугыжа озам шке тарзыжын мутшым колышт налеш. Мыйын ваштарешем тыйым Господь таратен гын, тек Тудын шыдыжым надырын тамлыпушыжо луштара. А айдеме эрге-влак гын, тек нуно Господь ончылно каргыме лийыт. Вет Господьын мландыж гыч нуно мыйым поктен колтеныт да каласеныт: ”Кай, вес юмо-влаклан кумал”.
20 Тек мыйын вӱрем Господь деч тораште йоктарыме ок лий. Израиль кугыжа курыклаште ирмузым поктылмо семын ик шуршым кычалаш лектын».



21 Саул каласен: «Мый сулыкыш пуренам. Пӧртыл, Давид эргым. Мый тыланет осалым тетла ом ыште, вет таче мыйын чонем тыйын шинчаштет шерге лийын. Мый ушдымо семын ыштылынам да кугу титакыш пуренам».
22 Давид вашештен: «Теве кугыжан умдыжо. Тек тарзет-влак кокла гыч иктажше толеш да тудым налеш.
23 Тек Господь кажныжлан тудын чын ыштымыже да ӱшанле улмыжо почеш тӱла. Таче тыйым Господь мыйын кидышкем пуэн, но мый Юмын шӱрымӧ еҥ ӱмбаке кидем нӧлталаш тореш лийым.
24 Кузе таче тыйын илышет мыйын шинча ончылнем шерге ыле, тугак мыйын илышемат тек Господьын шинчаштыже шерге лиеш, тек Тудо мыйым [шке аралтышыж дене леведеш да] кеч-могай азап деч утарен кода!»
25 Тунам Саул Давидлан каласен: «Суапландарыме улат тый, Давид эргым: тый кугу пашам ыштет, чыла пашаштет сеҥымашыш шуат». Давид шке корныж дене каен, а Саул мӧҥгыжӧ пӧртылын.






КУГЫЖАНЫШ-ВЛАКЫН ИКЫМШЕ КНИГАШТГ

Глава 27

Давид филистим-влак коклаште.

1 Давид шке семынже шонен: «Кунам-гынат мый Саулын кидышкыже логалам. Мылам филистим мландыш куржман, вес семын ок лий. Тунам Саул мыйым поктылаш да пӱтынь Израиль мучко кычалаш ок тӱҥал, да мый тудын кидше деч утлем».



2 Давид шке кудшӱдӧ еҥже дене Маох эрге Анхус деке, Геф кугыжа деке, каен.
3 Давид ден тудын еҥже-влак, кажныже шке ешыж дене, Гефыште Анхус дене иленыт. Давид дене пырля тудын кок ватыже – Изреель гыч Ахиноама да Кармил гыч Авигея, Навал деч кодшо тулык вате – лийыныт.
4 Давид Гефыш куржын манын, Сауллан увертареныт, да тудо Давидым кычалмыжым чарнен.



5 Давид Анхуслан каласен: «Тыйын шинчаштет поро кумылым суленам гын, тек мылам иктаж изи олаште верым ойырат. Мый тушто илаш тӱҥалам. Молан мылам, тыйын тарзетлан, кугыжан олаште тый денет пырля илаш?»
6 Тунам Анхус тудлан Секелагым пуэн. Садлан Секелаг кызыт мартеат Иуда кугыжа-влакын кидыштышт улеш.
7 Давидын филистим мландыште илыме жапше ик идалыкат ныл тылзе шуйнен.



8 Давид шке еҥже-влак дене лектеден да гесур, гирзей, амалик-влак ваштареш сар дене коштын. Нунышт шукертсек тиде мландым Сур марте, эсогыл Египет марте айленыт.
9 Давид тиде мландым пустаҥден шоген. Тудо пӧръеҥымат, ӱдырамашымат илышым коден огыл, а тыгыде ден шолдыра вольыкым, осёл ден верблюдым, вургемым пеленже налын да Анхус деке мӧҥгеш пӧртылын.
10 Кунам Анхус Давид деч йодын: «Тиде гана кӧн ӱмбак керылтында?», Давид тудлан тыге вашештен: «Иуда мландын кечывалвел ужашышкыже», «Кечывалвел мландысе иерахмеел-влак ӱмбаке» але «Кечывалвел мландысе кеней-влак ӱмбаке».
11 Давид пӧръеҥымат, ӱдырамашымат илышым коден огыл, нуным Гефыш конден огыл. Тудо шонен: «Мемнан нерген нуно тыге каласен кертыт: ”Теве кузе Давид ыштен”». Филистим мландыште лиймыж годым тудо тыге ыштеден.
12 Анхус Давидлан ӱшанен, тудо тыге ойлен: «Давид шке Израиль калыкшылан йырнык лийын, ынде тудо курымешлан мыйын тарзем лиеш».






КУГЫЖАНЫШ-ВЛАКЫН ИКЫМШЕ КНИГАШТГ

Глава 28

Саул да Ен-Дор гыч юзо ӱдырамаш.

1 Тудо жапыште филистим-влак Израиль дене кредалаш сарзывийым погеныт. Анхус Давидлан каласен: «Пален шого: тый да тыйын еҥет-влак мый денем пырля сарыш каеда».
2 Давид тудлан вашештен: «Йӧра, тунам тый тарзетын мом ыштен кертмыжым ужат». Анхус Давидлан каласен: «Тугеже тый ӱмырешлан мыйын капоролем лият».



3 Самуил тиде жаплан колен улмаш, израильтян-влак тудын шотышто шортмо йӱлам эртареныт. Самуилым Рамаште, шочмо олаштыже, тоеныт. Саул колышын чонжым ӱжын лукшо ден юзо-влакым чылаштым эл гыч поктен колтен улмаш.



4 Филистим-влак погынен каеныт да стан дене Сунемыште шогалыныт. Саулат уло израиль сарзывийым поген да стан дене Гелвуйышто шогалын.
5 Филистим станым ужмеке, Саул лӱдын колтен да шӱмжӧ чот пырткаш тӱҥалын.
6 Саул Господь деч каҥашым йодын. Но Господь тудлан омо гочат, урим*а гочат, пророк-влак гочынат вашмутым пуэн огыл.
7 Тунам Саул шке тарзыж-влаклан каласен: «Колышын чонжым ӱжын лукшо юзо ӱдырамашым кычал муза. Мый тудын деке каем да тудын деч йодам». Саулын тарзыже-влак тудлан каласеныт: «Тыгай юзо ӱдырамаш Ен-Дорышто уло».



8 Саул шке вургемжым кудашын, весым чиен да, пеленже кок еҥым налын, корныш тарванен. Нуно ӱдырамаш деке йӱдым толыныт. Саул тудлан каласен: «Тыйым йодам: кӧм мый каласем, тудын чонжым мыланем ӱжын лук».
9 Но ӱдырамаш тудлан вашештен: «Тый вет Саулын мом ыштымыжым палет, кузе тудо эл гыч колышын чонжым ӱжын лукшо ден юзо-влакым поктен колтен. Молан тый мыйын чонемлан оптышым шындет, мыйым пуштнет мо?»
10 Саул тудлан Господь дене товатлен ойлен: «Господь дене товатлем: тидым ыштыметлан мутым кучаш от тӱҥал».
11 Тунам ӱдырамаш йодын: «Кӧм ӱжын лукташ?» Саул вашештен: «Мылам Самуилым ӱжын лук».
12 Самуилым ужын, ӱдырамаш чот кычкырал колтен да Саул деч йодын: «Молан тый мыйым ондаленат? Тый Саул улат!»
13 Кугыжа тудлан каласен: «Ит лӱд. [Каласе,] мом ужат?» Ӱдырамаш вашештен: «Ужам юмо гайым, мланде гыч лекшым».
14 «Сынже дене тудо могай?» – йодын Саул. Ӱдырамаш каласен: «Мланде гыч кужу вургемым чийыше шоҥго пӧръеҥ лектеш». Тиде Самуил улмым умылымеке, Саул вуйжым мланде марте савен.



15 Самуил Сауллан каласен: «Молан мыйым тургыжландарет, молан ӱжат?» Саул вашештен: «Мылам пеш неле. Филистим-влак мыйын ваштарешем кредалыт. А Юмо мый декем тупынь савырнен да тетла пророк-влак гочат, омо денат, [кончымаш гочат] мылам вашмутым ок пу. Садлан мый тыйым ӱжын луктым. Каласе, мом мыланем ышташ?»
16 Самуил каласен: «Господь тый дечет кораҥын да тушманет лийын гын, молан мый дечем йодат?
17 Мом Господь мыйын гоч ойлен, тудым ыштен: тыйын кидет гыч кугыжанышым налын да вес еҥлан, Давидлан, пуэн.
18 Тый Господьым колыштын отыл: Тудын шыдыжым амалик-влак ӱмбаке велен отыл, садлан Господь кызыт тидым тый денет ышта.
19 Господь тыйым да Израильым филистим-влак кидыш пуа: тый да тыйын эргыч-влак эрла мый денем лийыда, тыгак израиль станымат Господь филистим-шамычлан пуа».



20 Саул тунам Самуилын шомакше деч пеш чот лӱдын да мландымбак шуҥгалтын. Адакшым тудын вийжат кодын огыл, вет кечыгут нимом кочкын огыл улмаш.
21 Ӱдырамаш Саул деке лишемын, тудын чот лӱдмыжым ужын да каласен: «Теве тарзет тыйым колыштын да, шке илышыжлан лӱдыкшым ыштен, кӱштыметым шуктен.
22 Ынде йодам, тыят тарзетын ойжым колышт: мый кинде шултышым кондем, корныш тарванымет деч ончыч пурл – виет пура».
23 Но Саул тореш лийын да каласен: «Ом коч». Тудын тарзыже-влакат ӱдырамаш дене пырля Саулым сӧрвалаш тӱҥалыныт. Тунам тудо мутыштым колыштын, мландымбач кынелын да теҥгылыш шинчын.
24 Ӱдырамашын суртыштыжо ӧрдыктарыме презе лийын. Тудо содор презым шӱшкылын. Вара ложашым налын да руашым луген, шергиндым кӱэштын.
25 Чыла тидым Саул ден тарзыже-влак ончыко конден шынден. Нунышт кочкыныт да тудо йӱдымак каеныт.





*а 28:6 Урим полшымо дене иерей тӱрлӧ йодышлан Юмо деч вашмутым налын. Мутерым ончо.




КУГЫЖАНЫШ-ВЛАКЫН ИКЫМШЕ КНИГАШТГ

Глава 29

Филистим-влак Израиль ваштареш сар дене каят. Нуно Давидын пырля каяш шонымыжлан тореш лийыт.

1 Филистим-влак уло сарзывийыштым Афекеш погеныт, а израильтян-шамыч Изреельысе памаш воктене стан дене верланеныт.
2 Филистим он-влак кажныже шке шӱдӧ але тӱжем еҥан сарзе отрядышт пелен каеныт, а Давид ден тудын еҥже-влак Анхус дене пырля шеҥгелне ошкылыныт.
3 Филистим он-влак йодыныт: «Нине еврей-шамыч тыште мом ыштат?» Анхус нунылан вашештен: «Ода пале мо? Тиде вет Давид, Израиль кугыжа Саулын тарзыже. Тудо мый денем идалык утла ила. Мый декем толмыж деч вара тачысе кече марте тудын могыр гыч нимо удам ужын омыл».



4 Филистим он-влак тудлан шыдешкен каласеныт: «Колто тиде еҥым мӧҥгеш. Тек тудо шке верыштыже, тыйын тудлан ойырен пуымо верыште, шинча. Мемнан дене пырля сарыш каен, тудо мемнан ваштареш шогалын кертеш. Мемнан еҥ-влакнам вуйыштым руалын пуштмо дене огыл гын, могай вес йӧн дене тудо шке озаж дене сӧрасен кертеш?
5 Тиде саде Давид огыл мо, кӧлан мурен-куштымышт годым ойленыт: ”Саул тӱжемым пытарен, а Давид – лу тӱжемым?”»



6 Анхус Давидым ӱжын да тудлан каласен: «Господь дене товатлем: тый чынле улат, да мый тыйым сарыште пеленем ужнем ыле. Вет мый декем толмет деч таче кече марте тыйын могыр гыч нимогай удам ужын омыл. Но он-влакын шинчаштышт тый сай отыл,
7 сандене мӧҥгеш пӧртыл, кай тыныс дене. Филистим он-влакым ит сырыкте».
8 Давид Анхуслан каласен: «Мом мый ыштенам? Тый декет толмо деч тачысе кече марте тарзетын могай удажым муынат? Молан мылам каяш да кугыжа озамын тушманже ваштареш кредалаш огыл?»
9 Анхус Давидлан вашештен: «Шинча ончылнем тый Юмын Суксыж гай сай улат. Но филистим он-влак каласышт: ”Тудо мемнан дене пырля сарыш кайышаш огыл”.
10 Тугеже, тый да озатын тарзыже-влак, кӧмыт тый денет пырля толыныт, эрдене кынелза [да мыйын тыланда ойырен пуымо верыш кайыза. Шӱмыштет уда шонымашым ит кучо, вет тый мыйын шинчаштем сай улат]. Эрден эр кынелза да волгыжмеке кайыза».
11 Филистим мландыш пӧртылаш манын, Давид ден тудын еҥже-влак эрдене эр тарваненыт. А филистим-влак [сар дене] Изреельыш каеныт.






КУГЫЖАНЫШ-ВЛАКЫН ИКЫМШЕ КНИГАШТГ

Глава 30

Давид амалик-влак дене кредалеш.

1 Давид ден тудын еҥже-влак Секелагыш кумшо кечын миен шуыныт. Тидын деч ончыч Кечывалвел мландыш да Секелагыш амалик-влак керылт пуреныт улмаш. Нуно Секелагым руалтен налыныт да йӱлалтеныт.
2 Но олаште улшо ӱдырамаш-влакым [да молымат], изи гыч кугу марте, пуштын огытыл, а пленыш наҥгаеныт.
3 Ола деке лишеммеке, Давид да тудын еҥже-влак ужыныт: олам йӱлалтыме, а ватыштым, эрге-ӱдырыштым пленыш наҥгаеныт.



4 Давид да тудын пелен лийше калык мӱгырен шорташ тӱҥалыныт. Нуно тунар чот шортыныт, эсогыл варажым шорташ вийышт кодын огыл.
5 Давидын кок ватыжымат – Изреель гыч Ахиноамам да Кармил гыч Авигеям, Навал деч кодшо тулык ватым – пленыш наҥгаеныт.
6 Давид кугу туткарыш логалын: калык тудын ӱмбак кӱм кышкаш ямде лийын, вет кажныже эрге-ӱдыржым йомдарымылан шыдешкыше лийын.
7 Но Давид шке Господь Юмыжын полышыжлан инанен. Тудо иерей Авиафарлан, Ахимелех эргылан, каласен: «Мыланем ефодым кондо». Авиафар тудлан ефодым конден.
8 Давид Господь деч йодын: «Мыланем тиде сарзывийым поктен каяш мо? Мый нуным поктен шуам мо?» Господь вашештен: «Поктен кай. Тый нуным поктен шуат да пленыш налме-влакым мӧҥгеш пӧртылтет».



9 Давид пеленже лийше кудшӱдӧ пӧръеҥ дене Восор йогын деке толын шуын, нунын кокла гыч ала-мынярынже тушан кодыныт.
10 Давид шкеже да нылшӱдӧ еҥ умбакыже поктен каеныт. А кокшӱдӧ еҥже кодыныт: нунын Восор йогыным вончаш вийышт ситен огыл.



11 Нурышто нуно египтяным муыныт, тудым Давид деке конденыт. Египтянлан киндым пуэныт, да тудо кочкын. Тыгак вӱдым йӱктеныт,
12 коштымо икмыняр смоква саскам да кок чумырка изюмым пуэныт. Кочмекше, тудын вийже пурен. Египтян кум кече кочкынат, йӱынат огыл улмаш.
13 Давид тудын деч йодын: «Кӧ тыйын озат да кушечын улат?» Тудо каласен: «Мый египтян, ик амалик еҥын кулжо улам. Кум кече ончыч мый черланенам, садлан озам мыйым кудалтен коден.
14 Ме крит калыкын илыме Кечывалвел мландышкыже, Иуда кундемыш да Халевын кечывалвел ужашышкыже керылт пуренна. А Секелагым йӱлалтен улына».
15 Давид тудын деч йодын: «Мыйым нине сарзе-влак деке намиен шуктет мо?» Тудыжо каласен: «Тый мыйым от пушт да озамын кидышкыже от пу манын, Юмо ончылно товатле. Тунам мый тыйым нунын деке намиен шуктем».



16 [Давид египтянлан товатлен.] Кунам тудыжо Давидым амалик-влак деке конден, нунышт, тиде кундем мучко шаланен, кочкын-йӱыныт. Филистим ден Иуда мландылаште пеш шуко погым руалтен налме амал дене нуно пайремым ыштеныт улмаш.
17 Давид вес кечын [ӱмбакышт кержалтын да,] волгыжмо деч ончыч тӱҥалын, кас марте нуным пуштеден. Верблюд ӱмбалан утлен кудалше нылшӱдӧ рвезым шотыш налаш огыл гын, нунын кокла гыч нигӧ утаралт кодын огыл.
18 Мом амалик-влак наҥгаеныт, Давид чыла поген налын, тыгак шкенжын кок ватыжым утарен.
19 Нунын нимо йомын огыл: изижат, кугужат, эрге-влакат, ӱдыр-шамычат, руалтен налме погат. Мом амалик-влак нунын деч наҥгаеныт, Давид чыла пӧртылтен.
20 Тудо чыла тыгыде ден шолдыра вольыкым руалтен налын. Сарзе-влак нуным шке вольыкышт ончыч поктен каеныт да ойленыт: «Тиде – Давидын руалтен налме вольыкшо».



21 Давид Восор йогын воктелан кодымо кокшӱдӧ еҥже деке толын шуын. Нуныштын тудын почеш каяш вийышт ситен огыл улмаш. Нуно Давид да тудын дене пырля улшо еҥ-влак ваштареш лектыныт. Давид нунын деке лишемын да саламлалтын.
22 Тунам Давид дене пырля коштшо кокла гыч осал да йӧрдымӧ южо еҥже тыге ойлаш тӱҥалын: «Нуно мемнан дене коштын огытыл, садлан ме руалтен налме поянлык гыч нунылан нимом огына пу. Тек кажныже шке ватыж ден икшывыже-влакым налеш да кая».
23 Но Давид каласен: «Иза-шольым-влак! Тыге ида ыште, вет чыла тидым мыланна Господь пуэн. Тудо мемнам саклен коден да ваштарешна толшо сарзе тӱшкам мемнан кидыш пуэн.
24 Кузе тендан дене кӧнаш лиеш? [Нуно мемнан деч уда огытыл.] Могай ужаш сарыш коштшо-влаклан, тугаяк ужаш арверна пелен кодшо-шамычлан лийшаш. Чылалан ик семын пайлаш кӱлеш».
25 Тиде жап гычын Израильыште тыге ыштымым Давид закон ден пунчалыш савырен, тудо таче кечынат вийым йомдарен огыл.



26 Давид Секелагыш толын да руалтен налме пого гыч ужашым шке йолташыже-влаклан, Иуда тукымын кугуракше-шамычлан, колтен. Тудо тыге каласен: «Теве тыланда Господьын тушманже-влак деч руалтен налме пого гыч пӧлек».
27 Пӧлекым тудо Вефильыш, кечывалвелысе Рамофыш, Иаттирыш,
28 Ароерыш, [Аммадыш,] Шифмофыш, Ештемош, [Гефыш,]
29 [Кинаныш, Сафеныш, Фимафыш,] Рахалыш, иерахмеел да кеней-влакын олалашкышт,
30 Хормаш, Хорашаныш, Атахыш,
31 Хевроныш да Давид ден тудын еҥже-влакын ондак лийме чыла верышкышт колтен.






КУГЫЖАНЫШ-ВЛАКЫН ИКЫМШЕ КНИГАШТГ

Глава 31

Саул да тудын эргыже-влак колат.

1 Филистим-влак Израиль дене кредалыныт. Израильтян-влак филистим-шамыч деч куржаш тӱҥалыныт, шукышт Гелвуй курыкеш вуйыштым пыштеныт.
2 Филистим-влак Саулым да тудын эргыже-шамычым поктен шуыныт да Ионафаным, Авинадавым, Малхисуам – Саул эрге-влакым – пуштыныт.
3 Саул дене кредалмаш талышнен. Пикшызе-влак ӱмбакыже лӱйкаленыт да тудым чот сусыртеныт.
4 Саул шке саргурал нумалшыжлан каласен: «Кердетым лодак гыч лук да мыйым шуралте, уке гын нине пӱчдымӧ-влак*а толыт, мыйым пуштыт да мыскылаш тӱҥалыт». Но саргурал нумалшыже чот лӱдын, тидым ышташ тоштын огыл. Тунам Саул шке кердыжым шогалтен да ӱмбакше шуҥгалтын.
5 Саул колымым ужмеке, саргурал нумалшыжат кердыже ӱмбаке шуҥгалтын да озаж дене пырля колен.



6 Тыге Саул, тудын кум эргыже, саргурал нумалшыже да чыла еҥже ик кечынак коленыт.
7 Лапвер вес велне да Иордан шеҥгелне илыше израильтян-влак, израиль еҥ-шамычын чакнен куржмыштым да Саул ден тудын эргыж-влакын колымыштым ужын, шке олаштым коден куржыныт. А филистим-влак толыныт да тушан верланеныт.



8 Эрлашыжым филистим-влак пуштмо еҥ-шамычым агаш толыныт да Гелвуй курыкеш колышо Саулым да тудын кум эргыжым муыныт.
9 [Саулым комдык савырен пыштеныт да] вуйжым руалыныт, саргуралжым налыныт. Тушманым сеҥыме нерген шке кумалме пӧртлаштышт да калыклан увертараш манын, пӱтынь филистим мланде мучко уверзе-влакым колтеныт.
10 Саулын саргуралжым Астарталан кумалме пӧртыш пыштеныт, а капшым Беф-Сан ола пырдыжеш пудален сакеныт.



11 Галаадысе Иависыште илыше-влак филистим-шамычын Саул дене мом ыштымышт нерген колыныт.
12 Тунам тале сарзе-влак чылан корныш тарваненыт да йӱдвошт ошкылыныт. Беф-Саныш толын шумеке, нуно Саул ден эргыж-влакын капыштым пырдыж гыч налыныт, Иависыш конденыт да тушан йӱлалтеныт.
13 Вара, лулегыштым налын, Иависеш тамариск пушеҥге йымалан тоеныт да шым кече пӱтым кученыт.





*а 31:4 Пӱчдымӧ-влак – необрезанные. Ончо: 1 Куг 17:10-11.





КУГЫЖАНЫШ-ВЛАКЫН КОКЫМШО КНИГАШТ

Глава 1

1 Давидлан Саулын колымыж нерген увертарат. 11 Давид Саул ден Ионафан шотышто шортмо мурым мура.

1 Саулын колымыж деч вара, амалик-влакым кырен шалатымеке, Давид Секелагыш пӧртылын да тушто кок кече лийын.
2 Кумшо кечын тушко Саулын станже гыч ик еҥ толын. Ӱмбал вургемже кушкедме, а вуйышкыжо пуракым шавыме лийын. Давид дек лишеммекше, тудо вуйжым мланде марте савен.
3 Давид йодын: «Кушеч тый толынат?» Тудыжо вашештен: «Мый Израильын станже гыч куржынам».
4 Давид тудлан каласен: «Мо лийын? Каласе мылам». Тудыжо шке мутшым шуен: «Сарзе-влак сӧй пасу гыч куржыныт, шуко еҥ вуйжым пыштен, нуно пуштмо улыт. Саул ден Ионафан эргыжат коленыт».
5 Давид уверым кондышо самырык еҥ деч йодын: «Саул ден Ионафан эргыжын колымышт нерген кушеч палет?»
6 «Мый Гелвуй курыкыш толын лектым, – вашештен рвезе. – Тушто Саулым ужым: тудо умдышкыжо эҥертен шога ыле, а сарлык орва ден имнешке-влак пеш чак толын шуыныт ыле.
7 Тудо шеҥгекыла ончале да, мыйым ужын, шкеж дек ӱжӧ.
8 ”Теве мый улам”, – каласышым. ”Тый кӧ улат?” – тудо йодо. ”Мый амалик калык гыч улам”, – вашештышым.
9 Тудо мылам каласыш: ”Тышке лишем да мыйым пушт. Мыйым колымаш орлык авалтен, а мый эше илыше улам”.
10 Мый лишемым да тудым пуштым. Мый паленам: тыгай сусыр деч вара тудо садак илен ок шу ыле. Вуйжо гыч [кугыжан] вуйшӱдышым, кидше гыч кидшолым нальым да нуным тышке тылат, мыйын озамлан, кондышым».



11 Тидым колмеке, Давид вургемжым кушкедын, воктеныже шогышо-влакат [вургемыштым кушкедыныт].
12 Кас марте нуно Саул ден тудын Ионафан эргыже шотышто, тыгак Господьын калыкше – керде деч пытыше Израиль тукым – шотышто мӱгырен шортын пӱтым кученыт.



13 Уверым кондышо рвезе деч Давид йодын: «Тый кушеч улат?» «Мый илаш толшо амалик еҥын эргыже улам», – вашештен тудыжо.
14 Тунам Давид каласен: «Кузе тый Господьын шӱрен палемдыме еҥже ӱмбак кидетым нӧлталаш лӱдын отыл?»
15 Давид шке сарзыж-влак кокла гыч иктыжым ӱжын да кӱштен каласен: «Тол тышке да тудым пушт!»
16 Тудыжо тиде еҥым шуралтен пуштын. Давид тыге пелештен: «Колыметлан тый шке титакан улат. ”Мый Господьын шӱрен палемдымыжым пуштынам” манын каласымет годым умшат тыйын ваштареш таныклен».



17 Саул ден тудын Ионафан эргыж шотышто Давид шортмо мурым мурен,
18 тиде «Йоҥеж мурым» Иуда эрге-влакланат туныкташ кӱштен. Тудым «Чын ыштышын книгаштыже» возымо:


19 «Тыйын чапетым, Израиль, кӱкшакалаштет пытарыме!

 Виян сарзет-влакым пуштыныт!


20 Ида каласкале тидын нерген Гефыште,

 ида шаркале тиде уверым Аскалон уремлаште:

 филистим ӱдыр-шамыч ынышт куане,

 пӱчдымӧ-влакын ӱдырышт ынышт йывырте.


21 Гелвуй курык-шамыч, ӱмбакыда лупс ынже воч, йӱр ынже йӱр,

 ӱмбалныда шурно лектышым кондышо пасу-влак ынышт лий –

 тушто виян-шамычын авыртышышт камвозын,

 Саулын авыртышыжым тетла ӱй дене огыт шӱрӧ.


22 Ионафанын пикшыже сусыртен да вӱрым луктын,

1 виян-влакын капышкышт логалде, тудо мӧҥгеш пӧртылын огыл,

 Саулын кердыже сӧй пасу гыч яра каен огыл.


23 Саул ден Ионафан, илымышт годым йӧратыме да пагалыме-влак,

 колымышт годымат ойырлен огытыл.

 Арыслангайык деч писе, лев деч виян нуно лийыныт!


24 Израильын ӱдыржӧ-влак, Саул верч шортса!

 Тудо тыланда йошкар тӱсан чапле вургемым чиктен,

 шӧртньӧ дене чиемдам сӧрастарен.


25 Виян-влак пытеныт кредалмаште!

 Тыйын кӱкшакаштет Ионафаным пуштмо.


26 Ионафан йолташем, тылат верч ойгырем!

 Пеш шерге лийынат тый мыланем.

 Йӧратымашет мылам ӱдырамашын йӧратымашыж деч кугурак лийын.


27 Виян-влак пытеныт, кредалме саргурал йомын!»






КУГЫЖАНЫШ-ВЛАКЫН КОКЫМШО КНИГАШТ

Глава 2

1 Давидым Иуда тукымын кугыжажлан шӱрен палемдат. 8 Иевосфейым Израильын кугыжажлан шогалтат. 12 Давид ден Саул тукым-влак коклаште сар тӱҥалеш.

1 Тидын деч вара Давид Господь деч йодын: «Мылам Иудан иктаж-кудо олашкыже каяш мо?» Господь вашештен: «Кай». Давид йодын: «Мылам кушко кайыман?» «Хевроныш», – каласен Господь.
2 Давид тушко каен, пеленже кок ватыжым налын – Изреель гыч улшо Ахиноамам да Кармил гыч улшо Авигеям, Навал деч кодшо тулык ватым.
3 Давид пеленже лийше еҥ-влакымат ешышт дене наҥгаен. Нуно Хевронышто да воктен улшо илемлаште илаш тӱҥалыныт.
4 Тушко Иуда тукым гыч еҥ-шамыч миеныт да Давидым Иудан кугыжажлан шӱрен палемденыт.


 Галаадысе Иавис олаште илыше-влакын Саулым тойымышт нерген Давидлан каласеныт.
5 Тудо нунын деке уверзе-шамычым тыге каласаш колтен: «Тек Господь тендам суапландара! Те шке Саул озаланда, [Господьын шӱрен палемдымыжлан,] поро пашам ыштенда – тудым [да Ионафан эргыжым] тоенда.
6 Тек Господь Юмат тендан деке поро да ӱшанле лиеш. Тыге ыштымыланда мыят тендан деке поро лиям.
7 Вуйдам ида саке, патыр лийза! Вет тендан Саул озада колен, а Иуда тукым мыйым шке кугыжажлан шӱрен палемден».



8 Но Нир эрге Авенир, Саулын сартӧраже, Саулын Иевосфей эргыжым налын да Маханаимыш конден.
9 Тудо Иевосфейым Галаадын, Ашурын, Изреельын, Ефремын, Вениаминын – уло Израильын – кугыжажлан шогалтен.
10 Израильын кугыжажлан шогалмыж годым Иевосфей, Саулын эргыже, нылле ияш лийын. Тудо кок ий кугыжаланен. Давид дене Иуда тукым гына кодын.
11 Хевронышто тудо Иуда тукым дене шым ий да куд тылзе кугыжаланен.



12 Нир эрге Авенир да Иевосфейын, Саул эргын, сарзыже-влак Маханаим гыч лектыныт да Гаваоныш каеныт.
13 Ваштарешышт Иоав, Саруян эргыже, Давидын сарзыж-влак дене лектын. Нуно Гаваон пӱя дене вашлийыныт: иктышт пӱян ик велныже лийыныт, весышт – вес велне.
14 Авенир Иоавлан каласен: «Тек самырык еҥ-влак лектыт да мемнан ончылно икте-весышт дене таҥасен кучедалыт». «Йӧра, – вашештен Иоав, – тек лектыт».
15 Самырык еҥ-влак лектыныт: Саул эрге Иевосфей могырым Вениамин тукымысо латкок еҥ да Давидын сарзыже-влак кокла гыч латкок еҥ.
16 Нуно икте-весыштым вуйышт гыч руалтен кученыт да ваш-ваш ӧрдыжышт гыч керде дене шуралтеныт. Тыге нуно чыланат вуйыштым пыштеныт. Гаваонысо тиде верым Хелкаф-Хаццурим*а манын лӱмденыт.



17 Тиде кечын пеш кугу кредалмаш лийын. Давидын сарзыже-влак Авенир ден израильтян-шамычым кырен шалатеныт.
18 Тушто Саруян кум эргыже лийын: Иоав, Авесса да Асаил. Асаилже пӱчӧ гай писе йолан лийын, пеш сайын куржталын.
19 Тудо Авенир почеш куржын да чарныде поктен, кышаж деч пурлашкат, шолашкат кораҥын огыл.
20 Авенир шеҥгек ончалын да йодын: «Тиде тый улат мо, Асаил?» Тудыжо вашештен: «Мый улам».
21 Авенир тудлан каласен: «Пурлашке але шолашке савырне да иктаж-кӧм весым руалтен кучо, саргуралжым шкаланет нал». Но Асаил тудым чарныде поктен каен.
22 Авенир Асаиллан угыч каласен: «Чарне поктыметым, уке гын тыйым пушташ логалеш! Кузе мый тунам Иоав изатын шинчашкыже ончалам?
23 [Тыге лийшаш огыл! Иоав изат деке пӧртыл!»] Но тудыжо поктымым чарнаш шоненат огыл. Тунам Авенир умдыжын вурдо мучашыж дене тудым мӱшкыржӧ гыч шуралтен. Умдо вошт пурен, Асаил тушанак йӧрлын да колен. Кӧ Асаилын колымо верже дек лишемын, кажныже шогалын.



24 Варажым Авенирым Иоав ден Авесса поктен каеныт. Кече шичме годым нуно Амма лӱман изи курык деке миен шуыныт. Тудыжо Гиах ваштареш, Гаваон ир мландыш кайымаште, верланен.
25 Вес изи курык вуйышто Вениамин тукым еҥ-шамыч Авенир йыр тӱшкан погынен шогалыныт.
26 Авенир Иоавлан кычкыралын: «Эше мыняр жап кердына-влак вӱрым йоктараш тӱҥалыт? Мучашыже кочо лиймым от пале мо? Кунам тый шке еҥет-шамычлан иза-шольыштым поктымым чарнышт манын каласет?»
27 Иоав вашештен: «Юмо дене товатлем: нине шомакым от каласе ыле гын, мыйын сарзем-влак иза-шольыштым эше эр марте поктен каят ыле».
28 Иоав пучым пуалтен – сарзыже-шамыч чарнен шогалыныт да израильтян-влакым тетла поктен каен огытыл. Тыге кредалмаш чарнен.



29 Авенир ден тудын еҥже-влак тиде кечын йӱдвошт тӧрвер дене каеныт да Иордан вес велке вонченыт. Вара пӱтынь Битроным эртен каеныт да Маханаимыш толын шуыныт.
30 Иоав, Авенирым поктен чарнымекше, мӧҥгеш пӧртылын да шке еҥже-шамычым поген. Асаилым шотлаш огыл гын, Давидын сарзыж-влак кокла гыч латиндеш еҥ пытен.
31 А Давидын сарзыже-шамыч Авенирын Вениамин тукым гыч улшо кумшӱдӧ кудло еҥжым пуштыныт.
32 Асаилын капшым конденыт да ачажын Вифлеемыште улшо шӱгарыштыже тоеныт. Иоав шке еҥже-влак дене йӱдвошт ошкылын да волгыжмо годым Хевроныш миен шуын.





*а 2:16 Хелкаф-Хаццурим ’Керде пасу’ манмым ончыкта.




КУГЫЖАНЫШ-ВЛАКЫН КОКЫМШО КНИГАШТ

Глава 3

1 Давидын эргыже-влак. 6 Авенир Давид велке кусна. 22 Авенирым пуштыт. 28 Давид ден израильтян-шамыч Авенир шотышто шортмо йӱлам эртарат.

1 Саул ден Давидын тукымышт-влак коклаште сар эше кужу жап шуйнен. Давид вияҥ толын, а Саулын тукымжо начарештын.
2 Хевронышто Давидын [куд] эргыже шочын. Кугэргыже – Амнон, Изреель гыч улшо Ахиноама деч.
3 Кокымшо эргыже – Далуиа, Кармил гыч улшо Авигея деч, Навалын тулык ватыж деч. Кумшо – Авессалом, Гесурын Фалмай кугыжажын Мааха ӱдыржӧ деч.
4 Нылымше – Адоний, Аггифан эргыже. Визымше – Сафатий, Авиталан эргыже.
5 Кудымшо – Ифреам, Давидын Эгла ватыж деч. Давидын нине эргыже-шамыч Хевронышто шочыныт.



6 Кунам Саул ден Давидын тукымышт коклаште сар каен шоген, Авенир Саул тукымышто чотрак да чотрак озаланаш тӱҥалын.
7 Саулын Рицпа лӱман кулватыже, Айан ӱдыржӧ, лийын. [Авенир тудын дене мален лектын.] Иевосфей Авенирлан каласен: «Молан тый ачамын кулватыж дене маленат?»
8 Авенир Иевосфейын тыге ойлымыжлан чот шыдешкен да каласен: «Мо, мый ала-могай пий вуй улам мо?! Иуда ваштареш шогалын, кызыт мый Саул ачатын суртшылан, йолташыже-влаклан ӱшанлын служитлем! Мый тыйым Давидын кидышкыже пуэн омыл. А тый кызыт мыйым ала-могай ӱдырамаш верч титаклет?!
9 Господьын Давидлан мом сӧрымыжым [таче кечын] ом ыште гын, тек Юмо мыйым пеҥгыдын мут кучаш шогалта!
10 Саул тукымым кугыжан верже гыч кораҥдем да Давидын престолжым Израиль ден Иуда мландыште, Дан гыч Вирсавий марте, пеҥгыдемдем».
11 Иевосфей тудын ваштареш нимом пелештен кертын огыл: тудо Авенир деч лӱдын.



12 Авенир Давид деке [Хевроныш] уверзе-влакым колтен. Нунылан тыге каласаш кӱштен: «Кӧн тиде мландыже? Мый денем ойпидышым ыште. А мый, пӱтынь Израиль тыйын велне лийже манын, тыланет полшем».
13 «Туге лийже, – вашештен Давид, – мый тый денет ойпидышым ыштем. Но мыйын тый декет ик йодмашем уло. Мый декем толмет годым пеленет Мелхолам, Саулын ӱдыржым, нал. Тудым от кондо гын, мыйым от уж».
14 Давид шке уверзыже-влакым Саулын Иевосфей эргыж дек тыге ойлаш колтен: «Пу мылам Мелхола ватем. Тудым мый шӱдӧ филистим еҥын тарман мучашысе пӱчмӧ коваштыштым пуэн налынам».
15 Иевосфей шке еҥже-шамычым колтен да Мелхолам Фалтиил марийже деч, Лаиш эрге деч, налын.
16 Фалтиил шортын-шортын ватыже почеш Бахурим марте миен. Авенир тудлан мӧҥгыжӧ пӧртылаш кӱштен, да тудыжо мӧҥгеш каен.



17 Авенир Израиль калыкын кугуракше-влаклан каласен: «Те вет ондак Давидым шке кугыжадам ыштынеда ыле.
18 Тидым ынде шуктыза, вет Давидлан Господь тыге каласен: ”Давид тарземын кидше дене Мый шке Израиль калыкемым филистим да чыла моло тушманже деч утарем”».
19 Тидымак Авенир Вениамин тукым калыклан каласен. Вара тудо Давид деке Хевроныш Израиль ден Вениамин тукым калыкын мом ышташ шонымышт нерген каласаш каен.
20 Авенир Давид деке Хевроныш толын, пеленже коло еҥ лийын. Давид Авенир ден тудын еҥже-влаклан сийым ямдылен.
21 Авенир Давидлан каласен: «Мый каем да тый декет, мыйын кугыжа озам дек, уло Израиль калыкым погем. Нуно тый денет ойпидышым ыштат, да тый чыла шонымо еҥет дене кугыжаланаш тӱҥалат». Давид Авенирым колтен, да тудыжо тыныс дене каен.



22 Лач тиде жапыште Давидын сарзыже-влак Иоав дене поход гыч толыныт. Пеленышт тушман деч поген налме пеш шуко погым конденыт. Но Авенир тиде жапыште Давид дене Хевронышто лийын огыл: Давид тудым колтен, да тудыжо тыныс дене каен.
23 Кунам Иоав да пеленже лийше сарзе-влак толыныт, Иоавлан каласеныт: «Кугыжа дек Нир эрге Авенир толын. Кугыжа Авенирым колтен, да тудыжо тыныс дене каен».
24 Иоав кугыжа деке пурен да каласен: «Мом тый ыштенат? Тый декет Авенир толын. Молан тудым колтенат? Ынде тудо каен!
25 Тый Авенирым, Нир эргым, от пале мо? Тудо, тыйым ондален, лекметым да пурыметым, мом ышташ шоныметым чыла пален налаш толын!»
26 Иоав Давид деч лектын да Авенир почеш уверзе-влакым колтен. Нуныжо тудым Сира лӱман таве дене поктен шуыныт да мӧҥгеш конденыт. Давид тидын нерген пален огыл.
27 Авенирын мӧҥгеш Хевроныш толын шумекше, Иоав, коктын гына шолып кутыраш кӱлеш манын, тудым ола капкасе пӧлемыш пуртен да мӱшкыржӧ гыч шуралтен. Авенир колен. Тыге Иоав Авенирлан Асаил шольыжым пуштмылан ӱчым шуктен.



28 Кунам Давид мо лийме нерген пален налын, тудо каласен: «Мый да кугыжанышем Господь ончылно Нир эрге Авенирын колымыжлан титакан огынал.
29 Тек Иоав шкеже да ачажын уло урлыкшо тидлан вашмутым кучаш тӱҥалыт! Тек Иоав урлыкышто пӧръеҥ тарман гыч йоген лекмаш дене орланыше, проказе дене черланыше, тояш эҥертен коштшо, керде деч колышо да шужен орланыше эре лийыт!»
30 Тыге Иоав ден тудын Авесса шольыжо Авенирым пуштыныт, Гаваон воктенысе кредалмаште Асаил шольыштым пуштмылан ӱчым шуктеныт.



31 Иоавлан да пеленже улшо еҥ-влаклан Давид каласен: «Вургемдам кушкедса да чоштыра вургемым чийыза, Авенирын колымыжлан шортса». Колышо капым нумалше-шамыч почеш Давид шкежат ошкылын.
32 Авенирым Хевронышто тойымо годым кугыжа тудын шӱгарже воктене мӱгырен шортын. Тыгак уло калык шортын.
33 Теве Авенир шотышто кугыжан шортын мурымыжо:

 «Авенир ушдымо еҥ семын колышаш ыле мо?


34 Лийын огыл кылдыме тыйын кидет,

 йолет лийын огыл кепшылтыме.*а

 Коленат тый аген коштшо-влакын кидышт деч колымо семын».
\m Да уло калык Авенир шотышто эшеат чот шортын.



35 Кечывал кечын Давид деке калык толын да кочкаш темлен. Но Давид тыге товатлен каласен: «Кече шичмешке киндым але иктаж вес кочкышым кочкам гын, тек Юмо мыйым пеҥгыдын мут кучаш шогалта».
36 Тидым калык пален налын да сайлан шотлен – Давидын чыла мом ыштымыже еҥ-влаклан келшен.
37 Давидын чыла еҥже да уло Израиль тиде кечын пален налыныт: Авенирым, Нир эргым, пуштмаште Давидын кидше лийын огыл.
38 Кугыжа шке еҥже-шамычлан каласен: «Таче Израильыште он, кугу айдеме колен – тидым огыда умыло мо?
39 Кеч мый кугыжа лияш шӱрен палемдыме улам, но эше пеҥгыдылыкем ок сите. А Саруян нине эргыже-влак мый дечем виянрак улыт. Тугеже тек нунылан Господь осалым ыштымыштлан пӧртылта!»





*а 3:34 Кепшылташ – сковать.




КУГЫЖАНЫШ-ВЛАКЫН КОКЫМШО КНИГАШТ

Глава 4

Иевосфейым пуштыт.

1 Авенирын Хевронышто колымыж нерген пален налмеке, Саул эрге [Иевосфейын] кумылжо волен, уло Израильым лӱдмаш авалтен.
2 Саул эрге [Иевосфейын] походыш коштшо сарзыже-влакым кок еҥ вуйлатен: иктыжын лӱмжӧ Ваана, весыжын – Рехав. Нуно коктынат Бероф гыч Вениамин тукым Реммонын эргыже лийыныт. Бероф Вениаминын олажлан шотлалтын.
3 Тушто илыше-шамыч шке жапыштыже Гиффаимыш куржыныт да таче мартеат илаш толшо еҥ семын туштак илат.



4 Саул эрге Ионафанын окшак эргыже лийын. Кунам Саул ден Ионафанын колымышт нерген увер Изреель гыч толын, йоча вич ияш улмаш. Икшывым ончышо ӱдырамаш, Ионафанын эргыжым налын, тушеч куржын. Пеш чот вашкымыжлан кӧра кидше гыч йоча мучыштен камвозын. Тидын деч вара тудо окшак лийын. Йочан лӱмжӧ Мемфивосфей улмаш.



5 Рехав ден Ваана, Бероф гыч Реммонын эргыже-влак, Иевосфейын пӧртшӧ дек кечывал шокшо годым толыныт. Тиде жапыште Иевосфей кечываллан канаш возын улмаш.
6 [Орол ӱдырамашымат, кудыжо омса воктене шыдаҥым эрыктен шинчен, омо пызыралын.] Рехав ден Ваана шольыжо, пуйто шыдаҥым налаш манын, пӧртыш пуреныт. Нуно Иевосфейым мӱшкыржӧ гыч шуралтеныт да куржыныт.
7 Пӧртыш пурымышт годым Иевосфей малыме пӧлемыштыже вакшыште киен улмаш. Тудым шуралтен пуштмеке, вуйжым руалыныт, пеленышт налыныт да йӱдвошт тӧрвер корно дене ошкылыныт.



8 Нуно Иевосфейын вуйжым Давид деке Хевроныш конденыт да кугыжалан каласеныт: «Теве тыйым пушташ шонышо Саул тушманетын Иевосфей эргыжын вуйжо. Таче Господь Саул [тушманет] ден тудын тукымжылан мыйын кугыжа озам верч ӱчым шуктен».
9 Иза-шольо Рехав ден Вааналан, Бероф гыч Реммонын эргыж-влаклан, Давид вашештен: «Мыйым чыла орлык деч утарыше Господь дене товатлем:
10 кӧ мылам Саул ден Ионафанын колымышт нерген каласен, кӧ куан уверым конденам шонен – тиде еҥым кученам да Секелагыште пуштынам. Теве тыгай пӧлекым мый тудлан уверым кондымыжлан пуэнам!
11 А кызыт, кунам те, йӧрдымӧ еҥ-влак, титакдыме айдемым шке пӧртыштыжӧ, шке вакшыштыже пуштында – йоктарыме вӱрлан мутым кучеда: мый тендам мландымбач пытарем».
12 Давид шке еҥже-влаклан нуным пушташ кӱштен. Нуным пуштмеке, кид ден йолыштым руалыныт, капыштым Хевронысо пӱя воктене сакеныт. А Иевосфейын вуйжым налыныт да Хевронышто Авенирын шӱгарешыже тоеныт.






КУГЫЖАНЫШ-ВЛАКЫН КОКЫМШО КНИГАШТ

Глава 5

1 Давидым пӱтынь Израильын кугыжажлан шогалтат. 17 Давид филистим-влакым кырен шалата.

1 Израильын чыла тукымжо Давид деке Хевроныш толын да каласен: «Ме тый денет ик вӱр улына.
2 Тидын деч ончыч, кунам Саул мемнан дене кугыжаланен, тый Израильын сарзыж-влакым вуйлатен шогенат. Господь тылат каласен: ”Тый Израиль калыкем кӱташ тӱҥалат, тудын вуйлатышыже лият”».
3 Израильын чыла кугуракше-влакат кугыжа деке Хевроныш толыныт. Тушто, Господь чурий ончылно, Давид нунын дене ойпидышым ыштен, да нуно тудым [пӱтынь] Израильын кугыжажлан шӱрен палемденыт.



4 Кугыжалан шогалмыж годым Давидлан кумло ий лийын. Тудо чылаже нылле ий кугыжаланен:
5 Хевронышто Иудан кугыжажлан шым ият пеле шоген, а Иерусалимыште уло Израиль ден Иудам кумло кум ий вуйлатен.



6 Кугыжа ден тудын еҥже-влак Иерусалимыш, тудо мландыште илыше иевусей-шамыч ваштареш сар дене каеныт. Но нунышт каласеныт: «Тый тышке от пуро, тыйым эсогыл сокыр ден окшак-влак поктен колтат». Тидын дене нуно «Давид олашке пурен ок керт» манын каласынешт улмаш.
7 Но Давид Сион карманым сеҥен налын, да тудо Давид-Ола*а лийын.
8 Кугыжа тудо кечын каласен: «Кажне, кӧ иевусейым пуштеш, тек умдо дене сокыр ден окшакышт-влакымат пытара, вет нунын Давидым ужмышт ок шу». Санденак вет тыге ойлат: «Сокыр ден окшак [Господьын] пӧртышкыжӧ огыт пуро».
9 Давид карманыште илаш тӱҥалын да тудым «Давид-Ола» манын лӱмден. Уло олам, Милло гыч кӧргӧ могырышкыла, у чоҥеж-влак*б дене авырен налын.
10 Давид вияҥын, куатше ешаралтын: Господь Юмо Саваоф тудын пеленже лийын.



11 Хирам, Тирын кугыжаже, Давид деке шке еҥже-шамычым, кедр пушеҥгым, тыгак чоҥышо ден кӱмастар-влакым колтен. Нунышт Давидлан полатым чоҥеныт.
12 Тунам Давид умылен: Господь тудым Израильын кугыжажлан пеҥгыдемден, шке Израиль калыкшылан кӧра тудын кугыжа кучемвийжым кӱшкӧ нӧлталын.



13 Хеврон гыч толмекше, Давид шкаланже Иерусалим гыч эше вате ден кулвате-влакым налын.
14 Давидын эрге-ӱдыржӧ-шамыч эше шочыныт. Теве Иерусалимыште шочшо эргыже-влакын лӱмышт: Шаммуй, Шовав, Нафан, Соломон,
15 Ивхар, Елисуа, Нефек, Иафий,
16 Елишама, Елиада, Елифелет, [Самае, Иосиваф, Нафан, Галамаан, Иеваар, Феисус, Елифелет, Нагев, Нефек, Ионафан, Леасамис, Ваалимаф да Елифааф].



17 Давидым Израильын кугыжажлан шӱрен палемдыме нерген колмеке, ӱмбакше керылташ манын, филистим-влак тудым кычал каеныт. Тидым пален налмеке, Давид карманыш каен.
18 А филистим-шамыч толыныт да Рефаим лапвереш рат дене шогалыныт.
19 Давид Господь деч йодын: «Мылам филистим-влак ваштареш каяш мо? Нуным мыйын кидыш пуэт мо?» Господь тудлан вашештен: «Кай. Мый филистим-шамычым кидышкет пуэм».
20 Давид Ваал-Перацимыш каен да тушто нуным кырен шалатен. Тудо каласен: «Кугу вӱд пытарыме семын Господь тушманемым шинча ончылнем шалатыш». Садланак тиде верым Ваал-Перацим*в манын лӱмденыт.
21 Тушан филистим-влак шке шояк юмыштым кудалтен коденыт. Давид нуным шке еҥже-шамыч дене наҥгаен [да йӱлалташ кӱштен].



22 Филистим-влак угыч толыныт да Рефаим лапвереш рат дене шогалыныт.
23 Давид Господь деч йодын: [«Мылам филистим-шамыч ваштареш каяш мо? Нуным мыйын кидыш пуэт мо?»] Тудыжо вашештен: «Ваштарешышт ит лек, но ӧрдыж гыч эртен каен, ӱмбакышт шеҥгечын, шопкер велым керылт.
24 Кунам шопкер ӱмбалне сарзывий ошкылмо гай йӱкым колат, тарване: филистим сарзывийым кырен шалаташ манын, тыйын ончычет Господь кая».
25 Давид Господьын кӱштымыж семынак ыштен да филистим-влакым Гева гыч Газер марте кырен шалатен.





*а 5:7 Давид-Ола – Город Давидов.

*б 5:9 Чоҥеж – пристройка.

*в 5:20 Ваал-Перацим лӱм «Господь пытара» манмым ончыкта.




КУГЫЖАНЫШ-ВЛАКЫН КОКЫМШО КНИГАШТ

Глава 6

Юмын шондыкым Иерусалимыш кондат.

1 Давид Израильын эн сай сарзыж-влакым, кумло тӱжем*а еҥым, угыч поген.
2 Юмын шондыкым – херувим-влак ӱмбалне шинчыше Господь Саваофын лӱмжӧ дене лӱмдымӧ шондыкым – Иуда мландысе Ваала ола гыч кондаш манын, Давид уло калыкше дене тушко каен.
3 Нуно Юмын шондыкым Авинадавын кӱкшакаште шогышо суртшо гыч налыныт да у орваш шынден наҥгаеныт. Орвам Авинадавын Узза ден Ахио эргыже-влак вӱден ошкылыныт.
4 Тыге нуно Юмын шондыкым шындыман орвам Авинадавын суртшо гыч наҥгаеныт. [Господьын] шондыкшо ончыч Ахио каен.
5 А Давид ден израиль эрге-влак Господь ончылно лира, кӱсле, тимпан, ширгун*б да кимвал дене шоктеныт. Нине семӱзгар-влак кипарис дене ыштыме лийыныт.



6 Кунам нуно Нахонын идымже дек лишемыныт, [шондыкым кучаш манын,] Узза кидшым шуялтен, вет ӱшкыж-влак шондыкым изиш гына тӱрын колтен огытыл.
7 Тыге ышташ тоштмыжлан Господь шыдешкен: Уззам тушанак пуштын, да тудыжо Юмын шондыкшо воктене колен.
8 Господьын Уззам пытарымыжлан Давид аптыранымашыш пурен. Тиде вер кызытат «Уззан пытымашыже» маналтеш.
9 Тиде кечын Давидым Господь деч лӱдмаш авалтен. Тудо каласен: «Кузе мый Юмын шондыкым шке декем наҥгаем?»
10 Господьын шондыкшым шкеж деке, Давид-Олаш, наҥгаяш шонымыжым вашталтен да тудым Геф гыч улшо Овед-Едомын*в суртышкыжо намиен.
11 Тушто Господьын шондыкшо кум тылзе лийын. Господь Овед-Едомым да тудын уло ешыжым суапландарен.



12 Давид кугыжалан увертареныт: «Юмын шондыклан кӧра Господь Овед-Едомын ешыжым да чыла мо улыжым суапландарен». Тунам Давид каен да Овед-Едомын суртшо гыч Юмын шондыкым кугу куан дене Давид-Олаш наҥгаен.
13 Кунам Господьын шондыкшым нумалше-влак куд ошкылым ыштеныт, Давид надырлан ӱшкыж ден ӧрдыктарыме презым конден.
14 Йытын ефодым чийыше Давид уло кертмыж дене Господь ончылно куштен.
15 Тыге Давид да уло Израиль калык Юмын шондыкшым кугу йӱкын куанен, пучым пуалтен наҥгаеныт.



16 Кунам Господьын шондыкшо Давид-Олашке пурен, Мелхола – Саул ӱдыр – окна гыч ончен шоген. Господь ончылно тӧрштылын да пӧрдын куштышо Давидым ужмеке, Мелхола тудым шотлымыжым чарнен.
17 Господьын шондыкшым конденыт да Давидын лӱмынак ыштыме скинийыште шке верышкыже шынденыт. Давид Господьлан йӱлалтен пуымо надыр ден татулык надырым конден.
18 Йӱлалтен пуымо надыр ден татулык надырым кондымеке, Давид Господь Саваофын лӱмжӧ дене калыкым суапландарен.
19 Вара уло калыклан, погынышо чыла израиль еҥлан, [Дан гыч Вирсавий марте] – пӧръеҥланат, ӱдырамашланат – кажныжлан ик сукыр киндым, кӱктымӧ шыл моклакам да изюм чумыркам пуэден. Тидын деч вара чыланат шке мӧҥгышкышт каеныт.



20 Шке ешыж дене саламлалташ манын, Давид мӧҥгыжӧ пӧртылын. Тудын ваштарешыже Саулын Мелхола ӱдыржӧ лектын. Тудо [Давид дене саламлалтын] да каласен: «Израильын кугыжаже таче шкенжым пеш чот ончыктыш – шке тарзыж-влакын кул ӱдырамашышт ончылно ала-могай окмак семын чара тӧрштыльӧ!»
21 Давид Мелхолалан вашештен: «Господь ончылно [кушташ тӱҥалам. Моктымо лийже Господь!] Тудо тыйын ачат ден тудын тукымжо деч мыйым сайраклан шотлен да Шкенжын Израиль калыкшын вуйлатышыжлан шогалтен. Господь ончылно мый ончыкшымат мурен кушташ тӱҥалам.
22 Мый чапем эшеат волташ, шкемым эшеат ӱлык шындаш тӱҥалам. А тыйын ойлымо кул ӱдырамашет-влаклан мый пагалыме еҥак кодам!»
23 Мелхолан, Саул ӱдырын, пытартыш кечыже марте шочшыжо лийын огыл.





*а 6:1 Грек кусарымаште «шымле тӱжем».

*б 6:5 Ширгун – бубенчики.

*в 6:10 Овед-Едом – грек текстыште Аведдар.




КУГЫЖАНЫШ-ВЛАКЫН КОКЫМШО КНИГАШТ

Глава 7

1 Юмын Давидлан сӧрымыжӧ. 18 Давидын кумалмыже.

1 Кугыжан шке полатыштыже илаш тӱҥалмекше, Господь тудлан йыр улшо тушманже-влак деч тыныслыкым пуэн.
2 Тунам кугыжа пророк Нафанлан каласен: «Теве мый кедр дене чоҥымо пӧртыштӧ илем, а Юмын шондыкшо – куэм дене ыштыме омашыште».
3 Кугыжалан Нафан каласен: «Мом шонен пыштыметым ыште – Господь пеленет лиеш».



4 Но тиде йӱдымак Нафанлан Господь деч шомак лийын:
5 «Кай, мыйын Давид тарземлан каласе: ”Господь тыге ойла: тый мо Мылам илаш пӧртым чоҥет?
6 Тудо жап гыч, кунам Мый израиль эрге-влакым Египет гыч луктынам, тачысе кече марте пӧртыштӧ илен омыл – кусныл коштмо годым омашыште да скинийыште лийынам.
7 Кушто гына Мый израиль эрге-влак дене лийын омыл, Мыйын калыкемым кӱташ шогалтыме тукымвуй-влак деч, ’Молан Мыланем кедр пӧртым огыда ыште’ манын, иктаж гана йодынам мо?”
8 Каласе Мыйын Давид тарземлан: ”Господь Саваоф тыге ойла: ’Израиль калыкемын вуйлатышыжым ышташ манын, Мый тыйым шорыкым кӱтымӧ вер гыч налынам.
9 Кушко гына каен отыл, эре пеленет лийынам, ончылнет чыла тушманетым пытаренам. Мый тыйын лӱметым чапландарем, тудо тӱнясе улшо эн лӱмлӧ еҥ-влакын лӱмышт гай кугу лиеш.

10-11 Шке Израиль калыкемлан Мый верым ойыренам, тушан тудын вожшым пеҥгыдемдем. Тудо шке верыштыже тыныслын илаш тӱҥалеш. Израиль калыкемлан судья-влакым шогалтыме годсо жап семын осал еҥ-шамыч тудым тетла шыгыремдылаш огыт тӱҥал. Чыла тушманет деч Мый тылат тыныслыкым пуэм. Мый, Господь, тыланет ойлем: тый дечет Мый кугыжа тукымым шуем.
12 Жап шумеке, тыят шке ача-кочат-влак дене пырля кияш тӱҥалат. Тунам Мый тыйын урлыкет гыч лекшым кугыжалан шогалтем да тудын кучемвийжым пеҥгыдемдем.
13 Тудо Мыйын лӱмемлан пӧртым чоҥа, да Мый тудын кугыжа престолжым курымешлан пеҥгыдемдем.
14 Мый тудлан Ачаже лиям, а тудо Мылам эргым лиеш. Сулыкым ышта гын, Мый тудым, айдеме кид дене розгылен, мут кучаш шогалтем.
15 Но тудын деч шке порылыкем Саул деч налме семын ом нал, вет тыйым кугыжалан шогалтыме деч ончыч Мый Саулым престол гыч кораҥденам.
16 Тыйын тукымет да кугыжа кучемвиет Мыйын чурием ончылно курымеш чоткыдо лийыт, тыйын престолет курымеш пеҥгыдын шогаш тӱҥалеш’”».
17 Нафан чыла тиде мутым да ужмо кончымашыжым Давидлан каласен.



18 Тунам Давид кугыжа каен, Господь чурий ончылно каласен: «Господь Юмем! Кӧ мый улам да мо мыйын тукымем – Тый мыйым тынар кӱшкӧ нӧлталынат?
19 Но тидат, Господь Юмем, Тыйын шинча ончылнет шагал лийын – Тый эше шке тарзетын тукымжын ончыкылыкшо нерген увертаренат. Вет тиде – айдеме-влакын йӱлашт, Господь Юмем!*а
20 Мом эше Тыланет Давид каласен кертеш? Тый шке тарзетым палет, Господь Юмем!
21 Шке шомакет ден кумылет почеш Тый тыгай кугу пашам ыштет да тидым ышташ шонымет нерген шке тарзетлан почат.
22 Кӱдыратле улат, Господь Юмем! Уке Тый гает весе, Тый дечет моло вес Юмо уке! Чыла колмына тидым пеҥгыдемда.
23 Тыйын Израиль калыкет гай могай вес калык уло? Мландымбалне тыгай калык икте веле – тудым, сулен налын, шке калыкетым ышташ да шке лӱметым чапландараш манын, Тый тудын деке толынат. Шке калыкет ончылно кӱдыратле да лӱдмашан паша-влакым ыштенат: тудым, сулен налын, Египет гыч луктынат, вес калык-влакым да нунын юмыштым поктен колтенат.
24 Тый чынжымак Израильым, шке калыкетым, курымешлан шкендыным ыштенат! Тый, Господь, тудын Юмыжо лийынат.
25 А ынде, Господь Юмем, шке тарзет да тудын тукымжо шотышто сӧрыметым шукто, каласыметым ыште.
26 Тек Тыйын лӱмет курымешлан чапландарыме лиеш, тек ойлат: ”Господь Саваоф – Израильын Юмыжо!” Давид тарзетын тукымжо Тыйын ончылнет пеҥгыдын шогыжо!
27 Господь Саваоф, Израильын Юмыжо! Тый шке тарзетлан ”Мый тый дечет кугыжа тукымым ыштем” манынат, садлан мый Тылат тыге кумалаш тоштым.
28 Господь Юмем! Тый Юмо улат, шомакет-влак ӱшанле улыт, да Тый шке тарзетлан тыгай суапым увертарышыч!
29 А кызыт Тыйым йодам – суапландаре тарзетын тукымжым, тек тудо эре Тыйын чуриет ончылно лиеш. Вет Тый, Господь Юмем, тидын нерген увертаренат. Курымешлан [Тыйын ончылнет лияш манын,] тек тарзетын тукымжо ӱмбалне Тыйын суапландарымашет лиеш!»





*а 7:19 Еврей текстыште тыште мом возымым умылаш неле.




КУГЫЖАНЫШ-ВЛАКЫН КОКЫМШО КНИГАШТ

Глава 8

1 Давидын сеҥымашыже-влак. 15 Давид пелен улшо еҥ-шамыч.

1 Тидын деч вара Давид филистим-влакым кырен шалатен да шке кид йымакше налын. Тудо нунын деч Мефег-Гааммам*а шупшын налын.
2 Давид тыгак моав-шамычым кырен шалатен. Тудо нуным мландымбак пыштен да кандыра дене висен. Висыме кажне кок кутышым пушташ кӱштен, а ик кутышым илышым коден. Тыге моав-влак Давидын тарзыже лийыныт да тудлан йозакым тӱленыт.
3 Вара Давид Цован кугыжажым – Адраазарым, Рехов эргым – кырен шалатен. Тудыжо Евфрат эҥер воктенысе мландым угыч кид йымакше налаш кая улмаш.
4 Давид тудын деч тӱжем шымшӱдӧ имнешкым да коло тӱжем йолешке сарзым поген налын. Тудо орван имне-влакын шӧныштым пӱчкын, [шкаланже] шӱдӧ имньым веле коден.



5 Адраазарлан, Цован кугыжажлан, полшаш Дамаск гыч сириян-влак толыныт. Но Давид нунымат кырен шалатен. Чылаже коло кок тӱжем сириян колен.
6 Давид шке орол отрядшым Сирийысе Дамаскыште шогалтен. Сириян-шамыч Давидын тарзыже лийыныт да тудлан йозакым тӱлаш тӱҥалыныт. Кушко гына Давид каен, Господь чыла вере тудлан сеҥымашым конден.
7 Давид Адраазарын тарзыж-влак деч шӧртньӧ авыртыш-шамычым налын да нуным Иерусалимыш конден. [Нуным вара египет кугыжа Сусаким налын. Тидыже тудын Иерусалим ӱмбак кержалтмыж годым, Соломонын Ровоам эргыже кугыжаланыме жапыште, лийын.]
8 А Адраазарын Бефа ден Берофай олалаштыже Давид кугыжа пеш шуко тойым руалтен налын. [Тудын дене Соломон варажым кугу той чаным, меҥге-влакым, изи чан-шамычым да тӱрлӧ ате-ӱзгарым ыштен.]



9 Фой, Емафын кугыжаже, колын: Адраазарын сарзывийжым Давид кырен шалатен.
10 Давид кугыжам саламлаш да Адраазарым кырен шалатымыжлан таушташ манын, тудо Иорам эргыжым колтен. Фой Адраазар дене кредал илен улмаш. Иорам пеленже ший, шӧртньӧ да той дене ыштыме арвер-влакым намиен.

11-12 Давид кугыжа чыла тидым Господьлан святитлен пуэн. Кырен шалатыме моло калык деч – сириян, моав, аммон, филистим да амалик-влак деч – поген налме ший ден шӧртньӧ денат тудо тыгак ыштен. Цован Адраазар кугыжаж деч, Рехов эрге деч, налмымат тудо Господьлан пӧлеклен.



13 Шинчалан лапверыште латкандаш тӱжем идумейым кырен шалатымеке, Давидын лӱмжӧ чапланен.
14 Идумейыште тудо шке орол отрядшым шогалтен. Нуно Идумей мучко шогеныт, да идумей калык тудын тарзышкыже савырнен. Давид кушко гына каен, Господь тудлан чыла вере сеҥымашым конден.



15 Давид пӱтынь Израиль дене кугыжаланен, шке калыкше коклаште чын суд ден чынлыкым ыштен.
16 Иоав, Саруян эргыже, тӱҥ сарзывуй лийын, Иосафат, Ахилуд эрге – курымсерышым*б возышо.
17 Садок, Ахитув эрге, да Ахимелех, Авиафар эрге, иерей лийыныт. Сераий – возкалыше,
18 Ваней, Иодай эрге, хелефей ден фелефей-шамычын*в вуйлатышышт лийын. Давидын эргыже-влак кугыжан полатысе тӧра лийыныт.





*а 8:1 Мефег-Гаамма: еврей текстыште тиде шомакын мом ончыктымыжо раш пале огыл.

*б 8:16 Курымсерыш – летопись.

*в 8:18 Хелефей ден фелефей-влак – кугыжан йот калык гыч тарлыме сарзыже-влак.




КУГЫЖАНЫШ-ВЛАКЫН КОКЫМШО КНИГАШТ

Глава 9

Давидын Мемфивосфейлан поро пашам ыштымыже.

1 Давид йодын: «Саул тукым гыч иктаж-кӧ илыше кодын мо? Ионафанлан кӧра мый тудлан поро пашам ыштынем».
2 Саулын суртыштыжо ондак пашам ыштыше Сива лӱман ик тарзе лийын. Тудым Давид деке ӱжыныт. Давид тудын деч йодын: «Тый Сива улат?» «Тиде мый, тыйын тарзет, улам», – вашештен тудыжо.
3 «Саулын тукымжо гыч иктаж-кӧ эше илыше кодын мо? – йодын кугыжа. – Мый тудлан Юмын порылыкшым ончыктынем ыле». Сива кугыжалан вашештен: «Ионафанын эргыже кодын, окшак йолан».
4 Кугыжа йодын: «Кушто тудо?» Сива вашештен: «Тудо Ло-Деварыште, Аммиэл эрге Махирын пӧртыштыжӧ».
5 Давид кугыжа тушко шке еҥже-влакым колтен, да Ионафанын эргыжым тушеч конденыт.



6 Мемфивосфей, Саулын Ионафан эргыжын эргыже, Давид деке толын да [кугыжалан] мланде марте вуйжым савен. «Мемфивосфей!» – кугыжа каласен. «Теве мый, тыйын тарзет», – вашештен тудыжо.
7 Давид тудлан каласен: «Ит лӱд. Ионафан ачатлан кӧра мый тылат порым ыштынем. Саул кочатын мландыжым мый тылат пӧртылтем. А тый шкеже мыйын ӱстелем гыч кочкаш тӱҥалат».
8 Мемфивосфей угыч вуйжым савен да каласен: «Мый тыйын кӱлдымӧ тарзет гына улам, но мый гаем колышо пийым тый ончалынат».
9 Кугыжа Сивам, Саулын тарзыжым, ӱжын да тудлан каласен: «Чыла, мо Саулын да тудын тукымжын лийын – мый озатын уныкажлан пуэм.
10 Тый, тыйын эргыч ден тарзет-влак тудын мландыжым курал-ӱдышаш да лектышым озатын ешыжлан пуышаш улыда. Тек тудын кочкышыжо эре ситышын лиеш. А Мемфивосфей, озатын уныкаже, эре мыйын ӱстелем гыч кочкаш тӱҥалеш». Сиван латвич эргыже да коло тарзыже улмаш.
11 Тудо кугыжалан каласен: «Мом кугыжам, мыйын озам, шке тарзыжлан кӱштен ойлен – тыйын тарзет чыла шукта». Мемфивосфей кугыжа эрге семын Давидын ӱстелже гыч кочкын илен.



12 Мемфивосфейын Миха лӱман изи эргыже лийын. Сиван суртыштыжо илыше-влак чыланат Мемфивосфейын тарзыже лийыныт.
13 Мемфивосфей Иерусалимыште илен, вет тудо эре кугыжан ӱстелже гыч кочкын. Тудын кок йолжат окшак лийын.






КУГЫЖАНЫШ-ВЛАКЫН КОКЫМШО КНИГАШТ

Глава 10

Давид аммон ден сириян-влакым кырен шалата.

1 Икмыняр жап гыч аммон-влакын кугыжашт колен. Тудын олмеш кугыжалан Аннон эргыже шогалын.
2 Тунам Давид каласен: «Мый Аннонлан, Наас эргылан, порылыкым ончыктынем. Вет тудын ачаже мый декем поро лийын». Давид шке еҥже-шамычым Аннон деке ачаже шотышто чаманмутым каласаш колтен. Кунам Давидын еҥже-влак аммон-шамычын мландышкышт толыныт,
3 тусо он-влак Аннон озаштлан каласеныт: «Давид тый декет шке еҥже-влакым чаманмутым каласаш колтен. Чынжымак ачатым пагален, тудо нуным колтен шонет мо? Уке, олам да тушто мо улым ончен лекташ, варажым тудым сеҥен налаш манын, Давид нуным тышке колтен!»
4 Тунам Аннон Давидын тарзыж-влакым руалтен кучен, кажныжын пел могыр пондашыжым нӱжын, вургемыштын пел урвалтыжым кутан начка марте пӱчкын, вара колтен.
5 Кунам тидын нерген Давидлан увертареныт, тудо тарзыже-влакым вашлияш еҥ-шамычым колтен, вет нунышт пеш чот намыслыме лийыныт. Кугыжа нунылан тыге каласаш кӱштен: «Кызытеш Иерихоныштак кодса. Кунам пондашда кушкеш, пӧртылыда».



6 Давидлан ужмышудымо лиймыштым умылымеке, аммон-влак шке еҥыштым Беф-Рехов ден Цоваште илыше сириян-шамыч деке колтеныт. Нунышт тушто коло тӱжем йолешкым, тыгак [амалик] кугыжа Мааха деч тӱжем еҥым да Тов гыч латкок тӱжем еҥым тарленыт.
7 Давид, тидым колмеке, нунын дене кредалаш Иоавым да эн тале сарзывийым колтен.
8 Аммон-влак ола гыч лектыныт да, кредалаш ямдылалтын, капка воктеке рат дене шогалыныт. А Цова ден Рехов гыч сириян-влак, тыгак Тов ден Маахан еҥже-влак ӧрдыжтӧ, нурышто, шогеныт.



9 Иоав ужын: тудын ваштареш тушман сарзывий ончылнат, шеҥгелнат шога. Тунам тудо израиль сарзе-шамыч кокла гыч эн сайыштым ойырен да нуным сириян-влак ваштареш луктын шогалтен.
10 А кодшо еҥ-шамычым аммон-влак ваштареш шогалташ Авесса шольыжлан ӱшанен.
11 Иоав каласен: «Сириян-шамыч мыйым сеҥаш тӱҥалыт гын, тый мыланем полшет, а аммон-влак тыйым сеҥаш тӱҥалыт гын, мый тылат полшаш мием.
12 Лӱддымӧ лий, калыкна да Юмынан олаж-влак верч пеҥгыдын шогаш тӱҥалына! А Господь мом сайлан шотла, тек тудым ышта».



13 Иоав да тудын дене улшо калык сириян-шамыч дене кредалаш тӱҥалыныт. Нунышт Иоав деч куржыныт.
14 Сириян-влакын куржмыштым ужын, аммон-шамычат Авесса деч куржыныт да шке олашкышт пӧртылыныт. Иоав аммон-влак деч каен да Иерусалимыш толын.



15 Израильтян-шамычлан сеҥалтмыштым ужмеке, сириян-влак иквереш погыненыт.
16 Тунам Адраазар шке еҥже-шамычым [Халамак] эҥер вес велысе сириян-влакым ӱжаш колтен. Нунышт Еламыш толыныт. Вуйлатышышт Совак, Адраазарын сарзывуйжо, лийын.
17 Тидын нерген Давидлан увертареныт. Тудо израиль сарзывийым поген да, Иорданым вончен, Елам деке толын. Сириян-влак, Давид ваштареш рат дене шогалын, кредалаш пижыныт.
18 Израильтян-шамыч деч сириян-влак куржыныт. Давид нунын шымшӱдӧ орваштым да нылле тӱжем имнешкыштым пытарен. Тыгак тудо Совак сарзывуйыштым сусыртен, да тудыжо тушанак колен.
19 Кунам Адраазарын кид йымалныже улшо чыла кугыжа-влак израильтян-шамычлан сеҥалтмыштым ужыныт, нуно израильтян-влак дене келшымаш ойпидышым ыштеныт да нунын кид йымакышт кусненыт. Сириян-влак тидын деч вара аммон-шамычлан полшаш лӱдыныт.






КУГЫЖАНЫШ-ВЛАКЫН КОКЫМШО КНИГАШТ

Глава 11

Давид Вирсавия дене сулыкыш пура.

1 Шошым, кунам кугыжа-влак сар дене каят, Давид Иоавым, тудын дене пырля шке тарзыже-шамычым да чыла израиль эрге-влакым походыш колтен. Нуно аммон-влакым кырен шалатеныт да Равва олаштым авырен налыныт. А Давид Иерусалимыште кодын.



2 Ик кастене Давид вакшышыж гыч кынелын да кугыжа полат леведыш ӱмбалне коштын. Тушечын тудо мушкылтшо ӱдырамашым ужын. Саде ӱдырамашыже пеш мотор улмаш.
3 Давид тудын нерген пален налаш колтен. Тудлан каласеныт: «Тиде – Вирсавия, Елиамын ӱдыржӧ, хеттей Урийын ватыже».
4 Тудым кондышт манын, Давид шке тарзыже-влакым колтен, да Вирсавия толын. Тидын деч ончыч ӱдырамаш эрныме йӱлам эртен улмаш. Давид тудын дене мален, вара тудыжо мӧҥгыжӧ пӧртылын.
5 Ӱдырамаш мӱшкыраҥын, тидын нерген тудо Давидлан уверым колтен.



6 Тунам Давид Иоавлан тыгай кӱштымашым колтен: «Мый декем хеттей Урийым колто». Иоав тыгак ыштен.
7 Урий тудын деке толын. Давид тудын деч Иоав да сарзе-влак нерген, сарын кузе каен шогымыж нерген йодыштын.
8 Вара Давид Урийлан каласен: «Кай мӧҥгышкет, йолетым муш да каналте». Урий кугыжан полатше гыч лектын, почешыже кугыжа деч сийым намиеныт.
9 Но Урий мӧҥгыжӧ каен огыл, йӱдым тудо шке озажын тарзыж-влак дене пырля кугыжан полат капка воктене мален.



10 Урий мӧҥгыжӧ миен огыл манын, Давидлан увертареныт. Тудыжо Урийлан каласен: «Тый вет корно гыч толынат. Молан мӧҥгышкет каен отыл?»
11 «Юмын шондыкшо, Иуда ден Израильын сарзыже-влак омашыште илат, Иоав озам ден тудын сарзыже-шамыч нурышто малат, – вашештен Урий. – Тугеже кузе мый, шке пӧртышкем каен, кочкын-йӱын да ватем дене мален кертам? Тыйын чонет да илышет дене товатлем – мый тыге ыштен ом керт!»
12 Давид каласен: «Таче кечынат тыштак код, а эрла мый тыйым колтем». Урий Иерусалимыште эше вес кече марте кодын.
13 Давид тудым ӱстелтӧрыш ӱжын, да нуно пырля кочкын-йӱыныт. Давид тудым руштмешкыже йӱктен. Но кастене Урий адакат мӧҥгышкыжӧ огыл, а озажын тарзыж-влак дене пырля малаш каен.



14 Эрдене Давид Иоавлан серышым возен да Урий дене пырля колтен.
15 Тушто тудо тыге возен: «Урийым эн талын кредалме верыш шогалтыза да тудын деч чакныза – тек тудо пуштмо лиеш».
16 Олам авырыме годым Иоав эн тале тушман сарзе-влакын кушто улмыштым пален, сандене Урийым лач тиде верыш шогалтен.
17 Кунам олаште илыше-шамыч Иоав дене кредалаш лектыныт, Давидын икмыняр сарзыже колен. Нунын коклаште хеттей Урият лийын.
18 Иоав Давид деке кредалмашын кузе кайымыж нерген радамын каласкалаш еҥым колтен.
19 Тудлан тыге кӱштен каласен: «Кугыжалан кредалмашын кузе кайымыж нерген каласкалымекет,
20 тудо шыдешкен да тыге каласен кертеш: ”Молан ола деке тынар чак миенда? Тендан ӱмбак пырдыж гыч лӱйкалаш тӱҥалмым пален огыдал мо?
21 Кӧ Иероваалын Авимелех эргыжым пуштын? Ӱдырамаш огыл мо пырдыж ӱмбач тудын ӱмбак кидвакш кӱм шуэн [логалтен], да тудыжо Тевецыште колен? Молан те пырдыж деке тынар чак миенда?” Тидлан тый тыге вашеште: ”Тыйын хеттей Урий тарзетат колен”».



22 [Иоав деч колтымо еҥ Иерусалимыш кугыжа дек] каен. Тудо толын да Давидлан Иоавын мом ойлаш кӱштымыжым, кредалмашын кузе кайымыжым каласкален. [Давид Иоавлан шыдешкен да колтымо еҥлан каласен: «Молан те кредалаш ола деке чак миенда? Тендам пырдыж гыч пытараш тӱҥалмым пален огыдал мо? Кӧ Иероваалын Авимелех эргыжым пуштын? Ӱдырамаш огыл мо пырдыж ӱмбач тудын ӱмбак кидвакш кӱм шуэн, да тудыжо Тевецыште колен? Молан те пырдыж деке чак миенда?»]
23 Уверзе Давидлан каласен: «Ончыч нуно мемнам сеҥен тольыч да ваштарешна нурышко лектыч. Но вара ме нуным капка марте поктен толна.
24 Тунам пикшызе-влак пырдыж гыч тарзет-шамыч ӱмбак лӱйкалаш тӱҥальыч, да кугыжан икмыняр тарзыже колыш. Хеттей Урий тарзетат колыш».
25 Тунам Давид уверзылан каласен: «Иоавлан тыге ойло: ”Мо лийме тыйым ынже ойгандаре. Керде ик гана иктым, вес гана весым пытара. Ола ваштареш сарым вияҥде да тудым шалате”. Иоавым тыге кумылаҥде».



26 Марийжын колымыж нерген Урийын ватыже колын да марийже шотышто шортмо йӱлам эртарен.
27 Кунам шортмо жап эртен, Давид тудым шкеж деке полатыш кондаш еҥ-влакым колтен. Тудо Давидын ватыже лийын да тудлан эргым ыштен. Но Давидын тыге ыштымыже Господьын шинча ончылныжо осал паша лийын.






КУГЫЖАНЫШ-ВЛАКЫН КОКЫМШО КНИГАШТ

Глава 12

1 Давид деке пророк Нафан толеш. Давид сулыкым ыштымыжым умыла да, серлагаш йодын, Господьлан кумалеш. 15 Давидын эргыже кола. 24 Соломонын шочмыжо. 26 Давид Равва олам сеҥен налеш.

1 Господь Давид деке [пророк] Нафаным колтен. Тудо кугыжа деке толын да тыге ойлен: «Ик олаште кок еҥ илен: иктыже поян, весыже йорло.
2 Поянжын пеш шуко тыгыде да шолдыра вольыкшо лийын.
3 А йорлын ик изи пача деч моло ниможат лийын огыл. Пачам тӱлен налын, йорло еҥ тудым куштен. Пача тудын йочаж-влак дене пырля кушкын, тудын кочмо кочкышыжым кочкын, коркаж гыч йӱын, воктеныже мален – тудлан ӱдыржӧ семын лийын.
4 Поян еҥ деке корныеҥ пурен. Тудыжо, корныеҥым пукшаш манын, шке кӱтӱж гыч шорыкым але ӱшкыжым налаш чаманен. Тудо йорлын пачажым налын да корныеҥым пукшаш сийым ямдылен».



5 Тиде айдемылан Давид пеш чот шыдешкен, тудо Нафанлан каласен: «Господь дене товатлем, тыге ыштыше айдеме колымашым сулен!
6 А тыге чаманыде ыштымыжлан тиде еҥ пачалан ныл пачаш шукырак тӱлышаш».
7 Тунам Нафан Давидлан каласен: «Тидым ыштыше айдемыже тый улат. Израильын Господь Юмыжо тыге ойла: ”Мый тыйым Израильын кугыжажлан шӱрен палемденам, тыйым Саулын кидше деч утаренам.
8 Мый тылат Саул озатын полатшым да тудын ватыже-влакым пуэнам. Тылат Мый Израиль ден Иудам кучыктенам. Тиде [тылат] шагал гын, эше ешарен пуэм ыле.
9 Молан тый Господьын шомакшым шотлен отыл да Тудын шинча ончылныжо осалым ыштенат? Хеттей Урийым тый колаш колтенат, тудым аммон-влакын кердышт дене пуштынат, а ватыжым шкаланет налынат.
10 Мыйым шотлыдыметлан да хеттей Урийын ватыжым налметлан ынде тыйын тукымет деч керде нигунам ок кораҥ”.
11 Тыге Господь ойла: ”Ойго тыланет шке ешет гычак лектеш, тидым Мый тыге ыштем. Тыйын шинча ончылнет ватет-влакым налам да вес еҥлан пуэм. Кечывал кечын тудо ватет-влак дене малаш возеш.
12 Тый шолып ыштенат, а Мый тидым уло Израиль ончылно кечывал кечын ыштем”».



13 Давид Нафанлан каласен: «Господь ончылно мый сулыкым ыштенам». Нафан Давидлан вашештен: «Сулыкетым Господь кудалтен. Тый от коло.
14 Но тыге ыштымет дене тый Господьын тушманже-влаклан Тудым мыскылаш амалым пуэнат, сандене шочшо эргыч кола».
15 Нафан мӧҥгыжӧ каен. Урий ватын Давид деч шочшо азаж ӱмбаке Господь шке кидшым нӧлталын, да тудыжо черланен.
16 Давид йоча верч Юмылан кумалын, пӱтым кучен да, шкет кодын, йӱдым кӱвар ӱмбалне эртарен.
17 Тудын деке пӧрт вуйлатыше-влак пуреныт да Давидым кӱвар ӱмбач кынелташ тӧченыт. Но тудо кынелын огыл, нунын дене пырля кочкынат огыл.
18 Шымше кечын йоча колен. Тарзе-влак тидын нерген Давидлан увертараш лӱдыныт. «Йочан эше илымыж годым Давид дене кутыраш тӧченна, но тудын мемнам колыштмыжат шуын огыл, – ойленыт нуно шке коклаштышт. – Кузе ме йочан колымыж нерген каласена? Тудо шкеж дене иктаж-мом ыштен кертеш».
19 Кунам Давид тарзыж-влакын шке коклаштышт шып кутырымыштым ужын, тудо йочан колымыж нерген тогдаен. «Йоча колен?» – тудо йодын. «Колен», – вашештеныт тудлан.
20 Тунам Давид кӱвар ӱмбач кынелын. Мушкылтмеке, шкенжым ӱй дене шӱрен. Вара вургемым вашталтен чиен да Господьын пӧртышкыжӧ каен, тушто кумалын. Мӧҥгыжӧ толмеке, кочкышым кондаш йодын. Кочкышым конденыт, да тудо кочкын.
21 Тарзыже-влак тудлан каласеныт: «Молан тый тыге ыштет, тидым кузе умылаш? Кунам йоча эше илыше ыле, тый шортынат, пӱтым кученат [да мален отыл], а колымекше кынелынат, кочкынат [да йӱынат]?»
22 Давид вашештен: «Кунам йоча эше илыше лийын, мый пӱтым кученам да шортынам. Шоненам – ала Господь мыйым серлага, да йоча илыше кодеш.
23 А кызыт йоча колен. Молан мылам пӱтым кучаш? Мый тудым пӧртылтен кертам мо? Жап шумеке, мый тудын деке каем, а тудо мый декем огеш пӧртыл».



24 Вара Давид Вирсавия ватыжым лыпландарен. Давид тудын дек пурен да мален. Тудыжо [мӱшкыраҥын да] эргым ыштен, тудлан Соломон лӱмым пуэн. Господь тиде эргым йӧратен
25 да пророк Нафаным колтен. Тудыжо Господьын кӱштымыж почеш йочалан Иедидиа*а лӱмым пуаш манын каласен.



26 А Иоав аммон-влакын Равва олашт ваштареш кредалын да кугыжан карманым сеҥен налын.
27 Иоав Давид деке уверзе-шамычым тыге каласаш колтен: «Мый Равва ӱмбак кержалтынам да вӱд улмо верым сеҥен налынам.
28 Кодшо сарзе-влакым пого да, олам авырен, тудым сеҥен нал. Олам мый налам гын, чап мыланем лиеш».
29 Давид чыла сарзым поген да ола деке каен, Равва ваштареш кредалын да тудым сеҥен налын.
30 Давид аммон кугыжан вуйжо гыч шӧртньӧ вуйшӱдышыжым поген налын. Вуйшӱдышын нелытше ик талант улмаш,*б тушто шергакан кӱ-влакат лийыныт. Тиде вуйшӱдышым Давидын вуйышкыжо упшалтеныт. Ола гыч Давид шуко поянлыкым луктын.
31 Тушто илыше калыкым наҥгаен да нуным пила, кӱртньӧ кирка да товар дене ыштыме пашаш, тыгак кермычым калыплаш шогалтен. Чыла аммон ола дене Давид тыге ыштен, вара веле уло сарзывийже дене Иерусалимыш пӧртылын.





*а 12:25 Иедидиа лӱм ’Господьын йӧратымыже’ манмым ончыкта.

*б 12:30 Талант – эн кугу нелыт виса, тугеже вуйшӱдыш пеш чот неле лийын.




КУГЫЖАНЫШ-ВЛАКЫН КОКЫМШО КНИГАШТ

Глава 13

1 Амнон Фамарьым виешла. 23 Авессалом Амноным пуштеш.

1 Варажым теве мо лийын. Давидын Авессалом эргыжын Фамарь лӱман мотор шӱжарже лийын. Тудым Давидын вес эргыже, Амнон, йӧратен шынден.
2 Тудо Фамарь шӱжарже верч орланен коштын да чылт туешкен. Фамарь дене иктаж-мом ышташ Амнонлан лийын кертдымашла чучын, вет тудыжо эше ӱдыр лийын.
3 Амнонын Ионадав лӱман йолташыже лийын. Тудыжо Давидын Самай изажын эргыже улмаш. Ионадав пеш чоя, шонен моштышо лийын.
4 «Мо тый кажне кечын кошкет да кошкет, кугыжа эрге? – йодын тудо. – Ала мылам каласет?» Амнон вашештен: «Мый Авессалом изамын Фамарь шӱжаржым йӧратен шынденам».
5 Тунам Ионадав тудлан каласен: «Вакшышкет воч да черлыла кой. Кунам тыйым ачат ужаш толеш, тудлан каласе: ”Тек мый декем Фамарь шӱжарем толеш, шинча ончылнем кочкышым ямдыла да мыйым шке кидше дене пукша”».



6 Амнон возын да черлыла койын, тудым ужаш кугыжа толын. Амнон тудлан каласен: «Тек мый декем Фамарь шӱжарем толеш, шинча ончылнем ик-кок лепошкам кӱэштеш да шке кидше дене пукша».
7 Кугыжа мӧҥгыжӧ Фамарьлан тыгай шомакым каласаш колтен: «Амнон изатын пӧртышкыжӧ кай, тудлан кочкышым ямдыле».
8 Фамарь Амнон изажын пӧртышкыжӧ толын, тудыжо вакшыште киен. Ӱдыр руашым нӧштылын, изажын шинчаж ончылно лепошкам ыштен да кӱэштын.
9 Вара лепошка-влакым салма гыч ӱстембак пыштен, но изаже кочкаш тореш лийын. Амнон каласен: «Тек тышеч чыланат лектыт». Кунам тудын деч чылан лектыныт,
10 Амнон Фамарьлан каласен: «Кочкышым кӧргӧ пӧлемыш кондо, мый тыйын кидет гыч кочкам». Фамарь кӱэштме лепошкажым налын да Амнон изажлан кӧргӧ пӧлемыш намиен.
11 Кунам тудо изаж ончыко лепошкам пыштен, Амнон тудым руалтен кучен да каласен: «Тол, шӱжарем, воч мый денем!»
12 «Уке, изаем! Мыйым ит шӱктаре! Израильыште тыге огыт ыште, – манын Фамарь. – Ит ыште тыгай намысле пашам!
13 Тиде намыс дене мый куш каем? Тыят Израильыште ушдымо-влак кокла гыч иктыже лият! Кутыралте кугыжа дене, тудо мыйым тылат марлан пуаш тореш ок лий».
14 Но Амнонын тудым колыштмыжат шуын огыл, тудо Фамарьым пызырен пыштен да виешлен.



15 Тидын деч вара Амнонын Фамарь деке кугу ужмышудымаш лектын, ончычсо йӧратымашыж деч тудо виянрак лийын. «Кынел, кай тышеч!» – каласен тудо.
16 «Уке, [изай,] – манын Фамарь, – поктен колтымет мый денем мом ыштымет деч осалрак паша лиеш». Но Амнонын ӱдырым колыштмыжат шуын огыл.
17 Тудо шке тарзыжым ӱжын да каласен: «Поктен лук тидым тышечын да почешыже омсам тӱкылӧ!»
18 Тарзе Фамарьым тушеч луктын да почешыже омсам тӱкылен. Фамарь ӱмбалне тӱрлӧ тӱсан чапле вургем лийын. Тыгай вургемым кугыжан марлан кайыдыме ӱдыржӧ-влак чиеныт улмаш.
19 Фамарь вуйышкыжо ломыжым шавен, ӱмбалныже улшо чапле вургемжым кушкедын да, кидше дене вуйжым кучен, магырен каен.
20 Авессалом изаже тудлан каласен: «Тый денет Амнон изат лийын мо? Но тый кызыт шып лий, шӱжарем, вет тудо – тыйын изат. Тидын верч шӱметым ит турж». Фамарь Авессалом изажын пӧртыштыжӧ шкет ӱдырамаш семын илаш тӱҥалын.



21 Тидын нерген Давид кугыжа пален налын да пеш чот шыдешкен. [Но Амнон эргыжын кумылжым волтымыжо шуын огыл. Вет тудо Давидын икымше эргыже лийын, да кугыжа Амноным йӧратен.]
22 Авессалом гын Амнонлан сайымат, удамат ойлен огыл. Фамарь шӱжаржым намыслымылан кӧра тудын Амноным ужмыжо шуын огыл.



23 Кок ий эртымеке, Ваал-Гацорышто – тидыже Ефрем воктене лийын – Авессаломын шорыкшо-влакым тӱредыныт. Тушко тудо чыла кугыжа эргым ӱжын.
24 Авессалом кугыжа деке толын да каласен: «Кызыт тыйын тарзетын шорыкшым тӱредыт. Тек кугыжа да тудын тарзыже-влак тушко толын каят».
25 Но кугыжа тудлан вашештен: «Уке, эргым. Ме чыланат огына мий. Тыланет тиде уто паша гына лиеш». Авессалом тудым сӧрвален, но кугыжа садак каяш кӧнен огыл, эргыжым суапландарен гына.
26 «Тугеже тек мемнан дене кеч Амнон изам кая», – каласен Авессалом. «Молан тудлан тый денет каяш?» – йодын кугыжа.
27 Но Авессалом пеш чот йодынат, кугыжа тудын дене Амноным да моло кугыжа эргым колтен. [Авессалом тушто кугыжан пайремже гай кугу пайремым ыштен.]
28 Тудо шке еҥже-влаклан кӱштен: «Амнонын йошкар арака деч веселаҥмыжым шекланыза. Кунам мый ”Амноным пытарыза” манын каласем, те тудым пуштса, ида лӱд. Тиде мыйын кӱштымашем, пеҥгыде да лӱддымӧ лийза!»
29 Авессаломын еҥже-шамыч Амнон дене кӱштымӧ семынак ыштеныт. Тунам кугыжа эрге-влак писын кынелыныт, шке мулышт ӱмбак шинчыныт да тушеч кудалыныт.



30 Нуно эше корнышто лийыныт, Давид дек тыгай шомак толын шуын: «Авессалом чыла кугыжа эргым пуштын! Иктат илыше кодын огыл!»
31 Тунам кугыжа кынелын, шке вургемжым кушкедын да мланде ӱмбак шуҥгалтын, воктеныже улшо тарзыже-влакат вургемыштым кушкедыныт.
32 Но Ионадав, Давидын Самай изажын эргыже, каласен: «Тек [кугыжа] озам тудын чыла эргыжым пуштыныт манын ок шоно. Ик Амнон гына колен. Авессаломын тиде шонымашыже тудо кечынак шочын, кунам Амнон тудын шӱжаржым намыслен.
33 Тугеже, тек мыйын кугыжа озам огеш ойгане, чыла эргым-влак коленыт манын ок шоно. Ик Амнон гына колен».



34 Авессалом тиде жапыште куржын. Орол вуйжым нӧлталын да ужын: курык тайылысе корно дене шуко еҥ толеш. [Орол толын да кугыжалан каласен: «Мый курык тайылысе Орон корнышто еҥ-шамыч толмым ужым».]
35 Тунам Ионадав кугыжалан каласен: «Тиде кугыжа эрге-влак толыт. Кузе тарзет каласен, тыгак лийын».
36 Тидым каласен гына шуктен, кугыжа эрге-влак толын пуреныт да мӱгырен шорташ тӱҥалыныт. Кугыжа шкежат, чыла тарзыжат шорташ тӱҥалыныт.



37 Тыгеракын, Авессалом куржын да [Хамаахад мландыш] Гесур кугыжа Фалмай, Аммиуд эрге, деке каен. Давид [кугыжа] Амнон эргыж верч эше шуко жап шортын.
38 Гесурыш миен шумекше, Авессалом тушто кум ий лийын.
39 Давид кугыжа Авессаломым кычалмыжым чарнен: Амнонын колымыжлан ойгыжо лушкен.






КУГЫЖАНЫШ-ВЛАКЫН КОКЫМШО КНИГАШТ

Глава 14

Авессалом Иерусалимыш пӧртылеш да шке ачаж дене сӧраса.

1 Иоав, Саруян эргыже, шекланен: кугыжа Авессаломым монден ок керт.
2 Тудо Фекой гыч ушан ик ӱдырамашым кондаш кӱштен. Иоав тудлан каласен: «Шортшыла кой, ойгым ончыктышо вургемым чий. Шкендым ӱй дене ит шӱрӧ. Колышо шотышто шуко жап шортшо ӱдырамаш семын кой.
3 Кугыжа деке кай да тыге каласе...», да Иоав ӱдырамашлан мом каласаш кӱлмым туныктен ойлен.



4 Фекой гыч ӱдырамаш Давид кугыжа дек толын, вуйжым мланде марте савен да каласен: «Кугыжа, полшо мылам, [полшо]!»
5 Кугыжа тудын деч йодын: «Мо лийын?» Тудо вашештен: «Мый [шукертак] тулык вате улам, марием колен.
6 Мыйын кок эргым лийын. Икана нуно нурышто кучедалыныт, чарыше нигӧ лийын огыл. Иктыже весыжым перен да тудым пуштын.
7 Тунам уло тукым тыйын тарзе ӱдырамашет ӱмбак кержалтын: ”Пу мыланна иза пуштшым! Изажым пуштмылан ме шкенжымат пуштына! Тек тудын урлыкшо ок шуйно!” Мариемын лӱмжым да тудын урлыкшым мландымбалне кодаш огыл манын, нуно мыйын пытартыш тулойыпемат йӧртынешт».
8 Кугыжа ӱдырамашлан вашештен: «Кай тыныс дене мӧҥгышкет. Мый тыйын шотышто кӱштымашым пуэм».
9 Но Фекой гыч ӱдырамаш кугыжалан каласен: «Тек титак, мыйын кугыжа озам, мыйын ӱмбалнем да ачамын тукымжо ӱмбалне лиеш. А кугыжа да тудын престолжо титакдыме улыт».
10 Тунам кугыжа манын: «Кӧ тыланет тидын шотышто иктаж-мом каласа гын, тудым мый декем кондо. Тудо тетла тыйым ок тӱкӧ».
11 Ӱдырамаш каласен: «Кугыжа, вӱр верч ӱчым шуктышо-влак ынышт шукем да мыйын эргым ынышт пытаре манын, Господь Юмо дене товатле». Кугыжа пелештен: «Господь дене товатлем – эргычын вуйжо гыч ик ӱп пырчат ок камвоч!»



12 Тунам ӱдырамаш йодын: «Лиеш мо тарзетлан шке кугыжа озажлан эше ик мутым каласаш?»
13 Кугыжа вашештен: «Ойло». Ӱдырамаш каласен: «Молан тыят Юмын калыкше дене тыгак ышташ шонен пыштенат? Тыгай шомакым каласымыж дене кугыжа шкенжым шке титаканыш лукто. Вет тудо поктен колтымо эргыжым мӧҥгеш ок пӧртылтӧ.
14 Ме чылан колена да мланде ӱмбак кышкалме вӱд семын лийына, кудыжым тетла мӧҥгеш погаш ок лий. Но Юмо ик чонымат ынеж пытаре, поктен колтымо еҥым Тудо угыч лишемдаш шона.
15 Теве тиде паша нерген каласаш мый кугыжа озам деке тольым, вет родо-тукымем мыйым лӱдыктылеш. Сандене мый шоналтышым: ”Кугыжа дене кутыралтем. Ала тудо шке тарзыжын йодмыж почеш ышта?”
16 Ала кугыжа колышт налеш да шке тарзыжым нине еҥын кидышт деч утара, вет нуно мыйым да эргым пушташ, мемнам Юмын пуымо мландыж гыч кораҥдаш шонат.
17 Мый шоналтышым: ”Тек кугыжа озамын шомакше мыйым лыпландара. Вет мыйын кугыжа озам Юмын Суксыж гай: тудо сайым уда деч ойырен мошта”. Тек Господь, тыйын Юмет, пеленет лиеш!»



18 Кугыжа тудлан вашештен: «Тылат мый йодышым пуэм, мый дечем нимом ит шылте». «Ойло, мыйын кугыжа озам», – каласен ӱдырамаш.
19 «Чыла тыште Иоавын кидше мо?» – кугыжа йодын. Ӱдырамаш каласен: «Тыйын илышет дене товатлем, кугыжа озам: кугыжа озамын каласымыж деч пурлашкат, шолашкат кораҥаш ок лий. Туге, тыйын Иоав тарзет мылам тыге кӱштен. Тудо тыйын тарзетлан мом каласаш кӱлмым туныктен.
20 Мыйым Иоав тарзет тыге туштен ойлыктен. Но мыйын [кугыжа] озам – Юмын Суксыж гай мунло, тудо мландымбалне мо ышталтмым чыла пала».



21 Тидын деч вара кугыжа Иоавлан каласен: «Йӧра, мый [тыйын йодмет почеш] ыштем. Кай, кондо Авессаломым».
22 Тунам Иоав вуйжым мланде марте савен да кугыжалан каласен: «Тек Юмо тыйым суапландара! Ынде кугыжа озамын шке тарзыж деке поро улмыжым палем: тудо шке тарзыжын йодмыжым шуктыш».
23 Иоав Гесурыш каен да Авессаломым Иерусалимыш конден.
24 Кугыжа каласен: «Тек Авессалом шке пӧртышкыжӧ пӧртылеш, но мыйын чурием тудо ок уж». Авессалом шке пӧртыштыжӧ илаш тӱҥалын, но кугыжан чурийжым ужын огыл.



25 Пӱтынь Израильыште Авессалом гай мотор пӧръеҥ лийын огыл, чылан тудым йӧратен онченыт. Йолвундаш гыч вуймучаш марте Авессаломын нимогай экшыкше уке улмаш.
26 Кунам тудо ӱпшым тӱредын, пӱчмӧ ӱпшын нелытше кугыжан висаж дене кокшӱдӧ сикльыш шуын.*а А ӱпым кажне ийын пӱчкаш логалын, вет тудын нелытше ситышын лийын.
27 Авессаломын кум эргыже да Фамарь лӱман ӱдыржӧ шочыныт. Фамарь пеш мотор улмаш, [варажым тудо Соломонын Ровоам эргыжын ватыже лийын да тудлан Авий эргым ыштен].



28 Кугыжам ужде, Авессалом Иерусалимыште кок ий илен.
29 Тудо шкеж деке Иоавым ӱжыктен. Авессалом тудым кугыжа деке колтынеже улмаш. Но Иоав тудын деке толаш кӧнен огыл. Кокымшо гана тудын деке колтен – Иоав адакат толын огыл.
30 Тунам Авессалом шке тарзыже-влаклан кӱштен: «Теве мыйын пасуэм воктене Иоавын пасужо. Тушто шож шочеш. Кайыза, тудым йӱлалтыза». Нунышт каеныт да ты пасум йӱлалтеныт. [Вургемыштым кушкедын, Иоавын еҥже-влак озаж деке миеныт да каласеныт: «Авессаломын еҥже-влак пасуэтым йӱлалтеныт».]
31 Иоав Авессалом деке мӧҥгыжӧ толын да йодын: «Молан тыйын еҥет-влак мыйын пасуэм йӱлалтеныт?»
32 Авессалом вашештен: «Мый тыйым ӱжыктенам, кугыжа деке тыге каласаш колтынем ыле: ”Молан мый Гесур гыч толынам? Туштак кодам гын, сайрак лиеш ыле. Мый кугыжан чурийжым ужнем. А титакан улам гын, тек кугыжа мыйым пуштеш”».



33 Иоав кугыжа дек каен да чыла тидым каласен. Кугыжа Авессаломым шкеж деке ӱжын. Тудыжо толын да кугыжа ончылно вуйжым мланде марте савен. Вара кугыжа Авессаломым шупшалын.





*а 14:26 Кокшӱдӧ сикль – кок кило утла.




КУГЫЖАНЫШ-ВЛАКЫН КОКЫМШО КНИГАШТ

Глава 15

1 Авессалом ачаж ваштареш шогалеш. 13 Давидлан Иерусалим гыч куржашыже логалеш.

1 Тидын деч вара Авессалом шкаланже чапле орвам, имне-влакым да оролен коштшо витле еҥым налын.
2 Тудо эрден эр кынелын, ола капка воктенысе корно дек шогалын да ӱчашымашым лукшо йодыш дене кугыжа деке судыш кайыше кажне еҥым шкеж деке ӱжын шоген. Авессалом тудын деч йодын: «Тый могай ола гыч улат?» Кунам тудыжо «Тыйын тарзет Израильын тыгай-тыгай тукымжо гыч» манын вашештен,
3 Авессалом тудлан тыге ойлен: «Тыйын пашат поро да чын, но кугыжа дене тыйым колыштшо нигӧ уке».
4 А вара ешарен: «Эх, тиде мландыште мыйым судьялан шогалтышт ыле! Кажне еҥ ӱчашымашым лукшо йодышыж дене мый декем толеш ыле, да мый тудын пашажым чын лончылем ыле».
5 А кунам иктаж-кӧ тудлан вуйжым савалташ лишемын, Авессалом кидшым шаралтен, тудым ӧндалын да шупшалын.
6 Кугыжа дек судыш толшо кажне израиль еҥ дене Авессалом тыге ыштен. Тыге тудо нунын шӱмыштым чоян шкеж велке савырен.



7 Нылле ий*а эртымеке, Авессалом кугыжалан каласен: «Мый Хевроныш кайынем да Господьлан сӧрымӧ мутем шуктынем.
8 Сирий мландысе Гесурышто илымем годым мый, тыйын тарзет, сӧрымашым пуэнам: Господь мыйым Иерусалимыш пӧртылта гын, Тудлан надырым кондем».
9 «Тыныс дене кай», – каласен кугыжа. Тыге Авессалом Хевроныш каен.
10 Чыла израиль тукымыш тудо шке еҥже-влакым колтен, нунылан кӱштен: «Кунам пуч йӱкым колыда, тунам ”Авессалом Хевронышто кугыжа лийын!” манын кычкыралза».



11 Авессаломын ӱжмыж почеш пеленже Иерусалим гыч кокшӱдӧ еҥ тарванен. Нунышт, нимом палыде, нимогай уда шонымаш деч посна почешыже каеныт.
12 Надырым кондымо годым Авессалом Гило ола гыч Ахитофелым, Давидын каҥаш пуышо еҥжым, ӱжын. Шолып кутырен келшымаш эшеат вийым налын, Авессалом йыр калык шукырак да шукырак погынен.



13 Давид дек уверзе толын да каласен: «Израильтян-влак Авессалом могырыш шогалыныт!»
14 Тунам Давид Иерусалимыште пеленже улшо тарзыж-влаклан каласен: «Мыланна куржаш кӱлеш, уке гын Авессалом деч огына утаралт! Вашкыза, мыланна кызытак куржаш кӱлеш! Уке гын Авессалом кугу ойгым конда – мемнам пӱтырен куча, оласе чыла еҥым керде дене пытара!»
15 Кугыжан тарзыже-влак вашештеныт: «Кузе кугыжа озана каласа, тарзет-шамыч тугак ыштат».
16 Кугыжа да тудын полатыштыже илыше-влак ола гыч каеныт. Тушан кугыжан лу кулватыже гына кодын: кугыжа нуным полатым ончаш коден.



17 Кугыжа да тудын уло калыкше йолын каеныт, вара Беф-Мерхат воктене*б чарнен шогалыныт.
18 Кугыжан чыла тарзыже, хелефей ден фелефей-влак, тыгак Геф гыч пеленже толшо кудшӱдӧ наре еҥ ты верыште Давидым ончылтен каеныт.
19 Кугыжа Геф гыч улшо Еффей деч йодын: «А тый молан мемнан дене кает? Пӧртыл мӧҥгеш да у кугыжа пелен лий. Вет тый йот тукым, шке мландет гыч поктен колтымо еҥ улат.
20 Тый шукерте огыл толынат, а кызыт мый тыйым адакат вес верыш наҥгаем? Куш каем, шкежат ом пале. Пӧртыл мӧҥгеш, пеленет иза-шольыч-влакымат нал. Тек Господь тый декет поро да ӱшанле лиеш».
21 Но кугыжалан Еффей тыге вашештен: «Господь дене да кугыжа озам дене товатлем: кеч-кушто кугыжа ынже лий – илыше кодам але колаш логалеш – тарзет пеленетак кодеш».
22 Давид каласен: «Тугеже мый денем ошкыл». Тыге Геф гыч Еффей да пеленже улшо еҥ-влак шке ешышт дене Давид пелен каеныт.



23 Кунам еҥ-влак каеныт, уло мланде кугу йӱкын шортын. Кугыжа шке калыкше дене, Кедрон йогыным вончен, ир мланде могырыш ошкылын.
24 Туштак [иерей] Садок да Юмын ойпидыш шондыкшым Вефар гыч нумал кондышо левит-влак лийыныт. Нуно Юмын шондыкым шынденыт, а Авиафар, уло калыкын ола гыч лекмешкыже, кӱкшака верыште шоген.
25 Кугыжа Садоклан каласен: «Юмын шондыкым олашке пӧртылтӧ, [тек тудо шке верыштыже шинча]. Господьын поро кумылжым сулен налам гын, Тудо мыйым пӧртылта. Тунам мый шондыкым да Тудын илыме вержым ужам.
26 Но Господь мылам ”тый декет поро кумылем уке” манеш гын, мый ямде улам: тек Тудо мый денем мом шонымыжым ышта».
27 Кугыжа иерей Садоклан эше каласен: «Умылет, тылат олашке пӧртылман, кай тыныс дене. Пырля шке Ахимаас эргыч ден Авиафарын Ионафан эргыжым нал. Пӧртылза коктынат шке эргыда дене.
28 А мый, тендан деч уверым налмешке, ир мландыште эҥер гоч вончымо вер дене лиям».



29 Садок ден Авиафар Юмын шондыкым Иерусалимыш пӧртылтеныт да шкештат тушанак кодыныт.
30 А Давид Елеон курыкыш кӱзен. Тудо шортын-шортын чарайола ошкылын, вуйжо леведме лийын. Пеленже кайыше-влакат вуйыштым леведыныт да шортыныт.
31 Давидлан увертареныт: «Авессаломын шолып кутырен келшымашкыже Ахитофел ушнен». «Господь, [мыйын Юмем,] шалате Ахитофелын шонымашыжым!» – кугу йӱкын каласен Давид.



32 Давид курык вуйыш, Юмылан кумалме верыш, кӱзен шуын. Тушто ваштарешыже Архи тукым гыч Хусий [йолташыже] толын. Хусий ӱмбалне вургем кушкедме, а вуйышкыжо пуракым шавыме лийын.
33 Давид тудлан каласен: «Мый денем кает гын, корнышто мылам нелылыкым веле кондет.
34 Тый лучо олашке пӧртыл да Авессаломлан тыге каласе: ”Кугыжа, [иза-шольыч-влак да кугыжа ачат куржыныт. Ынде] мый тыйын тарзет лиям. [Мыйын илышем арален кодо.] Тымарте мый ачатын тарзыже лийынам, а кызыт тыйын тарзет улам”. Тыге тый мылам Ахитофелын шонымашыжым шалаташ полшет.
35 Тый денет пырля Садок ден Авиафар иерей-влак лийыт. Чыла, мом кугыжан пӧртыштыжӧ колат – нунылан ойло.
36 Тушто тыгак Садокын Ахимаас эргыже да Авиафарын Ионафан эргыже лийыт. Колмо чыла уверым мылам нунын гоч колтыза».
37 Лач тиде жапыште, кунам Давидын Хусий йолташыже Иерусалимыш пӧртылын, Авессалом олашке пура улмаш.





*а 15:7 Нылле ий – южо акрет годсо кусарымашыште ’ныл ий’.

*б 15:17 «Беф-Мерхат воктене»: тидым «оласе эн тӱр пӧрт воктене» манынат кусараш лиеш.




КУГЫЖАНЫШ-ВЛАКЫН КОКЫМШО КНИГАШТ

Глава 16

1 Сиван ондалымыже. 5 Семей Давидым шудалеш. 15 Авессалом Иерусалимыште.

1 Кунам Давид курык вуй гыч волаш тӱҥалын, тудо Мемфивосфейын Сива тарзыжым вашлийын. Тудыжо кок осёл дене толын, нунын тупыштышт кокшӱдӧ кинде, шӱдӧ чумырка изюм, шӱдӧ чумырка смоква да ик шувыш йошкар арака лийыныт.
2 Кугыжа Сива деч йодын: «Тидым молан конденат?» Сива вашештен: «Осёл-влак – кугыжан ешыжлан, шинчын кошташышт, кинде ден саска – тарзе-влаклан кочкашышт, а йошкар арака – ир мландыште ярныше-шамычлан йӱашышт».
3 Кугыжа йодын: «А кушто озатын уныкаже?» Сива вашештен: «Иерусалимыште кодын. Ынде израиль калык мылам кочамын кугыжа кучемвийжым пӧртылта манеш тудо».
4 Тунам кугыжа Сивалан каласен: «Чыла, мо Мемфивосфейын лийын, ынде тыйын лиеш». Вуйжым савен, Сива вашештен: «Тек мый кугыжа озамын поро кумылжым сулен налам!»



5 Кунам Давид кугыжа Бахурим деке миен шуын, тушечын Семей лӱман еҥ лектын. Тудо Саулын родо-тукымжо, Геран эргыже, лийын. Семей ошкылшыла шудалын,
6 [кугыжан] пурла да шола могырым тале сарзе-влак улмым ончыде, Давид да тудын тарзыже-шамыч ӱмбаке кӱм кышкен.
7 Семей тыге шудалын ойлен: «Кай тышеч! Кай тышеч, пуштшо да йӧрдымӧ айдеме!
8 Саул тукым вӱрым йоктарыметлан Господь тылат ӱчым шуктен! Тый Саулын престолжым налынат, но ынде Господь кугыжанышым Авессалом эргычын кидышкыже пуэн. Тый вӱр йоктарыше улат, сандене кызыт ойгыш логалынат!»



9 Авесса, Саруян эргыже, кугыжалан каласен: «Мом тиде колышо пий мыйын кугыжа озамым шӱктара? Мый каем да тудын вуйжым руал шуэм!»
10 Но кугыжа каласен: «Тиде тендан пашада огыл, Саруян эргыже-влак! [Кораҥза тудын деч,] тек шӱктара. Вет Давидым шудалаш тудлан Господь кӱштен. Сандене ”Молан тый тыге ыштет?” манын тудлан кӧ каласен кертеш?»
11 Авесса ден чыла тарзыжлан Давид тыге каласен: «Шке шочмо эргым мыйым пушташ кычалеш гын, Вениамин тукым еҥже деч мом вучыман? Кодыза тудым, тек шудалеш, вет тыге ышташ тудлан Господь кӱштен.
12 Ала Господь мыйын мыскылалтмем ужеш да тиде шудалмылан порылык дене пӧртылта».



13 Давид ден тудын еҥже-влак шке корнышт дене каеныт, а Семей воктенышт курык тайыл дене шудалын ошкылын да Давид могырыш кӱ ден пуракым кышкен.
14 Кугыжа да тудын еҥже-влак шонымо верышкышт чот нойышо толын шуыныт да тушан каналташ шогалыныт.



15 Авессалом да уло израиль калык тиде жапыште Иерусалимыш толыныт. Авессалом дене пырля Ахитофел лийын.
16 Тунам Авессалом деке Архи тукым гыч Хусий, Давидын йолташыже, толын да каласен: «Эсен лийже кугыжа, эсен лийже кугыжа!»
17 Авессалом Хусийлан вашештен: «Йолташетлан ӱшанле улметым тыге ончыктет мо? Мо тудын дене пырля каен отыл?»
18 Хусий Авессаломлан каласен: «Уке, кӧм Господь да тиде калык, уло Израиль ойырен – мый тудын почеш каем да тудын дене кодам.
19 Кӧлан мый служитлаш тӱҥалам? Тудынак эргыжлан огыл мо? Кузе мый ачатын тарзыже лийынам, тыгак тылат тарзыланаш тӱҥалам».



20 Авессалом Ахитофеллан каласен: «Умбакыже мом ышташ – каҥашым пу».
21 Ахитофел Авессаломлан каласен: «Ачатын полатшым ончаш кодымо кулватыж-влак дене мален лек. Тунам уло Израиль тыйын шке ачатлан ужмышудымо лиймет нерген колеш, да тыйын могырыштет улшо еҥ-влак вийым налыт».
22 Авессаломлан полат леведыш ӱмбалне омашым шынденыт. Тушто уло Израиль шинча ончылно Авессалом ачажын кулватыж-влак деке пурен.
23 Ахитофелын пуымо каҥашыже-влак тудо жапыште Юмо деч йодмо каҥаш семын шотлалтыныт. Ахитофелын кеч-могай каҥашыжым Давидат, Авессаломат тыге акленыт.






КУГЫЖАНЫШ-ВЛАКЫН КОКЫМШО КНИГАШТ

Глава 17

1 Хусий шке каҥашыж дене Авессаломым ондала. 15 Хусий Давидым шижтара, да тудыжо шылын куржеш.

1 Ахитофел Авессаломлан каласен: «Латкок тӱжем еҥым ойырен налын, таче йӱдым Давидым поктен кайынем.
2 Улнышо да вийдыме улмыж годым ӱмбакше кержалтам да лӱдыктем. Пеленже улшо еҥ-влак чыланат куржын пытат. Шкет кодшо кугыжам пуштам
3 да уло калыкым тылат пӧртылтем. Вет тый лач ик айдемын чонжым кычалат, а уло калык тыныслыкым налеш».
4 Тыгай шомак Авессаломлан да Израильын кугуракше-влаклан келшен.
5 Но Авессалом каласен: «Архи тукым гыч Хусийым ӱжын кондыза. Тудын мом каласымыжым колыштына».



6 Хусий Авессалом деке толын. Авессалом тудлан каласен: «Теве мом Ахитофел темла. Тудын шомакше почеш ышташ мо? Уке манат гын, шке шоныметым каласе».
7 Хусий Авессаломлан вашештен: «Тиде гана Ахитофел уда каҥашым пуэн».
8 Вара шке мутшым умбакыже шуен: «Тый вет шке ачатым да тудын еҥже-влакым палет. Нуно патыр, игыж-влак деч посна кодымо ава маска гай ажгыныше [да ир сӧсна гай осал] улыт. Тидын деч посна тыйын ачат тале сарзе, тудо калык дене пырля малаш ок тӱҥал.
9 Кызыт тудо иктаж-могай курыкпомышыш але вес верыш шылын шинчын. Икымше кредалмаште тыйын еҥет-влак кокла гыч икмыняр ужашыже пыта гын, тидын нерген колшо-влак каласат: ”Авессалом почеш кайыше-шамычым кырен шалатеныт”.
10 Тунам лев гай шӱман эн лӱддымӧ еҥат лӱдмыж дене лунчырга. Вет уло Израиль пала: тыйын ачат – тале сарзе, да тудын пелен лӱддымӧ еҥ-влак улыт.
11 Теве мыйын каҥашем: тек теҥыз серысе ошма пырче наре шуко чотан пӱтынь израиль сарзывий, Дан гыч Вирсавий марте, тый декет погына. Нуным вӱден кайыше тый лият.
12 Тунам Давид кеч-кушто лийже, ме тудын ваштарешыже каена да мланде ӱмбак лупс вочмо семын ӱмбакше кержалтына. Тудын еҥже-влак кокла гыч иктат илыше ок код.
13 Тудо иктаж-могай олаш чакнен куржеш гын, уло Израиль тиде ола деке кандырам конда. Ме олам эҥерыш шупшын волтена, тудын деч ик кӱат ок код».



14 Авессалом да пӱтынь Израиль каласеныт: «Архи тукым Хусийын каҥашыже Ахитофелын деч сайрак!» Ахитофелын пуымо каҥашыжым укеш лукташ да Авессаломлан азапым кондаш манын, Господь тыге ыштен.



15 Садок ден Авиафар иерей-влаклан Хусий каласен: «Авессалом ден израиль кугурак-влаклан Ахитофел тыгай каҥашым, а мый теве тыгайым пуэнам.
16 Сандене кызытак Давидлан увертарыза: тиде йӱдым ир мландыште эҥер гоч вончымо вер дене ынже код, вашкерак вес велыш вончыжо, уке гын кугыжа да тудын еҥже-влак чыланат пытат».



17 Ионафан ден Ахимаас Рогель памаш воктене вучен шогеныт. Тушко тарзе ӱдырамаш толын да нунылан уверым ойлен, вара нунышт каеныт да тидым Давид кугыжалан каласкаленыт. Олаште нуным нигӧ ужшаш огыл улмаш.
18 Но ты гана нуным ик рвезе ужын да тидын нерген Авессаломлан каласен. Ионафан ден Ахимаас тушечын пеш вашке каеныт да Бахуримыш ик еҥын пӧртшӧ дек толыныт. Тудыжын кудывечыштыже таве лийын. Нине еҥ-влак таве кӧргыш шылын шинчыныт.
19 Пӧртын озаватыже таве рож ӱмбаке леведышым шарен, а ӱмбакше шӱрашым шавалтен, сандене таве улмым ужын огытыл.
20 Тудын пӧртышкыжӧ Авессаломын еҥже-влак толыныт да йодыныт: «Ахимаас ден Ионафан кушто улыт?» Ӱдырамаш вашештен: «Нуно эҥерым вончен каеныт». Авессаломын еҥже-влак нуным кычалыныт, но муын огытыл да Иерусалимыш пӧртылыныт.
21 Нунын кайымекышт, Ахимаас ден Ионафан таве гыч лектыныт да Давид кугыжа дек миен каласеныт: «Тарваныза да писынрак эҥерым вончыза! Ахитофел тендан шотышто теве тыгай каҥашым пуэн...»
22 Давид ден тудын еҥже-влак тарваненыт да Иорданым вонченыт. Волгыжмешке, Иорданым вончыдымо ик еҥат кодын огыл.



23 Каҥашыжым шотыш налдымым ужын, Ахитофел осёлжым ӧртньӧрлен*а да мӧҥгыжӧ, шке олашкыже, каен. Пӧртшӧ шотышто тудо кӱштымашым коден да пикталт колен. Тудым ачажын шӱгарешыже тоеныт.



24 Давид Маханаимыш толын, а Авессалом израильтян-влак дене Иорданым вончен.
25 Авессалом Иоав олмеш сарзывуйлан Амессайым шогалтен. Амессай Изреель гыч улшо Иеферын эргыже лийын. Аваже тудын Авигея, Наасын ӱдыржӧ, Иоавын Саруя аважын шӱжарже, лийын.
26 Израильтян-влак да Авессалом стан дене Галаад мландеш шогалыныт.



27 Кунам Давид Маханаимыш толын, тушко Сови, Аммонысо Равва гыч Наас эрге, тыгак Ло-Девар гыч Махир, Аммиэл эрге, да Роглим гыч Верзеллий, галаад калыкын эргыже, толыныт.

28-29 Нуно [шарен ямдылыме] лу вакшышым, [лу] кӱмыжым да шун ате-влакым конденыт. Давид ден тудын еҥже-шамычлан тыгак шыдаҥым, шожым, ложашым, яшмыкпурсам, кугупурсам, пуштылмо пырчым, мӱйым, торыкым, шорык-влакым, ушкал шӧр гыч ыштыме сырым кочкашышт конденыт. Нуно ойленыт: «Ир мландыште еҥ-влак шуженыт, ноеныт да нунын йӱмышт шуэш».





*а 17:23 Ӧртньӧрлаш – оседлять.




КУГЫЖАНЫШ-ВЛАКЫН КОКЫМШО КНИГАШТ

Глава 18

1 Авессаломын сеҥалтмыже да колымыжо. 19 Давидлан Авессаломын колымыжо нерген увертарат.

1 Давид пеленже улшо еҥ-влакым ончен лектын да нуным вуйлаташ тӱжемвуй ден шӱдывуй-шамычым шогалтен.
2 Еҥ-влакым тудо кум тӱшка дене колтен. Ик тӱшкажым Иоав вуйлатен, кокымшым – Авесса, Саруян эргыже, Иоавын шольыжо, а кумшым – Геф гычын Еффей. Кугыжа сарзе-влаклан каласен: «Мый тендан дене пырля каем».
3 Но нунышт вашештеныт: «Тыланет каяш ок кӱл. Ме мӧҥгеш куржына гын, тидым нигӧ шотыш ок нал. Мемнан кокла гыч пелыже колат гын, тидланат тӱткыш ок лий. А тыйын илышет лу тӱжем еҥын илышыжым шога. Сандене тый мыланна ола гыч полшен шогет гын, сайрак лиеш».
4 Кугыжа вашештен: «Йӧра, каласымыда семынак ыштем». Сарзе-влакын шӱдӧ да тӱжем еҥ дене лектын кайымышт годым кугыжа капка воктене шоген.
5 Иоавлан, Авессалан да Еффейлан тудо тыге кӱштен каласен: «Мыланем кӧра Авессалом дене лыжгарак лийза». Сарзывуй-влаклан Авессалом шотышто кугыжан кӱштен ойлымыжым сарзе-шамыч чылан колыныт.



6 Сарзе-влак израильтян-шамыч ваштареш лектыныт, да Ефрем чодыраште кредалмаш тӱҥалын.
7 Давидын еҥже-влак израиль калыкым кырен шалатеныт. Тиде кечын пеш шукын пытеныт, чылаже коло тӱжем [еҥ] колен.
8 Кредалмаш тусо уло кундемым авалтен. Тиде кечын чодыра еҥ-влакым керде деч шукырак пытарен.



9 Авессалом вучыдымын Давидын еҥже-влакым вашлийын, тыгодым тудо мул ӱмбалне шинчен. Кунам мулжо кугу тумын укшыжо йымак кудал пурен, Авессалом ӱпшӧ дене укш коклаш пижын шинчын да кава ден мланде коклаште кечалтын, а мул умбакыла кудалын.
10 Тидым ик еҥ ужын да Иоавлан каласен: «Мый тумышто кечыше Авессаломым ужым».
11 Тидым каласыше еҥлан Иоав манын: «Тый тудым ужынат? Молан тушанак пуштын отыл? Мый тылат лу сикль шийым да ӱштым пуэм ыле».
12 Тудыжо Иоавлан тыге вашештен: «Тӱжем сикль шийым пуат гынат, мый кугыжа эрге ӱмбак кидемым ом нӧлтал ыле. Вет мемнан ончылнак кугыжа тылат, Авессалан да Еффейлан ”Мыланем кӧра Авессалом дене лыжгарак лийза” мане.
13 Мый вес семын ыштем гын, шке илышемлан лӱдыкшым кондем ыле. Вет кугыжа тидын нерген садак пален налеш ыле, а тый мыйын велке от шогал ыле».
14 Тунам Иоав каласен: «Мом мый тый денет мутайкален шогем!» Тудо кум умдым налын да нуным Авессаломын оҥышкыжо керын. Тунам тудыжо тумышто эше илыше кечен улмаш.
15 Иоавын саргурал нумалше лу еҥже Авессаломым авырен шогалын да шуралтен пуштын.



16 Тидын деч вара Иоав пуч дене пуалтен. Сарзе-влак Израильым поктен кайымыштым чарненыт да мӧҥгеш пӧртылыныт, вет Иоав нуным чарен шогалтен.
17 Авессаломын капшым чодырасе келге вынемыш шуэныт, ӱмбакыже кӱм кышкен, кугу орам ыштен шынденыт. А израильтян-влак шке мӧҥгышкышт куржын пытеныт.



18 Авессалом эше илымыж годымак Кугыжан лапверыште шкаланже чапкӱм шогалтен улмаш. Тудо тыге шонен: «Лӱмем арален кодаш мыйын эргым уке». Чапкӱм тудо шке лӱмжӧ дене лӱмден. Таче кече мартеат тудо «Авессаломын чапкӱжӧ» маналтеш.



19 Ахимаас, Садок эрге, Иоавлан каласен: «Мый куржам да кугыжалан ”Господь чын судым ыштен, тыйым тушман кид деч утарен” манын увертарем».
20 Но Иоав тудлан вашештен: «Таче уверым от наҥгай. Тый вес гана кает, таче огыл, вет кугыжан эргыже колен».
21 Иоав ик эфиоплан каласен: «Кай, кугыжалан мом ужметым увертаре». Эфиоп вуйжым савен да куржын.
22 Но Ахимаас, Садок эрге, Иоавлан адакат каласен: «Кеч-мо лийже, но эфиоп почеш мыят куржнем». Иоав вашештен: «Эргым, молан тыланет куржаш? Тый поро уверым от кондо».
23 «Тыге гынат, мый куржам», – [каласен Ахимаас]. Тунам [Иоав] каласен: «Курж». Ахимаас лапверысе корно дене куржын да эфиопым ончылтен каен.



24 Давид тунам ола пырдыжын кӧргӧ да тӱжвал капкаже-влак кокласе пӧлемыште шинчен. Орол капка леведыш ӱмбак кӱзен. Тудо вуйжым нӧлталын да ик еҥын куржын толмыжым ужын.
25 Орол кугыжам ӱжын да тидын нерген увертарен. «Тудо шкетын гын, тугеже уверым конда», – каласен кугыжа. Саде еҥ чакрак да чакрак лишемын.
26 Орол куржшо вес еҥымат ужын. «Эше икте куржеш!» – капка дек шогалтыме еҥлан тудо кычкыралын. «Тидат уверым конда», – каласен кугыжа.
27 «Икымше еҥжын куржмыжо Ахимаасын, Садок эргын, гай коеш», – манын орол. «Тудо сай еҥ, – каласен кугыжа. – Увержат сай лийшаш».



28 Толын шумеке, Ахимаас кугыжалан кычкыралын: «Тыныс лийже!» Тудо кугыжалан мланде марте вуйжым савен да каласен: «Господь, тыйын Юмет, моктымо лийже! Кугыжа озам ваштареш шогалше еҥ-влакым Тудо кидышкет пуэн!»
29 «Авессалом дене чыла сай?» – йодын кугыжа. «Кугыжан тарзыже Иоавын мыйым тышке колтымыж годым пеш кугу пуламыр ыле. А мо тушто лийын, мый ом пале», – Ахимаас вашештен.
30 «Ӧрдыжкӧ шогал да тушто вучалте», – каласен кугыжа. Тудыжо кораҥ шогалын.
31 [Ахимаас деч вара] эфиоп толын шуын. «Мыйын кугыжа озамлан сай увер! – тудо каласен. – Тыйын ваштареш шогалше-влакын кидышт деч утарымыж дене Господь таче чын судым ыштен».
32 «Авессалом дене чыла сай?» – кугыжа йодын. «Рвезе дене мо лийын, кугыжа озамын чыла тушманже да тудын ваштареш шогалше-влак денат тек тидак лиеш», – вашештен эфиоп.
33 Кугыжа чытырналт каен. Тудо капка ӱмбалнысе пӧлемыш каен да тушто шортын. Тушко кӱзышыжла, тыге ойлен: «Эргым, Авессалом эргым! Мыйын Авессалом эргым! Тыйын олмешет мылам колаш лийже ыле, Авессалом! Эргым, мыйын эргым!»






КУГЫЖАНЫШ-ВЛАКЫН КОКЫМШО КНИГАШТ

Глава 19

1 Иоав Давидым шылтала. 9 Давид Иерусалимыш пӧртылеш. 16 Семей ден Мемфивосфейлан Давид порылыкым ончыкта. 31 Верзеллийын полшымыжлан Давид порылык дене вашешта. 41 Израиль ден Иуда коклаште ӱчашымаш.

1 Иоавлан каласеныт: «Кугыжа Авессаломын колымыжлан ойгырен шортеш».
2 Давидын эргыж верч ойгырымыжым сарзе калыкат пален налын, сандене ты кечысе сеҥымаш чылаштлан ойгыш савырнен.
3 Пуйто сӧй пасу гыч шылын куржмо деч вожылын, сарзе калык тиде кечын олашке йышт-шолып пурен.
4 А кугыжа, чурийжым петырен, кугу йӱкын кычкырен: «Авессалом эргым! Авессалом, эргым, мыйын эргым!»



5 Тунам кугыжа дек Иоав пурен да каласен: «Таче тый шке тарзет-влакым намысыш пуртенат. А нуно тыйын чонетым, эрге-ӱдырет, ватет ден кулватет-влакын илышыштым арален коденыт.
6 Тыйым ужмышудымо-влакым тый йӧратет, а тыйым йӧратыше-влакым ужмет ок шу. Таче тый теве мом ончыктышыч: сарзывуй ден тарзет-влак тыланет нигӧ улыт. Таче мый умылышым: Авессалом илыше кодеш, а ме чыланат колена гын, тиде тылат утларак келша ыле.
7 Кынел, еҥ-влак деке лек да тарзет-влакын кумылыштым нӧлтал. Господь дене товатлем: от лек гын, тиде йӱдым ик еҥетат ок код. А тидыже тылат самырык жапет гыч таче марте тый денет лийше чыла ойго-азап деч ударак лиеш».
8 Кугыжа кынелын да капка воктеке лектын шинчын. Сарзе-влаклан «кугыжа капка воктене шинча» манын каласымеке, нуно чыланат тудын деке погыненыт.


 Тиде жаплан израильтян-влак шке омашышкышт куржын пытеныт улмаш.
9 Чыла израиль тукымышто еҥ-шамыч шке коклаштышт тыге ӱчашеныт: «[Давид] кугыжа мемнам тушман кид деч утарен, тудак мемнам филистим-влак деч утарен. А кызыт шкеже Авессаломлан кӧра тиде мланде гыч, [шке кугыжанышыж гыч,] куржын.
10 Шкенан кугыжалан ме Авессаломым шӱрен палемденна, но тудо сарыште колен. Молан те шып улыда, молан кугыжам огыда пӧртылтӧ?» [Израильтян-влакын тиде мутышт кугыжа дек шуын.]



11 Давид кугыжа иерей Садок ден Авиафар деке тыге ойлаш колтен: «Иудан кугуракше-влаклан каласыза: ”Молан кугыжам полатышкыже пӧртылтымӧ годым те пытартыш лийнеда? Вет Израиль мучко шарлыше шомак кугыжан пӧртышкыжӧ шуын.
12 Те мыйын иза-шольым, мый денем ик вӱр улыда. Молан те кугыжам полатышкыже пӧртылтымӧ пашаште пытартыш лийнеда?”
13 Амессайланат каласыза: ”Тый мый денем ик вӱр отыл мо? Тиде жап гыч мый тыйым Иоав олмеш сарзывуйлан ом шогалте гын, тек Юмо мыйым пеҥгыдын мут кучаш шогалта!”»
14 Тыге тудо Иуда эрге-влакым ик еҥ семын чылаштым шкеж деке савырен. Нуно кугыжа деке тыге ойлаш колтеныт: «Пӧртыл мӧҥгеш, тый шке да тыйын тарзет-влак».
15 Кугыжа мӧҥгеш каен да Иордан деке миен шуын. Кугыжам вашлияш да Иордан гоч вончыктараш манын, Галгалыш Иуда тукым еҥ-шамыч лектыныт.



16 Тыгак Семей, Геран эргыже, Бахурим гыч Вениамин тукым еҥ, Иуда тукым дене пырля Давид кугыжам вашлияш вашкен.
17 Тудын дене пырля Вениамин тукым гыч тӱжем еҥ, тыгак Сива, Саул ешын тарзыже, латвич эргыж да коло тарзыж дене лийыныт. Нуно кугыжан шинча ончылныжо Иорданым вонченыт [да тудлан эҥер гоч вончашыже верым ямдыленыт].
18 Нуно кугыжан ешыжлан вончаш полшеныт, тудын чыла йодмыжым шуктеныт.


 Кугыжа Иорданым вончен веле шуктен, Гера эрге Семей ончыланже [кумык] возын
19 да каласен: «Тек мыйын озам титакем кудалта! Ит шарналте шке тарзетын осал пашажым, кудым тыйын тарзет шке кугыжа озажын Иерусалим гыч лекмыж годым ыштен. Тек кугыжа тидым шӱмыштыжӧ ок кучо.
20 Тыйын тарзет сулыкым ыштымыжым умыла. Таче мый Иосиф тукым кокла гыч шке кугыжа озамым вашлияш эн ончыч тольым».
21 Авесса, Саруян эргыже, каласен: «Господьын шӱрымӧ еҥжым шудалмылан Семей пуштмо ок лий мо?»
22 Давид вашештен: «Тиде тендан пашада огыл, Саруян эргыже-влак! Мом те мыйын ваштарешем шогеда? Кузе тыгай кечын Израильыште иктаж-кӧм пушташ лиеш? Вет мый угыч Израильын кугыжаже улам, тидым мый таче ужам».
23 Кугыжа Семейлан каласен: «Тый от коло». Шке шомакшым тудо товатмут дене пеҥгыдемден.



24 Кугыжам вашлияш тыгак Мемфивосфей, Саул [эрге Ионафанын] эргыже, лектын. Кугыжан кайыме кече гыч тӱҥалын, тыныс дене мӧҥгеш пӧртылмешкыже, тудо йолжым мушкын огыл, [кӱчшым пӱчкеден огыл,] пондашыже шотышто азапланен огыл, вургемжымат мушкын огыл.
25 Кунам тудо Иерусалим гыч кугыжам вашлияш лектын, Давид йодын: «Мемфивосфей, молан тый мый денем пырля каен отыл?»
26 Тудыжо вашештен: «Мыйын кугыжа озам, тарзем мыйым ондален! Мый, тыйын тарзет, окшак уламат, тыге ойленам: ”Осёлым ӧртньӧрлем, кушкыж шинчам да кугыжа дене пырля каем”.
27 А тарзем кугыжа озам ончылно мыйым шӱктарен ойлен. Но мыйын кугыжа озам Юмын Суксыж гай. Сандене мом сайлан шотлет, тудым ыште.
28 Кеч ачамын тукымжо кугыжа озам ончылно колымашым сулен, но тый шке тарзетлан ӱстелтӧрыштет кочшо-влак коклаште верым пуэнат. Кузе мый кугыжа деч эше иктаж-мом йодаш тоштам?»
29 Кугыжа тудлан вашештен: «Молан тый чыла тидым ойлет? Сива ден коктын пасу-влакым шке коклаштыда пайлыза».
30 Но Мемфивосфей Давидлан вашештен: «Тудо чыла налеш гынат, нимат огыл, эн тӱҥ – тиде мыйын кугыжа озам мӧҥгыжӧ тыныс дене пӧртылын».



31 Кугыжа деке тыгак Роглим гыч галаадитян Верзеллий толын. Кугыжам ужатен колташ манын, тудо пеленже Иордан гоч вончен.
32 Тудо пеш шоҥго, кандашле ияш лийын. Кугыжан Маханаимыште лиймыж годым Верзеллий тудым пукшен-йӱктен, чыла мо кӱлешым конден шоген, вет тудо пеш поян улмаш.
33 Кугыжа Верзеллийлан каласен: «Айда мый денем пырля, Иерусалимыште мый тыйым ончаш тӱҥалам».
34 Но Верзеллий кугыжалан вашештен: «Шуко мо мылам илаш кодын? Молан мылам кугыжа дене Иерусалимыш каяш?
35 Мылам кызыт кандашле ий. Илышын ямжым мый ойырен моштем мо? Шижеш мо тыйын тарзет кочкыш-йӱышын тамжым? Мурызо-влакын мурымо йӱкыштым колам мо? Молан тарзетлан шке кугыжа озажлан уто пашам кондаш?
36 Тыйын тарзет кугыжам Иордан вес могырышто эше изишак ужатен кая. А кугыжан тыгай кугу порылыкшым мый сулен омыл.
37 Шке тарзетлан мӧҥгеш пӧртылаш пу. Мый шке олаштем колынем, тушто мыйын ачам ден авамым тоеныт. А теве тыйын Кимгам тарзет, [мыйын эргым,] тек кугыжа озам дене кая. Тудын дене мом сайлан шотлет, тудым ыште».
38 Кугыжа каласен: «Тек Кимгам мый денем кая. Тудын дене мый шонымет семын ыштем. Мом йодат, мый тыланет чыла ыштем».



39 Уло калыкын Иорданым вончымекше, кугыжат эҥерым вончен. Тудо Верзеллийым ӧндал-шупшалын, суапландарен, да Верзеллий мӧҥгыжӧ пӧртылын.
40 Кугыжа Галгалыш каен, тудын пелен Кимгам лийын. Пӱтынь Иуда калык да Израильын пел калыкше кугыжам ужатен каеныт.



41 Кугыжа деке израильтян-влак чыланат толыныт да каласеныт: «Молан Иуда тукым иза-шольына-влак тыйым шолыштыныт да кугыжам, ешыж ден тудын еҥже-шамычым Иордан гоч ужатеныт?»
42 Иуда тукым пӧръеҥ-влак израильтян-шамычлан тыге вашештеныт: «Кугыжа дене ме ик вӱр улына, сандене тыге ыштенна. Молан те тидлан сыреда? Ме кугыжан иктаж-можым кочкынна але тудын деч пӧлекым налынна мо? [Але тудо мемнам йозакым тӱлымӧ деч утарен?]»
43 Израильтян-влак Иуда тукым еҥ-шамычлан каласеныт: «Кугыжалан, тиде кеч Давид лийже, мемнан кертыжна*а лу пачаш шукырак, ийгот денат ме тендан деч кугурак улына. [Те огыл, а ме кугэрге улына.] Молан те мемнам ӱлык шындеда? Кугыжам пӧртылтымӧ нерген ме икымше ойлен огынал мо?» Но Иуда тукым еҥ-влакын шомакышт израильтян-шамычын деч пеҥгыдырак лийын.





*а 19:43 Кертыж – право.




КУГЫЖАНЫШ-ВЛАКЫН КОКЫМШО КНИГАШТ

Глава 20

1 Савей Давид ваштареш пудыранчыкым нӧлталеш. 23 Давид пелен улшо тӧра-влак.

1 Тушто ик йӧрдымӧ еҥ, Вениамин тукым гыч Савей, Бихри эрге, лийын. Тудо пуч дене пуалтен да кычкыралын: «Давид дене мемнан пашана уке, Иессей эрге дене мемнан пайна уке! Израильтян-влак, мӧҥгыда, шке омашышкыда кайыза!»
2 Давидым коден, израильтян-шамыч чыланат Бихри эрге Савей почеш каеныт. А Иуда тукым еҥ-влак Давид денак кодыныт, нуно тудын дене пырля Иордан деч Иерусалим марте каеныт.



3 Давид Иерусалимыш шке полатышкыже пӧртылын. Полатым оролаш кодымо лу кулватыжым тудо посна пӧртыш вераҥден, нунын дек оролым шогалтен. Давид нунылан мо кӱлешым пуэн шоген, но шкеже нунын деке коштын огыл. Кулвате-влак тушто колымешкышт тулык вате семын иленыт.



4 Давид Амессайлан каласен: «Кум кече жапыште мый декем Иуда тукымым пого, шкежат тышке тол».
5 Амессай Иуда тукымым ӱжаш каен, но палемдыме жаплан поген шуктен огыл.
6 Тунам Давид Авессалан каласен: «Ынде Савей, Бихри эрге, мыланна осалым Авессалом деч шукырак ышта. Мыйын еҥем-влакым нал да тудым поктен кай, уке гын тудо шкаланже чоткыдемдыме олам муэш да мемнан деч шылеш».
7 Авесса дене пырля Иерусалим гыч Иоавын еҥже-влак, хелефей ден фелефей-шамыч, чыла тале тарзе-влак Савейым, Бихри эргым, поктен каеныт.
8 Гаваонысо кугу кӱ деке миен шумеке, нуно корныштышт Амессайым вашлийыныт. Иоав ӱмбалне сарзе вургем лийын, а кыдал ӱштысӧ лодакыштыже керде кечен. Кунам Иоав ончыко лектын, кердыже лодак гыч лектын возын.
9 Иоав Амессай деч йодын: «Кузерак илыштат, шольым?» Амессайым шупшалаш манын, Иоав тудым пурла кидше дене пондашыж гыч кучен.
10 Иоавын вес кидыштыже улшо кердым Амессай шекланен огыл. Иоав кердыж дене мӱшкыржым туге шуралтен, тудыжын эсогыл кӧргӧ ӱзгарже мландышке лектын возын. Кокымшо гана шуралташ огешат кӱл улмаш – Амессай тунамак колен. Иоав ден тудын Авесса шольыжо Савейым, Бихри эргым, умбакыже поктен куржыныт.
11 Иоавын еҥже-влак кокла гыч иктыже Амессай воктеке шогалын да кычкыралын: «Кӧ Иоавлан ӱшанле да кӧ Давидын могырышто – Иоав почеш кайыза!»
12 [Колышо] Амессай корно покшелне вӱрвузык киен. Тудын воктене сарзе-шамычын шогымыштым ужын, саде еҥ Амессайым корно гыч ӧрдыжкӧ шӱдырен наҥгаен да ӱмбакше вургемым шуэн. Вет тудо Амессай воктене кажне эртен кайыше еҥын шогалмыжым ужын.
13 Тудым корно гыч кораҥдымеке, уло калык Иоав почеш Савейым, Бихри эргым, умбакыже поктен каен.



14 А Савей чыла израиль тукымын да Берим тукымын мландышт гоч эртен да Авел-Беф-Мааха ола марте миен шуын. [Олалаште илыше-влак] погыненыт да тудын почеш каеныт.
15 Иоав дене улшо еҥ-шамыч толыныт да Авел-Беф-Мааха олаште Савейым йыр авырен налыныт. Нуно мланде дене кӱкшакам ыштеныт да ола пырдыж дек лишемыныт, тудым сӱмыраш тӱҥалыныт.



16 Тунам ик мунло ӱдырамаш ола пырдыж ӱмбач кычкыралын: «Колыштса! Колыштса! Иоавлан каласыза, тек тудо тышке толеш. Мый тудын дене кутырынем».
17 Иоав тудын деке лишемын. Ӱдырамаш йодын: «Тый Иоав улат?» Иоав вашештен: «Мый». Ӱдырамаш каласен: «Колышт шке тарзетын мутшым». Иоав вашештен: «Колыштам».
18 Ӱдырамаш манын: «Ондак тыге ойленыт: ”Кӧ каҥашым йоднеже, тек Авельыште йодеш”, да тыге йодышым рашемденыт. [Кодыныт мо ӱшанле лияш шонышо израильтян-влак? Кодыныт мо – тек Авельыште йодыт.]
19 Мемнан олана Израильыште ик эн тынысле да ӱшанле. А тый тиде олам, Израильысе [ола-влакын] аваштым, пытарынет. Молан тылат Господьын погыжым шалаташ?»
20 Иоав тыге вашештен: «Мый нимомат ынем пытаре, ынем шалате! Тыгай нигунам ок лий!
21 Тыште вес паша: Ефрем курык гыч ик еҥ – Савей, Бихри эрге – шке кидшым Давид кугыжа ӱмбак нӧлталын. Мылам лач тудым пуыза, тунам мый ола деч кораҥам». Ӱдырамаш Иоавлан каласен: «Тудын вуйжым тылат пырдыж гыч шуат».
22 Ӱдырамаш шке ушан шомакше дене калык коклаш каен [да Бихри эрге Савейын вуйжым руалышт манын, уло олалан ойлен]. Савейын, Бихри эргын, вуйжым руалыныт да Иоавлан шуэныт. Тунам Иоав пучым пуалтен, да чыла [еҥже-влак] шке мӧҥгышкышт шаланен пытеныт. А Иоав Иерусалимыш кугыжа дек пӧртылын.



23 Иоав уло Израильын сарзывуйжо лийын, а Ваней, Иодай эрге, хелефей ден фелефей-влакым вуйлатен шоген.
24 Ӧкым пашам ыштыше-влакым Адорам вуйлатен шоген, Иосафат, Ахилуд эрге, курымсерышым возышо лийын.
25 Суса возкалыше, Садок ден Авиафар иерей лийыныт.
26 Давидын тыгак Иар тукым гыч Ира лӱман иерейже лийын.






КУГЫЖАНЫШ-ВЛАКЫН КОКЫМШО КНИГАШТ

Глава 21

1 Саул тукымым мут кучаш шогалтымаш. 15 Филистим калык дене сар.

1 Давид кугыжаланыме годым кум ий почела шужымаш лийын. Тидын шотышто Давид Господь деч йодын. Господь тудлан вашештен: «Тиде Сауллан да тудын вӱрым йоктарыше тукымжылан кӧра лийын, тудо Гаваонышто илыше-влакым пуштын».
2 Тунам кугыжа Гаваонышто илыше-шамычым ӱжын да нунын дене кутырен. Нуно Израиль калык гыч огыл, а аморрей калык деч кодшыжо лийыныт. Израильтян-влак нунын дене товатмут дене пеҥгыдемдыме келшымаш ойпидышым ыштеныт, но Израиль ден Иуда верч чот шогышо Саул нуным пытарынеже улмаш.
3 Давид Гаваонышто илыше-влак деч йодын: «Мом мылам тыланда ышташ? Господьын калыкше дек поро лийза манын, кумылдам мо дене савыраш?»
4 Нуно тудлан вашештеныт: «Саул деч але тудын тукымжо деч мыланна шӧртнят, шият огеш кӱл. А Израильыште иктаж-кӧм казнитлаш мемнан кертыжна уке». Давид каласен: «Мом йодыда, мый тыланда чыла ыштем».
5 Нуно кугыжалан вашештеныт: «Мемнам Израильын чыла кундемыштыже пушташ да пытараш шонышо еҥын
6 тукымжо гыч шым еҥым пу. Ме нуным Гиваште, Господьын ойырен налме Саулын олаштыже, Господь ончылан [кечан вереш] шуралтен сакалена». Кугыжа каласен: «Мый нуным тыланда пуэм».



7 Но Мемфивосфейым, Саул эрге Ионафанын эргыжым, Давид кугыжа Господь лӱм дене пуымо товатмутлан кӧра чаманен коден. Тиде товатмутым нуно Саул эрге Ионафан дене икте-весыштлан пуэныт улмаш.
8 Кугыжа Айан Рицпа ӱдыржын Сауллан ыштыме кок эргыжым, Армони ден Мемфивосфейым, да Саул ӱдыр Мелхолан Адриэллан, Мехола гыч Верзеллийын эргыжлан, ыштыме вич эргыжым налын
9 да Гаваонышто илыше-влакын кидышкышт пуэн. Нунышт нине еҥым курыкышто Господь ончылан [кечан вереш] шуралтен сакеныт. Нуно шымытынат пырля коленыт, нуным тӱредме жапын икымше кечылаштыже, шожым тӱредаш тӱҥалме годым, пуштыныт.



10 Тунам Рицпа, Айан ӱдыржӧ, чоштыра вургемым налын да шкаланже саде курыкеш шарен, тушто тӱредаш тӱҥалме жап гыч кап-влак ӱмбаке кава гыч йӱр йӱраш тӱҥалме пагыт марте шинчен. Тудо кап-влак деч кечывалым кавасе кайыкым, а йӱдым янлыкым поктен шоген.
11 Рицпан, Айан ӱдыржын, Саулын кулватыжын, мом ыштымыж нерген Давидлан каласеныт. [Колышо кап-влак шӱйыныт. Нуным кугу капан еҥ-влак тукым гыч улшо Дан, Иоа эрге, налын.]
12 Давид каен да Саул ден тудын Ионафан эргыжын лулегыштым Галаадысе Иавис олаште илыше-влак деч налын. Гелвуйышто Саулым пуштмеке, филистим-шамыч Саул ден Ионафанын капыштым Беф-Сан оласе погын верыште сакалтеныт, а Иависыште илыше-влак нунын капыштым шолып налыныт улмаш.
13 Давид тушечын Саул ден Ионафан эргыжын лулегыштым конден. Тыгак [кечан вереш] шуралтен сакыме-шамычын лулегыштымат погеныт.
14 Саул ден Ионафан эргыжын лулегыштым, [тыгак кечан вереш сакалтыме-влакын лулегыштым] Вениамин мландысе Целаш, Саулын Кис ачажын шӱгарешыже тоеныт. Чылажымат кугыжан кӱштымыж семын ыштеныт. Тидын деч вара Юмо кумалмыштым колын да Израиль деке поро кумылан лийын.



15 Филистим-влак ден Израиль коклаште сар угыч тӱҥалын. Давид шке еҥже-шамыч дене филистим-влак ваштареш кредалын, тудын вийже пытен.
16 Тунам рефаим калык гыч Иесвий, кудыжын кумшӱдӧ сикль нелытан той умдыжо да у кердыже лийын, Давидым пуштнеже улмаш.
17 Но кугыжалан полшаш Авесса, Саруян эргыже, толын [да тудым утарен]. Авесса филистим ӱмбаке кержалтын да тудым пуштын. Тунам Давидын еҥже-влак тыге товатленыт: «Тетла тый мемнан дене пырля сарыш от лек, уке гын Израильын лампыже йӧрен кертеш!»



18 Икмыняр жап гыч филистим-влак дене вес кредалмаш Гобышто лийын. Тунам Хуша гыч Совохай рефаим Сафутым пуштын.
19 Гобышто эше вес кредалмаш лийын. Тунам Елханан, Вифлеем гыч Ягаре-Оргимын эргыже, Геф гыч Голиафым пуштын. Тудыжын умдо вурдыжо куымо станын навуйжо гай лийын.



20 Эше ик кредалмаш Гефыште лийын. Тушто рефаим калык гычак кугу капан ик айдеме улмаш, тудын кид-йолыштыжо куд парня дене лийын – чылаже коло ныл парня.
21 Тиде еҥ израильтян-влакым шӱктарен ойлен. Тудым Ионафан, Давидын Самай изажын эргыже, пуштын.
22 Нине ныл еҥ Геф гычын, рефаим калык гыч, лийыныт. Нуно Давид ден тудын еҥже-влакын кидышт деч коленыт.






КУГЫЖАНЫШ-ВЛАКЫН КОКЫМШО КНИГАШТ

Глава 22

Давидын Юмым моктымо мурыжо.

1 Кунам Господь Давидым чыла тушманже да Саулын кидше деч утарен, Давид Господьлан тиде мурым мурен:


2 «Господь – пеҥгыдылыкем, аралтышем да утарышем.


3 Мыйын Юмем – кӱ курыкем,

 Тудын полшымыжлан ӱшанен илем.

 Тудо – авыртышем, виян утарышем, аралышем да саклышем.

 Тудо – утарышем, чыла азап деч мыйым саклен шога.


4 Моктымашым сулышо Господьым мый ӱжам

 да тушманем-влак деч утарыме лиям.


5 Колымаш толкын-влак мыйым авырышт,

 пужлымашын йогынжо-шамыч мыйым лӱдыктышт.


6 Вес тӱнян шинчырже-влак мыйым авырышт,

 колымашын вапшыже йырем пӱтырналте.


7 Чонлан шыгыр лийме годым Господьым ӱжым,

 шке Юмемым сӧрвален мый йодым.

 Тудо шке [святой] верже гыч йӱкем кольо,

 кычкырымем Тудын пылышыж дек миен шуо.


8 Мланде лӱҥгалте да чытырналте,

 кава негыз чытырныш, тарваныш –

 [Господь нунылан] шыдешкыш.


9 Нерже гыч шикш лекте,

 умшаж гыч – чыла пытарыше тул,

 Тудын деч тулшол-влак йогышт.


10 Тудо пылпомышым пӱгыртыш да волыш,

 йол йымалныже – тӱп пычкемыш.


11 Херувим ӱмбаке шинче да чоҥештыш,

 мардежын шулдырешыже кайыш.


12 Тӱп пычкемыш гыч Шкаланже леведышым ыштыш,

 кавасе шем пыл дене Шкенжым авырыш.


13 Тудын ончылно волгалтме деч

   тулшол-влак йӱлаш тӱҥальыч.


14 Кӱдыртыш Господь пылпомыш гыч,

 Чыла деч Кӱшылысӧ шке йӱкшым пуыш.


15 Пикш-влакым колтен, тушманым шалатыш,

 волгенче дене [логалтен,] нуным пытарыш.


16 Господьын кӱштымӧ йӱкшӧ деч,

 Тудын шыдыжын пуалмыж деч

 теҥыз йымалысе вӱдйогын почылто,

 тӱнян негызше-влак койыч.


17 Кидшым кӱшыч шуялтен, мыйым нале,

 шуко вӱд кокла гыч мыйым лукто.


18 Утарыш мыйым виян тушманем деч,

 мыйым ужмышудымо еҥ-влак деч,

2 кӧмытын куатышт лийын мый дечем шукырак.


19 Мылам неле лийме кечын нуно ӱмбакем кержалтыч,

 но Господь мылам эҥертыш лие.


20 Утарыш мыйым, йоҥгыдо верыш лукто,

 вет Тудо мый декем поро кумылан.


21 Чыным ыштымем почеш Господь мылам пӧртылта,

 кидемын арулыкшо почеш Тудо пуа,


22 вет мый Господьын корныж дене коштынам,

 осалым ыштен, Юмем деч кораҥын омыл.


23 Тудын чыла кӱштымашыжым ушыштем эре кучем,

 пунчалже-влак деч мый кораҥын омыл,


24 Тудын ончылно шылталаш лийдыме лийынам,

 сулыкым ыштыме деч шекланенам.


25 Чыным ыштымем почеш Господь мылам пӧртылта,

 вет Тудын шинчаж ончылно улам ару.


26 Поро еҥ дене Тый поро лият,

 чынле еҥ дене – чынле,


27 яндар дене – яндар,

 а шояк еҥ дене – чоя.


28 Ӱҥышӧ-шамычым Тый утарет,

 кугешныше-влакым шке ончалтышет дене ӱлыкшемдет.


29 Господь, Тый мылам лампым чӱктет.

 Господь волгалтара мыйын пычкемышем.


30 Тыйын полшымет дене тушман ӱмбак керылтам,

 Юмем дене ола пырдыжым вончем.


31 Юмо! Тудын корныжо чынле,

 Господьын шомакше яндар.

 Кӧ Тудын полышыжлан ӱшанен ила,

 чылаштлан Тудо авыртыш лиеш.


32 Господь деч моло кӧ эше Юмо уло?

 Мемнан Юмына деч моло кӧ эше аралтыш уло?


33 Юмо мылам вий-куатым пуа,

 мыйын корнем чыным ышта,


34 йолем ышта пӱчын гайым,

 кӱкшака верыш мыйым шогалта,


35 кредалаш туныкта кидемым,

 той пикшйоҥежым кидем чымалтара.


36 Утарымаш авыртышым Тый пуэт мылам,

 Тыйын порылыкет мыйым нӧлта.


37 Йолемлан коштмо верым лопкаҥдет,

 да огеш тайнышт мыйын йолем.


38 Тушман-шамычем поктен каем да пытарем,

 нуным кырен шалатымеш, мӧҥгеш ом пӧртыл.


39 Шалатен пытарем мый нуным –

 огыт керт кынелын нуно,

 йӧрлыт йол йымакем.


40 Тый мылам кредалаш вий-куатым пуэт,

 ваштарешем шогалше-влакым ончылнем сӱмырет.


41 Тушман-шамычем мый дечем куржыктет,

 мыйым ужмышудымо-влакым мый пытарем.


42 Полышым йодын, нуно кычкырат, но уке утарыше.

 Господьым сӧрвалат, но Тудо нуным ок кол.


43 Мый нуным пуракыш савырем,

 уремысе лавыра семын нуным тошкем.


44 Калыкем пудыраныме годым Тый мыйым утаренат,

 вес калык-влакын вуйлатышышт лияш мыйым араленат.

 Калык, кудым ончыч пален омыл, мылам служитла.


45 Йот калык еҥ-влак мылам келшаш тӧчат,

 ик гана ойлымо гычак мыйым колыштыт.


46 Йот тукым-влак ошем каят ончылнем,

 карманыштышт чытырен шинчат.


47 Господь илыше! Моктымо лийже мыйын аралышем,

 чапландарыме лийже Юмем, утарыше кӱ курыкем!


48 Тудо мылам верч ӱчым шукта,

 кид йымакем калык-влакым пуа,


49 тушман-шамыч деч мыйым утара!

 Ваштарешем шогалше-влак деч кӱшкӧ Тый мыйым нӧлталынат,

 поктылшо еҥ дечын Тый утаренат.


50 Сандене Тыйым, Господь, йот калык коклаште чапландарем,

 Тыйын лӱметым мый моктен мурем!


51 Шке кугыжатлан Тый кугу сеҥымашым пӧлеклет,

 шӱрен палемдыме Давид ден тудын тукымжылан

   порылыкым курым-курымеш ыштет».






КУГЫЖАНЫШ-ВЛАКЫН КОКЫМШО КНИГАШТ

Глава 23

1 Давидын пытартыш мутшо. 8 Тудын чапланыше сарзыже-влак.

1 Теве Давидын пытартыш мутшо:

 «Тыге ойла Давид, Иессей эрге,

 тыге ойла кӱш нӧлталме айдеме,

 Иаковын Юмыжын шӱрен палемдымыже

 да Израильыште мотор мурым мурышо.


2 Господьын Шӱлышыжӧ мыйын гоч ойла,

 Тудын шомакше – мыйын йылмыштем.


3 Израильын Юмыжо каласыш,

 Израильын кӱ курыкшо мылам увертарыш:

 ”Кӧ, Юмо деч лӱдын, вуйлатен шога,

 еҥ-влакым чынлын вуйлата,


4 тудо – пуйто эрын волгыдыжо,

 ояр эрдене нӧлталтше кече,

 кудыжо йӱр деч вара шудым кушта”.


5 Тыгай огыл мо мыйын тукымем Юмо дене пырля?

 Вет Тудо мый денем курымаш ойпидышым ыштен,

 тудыжо – радамлен ыштыме да вашталташ лийдыме.

 Тудо огыл мо мылам сеҥымашым пуа,

 мыйын чыла шонымем шукта?


6 А Юмым пагалыдыме еҥ-влак

   луктын кудалтыме коршаҥге гай лийыт,

 кудыжым кидышкат огыт нал.


7 Тудын деке тӱкнаш кӱртньым але тоям кучылтыт

 да тудым тушанак йӱлалтат».



8 Теве Давидын эн тале сарзыже-влакын лӱмышт. Ахаман тукым гыч Исбосеф нине кум тале сарзын вуйлатышыже лийын. Ик кредалмаште тудо умдыж дене кандашшӱдӧ еҥым пытарен.
9 Кумыт кокла гыч вес тале сарзе – Елеазар, Ахохийын Додо эргыжын эргыже. Кунам сар дене толшо филистим-влакым кредалаш лекташ оҥарен ӱжыныт, тудо Давид дене пырля лийын.
10 Израильтян-шамыч тунам нунын ваштареш лектыныт, да Елеазар филистим-влакым тунар шуко пуштеден – кидше тӱҥгылген да керде пелен пижын шинчын. Господь тиде кечын кугу сеҥымашым пӧлеклен. Сарзе-шамыч Елеазар почеш колышо-влакын мо улыштым поген гына каеныт.
11 Кумшо тале сарзе – Гарар гыч Шамма, Аген эргыже. Кунам филистим-влак Фирийыш погыненыт – туштыжо пасун ик касалыкыштыже яшмыкпурса кушкын, – израиль сарзе-шамыч нунын деч куржыныт.
12 Но Шамма тиде пасу покшек шогалын, тудым арален кредалын да филистим-влакым кырен шалатен. Тунам Господь кугу сеҥымашым пӧлеклен.



13 Кумло вуйлатыше кокла гыч нине кум тале сарзе тӱредме жап годым Давид деке Одоллам курыкпомыш дек толыныт. Тунам филистим-влак Рефаим лапверыште стан дене шогеныт.
14 Давид тунам карманыште лийын, а филистим отряд – Вифлеемыште.
15 Давидын йӱмыжӧ шуын, да тудо каласен: «О, иктаж-кӧ Вифлеем капка воктенысе таве гыч мыланем йӱаш вӱдым конда ыле гын!»
16 Тунам нине кум тале сарзе филистим стан гоч шолып эртеныт, Вифлеем капка воктенысе таве гыч вӱдым коштал налыныт да Давидлан конденыт. Но Давид йӱаш тореш лийын да, Господьлан чапым пуэн, тудым йоктарен,
17 тыге каласен: «Тиде вӱдым йӱмӧ деч Господь мыйым аралыже! Вет тиде нине еҥ-влакын вӱрышт, нуно, шке илышыштым чаманыде, вӱдлан каеныт». Давид вӱдым йӱын огыл. Теве мом нине кум тале сарзе-влак ыштеныт.



18 Авесса, Иоавын шольыжо, Саруян эргыже, кум сарзын вуйлатышыже лийын. Тудо умдыж дене кумшӱдӧ еҥым пуштын. Кум тале сарзе тудым пагален.
19 Кум сарзе коклаште тудо эн лӱмлӧ, нунын вуйлатышышт лийын, но саде кум тале сарзе дене иктӧр шоген огыл.



20 Ваней, Иодай эрге, Кавцеил гыч лӱддымӧ еҥ, тыгак шке пашаж дене чапланен. Тудо Моав гыч Ариилын кок эргыжым пуштын. Тудак лум толмо кечын вӱдым погымо вынемыш волен да тушто левым пуштын.
21 Тудо тыгак кугу капан египтяным пуштын. Тудыжын кидыштыже умдо лийын, а Ваней ваштарешыже тоя дене лектын, кидше гыч умдым шупшын налын да тудым тиде умдо денак пуштын.
22 Теве мом Ваней, Иодай эрге, ыштен. Саде кум тале сарзе тудым пагален.
23 Кумло сарзе коклаште тудо эн лӱмлӧ лийын, но саде кум тале сарзе дене иктӧр шоген огыл. Давид тудым шке капоролжо-влакын вуйлатышыштлан шогалтен.



24 [Теве Давидын тале сарзыж-влакын лӱмышт.] Кумло еҥ коклаште Асаил, Иоавын шольыжо, лийын, тыгак – Вифлеем гыч Елханан, Додо эрге;
25 Харод гыч Шамма, Харод гычак Елика;
26 Фалтий гыч Хелец; Фекой гыч Ира, Иккеш эрге;
27 Анафоф гыч Авиезер; Хуша гыч Мебуннай;
28 Ахохий тукым Цалмон; Нетофа гыч Магарай;
29 Нетофа гычак Хелев, Ваана эрге; Вениамин мландысе Гива гыч Иттай, Рибай эрге;
30 Пирафон гыч Ваней; Нахле-Гааш гыч Иддай;
31 Арава гыч Ави-Албон; Бархюм гыч Азмавет;
32 Шаалбон гыч Елияхба; Яшен эрге-влак кокла гыч Ионафан;
33 Гарар гыч Шамма; Арар гычак Ахиам, Шарар эрге;
34 Мааха гыч Елифелет, Ахасбай эрге; Гило гыч Елиам, Ахитофел эрге;
35 Кармил гыч Хецрай; Арба гыч Паарай;
36 Цова гыч Игал, Нафан эрге; Гад тукым гыч Ваний;
37 аммон Целек; Бероф гыч Нахарай, Саруян Иоав эргыжын саргурал нумалшыже;
38 Итри гыч Ира, Итри гычак Гареб
39 да хеттей Урий. Чылаже – кумло шымыт.






КУГЫЖАНЫШ-ВЛАКЫН КОКЫМШО КНИГАШТ

Глава 24

1 Давид Израиль ден Иудан пӧръеҥыштым шотлен лектеш. 10 Господь Израиль калыкым мут кучаш шогалта. 18 Давид жертвенникым ышта.

1 Израильтян-влаклан Господьын шыдыже угыч ылыжын. Тудо нунын ваштареш Давидым таратен да тыгай кӱштымашым пуэн: «Кай, Израиль ден Иуда калыкым шотлен лек».
2 Кугыжа Иоав сарзывуйжылан каласен: «Дан гыч Вирсавий марте Израильын [да Иудан] чыла тукым мландышт гоч эрте да, мыланем калыкын чотшым палаш манын, тудым шотлен лук».
3 Иоав кугыжалан каласен: «Тек Господь, тыйын Юмет, калык чотым шӱдӧ пачаш шукемда, да тек тидым кугыжа озамын шинчаже ужеш. Но молан мыйын кугыжа озам тидым ыштынеже?»



4 Но кугыжан шомакше Иоав ден сарзывуй-влакын мутышт деч виянрак лийын. Иоав ден сарзывуй-шамыч, кугыжа деч лектын, Израиль калыкым шотлаш каеныт.
5 Иорданым вончымеке, нуно Ароереш, Гад лапверыште верланыше олан кечывалвел могырыштыжо, шогалыныт. Вара Иазер олашке каеныт.
6 Тушечын Галаадыш да Тахтим-Ходши мландыш толыныт. Тушечын Дан-Яаныш каеныт да Сидон велке савырненыт.
7 Вара Тир карман деке миен шуыныт, евей ден хананей-влакын чыла олашт гоч эртеныт да мучашлан Иуда мландын кечывалвекыже, Вирсавийыш, лектыныт.
8 Тыге нуно уло мланде мучко эртеныт да индеш тылзат коло кече гыч Иерусалимыш пӧртылыныт.
9 Иоав мыняр еҥым шотлен лукмо чотым кугыжалан увертарен. Сарзылан йӧрышӧ, кердым нумалше пӧръеҥ-влакын чотышт Израильыште кандашшӱдӧ тӱжем, а Иудан вичшӱдӧ тӱжем лийын.



10 Калыкым шотлен лукмо деч вара Давидын шӱмжылан кочын чучын. Тудо Господьлан каласен: «Тыге ыштен, мый кугу сулыкыш пуренам. Кызыт, Господь, Тыйым йодам – кудалте тарзетын титакшым, вет мый ораде семын ыштенам».



11 Кунам Давид вес кечын эрдене кынелын, пророк Гадлан, Давидын ончыкужшыжлан, Господьын шомакше лийын:
12 «Кай, Давидлан каласе, тыге Господь ойла: ”Мый тыланет кум тӱрлӧ орлыкым темлем. Кудыжым ойырен налат – тый денет тыге ыштем”».



13 Гад Давид деке толын да увертарен: «Ойырен нал: мландыштет шым ий*а шужымаш лиеш але тушманет-влак тыйым кум тылзе поктылаш, а тый нунын деч куржталаш тӱҥалат, але мландыштет шучко чер кум кече озаланаш тӱҥалеш? Шоналте да ойырен нал – мыйым Колтышылан могай вашмутым пуаш».
14 Давид Гадлан каласен: «Мылам пеш неле. Тек мый Господьын кидышкыже логалам, вет Тудын порылыкшо кугу. Еҥ-влакын кидышкышт гына логалаш огыл ыле». [Давид шучко черым ойырен налын. Тунам шыдаҥ тӱредме жап лийын.]



15 Господь Израиль ӱмбак шучко черым колтен. Тиде эр гыч тӱҥалын, тудо палемдыме жап марте шуйнен. [Калык коклаште чер шарлен,] да Дан гыч Вирсавий марте шымле тӱжем еҥ колен.
16 Иерусалимым пытараш манын, [Юмын] Суксыжо шке кидшым ола ӱмбак шуялтен. Но Господь орлыкым колтымыжлан ӧкынен да калыкым пытарыше Суксылан каласен: «Сита! Кидет кораҥде!» Господьын Суксыжо тунам иевусей Орнан идымже тураште лийын.
17 Калыкым пытарыше Суксым ужмеке, Давид Господьлан каласен: «Тиде мый сулыкыш пуренам, мый, [кӱтӱчӧ,] осалым ыштенам! А нине шорык-влакше мо дене титакан улыт? Тек Тыйын кидет мыйын ӱмбакем да мыйын тукымем ӱмбак савырна».



18 Тудо кечын Гад Давид деке толын да каласен: «Кай, иевусей Орнан идымыштыже Господьлан жертвенникым шогалте».
19 Господьын кӱштымыжӧ да [пророк] Гадын шомакше почеш Давид каен.



20 Тудын деке кугыжа ден тарзыж-влакын толмыштым ужмеке, Орна нунын ваштарешышт лектын да Давидлан вуйжым мланде марте савен.
21 Орна йодын: «Молан мыйын кугыжа озам шке тарзыж деке толын?» Давид вашештен: «Тыйын идымет налаш. Калыкым пытарымаш чарныже манын, тушан мый Господьлан жертвенникым шогалтем».
22 Орна Давидлан каласен: «Тек мыйын кугыжа озам чыла мо кӱлешым налеш да тидым надырлан конда. Теве йӱлалтен пуаш ӱшкыж-влак, а шийме оҥа ден омыта-шамыч пулан каят.
23 Кугыжа, чыла тидым Орна тылат пуа». Вара ешарен: «Тек Господь Юмет тый декет поро лиеш!»
24 Но кугыжа Орналан каласен: «Уке, мыняр шога – мый тылат тӱлем. Господь Юмемлан мый яра налме надырым ом кондо». Давид идым ден ӱшкыж-влакым витле сикль шийлан налын.
25 Тушан Давид Господьлан жертвенникым чоҥен да йӱлалтен пуымо надыр ден татулык надырым конден. [Жертвенник изи лийынат, варажым тудым Соломон кугемден.] Израиль верч кумалмым Господь колын, да калыкым пытарымаш чарнен.





*а 24:13 «Шым ий» – Септуагинтыште (Тошто Сугыньым акрет грек йылмыш кусарымаште) ’кум ий’.





КУГЫЖАНЫШ-ВЛАКЫН КУМШО КНИГАШТ

Глава 1

1 Давидын шоҥгылыкшо. Тудын Адоний эргыже кугыжа лийнеже. 11 Давид престолжым Соломонлан пуа. 32 Иерей Садок калык шинча ончылно Соломоным кугыжалан шӱрен палемда. 41 Соломон Адонийым ок пушт, чаманен кода.

1 Давид кугыжа шоҥгемын, кугу ийготан лийын. Давидым мо дене гына леведын огытыл, тудо садак ырен кертын огыл.
2 Тунам тарзыже-влак Давидлан каласеныт: «Тек мемнан кугыжа озаланна самырык ӱдырым кычалыт – тудо кугыжа пелен лиеш, тудым ончаш тӱҥалеш. Ӱдыр воктеныже кияш тӱҥалеш, да мемнан кугыжа озаланна шокшо лиеш».
3 Мотор ӱдырым пӱтынь Израиль мучко кычалыныт. Сунемыште илыше Ависагам мумеке, кугыжа деке конденыт.
4 Ӱдыр пеш мотор лийын. Тудо Давид пелен лийын, тудым ончен, но кугыжа Ависага дене мален огыл.



5 Адоний, Аггифан эргыже, кугешнен, тыге ойлен: «Мый кугыжа лиям». Тудо шкаланже орва ден имнешке-влакым, тыгак тудым оролен коштшо витле еҥым налын.
6 Ачаже тудым, «Молан тыге ыштылат?» манын, нигунам шылтален огыл. Адоний пеш мотор улмаш, тудо Авессалом деч вара шочшо эрге лийын.
7 Тудо Саруя эрге Иоав да иерей Авиафар деч каҥашым йодын, нунышт тудлан полшен шогеныт.
8 Но иерей Садок ден Иодай эрге Ваней, пророк Нафан, Семей, Рисий да Давидын тале сарзыже-влак Адоний могырышто лийын огытыл.



9 Рогель памаш дене улшо Зохелет кӱ воктене Адоний тыгыде ден шолдыра вольыкым, ӧрдыктарыме презе-влакым надыр шотеш шӱшкылын. Тушко тудо чыла иза-шольыжым – кугыжа эрге-шамычым, – тыгак кугыжалан служитлыше Иуда тукым эрге-влакым ӱжын.
10 А пророк Нафаным, Ванейым, тыгак Давидын тале сарзыже-влакым да Соломон шольыжым ӱжын огыл.



11 Тунам Нафан Вирсавиялан, Соломонын аважлан, каласен: «Колынат мо? Адоний, Аггифан эргыже, шкенжым кугыжалан увертарен, а мемнан Давид озана тидын нерген огешат пале.
12 Мый тылат каҥашым пуэм, шке чонетым да Соломон эргычын илышыжым утарен кодо.
13 Кай, Давид кугыжа дек пуро да тудлан каласе: ”Мыйын кугыжа озам, тый дечет вара кугыжалан Соломон эргыч шогалеш да тыйын престолышкет шинчеш манын, мыланем, шке тарзетлан, товатлен отыл мо? Молан Адоний кугыжа лийын?”
14 Тидын нерген кугыжа дене кутырымет годым почешет мый пурем да мутет-влакым пеҥгыдемдем».



15 Вирсавия кугыжа дек малыме пӧлемышкыже пурен. Давид кугыжа пеш чот шоҥгемше лийын, тудым Сунем гыч Ависага ончен.
16 Кугыжа ончылно Вирсавия вуйжым кӱвар марте савен. «Мо тылат кӱлеш?» – йодын кугыжа.
17 Вирсавия тудлан каласен: «Мыйын кугыжа озам! Тый мыланем, шке тарзетлан, Господь Юмет дене товатлен ойленат: ”Тыйын Соломон эргыч мый дечем вара кугыжа лиеш, престолышкем тудо шинчеш”.
18 А кызыт теве Адоний кугыжа лийын, да тый, кугыжа озам, тидын нерген отат пале.
19 Тудо надырлан шуко тыгыде ден шолдыра вольыкым, ӧрдыктарыме презым шӱшкылын да кугыжан чыла эргыжым, иерей Авиафарым, сарзывуй Иоавым ӱжын. А Соломоным, тыйын тарзетым, ӱжын огыл.
20 Мыйын кугыжа озам, израильтян-влак тыйын ӱмбакет ончат. Нуно увертарыметым вучат – кугыжа озам деч вара тудын престолышкыжо кӧ шинчеш.
21 Уке гын, кугыжа озамын шке ача-кочаж-влак деке кайымекше, мыйым да Соломон эргым титаканыш луктыт».



22 Кунам Вирсавия эше кугыжа дене кутырен, пророк Нафан толын.
23 Кугыжалан тудын толмыж нерген увертареныт. Нафан кугыжа ончыко толын шогалын да тудлан вуйжым мланде марте савен.
24 Тудо каласен: «Мыйын кугыжа озам, тый ”Адоний мый дечем вара кугыжа лиеш да престолышкем шинчеш” манын каласенат мо?
25 Таче тудо каен да шуко тыгыде ден шолдыра вольыкым, ӧрдыктарыме презе-влакым надыр шотеш шӱшкылын, тушко чыла кугыжа эрге ден сарзывуй-влакым, иерей Авиафарым ӱжын. Кызыт нуно тудын дене пырля кочкын-йӱыт, ”эсен лийже Адоний кугыжа!” манын кычкырат.
26 А мыйым, тыйын тарзетым, тыгак иерей Садокым, Ванейым, Иодай эргым, да Соломоным, тыйын тарзетым, тудо ӱжын огыл.
27 Тиде кугыжа озамын кумылжо почеш ышталтын мо? Молан тый шке тарзетлан кугыжа озамын престолыштыжо тудын деч вара кӧ шинчаш тӱҥалмым увертарен отыл?»



28 «Мый декем Вирсавиям ӱжса», – каласен Давид кугыжа. Вирсавия пурен да кугыжа ончыко шогалын.
29 Кугыжа товатлен каласен: «Мыйым чыла тӱрлӧ ойго деч утарыше Господь дене товатлем:
30 тыйын Соломон эргыч мый дечем вара кугыжа лиеш да престолышкем шинчеш манын, мый тылат Израильын Господь Юмыж дене товатленам. Тидым мый таче шуктем».
31 Вирсавия вуйжым мланде марте савен да каласен: «Курымеш эсен лийже мыйын Давид кугыжа озам!»



32 Давид кугыжа каласен: «Мый декем иерей Садокым, пророк Нафаным да Иодай эрге Ванейым ӱжса». Нуно чыланат кугыжа дек толыныт.
33 Давид нунылан каласен: «Пеленда тарзем-влакым налза, мулем ӱмбак мыйын Соломон эргым шындыза да Гихон вӱд деке наҥгайыза.
34 Тек иерей Садок ден пророк Нафан тудым тушто Израильын кугыжажлан шӱрен палемдат. Вара пуч дене пуалтыза да кычкырен увертарыза: ”Эсен лийже Соломон кугыжа!”
35 Тидын деч вара тудым мӧҥгеш ужатыза – тек тудо толеш, престолышкем шинчеш да мыйын олмешем кугыжаланаш тӱҥалеш. Израиль ден Иудам вуйлаташ мый Соломоным палемденам».
36 Ваней, Иодай эрге, кугыжалан каласен: «Аминь! Тек кугыжа озамын Господь Юмыжо тиде шомакым пеҥгыдемда!
37 Кузе Господь Юмо мыйын кугыжа озам пелен лийын, тек Тудо Соломон пеленат лиеш да тудын престолжым Давид кугыжа озамын престолжо деч кӱшкырак нӧлталеш!»



38 Иерей Садок, пророк Нафан, Иодай эрге Ваней, хелефей ден фелефей-влак каеныт, Соломоным Давид кугыжан мулжо ӱмбак шынденыт да Гихон деке наҥгаеныт.
39 Иерей Садок скиний гыч елейым темыман тӱкым налын да Соломоным кугыжалан шӱрен палемден. Тидын деч вара пуч дене пуалтеныт, да уло калык кычкыралын: «Эсен лийже Соломон кугыжа!»
40 Вара чыланат Соломоным ужатен толыныт. Калык шиялтыш дене шоктен да туге чот куанен кычкырен – йӱк-йӱан деч эсогыл мланде чытырналтын.



41 Адоний ден тудын ӱжмӧ унаже-влак тиде йӱк-йӱаным кочкын-йӱын пытарымекышт колыныт. Пуч йӱкым колмеке, Иоав йодын: «Ола гыч могай йӱк-йӱан солна?»
42 Тидым каласенат шуктен огыл, нунын деке Ионафан, Авиафар иерейын эргыже, толын лектын. Адоний каласен: «Тол тышке. Тый ӱшанле айдеме улат, уверетат сай лийшаш».
43 Ионафан Адонийлан вашештен: «Уке, Давид кугыжа озана Соломоным кугыжалан шогалтен.
44 Кугыжа тудын дене пырля иерей Садокым, пророк Нафаным, Иодайын Ваней эргыжым, хелефей ден фелефей-влакым колтен. Нуно Соломоным кугыжан мулжо ӱмбак шынденыт,
45 вара Гихон воктене иерей Садок ден пророк Нафан тудым кугыжалан шӱрен палемденыт. Нуно тушеч куанен пӧртылыныт, сандене кызыт ола лӱшка, тиде йӱк-йӱан теве тышкат шокта.
46 Кугыжан престолышко Соломон шинчынат шуктен.
47 Кугыжан тарзыже-влакат Давид кугыжа озанам саламлаш толын каеныт да тудлан каласеныт: ”Тек тыйын Юмет Соломонын лӱмжым тыйын лӱмет деч чотрак чапландара, тек тудын престолжым тыйын престолет деч кӱшкырак нӧлталеш!” Кугыжа шке кийыме верыштыже вуйжым савен
48 да тыге каласен: ”Израильын Господь Юмыжо моктымо лийже! Тудо таче [мыйын нӧшмем деч] престолышто шинчышым пуэн, да тидым мый шке шинчам дене ужам!”»



49 Тунам Адонийын ӱжмӧ еҥже-влак чыланат лӱдын колтеныт. Нуно кынел шогалыныт, да кажныже шке корныж дене каен.
50 А Адоний, Соломон деч лӱдын, жертвенник дек каен да тудын тӱкыж-влакым кучен шогалын.
51 Соломонлан каласеныт: «Адоний Соломон кугыжа деч лӱдеш. Тудо жертвенникын тӱкыж-влакым кучен шогалын да тыге ойла: ”Тек Соломон кугыжа кызыт мыланем ’шке тарзем ом пушт’ манын товатла”».
52 Соломон каласен: «Тудо шкенжым шот дене кучаш тӱҥалеш гын, вуйжо гыч ик ӱп пырчат ок камвоч. Но чояланаш тӱҥалеш гын, тудо кола».
53 Соломон кугыжа Адоний дек еҥ-влакым колтен. Нуно тудым жертвенник деч конденыт. Адоний толын да Соломон кугыжалан вуйжым савен. «Кай мӧҥгышкет», – Соломон тудлан каласен.






КУГЫЖАНЫШ-ВЛАКЫН КУМШО КНИГАШТ

Глава 2

1 Давидын Соломоным сугыньлен кодымыжо. 10 Давидын колымыжо. 13 Адонийым казнитлымаш. 26 Авиафарым мут кучаш шогалтат. Иоавын колымыжо. 36 Семейын колымыжо.

1 Давидын колымо жапше толын шуын. Тудо шке Соломон эргыжлан теве мом сугыньлен коден.
2 «Моло семын мыят тиде тӱня гыч каем, – каласен тудо. – Пеҥгыде лий, шкендым пӧръеҥ семын кучо.
3 Господь Юметын чыла кӱштымыжым шукто. Тудын корныж дене кошт да Моисейын законыштыжо возымо семынак Тудын пунчал ден кӱштымашыжым, устав ден сугыньжым шуктен шого. Тунам тый мом гына ышташ от тӱҥал, кушко гына от кай – ушан-шотан лият да чыла пашат воранен толеш.
4 Тунам Господь мыйын шотышто каласыме шомакшым шукта. Тудо тыге ойлен: ”Эргыч-влак коштмо корнышт дек тӱткӧ лийыт да Мыйын ончылнем уло шӱм-чон дене чын илаш тӱҥалыт гын, тыйын урлыкет гыч еҥ Израильын престолыштыжо эре шинчаш тӱҥалеш”.
5 Теве эше мо. Тый шке палет, мом мыланем Саруя эрге Иоав ыштен, кузе тудо Израильын кок сарзывуйжо дене – Нир эрге Авенир да Иефер эрге Амессай дене – ыштен. Тудо нуным пуштын, тыныс жапыште сар годымсо семын вӱрым йоктарен. Эрдысе ӱштыжым да йолчиемжым тудо вӱр дене амыртен.
6 Тый ушан улат: Иоавын чал вуйжылан вес тӱняшке тыныс дене каяш ит пу.
7 А Галаад гыч Верзеллийын эргыж-влак деке поро лий. Тек нуно тыйын ӱстелтӧрыштет кочшо-шамыч коклаште лийыт. Кунам мый Авессалом изат деч шылын куржынам, нуно мыланем полшаш толыныт.
8 Эше тыйын еҥет коклаште Семей, Бахурим гыч Вениамин тукымысо Геран эргыже, уло. Кунам мый Маханаимыш каенам, тудо мыйым осал шомак дене шудалын. Но кунам Иордан деке мыйым вашлияш лекте, тудым ом пушт манын, Господьын лӱмжӧ дене товатлышым.
9 Но тый тудым мутым кучыктыде ит кодо. Тый ушан улат: Семейын чал вуйжым вес тӱняш вӱраным колташ манын, мом ышташ кӱлмым палет».



10 Давид шке ача-кочаж-влак деке ушнен, тудым Давид-Олаште тоеныт.
11 Давид Израильыште нылле ий кугыжаланен: Хевронышто шым ий да Иерусалимыште кумло кум ий.
12 Давид ачажын престолышкыжо Соломон шинчын, да тудын кугыжаланымыже вийым налын.



13 Адоний, Аггифан эргыже, Соломонын Вирсавия аваж деке толын [да тудлан вуйжым савен]. Вирсавия йодын: «Тыныс дене толынат?» Тудыжо вашештен: «Тыныс дене».
14 Вара ешарен: «Мыйын тый денет кутырышашем уло». «Ойло», – каласен Вирсавия.
15 Адоний манын: «Кугыжан кучемвий мыйын лийын, тый тидым палет. Пӱтынь Израиль ӱмбакем ончыкылык кугыжа семын ончен, но кучемвий мый дечем кораҥын да шольымлан логалын. Господь тыге ыштен.
16 А мый тый дечет иктым йоднем ыле. Тудым шукташ тореш ит лий». Вирсавия вашештен: «Ойло».
17 Адоний каласен: «Сӧрвален йодам, Соломон кугыжа дене кутыралте, тудо тыланет тореш ок лий – тек тудо мыланем Сунем гыч улшо Ависагам ватылыкеш пуа».
18 «Йӧра, – вашештен Вирсавия. – Мый тыйын шотышто кугыжа дене кутыралтем».



19 Адоний шотышто мутланаш манын, Вирсавия Соломон кугыжа деке пурен. Тудым вашлияш кугыжа кынелын, вуйжым савалтен да престолышкыжо шинчын. Кугыжан аважланат престолым шынденыт. Тудыжо кугыжан пурла велкыже шинчын
20 да каласен: «Мыйын тый декет ик изи йодмашем уло. Тудым шукташ тореш ит лий». «Йод, аваем, – вашештен кугыжа. – Мый йодметым шуктем».
21 Тудыжо каласен: «Сунем гыч Ависагам Адоний изатлан ватылыкеш пу».
22 Соломон кугыжа аважлан вашештен: «А молан тый Адонийлан Сунем гыч улшо Ависагам веле йодат? Йод тудлан иканаште кугыжан кучемвийымат, вет тудо – кугу изам, да тудын велне иерей Авиафар ден [сарзывуй] Иоав, Саруя эрге, [тудын йолташыже,] улыт!»
23 Соломон кугыжа Господь дене товатлен каласен: «Тидым йодмыжлан Адоний ок коло гын, тек Юмо мыйым пеҥгыдын мут кучаш шогалта.
24 Мыйым пеҥгыдемдыше да Давид ачамын престолышкыжо шындыше, сӧрымыж семынак мыйын тукымем кӱшкӧ нӧлталше Господь дене товатлем: Адоний тачак колышаш!»
25 Соломон кугыжа Иодай эрге Ванейым колтен, да тудыжо Адонийым пуштын.



26 А иерей Авиафарлан кугыжа каласен: «Шке тукым мландышкет Анафофыш кай. Тый колымашым суленат. Но мый тыйым кызыт ом пушт, вет тый Давид ачамын ончылныжо Господь Юмын шондыкшым нумалынат да ачам дене пырля чыла орлыкым чытенат».
27 Соломон Авиафарым Господьлан служитлыме паша деч кораҥден. Тыге Господьын Илийын урлыкшо шотышто Силомышто каласымыже шукталтын.



28 Мо лийме нерген Иоав колын. Тудо Адоний велне лийын, но Соломон велне нигунам лийын огыл. Иоав Господьын скинийышкыже куржын да жертвенникын тӱкыж-влакым кучен шогалын.
29 Иоавын Господьын скинийышкыже куржмыжо, тудын жертвенник дене улмыж нерген Соломон кугыжалан каласеныт. Соломон тушко Ванейым, Иодай эргым, тыге каласен колтен: «Кай, пушт тудым [да тойо]».
30 Ваней Господьын скинийышкыже толын да Иоавлан каласен: «Кугыжа тылат лекташ кӱштен». Тудыжо вашештен: «Уке, мый тыште колынем». Ваней Иоавын вашмутшым кугыжалан увертарен.
31 Кугыжа Ванейлан каласен: «Каласымыж семынак ыште: пушт тудым да тойо, Иоавын йоктарыме титакдыме вӱр деч мыйым да ачамын тукымжым эрныкте.
32 Тек Господь Иоавын вӱржым тудынак вуйжо ӱмбак савыра, вет Иоав шкеж деч сайрак да чынрак кок еҥым пытарен. Тудо Израильын сарзывуйжо Авенирым, Нир эргым, да Иудан сарзывуйжо Амессайым, Иефер эргым, керде дене пуштын. А Давид ачам тидын нерген нимом пален огыл.
33 Тек нунын вӱрышт Иоавын вуйжо да тудын тукымжо ӱмбалне курымеш лиеш! А Давид ден тудын тукымжылан, тудын урлыкшо ден престолжылан тек Господь курымешлан тынысым пуа!»



34 Ваней, Иодай эрге, каен да Иоавым пуштын. Тудым ир мландыште верланыше шке тукым мландешыже тоеныт.
35 Соломон кугыжа Иоав олмеш сарзывуйлан Ванейым, Иодай эргым, шогалтен. [Тунам кугыжа Иерусалимыште вуйлатен.] А Авиафар олмеш [кугу иерейлан] тудо иерей Садокым шогалтен.


 [Господь Соломонлан шонен моштымашым, пеш кугу мунлылыкым да теҥыз ошма пырче наре кугу ушым пуэн. Соломонын уш-акылже эрвел мландысе чыла еҥ ден мунло египтян-влакын уш-акылышт деч кугурак лийын. Соломон фараон ӱдырым марлан налын. Шкаланже пӧртым, тыгак Господьын пӧртшым да Иерусалим йыр пырдыжым чоҥен пытарымешке, тудо шке ватыжым Давид-Олашке илаш пуртен. Чыла тидым чоҥаш шым ий каен. Соломонын кӱм нумалше шымле тӱжем еҥже да курыклаште кӱм руышо кандашле тӱжем еҥже лийын. Соломон тыгак теҥыз манме кугу чаным да чарак-влакым, кугу таз ден меҥге-шамычым, кудывечыште таве ден той теҥызым, карманым да тудын пырдыжлажым чоҥен, Давид-Олам кок ужашлан шелын. Тунам фараонын ӱдыржӧ Давид-Ола гыч Соломонын тудлан чоҥымо пӧртышкыжӧ илаш куснен. Ола йыр Соломон пырдыжым чоҥен. Ик ийлан кум гана Соломон Господьлан ыштыме жертвенникешыже йӱлалтен пуымо надыр ден татулык надырым конден. Туштак тудо Господь ончылно тамлыпушым тӱтырен.


 Тыге тудо пӧртым чоҥен пытарен. Соломонын шуктен шогымо пашаштыже кум тӱжем кудшӱдӧ тӱҥ эскерыше тыршен. Нуно пашам ыштыше калыкым вуйлатеныт. Соломон Ассур, Магдон, Газер, Кӱшыл Беф-Орон да Валалаф ола-влакым чоҥен. Но нине олам тудо Господьын пӧртшым да Иерусалим йыр пырдыжым чоҥымо деч вара нӧлтен.


 Давид эше илымыж годым Соломонлан каласен коден: «Тыйын еҥет-влак коклаште Семей, Бахурим гыч Иеминийын Гера эргыжын эргыже, уло. Кунам мый Маханаимыш каенам, тудо мыйым осал шомак дене шудалын. Но кунам тудо Иордан деке мыйым вашлияш лекте, тудым ом пушт манын, Господьын лӱмжӧ дене товатлышым. Но тый тудым мут кучыктыде ит кодо. Тый мунло улат: Семейын чал вуйжым вес тӱняш вӱраным колташ манын, мом ышташ кӱлмым палет».]



36 Тидын деч вара кугыжа Семейым ӱжыктен да тудлан каласен: «Иерусалимыште шкаланет пӧртым чоҥо да тушто иле, ола гыч нигушкат ит кай.
37 Пален шого: тудо кечын, кунам кает да Кедрон йогыным вончет, тый колет. Тунам колыметлан шке титакан лият».
38 Семей кугыжалан каласен: «Йӧра. Кузе мыйын кугыжа озам каласа, тыйын тарзет тыгак ышта». Семей Иерусалимыште кужу жап илен.
39 Но кум ий эртымеке, кок кулжо Геф кугыжа Анхус деке, Маахан эргыж деке, куржыныт. Семейлан каласеныт: «Кулет-влак Гефыште улыт».
40 Тунам тудо осёлжым ӧртньӧрлен да Гефыш Анхус деке кулжо-влакым кычалаш каен. Тыге Семей миен да кулжо-влакым Геф гыч мӧҥгеш конден.
41 Семейын Иерусалим гыч Гефыш миен коштмыж нерген Соломонлан каласеныт.
42 Кугыжа Семейым ӱжыктен да каласен: «Господь дене товатлыктен, мый тыйым шижтарен омыл мо? Мый вет каласенам: ”Пален шого: тудо кечын, кунам иктаж-куш кает – тый колет”. Тый мылам ”йӧра” манын каласышыч.
43 Молан тый Господь ончылно пуымо товатмутетым да мыйын кӱштымашемым шуктен отыл?»
44 Кугыжа Семейлан эше ушештарен: «Давид ачамлан могай осалым ыштыметым тый палет, тидым шӱмыштет кучет. Тек Господь тиде осалым шке вует ӱмбак савыра!
45 А Соломон кугыжа тек суапландарыме лиеш, да Давидын престолжо тек Господь ончылно курымеш пеҥгыдын шогаш тӱҥалеш!»
46 Кугыжа Ванейлан, Иодай эргылан, кӱштен каласен. Тудыжо каен да Семейым пуштын.






КУГЫЖАНЫШ-ВЛАКЫН КУМШО КНИГАШТ

Глава 3

1 Соломон уш-акылым йодын кумалеш. 16 Соломон кок аван ӱчашымыштым мунлын тӧрла.

1 Кунам Соломонын кидыштыже кугыжа кучемвий пеҥгыдемын, тудо Египет кугыжа дене, фараон дене, родо лийын – Соломон фараонын ӱдыржым марлан налын. Шке пӧртшым, тыгак Господьын пӧртшым да Иерусалим йыр пырдыжым чоҥен пытарымешке, тудо ватыжым Давид-Олашке илаш пуртен.
2 Господьын лӱмжылан пӧрт эше чоҥымо лийын огыл, сандене калык надырым ончычсо семынак кӱкшака-влак ӱмбалне конден.
3 Соломон Господьым йӧратен да Давид ачажын кӱштен кодымыж семын илен. Но тудат надырым кӱкшакаште конден, туштак тӱтыртышым йӱлалтен.



4 Надырым кондаш манын, кугыжа Гаваоныш каен. Тушто надырым кондымо тӱҥ кӱкшака лийын. Тушан Соломон тӱжем надырым йӱлалтен конден.
5 Гаваонышто йӱдым Соломонлан омешыже Господь кончен. Юмо тудлан каласен: «Йод, мо тылат кӱлеш».
6 Соломон вашештен: «Тый шке тарзетлан, мыйын Давид ачамлан, кугу порылыкым ончыктенат. Вет тудо Тыйын ончылнет ару шӱм-чон дене чын да ӱшанлын коштын. Тый тудлан поро кумылетым эре ончыктенат да, олмешыже престолышко шындаш манын, эргым пӧлекленат. Тидым ме таче ужына.
7 Кызыт, Господь Юмем, Давид ачам олмеш кугыжалан Тый мыйым, шке тарзетым, шогалтенат. Но мый пеш самырык улам, шке пашам кузе шуктен шогаш – ом пале.
8 А Тыйын тарзет йыр – Тыйын ойырен налме калыкет. Тиде шуко чотан калык, тудым шотлен лукташат ок лий.
9 Тыйын калыкетым вуйлаташ да поро ден осалым ойырен мошташ манын, шке тарзетлан кугу уш-акылым пу. Уке гын Тыйын тиде кугу калыкетым кӧ вуйлатен кертеш?»



10 Соломонын йодмыжо Господьлан келшен.
11 Юмо тудлан каласен: «Тый шкаланет кужу ӱмырым, поянлыкым, тушманет-влакын чоныштым огыл, а судитлыме да вуйлатыме пашаште уш-акылым йодынат.
12 Сандене Мый йодметым шуктем, тылат мунло да умылен моштышо шӱмым пуэм: Тый дечет ончыч тыйын гае нигӧ лийын огыл, тый дечет варат тыйын гае нигӧ ок лий.
13 Тыгак Мый тыланет мом йодын отыл, тудымат пуэм: тиде – поянлык ден чап. Тыйын илыме кечылаште кугыжа-влак коклаште тыйын гае нигӧ ок лий.
14 Тый Давид ачат семынак Мыйын корнем дене кошташ да Мыйын пунчал ден кӱштымаш-влакем шукташ тӱҥалат гын, Мый тылат кужу ӱмырым пуэм».



15 Соломон помыжалтын да тиде омо лиймым умылен. Тудо Иерусалимыш каен, Господьын ойпидыш шондыкшо ончылно [улшо жертвенник ончыко] шогалын да йӱлалтен пуымо надыр ден татулык надырым конден, вара шке тарзыж-влаклан кугу сийым ыштен.



16 Тидын деч вара кугыжа деке кок яжар ӱдырамаш толын да тудын ончыко шогалын.
17 Иктыже каласен: «Мыйын озам! Ме тиде ӱдырамаш дене ик пӧртыштӧ илена. Мыйын азам ыштымем годым тудо пӧртыштак лийын.
18 Мыйын азам ыштымем деч вара кумшо кечынже тудат азам ыштен. Пӧртыштӧ ме коктын гына лийынна, тетла нигӧ лийын огыл.
19 Йӱдым тиде ӱдырамашын эргыже колен, тудо азажым малышыжла пызырен пуштын.
20 Тудо пелйӱдым кынелын да мый дечем эргым налын. Тунам мые, тыйын тарзет, маленам. Тудо мыйын эргым шке оҥжо дек пыштен, а шке колышо азажым мыйын оҥем дек вераҥден.
21 Эрдене мый эргым пукшаш кынелынам, а тудо колышо. А кунам волгыжалтын, йочам сайынрак ончалынам да умыленам: тиде мыйын ыштыме азам огыл».
22 «Уке, – манын вес ӱдырамашыже, – тиде мыйын эргым илыше, а колышыжо тыйын!» А икымшыже ойлен: «Уке, тиде тыйын эргыч колышо, а мыйын илыше!» Тыге нуно кугыжа ончылно ӱчашеныт.



23 Кугыжа каласен: «Иктыже ойла: ”Мыйын эргым илыше, а тыйын колышо”, весыже ойла: ”Уке, тыйын эргыч колышо, а мыйын илыше”».
24 Вара манын: «Кондыза мылам кердым». Кердым конденыт.
25 «Илыше йочам пелыгыч руалза, – кӱштен кугыжа, – ик пелыжым иктыжлан, весыжым весыжлан пуыза».
26 Тунам ӱдырамаш, кудыжо илыше йочан аваже лийын, чытырналт каен. Эргыжым чаманен, тудо кугыжам сӧрвален: «Мыйын озам, пуыза тудлан йочам! Ида пушт тудым!» А весыже каласен: «Руалза – тек мыламат, тылатат огеш лий».
27 Кугыжа каласен: «Йочам ида пушт, тудым икымше ӱдырамашлан пуыза. Тудо – йочан аваже».



28 Кугыжан тиде йодышлан могай пунчалым лукмыж нерген пӱтынь Израиль пален налын. Калык умылен: судитлыме пашаште кугыжалан Юмо деч мунлылык пуалтын, да нуно кугыжам пагалаш тӱҥалыныт.






КУГЫЖАНЫШ-ВЛАКЫН КУМШО КНИГАШТ

Глава 4

Соломонын лишыл полышкалышыже-влак.

1 Соломон кугыжа пӱтынь Израильым вуйлатен шоген.
2 Теве тудын тӱҥ тӧраже-влак: Азарий, иерей Садокын эргыже,
3 тыгак Елихореф ден Ахий, Сиван эргыж-влак – возкалыше-шамыч; Иосафат, Ахилудын эргыже – курымсерышым возышо;
4 Ваней, Иодайын эргыже – сарзывуй; Садок ден Авиафар – иерей-влак;
5 Азарий, Нафанын эргыже – кундем вуйлатыше-влакын тӧрашт; Завуф, иерей Нафанын эргыже – кугыжан каҥашпуышыжо;
6 Ахисар – кугыжан полатым вуйлатыше да Адонирам, Авда эрге – ӧкым пашам вуйлатен шогышо.



7 Пӱтынь Израиль мучко Соломонын латкок кундем вуйлатышыже лийын. Нуно кугыжалан да тудын полатшылан кочкыш йӧрварым конден шогеныт. Кажныже ийлан ик тылзе кондеден.
8 Теве нунын лӱмышт. Бен-Хур Ефрем курыкышто вуйлатыше лийын,
9 Бен-Декер – Макацыште, Шаалвим ден Вефсамисыште, Елон ден Беф-Хананыште.
10 Бен-Хесед – Арюбофышто, Сохо да пӱтынь Хефер мландат тудынак лийын.
11 Бен-Авинадав пӱтынь Нафаф-Дорым вуйлатен. Соломонын Тафафь ӱдыржӧ тудын ватыже лийын.
12 Ваана, Ахилуд эрге, Фаанахын, Мегиддо да Беф-Сан ола воктенысе уло кундемын вуйлатышыже лийын. Беф-Санже Цартан воктене, Изреель деч ӱлнырак верланен. Тудо тиде ола деч Авел-Мехола марте, тыгак Иокмеам олан вес велныже вуйлатен.
13 Бен-Гевер – Галаадысе Рамофышто. Тудо Галаадысе Иаир яллам вуйлатен. Иаирже Манассийын эргыже лийын. Тудо тыгак Васаныште улшо Аргов кундемым вуйлатен, тушкыжо пырдыж дене авырыме да капкаштышт той тӱкылтыш улман кудло кугу ола пурен.
14 Ахинадав, Гиддо эрге, Маханаимыште вуйлатыше лийын,
15 Ахимаас – Неффалим мландыште, тудо Соломонын Васемафа ӱдыржым марлан налын.
16 Ваана, Хушай эрге – Асир мландыште да Валофышто;
17 Иосафат, Паруах эрге – Иссахар мландыште;
18 Шимей, Ела эрге – Вениамин мландыште.
19 Гевер, Урий эрге – Галаад мландыште, аморрей кугыжа Сигон ден Васан кугыжа Огын мландыштышт. Тудо нине мландын ик шкет вуйлатышыже лийын.



20 Иуда ден Израиль калык шотлен пытараш лийдыме теҥыз ошма пырче наре лийыныт. Нуно кочкын-йӱыныт, веселитленыт.
21 Чыла кугыжаныш-влак Евфрат эҥер деч филистим мланде марте да Египет чек марте Соломонын кид йымалныже лийыныт. Нине кугыжаныш-влак тудлан йозакым тӱленыт, Соломонын илыме кечылаштыже тудын тарзыже лийыныт.
22 Соломонын полатышкыже кажне кечын тыгай йӧрварым конден шогеныт: кумло кор*а эн сай ложашым да кудло кор моло тӱрлӧ ложашым,
23 лу вуй ӧрдыктарыме шолдыра вольыкым, кӱтӱ гыч коло вуй шолдыра вольыкым да шӱдӧ шорыкым. Тидын деч посна пӱчым, ирказам, косульым да ӧрдыктарыме кайык-влакым конденыт.
24 Вет тудо Евфрат деч касвелныла улшо пӱтынь мландын – Типсах гыч Газа марте – озаже, тыште улшо чыла кугыжан вуйлатышышт лийын. Йыр улшо чыла эл дене Соломон келшен илен.
25 Тудын илыме чыла кечылаште Иуда ден Израиль, Дан гыч Вирсавий марте, тыныслын иленыт – кажныже шке виноград ден смоква пушеҥгыже йымалне шинчен.
26 Соломонын имне вӱташтыже орван имне-влаклан нылле тӱжем кыдеж, кудалышт коштмо имне-шамычлан латкок тӱжем кыдеж лийын.



27 Нине кундем вуйлатыше-влак Соломон кугыжалан тудын полатышкыже кӱлеш кочкышым кажныже шке тылзыштыже конден шогеныт. Чылажат ситышын лийже манын, нуно эскереныт.
28 Имне ден мул-влаклан шож ден олымым кажныже, мыняр палемдыме лийын, вольык шогымо верыш конденыт.



29 Юмо Соломонлан мунлылыкым, кугу уш-акылым да кумдан шонен моштымашым теҥыз ошма пырче наре пуэн.
30 Соломонын мунлылыкшо чыла эрвел еҥ ден египтян-влакын мунлылыкышт деч кугурак лийын.
31 Тудо чыла еҥ деч – Езрах тукымысо Ефан дечат, Махолын Еман, Халкол да Дарда эргыж-влак дечат – мунлырак лийын. Йыр улшо чыла калык коклаште Соломонын лӱмжӧ чапланен.
32 Тудо туныктен каласыме кум тӱжем ойым шонен луктын, а мурыжо ик тӱжемат визыте лийын.
33 Тудо тыгак тӱрлӧ кушкыл нерген – Ливанысе кедр гыч тӱҥалын, пырдыж шелшыште кушшо иссоп марте – умылтарен каласкален. Эше изи ден кугу вольык-янлык, кайык да кол-влак нерген ойлен.
34 Соломонын мунлылыкшо нерген колшо чыла калык гыч, мландымбалысе чыла кугыжа деч еҥ-влак тудын мунлылыкшым колышташ толеденыт.





*а 4:22 Ик кор – 200-525 литр наре.




КУГЫЖАНЫШ-ВЛАКЫН КУМШО КНИГАШТ

Глава 5

Господьын пӧртшым чоҥаш ямдылалтыт.

1 Соломоным ачаж олмеш кугыжалан шӱрен палемдыме нерген колмеке, Тир кугыжа Хирам тудын деке шке тарзыж-влакым колтен. Давидын илыме чыла кечылаштыже Хирам тудын кугу йолташыже лийын улмаш.
2 Соломон Хирам деке тыге каласаш колтен:
3 «Тый палет, мыйын Давид ачам шке Господь Юмыжын лӱмжылан пӧртым чоҥен кертын огыл: йыр улшо калык-влакым Господьын ачамын йолжо йымак пыштымешкыже, тудлан нунын дене кредалашыже логалын.
4 Но кызыт Господь Юмем мылам чыла могырымат тынысым пӧлеклен: тушманат, нимогай лӱдыкшат уке.
5 Сандене мый Господь Юмемын лӱмжылан пӧртым чоҥынем. Вет Давид ачамлан Господь тыгак каласен: ”Тыйын эргыч, кудым Мый тый дечет вара престолышкет шындем, Мыйын лӱмемлан пӧртым чоҥа”.
6 Мыланем Ливанысе кедрым руышт манын, кӱштымашым пу. Тыйын еҥет-влак дене пырля мыйын еҥем-шамычат пашам ышташ тӱҥалыт. Тарзет-влакын пашаштлан могай акым каласет, тугайым тӱлаш тӱҥалам. Вет тый палет: Сидонышто илыше-влак семын пушеҥгым руэн моштышо еҥна-шамыч уке улыт».



7 Кунам Хирам Соломон деч тыгай мут-влакым колын, тудо пеш чот куанен да каласен: «Чапландарыме лийже тиде кечын Господь! Тиде шуко чотан калыкым вуйлаташ Тудо Давидлан мунло эргым пуэн!»
8 Хирам Соломон деке тыге каласаш колтен: «Могай йодмаш дене мый декем колтенат, чыла колышт нальым. Кедр ден кипарис пушеҥге-влак шотышто йодметым тӱрыснек шуктем.
9 Мыйын еҥем-шамыч пырням Ливан гыч теҥыз деке кондат. Тушечын мый нуным теҥыз вӱд дене тыйын каласыме верышкет намием. Тушто пырня-влакым рудем, да тый нуным налат. Но тыят мыйын йодмем шукто: пӧртемлан кочкыш йӧрварым пуэн шого».
10 Тыге Хирам Соломонлан мыняр кӱлеш, тунар кедр ден кипарис пырням колтеден.
11 А Соломон Хирамын пӧртшылан коло тӱжем кор шыдаҥым да кид дене темден лукмо коло кор олив ӱйым ий еда пуэн шоген.



12 Господь сӧрымыж семынак Соломонлан мунлылыкым пуэн. Хирам ден Соломон келшен иленыт, шке коклаштышт ойпидышым ыштеныт.
13 Соломон кугыжа пӱтынь Израиль мучко кумло тӱжем еҥым ӧкым пашаш кычкен.
14 Тудо нуным черет дене Ливаныш ик тылзылан лу тӱжем еҥ дене колтеден. Ик тылзе нуно Ливаныште лийыныт, кок тылзе – мӧҥгыштӧ. Нуным Адонирам вуйлатен шоген.
15 Курыклаште Соломонын кӱм нумалше шымле тӱжем еҥже да кӱм руышо кандашле тӱжем еҥже лийын.
16 Эше Соломонын кум тӱжемат кумшӱдӧ вуйлатышыже лийын, нуно чоҥымо пашам эскереныт да пашазе-влакым вуйлатен шогеныт.
17 Пӧрт негызлан тӧр руымо кӱм пышташ манын, кугыжа кугу, шерге кӱ-влакым кондаш кӱштен.
18 Нуным Соломон ден Хирамын пашазыже-шамыч да Гевал гыч улшо еҥ-влак кӱлеш семын руэныт. Пӧртым чоҥашлан чодыра ден кӱм [кум ий] ямдыленыт.






КУГЫЖАНЫШ-ВЛАКЫН КУМШО КНИГАШТ

Глава 6

Соломон Господьлан пӧртым чоҥа.

1 Израиль эрге-влакын Египет мланде гыч кайымышт деч вара нылшӱдӧ кандашлымше ийын, Соломонын Израильыште нылымше ий кугыжаланымыж годым, зиф тылзын – тиде кокымшо тылзе лиеш – Соломон Господьлан храмым чоҥаш тӱҥалын.



2 Господьлан чоҥымо храмжын кужытшо кудло кынергут, лопкытшо коло да кӱкшытшӧ кумло кынергут лийын.
3 Храмыш пурымо кыдежын кужытшо, храмын лопкытшо семынак, коло кынергут лийын. Тудо храм деч лу кынергутлан ончыко лектын шоген.
4 Храмыште Соломон решоткан окна-влакым ыштен, нунын кӧргӧ велышт тӱжвалысе деч кумдарак лийыныт.
5 Храмын шеҥгел да кок могырысо пырдыжше йыр тудо ешартыш чоҥежым нӧлталын, тушто пӧлем-влак лийыныт.
6 Чоҥежыште ӱлыл пачаш вич кынергут лопкытан, кыдалаш пачаш куд кынергут лопкытан, а кумшо шым кынергут лопкытан лийыныт. Чоҥежын пырня мучашыже храмын пырдыжышкыже ынже пуро манын, храм пырдыжын тӱжвал могырешыже лондем-влакым ыштен.
7 Храмым чоҥымо годым тӧр руэн ямдылыме кӱм кучылтыныт, сандене чӧгыт, ий але вес тӱрлӧ кӱртньӧ ӱзгар йӱк шоктен огыл.
8 Кыдалаш пачашыш храмын пурла вечынже пуреныт. Тушко пӱтырнен кӱзышӧ тошкалтыш дене кӱзеныт, а тушечын – кумшо пачашыш.
9 Храмым чоҥен пытарымеке, Соломон тудым кедр оҥа дене леведын.
10 Храм йыр нӧлталме чоҥежыште вич кынергут кӱкшытан пӧлем-влак лийыныт. Нуно храм дене кедр пырня полшымо дене ушалтыныт.



11 Соломонлан Господь дечын шомак лийын:
12 «Теве тый храмым чоҥет. Тый Мыйын пунчалем-влак почеш илаш, Мыйын устав ден кӱштымашем-влакым шуктен шогаш тӱҥалат гын, Давид ачатлан каласыме шомакем Мый тый денет шуктем.
13 Мый израиль эрге-влак коклаште илаш тӱҥалам, шке Израиль калыкем ом кодо».



14 Тыге Соломон храмым чоҥен шуктен.
15 Храм пырдыжын кӧргӧ могыржым, кӱвар гыч леведыш марте, кедр оҥа дене комыжлен, кӱварыш кипарис оҥам шарен.
16 Храмын шеҥгел ужашыштыже, пырдыж деч коло кынергут кутышым висен, кыдежым нӧлталын. Туштат кӱвар гыч леведыш марте чылажымат кедр оҥа дене комыжлен. Тушан святой пӧлемым – Святой деч святой верым – ыштен.
17 Святой пӧлем ончылно улшо залын кутышыжо нылле кынергут лийын.
18 Храм кӧргысӧ кедр оҥалаште кавун ден почылташ тӱҥалше пеледышла койшо сӱрет-влак пӱчкеден лукмо лийыныт. Чылажат кедр дене комыжлымо лийын, кӱ нигуштат койын огыл.



19 Храм кӧргыштӧ улшо святой пӧлемым Соломон Господьын ойпидыш шондыкшым шындаш ыштен.
20 Тиде пӧлемын кужытшо коло кынергут, лопкытшо коло да кӱкшытшӧ коло кынергут лийын. Тудым Соломон яндар шӧртньӧ дене комыжлен, а жертвенникым – кедр дене.
21 Храм кӧргым Соломон яндар шӧртньӧ дене комыжлен, святой пӧлем ончылно шӧртньӧ шинчыр-влакым сакалтен да тиде пӧлемымат шӧртньӧ дене комыжлен.
22 Храмын кӧргӧ могыржым пӱтынек шӧртньӧ дене комыжлен, святой пӧлем ончылно улшо жертвенникымат шӧртньӧ дене комыжлен.
23 Святой пӧлемыште тудо олив пушеҥге дене лу кынергут кӱкшытан кок херувимым ыштен.
24 Херувимын ик шулдыржо вич кынергут кутышан, вес шулдыржат вич кынергут кутышан лийын. Ик шулдырын мучашыж гыч вес шулдырын мучашыже марте лу кынергут лийын.
25 Вес херувимат лу кынергут кутышан лийын. Кок херувимат икгай кугытан да икгай сынан лийыныт.
26 Кок херувимынат кӱкшытышт лу кынергут лийын.
27 Соломон нуным храм кӧргысӧ святой пӧлемыш шогалтен. Нунын шулдырышт шаралтыме лийыныт. Ик херувимын шулдыржо ик могыр пырдыж деке тӱкнен, вес херувимын шулдыржо – вес могыр пырдыж деке. А вес шулдырышт икте-весышт деке храм покшелне тӱкненыт.
28 Херувим-влакым Соломон шӧртньӧ дене комыжлен.



29 Храмын пырдыжлаштыже – кӧргӧ пӧлемыштат, тӱжвал пӧлемыштат – тудо херувим, пальме да почылташ тӱҥалше пеледыш-влакын сӱретыштым пӱчкеден луктын.
30 Тыгак храмын кӧргӧ да тӱжвал пӧлемласе кӱварым шӧртньӧ дене леведын.
31 Святой пӧлемыш пурашлан олив пушеҥге дене кок велыш почылтшо кугу омсам*а ыштен, тудын янакше вич лукан лийын.
32 Тиде омсан кок ужашыштыжат тудо херувимым, пальмым, почылташ тӱҥалше пеледышым пӱчкеден луктын да омсам пӱтынек шӧртньӧ дене комыжлен. Херувим ден пальме-влакымат тудо шӧртньӧ дене комыжлен.
33 Храмыш пурымаште омсаянакым олив пушеҥге дене, ныл луканым ыштен.
34 А омсам кипарис дене ыштен, тудо кок велыш почылтшо лийын, кок велыштыжат эше кок почылтшо ужаш лийын.
35 Омсалаште херувим, пальме да почылташ тӱҥалше пеледыш-шамычым пӱчкеден луктын, чыла тидым лачымын шӧртньӧ дене комыжлен.



36 Кӧргӧ кудывечым тудо савар дене авырен: кум лончо – тӧр руымо кӱ, нунын ӱмбалне – кедр пырня-влак.



37 Господьын храмжылан негызым Соломонын нылымше ий кугыжаланымыж годым, зиф тылзын, [тиде кокымшо тылзе лиеш,] пыштеныт.
38 А латикымше ийын, бул тылзын – тиде кандашымше тылзе лиеш – храмым чыла мо кӱлеш дене, кузе шонен пыштыме улмаш, чоҥен шуктеныт. Соломон тудым шым ий чоҥен.





*а 6:31 Кок велыш почылтшо кугу омса – двухстворчатая дверь.




КУГЫЖАНЫШ-ВЛАКЫН КУМШО КНИГАШТ

Глава 7

1 Соломон шкаланже полатым чоҥа. 13 Хирам храмлан кӱлшӧ той ӱзгар-влакым ямдыла. 41 Храмлан ыштыме чыла арвер.

1 А шке полатшым чоҥаш Соломонлан латкум ий кӱлын.
2 Полатым тудо Ливанысе кедр дене нӧлтен. Тудын кужытшо шӱдӧ кынергут, лопкытшо витле, а кӱкшытшӧ кумло кынергут лийыныт. Тушто ныл рат кедр меҥге шоген, нунын ӱмбалне кедр пырня-влак киеныт.
3 Чылаже нылле вич меҥге лийын – кажне ратыште латвизыт дене. Ӱмбалнышт кийыше пырня-влакым кедр леведыш леведын.
4 Окна-шамыч кум рат дене икте-весе ваштареш лийыныт.
5 Чыла омса ден омсаянак ныл лукан лийын. Кум рат окна вес пырдыжысе окна-влак ваштареш вераҥдыме лийыныт.*а



6 Соломон тыгак колоннан залым чоҥен. Тудо витле кынергут кужытан да кумло кынергут лопкытан лийын. Тудын ончылныжо – колонно-влакан пӧртӧнчыл, тыгак посна лектын шогышо леведыш.
7 Соломон эше вес залым чоҥен, туштыжо престол шинчен. Тиде тудын судитлыме залже лийын. Тудо кӱвар гыч леведыш марте кедр дене леведме лийын.
8 А Соломонын илыме полатше вес кудывечыште, зал шеҥгелне, лийын. Тудым зал семынак чоҥеныт. Марлан налме фараон ӱдырланат Соломон тиде зал гаяк полатым чоҥен.



9 Чыла оралте тӱжвал могыр гыч кугу кудывече марте да негыз гыч пырдыжын кӱшыл ужашыже марте шерге кӱ дене ыштыме лийын. Кӱ-влакше кугыт дене келшышын тӧр руымо, тӱжвачынат, кӧргӧ гычынат пила дене йыгыме лийыныт.
10 Негызлан шерге кӱ-влакым пыштеныт. Нуно кугу, лу да кандаш кынергут кутышан, лийыныт.
11 Нунын ӱмбаке кугыт дене келшышын тӧр руымо вес шерге кӱ-влакым да кедр пырня-шамычым пыштеныт.
12 Кугу кудывече йыр савар лийын: кум лончо – руымо кӱ, ик лончо – кедр пырня. Господьын храмжын кӧргӧ кудывече ден пурымо кыдежше тыгаяк лийыныт.



13 Соломон кугыжа Тир гычын Хирамым кондаш колтен.
14 Тудыжо Неффалим тукым гыч ик тулык ватын эргыже лийын. Ачаже Тир гыч той мастар улмаш. Хирам той дене тӱрлӧ ӱзгар-влакым пеш устан ыштен моштен. Тудо Соломон кугыжа дек толын да йодмо чыла пашажым шуктен.



15 Хирам кок той колонным ыштен. Кажныжын кӱкшытшӧ латкандаш кынергут, а йыргешке кутышыжым*б кандыра дене висаш гын, латкок кынергут лийын.
16 Той дене тыгак кок колонно вуйым велен ыштен. Кок колоннынат вуйышт вич кынергут кӱкшытан лийыныт.
17 Колонно вуйым пунымо шинчыр дене ыштыме сетке сӧрастарен. Ик колонно вуйышто шым шинчыр да вес колонно вуйышто шым шинчыр лийын.
18 Колонно вуйым сӧрастараш манын, тудо сетке йыр кок рат дене гранат саска-влакым колтен. Вес колонно вуйыштат тыгак ыштен.
19 А пурымо кыдежысе колонно вуй-влак лилий пеледышым ушештареныт, нуно ныл кынергут кӱкшытан лийыныт.
20 Кок колонно вуйышто, сетке воктене посна лектын шогышо ужаш ӱмбалне, йырым-йыр рат дене кокшӱдӧ гранат саскам ыштен.
21 Колонно-влакым тудо храмыш пурымо кыдежыш шогалтен. Пурла велне шогышо колоннылан Яхин лӱмым, шола велне шогышыжлан Воаз лӱмым пуэн.
22 Колонно вуй-влак лилий пеледышым ушештареныт. Тыге колонно-шамычым ыштыме паша пытен.



23 Вара Хирам «теҥыз» манын лӱмдымӧ йыргешке кугу той чаным велен ыштен. Тудын ик тӱржӧ гыч вес тӱржӧ марте – лу кынергут, кӱкшытшӧ – вич кынергут, а йыржын кутышыжым кандыра дене висаш гын, кумло кынергут лийын.
24 Чан тӱр мучко кок ратын кавунла койшо саска-влак кеченыт. Нуным ик кынергутлан лу дене вераҥден да чан дене ик тичмаш семын велен.
25 Тиде чан латкок ӱшкыж ӱмбалне шинчен. Кум ӱшкыж йӱдвелыш, кумыт касвелыш, кумыт кечывалвелыш да кумыт эрвелыш онченыт. Нунын шеҥгел ужашышт чан йымалне лийын, а ӱмбалнышт чан шинчен.
26 Чанын кӱжгытшӧ сово лопкытан лийын, а тӱржӧ лилий пеледышла койшо корка гай койын. Чан кок тӱжем бат*в пурыман лийын.



27 Хирам эше лу той орвам ыштен. Кажне орван кужыт ден лопкытшо ныл кынергут, а кӱкшытшӧ кум кынергут лийыныт.
28 Орва-влакым тыге ыштен: нунын рамышт лийын, тушко той панель-влакым пеҥгыдемден.
29 Раме-влак кокласе панельыште лев, ӱшкыж да херувим-шамычын сӱретышт лийын. Сӱрет-влак рамыштат лийыныт. А лев ден ӱшкыж деч кӱшнӧ да ӱлнӧ – таптыме вуйшӱдыш-влак.
30 Кажне орван той шӱдыран ныл той ораваже лийын. Ныл лукышто кажне вуйшӱдыш воктене, чан йымалне, велен ыштыме эҥертыш-влак лийыныт.
31 Орва ӱмбалне йыргешке рож лийын, тудо ик кынергут келгытан да кынергутат пеле лопкытан, орва семынак ыштыме лийын. Тудын йыр – сӱрет-влак. Но орван той панельже-шамыч йыргешке огыл, а ныл лукан лийыныт.
32 Раме йымалне – ныл орава. Орава шӱдыр-влак орвашке пеҥгыдемдыме лийыныт. Кажне ораван кӱкшытшӧ – ик кынергутат пеле.
33 Нуно тыглай орвасе орава семынак ыштыме лийыныт, но чылажат – шӱдырышт, тогымышт,*г пӱйышт, пучышт – велыме лийын.
34 Кажне орван ныл лукшо гыч ныл эҥертыш лектын шоген, нуно орва дене ик тичмаш семын велыме лийыныт.
35 Орва ӱмбалне пел кынергут кӱкшытан йыргешке тогым верланен. Туштак орван эҥертышыже-влак лийыныт, нуныжо той панель дене ик тичмаш семын велыме лийыныт.
36 Эҥертыш ден той панель-влак ӱмбалне, кушто мыняр вер лийын – херувимын, левын да пальме-шамычын сӱретышт, а йырым-йыр вуйшӱдыш-влак лийыныт.
37 Тыге Хирам лу орвам ыштен. Нуно чыланат ик семын велыме, ик кугытан лийыныт да ик семын койыныт.



38 Вара тудо лу той чаным ыштен. Кажне чаныш нылле бат пурен. Кажныже ныл кынергут лопкытан лийын да кажныже лу орва гыч иктыж ӱмбалне шинчен.
39 Вич орвам тудо храмын пурла могырышкыжо да визытым шола могырышкыжо шогалтен. А «теҥыз» манме кугу чаным храмын пурла велкыже, эрвел-кечывалвел могырыш, шынден.
40 Хирам эше под, изи кольмо да кӱмыж-влакым ыштен. Тыге тудо Господьын храмжылан Соломон кугыжан йодмо чыла пашажым мучашлен.



41 Теве мом тудо ыштен: кок колонным, чаше семын калыплыме кок колонно вуйым, колонно вуйым сӧрастарыше кок сеткым,
42 кок сеткыште нылшӱдӧ гранат саскам – чаше семын калыплыме кок колонно вуйым сӧрастарыше кажне сеткылан кок рат гранат саска дене,
43 лу орвам, орва ӱмбалне улшо лу чаным,
44 «теҥыз» манын лӱмдымӧ кугу чаным да тудын йымаке латкок ӱшкыжым,
45 тыгак кӱмыж, изи кольмо да корка-влакым. Хирамын Соломон кугыжа дене Господьын храмжылан ыштыме чыла арвер ягылтарыме той дене ыштыме лийын.
46 Кугыжа нуным Иордан кундемысе шун мландыште, Сокхоф ден Цартан коклаште, велен ыштен.
47 Чыла арверым Соломон веран-верышкышт шындылын. Нунын пеш шуко улмыштлан кӧра тойын нелытшым висен огытыл.



48 Соломон Господьын храмжылан кӱлшӧ моло арверымат ыштен: шӧртньӧ жертвенникым, надыр киндым пышташ шӧртньӧ ӱстелым,
49 яндар шӧртньӧ дене светильник-влакым – кӧргысӧ святой пӧлемын пурла велныже визыт, шола велныже визыт, тыгак шӧртньӧ пеледыш, лампаде да шипши-влакым,
50 яндар шӧртньӧ дене кӱмыж ден вашкӱзӧ, изи ден кугу ате, тулшол ате-влакым, кӧргысӧ пӧлемын – Святой деч святой пӧлемын – омса топсаштым,*д тыгак храмыш пурымо омса-влакын топсаштым. Нуно чылан шӧртньӧ дене ыштыме лийыныт.



51 Тыге Соломон кугыжан Господьын храмжылан ыштыме пӱтынь паша мучашлалтын. Тидын деч вара Соломон тушко Давид ачажын Господьлан пуымо чыла святой пӧлекшым – ший ден шӧртньыжым, арверже-влакым конден. Нуным тудо Господьын храмын поянлыкшым аралыме верышке пыштен.





*а 7:5 Еврей текстыште тыште мом возымым умылаш неле.

*б 7:15 Йыргешке кутыш – окружность.

*в 7:26 Ик бат – 30 литр наре.

*г 7:33 Тогым – обод.

*д 7:50 Топса – петля.




КУГЫЖАНЫШ-ВЛАКЫН КУМШО КНИГАШТ

Глава 8

1 Ойпидыш шондыкым Господьын пӧртышкыжӧ кондат. 14 Соломон калыклан ойла. 22 Соломонын кумалмыже. 54 Израиль калыкым суапландарыже манын, Соломон Господь деч йодеш. 62 Храмым святитлымаш.

1 Господьын ойпидыш шондыкшым Давид-Ола гыч – вес семынже Сион гыч – кондаш манын, Соломон Израильын кугуракше-влакым, тыгак чыла тукымвуй ден урлык вуйлатыше-шамычым шкеж деке Иерусалимыш ӱжын.
2 Афаним тылзын – тиде шымше тылзе лиеш – израильтян-шамыч чыланат пайремлан Соломон кугыжа дек погыненыт.
3 Израильын чыла кугуракше толмеке, иерей-влак шондыкым нӧлталыныт
4 да нумал каеныт. Господьын шондыкшым, Юмо дене вашлийме омашым да тушто улшо чыла святой арверым иерей ден левит-влак наҥгаеныт.
5 А Соломон кугыжа да тудын йыр погынышо уло Израиль калык шондык ончыч каеныт да шуко тыгыде ден шолдыра вольыкым надырлан кондеденыт – нуныжын чотыштым шотлен пытарашат лийын огыл.



6 Иерей-влак Господьын ойпидыш шондыкшым шке верышкыже, храм кӧргысӧ святой пӧлемыш – Святой деч святой верыш – херувим-шамычын шулдыр йымакышт шынденыт.
7 Херувим-влакын шулдырышт шондык улмо вер ӱмбалне шаралтыме лийыныт, нуно шондыкым да тудым нумалме вара-шамычым леведыныт.
8 Вара-влак тыгай кужу лийыныт, мучашыштым Святой деч святой вер ончылно ужаш лийын, но умбачын койын огытыл. Нуно тачат туштак улыт.
9 Шондыкышто кок кӱоҥа деч моло нимо лийын огыл. Израиль эрге-влакын Египет гыч лекмеке да Господьын нунын дене ойпидышым ыштымеке, кӱоҥа-влакым тушко Моисей Хорив курыкышто пыштен.



10 Кунам иерей-шамыч святой вер гыч лектыныт, Господьын пӧртшӧ пыл дене темын.
11 Пыллан кӧра иерей-влак шке сомылыштым шуктен кертын огытыл, вет Господьын храмжым Тудын йолгалтше чапше темен.



12 Тунам Соломон каласен: «Господь ойлен: ”Мый тӱп пычкемышыште илаш тӱҥалам”.
13 Мый Тыланет кугу полатым нӧлтенам, Тый тушто курым-курымеш илаш тӱҥалат!»



14 Уло Израиль калык Соломон ончылно шоген. Кугыжа калык деке савырнен да нуным суапландарен,
15 тыге каласен: «Израильын Господь Юмыжо моктымо лийже! Мом Тудо мыйын Давид ачамлан сӧрен, тидым таче шке кидше дене шуктен. Господь тыге ойлен:
16 ”Израиль калыкем Египет гыч лукмем деч вара, Шке лӱмемлан пӧртым чоҥаш манын, Мый израиль тукым-влакын мландыштышт ик оламат ойырен налын омыл. [Но ынде Мылам Иерусалимыште лияш манын, Мый тиде олам ойыренам да] шке Израиль калыкем вуйлаташ Давидым ойырен налынам”.
17 Мыйын Давид ачамын шӱмыштыжӧ Израильын Господь Юмыжын лӱмжылан храмым чоҥаш шонымаш лийын.
18 Но Господь тудлан каласен: ”Мыйын лӱмемлан храмым чоҥаш манын, шӱмыштет шонымаш уло. Тиде шонымашет пеш сай.
19 Но Мыйын лӱмемлан храмым тый огыл, а тый дечет шочшо эргыч чоҥа”.
20 Господь каласыме мутшым шуктен. Тудын ойлымыж семынак, Давид ачамым мый алмаштенам да Израиль престолыш шинчынам. Израильын Господь Юмыжын лӱмжылан храмым чоҥенам,
21 тушан шондыклан верым ямдыленам. Туштыжо Господьын ойпидышыже аралалтеш. Ача-кочанам Египет гыч лукмеке, Господь нунын дене тиде ойпидышым ыштен».



22 Погынышо израильтян-влак ончылно Соломон Господьын жертвенникше ончык шогалын, кидшым кава деке нӧлталын
23 да каласен: «Израильын Господь Юмыжо! Кӱшнӧ каваште да ӱлнӧ мландыште Тый гает Юмо уке. Тыйын ончылнет ару шӱм-чон дене коштшо тарзет-влак дене Тый ойпидышетым шуктен шогет, нунылан шке порылыкетым ончыктет.
24 Тый шке тарзетлан, мыйын Давид ачамлан, мо сӧрыметым шуктенат. Мом Тый шке умшат дене ойленат, таче тидым шке кидет дене ыштенат.
25 Господь, Израильын Юмыжо! Шке Давид тарзетлан, мыйын ачамлан, вес сӧрыметымат кызыт шукто. Тый тудлан каласенат: ”Эргыч-влак чын корно дене кошташ да Мыйын ончылнем тыйын семынак илаш тӱҥалыт гын, тыйын тукымет гыч лекше еҥ Израильын престолыштыжо эре шинчаш тӱҥалеш”.
26 Израильын Юмыжо, тек Давид ачамлан, Тыйын тарзетлан, каласыме шомакет шукталтеш!
27 Но чынжымак мо Юмо мландымбалне илаш тӱҥалеш? Кава, эн кӱшыл кава-влак Тыйым шыҥдарен огыт керт. Мом тугеже [Тыйын лӱметлан] мыйын чоҥымо тиде храм нерген ойлыман?
28 Но шке тарзетын кумалмыжым, тудын йодмыжым кол, Господь Юмем! Кол кумалмым да сӧрвален йодмым, нуным тарзет Тыйын ончыкет конда!
29 Тек Тыйын шинчаончалтышет тиде храм ӱмбаке йӱдшӧ-кечыже виктарыме лиеш. Вет тиде вер нерген Тый тыге каласенат: ”Тушто Мыйын лӱмем лиеш”. Кунам тыйын тарзет, тиде вер деке савырнен, кумалаш тӱҥалеш, кол тудын сӧрвалымыжым.
30 Кол шке тарзетын да Израиль калыкетын йодмыштым, кунам нуно, тиде вер деке савырнен, кумалаш тӱҥалыт. Кол нуным пылпомыш гыч, шке илыме верет гыч, кол да серлаге!



31 Кунам иктаж-кӧ лишылъеҥже ваштареш сулыкыш пура, да тудын деч титакдыме улмыж шотышто товатмутым пуаш йодыт, а тудыжо товатлаш тиде храмысе жертвенник ончыко толеш –
32 кол пылпомыш гыч да шке тарзет-влак коклам тӧрлӧ. Титакан еҥым титаканыш лук, тудын мом ыштымыжым шке вуйжо ӱмбак савыре. Чын ыштыше еҥым чыныш лук, тудлан чынлыкше почеш пӧртылтӧ.



33 Кунам тушман Израиль калыкетым Тыйын ончылно сулыкыш пурымыжлан кырен шалата, но нуно Тый декет савырнат, Тыйын лӱметлан чапым пуат да тиде храмыште Тыйым сӧрвален йодаш тӱҥалыт –
34 кол пылпомыш гыч да Израиль калыкетын сулыкшым кудалте, нуным ача-кочаштлан пуымо мландышкет пӧртылтӧ.
35 Кунам Тыйын ончылно сулыкыш пурымыштлан кӧра кава петырна да йӱр ок лий, да кунам нуно тиде вер деке савырнен кумалыт, Тыйын лӱметым чапландарат да шке сулыкышт деч кораҥыт, вет Тый нуным ӱҥышемденат –
36 кол пылпомыш гыч да шке тарзет-влакын, шке Израиль калыкетын, сулыкыштым кудалте. Ончыкто нунылан кайышаш сай корным да шке калыкетлан кучен илаш пуымо мландышке йӱрым колто.



37 Элым шужымаш але шучко чер авалта, когартыше мардеж але шемуржа, шурнышырчык але шукш-влак пытарат, але кучен илыме мландыштышт нуным тушман-влак шыгыремдылаш тӱҥалыт – икманаш, кеч-могай ойго але чер лиеш гын, –
38 да Тыйын калыкет, шӱм-чон кочылыкым шижын, тиде храм велыш кидшым шуялта – тунам ик айдемын але уло Израиль калыкетын кеч-могай кумалмыжым, кеч-могай йодмыжым
39 пылпомыш гыч, шке илыме верет гыч, кол да титакыштым кудалте. Шӱмыштӧ мо улмым пален, кажныжлан тудын пашаж почеш пӧртылтӧ, вет айдемын шӱмыштыжӧ мо улмым Тый гына палет.
40 Тек нуно ӱмырышт мучко ача-кочаланна пуымо мландыштет Тый дечет лӱдын илат.



41 Тыйын Израиль калыкет кокла гыч огыл улшо йот еҥ Тыйын лӱметлан кӧра тора мланде гыч толеш гын, –
42 вет Тыйын кӱдыратле лӱмет, нӧлталме виян кидет нерген нунат колыт – тудо толеш да тиде храм ончылно кумалеш гын,
43 кол пылпомыш гыч, шке илыме верет гыч, да тудын йодмыжым шукто. Тек мландымбалне улшо калык-влак Тыйын лӱметым пален налыт, тек нуно Израиль калыкет семынак Тый дечет лӱдын илат да тиде храмым Тыйын лӱметлан чоҥымем палат.



44 Кунам Тыйын калыкет тушман ваштареш Тыйын ончыктымо корнет дене кредалаш лектеш да, ойырен налме олат ден Тыйын лӱметлан мыйын чоҥымо храм велыш савырнен, Тыланет кумалаш тӱҥалеш –
45 кумалме ден йодмыштым пылпомыш гыч кол да нуным арален нал.
46 Кунам нуно Тыйын ончылнет сулыкыш пурат – вет сулыкым ыштыдыме айдеме уке, – да Тый шыдешкет, нуным тушман кидыш пуэт, да нуным пленыш налыт, тораште але лишне улшо тушман мландыш наҥгаят,
47 да кунам пленыште улмо мландыште нунын ушышт пура, тушто нуно Тый декет савырнат да ”ме сулыкыш пуренна, ме осалым ыштенна, титакан улына” манын кумалыт гын,
48 кунам нуно пленыш налше тушман мландыште Тый декет уло шӱм-чонышт дене савырнат да, шке мландышт велыш, кудым Тый ача-кочаштлан пуэнат, Тыйын ойырен налме олат, Тыйын лӱметлан мыйын чоҥымо храм велыш савырнен, Тыланет кумалыт –
49 пылпомыш гыч, шке илыме верет гыч, кумалме ден йодмыштым кол да нуным арален нал.
50 Тыйын ончылно сулыкыш пурышо калыкетын сулык ден титакшым кудалте да, пленыш налше-влак нунын дек поро кумылан лийышт манын, шӱмыштышт чаманымашым шочыкто.
51 Вет нуно Тыйын калыкет, Тыйын ужашет улыт. Нуным Тый Египет гыч, когартыше коҥга гыч, луктынат.
52 Тек [Тыйын пылышет да] Тыйын шинчат шке тарзетын да Израиль калыкетын кумалмыштлан почмо лийыт. Кунам нуно Тыйым ӱжын кычкыраш тӱҥалыт, нуным эре кол,
53 вет Тый мландысе чыла калык кокла гыч нуным шке калыкетлан ойырен налынат. Мемнан ача-кочанам Египет гыч лукмет годым тидым Тый Моисей тарзет гоч ойленат, Господь Юмем!»



54 Господьым сӧрвален кумалмыжым чарнымеке, Соломон Господьын жертвенникше деч кынелын. Тушто тудо пулвуйыш сукалтен шинчын улмаш, а кидше кава дек нӧлталме лийын.
55 Тудо йол ӱмбаке шогалын да погынышо израильтян-влакым кугу йӱкын суапландарен каласен:
56 «Господь [Юмо] моктымо лийже! Каласымыж семынак Тудо шке Израиль калыкшылан тынысым пуэн. Шке Моисей тарзыж гоч каласыме Тудын поро шомакше гыч ик мутат шукталтде кодын огыл.
57 Кузе Господь Юмына ача-кочана дене пырля лийын, тек тугак мемнан денат лиеш, тек Тудо мемнам коден ок кай.
58 Тек Тудо мемнан шӱмнам Шкеж деке савыра, тунам ме Тудын корныж дене кошташ, ача-кочаланна пуымо Тудын кӱштымашыже, пунчалже да уставше-влакым шуктен шогаш тӱҥалына.
59 Тек Господь ончылно [кызыт] кумалме тиде мутем йӱдшӧ-кечыже Господь Юмынан ушыштыжо лиеш. Тек Тудо шке тарзыжым да уло Израиль калыкшым кажне кечын арален шога.
60 Тек мландысе чыла калык пала: Господь – Юмо, Тудын деч моло вес Юмо уке!
61 Господь Юмыланна пӱтынек ӱшанле лийза, кызытсе семын Тудын пунчалже почеш коштын, кӱштымашыжым шуктен шогыза».



62 Кугыжа чыла израильтян-влак дене пырля Господьлан надырым конден.
63 Соломонын Господьлан кондымо татулык надырже коло кок тӱжем шолдыра вольык да шӱдӧ коло тӱжем тыгыде вольык лийын. Тыге кугыжа ден чыла израиль эрге-влак Господьлан храмым святитленыт.
64 Тиде кечынак кугыжа Господьын храмже ончылно улшо кудывечын покшел ужашыжым святитлен. Тушто тудо йӱлалтен пуымо надырым, кинде надырым да татулык надыр коям конден, вет Господь ончылно улшо той жертвенник чыла тиде надырым вераҥдаш изи лийын.



65 Тунам Соломон пайремым ыштен. Тудын дене пырля пӱтынь Израиль Господь Юмына ончылно пайремлен. Нуныжо Емафыш пурымо вер гыч Египет чекысе эҥер марте иленыт да тышке погыненыт улмаш. Нуно шым кече, вара эше шым кече – чылаже латныл кече – пайремленыт, [чоҥымо храм воктене Господь Юмына ончылно кочкыныт, йӱыныт да кумалыныт].
66 Кандашымше кечын Соломон калыкым колтен. Еҥ-влак кугыжалан Господьын суапшым тыланеныт, вара Господьын шке Давид тарзыж ден Израиль калыкшылан ыштыме чыла поро пашажлан куаныше шӱм-чон дене мӧҥгышкышт каеныт.






КУГЫЖАНЫШ-ВЛАКЫН КУМШО КНИГАШТ

Глава 9

1 Соломонлан Господь конча. 10 Соломонын ыштыме моло пашаже.

1 Кунам Соломон Господьын храмжым, кугыжан пӧртым да чыла мом шонымыжым чоҥен пытарен,
2 Гаваонышто кончымыж семынак Господь тудлан кокымшо гана кончен.
3 Господь тудлан каласен: «Мыйын ончылнем кумалмет ден йодметым колынам. [Чылажымат кумалын йодмет семын ыштенам.] Мыйын лӱмемлан курымеш илаш чоҥымо тиде храметым Мый святитленам. Мыйын шинчам ден шӱмем эре тушко савырыме лийыт.
4 Тый Мыйын ончылнем Давид ачат семынак ару шӱм-чон дене чыным ыштен илаш, чылажымат кӱштымем семын шукташ, пунчал ден устав-влакем шуктен шогаш тӱҥалат гын,
5 Мый тыйын кугыжа престолетым Израильыште курымешлан пеҥгыдемдем. Вет Мый Давид ачатлан каласенам: ”Тыйын тукымет гыч еҥ Израиль престолышто эре шинчаш тӱҥалеш”.
6 Но те да йочада-влак Мый дечем кораҥыда да Мыйын пуымо кӱштымаш ден пунчал-шамычем шуктен шогаш огыда тӱҥал, каеда да вес юмо-влаклан служитлаш да кумалаш тӱҥалыда гын,
7 Мый Израильым тудлан пуымо мландем гыч пытарем да шке лӱмемлан святитлыме тиде храмем шке чурием ончыч кораҥдем. Чыла калыклан Израиль воштылтыш да койдарчык лиеш.
8 Чапланыше тиде храм деч кӱ-влак гына кодыт. Тудын воктеч эртен кайыше кажне еҥ ӧрын колта да шӱшкалтен тыге йодеш: ”Молан Господь тиде мланде да тиде храм дене тыге ыштен?”
9 Тудлан вашештат: ”Нуно ача-кочаштым Египет мланде гыч лукшо Господь Юмыштым коденыт да вес юмо-влак почеш каеныт, нунылан кумалыныт да служитленыт. Теве молан Господь нунын ӱмбак чыла тиде азапым конден”».



10 Коло ий жапыште Соломон кок пӧртым – Господьын пӧртшым да кугыжан пӧртым – чоҥен шуктен.
11 Хирам, Тирын кугыжаже, Соломонлан кедр ден кипарисым, тыгак шӧртньым кунар кӱлеш, тунар конден шоген. Тидлан Соломон Хирамлан Галилей мландыште коло олам пуэн.
12 Хирам Тир гычын Соломонын пуымо олаж-влакым ончалаш толын. Нуныжо тудлан келшен огытыл.
13 Тудо каласен: «Шольым, тый мыланем могай ола-влакым пуэнат?» Хирам нуным Кавул*а мланде манын лӱмден. Тачат нуным тыгак лӱмдат.
14 Кугыжалан Хирам шӱдӧ коло талант шӧртньым колтен.



15 Господьын храмжым, шке пӧртшым, Миллом, Иерусалим пырдыжым, Гацорым, Мегиддом да Газерым чоҥаш манын, Соломон кугыжа еҥ-влакым ӧкым пашам ышташ шогалтен.
16 Фараон, Египет кугыжа, Газер ӱмбак кержалтын да руалтен налын улмаш. Олам йӱлалтен, тушто илыше хананей-влакым кырен шалатен да тудым кузык шотеш шке ӱдыржылан, Соломонын ватыжлан, пуэн.
17 Соломон Газерым, Ӱлыл Беф-Ороным,
18 ир мландыште Ваалаф ден Фадморым,
19 тыгак шапашым аралыме ола-влакым, орван имне ден кудалышт коштмо имне-шамычлан ола-влакым угыч чоҥен. Мом Соломон Иерусалимыште, Ливан курыкышто, вуйлатен шогымо пӱтынь мландыштыже чоҥаш шонен, чыла ыштен.



20 Аморрей, хеттей, ферезей, [хананей,] евей, иевусей [да гергесей]-влак деч кодшо калыкым – нуно израильтян кокла гыч лийын огытыл –
21 тиде мландыште израиль эрге-шамыч пӱтынек пытарен кертын огытыл улмаш. Нунын деч вара кодшо тукымыштым Соломон ӧкым пашам ышташ шогалтен. Таче кечынат тиде тыгак кодын.
22 Но израиль эрге-влаклан Соломон тыгай пашам ыштыктен огыл. Нуно тудын сарзыже, тарзыже, полышкалышыже, сарзывуйжо, орва ден имнешке-влакын вуйлатышышт лийыныт.
23 Соломонын шуктен шогымо пашажын тӱҥ эскерышыже-влак вичшӱдӧ витлын лийыныт. Нуно пашам ыштыше калыкым вуйлатеныт.



24 Фараонын ӱдыржӧ Давид-Ола гыч Соломонын тудлан чоҥымо пӧртышкӧ илаш куснен. Вара Соломон Миллом чоҥен.
25 Господьлан чоҥымо жертвенникешыже тудо ик ийлан кум гана йӱлалтен пуымо надыр ден татулык надырым конден, туштак Господь ончылно тамлыпушым тӱтырен. Тыге тудо храм чоҥымо пашам мучашлен.



26 Соломон кугыжа тыгак Идумей мландысе Елаф воктене, Йошкар теҥыз серыште улшо Ецион-Гаверыште, корабль-влакым чоҥен.
27 Нине корабль дене Соломонын еҥже-шамыч пелен Хирам кугыжа теҥызыште коштын тунемше шке еҥже-влакым колтен.
28 Нуно Офирыш каеныт, тушто нылшӱдӧ коло талант шӧртньым налыныт да Соломон кугыжалан конденыт.





*а 9:13 Кавул лӱм еврей йылмыште «кӱлдымӧ» манмым ончыкта.




КУГЫЖАНЫШ-ВЛАКЫН КУМШО КНИГАШТ

Глава 10

1 Саван ӱдырамаш кугыжаже Соломон деке толын коштеш. 14 Соломонын поянлыкше да тудын чапланымыже.

1 Саван ӱдырамаш кугыжаже, Соломонын Господьын лӱмжылан чапым кондымыж нерген колмеке, тудым неле йодыш-влак дене тергаш миен.
2 Тудо Иерусалимыш пеш кугу поянлык дене толын: верблюд-влак ӱмбалан тамлыпушым лукшо настам,*а пеш шуко шӧртньӧ ден шергакан кӱм конден. Ӱдырамаш кугыжа Соломон дек толын да шонен коштмо чыла йодышыжо шотышто тудын дене кутырен.
3 Соломон тудын чыла йодышыжлан вашмутым пуэн: кугыжалан палыдыме, умылтарен кертдыме нимоат лийын огыл.
4 Саван ӱдырамаш кугыжаже Соломонын чыла шотыштат мунло улмыжым ужын. Тудо тыгак тудын чоҥымо пӧртшым,
5 ӱстелысе кочкышыжым, тарзыж-влакын илыме верыштым, тарзыланымыштым, чийымыштым, аракатемкалыше-влакын могай улмыштым, Господьын храмыштыже Соломонын могай надырым йӱлалтен пуымыжым ужын.


 Ӱдырамаш кугыжа шкенжым тетла кучен кертын огыл,
6 тудо Соломонлан каласен: «Мом мый тыйын ыштымет да мунло улмет нерген шке мландыштем колынам – чыла чын.
7 Тышке толын, шке шинчам дене ужмешкем, мом колмемлан ӱшанен омыл ыле. Но ынде умылышым: мылам тышечын пелыжымат каласкален огытыл. Тыйын мунлылык ден поянлыкет мом колмем дечат шукырак!
8 Пиалан улыт тыйын еҥет-влак, пиалан улыт тарзет-шамыч – нуно эре тыйын ончылнет улыт да мунло шомакетым колыт!
9 Моктымо лийже тыйын Господь Юмет, тыйым Израильын престолышкыжо шындаш Тудын поро кумылжо лийын! Израильым курымеш йӧратымыжлан кӧра Господь чын суд ден чынлыкым ышташ кугыжалан тыйым шогалтен!»
10 Ӱдырамаш кугыжа Соломонлан шӱдӧ коло талант шӧртньым, пеш шуко тамлыпушан наста ден шергакан кӱм пӧлеклен. Саван ӱдырамаш кугыжажын Соломонлан пӧлеклыме наре тамлыпушан настам Израильыш нигунам конден огытыл.



11 А Хирамын Офир гыч шӧртньым шупшыктышо корабльже-влак тушеч тыгак пеш шуко йошкар пушеҥге ден шергакан кӱм конденыт.
12 Кугыжа тиде йошкар пушеҥге гыч Господьын храмже ден кугыжан пӧртлан тошкалтыш кучемым, мурызо-влаклан кӱсле ден арфым ыштен. Тынар шуко йошкар пушеҥгым тымарте да тиддеч варат нигунам конденат, ужынат огытыл.



13 Соломон кугыжат Саван ӱдырамаш кугыжажлан шке пӧлекше деч посна тудын мом налаш шонымыжым да мом йодмыжым чыла пуэн. Тидын деч вара тудыжо шке тарзыж-влак дене пырля шке мландышкыже каен.



14 Кажне ийын Соломонлан кудшӱдӧ кудло куд талант шӧртньым конден шогеныт.
15 Сатум кондышо ден купеч-шамычын ужалыме парышышт, тыгак Аравийысе чыла кугыжа да кундемтӧра-влак деч налме йозак тиде чотыш пурен огыл.



16 Соломон кугыжа таптыме шӧртньӧ дене кокшӱдӧ кугу авыртышым ыштен. Кажныжлан кудшӱдӧ сикль каен.
17 Таптыме шӧртньӧ дене тыгак изирак кумшӱдӧ авыртышым ыштен. Кажныжлан кум мине*б шӧртньым кучылтын. Нуным кугыжа Ливанысе кедр дене ыштыме полатыш шогалтен.
18 Эше слон лу гыч кугу престолым ыштен да яндар шӧртньӧ дене комыжлен.
19 Престолын куд тошкалтышыже лийын, а эҥертышыжын кӱшыл ужашыже йыргешке улмаш. Шинчыме верын кок могырыштыжат – кынервуй эҥертыш, нунын воктене кок лев шоген.
20 Тыгак кажне тошкалтышын кок велныже ик лев дене шоген – чылаже латкокыт. Тыгай престол нимогай кугыжанышыште лийын огыл.
21 Соломонын йӱмӧ чыла атыже шӧртньӧ дене ыштыме улмаш. Тыгак Ливанысе кедр дене ыштыме полатыштат чыла ате-ӱзгар шӧртньӧ лийын. Ший дене ыштыме нимоат лийын огыл, вет ший Соломон илыме жапыште аклалтын огыл.
22 Теҥызыште Хирамын корабльже-влак дене пырля Соломон кугыжан Фарсис корабльже-шамычат лийыныт. Нуно кум ийлан ик гана шӧртньым, шийым, слон лум, маймыл ден павлин-влакым конден шогеныт.



23 Соломон шке поянлыкше да мунлылыкшо дене мландымбалысе чыла кугыжам эртен каен.
24 Мландымбалысе чыла [кугыжа], тудын шӱмышкыжӧ Юмын пыштыме мунлылыкым колышташ манын, Соломон дене вашлиймашым кычалын.
25 Кажныже шке пӧлекшым конден: ший ден шӧртньӧ арверым, вургемым, саргуралым, тамлыпушан настам, имне ден мулым. Ий гыч ийыш тыге лийын шоген.



26 Соломон шкаланже сарлык орван да имнешкан сарзывийым поген. Тудын тӱжем нылшӱдӧ орва ден латкок тӱжем имнешкыже лийын. Нуным орван сарзывийлан ойырымо олалаште да шкеж дене Иерусалимыште кучен. [Эҥер гыч тӱҥалын, Филистим мланде ден Египет чек марте Соломон чыла теҥыз дене озаланен.]
27 Тудын кугыжаланымыж годым ший Иерусалимыште тыглай кӱ наре, а кедр гын лоп верыште кушшо ир смоква пушеҥге наре лийыныт.
28 Имньым гын Соломонлан Египет ден Кува гыч конденыт. Кугыжан купечше-влак нуным Куваште оксала налыныт.
29 Орвам Египет гыч кудшӱдӧ сикль шийлан, а имньым шӱдӧ витле сикльлан конден шогеныт. Купеч-влак чыла тидым хеттей ден арамей кугыжа-шамычланат конденыт.





*а 10:2 Тамлыпушан наста – благовоние.

*б 10:17 Мине – нелыт висыме единице, кум мине – 1,7 кг наре.




КУГЫЖАНЫШ-ВЛАКЫН КУМШО КНИГАШТ

Глава 11

1 Соломон Господьын корныж гыч кораҥеш. 14 Соломонын тушманже-влак. 26 Кугыжаныш шелалтме нерген Ахийын пророк шомакше. 41 Соломонын колымыжо.

1 Соломон кугыжа йот калык гыч шуко ӱдырамашым йӧратен: фараон ӱдыр деч посна тудын моав, аммон, идумей, сидон да хеттей калык гыч ватыже-влак лийыныт.
2 Израиль эрге-шамычлан Господь нине калык шотышто тыге ойлен улмаш: «Нуно тендан шӱмдам шке юмышт дек ынышт савыре манын, ӱдырыштым марлан ида нал, шке ӱдырдамат нунылан марлан ида пу». А Соломон нунын деке шӱмаҥын.
3 Тудын шымшӱдӧ кугыжанватыже да кумшӱдӧ кулватыже лийын. Нуно Соломоным Господьын корныж гыч кораҥденыт.
4 Кунам Соломон шоҥгемын, ватыже-шамыч тудын шӱмжым вес юмо-влак деке савыреныт. Давид ачаж семын тудо Господьлан пӱтынек ӱшанле лийын огыл.
5 Соломон Астарталан, сидон-влакын юмыштлан, да Милхомлан, аммон-шамычын йырнык юмыштлан, вуйжым саваш тӱҥалын.



6 Господь шинча ончылно Соломон осал паша-влакым ыштен, тудо Господьлан Давид ачаж семын тӱрыснек ӱшанле лийын огыл.
7 Соломон Иерусалим деч эрвелныла улшо курыкеш Хамослан, моав-шамычын йырнык юмыштлан, да Молохлан, аммон-влакын йырнык юмыштлан, кумалме верлам чоҥен.
8 Тидымак тудо йот калык гыч улшо чыла ватыжлан ыштен. Нунышт шке юмыштлан тамлыпушым тӱтыреныт да надырым конденыт.
9 Соломонын Господь деч, Израильын Юмыж деч, кораҥмыжлан Господь шыдешкен. Тудо кугыжалан кок гана кончен
10 да «вес юмо-влак почеш ит кай» манын кӱштен гынат, Соломон Господь [Юмын] кӱштымыжым шуктен огыл.
11 Господь Соломонлан каласен: «Тыге ыштылметлан, Мыйын ойпидышем да тыланет пуымо кӱштымаш-влакем пудыртыметлан Мый тый дечет кугыжанышым поген налам да тарзетлан пуэм.
12 Но Давид ачатлан кӧра тидым тыйын илымет годым ом ыште. Кугыжанышым Мый тыйын эргычын кидше гыч налам,
13 но уло кугыжанышым огыл: Давид тарземлан да Мыйын ойырен налме Иерусалимлан кӧра тудлан ик тукымым кодем».



14 Господь Соломон ӱмбаке тушманым, идумей Адерым, колтен. Тудыжо идумей кугыжа тукым гыч лийын.
15 Кунам Давид Идумейыште лийын, тушко сарзывуй Иоав колышо сарзе-влакым тояш миен да Идумейысе чыла пӧръеҥым пуштын улмаш.
16 Идумейысе чыла пӧръеҥым пуштын пытарымешке, Иоав ден израильтян-шамыч тушто куд тылзе иленыт.
17 Но Адер да тудын ачажлан служитлыше икмыняр идумей тӧра Египетыш куржыныт. Адер тунам эше йоча лийын.
18 Мадиам гыч кайымеке, нуно Фараныш миеныт. Вара, Фаран гыч икмыняр еҥым налмеке, Египетыш фараон деке, тиде элын кугыжаж деке, толыныт. [Адер фараон деке пурен,] фараон тудлан пӧрт ден мландым пуэн, кочкышым конден шогаш кӱштен.
19 Адер фараонын поро кумылжым сулен налын, да тудо Адерлан Тахпенеса ватыжын шӱжаржым марлан пуэн.
20 Тахпенесан шӱжарже тудлан Генуват эргым пӧлеклен. Тахпенеса тудым фараонын полатыштыже ончен куштен, Генуват тушто фараонын эргыж-влак дене пырля илен.



21 Египетыште улмыж годым Адер Давидын шке ача-кочаж-влак деке кайымыже да сарзывуй Иоавын колымыж нерген колын. Тудо фараонлан каласен: «Мыйым шочмо мландышкем колто».
22 Фараон тудлан манын: «Мо тыланет тыште мый денем ок сите? Молан тый шке мландышкет кайынет?» Тудыжо вашештен: «Чыла сита, но содыки колто мыйым». [Тыге Адер шке шочмо мландышкыже пӧртылын.]



23 Соломон ваштареш Юмо эше ик тушманым – Разоным, Елиада эргым, колтен. Тудыжо шке Адраазар озаж деч, Цован кугыжаж деч, куржын улмаш.
24 Давидын Адраазарым кырен шалатымекше, Разон шке йырже еҥ-влакым поген да аген коштшо тӱшкан вуйлатышыже лийын. Нуно Дамаскыш каеныт, тушто илаш тӱҥалыныт да тиде олан озаже лийыныт.
25 Соломонын илыме чыла кечылаштыже Разон Израильын тушманже лийын. Адер семынак тудо Израильлан шуко зияным конден. Варажым Разон Сирийын кугыжаже лийын.



26 Кугыжа ӱмбак тыгак Иеровоам, Нават эрге, Соломонын тарзыже, кидшым нӧлталын. Тудо Цереда гыч Ефрем тукым эрге, а аваже Церуа лӱман тулык вате лийын.
27 Теве кузе тудо кугыжа ваштареш шогалын. Соломон Миллом чоҥен да Давид ачажын олаштыже пырдыж рожлам петырен.
28 Иеровоам уста айдеме лийын. Тиде самырык еҥын пашам сайын ыштен моштымыжым ужын, Соломон тудым Иосиф тукым пашазе-влакын эскерышыштлан шогалтен.



29 Икана Иеровоам Иерусалим гыч каен. Корнышто тудым Силом гыч улшо пророк Ахий вашлийын. Тудыжын ӱмбалне у вургем лийын. Нурышто нуно коктын гына лийыныт.
30 Ахий ӱмбалныже улшо у вургемым кудашын да тудым латкок ужашлан кушкедын.
31 Вара тудо Иеровоамлан каласен: «Нал шкаланет лу ужашыжым, вет Израильын Господь Юмыжо тыге ойла: ”Соломонын кидше гыч Мый кугыжанышым поген налам да лу тукымым тылат пуэм.
32 Но Давид тарземлан кӧра да израиль тукым-влакын мландыштышт Мыйын ойырен налме Иерусалим олалан кӧра Мый ик тукымым тудлан кодем.
33 Тидым Мый теве молан ыштем: тудо Мыйым коден да Астарталан, сидон-влакын юмыштлан, тыгак Хамослан, моав-шамычын юмыштлан, да Милхомлан, аммон-влакын юмыштлан, кумалаш тӱҥалын. Соломон Мыйын корнем дене ок кошт, Давид ачаж семын Мыланем келшыше пашам ок ыште, Мыйын пунчал ден устав-влакем шуктен ок шого.
34 Мый тудын деч пӱтынь кугыжанышым ом нал. Чыла илыме кечылаштыже тудо вуйлатышак кодеш. Тидым Мый ойырен налме Давид тарземлан кӧра ыштем – тудо Мыйын кӱштымаш ден сугынь-влакем шуктен шоген.
35 Но Мый Соломон эрге кид гыч кугыжан кучемвийым налам да тушечын тылат лу тукымым пуэм.
36 Тудын эргыжлан Мый ик тукымым кодем. Тыге Давид тарземын лампыже Мыйын лӱмемлан илаш ойырен налме Иерусалим олаштем Мыйын чурием ончылно эре йӱлаш тӱҥалеш.
37 А тыйым Мый кугыжалан шогалтем. Тый чыла шонымет дене озаланаш тӱҥалат, Израильын кугыжаже лият.
38 Мом Мый тыланет кӱштем, тый чыла шукташ, Мыйын корнем дене кошташ, Мылам келшыше пашам ышташ, Давид тарзем семын пунчал ден кӱштымашем шукташ тӱҥалат гын, Мый пеленет лиям да Давидлан ыштыме семын тыйын тукыметым пеҥгыдын шогышым ыштем. Израильым тыйын кидыш пуэн,
39 Мый Давид тукымым ӱлыкшемдем, но эрелан огыл”».
40 Соломон Иеровоамым пушташ тӧчен, но тудыжо Египетын Сусаким кугыжаж деке куржын да тушто Соломонын колымешкыже илен.



41 Соломонын моло пашаже, тудын мом ыштымыже да мунлылыкшо нерген «Соломонын пашаже-влак» книгаште возымо.
42 Соломон Иерусалимыште пӱтынь Израиль дене нылле ий кугыжаланен.
43 Вара Соломон шке кугезыж-влак деке ушнен, тудым Давид ачажын олаштыже тоеныт. Тудын олмеш кугыжалан Ровоам эргыже шогалын.






КУГЫЖАНЫШ-ВЛАКЫН КУМШО КНИГАШТ

Глава 12

1 Израиль кугыжаныш кокыте шелалтеш. 20 Иеровоам лу тукымын кугыжаже лиеш. 25 Тудо кок шӧртньӧ ӱшкыжым ышта.

1 Ровоам Сихемыш каен. Тудым кугыжам ышташ манын, тушко чыла израильтян-влак погыненыт.
2 Тидын нерген Иеровоам, Нават эрге, колын – тунам тудо Египетыште лийын, тушкыжо Соломон кугыжа деч куржын улмаш – да Египет гыч пӧртылын.
3 Тудын деке еҥ-влакым колтеныт да толаш ӱжыныт. Иеровоам ден уло израиль калык толыныт да Ровоам [кугыжалан] каласеныт:
4 «Тыйын ачат мемнан ӱмбаке неле нумалтышым пыштен. Но тый ынде неле пашанам, мемнан ӱмбак пыштыме нумалтышым куштылемде – тунам ме тыланет служитлаш тӱҥалына».
5 Ровоам нунылан вашештен: «Кызыт кайыза, кум кече гыч мый декем угыч толза». Калык каен.



6 Ровоам кугыжа Соломон ачажын эше илымыж годым тудлан служитлыше кугурак-влак деч каҥашым йодын: «Тиде калыклан кузе вашешташ, те мом темледа?»
7 Нунышт каласеныт: «Тиде кечын калыклан тарзе семын лият, тудлан келшышын ыштет да порын вашештет гын, нуно ӱмырышт мучко тыйын тарзет лийыт».
8 Но Ровоам кугурак-влакын ойыштым шотыш налын огыл, каҥашым эше тудын дене пырля кушшо, тудлан служитлыше самырык еҥ-влак деч йодын:
9 «Тиде калыклан кузе вашешташ, те мом каласеда? ”Ачатын мемнан ӱмбак пыштыме нумалтышыжым куштылемде” манын, нуно мый дечем йодыт».
10 Ровоам дене пырля кушшо самырык еҥ-влак вашештеныт: «Тылат ”ачат мемнан ӱмбак неле нумалтышым пыштен, тудым куштылемде” манын ойлышо калыклан тыге каласе: ”Мыйын казаварням ачамын кыдалже деч кӱжгырак.
11 Ачам тендан ӱмбак неле нумалтышым пыштен, а мый тудым эшеат нелыракым ыштем. Ачам тендам лупш дене кырен, а мый тендам иман лупш дене кыраш тӱҥалам”».



12 Кум кече гыч Иеровоам да уло калык Ровоам деке толыныт, вет кугыжа нунылан кӱштен улмаш: «Мый декем кум кече гыч толза».
13 Ровоам калыклан торжан вашештен. Тудо кугурак-влакын каҥашыштым шотыш налын огыл,
14 а самырык еҥ-влакын ойышт почеш тыге каласен: «Ачам тендан ӱмбак неле нумалтышым пыштен, а мый тудым эшеат нелемдем. Ачам тендам лупш дене кырен, а мый тендам иман лупш дене кыраш тӱҥалам».
15 Тыге кугыжа калыкым колыштын огыл. Мом Господь Силом гыч улшо Ахий гоч Нават эрге Иеровоамлан каласен, тиде шомак шукталтше манын, Господь тыге ыштен.
16 Израильтян-влак ужыныт: кугыжа нуным колыштын огыл. Тунам нуно Ровоамлан каласеныт:

 «Давид дене мемнан пашана уке,

 Иессей эрге дене мемнан пайна уке!

 Израильтян-влак, мӧҥгыда, шке омашышкыда кайыза!

 Давид тукым, шке тукымет дене озалане!»


 Израильтян-влак шке мӧҥгышкышт каеныт.
17 Ровоамын кид йымалныже Иуда тукым олалаште илыше израильтян-влак гына кодыныт.



18 Ровоам кугыжа Израиль эрге-влак деке Адонирамым, ӧкым паша вуйлатышым, колтен, но нунышт тудым кӱм кышкен пуштыныт. Кугыжа писын орвашке кӱзен да Иерусалимыш кудалын утлен.
19 Тидын деч вара Израиль Давидын тукымжо ваштареш шогаш тӱҥалын. Таче кечынат тыгак кодын.



20 Кунам израильтян-влак [Египет гыч] Иеровоамын пӧртылмыж нерген колыныт, тудын дек еҥ-влакым колтеныт. Нуно тудым погынымашыш ӱжыныт да пӱтынь Израильын кугыжажлан шогалтеныт. Давид тукым дене пырля лач Иуда [да Вениамин] тукым-влак кодыныт.



21 Иерусалимыш толмеке, Ровоам уло Иуда тукым да Вениамин тукым гыч шӱдӧ кандашле тӱжем эн сай сарзым поген. Израиль дене кредалын, нуно кугыжанышым Ровоамлан, Соломон эргылан, пӧртылтышаш улыт улмаш.
22 Тунам Самейлан, Юмын айдемыжлан, Юмо деч тыгай шомак лийын:
23 «Ровоамлан, Соломон эргылан, Иуда тукымын кугыжажлан, тыгак уло Иуда ден Вениамин тукым-влаклан да моло калыклан каласе:
24 ”Господь тыге ойла: шке иза-шольо израиль эрге-влак дене кредалаш ида кай. Кажныже шке мӧҥгышкыда пӧртылза, вет чыла тиде Мый дечем лийын”». Нуно Господьын шомакшым колыштыныт да Тудын каласымыж семынак мӧҥгышкышт каеныт.



25 Иеровоам Ефрем курыкышто Сихемым чоткыдемден да тушто илаш тӱҥалын. Тидын деч вара Пенуэлыш илаш куснен да тудымат чоткыдемден.
26 Иеровоам шке семынже шонен: «Кугыжаныш адакат Давидын тукымжылан куснен кертеш.
27 Тиде калык надырым кондаш Господьын храмышкыже Иерусалимыш кошташ тӱҥалеш гын, тудын шӱм-чонжо шке озаж деке, Иудан Ровоам кугыжаж деке, савырна. Нуно мыйым пуштыт да Ровоам деке, Иуда тукымын кугыжаж деке, пӧртылыт».
28 Весе-влак дене каҥашымеке, кугыжа кок шӧртньӧ ӱшкыжым ыштен да [калыклан] каласен: «Тыланда Иерусалимыш кошташ ок кӱл. Теве тыйын юмет-влак, Израиль. Нуно тыйым Египет мланде гыч луктыныт».
29 Иктыжым тудо Вефилеш, весыжым Данеш шогалтен.
30 Тыге израильтян-влак сулык корныш шогалыныт. Калык ӱшкыж-шамыч деке, эсогыл Даныш шумеш, кошташ тӱҥалын. [Господьын храмышкыже коштмым нуно чарненыт.]



31 Кӱкшака-влак ӱмбалне Иеровоам кумалме верым чоҥен, а иерей-шамычым тыглай калык кокла гыч шогалтен. Нуно Левий эрге-влак кокла гыч лийын огытыл.
32 Иуда мландыште эртарыме пайрем дене келшышын, кандашымше тылзын латвизымше кечыжым Иеровоам пайрем кече семын увертарен. Вефильысе жертвенникыште тудо шке ыштыме ӱшкыжшӧ-влаклан надырым конден. Вефильыштак тудо кӱкшакаште чоҥымо кумалме верлаштыже иерей-шамычым шогалтен.
33 Кандашымше тылзын латвизымше кечынже тудо Вефильыште чоҥымо жертвенникешыже надырым конден. Израильтян-влак тиде кечым пайрем семын палемдышт манын, Иеровоам тудым шкевуя ойырен налын. Тӱтыртышым йӱлалташ манын, тудо жертвенник деке лишемын.






КУГЫЖАНЫШ-ВЛАКЫН КУМШО КНИГАШТ

Глава 13

1 Господьын пророкшо Вефильысе жертвенникым карга. 11 Мут колыштдымылан Господь тудым мут кучаш шогалта. 33 Иеровоамын кугу титакше.

1 Тӱтыртышым йӱлалташ манын, Иеровоам жертвенник воктене шоген. Тиде жапыште Иуда мланде гыч Вефильыш Господьын шомакше почеш Юмын еҥже толын.
2 Тудо жертвенниклан Господьын шомакшым кычкырен ойлен: «Жертвенник, жертвенник! Тыге Господь ойла: Давид тукымышто эрге шочеш, тудын лӱмжӧ Иосий лиеш. Кӱкшакаште служитлыше иерей-влакым, кӧмыт тыйын ӱмбалнет тӱтыртышым йӱлалтеныт, тудо тыйын ӱмбалнетак надырлан конда, тушан айдеме лум йӱлалта!»
3 Тиде кечынак Юмын айдеме шке шомакшым палдарыше пале дене пеҥгыдемден. Тудо каласен: «Теве Господьын каласымыжлан палдарыше пале: тиде жертвенник шелалтеш, тушто улшо ломыж шаланен пыта».



4 Вефильысе жертвенниклан Юмын еҥын тыге каласыме шомакшым колмеке, Иеровоам кугыжа шке кидшым жертвенник деч тиде айдеме велыш шуялтен да кӱштен: «Кучыза тудым!» Но кугыжан саде еҥ деке шуялтыме кидше тӱҥын, тудым эсогыл шкеж деке савырен кертын огыл.
5 Юмын айдемын Господьын шомакше почеш увертарыме палдарыше палыже шукталтын – жертвенник шелалтын, тушеч ломыж йоген.
6 Тунам [Иеровоам] кугыжа Юмын еҥлан каласен: «Мыйын шотышто Господь Юметлан кумал, тек Тудо мый декем поро лиеш да кидем паремда». Юмын айдеме кумалын да Господьын шыдыжым луштарен – кугыжан кидше паремын, ондакысе гаяк лийын.
7 Кугыжа Юмын еҥлан каласен: «Мый денем пырля пӧртыш пуро да кочкышым пурл, а мый тылат пӧлекым пуэм».
8 Но тудо кугыжалан вашештен: «Тый мылам шке пел пӧртетым пуэт гынат, мый тый денет ом кай, тиде верыште киндымат ом коч, вӱдымат ом йӱ.
9 Вет Господь мыланем тыге кӱштен: ”Тушто киндымат ит коч, вӱдымат ит йӱ. Толмо корнет дене мӧҥгеш ит пӧртыл”».
10 Да мӧҥгеш тудо Вефильыш толмо корно дене огыл, а весе дене каен.



11 А Вефильыште ик шоҥго пророк илен. Тудын эргыж-влак толыныт да Вефильыште Юмын еҥын тудо кечын мом ыштымыжым чыла радамын каласкаленыт. Ачаштлан тиде еҥын кугыжалан мом каласымыжымат ойленыт.
12 Ачашт нунын деч йодын: «Могай корно дене тудо каен?» Эргыж-влак тудлан Иуда мланде гыч толшо Юмын еҥын могай корно дене кайымыжым ончыктеныт.
13 Шоҥго пророк эргыж-влаклан каласен: «Мылам осёлым ӧртньӧрлыза». Тудлан осёлым ӧртньӧрленыт, ачашт осёл ӱмбаке шинчын
14 да Юмын айдеме почеш каен. Шоҥго пророк тудым тумо йымалне шинчышым муын. «Иуда мланде гыч толшо Юмын айдеме тый улат мо?» – тудын деч йодын. Тудыжо вашештен: «Мый улам».
15 Тунам шоҥго пророк каласен: «Мый декем пӧртышкем пуро, киндым пурл».
16 Юмын еҥ тудлан вашештен: «Мый тый денет мӧҥгеш пӧртылын да тый декет пурен ом керт. Тый денет киндымат кочкаш, вӱдымат йӱаш ом тӱҥал.
17 Мылам Господь тыге каласен: ”Тушто киндымат ит коч, вӱдымат ит йӱ. Толмо корнет дене мӧҥгеш ит пӧртыл”».
18 Шоҥго пророк тудлан тыге манын: «Мый тый гаетак пророк улам. Суксо мылам Господьын шомакшым каласыш: ”Тудым мӧҥгышкет кондо, тек тудо киндым кочкеш да вӱдым йӱэш”». А тидыже шояк лийын.



19 Тунам Юмын еҥ тудын дене пӧртылын, пӧртыштыжӧ киндым кочкын да вӱдым йӱын.
20 Кунам нуно эше ӱстелтӧрыштӧ шинченыт, тудым мӧҥгеш кондышо шоҥго пророклан Юмын шомакше лийын.
21 Тудо Иуда гыч толшо Юмын еҥлан каласен: «Тыге Господь ойла: тый Господьын шомакшым колыштын отыл, Господь Юметын тылат пуымо кӱштымашыжым шуктен отыл.
22 Тый мӧҥгеш пӧртылынат да тылат киндым кочкаш, вӱдым йӱаш чарыме тиде верыште кочкын-йӱынат. Тидлан кӧра тыйын капет ача-кочатын шӱгарыштыже тойымо ок лий».
23 Юмын еҥын кочкын-йӱмекше, тудым мӧҥгеш пӧртылтышӧ шоҥго пророк тудлан осёлым ӧртньӧрлен.
24 Юмын еҥ каен, но корнышто ӱмбакше лев кержалтын да тудым пуштын. Тудын капше корнышто киен, воктеныже осёл ден лев шогеныт.
25 Эртен кайыше еҥ-влак корнышто кийыше капым да воктеныже шогышо левым ужыныт. Нуно каеныт да тидын нерген шоҥго пророкын илыме олаште каласеныт.



26 Кунам тидын нерген тудым корныж гыч мӧҥгеш пӧртылтышӧ пророк колын, тыге каласен: «Тиде саде Юмын айдеме, кудо Господьын кӱштымыжым колыштын огыл. Господь тудым левлан пуэн. Лев тудым кӱрышт пуштын – тыге Господьын тудлан каласыме шомакше шукталтын».
27 Пророк шке эргыж-влаклан каласен: «Мылам осёлым ӧртньӧрлыза». Нуно каласымыжым шуктеныт.
28 Пророк каен да корнышто кийыше капшым муын. Осёл ден лев колышо кап воктене шогеныт. Лев капшым кочкын огыл, осёлымат тӱкен огыл.
29 Шоҥго пророк Юмын еҥын колышо капшым нӧлталын, осёл ӱмбаке пыштен да, шортмо йӱлам эртараш да тудым тояш манын, шке олашкыже наҥгаен.
30 Капым тудо шке ешыжын шӱгарышкыже пыштен да тыге шортын ойлен: «О, мыйын шольым!»



31 Тойымеке, шоҥго пророк шке эргыж-влаклан каласен: «Кунам колем, мыйым Юмын айдемым тойымо вереш тойыза. Мыйын луэм тудын лужо воктек пыштыза.
32 Вет Вефильысе жертвенник ден Самарий олаласе кӱкшака-влак ӱмбалне улшо чыла кумалме вер шотышто тудын ойлымо шомакше шукталтеш, тиде шомак Господьын кӱштымыж почеш каласыме лийын».



33 Но тидын деч варат Иеровоам шке уда корныж гыч кораҥын огыл. Тудо кӱкшакаласе иерейым тыглай калык кокла гыч шогалтымыжым чарнен огыл. Кажне кумылан еҥым кӱкшакасе иерейлан святитлен шогалтен.
34 Тиде сулык Иеровоамын тукымжо ӱмбалне кечен да тудым пытымаш дек, мландымбачын ӱштын кудалтымаш дек наҥгаен.






КУГЫЖАНЫШ-ВЛАКЫН КУМШО КНИГАШТ

Глава 14

1 Иеровоамын эргыже кола. 19 Иеровоам шкеже кола. 21 Иуда мландын кугыжажлан Ровоам шогалеш.

1 Тиде жапыште Иеровоамын Авий лӱман эргыже черланен.
2 Иеровоам шке ватыжлан каласен: «Вес вургемым чие – тек нигӧат Иеровоамын ватыже улметым огеш пале, да Силомыш кай. Тушто пророк Ахий уло. Тиде калыкын кугыжаже лият манын, тудо мыланем ончылгоч каласен.
3 Пеленет [Юмын еҥлан] лу сукыр киндым, лепошкам, кувшин мӱйым нал да тудын дек кай. Тудо тыланет эргына дене мо лийшашым каласа».



4 Иеровоамын ватыже тыгак ыштен: Силомыш каен, Ахийын пӧртышкыжӧ толын. Тиде жаплан Ахийын шинчаже ужын огыл, шоҥго велеш тудо сокыр лийын.
5 Но Господь Ахийлан шижтарен: «Иеровоамын ватыже, вес вургемым чиен, тый декет черле эргыж нерген йодаш толеш. Тудлан теве тыге ойло...»
6 Кунам Ахий омса дене ӱдырамашын ошкылмо йӱкшым колын, тудо каласен: «Пуро, Иеровоамын ватыже. Молан тылат вес вургемым чияш кӱлын? Мыйын тыланет уда увер.
7 Кай, Иеровоамлан каласе: Израильын Господь Юмыжо тыге ойла: ”Мый тыйым тыглай калык кокла гыч нӧлталынам да Израиль калыкемын вуйлатышыжлан шогалтенам.
8 Мый кугыжанышым Давидын тукымжо деч налынам да тылат пуэнам. Но тый Мыйын Давид тарзем гай отыл. Тудо Мыйын кӱштымаш-влакем шуктен шоген, Мыланем уло шӱм дене ӱшанле лийын да Мылам келшыше пашам гына ыштен.
9 Тый дечет ончыч лийше-влакым чылаштым шке осал пашат дене эртен каенат. Мыйын шыдем луктын, шкаланет тӱрлӧ полган ден вес юмо-влакым ыштенат, Мый декем тупынь савырненат.
10 Тидлан Мый Иеровоамын тукымжылан ойгым кондем: Израильыште чыла пӧръеҥжым изи гыч кугу марте пытарем. Шӱкшакым ӱштыл шумо семын, нимом кодыде, тудын тукымжым пӱтынек ӱштын кудалтем.
11 Иеровоам тукым гыч кӧ олаште кола, тудым пий-влак кочкыт, а кӧ ола деч ӧрдыжтӧ кола – кайык-влак чӱҥген пытарат. Тыге Господь каласен”.
12 А тый мӧҥгышкет кай. Кунам тый олашке пурет, эргыч кола.
13 Тудын шотышто чыла израильтян-влак шорташ тӱҥалыт да эргычым тоят. Иеровоам тукым гыч тудо шкетын шӱгарыш тойымо лиеш. Израильын Господь Юмыжо Иеровоам тукымысо чыла еҥ кокла гыч тиде йочаште гына ала-мом сайым ужын.
14 Господь Израильлан вес кугыжам шогалта. Тудыжо Иеровоамын тукымжым пытара. Тиде тачак, кызытак лиеш.
15 Господь Израильым чуриктара, Израиль тале вӱд дене лӱҥгыктымӧ омыжвондо гай лиеш. Ача-кочаштлан пуымо тиде сай мланде гыч Господь израильтян-влакым луктын кудалта да Евфрат эҥер вес велке шалатен колта. Вет нуно шкаланышт Ашера меҥге-влакым ыштеныт, тидын дене Господьым сырыктеныт.
16 Иеровоамын сулыкшылан да тидын дене Израильым сулыкыш пуртымыжлан Господь Израильым тушман кидыш пуа».



17 Иеровоамын ватыже тушеч каен да Фирцаш толын. Тудо омсалондем гоч вончен шуктен веле, рвезе колен.
18 Господьын Ахий пророк гоч каласымыж семынак, рвезым тоеныт, тудын шотышто пӱтынь Израиль шортмо йӱлам эртарен.



19 Иеровоамын моло пашаж нерген, кузе тудо кредалын да кугыжаланен – «Израиль кугыжа-влакын курымсерыш книгаштышт» возымо.
20 Иеровоам чылаже коло кок ий кугыжа лийын. Вара тудо шке ача-кочаж-влак деке каен, олмешыже кугыжалан тудын Нават эргыже шогалын.



21 А Иуда мландыште Соломонын Ровоам эргыже кугыжаланен. Престолыш шичмыж годым тудо нылле ик ияш лийын да Иерусалимыште латшым ий кугыжаланен. Шке лӱмжӧ Иерусалимыште илыже манын, Господь Шкаланже израиль тукым-влакын мландышт гыч тиде олам ойырен налын. Ровоамын аважын лӱмжӧ Наама, тудо аммон калык гыч лийын.
22 Иуда эрге-влак Господь шинча ончылно тӱрлӧ осал пашам ыштеныт, шке сулыкышт дене Господьым ача-кочашт дечат чот сырыктеныт.
23 Шкаланышт кажне кӱкшакаште да ӱмылан пушеҥге йымалне кумалме верым, онакӱ ден Ашера меҥге-влакым шогалтеныт.
24 Тиде мландыште тыгак кумалме верлаште яжарланыше пӧръеҥ-шамыч лийыныт. Иуда эрге-влак Господьын израильтян-шамыч деч поктен колтымо калык-влакын чыла йырнык пашаштым ыштылыныт.



25 Ровоамын визымше ий кугыжаланымыж годым Иерусалим ӱмбаке Египет кугыжа Сусаким керылтын.
26 Господьын храмже ден кугыжан пӧртшӧ гыч тудо шергакан арверым, [тыгак Цова кугыжа Адраазарын тарзыже-шамыч деч Давидын налме да Иерусалимыш кондымо шӧртньӧ авыртышыже-влакым] налын. Мо тушто лийын – чыла налын, тыгак Соломонын ыштыме чыла шӧртньӧ авыртышыжым руалтен.
27 Нунын олмеш Ровоам кугыжа той авыртыш-влакым ыштен да нуным кугыжан пӧртын омсаж воктене шогышо капорол вуйлатыше-шамычлан пуэн.
28 Кажне гана, кунам кугыжа Господьын пӧртышкыжӧ толын, орол-влак нине авыртышым кидышкышт налыныт да тудым ужатен коштыныт, вара адакат орол пӧлемыш пыштеныт.



29 Ровоамын илышыже, тудын мом ыштымыж нерген «Иуда кугыжа-влакын курымсерыш книгаштышт» возымо.
30 Ровоам ден Иеровоам коклаште сар эре каен шоген.
31 Вара Ровоам шке кугезыже-влак деке ушнен, тудым нунын пелен Давид-Олаште тоеныт. Аважын лӱмжӧ Наама, тудо аммон калык гыч лийын. Ровоам олмеш кугыжалан Авий эргыже шогалын.






КУГЫЖАНЫШ-ВЛАКЫН КУМШО КНИГАШТ

Глава 15

1 Авий Иудан кугыжаже лиеш. 9 Иудан кугыжажлан Аса шогалеш. 25 Нават Израильын кугыжаже лиеш. 33 Израильын кугыжажлан Вааса шогалеш.

1 Иеровоамын, Нават эргын, латкандашымше ий вуйлатымыж годым Иудан кугыжажлан Авий шогалын.
2 Тудо Иерусалимыште кум ий вуйлатен. Аважын лӱмжӧ Мааха, тудо Авессаломын ӱдыржӧ лийын.
3 Тудын деч ончыч ачаже могай сулыкым ыштен, Авият чыла тидым ыштен. Шке Господь Юмыжлан тудо Давид кочаж семын пӱтынек ӱшанле лийын огыл.
4 Но Давидлан кӧра Господь Юмо Иерусалимыште тудын лампыжлан йӧраш пуэн огыл – Господь тудын деч вара престолыш эргыжым шынден да Иерусалимым пеҥгыдемден.
5 Вет Давид Господьлан келшыше пашам ыштен да, хеттей Урий дене мом ыштымыжым шотыш налаш огыл гын, илыме чыла кечылаштыже Тудын кӱштымыж деч кораҥын огыл.
6 Авийын илыме кечылаштыже Ровоам ден Иеровоам тукым-влак коклаште сар эре каен шоген.



7 Авийын моло пашаже, мом ыштымыж нерген «Иуда кугыжа-влакын курымсерыш книгаштышт» возымо. Авий ден Иеровоам коклаште сар каен шоген.
8 Вара Авий шке кугезыж-влак деке ушнен, тудым Давид-Олаште тоеныт. Олмешыже кугыжалан Аса эргыже шогалын.



9 Иеровоамын, Израиль кугыжан, колымшо ий вуйлатымыж годым Иудан кугыжажлан Аса шогалын.
10 Тудо Иерусалимыште нылле ик ий кугыжаланен. Аважын лӱмжӧ Ана,*а тудо Авессаломын ӱдыржӧ лийын.
11 Давид кочаж семынак Аса Господь ончылно чын пашам ыштен.
12 Тудо кумалме верлаште яжарланыше пӧръеҥ-влакым эл гыч поктен колтен, тыгак ача-кочаж-влакын ыштыме шояк юмыштым кораҥден.
13 Эсогыл Ана аважымат Ашера меҥгым ыштымыжлан «кугыжан аваже» лӱм деч посна коден. Аса тиде меҥгым руэн да Кедрон йогын воктене йӱлалтен.
14 Кӱкшакасе кумалме верлам гына тудо пытарен огыл, но илыме чыла кечылаштыже Господьлан уло шӱм-чонжо дене ӱшанле лийын.
15 Господьлан пӧлеклыме шийым, шӧртньым да ате-влакым, кудым ачаже да шкеже пуэныт, тудо Господьын пӧртышкыжӧ пуртен.



16 Аса ден Израиль кугыжа Вааса коклаште сар эре каен шоген.
17 Израиль кугыжа Вааса Иуда ваштареш сар дене лектын. Иуда кугыжа Аса деке нигӧ пурен да лектын ынже керт манын, тудо Рама олам чоткыдемдаш тӱҥалын.
18 Тунам Аса Господьын пӧртын да кугыжан пӧртын поянлыкым погымо верлаште кодшо чыла ший ден шӧртньым налын да тудым шке еҥже-влак дене Дамаскыште илыше Сирий кугыжа Венададлан колтен – тудыжо Тавримонын эргыже, Хезионын уныкаже лийын. Аса тыге каласаш кӱштен:
19 «Мыйын ачам ден тыйын ачат коклаште ойпидыш лийын, тек тыгай ойпидыш мемнан коклаштат лиеш. Теве мый тылат пӧлеклан ший ден шӧртньым колтем. Израиль кугыжа Вааса дене ыштыме ойпидышетым кӱрл, тек тудо мый дечем чакнен кая».



20 Венадад Аса кугыжам колыштын. Тудо шке сарзывуйжо-шамычым Израиль ола-влак ваштареш колтен. Нуно Ийоным, Даным, Авел-Беф-Маахам, пӱтынь Киннереф кундем ден Неффалим мландым руалтен налыныт.
21 Тидын нерген колмеке, Вааса кугыжа Рама олам чоткыдемдымыжым чарнен да Фирцаш пӧртылын.
22 Аса кугыжа Иуда калыкым икте кодде поген, да нуно Ваасан чоҥымыж годым кучылтмо кӱ ден пырня-влакым Рама гыч луктыныт. Аса кугыжа нуным Вениамин мландысе Гева ден Мицпам чоткыдемдыме годым кучылтын.



23 Асан моло пашаже, чыла сеҥымашыже, мом ыштымыже да чоҥымо олаж-влак нерген «Иуда кугыжа-шамычын курымсерыш книгаштышт» возымо. Но кунам Аса шоҥгемын, тудын йолжо коршташ тӱҥалын.
24 Вара Аса шке кугезыж-влак деке ушнен, тудым нунын пелен Давид кочажын олаштыже тоеныт. Тудын деч вара Иосафат эргыже кугыжаланаш тӱҥалын.



25 Иуда кугыжа Асан кокымшо ий вуйлатымыж годым Израильын кугыжажлан Нават, Иеровоам эрге, шогалын да Израильым кок ий вуйлатен.
26 Тудо Господь шинча ончылно тӱрлӧ осал пашам ыштен, Израильым сулыкыш пуртышо ачажын корныж дене коштын да тыгаяк сулык-влакым ыштен.
27 Иссахар тукым гыч Вааса, Ахий эрге, тудын ваштареш заговорым ыштен. Кунам Нават ден чыла израильтян-влак филистим Гавафон олам авырен налыныт, Вааса тудым тушан пуштын.
28 Вааса тудым Иуда кугыжа Асан кумшо ий кугыжаланымыж годым пуштын да олмешыже кугыжалан шогалын.
29 Престолыш шичмекше, тудо Иеровоамын уло урлыкшым пуштын. Господьын Силом гыч улшо Ахий тарзыж гоч каласыме семынак, тудо Иеровоам урлык гыч иктымат илышым коден огыл – чылаштым пытарен.
30 Тиде чылажат Иеровоамын сулыкым ыштымыжлан, тидын дене пӱтынь Израильым сулыкыш пуртымыжлан, Израильын Господь Юмыжым шыдештарымыжлан кӧра лийын.
31 Наватын моло пашаже, тудын мом ыштымыже нерген «Израиль кугыжа-влакын курымсерыш книгаштышт» возымо.
32 Аса ден Израиль кугыжа Вааса коклаште сар эре каен шоген.



33 Иуда кугыжа Асан кумшо ий вуйлатымыж годым пӱтынь Израильын кугыжажлан Вааса, Ахий эрге, шогалын. Тудо Фирцаште коло ныл ий кугыжаланен.
34 Господь шинча ончылно Вааса шуко осал пашам ыштен, тудо Израильым сулыкыш пуртышо Иеровоамын корныж дене коштын да тыгаяк сулык-влакым ыштен.





*а 15:10 Грек текстыште тиде ӱдырамашын лӱмжӧ Ана, а еврей текстыште Мааха.




КУГЫЖАНЫШ-ВЛАКЫН КУМШО КНИГАШТ

Глава 16

1 Ваасан да тудын урлыкшо пытыме нерген пророк Ииуйын шомакше. 8 Израильын кугыжажлан Эла шогалеш. 15 Израильын престолжо верч кучедалмаш тарвана. 23 Израильын кугыжажлан Амврий шогалеш. 29 Ахав – Израильын кугыжаже.

1 Ииуйлан, Ананий эргылан, Вааса шотышто Господь деч тыгай шомак лийын:
2 «Мый тыйым пурак гыч нӧлталынам да Израиль калыкемын вуйлатышыжлан шогалтенам. А тый Иеровоамын корныж дене каенат да Израиль калыкем сулыкыш пуртенат, тидын дене Мыйын шыдем луктынат.
3 Садлан Мый Ваасам, тудын урлыкшым пытарем. Мом Мый Нават эрге Иеровоамын урлыкшо дене ыштенам, тидымак тыйын урлыкет дене ыштем.
4 Ваасан тукымжо гыч кӧ олаште кола, тудым пий-влак кочкыт, а кӧ ола деч ӧрдыжтӧ кола – кайык-влак чӱҥген пытарат».



5 Ваасан моло пашаже, мом ыштымыже да сеҥымашыже-влак нерген «Израиль кугыжа-шамычын курымсерыш книгаштышт» возымо.
6 Вара Вааса шке ача-кочаж-влак деке каен, тудым Фирцаш тоеныт. Олмешыже кугыжалан Эла эргыже шогалын.



7 Но Вааса да тудын урлыкшо шотышто Господьын шомакше Ананийын Ииуй эргыж гоч ончычак каласыме лийын. Вет Господь шинча ончылно тӱрлӧ осал пашам ыштымыж дене Вааса, Иеровоам тукым семынак, Господьым шыдештарен. Вааса тыгак Иеровоам тукымым пытарен улмаш.



8 Иуда кугыжа Асан коло кудымшо ий кугыжаланымыж годым Израильын кугыжажлан Эла, Ваасан эргыже, шогалын да Фирцаште кок ий вуйлатен.
9 Тудын ваштареш Зимри лӱман тарзыже заговорым ыштен. Тудо орван сарзе-влакын пел ужашыштын вуйлатышыже лийын. Кунам кугыжа Фирцаште полат вуйлатыше Арсан пӧртыштыжӧ чот руштмеш йӱын,
10 тушко Зимри пурен да Элам пуштын. Тиде Иуда кугыжа Асан коло шымше ий кугыжаланымыж годым лийын. Эла олмеш кугыжалан Зимри шогалын.



11 Кугыжалан шогалмеке да престолыш шичмеке, Зимри Ваасан уло урлыкшым пытарен. Тудо ик пӧръеҥымат – Элам пуштмыжлан ӱчым шуктен кертше родыжымат, йолташыжымат – коден огыл.
12 Зимри Ваасан пӱтынь урлыкшым пытарен. Тыге Вааса шотышто Господьын Ииуй пророк гоч каласымыже шукталтын.
13 Тиде чылажат Ваасан да тудын Эла эргыжын ыштыме сулыкыштлан, тидын дене Израильым сулыкыш пуртымыштлан, Израильын Господь Юмыжым полган юмышт дене шыдештарымыштлан кӧра лийын.
14 Элан моло пашаже, мом ыштымыже нерген «Израиль кугыжа-шамычын курымсерыш книгаштышт» возымо.



15 Иуда кугыжа Асан коло шымше ий вуйлатымыж годым Зимри кугыжалан шогалын да Фирцаште шым кече вуйлатен. Тунам израиль сарзе калык филистим-влакын Гавафон олаштым йыр авырен налын улмаш.
16 Зимрин заговорым ыштымыже да кугыжам пуштмыж нерген колмеке, Гавафоным авырен налше калык тудо кечынак станыште Израильын кугыжажлан сарзывуй Амврийым шогалтен.
17 Тидын деч вара Амврий ден чыла израильтян-влак Гавафон гыч каеныт да Фирцам авырен налыныт.
18 Нунын олам сеҥен налмыштым ужмеке, Зимри кугыжан полатшын кӧргӧ пӧлемышкыже пурен. Тудо полатым йӱлалтен да шкежат тушан колен.
19 Тыге Зимри шке сулыкшылан мутым кучен, вет тудо Господь шинча ончылно тӱрлӧ осал пашам ыштен, Израильым сулыкыш пуртышо Иеровоамын сулыкан корныж дене коштын.
20 Зимрин моло пашаже да тудын ыштыме заговоржо нерген «Израиль кугыжа-влакын курымсерыш книгаштышт» возымо.



21 Тунам Израиль калык кокыте шелалтын: пел калык Гонаф эрге Фамнийым кугыжалан шогалтынеже улмаш, а вес пелыже Амврий велне лийын.
22 Амврий велне улшо калык Гонаф эрге Фамний могырышто улшо калыкым сеҥен. Фамний колен, а кугыжалан Амврий шогалын.



23 Иуда кугыжа Асан кумло икымше ий вуйлатымыж годым Израильын кугыжажлан Амврий шогалын да латкок ий кугыжаланен. Тышечын куд ийжым Фирцаште вуйлатен.
24 Амврий Шемер деч кок талант шийлан Самарий курыкым налын да тушан олам чоҥен. Чоҥымо олам тудо курыкын Шемер озаже лӱмеш Самарий манын лӱмден.
25 Амврий Господь шинча ончылно тӱрлӧ осал пашам ыштен. Тудын деч ончыч кугыжаланыше-шамыч дене таҥастарымаште, Амврий эшеат удан ыштен.
26 Тудо чыла шотыштат Нават эрге Иеровоамын сулыкан корныж дене коштын – сулыкым ыштымыж дене израильтян-шамычымат сулыкыш пуртен, полган юмыж-влак дене Израильын Господь Юмыжын шыдыжым луктын.
27 Амврийын моло пашаже, мом ыштымыже да сеҥымашыже-влак нерген «Израиль кугыжа-шамычын курымсерыш книгаштышт» возымо.
28 Вара Амврий шке ача-кочаж-влак деке каен, тудым Самариеш тоеныт. Тудын олмеш кугыжалан Ахав эргыже шогалын.



29 Ахав, Амврий эрге, Израильын кугыжажлан Иуда кугыжа Асан кумло кандашымше ий вуйлатымыж годым шогалын. Тудо Самарийыште Израильым коло кок ий вуйлатен.
30 Ахав, Амврий эрге, Господь шинча ончылно тӱрлӧ осал пашам тудын деч ончыч кугыжаланыше-шамыч деч шукырак ыштен.
31 Нават эрге Иеровоамын сулыкышкыжо пурымо тудлан шагал лийын – Ахав шкаланже Иезавельым, Сидон кугыжа Ефваалын ӱдыржым, марлан налын. Тидын деч вара тудо Вааллан служитлаш, тудлан кумалаш тӱҥалын.
32 Самарий олаште Вааллан чоҥымо храмыштыже тудо Вааллан жертвенникым ыштен.
33 Ахав тыгак Ашера меҥге-влакым шогалтен да шке пашаж дене Израильын Господь Юмыжым тудын деч ончыч лийше чыла израиль кугыжа деч чотрак шыдештарен. [Тыге тудо шке чонжым пытарен.]
34 Ахав кугыжаланыме годым Вефиль гыч Ахиил угыч Иерихоным нӧлталын. Господьын Нав эрге Иисус гоч каласыме шомакше семынак, тудо

 «олалан негызым пыштен –

 Авирон кугэргыжым йомдарен,

 капкам шогалтен –

 изирак Сегуб эргыжым йомдарен».*а





*а 16:34 Ончо – Нав эрге Иисусын книгаже 6:25.




КУГЫЖАНЫШ-ВЛАКЫН КУМШО КНИГАШТ

Глава 17

1 Пророк Илия кукшо ийла толмо нерген ончылгоч ойла. 7 Илия да Сарепта гыч тулык вате. 17 Илия тудын эргыжым ылыжта.

1 Галаад кундемысе Фесвийыште [пророк] Илия илен. Тудо Ахавлан каласен: «Мыйын служитлыме Израильын Господь Юмыж дене товатлем: тиде ийлаште лупсат, йӱрат огыт лий. Мый каласем гын веле, йӱр лиеш».



2 Тудлан Господь деч шомак лийын:
3 «Тышечын кай. Кай эрвелкыла да Иордан вес велне улшо Хораф йогын воктене шыл.
4 Тушечын тый вӱдым йӱаш тӱҥалат, а тыйым пукшаш Мый курныж-влаклан кӱштенам».
5 Илия Господь каласыме семынак ыштен: каен да Иордан вес велне улшо Хораф йогын дене верланен.
6 Кажне эрдене да кастене курныж-влак тудлан кинде ден шылым конденыт, а вӱдым тудо йогын гыч йӱын.



7 Эл мучко йӱр укелан кӧра тиде йогын икмыняр жап гыч кошкен.
8 Илиялан Господь деч шомак лийын:
9 «Сидон воктене улшо Сарепта олаш кай да тушан код. Мый тушто ик тулык ватылан тыйым пукшаш кӱштенам».



10 Илия кынелын да Сарепташ каен. Кунам тудо оласе капка дек толын шогалын, тушто пум погышо тулык ватым ужын. Илия тудым ӱжын да каласен: «Поро лий, мылам атеш изишак вӱдым йӱаш кондо».
11 Ӱдырамаш вӱдлан каен, Илия почешыже кычкыралын: «Мылам эше кинде шултышым кондо!»
12 Тудыжо Илиялан вашештен: «Господь Юмет дене товатлем: кинде мыйын нимынярат уке. Кӧршӧкыштӧ лач ик кормыж ложаш да кувшиныште изишак ӱй уло. Теве изишак укшым погем да каем, шкаланем да эргымлан иктаж-мом кӱэштам. Тидым кочкына, а вара шужен колена».



13 Илия тудлан каласен: «Ит лӱд. Каласымет семынак ыште, но ончыч изи лепошкам кӱэшт да мылам кондо. А шкаланет да эргычлан вара ямдылет.
14 Вет Израильын Господь Юмыжо тыге ойла: ”Господьын мландыш йӱрым колтымешкыже, кӧршӧкыштӧ ложаш ок пыте, кувшиныште ӱй ок шагалем”».
15 Ӱдырамаш каен да Илиян каласымыж семынак ыштен. Тидын деч вара кочкыш тудланат, Илияланат, эргыжланат эре лийын.
16 Господьын Илия гоч каласымыж семынак, кӧршӧкыштӧ ложаш пытен огыл да кувшиныште ӱй шагалемын огыл.



17 Икмыняр жап гыч тиде ӱдырамашын, пӧрт озаватын, эргыже черланен. Тудо начаррак да начаррак лийын, вара шӱлымыжымат чарнен.
18 Ӱдырамаш Илиялан каласен: «Мый денем тыйын могай пашат, Юмын айдеме? Тый мый декем сулыкем шарныкташ да эргымым пушташ толынат мо?»
19 Илия тудлан вашештен: «Пу мылам эргычым». Тудо озаватын кидше гыч рвезым налын да кӱшкӧ, шке илыме пӧлемышкыже, наҥгаен. Йочам вакшышкыже пыштен
20 да Господьым сӧрвален кумалын: «О, Господь, мыйын Юмем! Тиде тулык ватылан, кӧн пӧртыштыжӧ мый илем, Тый осалым ыштынет да тудын эргыжым пуштнет мо?»
21 Тудо йоча ӱмбаке кум гана шуйнен возын да Господьым сӧрвален йодын: «Господь, мыйын Юмем! Тек тиде йочан чонжо капышкыже пӧртылеш!»
22 Господь Илиям колын – йочан чонжо пӧртылын, да тудо ылыжын.
23 Илия йочам налын, шке пӧлемже гыч ӱлыкӧ волтен да аважлан кучыктен. «Ончо, тыйын эргыч илыше», – каласен тудо.
24 Ӱдырамаш Илиялан каласен: «Ынде мый палем: тый Юмын айдеме улат, да чынжымак тыйын умшаштет Юмын шомакше!»






КУГЫЖАНЫШ-ВЛАКЫН КУМШО КНИГАШТ

Глава 18

Илия да Ваалын пророкшо-влак.

1 Жап эртен. Кумшо ийын Илиялан Господь дечын шомак лийын: «Кай, Ахав ончыко миен шогал. Тунам Мый мландымбаке йӱрым колтем».
2 Ахав ончыко миен шогалаш манын, Илия тудын дек каен. Самарийыште тунам пеш кугу шужымаш озаланен.
3 Ахав шкеж деке Авдийым, полат вуйлатышым, ӱжын. Авдийже Господь деч лӱдшӧ айдеме лийын.
4 Кунам Иезавель Господьын пророкшо-влакым пуштеден, Авдий шӱдӧ пророкым утарен коден улмаш. Нуным тудо курыкпомышеш шылтен, кочкаш-йӱашышт конден шоген. Кок курыкпомышто витле еҥ дене лийын.



5 Ахав Авдийлан каласен: «Пӱтынь эл, чыла памаш ден эҥер мучко савырнен лекташ кӱлеш. Ала иктаж вере имне ден мул-влакым пукшен лукташ шудым муына, уке гын нуным шӱшкылаш логалеш».
6 Нуно савырнен лекшашлык мландым шке коклаштышт пайленыт: Ахав ик могырыш каен, Авдий – вес могырыш.



7 Кунам Авдий корно дене каен, ваштарешыже Илия ошкылын. Авдий тудым пален, ончыланже кумык возын да каласен: «Тиде тый улат мо, Илия озам?»
8 «Мый, – тудыжо вашештен. – Кай, шке озатлан каласе: Илия тыште».
9 Авдий йодын: «Могай титакым мый ыштенам? Мыйым пушташ манын, молан шке тарзетым Ахав кидыш пуэт?
10 Господь дене, тыйын Юмет дене, товатлем: уке тыгай калык да кугыжаныш, кушкыжо мыйын кугыжам тыйым кычалаш колтен огыл. Кунам тудлан ”тый уке улат” манын ойленыт, тудо тиде кугыжаныш ден калыклан ”ме тудым ужын огынал” манме товатмутым ойлыктен.
11 А кызыт тый ойлет: ”Кай, шке озатлан ойло: Илия тыште”.
12 Кунам мый тый дечет каем, Господьын Шӱлышыжӧ тыйым наҥгая, кушко – ом пале. Мый каем, Ахавлан каласем лийже, а тудо тыйым ок му. Тунам тудо мыйым пуштеш. А вет тыйын тарзет самырык годсек Господь деч лӱдын ила.
13 Кунам Иезавель Господьын пророкшо-влакым пуштеден, мыйын мом ыштымем озамлан ойлен огытыл мо? Мый шӱдӧ пророкым – кок курыкпомышто витле еҥ дене – шылтенам, нунылан кочкыш ден вӱдым конден шогенам.
14 А тый кызыт мыланем ойлет: ”Кай, шке озатлан ойло: Илия тыште”. Тудо мыйым пуштеш!»
15 Илия каласен: «Мыйын служитлыме Господь Саваоф дене товатлем: мый тачак кугыжа ончыко шогалам».



16 Тунам Авдий Ахав деке каен да тудлан тидын нерген увертарен. Кугыжа Илиям вашлияш каен.
17 Кунам Ахав Илиям ужын, тудлан каласен: «Тиде тый улат мо, Израильым пудыратыше?»
18 Илия вашештен: «Тиде мый огыл, а тый да ачатын тукымжо Израильым пудыратенда. Господьын кӱштымашыже-влакым коден, те Ваал-влак почеш каенда.
19 Еҥ-шамычым колто да мый декем Кармил курыкыш пӱтынь Израильым пого. Тыгак тек Иезавельын ӱстелтӧржӧ гыч кочшо Ваалын нылшӱдӧ витле пророкшо да Ашеран нылшӱдӧ пророкшо толыт».



20 Ахав еҥ-влакым израиль эрге-шамыч деке колтен да чыла пророкым Кармил курыкеш поген.
21 Илия уло калык ончыко лектын шогалын да каласен: «Эше мыняр жап кок йол денат окшаклаш тӱҥалыда? Господьым Юмылан шотледа гын, Тудын почеш кайыза, а Ваалым гын – Ваал почеш коштса». Калык ик мутымат пелештен огыл.



22 Тунам Илия калыклан каласен: «Господьын пророкшо-влак кокла гыч мый шкетын кодынам, а Ваалын пророкшо – нылшӱдӧ витле еҥ, [Ашеран – нылшӱдӧ].
23 Тек мемнан деке кок ӱшкыжым кондат. Тек нуно шкаланышт иктыжым ойырен налыт, тудым ужашлан руат да пу ӱмбак пыштат, но тулым огыт ылыжте. А мый весыжым ямдылем да пу ӱмбак пыштем, но тулым ом ылыжте.
24 Те шке юмыдан лӱмжым ӱжса, а мый – шке Господь Юмемын лӱмжым. Кудо Юмо вашмутлан тулым колта, тудо – чын Юмо». Уло калык вашештен: «Тек тыге лиеш».



25 Илия Ваалын пророкшо-влаклан каласен: «Шкаланда ик ӱшкыжшым ойырен налза да ончыч те ямдылыза, вет те шукын улыда. Ӱжса шке юмыдан лӱмжым, но тулым ида ылыжте».
26 Нуно ӱшкыжым налыныт, тудым ямдыленыт да Ваалын лӱмжым эр гыч кечывал марте ӱжын кычкыреныт: «Ваал, вашеште мыланна!» Но нимогай йӱк, нимогай вашмут лийын огыл. Нуно шке ыштыме жертвенникышт йыр тӧрштылын пӧрдыныт.



27 Кечывал шумеке, Илия нуным воштылаш тӱҥалын: «Чотрак кычкырыза, вет тудо юмо! Ала тудым келге шонымаш авалтен? Ала тудо ок ярсе але корнышто? Ала мала? Тудым помыжалтараш кӱлеш!»
28 Нуно чотрак кычкыраш тӱҥалыныт, шке йӱлашт почеш капыштым кӱзӧ да умдо дене вӱр йогымеш шуреныт.
29 Кечывал эртен, тыге нуно кас надырым кондымо жап марте ажгынен тӧрштылыныт. Но нимогай йӱк, нимогай вашмут лийын огыл. [Тунам Фесвий гыч Илия Ваалын пророкшо-влаклан каласен: «Кораҥза, ынде мый надырым кондем». Нуно кораҥыныт да шыпланеныт.]



30 Илия калыкым ӱжын: «Толза мый декем». Чыланат тудын деке лишемыныт. Илия шалатен шуымо Господьын жертвенникшым тӧрлатен.
31 Тудо латкок кӱм налын – Иаков эрге-влак деч лекше тукым тынаре лийын, Господь Иаковлан тыге каласен улмаш: «Тыйын лӱмет Израиль лиеш» –
32 да нунын дене Господьын лӱмжылан жертвенникым чоҥен. Жертвенник йыр кок сате*а шурно пурыман лакым кӱнчен.
33 [Жертвенникыш] пум пыштен, ӱшкыжым ужашлан руэн да пу ӱмбак вераҥден.
34 «Ныл кувшиныш вӱдым темыза да йӱлалтен пуымо надыр ден пу ӱмбак опталза», – Илия ойлен. [Тыгак ыштеныт.] «Эше ик гана опталза», – каласен. Вӱдым эше ик гана опталыныт. «Кумшо гана опталза», – тудо адакат манын. Вӱдым кумшо гана опталыныт.
35 Вӱд жертвенник йыр йоген каен, да лаке вӱд дене темын.



36 Кас надырым кондымо жап шумеке, пророк Илия жертвенник дек лишемын да [кавашке ончалын] каласен: «О Господь, Авраамын, Исаакын да Израильын Юмыжо! [Кол мыйым, Господь, кол мыйым кызыт – тулым колто!] Тек таче [нине еҥ-влак] пален налыт: Тый Израильын Юмыжо улат, а мый – Тыйын тарзет, да чыла тидым мый Тыйын каласымет почеш ыштенам!
37 Вашеште мыланем, Господь, вашеште! Тек тиде калык пален налеш: Тый, Господь, Юмо улат да нунын шӱмыштым угыч Шке декет савырет!»
38 Тунам Господьын тулжо волен да надырым, пум, кӱм, мландым, лакыште улшо вӱдым чыла нелын.



39 Тидым ужын, уло калык мландымбаке кумык возын да каласен: «Господь Юмо улеш, Господь – Юмо!»
40 Илия нунылан каласен: «Ваалын пророкшо-влакым руалтен кучыза. Тек иктат шылын ок курж!» Пророк-шамычым руалтен кученыт, Илия нуным Киссон эҥер дек наҥгаен да тушан пуштын.



41 Илия Ахавлан каласен: «Кай, коч да йӱ, вет йӱрын йӱкшӧ шокта».
42 Ахав кочкаш да йӱаш каен, а Илия Кармил курык вуйыш кӱзен, чӱчырнен шинчын да чурийжым пулвуйжо коклаш пыштен.
43 Шке тарзыжлан каласен: «Кай, теҥыз велыш ончал». Тудыжо каен, ончал толын да вашештен: «Нимат уке». Ончал тол манын, Илия шым гана ойлен.
44 Шымше гана ончал толмыж деч вара тарзыже каласен: «Теҥыз могырым айдеме кидкопа кугытан пыл кӱза». Илия тудлан кӱштен: «Кай, Ахавлан каласе: ”Орватым кычке да кудал, уке гын йӱрлан кӧра каен от керт”».



45 Тиде жапыште каваште шем пыл погынен, мардеж лектын, да пеш кугу йӱр йӱраш тӱҥалын. Ахав орваш шинчын, [шортын колтен] да Изреельыш кудалын.
46 А Илия ӱмбаке Господьын куатше волен: тудо ӱштым ӱшталын да Ахавын орваж ончыч Изреель марте куржын.





*а 18:32 Сате – йоҥгыт виса, тышке мыняр литр пурен, кызыт каласаш неле.




КУГЫЖАНЫШ-ВЛАКЫН КУМШО КНИГАШТ

Глава 19

 
1 Илия Иезавель деч шылын куржеш. 9 Илиялан Господь конча. 19 Господь Елисейым пророк лияш ӱжеш.
 
1 Илиян чыла мом ыштымыжым Ахав Иезавельлан каласен. Тудо Илиян чыла пророкым керде дене пуштмыж нергенат ойлен.
2 Иезавель Илия дек уверзым тыге каласаш колтен: «[Тый Илия, а мый Иезавель улам гын,] мом тый кажне пророк дене ыштенат, тидымак мый эрла тиде жаплан тый денет ом ыште гын, тек юмо-влак мыйым пеҥгыдын мут кучаш шогалтат!» 
3 Тидым колмеке, шке чонжым утараш манын, Илия Иуда мландысе Вирсавийыш каен. Тушан тудо шке тарзыжым коден,
4 а шкеже ир мландыш ик кече кайыме кутыш торашке каен. Толын шумеке, кугу вондер йымалан шинчын да шкаланже колымашым йодын кумалын: «Сита, Господь. Нал мыйын чонем. Мо дене мый шке ача-кочам-влак деч сайрак улам?!»
5 Вара тудо возын да вондер йымалне мален колтен. Тудым Суксо тӱкалтен да каласен: «Кынел, коч [да йӱ]».
6 Илия ончалын да ужын: вуйжо воктене – кӱктымӧ лепошка да вӱдан кувшин. Тудо кочкын, йӱын да угыч мален колтен.
7 Господьын Суксыжо кокымшо гана толын, тудым тӱкалтен да каласен: «Кынел, коч [да йӱ], вет тыйым кужу корно вуча».
8 Илия кынелын, кочкын-йӱын. Кочкыш тудлан ӱнарым пуэн, да тудо Юмын Хорив курыкшо деке нылле кече да нылле йӱд каен.



9 Тушто тудо курыкпомышыш пурен да тушан мален. Тудлан Господьын шомакше лийын: «Илия, молан тый тыште улат?»
10 Тудо вашештен: «Господь Юмо Саваофлан мый лым лийде тыршенам. Израиль эрге-влак Тыйын ойпидышетым коденыт, жертвенник-влакетым шалатеныт да пророк-шамычетым керде дене пуштыныт. Мый шкетын кодынам, но нуно мыйымат пушташ кычалыт».
11 Господь каласен: «Лек да курыкышто Господьын чурийже ончык шогал. Тыйын воктечет Господь эртен кая». Теве кугу да виян мардеж толын лектын. Господь ончылно тудо курык-влакым шелын, курыкоҥ-шамычым шалатен. Но Господь мардежыште лийын огыл. Мардеж деч вара мланде чытырналтын, но Господь туштат лийын огыл.
12 Мланде чытырналтмаш деч вара тул лектын, но Господь тулыштат лийын огыл. Тул дечын вара изи мардеж лыжгыктен, [туштыжо Господь лийын].
13 Изи мардеж лыжгыктымым колын, Илия чурийжым плащыж дене леведын. Вара курыкпомышыш пурымо вер деке миен шогалын. Тудлан йӱк шоктен: «Илия, молан тый тыште улат?» 
14 Тудо вашештен: «Господь Юмо Саваофлан мый лым лийде тыршенам. Вет израиль эрге-влак Тыйын ойпидышетым коденыт, жертвенник-влакетым шалатеныт да пророк-шамычетым керде дене пуштыныт. Мый шкетын кодынам, но нуно мыйымат пушташ кычалыт».
15 Господь тудлан каласен: «Толмо корнет дене мӧҥгеш пӧртыл да Дамаск воктенысе ир мландыш кай. Миен шумекет, Азаилым Сирийын кугыжажлан шӱрӧ, 
16 Ииуйым, Намессий эргым – Израиль кугыжалан. А Авел-Мехола гыч Елисейым, Сафат эргым, шке олмешет пророклан шӱрӧ.
17 Кӧ Азаилын кердыж деч куржеш, тудым Ииуй пуштеш. А кӧ Ииуйын кердыж деч утаралт кодеш, тудым Елисей пуштеш.
18 Израильтян-влак коклаште Мый шым тӱжем [еҥым] арален кодем. Нунын пулвуйышт Ваал ончылно сукен шинчен огытыл, умшашт тудым шупшалын огытыл».



19 Илия тушеч каен да пасум куралше Елисейым, Сафат эргым, вашлийын. Тудыжын латкок мужыр ӱшкыжшӧ улмаш, шкеже пытартыш мужыр пелен ошкылын. Елисей воктеч эртен кайымыж годым Илия тудын ӱмбак шке плащыжым шуэн.
20 Тунам Елисей, ӱшкыж-влакым коден, Илия почеш куржын. «Ачам да авам дене чеверласаш пу, вара мый тый денет пырля каем», – каласен тудо. «Кай, миен тол. Но мом мый тылат ыштенам, ит мондо», – вашештен Илия. 
21 Елисей пасуш пӧртылын, кок ӱшкыжшым налын да шӱшкылын. Шылым шолташ шогавуйым йӱлалтен, шолтымо шылым еҥ-влаклан пуэден, да нунышт кочкыныт. А шкеже кынелын да Илия почеш каен, тудын тарзыже лийын.    






КУГЫЖАНЫШ-ВЛАКЫН КУМШО КНИГАШТ

Глава 20

1 Сирий кугыжа сар дене толеш. 35 Ахавын колымыж нерген пророк ончылгоч ойла.

1 Сирий кугыжа Венадад уло сарзывийжым поген. Тудын дек имне да сарлык орва дене кумло кок кугыжа ушнен. Венадад каен, Самарийым авырен налын да тудын ваштареш кредалын.
2 Олашке Израиль кугыжа Ахав деке тудо шке еҥже-влакым тыге каласаш колтен:
3 «Тыге Венадад ойла: ший-шӧртнет мыйын улыт, тыгак ватет ден йочат-влак кокла гыч эн сайышт мыйын улыт».
4 Израиль кугыжа вашештен: «Тек каласымет семынак лиеш, мыйын кугыжа озам. Мый шкеже да мо мыйын уло – чыла тыйын».



5 Колтымо еҥ-влак адакат толыныт да каласеныт: «Тыге Венадад ойла: мый тый декет тыге ойлаш колтенам: ”Ший-шӧртнетым, ватет ден йочат-влакым мыланем пу”.
6 Эрла мый тиде жаплан тый декет тарзем-влакым колтем. Тек нуно пӧртетым, лишыл еҥет-влакын пӧртыштым ончен лектыт да мо тыланет шерге, пеленышт наҥгаят».
7 Израиль кугыжа элын чыла кугуракше-влакым шкеж деке ӱжын да каласен: «Ончалза, Венадад осалым ышташ шонен пыштен. Кунам тудо вате ден эргем-влакым, ший-шӧртнем йодаш колтен, мый тореш лийын омыл».



8 Чыла кугурак да уло калык каласеныт: «Ит колышт тудым да тидын дене ит келше».
9 Тунам тудо Венададын колтымо еҥже-влаклан вашештен: «Мыйын кугыжа озамлан каласыза: мом тый икымше гана йодын колтенат – мый, тыйын тарзет, тидым ышташ ямде улам. А мом кызыт йодат – ыштен ом керт». Колтымо еҥ-влак Венададлан вашмутым наҥгаеныт.
10 Венадад тудын деке ынде тыге ойлаш колтен: «Самарий ола деч кажне еҥемлан пурак кеч ик кормыж дене кодеш гын, тек юмо-влак мыйым пеҥгыдын мут кучаш шогалтат!»
11 Израиль кугыжа вашештен: «Каласыза тудлан: саргуралым чийымеке огыл, а кредалме деч вара саргуралым кудашмеке моктане!»
12 Нине шомакым колмеке, омашыште моло кугыжа дене йӱын шинчыше Венадад шке еҥже-влаклан каласен: «Рат дене шогалза!» Сарзе-шамыч ола ӱмбак керылташ ямдылалт шогалыныт.



13 Тиде жапыште Израиль кугыжа Ахав деке ик пророк толын да каласен: «Господь тыге ойла: ужат мо тиде кугу сарзывийым? Тудым Мый таче кидышкет пуэм, да тый пален налат: Мый Господь улам».
14 Ахав йодын: «Господь тидым кӧн гоч ышта?» Пророк вашештен: «Тыге Господь ойла: кундемвуй-влакын сарзышт гоч». Ахав эше йодын: «Кредалмашым кӧ тӱҥалеш?» Пророк вашештен: «Тый».
15 Ахав кундемвуй-влакын сарзыштым шотлен лектын, нунышт кокшӱдӧ кумло кокытыш погыненыт. Вара тудо Израильын чыла сарзыжым шотлен лектын, нунышт шым тӱжем лийыныт.



16 Нуно кечывалым лектыныт. Венадад гын тиде жапыште тудлан полшышо кумло кок кугыжа дене пырля омашыште йӱын руштын.
17 Эн ончыч кундемвуй-влакын сарзышт каеныт. Венадад шке еҥже-шамычым колтен, нуно тудлан каласеныт: «Самарий гыч сарзе-влак лектыныт».
18 Венадад кӱштен: «Нуно тынысым йодаш лектыныт гын, илышынек руалтен кучыза. Кредалаш лектыныт гын, тыгак илышынек руалтен кучыза».



19 Ола гыч ончыч кундемвуй-влакын сарзышт лектыныт, почешышт – кодшо сарзывий.
20 Кажне израильтян ваштарешыже шогышо сарзым пуштын. Сириян-влак куржыныт, а израильтян-шамыч нуным поктен каеныт. Сирий кугыжа Венадад имнешке-влак дене пырля имне ӱмбак шинчын кудалын утлен.
21 Тунам Израиль кугыжа ончыко лектын да имне ден орва-влакым кырен шалатен. Сириян-шамыч пеш шукын пытеныт.
22 Израиль кугыжа дек пророк толын да каласен: «Кай, вийым пого да сайын шоналте – умбакыже кузе лийман, вет ик ий гыч Сирий кугыжа адакат тыйын ӱмбакет толеш».



23 Сирий кугыжан лишыл еҥже-шамыч тудлан каласеныт: «Нунын Юмышт – [лапвер-влакын Юмыжо огыл, а] курык-влакын Юмыжо, садлан мемнам сеҥеныт. Ме нунын дене тӧрверыште кредалына гын, чынжымак сеҥена.
24 Теве мом ыште: кугыжа-влакым кажныжым шке верышт гыч кораҥде, олмешышт кундемтӧра-шамычым шогалте.
25 Мыняр сарзым йомдаренат – шкаланет угыч тынарымак пого, мыняр имне лийын – тынарак имньым, мыняр орва лийын – тынарак орвам. Вара нунын дене тӧрверыште кредалына. Тунам чынжымак нуным сеҥена». Кугыжа нунын ойыштым колыштын да тыгак ыштен.



26 Ик ий эртымеке, Венадад сириян-влакым поген да, Израиль дене кредалаш манын, Афек ола деке каен.
27 Израиль эрге-шамычат сарзывийым погеныт. Пеленышт кочкышым налын, нуно ваштарешышт каеныт да нунын ончылно стан дене шогалыныт. Уло кундемым темыше сириян-влак дене таҥастарымаште, нуно кок изи каза кӱтӱ семын койыныт.
28 Израиль кугыжа дек Юмын еҥ толын да каласен: «Тыге Господь ойла: сириян-шамычын ”Господь – лапвер-влакын огыл, а курык-влакын Юмыжо” манмыштлан Мый тиде кугу сарзывийым тыйын кидышкет пуэм. Тунам те пален налыда: Мый Господь улам».



29 Нуно стан дене икте-весышт ваштареш шым кече шогеныт. Шымше кечын кредалмаш тӱҥалын. Израиль эрге-влак ик кечыште шӱдӧ тӱжем йолешке сирияным пытареныт.
30 Молышт Афек олаш куржыныт. Тушто коло шым тӱжем еҥ ӱмбаке пырдыж камвозын. А Венадад шкеже олашке куржын да ик пӧлем гыч весыш шылын куржталын.
31 Лишыл еҥже-влак тудлан каласеныт: «Ме Израиль кугыжа-шамычын поро кумылан улмышт нерген колынна. Лиеш мо, ме чоштыра вургемым чиена, шӱйышкӧ кандырам кылдена да Израиль кугыжа дек каена? Тунам тудо тыйын чонетым ала арален кода».



32 Нуно чоштыра вургемым чиеныт, шӱйышкышт кандырам кылденыт да Израиль кугыжа дек толын каласеныт: «Тыйын Венадад тарзет ойла: ”Мыйын чонем арален кодо”». Кугыжа вашештен: «Тудо эше илыше мо? Тудо – мыйын изам».
33 Толшо еҥ-влак тыште сай палым ужыныт да вигак тудын мутышкыжо пуреныт: «Туге, Венадад – тыйын изат». «Кайыза, кондыза тудым», – кугыжа каласен. Кунам Венадад тудын дек лектын, кугыжа тудым шкеж деке орвашке шынден.
34 Венадад тудлан каласен: «Ачамын тыйын ачат деч руалтен налме ола-влакым мый мӧҥгеш пӧртылтем. Тыгак тый Дамаскыште пазар-шамычым почын кертат, вет ачамынат Самарийыште пазарже-влак лийыныт». Ахав вашештен: «Тыгай ойпидышым ыштымеке, мый тыйым колтем». Венадад дене ойпидышым ыштымеке, Ахав тудым колтен.



35 Господьын кӱштымыж почеш пророк тунемше-влак кокла гыч иктыже весылан каласен: «Мыйым кыре». Но тудыжо тидым ышташ тореш лийын.
36 Тунам пророк тунемше тудлан каласен: «Господьым колыштдыметлан, мый дечем кайымекет, тыйым лев пуштеш». Саде еҥ тудын деч каен, ваштарешыже лев лектын да тудым пуштын.



37 Пророк тунемше вес еҥым муын да тудлан каласен: «Мыйым кыре». Тудыжо пророкым сусыртымешке кырен.
38 Тунам пророк тунемше каен да корно воктеке кугыжам вучаш шогалын. Тудым ынышт пале манын, саҥгаже петырыме лийын.
39 Кунам кугыжа воктечше эртен каен, пророк тунемше тудлан кычкыралын: «Тыйын тарзет сӧй пасушто лийын. Тушто ик айдеме, моло деч кораҥын, мый декем ик еҥым вӱден кондыш да каласыш: ”Тиде еҥым ороло. Тудо куржеш гын, тудын чонжо олмеш тыйын чонет лиеш але олмешыже ик талант шийым тӱлет”.
40 Кунам тыйын тарзет иктым-весым ыштылын, саде еҥ йомын». Израиль кугыжа тудлан каласен: «Шкаланет пунчалым тый шкеак каласышыч».



41 Пророк тунемше тунамак саҥгаж гыч пидышым кораҥден, да кугыжа тудын пророк-влак кокла гыч улмыжым пален налын.
42 Тудыжо кугыжалан каласен: «Тыге Господь ойла: тый кидет гыч Мыйын пытараш палемдыме еҥым колтенат. Садлан тыйын чонет тудын чонжо олмеш, тыйын калыкет тудын калыкше олмеш лиеш».
43 Израиль кугыжа мӧҥгыжӧ, Самарийыш, шыдешкыше да иралтше кумылан толын пурен.






КУГЫЖАНЫШ-ВЛАКЫН КУМШО КНИГАШТ

Глава 21

1 Навуфейын виноград аҥаже. 17 Ахав ден Иезавель ваштареш Илиян пророклен ойлымыжо.

1 Тидын деч вара теве мо лийын. Изреельыште Самарий кугыжа Ахавын полатше воктене Изреель гыч Навуфей лӱман еҥын виноград аҥаже лийын.
2 Ахав Навуфейлан каласен: «Мылам шке виноград аҥатым пу. Мый тушан пакчасаскам шындынем, вет тудо – мыйын полатем воктенак. Олмешыже мый тылат сайрак виноград аҥам пуэм але, тылат утларак келша гын, тудын акшым ший дене тӱлем».
3 Но Навуфей Ахавлан каласен: «Тылат ача-кочамын мландыжым пуаш?! Господь мыйым тидын деч аралыже!»
4 Изреель гыч Навуфейын «тыланет ача-кочамын мландыжым ом пу» манын вашештымыж деч вара Ахав мӧҥгыжӧ шыдешкыше, иралтше кумылан толын. Тудо вакшышкыже [пудыраныше чонан] пурен возын, чурийжым пырдыж деке савырен, кочкынат огыл.



5 Тудын дек Иезавель ватыже пурен да йодын: «Молан иралтынат? Молан кочметат ок шу?»
6 Кугыжа тудлан вашештен: «Мый Изреель гыч Навуфейлан ”мылам шке виноград аҥатым ужале але, тылат утларак келша гын, олмешыже тылат вес виноград аҥам пуэм” манын темлышым. А тудо мыланем вашештыш: ”Виноград аҥам, [ача-кочам-влакын мландыштым,] мый тылат ом пу”».
7 Иезавель ватыже тудлан каласен: «Тый Израильын кугыжаже отыл мо? Лыплане, кынел да коч. Изреель гыч Навуфейын виноград аҥажым мый тылат налын пуэм».



8 Тудо Ахавын лӱмжӧ дене серыш-влакым возен, нуным кугыжан печать дене пеҥгыдемден да Навуфейын илыме олашке кугурак ден лӱмлӧ еҥ-шамычлан колтен.
9 Серышлаште Иезавель тыге возен: «Пӱтым кучымо нерген увертарыза да погынышо калык коклаште Навуфейым ончыко шындыза.
10 Тудын ваштареш кок йӧрдымӧ еҥым вераҥдыза. Тек нуно Навуфей ӱмбак тыге таныклен ойлат: ”Тый Юмым да кугыжам мыскылен ойленат”. Вара тудым наҥгайыза да кӱм кышкен пуштса».



11 Навуфейын олаштыже илыше кугурак ден лӱмлӧ еҥ-влак Иезавельын серышлаштыже кӱштымыж семынак ыштеныт.
12 Нуно пӱтым кучымо нерген увертареныт да Навуфейым калык коклаште ончыко шынденыт.
13 Кок йӧрдымӧ еҥ толын да тудын ваштареш шинчын. Нуно калык ончылно тудын ӱмбак тыге таныклен ойленыт: «Навуфей Юмым да кугыжам мыскылен ойлен». Навуфейым ола деч ӧрдыжкӧ луктыныт, ӱмбакше кӱм кышкеныт, да тудо колен.
14 Вара Иезавель дек тыге каласаш колтеныт: «Навуфейым кӱм кышкен пуштыныт».
15 Тудым кӱм кышкен пуштмо нерген колмеке, Иезавель Ахавлан каласен: «Кай да Изреель гыч Навуфейын виноград аҥажым поген нал, вет тудо ты аҥам тылат оксала ужалаш келшен огыл. Навуфей тетла уке, тудо колен».
16 [Изреель гыч] Навуфейын колымыж нерген колмеке, Ахав [вургемжым кушкедын да чоштыра вургемым чиен, вара] Навуфейын виноград аҥажым шкаланже налаш каен.



17 Фесвийыште илыше Илиялан Господьын шомакше лийын:
18 «Кынел, Самарийыште илыше Израиль кугыжа Ахав ваштареш кай. Тудо кызыт Навуфейын виноград аҥаштыже, Ахав тудым шкаланже налаш толын.
19 Каласе тудлан: ”Тыге Господь ойла: ’Тый айдемым пуштынат, а ынде погыжым шкаланет налнет?’” Вара каласе: ”Тыге Господь ойла: кушто пий-влак Навуфейын вӱржым нуленыт, тудо верыштак тыйын вӱретымат нулаш тӱҥалыт”».
20 Ахав Илиялан каласен: «Тый мыйым муыч, тушманем!» Илия вашештен: «Муым. Вет тый Господь шинча ончылно шкендым осал пашалан пуэнат [да Тудын шыдыжым луктынат].
21 [Тыге Господь ойла:] ”Мый тыйын ӱмбакет ойгым кондем, тыйын чыла тукымет пытарем. Израильыште Ахав тукымын пӧръеҥже-влакым изи гыч кугу марте чылаштым ӱштыл кудалтем.
22 Мыйын шыдем лукметлан да Израильым сулыкыш пуртыметлан мом Мый Иеровоамын, Нават эргын, тукымжо дене да Ваасан, Ахий эргын, тукымжо дене ыштенам, тидымак тыйын тукымет дене ыштем”.
23 Тыгак Иезавель шотыштат Господь тыге ойла: ”Изреель пырдыж шеҥгелне Иезавельым пий-влак кочкаш тӱҥалыт”.
24 Ахав тукым гыч кӧ олаште кола, тудым пий-влак кочкыт, а кӧ ола деч ӧрдыжтӧ кола – кайык-влак чӱҥген пытарат».



25 Ахав семын Господь ончылно тынар осал пашам ыштыше эше нигӧ лийын огыл, а тидланже тудым Иезавель ватыже таратен шоген.
26 Шояк юмо-влаклан кумалын, тудо кугу йырныкым ыштен. Лач тыге аморрей-шамыч ыштеныт, нуныштым Господь израиль эрге-влакын чурийышт ончыч поктен колтен.



27 Кунам Ахав Илиян шомакшым колын, тудо [Господь ончылно ӱҥышемын да шортын коштын,] вургемжым кушкедын, ӱмбакше чоштыра вургемым чиен. Тудо пӱтым кучаш тӱҥалын, чоштыра вургем денак мален да ойган коштын.
28 Фесвийыште илыше Илиялан [Ахав шотышто] Господьын шомакше лийын. Господь каласен:
29 «Ужат, кузе Ахав мыйын ончылнем ӱҥышемын? Ончылнем ӱҥышеммыжлан Мый ойгым тудын илыме кечылаштыже ом кондо. Тудын тукымжылан ойгым Мый тудын эргыже илыме жапыште колтем».






КУГЫЖАНЫШ-ВЛАКЫН КУМШО КНИГАШТ

Глава 22

1 Пророк Михейын Ахавлан каласыме шомакше. 29 Ахавын колымыжо. 41 Иудан кугыжажлан Иосафат шогалеш. 51 Израильын кугыжажлан Охозий шогалеш.

1 Сирий ден Израиль коклаште сар кум ий лийын огыл.
2 Кумшо ийын Иосафат, Иудан кугыжаже, Израиль кугыжа дек каен.
3 Израиль кугыжа шке полышкалышыже-влаклан каласен: «Галаадысе Рамоф мемнан ола, тидым паледа мо? А ме шып шинчена, тудым Сирий кугыжан кидше гыч шупшын огына нал».
4 Тудо Иосафат деч йодын: «Мый денем пырля Галаадысе Рамоф ваштареш сар дене кает мо?» Иосафат Израиль кугыжалан вашештен: «Кушко тый, тушко мыят. Кушко тыйын калыкет, тушко мыйынат. Кушко тыйын имнет, тушко мыйын имнемат».



5 Но тыгодымак Иосафат Израиль кугыжалан каласен: «Эн ончыч йод – мом Господь каласа».
6 Израиль кугыжа пророк-влакым поген – нунышт нылшӱдӧ наре еҥ лийыныт – да йодын: «Галаадысе Рамоф ӱмбаке мылам сар дене каяш але уке?» Пророк-влак вашештеныт: «Кай, Господь тудым кугыжан кидыш пуа».
7 Иосафат йодын: «А тыште Господьын эше вес пророкшо уке мо? Тудын дечат йодына ыле».
8 Израиль кугыжа Иосафатлан вашештен: «Уло эше икте, Господь деч каҥашым тудын гоч йодаш лиеш. Но мый тудым чытен ом керт: мыйын шотышто сай пророк шомакым нигунам ок ойло, лач удам гына. Тиде – Михей, Иемвлай эрге». Иосафат каласен: «Кугыжа тыге ынже ойло».
9 Израиль кугыжа ик сартӧрам ӱжын да каласен: «Михейым, Иемвлай эргым, тышке писынрак кондо!»



10 Кугыжан вургемым чийыше Израиль кугыжа ден Иосафат, Иудан кугыжаже, Самарий ола капка воктенысе погынымо верыште шке престолыштышт шинченыт, а нунын ончылно пророк-влак шке пророк шомакыштым ойленыт.
11 Седекий, Хенаана эрге, шкаланже кӱртньӧ тӱкӧ-шамычым ыштен да увертарен: «Тыге Господь ойла: нине тӱкӧ-влак дене сириян-шамычым ӧргет да нуным пытарет!»
12 Пророк-влак чыланат тидымак ойленыт: «Кай Галаадысе Рамоф ӱмбаке, тый тудым сеҥет! Господь тудым кугыжа кидыш пуа!»
13 Ӱжаш колтымо еҥ Михейлан каласен: «Пророк-влак чыланат кугыжалан ик йӱкын сайым гына ойлат. Тек тыйын шомакетат нунын шомакышт дене келшен толеш. Тыят сайым каласе».
14 Михей вашештен: «Господь дене товатлем: Господь мылам мом каласа, тудым ойлем».



15 Михей кугыжа дек толын. Кугыжа тудын деч йодын: «Михей, мыланна Галаадысе Рамоф ӱмбаке сар дене каяш але уке?» Тудыжо кугыжалан вашештен: «Кай, тыйым сеҥымаш вуча. Господь тудым кугыжа кидыш пуа».
16 Ахав тудлан каласен: «Тыйым мыняр гана товатлен ойлыкташ? Господьын лӱмжӧ дене мылам чын деч молым ит ойло!»
17 Тунам Михей манын: «Мый курыклаште шаланен пытыше израильтян-влакым ужым, нуно кӱтӱчӧ деч посна коштшо шорыкла койыч. Господь тыге каласыш: ”Нунын озашт уке, тек кажныже тыныс дене мӧҥгыжӧ пӧртылеш”».
18 Израиль кугыжа Иосафатлан ойлен: «Мый тылат шым каласе мо: тудо мыйын шотышто нигунамат сай пророк шомакым ок ойло, лач удам веле?!»
19 Михей каласен: «[Тиде тыге огыл. Мыйыным огыл, а] Господьын шомакшым колышт. Мый престолышто шинчыше Господьым ужым. Тудын воктене, пурла да шола могырышто, пылпомышысо уло сарзывий шоген.
20 Господь йодо: ”Ахав Галаадысе Рамофыш кайыже да тушан колыжо манын, кӧ тудым ондален наҥгая?” Икте иктым темлыш, весе – весым.
21 Тунам ик шӱлыш лекте, Господь ончыко шогале да каласыш: ”Мый тудым ондалем”. Господь йодо: ”Кузе?”
22 Тудыжо вашештыш: ”Мый каем да чыла пророкшын умшаштышт шояк шӱлыш лиям”. Господь каласыш: ”Тый тудым ондален кертат. Кай, ойлымет семынак ыште”.
23 Тыгеракын, Господь чыла пророкетын умшашкышт шояк шӱлышым пыштен. А тыйын шотышто Господь сайым огыл каласен».



24 Тунам Седекий, Хенаана эрге, Михей дек лишемын, тудым совен да ойлен: «Господьын Шӱлышыжӧ мый дечем кораҥын да тыйын гоч кутыраш тӱҥалын мо?»
25 Михей вашештен: «Тудо кечын, кунам ик пӧлем гыч весыш шылын куржталаш тӱҥалат, тый тидым пален налат».



26 Тунам Израиль кугыжа каласен: «Кучыза Михейым да ола вуйлатыше Амон ден кугыжа эрге Иоас деке наҥгайыза.
27 Тыге манза: ”Кугыжа тыге ойла: тиде еҥым казаматыш шындыза. Мыйын таза-эсен пӧртылмешкем, изишак кинде ден вӱдым пуыза”».
28 Михей каласен: «Сар гыч таза-эсен пӧртылат гын, мыйын гоч Господь ойлен огыл!» Эше ешарен: «Тек тидым чылан колыт!»



29 Израиль кугыжа ден Иосафат, Иудан кугыжаже, Галаадысе Рамофыш каеныт.
30 Израиль кугыжа Иосафатлан каласен: «Мыйым ынышт пале манын, вес вургемым чием да кредалмашыш ушнем, а тый кугыжа вургеманак код». Израиль кугыжа вес вургемым чиен да кредалаш тӱҥалын.
31 Сирий кугыжа орван сарзывий вуйлатышыже-влаклан – нунышт кумло кокытын лийыныт – тыге каласен улмаш: «Сарзывуй декат, тыглай сарзе декат ида пиж, ик Израиль кугыжа дене веле кредалза».
32 Иосафатым ужын, орван сарзывий вуйлатыше-влак шоналтеныт: «Кернак, Израиль кугыжа тиде». Ӱмбакше кержалташ манын, нуно тудын велыш савырненыт. Иосафат кычкырал колтен.
33 Тиде Израиль кугыжа огыл улмым ужын, вуйлатыше-влак Иосафат деч вес могырыш савырненыт.



34 А ик сарзе пикшыжым чымалтарен да, шкежат тидым палыде, кӱртньӧ тувырышто улшо виш гоч Израиль кугыжам сусыртен. Кугыжа шке улазыжлан каласен: «Мӧҥгеш савырне да мыйым сӧй гыч лук. Мыйым сусыртеныт».
35 Но кредалмаш тиде кечын пеш чот талышнен, сандене сириян-влак ончылно сӧй пасушто кугыжалан шке орваштыже кодаш логалын. Сусыржо гыч вӱр орвашке йоген, да кастене тудо колен.
36 Кече шичме годым станыште увертареныт: «Тек кажныже шке олашкыже, шке мландышкыже кая!»



37 Тыге кугыжа колен, тудым Самарийыш конденыт да тушан тоеныт.
38 Тудын орважым Самарийысе пӱяште мушкыныт. Господьын каласымыж семынак, пий-влак тудын вӱржым нуленыт, тиде верыштак яжар ӱдырамаш-шамыч мушкылтыныт.
39 Ахавын моло пашаже, тудын мом ыштымыже, слон лу дене чоҥымо пӧртшӧ да чоҥымо чыла олаже нерген «Израиль кугыжа-шамычын курымсерыш книгаштышт» возымо.
40 Ахав шке ача-кочаж-влак деке каен. Тудын олмеш кугыжалан Охозий эргыже шогалын.



41 Ахавын, Израиль кугыжан, нылымше ий кугыжаланымыж годым Иосафат, Аса эрге, Иудан кугыжажлан шогалын.
42 Престолыш шичмыж годым Иосафат кумло вич ияш лийын да Иерусалимыште коло вич ий кугыжаланен. Аважын лӱмжӧ Азува, тудо Салаилын ӱдыржӧ лийын.
43 Иосафат чыла шотыштат Аса ачажын корныжым тошкен, тудын деч кораҥын огыл. Тудо Господьлан келшыше пашам ыштен. Лач кӱкшакаласе кумалме вер-влак тыгак кодыныт. Калык тушто надырым конден, тӱтыртышым йӱлалтен.
44 Иосафат Израиль кугыжа дене келшымаш ойпидышым ыштен.



45 Иосафатын моло пашаже, могай сеҥымашке шумыжо да кузе кредалмыж нерген «Израиль кугыжа-шамычын курымсерыш книгаштышт» возымо.
46 Иосафат эше кумалме верлаште яжарланыше пӧръеҥ-шамычым пытарен, нунышт элыште Аса ачажын вуйлатыме жап гычак кодыныт улмаш.
47 Идумейыште тунам кугыжа лийын огыл, элым кугыжан шогалтыме кундемтӧраже вуйлатен.



48 Офир гыч шӧртньым кондаш манын, Иосафат [кугыжа] Фарсис корабль-влакым чоҥен. Но корабль-влак каен кертын огытыл, нуно Ецион-Гаверыштак шаланеныт.
49 Тунам Охозий, Ахавын эргыже, Иосафатлан каласен: «Тек тыйын еҥет-влак дене пырля корабльыште мыйын еҥем-влакат каят». Но Иосафат тидын дене келшен огыл.
50 Вара Иосафат шке ача-кочаж-влак деке ушнен, тудым нунын пелен Давид кугезе кочажын олаштыже тоеныт. Олмешыже кугыжалан Иорам эргыже шогалын.



51 Иосафатын, Иуда кугыжан, латшымше ий вуйлатымыж годым Самарийыште Израильын кугыжажлан Охозий, Ахавын эргыже, шогалын. Тудо [Самарийыште] Израильым кок ий вуйлатен.
52 Господь шинча ончылно Охозий шуко осал пашам ыштен – тудо ачаж ден аважын, тыгак Израильым сулыкыш пуртышо Иеровоамын, Нават эргын, корнышт дене каен.
53 Тудо Вааллан служитлен да кумалын, ачаж семынак тидын дене Израильын Господь Юмыжым шыдештарен.







КУГЫЖАНЫШ-ВЛАКЫН НЫЛЫМШЕ КНИГАШТ

Глава 1

1 Илия Охозийлан Господьын судшым увертара. 17 Охозийын колымыжо.

1 Ахав колымеке, Моав Израиль ваштареш шогалын.
2 Охозий Самарийысе пӧртшын кӱшыл пӧлемжын окна решоткаж гоч камвозын да эмганен. Тудо шке еҥже-влаклан каласен: «Кайыза да Веельзевул деч, Екронысо юмо деч, йодса – тиде эмганымаш деч паремам мо?» [Нунышт йодаш каеныт.]
3 Тунам Господьын Суксыжо Фесвий гыч улшо Илиялан каласен: «Самарий кугыжан колтымо еҥже-влак ваштареш кае да нунылан каласе: ”Израильыште Юмо уке мо? Молан те Екронысо Веельзевул юмо деч каҥашым йодаш каеда?”
4 Сандене Господь тыге ойла: ”Вочмо вакшышет гыч от кынел, тый колет!”» Илия каен [да чыла тидым нунылан каласен].
5 Колтымо еҥ-влак Охозий дек пӧртылыныт. Тудо нунын деч йодын: «Молан те мӧҥгеш толында?»
6 Нуно вашештеныт: «Ваштарешна ик айдеме лекте да каласыш: ”Кайыза, тендам колтышо кугыжа дек пӧртылза да тудлан каласыза: ’Тыге Господь ойла: Израильыште Юмо уке мо? Молан тый Екронысо Веельзевул юмо деч каҥашым йодаш колтет? Тыге ыштыметлан вочмо вакшышет гыч от кынел, тый колет’”».
7 Кугыжа йодын: «Ваштарешда лекше да нине шомакым каласыше еҥ могайрак ыле?»
8 Нуно вашештеныт: «Тудо коваштым чиен, а кыдалыштыже шӱштӱштӧ ыле». Кугыжа каласен: «Тиде Фесвий гыч Илия».



9 Тудо Илия дек витльывуйым витле сарзыж дене пырля колтен. Витльывуй Илия дек толын – тудыжо тунам курык вуйышто шинчен – да каласен: «Юмын еҥже! Кугыжа тылат волаш кӱшта!»
10 Илия витльывуйлан вашештен: «Мый чынжымак Юмын еҥже улам гын, тек кава гыч тул вола да тыйым еҥет-влак дене пырля йӱлалтен пуштеш!» Тунам кава гыч тул волен да витльывуйым сарзыже-влак дене пырля йӱлалтен.



11 Тунам кугыжа Илия дек вес витльывуйым витле сарзыж дене колтен. Тудыжо толын да Илиялан каласен: «Юмын еҥже! Кугыжа тылат вашкерак волаш кӱшта!»
12 Илия тудлан вашештен: «Мый чынжымак Юмын еҥже улам гын, тек кава гыч тул вола да тыйым еҥет-влак дене пырля йӱлалтен пуштеш!» Тунам кава гыч Юмын тулжо волен да витльывуйым сарзыже-влак дене пырля йӱлалтен.



13 Кугыжа кумшо витльывуйым витле сарзыж дене колтен. Тиде витльывуй Илия деке кӱзен, ончыланже сукен шинчын да тудым сӧрвален йодын: «Юмын еҥже, чамане мыйын чонем да нине витле тарзетын чоныштым!
14 Вет кава гыч тул волен да мемнан деч ончыч толшо кок витльывуйым да нунын сарзыштым йӱлалтен пуштын. Чамане мыйын чонем!»
15 Господьын Суксыжо Илиялан каласен: «Кай тудын дене пырля, ит лӱд». Илия кынелын да тудын дене пырля кугыжа деке каен.
16 Тудо кугыжалан каласен: «Тыге Господь ойла: ”Шке еҥет-влакым Екронысо Веельзевул юмо деч каҥашым йодаш колтыметлан – пуйто ойым йодаш Юмо Израильыште уке – вочмо вакшышет гыч от кынел, тый колет”».



17 Илиян каласыме Господьын шомакше семынак Охозий колен. Эргыже лийын огылат, тудын олмеш кугыжалан Иорам, [Охозийын шольыжо,] шогалын. Тиде Иуда кугыжа Иорамын, Иосафат эргын, кокымшо ий кугыжаланымыж годым лийын.
18 Охозийын моло пашажым «Израиль кугыжа-влакын курымсерыш книгаштышт» возымо.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 2

1 Юмо Илиям пылпомышко налеш. 19 Елисей ӧрыктарыше паша-влакым ышта.

1 Кунам Господь Илиям пӧрдшымардеж дене пылпомышко налнеже улмаш, Илия Елисей дене пырля Галгал гыч ошкылын.
2 Тудо Елисейлан каласен: «Код тышакын. Господь мыйым Вефильыш колта». Но Елисей вашештен: «Господь дене да тыйын илышет дене товатлем: мый тыйым ом кодо!» Да нуно Вефильыш пырля каеныт.
3 Елисей дек Вефильыште улшо пророк тунемше-влак лектыныт да тудлан каласеныт: «Господь таче тый дечет озатым налеш, тидым палет мо?» «Палем, – Елисей вашештен, – шып лийза».



4 Илия тудлан каласен: «Елисей, код тышакын. Господь мыйым Иерихоныш колта». Елисей вашештен: «Господь дене да тыйын илышет дене товатлем: мый тыйым ом кодо!» Нуно Иерихоныш каеныт.
5 Елисей дек Иерихонышто улшо пророк тунемше-влак толыныт да каласеныт: «Господь таче тый дечет озатым налеш, тидым палет мо?» «Палем, – Елисей вашештен, – шып лийза».



6 Илия Елисейлан каласен: «Код тышакын, Господь мыйым Иордан деке колта». Елисей вашештен: «Господь дене да тыйын илышет дене товатлем: мый тыйым ом кодо!» Нуно коктын умбакыла каеныт.
7 Нунын почеш витле пророк тунемше каен да умбалнырак ваштарешышт шогалын. А Илия ден Елисей Иордан воктене шогеныт.
8 Илия шке плащыжым кудашын да пӱтыралын, вара тудын дене вӱдым перен. Вӱд кок могырыш кораҥын, да нуно кукшо мланде дене вонченыт.
9 Вончымеке, Илия Елисей деч йодын: «Каласе, мыйым тый дечет налме деч ончыч тылат мом ышташ?» Елисей вашештен: «Тек тыйын пророк шӱлышет деч мый кугэрге пайым налам».*а
10 «Тый пеш нелым йодат, – каласен Илия. – Мыйым тый дечет налмым ужат гын, йодмет семын лиеш. А от уж гын, тыге ок лий».



11 Кунам нуно корно дене кутыркален каеныт, кенета тул орва ден тул имне-влак толын лектыныт. Нуно Илия ден Елисейым икте-весышт деч ойыреныт, да Илия пӧрдшымардеж дене пылпомышко налме лийын.
12 Елисей тидым ончен шоген да кычкырен: «Ачаем, ачаем – Израильын орван да имнян сарзывийже!» Кунам Илия шинча ончычшо йомын, тудо ӱмбал вургемжым кучен да кок ужашлан кушкедын.
13 Вара Илия ӱмбач камвоч кодшо плащым налын да мӧҥгеш каен, Иордан серыш толын шогалын.
14 Тудо кидыштыже улшо Илиян плащыж дене вӱдым перен да каласен: «Кушто Господь, Илиян Юмыжо?» Кунам Елисей вӱдым перен, тунам вӱд кок могырыш кораҥын, да тудо эҥер гоч вончен.



15 Тидым умбалне шогышо Иерихонысо пророк тунемше-влак ужыныт да каласеныт: «Илиян пророк шӱлышыжӧ – Елисей ӱмбалне». Нуно тудын ваштареш каеныт, Елисейлан вуйыштым мланде марте савеныт
16 да каласеныт: «Мемнан виян витле еҥна уло. Тек нуно каят да тыйын озатым кычалыт. Ала Господьын Шӱлышыжӧ тудым наҥгаен да иктаж курыкыш але лапверыш кудалтен?» «Огеш кӱл, ида колто», – вашештен Елисей.
17 Но нуно сӧрвален йодмыштым чарнен огытыл, тудым чот витареныт, да Елисей каласен: «Йӧра, колтыза». Тыге витле еҥым кычалаш колтеныт. Нунышт тудым кум кече кычалыныт, но муын огытыл
18 да Елисей дек пӧртылыныт. Тудыжо Иерихоныштак кодын улмаш. Елисей нунылан каласен: «Мый тыланда ида кошт манын шым ойло мо?»



19 Иерихонышто илыше-влак Елисейлан ойленыт: «Мемнан озана, тый шке ужат: олана пеш сай верыште шинча, но тыште вӱд сай огыл, мландат саскам ок пу».
20 Тудыжо каласен: «Мылам у атым кондыза, тушко шинчалым пыштыза». Нуно тыгак ыштеныт.
21 Елисей памашшинча деке лектын, тушко шинчалым кудалтен да каласен: «Тыге Господь ойла: ”Мый тиде вӱдым саемдышым. Тетла тудо колымаш ден саскадымылыкым ок кондо”».
22 Елисейын каласыме шомакше деч вара тушто вӱд сай лийын, таче кече мартеат тыгаяк кодын.



23 Тушечын Елисей Вефильыш каен. Кунам тудо корно дене ошкылын, ола гыч рвезе-влак куржын лектыныт да тудым игылташ тӱҥалыныт: «Чаравуй, кай тышеч! Кай тышечын, чаравуй!»
24 Елисей савырнен ончалын да нине рвезе-влакым ужын. Тудо нуным Господьын лӱмжӧ дене карген. Тунам чодыра гыч кок ава маска лектын да нунын кокла гыч нылле кок рвезым кӱрышт пуштын.
25 Тушеч Елисей Кармил курыкыш каен, а вара Самарийыш пӧртылын.





*а 2:9 Елисей Илия гай пророк лийнеже улмаш. Сандене, кузе Тошто Сугыньысо закон почеш кугэрге моло эрге дене таҥастарымаште ачаж деч кодшо погым кок пачаш шукырак налын, Елисеят Илия деч пророк шӱлышым кок пачаш шукырак налнеже улмаш.




КУГЫЖАНЫШ-ВЛАКЫН НЫЛЫМШЕ КНИГАШТ

Глава 3

1 Иорам – Израильын кугыжаже. 4 Израиль ден Моав коклаште сар.

1 Иуда кугыжа Иосафатын латкандашымше ий вуйлатымыж годым Иорам, Ахав эрге, Самарийыште Израильын кугыжажлан шогалын. Тудо латкок ий кугыжаланен.
2 Иорам Господь шинча ончылно шуко осал пашам ыштен, но ачаж ден аваж семынак огыл – тудо ачажын Вааллан шогалтыме онакӱжым кораҥден.
3 Но Израильым сулыкыш пуртышо Иеровоамын, Нават эргын, сулыкшо-влакым тудо ыштен шоген, нунын деч кораҥын огыл.



4 Моав кугыжа Месан шорык кӱтӱжӧ-влак лийыныт. Тудо Израиль кугыжалан йозак шотеш шӱдӧ тӱжем пачам да шӱдӧ тӱжем таган межыштым пуэн шоген улмаш.
5 Но кунам Ахав колен, Моав кугыжа Иорам ваштареш шогалын.
6 Тунам тудыжо Самарий гыч лектын да уло израиль сарзывийым поген.
7 А Иуда кугыжа Иосафат деке тудо тыге каласаш колтен: «Моав кугыжа мыйын ваштареш шогалын. Тудын ваштареш мый денем пырля сар дене кает мо?» Иосафат вашештен: «Каем. Кушко тый, тушко мыят. Кушко тыйын калыкет, тушко мыйынат. Кушко тыйын имнет, тушко мыйын имнемат».
8 Вара йодын: «Могай корно дене каена?» Иорам вашештен: «Едомысо ир мланде гоч».



9 Тыге Израиль кугыжа, Иуда кугыжа да Едом кугыжа пырля каеныт. Йыргорно дене шым кече ошкылмеке, нунын сарзывийыштлан да арверым наҥгайыше вольыкыштлан вӱд кодын огыл.
10 «Ойго мыланна! – каласен Израиль кугыжа. – Господь мемнам, кум кугыжам, Моав кидыш пуаш манын, тышке конден!»
11 Иосафат йодын: «Тыште Господьын пророкшо уке мо? Ме тудын гоч Господь деч каҥашым йодына ыле». Израиль кугыжан еҥже-влак кокла гыч иктыже каласен: «Тыште Елисей, Сафат эрге, уло. Тудо Илиян полышкалышыже лийын».
12 Иосафат каласен: «Тудын Господьын шомакше уло». Израиль кугыжа, Иосафат да Едом кугыжа тудын деке каеныт.



13 Елисей Израиль кугыжалан каласен: «Тылат мый дечем мо кӱлеш? Шке ачат ден аватын пророкышт деке кай». Израиль кугыжа тудлан вашештен: «Уке, тыге огыл, вет тиде Господь мемнам, кум кугыжам, тышке Моав кидыш пуаш конден».
14 Елисей каласен: «Мыйын служитлыме Господь Саваоф дене товатлем: Иуда кугыжа Иосафатым ом жапле гын, ӱмбакет омат ончал ыле, тыйым ом уж ыле.
15 Мый декем кӱслезым кондыза». Кунам кӱслезе шоктен, Елисей ӱмбалне Господьын кидше лийын,
16 да тудо каласен: «Тыге Господь ойла: ”Тиде лапверыште вынем-влакым кӱнчыза”.
17 Господь тыге ойла: ”Те мардежымат, йӱрымат огыда уж, а лапвер вӱд дене темеш. Тудым теат, вольыкдат йӱаш тӱҥалыда”.
18 Но тиде эше шагал, Господь тендан кидыш Моавымат пуа.
19 Те чыла чоткыдемдыме ола ден тӱзланыше олам шалатеда, чыла сай пушеҥгым руэда, чыла памашым петыреда да чыла сай пасуш кӱм кышкеда».



20 Эрдене, кинде надырым кондымо жапыште, Едом могыр гыч кенета вӱд йогаш тӱҥалын, да мланде вӱд дене темын.
21 Кунам моав-влак кугыжа-шамычын сар дене толмышт нерген колыныт, нуно саргуралым нумал кертше чыла самырык ден кугурак пӧръеҥыштым погеныт да чек воктене шогалыныт.
22 Кунам моав-влак эр эрдене помыжалтыныт, да вӱд ӱмбаке икымше кечыйол возын, вӱд нунылан вӱр гай йошкаргын койын.
23 «Тиде вӱр! – кычкыралыныт нуно. – Кугыжа-влак шке коклаштышт кучедалыныт да икте-весыштым пуштыныт. Моав, погыштым руалтен налаш вашке!»
24 Нуно Израиль стан деке толыныт. Тунам израильтян-влак ӱмбакышт кержалтыныт да моав-шамычым кыраш тӱҥалыныт. Нунышт куржыныт, а израильтян-влак поктен каеныт да пуштеденыт.
25 Нуно моав-влакын олаштым шалатеныт, чыла сай пасушкышт кӱм кышкеныт – кажныже ик кӱ дене шуэн. Чыла памашым петыреныт да чыла сай пушеҥгым руэныт. Лач Кир-Харешетыште кӱ пырдыж кодын. Шӱштӱштӧ дене кӱм кышкыше сарзе-влак тиде олам авыреныт да тудым сеҥен налыныт.



26 Кунам Моав кугыжа сеҥалтмыжым ужын, пеленже керде дене кучедал моштышо шымшӱдӧ еҥым налын да Едом кугыжа деке керылт пураш тӧчен, но кертын огыл.
27 Тунам Моав кугыжа шке кугэргыжым – тудыжо ачаж деч вара кугыжалан шогалшаш улмаш – налын да тудым ола пырдыжыште йӱлалтен пуымо надырлан конден. Тидыже израильтян-влаклан йырынчык лийын, нуно тушеч чакненыт да шке мландышкышт пӧртылыныт.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 4

1 Елисей йорло тулык ватылан полша. 8 Сунем гыч поян ӱдырамаш. 18 Елисей тиде поян ӱдырамашын колышо эргыжым ылыжта. 38 Аяран шӱрым Елисей кочкаш йӧрышым ышта. 42 Елисей шӱдӧ еҥым пукша.

1 Ик пророк тунемшын ватыже Елисей дек толын да шортын ойлен: «Мыйын марием, тыйын тарзет, колен. Тудо Господьым шотлен илен – тидым палет. А кызыт кӱсын пуышо еҥ кок эргымат шкаланже кул шотеш наҥгаяш толын».
2 Елисей тудын деч йодын: «Мо дене тылат полшен кертам? Каласе мылам, мо тыйын пӧртыштет уло?» Ӱдырамаш вашештен: «Тыйын тарзетын ниможат уке, олив ӱян атыже гына уло».
3 Елисей тудлан каласен: «Кай да чыла пошкудет деч яра ате-влакым йод. Нуным шукырак пого,
4 вара мӧҥгышкет пуро, шке почешет да эргыч-влак почеш омсам петыре. Атылашке ӱйым темкале, тич темыме-влакым ӧрдыжкӧ шындыл».



5 Ӱдырамаш тудын деч каен, шке почешыже да эргыж-влак почеш омсам петырен. Нуно аваштлан ате-шамычым пуэденыт, а тудо ӱйым темкален.
6 Кунам ате-влак темыме лийыныт, ава эргыжлан каласен: «Вес атым пу». Тудыжо вашештен: «Тетла уке». Ӱй йогымым чарнен.
7 Ӱдырамаш каен да чыла тидын нерген Юмын еҥлан ойлен. Тудыжо каласен: «Кай, ӱйым ужале да парыметым пӧртылтӧ. А мо кодшыжо тылат да эргыч-влаклан илаш сита».



8 Икана Елисей Сунемыш толын. Тушто ик поян ӱдырамаш тудым шкеж деке кочкаш пураш кӧндарен. Тидын деч вара тудо кажне гана эртен кайымыж годым тушко кочкаш пурен.
9 Ӱдырамаш марийжылан каласен: «Мый палем, мемнан деке чӱчкыдын пурышо тиде еҥ – Юмын святой айдемыже.
10 Айда кӱшнӧ изи пӧлемым ыштена, тушто тудлан вакшышым, ӱстембалым, пӱкеным да лампым шындена. Кунам тудо мемнан дек пура, тек тушан шогалеш».



11 Ик кечын Елисей нунын деке толын, пӧлемыш кӱзен да тушан возын.
12 Тудо Гиезий тарзыжлан каласен: «Озаватым ӱжын кондо». Тарзе ӱжын, да тудыжо Елисей ончыко толын шогалын.
13 Елисей тарзыжлан ойлен: «Каласе тудлан: ”Тый мемнан верч тынар азапланет. Мом тылат ышташ? Ала тыйын шотышто кугыжа дене але сарзывуй дене кутыралташ?”» Ӱдырамаш вашештен: «Ок кӱл, мый шкенан-влак коклаште илем».
14 Елисей йодын: «Мом гын тудлан ышташ?» Гиезий вашештен: «Тудын эргыже уке, а марийже шоҥго».
15 «Ӱж тудым», – каласен Елисей. Тарзыже ӱдырамашым ӱжын, тудыжо омса воктеке шогалын.
16 «Вес ийын тиде жапыштак тый кидыштет эргым кучет», – манын Елисей. «Уке, мыйын озам, – вашештен тудыжо, – мыйым ит ондале, Юмын еҥже!»
17 Но ӱдырамаш мӱшкыраҥын да, Елисейын каласымыж семынак, вес ийын тиде жапыштак эргым ыштен.



18 Йоча кушкын. Ик кечын тудо ачаж деке каен. Ачаже тӱредше-влак дене пырля пасушто лийын.
19 Кенета йоча ачажлан манын: «Вуем! Мыйын вуем коршта!» Тудыжо шке тарзыжлан каласен: «Эргым аваж деке наҥгай».
20 Тарзе йочам налын да аваж деке наҥгаен. Эрге кечывал марте аважын пулвуйыштыжо шинчен, вара колен.
21 Ӱдырамаш тудым кӱшыл пӧлемыш наҥгаен да Юмын еҥын вакшышкыже пыштен. Вара омсам петырен да тушеч волен.



22 Тудо марийжым ӱжын да каласен: «Мылам тарзе-влак кокла гыч ик еҥым да ава осёл кокла гыч иктыжым колто. Мый Юмын еҥ деке миен толам».
23 Марийже каласен: «Молан тылат тудын деке каяш, вет таче у тылзат, шуматкечат огыл?» Ватыже вашештен: «Ит тургыжлане, чыла сай лиеш».
24 Тудо ава осёлым ӧртньӧрлен да тарзыжлан каласен: «Вӱден наҥгай. Мыйын каласымешкем ит шогал».



25 Ӱдырамаш каен да Кармил курык деке миен шуын, туштыжо Юмын еҥ лийын. Тудым умбачын ужмеке, Юмын еҥ Гиезий тарзыжлан каласен: «Ончо, тиде Сунем гыч саде ӱдырамашет.
26 Ваштарешыже курж да йод: ”Кузе пашат кая? Кузе мариет ден йочат илыштыт?”» «Чыла сай», – вашмутым пуэн ӱдырамаш.
27 Юмын еҥ деке курыкыш кӱзымекше, тудо йолжо воктек кумык возын. Ӱдырамашым кораҥдаш манын, Гиезий лишемын, но Юмын еҥ каласен: «Кодо, тудын ойго. А Господь тидым мый дечем шылтен, мылам каласен огыл».
28 Ӱдырамаш каласен: «Мыйын озам, мый тый дечет эргым йодынам мо? Мыйым ит ондале манын, тылат ойлен омыл мо?»



29 Елисей Гиезийлан каласен: «Ӱштетым ӱштал, мыйын пондем нал да корныш тарване. Иктаж-кӧм вашлият гын, ит саламлалт. Иктаж-кӧ тый денет саламлалтеш гын, ит вашеште. Мыйын пондем йочан чурийышкыже пыште».
30 Но йочан аваже каласен: «Господь дене да тыйын чонет дене товатлем: мый тый дечет ом кораҥ». Тунам Елисей кынелын да почешыже каен.
31 Гиезий нунын деч ончыч каен да йочан чурийышкыже тоям пыштен. Но нимогай йӱк, нимогай вашмут лийын огыл. Тудо Елисей деке лектын да увертарен: «Йоча ок помыжалт».
32 Елисей пӧртыш пурен да ужын: йоча тудын вакшыштыже колышо кия.
33 Тудо пурен, почешыже омсам петырен да Господьлан кумалын.
34 Вара кынелын да йоча ӱмбак возын – тӱрвӧ дене тӱрвыш, шинча дене шинчашке, кидкопа дене кидкопашке. Тыге тудо ӱмбалныже киен, да йочан капше ыраш тӱҥалын.
35 Елисей кынелын да пӧлем мучко тышке-тушко изишак коштын. Вара адакат вакш деке миен да йоча ӱмбак шуйнен возын. Тудыжо шым гана тӱрвынчын да шинчажым почын.
36 Елисей Гиезийлан каласен: «Озаватым ӱж». Гиезий ӱжын. Ӱдырамаш толын, Елисей тудлан каласен: «Нал шке эргычым».
37 Ӱдырамаш лишемын, йолжо воктек кумык возын да мланде марте вуйжым савен. Вара эргыжым налын да тушеч лектын.



38 А Елисей Галгалыш пӧртылын. Тиде кундемыште тунам шужымаш озаланен. Пророк тунемше-влак Елисей деке погыненыт. Елисей тарзыжлан каласен: «Кугу подым шынде да пророк тунемше-влаклан шӱрым шолто».
39 Нунын кокла гыч иктыже олыкышко кочкаш йӧрышӧ иктаж-могай шудым кычалаш лектын да пӱтыралтше ир кушкылым муын, тудын саскажым урвалте тич поген. Тиде могай саска улмым нигӧ пален огыл гынат, пӧртылмекше, пророк тунемше тудым шӱр подыш падыштен пыштен.
40 Нунылан кочкаш пыштеныт. Но кунам шӱрым кочкаш тӱҥалыныт, кычкырал колтеныт: «Юмын еҥже, подышто колымаш!» Нуно кочмым чарненыт.
41 Тунам Елисей каласен: «Ложашым кондыза». Тудо подыш ложашым пыштен да [Гиезийлан] каласен: «Пыште еҥ-влаклан, тек кочкыт». Подысо кочкыш ынде аяран лийын огыл.



42 Ваал-Шалиши гыч ик еҥ толын. Тудо Юмын еҥлан у шурно дене кӱэштме коло шож киндым да нӧргӧ шурно парчам конден. «Еҥ-шамычлан пу, тек кочкыт», – каласен Елисей.
43 Тарзыже йодын: «Кузе мый тидым шӱдӧ еҥлан пуэм?» Елисей вашештен: «Пу еҥ-влаклан, тек кочкыт. Вет Господь тыге ойла: ”Кочкын темыт, да эше кодеш”».
44 Тарзе нунылан пуэден. Чылан кочкын темыныт, да эше кодын – тыге Господьын шомакше шукталтын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 5

Елисей Нееманым проказе чер деч паремда.

1 Нееман, Сирий кугыжан сарзывуйжо, шке озаж дене кугу да пагалыме айдеме лийын. Господь тудын гоч сириян-влаклан сеҥымашым пуэн. Нееман пеш тале сарзе лийын, но проказе дене черле улмаш.
2 Сириян-влак икана Израиль мландыш керылт пурымышт годым изи ӱдырым пленыш налыныт. Тудо Нееманын ватыжын тарзыже лийын.
3 Ӱдыр шке озаватыжлан каласен: «Мыйын озам Самарийыште улшо пророк деке кая гын, тудо озамын проказыжым кораҥда ыле!»
4 Нееман каен да Израиль гыч кондымо ӱдырын мом ойлымыжым озажлан каласен.
5 Сирий кугыжа [Нееманлан] каласен: «Кай, миен тол. А мый Израиль кугыжалан серышым колтем». Нееман корныш тарванен, пеленже лу талант шийым, куд тӱжем сикль шӧртньым да лу чапле вургемым налын.



6 Нееман Израиль кугыжа деке толын да тудлан серышым кучыктен. Туштыжо теве мом возымо лийын: «Тиде серыш дене пырля мый тый декет шке Нееман тарземым колтем. Тудым проказе чер дечын паремде».
7 Серышым лудмеке, Израиль кугыжа вургемжым кушкедын да каласен: «Мо, мый колымашым кондышо да илышым пӧлеклыше Юмо улам? Проказе чер деч паремде манын, молан тудо мый декем еҥым колта? Ончыза, мыйын ваштареш сарым тӱҥалаш манын, тудо амалым кычалеш!»



8 Кунам Елисей, Юмын еҥже, Израиль кугыжан вургем кушкедмыж нерген колын, кугыжа деке тыге каласаш колтен: «Молан тый шке вургемет кушкедынат? Тек тудо мый декем толеш да Израильыште пророк улмым пален налеш».
9 Нееман шке имньыж да орваж-влак дене толын да Елисейын пӧрт омсаж воктеке шогалын.
10 Елисей тудын деке уверзым каласаш колтен: «Кай, Иорданыште шым гана мушкылт. Тунам капет паремеш, тый ару лият».



11 Нееман сырен да тушеч тыге ойлен каен: «Мый шонышым, тудо лектеш да шке Господь Юмыжын лӱмжым ӱжеш, кидшым черле вер ӱмбалне куча да проказым кораҥда.
12 Дамаскысе Авана ден Фарфар эҥер-влак Израильысе чыла вӱд деч сайрак огытыл мо? Тушан мушкылтын, мый ару лийын ом керт ыле мо?» Тудо савырнен да шыдешкен каен.
13 Тудын деке тарзыж-влак лишемыныт да каласеныт: «Мемнан ачана! Пророк тылат иктаж-мом йӧсым ышташ каласа гын, от ыште ыле мо? А тудо тылат лач ”мушкылт, да ару лият” манын ойлыш».
14 Нееман каен да, Юмын еҥын каласымыж семынак, Иордан вӱдыш шым гана пурен лектын. Тунам капше паремын, изи йочан гай ару лийын.



15 Тудо шке еҥже-влак дене Юмын еҥ дек пӧртылын, ончыкшо шогалын да каласен: «Ынде пален нальым: Израиль деч моло вере мландымбалне Юмо уке. Йодам, шке тарзет дечын пӧлекым нал».
16 Тудыжо вашештен: «Мыйын служитлыме Господь дене товатлем: пӧлекым ом нал!» Нееман тудым налже манын сӧрвален, но Елисей садак келшен огыл.
17 Тунам Нееман каласен: «Ынет нал гын, тугеже тек тыйын тарзетлан кок мул наҥгаен кертме мланде рокым пуат. Мый, тыйын тарзет, ончыкшым Господь деч моло вес юмылан йӱлалтен пуымо да вес надырым кондаш ом тӱҥал.
18 Лач икте шотышто Господь мыйым тек серлага: кунам мыйын озам Риммонын храмышкыже кумалаш кая да кидышкем эҥерта, тунам мыламат вуем саваш логалеш. Кунам мый Риммонын храмыштыже вуем саваш тӱҥалам, тек Господь тидлан тыйын тарзетым серлага».
19 «Тыныс дене кай», – вашештен Елисей.


 Кунам Нееман изиш торлен,
20 Гиезий, Юмын еҥ Елисейын тарзыже, шоналтен: «Молан мыйын озам тиде сириян Нееманын кондымо пӧлекше гыч нимом налын огыл?! Господь дене товатлем: мылам тудын почеш каяш да иктаж-можым налаш кӱлеш!»
21 Гиезий Нееманым поктен каен. Тудын почеш куржмыжым ужмеке, Нееман орваж гыч волен да ваштарешыже ошкылын. «Чыла сай?» – тудо йодын.
22 Гиезий вашештен: «Чыла сай. Озам мыйым теве мом каласаш колтыш: ”Кызыт мый декем Ефрем курыкла гыч кок самырык пророк тунемше толын. Нунылан ик талант шийым да кок вургемым пу”».
23 Нееман каласен: «Мутат уке! Кок талантым нал». Тудо Гиезийым налаш кӧндарен, вара кок мешакыш кок талант шийым пыштен, кок чапле вургемым налын да чыла тидым кок тарзыжлан кучыктен. Нунышт, пӧлекым нумалын, Гиезий ончыч каеныт.
24 Кӱкшака дек толын шумеке, Гиезий нунын кид гыч пӧлекым налын да шкеж дене шылтен, а Нееманын тарзыже-влакым колтен.



25 Кунам тудо озаж деке толын, Елисей йодын: «Гиезий, кушечын толат?» Тудыжо вашештен: «Тыйын тарзет нигушкат коштын огыл».
26 Елисей каласен: «Кунам тиде еҥ орваж гыч волен да тыйын ваштарешет ошкылын, тунам мыйын шӱлышем тый денет пырля лийын огыл мо? Жап мо кызыт шийым, вургемым, олив пушеҥгым але виноград аҥам, тыгыде да шолдыра вольыкым, пӧръеҥ ден ӱдырамаш кул-влакым налаш?
27 Тек Нееманын проказе черже тый декет да тыйын тукымет дек эрелан пижеш!» Кунам Гиезий Елисей деч лектын, тудо проказе чер деч лум гай ошо лийын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 6

1 Елисей вӱдыш пурен кайыше товарым вӱд ӱмбаке кӱзыкта. 8 Сар дене толшо сириян-влакым Елисей сокырым ышта. 24 Авырен налме Самарий олаште шужымаш.

1 Пророк тунемше-влак Елисейлан каласеныт: «Тый денет пырля илыме вер мыланна шыгыр.
2 Ме Иордан деке каена, тушто кажныже ик пырня дене налына да шкаланна илыме верым чоҥена». «Кайыза», – Елисей вашештен.
3 Нунын кокла гыч иктыже каласен: «Поро лий, тыят шке тарзет-влак дене пырля кай». Елисей вашештен: «Йӧра, каем».
4 Тудо нунын дене пырля каен. Нуно Иордан деке толыныт да пушеҥге-влакым руаш тӱҥалыныт.
5 Кунам нунын кокла гыч иктыже пушеҥгым йӧрыктен, товарже вӱдыш пурен каен. «Ах, мыйын озам! – кычкыралын тудо. – Тиде товарым мый еҥ деч налынам!»
6 Юмын еҥ йодын: «Куштырак тудо пурен каен?» Тудыжо товар пурен кайыме верым ончыктен. Тунам Елисей пушеҥге укшым руалын да тушко шуэн – товар вӱд ӱмбаке кӱзен.
7 «Нал тудым», – каласен Елисей. Саде еҥ кидшым шуялтен да товарым налын.



8 Сирий кугыжа Израиль дене кредалын. Кунам тудо, тарзыж-влак дене каҥашымеке, «стан дене тыгай-тугай верыш шогалам» манын ойлен,
9 Юмын еҥ Израиль кугыжа дек каласаш колтен: «Шеклане, тиде вер гоч ит кай, тушко сириян-влак волат».
10 Израиль кугыжа Юмын еҥын шижтарен ойлымо верым тергаш колтен. Елисей тудым икмыняр гана шижтарен, да кугыжа тыгай верла деч шекланен.



11 Сирий кугыжа пеш чот тургыжланаш тӱҥалын. Тудо шке тарзыж-влакым ӱжын да йодын: «Каласыза, кӧ мемнан кокла гыч Израиль кугыжалан уверым пуэн шога?»
12 Тарзыж-влак кокла гыч иктыже вашештен: «Нигӧ, мыйын кугыжа озам. Тиде Израильын Елисей пророкшо малыме верыштет ойлымо шомакымат Израиль кугыжалан каласкала».
13 Тунам кугыжа кӱштен каласен: «Кайыза, тудын кушто улмыжым пален налза. Мый тудым кучаш еҥ-влакым колтем». Тудлан Елисейын Дофамыште улмыж нерген увертареныт.
14 Тудо тушко имне ден орва-влакым, тыгак шуко сарзым колтен. Нуно йӱдым толыныт да олам авырен налыныт.
15 Эр эрдене Юмын еҥын тарзыже кынелын, пӧрт гыч лектын да ужын: ола йыр сарзе-влак, имне ден орва-шамыч шогат. Тарзе Елисейлан каласен: «Ах, мыйын озам! Мом мыланна ыштыман?»
16 «Ит лӱд, – вашештен Елисей. – Мемнан дене улшо-влак нунын дене улшо-шамыч деч шукырак улыт».
17 Елисей тыге кумалын: «Господь! Поч тудын шинчажым, тек тудо ужеш». Господь тарзын шинчажым почын, да тудо ужын: Елисей йыр уло курык тулан имне да орва дене темын.



18 Кунам сириян-влак Елисей ӱмбаке тарваненыт, тудо Господьлан кумалын: «Нуным сокырым ыште». Йодмыж семынак, Господь сириян-влакым сокырым ыштен.
19 Елисей нунылан каласен: «Тиде тудо корно да тудо ола огыл. Мыйын почешем кайыза. Кӧм кычалыда, тендам мый тудо еҥ деке наҥгаем». Елисей нуным Самарийыш вӱден каен.
20 Кунам нуно Самарийыш толыныт, Елисей каласен: «Господь! Поч нунын шинчаштым, тек нуно ужыт». Господь сириян-влакын шинчаштым почын, да нуно Самарий ола покшелне улмыштым ужыныт.
21 Нуным ужмеке, Израиль кугыжа Елисей деч йодын: «Мыйын ачам, ала нуным кырен шалаташ?»
22 «Нуным ит пушт, – вашештен Елисей. – Керде да пикш дене пленыш налме еҥ-влакым тый пуштат ыле мо? Пу нунылан кинде ден вӱдым. Тек кочкыт, йӱыт да шке кугыжашт деке каят».
23 Кугыжа нунылан кугу ӱстелым поген. Нуно кочкыныт, йӱыныт. Вара кугыжа сириян-влакым колтен, да нуно шке озашт деке пӧртылыныт. Тидын деч вара Сирий сарзе тӱшка Израиль мландыш коштмыжым чарнен.



24 Икмыняр жап гыч Венадад, Сирий кугыжа, уло сарзывийжым поген, Самарий ӱмбак толын да тудым авырен налын.
25 Самарийыште кугу шужымаш тӱҥалын. Олам авырен налмылан кӧра осёл вуйым кандашле сикль шийлан, а ик урзо*а кӧгӧрчен шурым вич сикль шийлан ужаленыт.



26 Икана Израиль кугыжа ола пырдыж ӱмбалне эртен каен. Ик ӱдырамаш тудлан кычкыралын: «Кугыжа озам, мылам полшо!»
27 Кугыжа вашештен: «Тылат Господь огеш полшо гын, мыйже кузе полшен кертам? Идымыште але виноградым темдыме верыште мыйын иктаж-мо уло мо?»
28 Вара тудын деч йодын: «Мо лийын?» Тудо вашештен: «Теве тиде ӱдырамаш мыланем ойлен: ”Эргычым кондо, ме тудым таче кочкына, а эрла – мыйыным”.
29 Ме мыйын эргым шолтышна да кочна. Мый вес кечын тудлан каласышым: ”Ынде тый шке эргычым кондо, тудым кочкына”. Но тудо шке эргыжым шылтен!»
30 Ӱдырамашын тыге ойлымыж деч вара кугыжа ӱмбал вургемжым кушкедын. Кунам тудо ола пырдыж дене умбакыла каен, калык ужын: тудын ӱмбал вургемже йымалне чоштыра вургем лийын.
31 Кугыжа каласен: «Елисейын, Сафат эргын, таче вуйжо верыштыжак кодеш гын, тек Господь мыйым пеҥгыдын мут кучаш шогалта!»



32 Елисей гын шке мӧҥгыштыжӧ шинчен, тудын дене пырля калык кугурак-влак лийыныт. Кугыжа тудын дек шке еҥжым колтен. Колтымо еҥын толмыж деч ончыч Елисей кугурак-влаклан каласен: «Ужыда, пуштедышын тиде эргыже мыйын вуемым руалаш шке еҥжым колтен! Кунам колтымо еҥ толеш, омсам петырыза да пеҥгыдын кучыза, тудым ида пурто. А теве почешыже толшо озажын ошкылмо йӱкшат шокта!»
33 Тудо нунын дене эше кутырен пытарен огыл, колтымо еҥ толын лектын да каласен: «Тиде ойго Господь дечын. Молан эше Тудын деч полышым вучаш?»





*а 6:25 Ик урзо – еврей текстыште «ик кабын чырыкше» манын возымо, тиде 0,3 литр наре лиеш.




КУГЫЖАНЫШ-ВЛАКЫН НЫЛЫМШЕ КНИГАШТ

Глава 7

1 Елисей Самарий олам авырен налмылан мучаш толмо нерген ойла. 3 Сирийын сарзывийже лӱдын куржеш.

1 Елисей каласен: «Господьын шомакшым колыштса. Тыге Господь ойла: ”Эрла тиде жапыште Самарий капка воктене ик виса эн сай ложаш да кок виса шож ик сикль дене шогаш тӱҥалыт”».
2 Кугыжан лишыл полышкалышыже – кугыжа тудын кидшылан эҥертен – Юмын еҥлан каласен: «Господь кавасе окна-влакым почеш ыле гынат, тиде лийын кертеш мо?» Елисей вашештен: «Тый тидым шке шинчат дене ужат, но кочкаш от тӱҥал».



3 Тиде жапыште ола капкаш пурымаште проказе черан ныл еҥ шинчен. Нуно икте-весыштлан тыге ойленыт: «Мом ме тыште колымашым вучен шинчена?
4 Олашке пурена гын, тушто шужымаш – ме колена. Тыште шинчена гын, тыгак колена. Айста сириян-влакын станышкышт каена. Мемнам илышым кодат гын, илаш тӱҥалына, а пуштыт гын, колена».
5 Пычкемышалтмеке, нуно сириян-шамычын станышкышт каяш лектыныт. Кунам стан деке миен шуыныт, туштыжо ик еҥат лийын огыл.
6 Господь теве мом ыштен улмаш: сириян-влаклан орва кочыртатыме, имне шинчалме да кугу сарзывий лӱшкымӧ йӱк шоктен. Нуно икте-весыштлан каласеныт: «Тиде Израиль кугыжа, мемнан ӱмбак кержалтышт манын, хеттей ден египет кугыжа-влакым тарлен!»
7 Рӱмбалгаш тӱҥалмеке, нуно кынелыныт да, омашыштым, имньыштым, осёлыштым коден, тушеч куржыныт. Станым, кузе лийын, туге коден, нуно шкеныштым утарен куржыныт.



8 Саде проказе черан-влак стан деке толыныт да ик омашыш пуреныт. Тушто нуно кочкын-йӱыныт, ший ден шӧртньым, вургемым налыныт да каеныт, чыла тидым шылтеныт. Вара пӧртылыныт, вес омашыш пуреныт – туштат налын каеныт да шылтеныт.
9 Вара икте-весыштлан каласеныт: «Ме йоҥылыш ыштена. Таче – куан увер кече, а ме тидын нерген нигӧлан огына ойло. Волгыжмо марте шуйкалена гын, мемнан ӱмбаке титак возеш. Каена да тидын нерген кугыжан пӧртлан увертарена».
10 Нуно каеныт, оласе капка орол-влакым ӱжыныт да каласеныт: «Ме сириян-шамычын станышкышт коштынна. Тушто иктат уке, нимогай айдеме йӱк ок шокто. Лач йолыштымо имне ден осёл-влак да омаш-шамыч шогат. Стан кузе шоген, чылажат тугак кодын».



11 Капка орол-влак еҥ-шамычым ӱжыныт, уверым кугыжан пӧртыш колтеныт.
12 Кугыжа йӱдым кынелын да шке тарзыж-влаклан каласен: «Мом сириян-шамыч мемнан дене ыштынешт, мый тыланда каласем. Шужен шинчымынам нуно палат. Пасушто шылаш манын, нуно стан гыч лектыныт да тыге шонат: ”Кунам ола гыч лектыт, ме нуным илышынек руалтен кучена да олашке керылт пурена”».
13 Тудын ик тарзыже темлен: «Тек олаште кодшо имне-влак кокла гыч визытшым налыт да мо лиймым пален налаш каят. Вет утаралт кодшо-шамычым садак колышо израиль сарзе-влакын пӱрымашышт вуча. Колтена нуным, тек ончал толыт».
14 Нуно кок мужыр имньым кок орвашке кычкеныт. Кугыжа нуным сириян-шамычын сарзывийышт почеш колтен, тыге каласен: «Кайыза да мо тушто лийын – пален налза».



15 Нуно сириян-влакын кышашт почеш Иордан марте каеныт да ужыныт: сириян-шамычын вашкен куржмышт годым кышкен кодымо вургем ден арвер корно мучко кийылтыт. Колтымо еҥ-шамыч пӧртылыныт да тидын нерген кугыжалан увертареныт.
16 Тунам калык ола гыч лектын да сириян-влакын станыштым эрыктен лектын. Господьын каласымыж семынак, ик виса эн сай ложаш да кок виса шож ик сикль дене шогаш тӱҥалыныт.



17 Кугыжа саде лишыл полышкалышыжым – кугыжа тудын кидшылан эҥертен – капка воктеке эскераш шогалтен улмаш. Тушто тудым калык тошкен пуштын. Юмын еҥже каласыме семынак, тудо колен. Кунам кугыжа Юмын еҥ дек толын,
18 тудыжо кугыжалан тыге каласен улмаш: «Эрла тиде жапыште Самарий капка воктене ик виса эн сай ложаш ден кок виса шожым ик сикль дене ужалаш тӱҥалыт».
19 Тунам кугыжан лишыл полышкалышыже Юмын еҥ деч тыге йодын: «Господь кавасе окна-влакым почеш ыле гынат, тиде лийын кертеш мо?» Юмын еҥ вашештен: «Тый тидым шке шинчат дене ужат, но кочкаш от тӱҥал».
20 Тиде еҥ дене тыгак лийын. Тудым калык капка воктене тошкен каен, да тудо колен.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 8

1 Сунем гыч ӱдырамашлан мландыжым пӧртылтат. 7 Венададын колымыжо. 16 Иорам – Иудан кугыжаже. 25 Охозий – Иудан кугыжаже.

1 Елисей саде ӱдырамашлан, кудын эргыжым ылыжтарен, каласен: «Ешет дене тышеч кай да кушто кертат, тушто иле. Господь тиде мландыш шужымашым колта, тудо шым ий шуйна».
2 Ӱдырамаш Юмын еҥын каласымыж семынак ыштен. Тудо шке ешыж дене тышечын каен да филистим мландыште шым ий илен.
3 Шым ий эртымеке, тудо филистим мланде гыч пӧртылын да кугыжа деке шке пӧртшӧ ден пасужым йодаш миен.



4 Кугыжа тиде жапыште Гиезий дене, Юмын еҥын тарзыж дене, кутырен. «Елисейын ыштыме ӧрыктарыше пашаж-влак нерген каласкале», – йодын тудо.
5 Кунам Гиезий кугыжалан Елисейын колышым ылыжтарымыж нерген каласкален, лачак саде ӱдырамаш кугыжа деке шке пӧртшӧ ден пасужым йодаш миен. Гиезий каласен: «Кугыжа озам, тиде – саде ӱдырамаш! А теве тудын эргыже, тудым Елисей ылыжтарен!»
6 Тунам кугыжа ӱдырамаш деч йодыштын. Тудыжо чыла каласкален пуэн. Кугыжа ӱдырамаш дене пырля ик полышкалышыжым колтен, тудлан кӱштен каласен: «Мо тудын лийын – чыла пӧртылташ, тыгак кайыме кечыж гыч тачысе кече марте пасу могай парышым конден – тек чыла пӧртылтат».



7 Кунам Сирий кугыжа Венадад черле лийын, Дамаскыш Елисей толын. Кугыжалан каласеныт: «Тышке Юмын еҥ толын».
8 Кугыжа Азаиллан кӱштен: «Кидышкет пӧлекым нал да Юмын еҥ деке кай. Йод тудын гоч Господьым: тиде чер деч паремам мо?»
9 Азаил Елисейым вашлияш каен да, нылле верблюд мыняр наҥгаен кертын, Дамаскын тынар эн сай сатужым пӧлеклан намиен. Азаил Юмын еҥ ончылан шогалын да каласен: «Тыйын Венадад эргыч, Сирийын кугыжаже, мыйым йодаш колтен – тиде чер деч паремеш мо?»
10 Елисей вашештен: «Кай, тудлан каласе: ”Паремат”. Но Господь мылам почо: тудо кола».



11 Елисей шинчаончалтышыжым Азаил ӱмбак виктарен да кужу жап ончен – тудыжо эсогыл аптыранен колтен. Вара Юмын еҥ шортын колтен.
12 Азаил йодын: «Молан мыйын озам шортеш?» Тудыжо вашештен: «Мый палем: тый израиль эрге-влаклан шуко осалым ыштет. Нунын карманыштым йӱлалтет, самырык-влакым керде дене пытарет, аза-шамычым руэн пуштат, мӱшкыран ӱдырамаш-влакын мӱшкырыштым пӱчкат».
13 Азаил каласен: «Кузе мый, тыйын тарзет, [колышо] пий, тыгай кугу пашам ыштен кертам?» Елисей вашештен: «Тый Сирийын кугыжаже лият, тидым мыланем Господь почо».
14 Азаил Елисей деч каен да шке кугыжа озаж деке толын. Венадад тудын деч йодын: «Мом тылат Елисей каласыш?» Азаил вашештен: «Тый паремат манын ойлыш».
15 Вес кечын тудо одеялым налын, вӱд дене нӧртен да, кугыжан чурийжым петырен, тудым тӱнчыктарен. Венадад колен, да олмешыже кугыжалан Азаил шогалын.



16 Израиль кугыжа Иорамын, Ахав эргын, визымше ий кугыжаланымыж годым Иуда кугыжа Иосафат олмеш кугыжалан Иорам эргыже шогалын.
17 Кугыжаланаш тӱҥалмыж годым тудо кумло кок ияш лийын да Иерусалимыште кандаш ий вуйлатен.
18 Иорамын ватыже Ахавын ӱдыржӧ лийын. Сандене тудо Ахав тукым семынак Израиль кугыжа-влакын корнышт дене коштын да Господь шинча ончылно шуко осал пашам ыштен.
19 Но Давид тарзыжлан кӧра Господьын Иуда кугыжанышым пытарымыже шуын огыл. Вет Тудо Давидлан «тукыметын лампыже нигунам ок йӧрӧ» манын сӧрен.



20 Иорам вуйлатыме годым Едом Иуда кугыжанышын кидше йымач лектын да шкаланже кугыжам шогалтен.
21 Тунам Иорам кугыжа орван сарзыж-влак дене пырля Цаирыш каен да тудым авырыше идумей-шамычым, орван сарзе вуйлатышыштым йӱдым кырен шалатен. Но вара Иудан сарзыже-влак станышкышт куржыныт.
22 Едом таче кече мартеат Иуда кид йымалне огыл. Тудын кидше йымач эше Ливна лектын.
23 Иорамын моло пашаже, чыла мом ыштымыже нерген «Иуда кугыжа-шамычын курымсерыш книгаштышт» возымо.
24 Вара Иорам шке ача-кочаж-влак деке ушнен, тудым нунын пелен Давид-Олаште тоеныт. Иорам олмеш кугыжалан Охозий эргыже шогалын.



25 Израиль кугыжа Иорамын, Ахав эргын, латкокымшо ий кугыжаланымыж годым Иуда мландым Охозий, Иорам эрге, вуйлаташ тӱҥалын.
26 Кугыжалан шогалмыж годым тудо коло кок ияш лийын да Иерусалимыште ик ий вуйлатен. Аважын лӱмжӧ Гофолия, тудо Израиль кугыжа Амврийын уныкаже лийын.
27 Охозий Ахав тукымын корныж дене каен. Ахав тукым семын тудат Господь шинча ончылно шуко осал пашам ыштен, вет Охозий Ахав тукым дене родо лийын.



28 Тудо Ахавын Иорам эргыж дене Галаадысе Рамофыш Сирий кугыжа Азаил ваштареш сар дене каен. Сириян-влак Иорамым сусыртеныт.
29 Сирий кугыжа Азаил дене Рамофышто кредалме годым сириян-влакын сусыртымышт деч эмлалташ манын, Иорам кугыжа Изреельыш пӧртылын. Сусыргышо Иорам, Ахав эрге, деке Изреельыш Иудан кугыжаже Охозий, Иорам эрге, толын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 9

1 Ииуйым Израильын кугыжажлан шӱрен палемдымаш. 14 Иорам ден Охозий кугыжа-влакын колымышт. 30 Иезавельын колымыжо.

1 Пророк Елисей пророк тунемше-влак кокла гыч иктыжым ӱжын да тудлан каласен: «Ӱштетым ӱштал, кидышкет елеян тиде атым нал да Галаадысе Рамофыш кай.
2 Тушто Ииуйым, Иосафат эргым, Намессийын уныкажым, кычал му. Тудым моло деч ӧрдыжкӧ наҥгай да кӧргӧ пӧлемыш пурто.
3 Атетым нал да елейым вуйышкыжо оптал, тыге каласе: ”Господь тыге ойла: тыйым Израильын кугыжажлан шӱрен палемдем”. Вара омсам поч да курж, вучен ит шого».



4 Тиде пророк рвезе Галаадысе Рамофыш каен.
5 Тушко мийымекше, сарзывуй-влакын шинчымыштым ужын. Тудо каласен: «Сарзывуй, мыйын тыланет каласышашем уло». Ииуй йодын: «Мемнан кокла гыч кӧлан?» «Тыланет, сарзывуй», – вашештен тудыжо.
6 Ииуй кынелын да пӧртыш пурен. Пророк рвезе тудын вуйышкыжо елейым йоктарен да каласен: «Тыге Израильын Господь Юмыжо ойла: ”Тыйым Израильын, Господьын калыкшын, кугыжажлан шӱрен палемдем.
7 Тый Ахав озатын тукымжым пытарет. Тыге Мый пророк тарзем-влакын да Иезавельын кидше деч колышо чыла тарземын вӱрыштлан ӱчым шуктем.
8 Ахавын уло тукымжо пыта. Израильыште тиде тукым гыч кодшо чыла пӧръеҥым Мый изи гыч кугу марте пытарем.
9 Мом Мый Нават эрге Иеровоамын да Ахий эрге Ваасан тукымышт дене ыштенам, тидымак Ахав тукым дене ыштем.
10 А Иезавельын капшым Изреель аҥаште пий-влак кочкыт, тудым нигӧ огеш тойо”». Тидым каласымеке, тудо омсам почын да куржын.



11 Кунам Ииуй шке озажын тарзыж-влак деке лектын, тудын деч йодыныт: «Чыла сай? Молан тиде ушдымо тый декет толын ыле?» Ииуй нунылан вашештен: «Тиде еҥым да мом ойлен кертмыжым те шкеат паледа».
12 Нунышт маныныт: «Ит пӱтыркале, чыным ойло». Тунам Ииуй пророк рвезын чыла шомакшым ойлен: «Тудо мыланем каласыш: ”Тыге Господь ойла: Мый тыйым Израильын кугыжажлан шӱрен палемдем”».
13 Тидым колмеке, кажныже тунамак ӱмбал вургемжым кудашын да Ииуйын шогымо тошкалтышыш, тудын йол йымакше, шарен. Вара пучым пуалтеныт да увертарен кычкыралыныт: «Ииуй кугыжа лийын!»




14-15 Тыге Ииуй, Иосафат эрге, Намессийын уныкаже, Иорам ваштареш шогалын. Иорам кугыжа уло израиль сарзывий дене Сирий кугыжа Азаил деч Галаадысе Рамофым арален, но тудо Изреельыш эмлалташ пӧртылын улмаш, вет Сирийын Азаил кугыжаж дене кредалмыж годым тудым сириян-влак сусыртеныт. Ииуй каласен: «Те мыйын велне улыда гын, Изреельыш увер миен ынже шу манын, ола гыч нигӧм ида лук».
16 Ииуй орваш шинчын да Изреельыш кудалын. Тушто эмганыше Иорам киен, [тудым эмленыт. Виян да тале Сирий кугыжа Азаил дене Рамофышто кредалмыж годым сириян-влак Израиль кугыжам сусыртеныт улмаш.] Иорам деке тушко Охозий, Иуда кугыжа, толын улмаш.
17 Ииуйын сарзыж-влак лишеммым ужмеке, Изреельыште башне ӱмбалне шогышо орол увертарен: «Мый сарзе-влакым ужам!» Иорам каласен: «Нунын ваштареш имнешкым колто. Тек тудо йодеш: ”Тыныс дене толыда мо?”»
18 Имнешке Ииуй ваштареш кудал миен да каласен: «Кугыжа йодеш: тыныс дене толыда мо?» Ииуй вашештен: «Тиде тыйын пашат огыл. Кай мыйын почешем». Орол увертарен: «Уверзе нунын дек миен шуын, но мӧҥгеш ок тол».
19 Тунам кокымшо имнешкым колтеныт. Тудо нунын дек кудал миен да каласен: «Кугыжа йодеш: тыныс дене толыда мо?» Ииуй тудлан вашештен: «Тиде тыйын пашат огыл. Кай мыйын почешем».
20 Орол увертарен: «Нунын дек миен шуын, но мӧҥгеш ок тол. А ончылно виян толшын кудалмыже Ииуйын, Намессий эргын, гай коеш».



21 «Мыйын орвам ямдылыза», – кӱштен Иорам. Орвам кычкымеке, Израиль кугыжа Иорам ден Иуда кугыжа Охозий шке орвашт дене Ииуй ваштареш лектыныт. Тудым нуно Изреель гыч улшо Навуфейын аҥаштыже вашлийыныт.
22 Ииуйым ужмеке, Иорам йодын: «Тыныс дене толат мо, Ииуй?» Тудыжо вашештен: «Могай тыныс, кунам Иезавель аватын яжарланымыже да юзыланымыже шукем толеш?»
23 Тунам Иорам орважым савырен да, тушеч кудалшыжла, Охозийлан кычкыралын: «Охозий, тыште мыйын ваштареш шогалыныт!»
24 Ииуй йоҥежшым чымалтарен да Иорамын кок пулышсовла*а коклашкыже лӱен. Пикш тудын шӱмышкыжӧ керылтын, да Иорам орваштыжак камвозын.
25 Ииуй Бидекарлан, лишыл полышкалышыжлан, каласен: «Нал тудым да Изреель гыч Навуфейын пасушкыжо кудалте. Шарнет, кунам ме тый денет коктын тудын Ахав ачаж почеш каенна, Господь тудын шотышто тыгай шомакым ойлыш:
26 ”Теҥгече Мый Навуфейын да тудын эргыж-влакын вӱрыштым ужым. Тылат ӱчым Мый тиде пасуштак шуктем”. Сандене нал тудым да, Господьын каласымыж семынак, пасушко кудалте».



27 Мо лиймым ужын, Иуда кугыжа Охозий Вефганыш наҥгайыше корно дене куржын. Ииуй тудым поктен каен, тыге кычкыралын: «Тидымат орваштыжак пуштса!» Чыла тиде Ивлеам воктенысе Гурыш кӱзымаште лийын. Охозий Мегиддош куржын, туштак колен.
28 Тарзыже-влак тудым Иерусалимыш наҥгаеныт да Давид-Олаште шке шӱгарешыже ача-кочаж пелен тоеныт.
29 Охозий Иудан кугыжажлан Ахав эрге Иорамын латикымше ий кугыжаланымыж годым шогалын улмаш.



30 Ииуй Изреельыш толын. Тидын нерген колмеке, Иезавель шинчажым чиялтен, ӱпшым моторын пыштен да окнашке ончаш тӱҥалын.
31 Кунам Ииуй капкашке пурен, Иезавель тудын деч йодын: «Шке озажым пуштшо Зимри сайын ила мо?»
32 Ииуй окна велыш ончалын да каласен: «Кӧ тыште мыйын велне?» Окна гыч кок але кум евнух ончалын.
33 «Тудым ӱлыкӧ кудалтыза!» – кӱштен Ииуй. Иезавельым кудалтеныт, тудын вӱржӧ пырдыжыш да имне-влак ӱмбак шыжалтын, нунышт тудым тошкеныт.
34 Ииуй полатыш пурен, кочкын-йӱын, вара каласен: «Поген налза тиде каргымым да тойыза, содыки тудо кугыжан ӱдыржӧ».
35 Тудым тояш каеныт, но вуйгоҥгыражым, йол ден кидкопажым веле муыныт.
36 Нуно пӧртылыныт да тидын нерген Ииуйлан ойленыт. Тудыжо каласен: «Теве Фесвий гыч улшо Илия тарзыж гоч Господьын каласыме шомакше шукталте. Тудо тыге ойлен: ”Изреель аҥаште Иезавельын капшым пий-влак кочкыт.
37 Тушто тудын колышо капше пасусо терыс семын лиеш. ’Тиде – Иезавель’ манын, нигӧ ок каласе”».





*а 9:24 Пулышсовла – лопатка.




КУГЫЖАНЫШ-ВЛАКЫН НЫЛЫМШЕ КНИГАШТ

Глава 10

1 Ииуй Ахав тукымым пытара. 18 Ииуй Вааллан кумалше-влакым керде дене пуштеш. 32 Ииуйын колымыжо.

1 Ахавын Самарийыште шымле эргыже лийын. Ииуй серыш-влакым возен да нуным Самарийыш Изреельын тӧраже-влаклан, тыгак кугурак-шамычлан да Ахав тукым эрге-влакым ончышо-шамычлан колтен. Туштыжо тыге возымо лийын:
2 «Тендан дене озадан эргыже-влак улыт, тендан тыгак сарлык орва ден имньыда, чоткыдемдыме ола ден саргуралда уло. Сандене, тиде серышым налмеке,
3 шке озадан эргыж-влак кокла гыч эн сайжым да келшен толшым ойырен налза да ачажын престолышкыжо шындыза. Вара шке озадан тукымжо верч кредалза».
4 Нунышт пеш чот лӱдыныт да каласеныт: «Тудын ваштареш кок кугыжа шоген кертын огыл. А меже кертына мо?»
5 Кугыжан пӧрт вуйлатыше ден ола вуйлатыше, кугурак-влак да эрге-шамычым ончышо-влак Ииуй дек тыге каласаш колтеныт: «Ме тыйын тарзет улына. Мом каласет, тудым ыштена. Ме нигӧмат кугыжалан огына шогалте. Мом сайлан шотлет, тудым ыште».



6 Тунам Ииуй нунылан кокымшо серышым возен: «Те мыйын могырышто улыда да мыйын шомакем колыштыда гын, озадан эргыже-влакын вуйыштым налза да эрла тиде жапыште мый декем Изреельыш толза». Кугыжа тукым эрге-шамыч шымлын лийыныт, нуным оласе лӱмлӧ еҥ-влак ончен куштеныт.
7 Серышым налмеке, нине еҥ-шамыч кугыжа тукым эрге-влакым налыныт да нуным, шымле еҥым, шӱшкыл пуштыныт. Вуйыштым комдыш пыштеныт да Ииуйлан Изреельыш колтеныт.
8 Колтымо еҥ толын да Ииуйлан каласен: «Кугыжа тукым эрге-влакын вуйыштым конденыт». Ииуй вашештен: «Нуным ола капкаш пурымаште кок вере орален оптыза, тек тушто эр марте кият».
9 Вес эрдене тудо лектын, калык ончыко шогалын да каласен: «Те титакан огыдал. Тиде мый шке озам ваштареш заговорым ыштенам да тудым пуштынам. А ниным чылаштым кӧ пуштын?
10 Палыза: мом Господь Ахав тукым шотышто каласен, ик мутат шукталтде ок код. Господь Илия тарзыж гоч мом ойлымыжым шуктен».
11 Ииуй Изреельыште Ахав тукым деч кодшо чыла еҥым пуштын: кугу тӧра, лишыл еҥ да онаеҥ-влакым. Ик еҥат утлен кодын огыл.



12 Вара Ииуй Самарийыш каен. Кайышыжла, тудо Беф-Екед лӱман кӱтӱчӧ вер воктене
13 Иуда кугыжа Охозийын иза-шольыжо-влакым вашлийын. «Те кӧ улыда?» – нунын деч йодын. «Ме Охозийын иза-шольыжо улына. Кугыжа тукым эрге-шамыч ден кугыжан аважын эргыже-влакын кузерак илымышт нерген пален налаш каена», – нуно вашештеныт.
14 «Нуным илышынек налза», – Ииуй каласен. Нине еҥ-влакым пӱтырен кученыт да Беф-Екед таве воктене шӱшкыл пуштыныт. Нуно нылле коктын лийыныт, иктат илыше кодын огыл.



15 Тушечын кайышыжла, Ииуй Ионадавым, Рехав эргым, вашлийын. Тудыжо ваштарешыже толын. Ииуй тудын дене саламлалтын да йодын: «Кузе мый тылат уло шӱм-чонем дене ӱшанле улам, тыят мылам тыгак ӱшанле улат мо?» Ионадав вашештен: «Тиде тыге». Ииуй каласен: «Тиде тыге гын, мылам кидетым пу». Ионадав тудлан кидшым пуэн, да Ииуй тудлан орваш кӱзаш полшен.
16 Ииуй каласен: «Айда мый денем пырля. Тый мыйын Господь верч чон йӱлен тыршымем ужат». Тыге Ионадавым орвашке шынден наҥгаеныт.
17 Самарийыш толмеке, Ииуй Ахавын тыште кодшо чыла еҥжым пуштын. Тыге Господьын Илиялан каласыме шомакше шукталтын.



18 Ииуй уло калыкым поген да каласен: «Ахав Вааллан шагал служитлен. Ииуй тудлан шукырак служитлаш тӱҥалеш.
19 Мый декем Ваалын чыла пророкшым, служитлышыже-влакым, онаеҥже-шамычым ӱжса. Мый Вааллан кугу надыр кондымашым ыштынем, садлан тек икте кодде толыт. Кӧ огеш тол, тудо илыше ок код». Ваалын чыла служитлышыжым пытараш манын, Ииуй тыге чоян ыштен.
20 Тудо каласен: «Ваал лӱмеш пайрем погынымашым увертарыза». Пайрем нерген увертареныт.
21 Ииуй тиде уверым пӱтынь Израиль мучко колтен, да Вааллан кумалше-влак чылан толыныт. Нуно Ваалын храмышкыже икте кодде погыненыт. Ваалын храмже калык дене тич темын.
22 Ииуй вургем клат вуйлатышылан каласен: «Вааллан кумалше-влаклан вургемым кондо». Тудыжо кажныжлан вургемым конден.
23 Ииуй ден Ионадав, Рехав эрге, Ваалын храмышкыже пуреныт. Ииуй Ваалын служитлышыже-влаклан каласен: «Ончалза, терген лекса – тендан коклаште Господьлан служитлыше ынже лий. Тыште Ваалын еҥже-влак гына лийшаш улыт».
24 Вара нуно йӱлалтен пуымо надыр ден моло надырым кондаш тӱҥалыныт. А Ииуй пӧрт тӱжвалне кандашле еҥым шогалтен, нунылан каласен: «Нине еҥ-влак тендан кидыште улыт. Тендан кокла гыч иктаж-кӧ кеч иктым колта гын, тудын чонжо утаралтше еҥын чонжо олмеш лиеш».



25 Кунам йӱлалтен пуымо надырым конден пытареныт, Ииуй орол ден сарзывуй-влаклан каласен: «Пурыза да пуштедыза, иктат ынже курж!» Орол ден сарзывуй-влак нуным керде дене шурен пуштыныт да колышо капыштым тӱжваке луктын кышкеныт. Вара Ваалын храмжын кӧргысӧ пӧлемышкыже пуреныт,
26 тушечын кумалме меҥге-влакым луктыныт да йӱлалтеныт.
27 Нуно Ваалын кумалме меҥгыже-влакым, тыгак Ваалын храмжым шалатеныт. Храм лийме верым шонданыш савыреныт. Тудо таче кечынат тыгак кодын.



28 Тыге Ииуй Израиль мландыште Вааллан кумалмылан мучашым пыштен.
29 Но Израильым сулыкыш пуртышо Нават эрге Иеровоамын сулыкшо-влак деч – Вефильыште да Даныште шогышо шӧртньӧ ӱшкыж-шамычлан кумалме деч – тудо кораҥын огыл.
30 Господь Ииуйлан каласен: «Мылам келшыше пашам шуктымет дене сайым ыштенат – тый Ахав тукым дене мом ышташ шонымем шуктенат. Тидлан тыйын эргыч-влак Израиль престолышто нылымше тукым марте шинчаш тӱҥалыт».
31 Но Израильын Господь Юмыжын законжым Ииуй уло шӱм-чон дене шуктен шогаш тӧчен огыл. Тудо Израильым сулыкыш пуртышо Иеровоамын сулыкшо деч кораҥын огыл.



32 Тиде жапыште Господь Израильын мландыжым иземдаш тӱҥалын. Азаил израильтян-влакым чек воктенысе мландыштышт кырен шалатен.
33 Тудо Иордан деч эрвелныла пӱтынь Галаад мландым, Гад, Рувим да Манассий тукым-влакын мландыштым – Арнон эҥер воктенысе Ароер деч Галаад ден Васан марте – сеҥен налын.



34 Ииуйын моло пашаже, чыла мом ыштымыже, сеҥымашыже-влак нерген «Израиль кугыжа-шамычын курымсерыш книгаштышт» возымо.
35 Вара Ииуй ача-кочаж-влак деке ушнен, тудым Самарийыште тоеныт. Тудын олмеш кугыжалан Иоахаз эргыже шогалын.
36 Ииуй Самарийыште Израильым коло кандаш ий вуйлатен.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 11

1 Гофолия Иудан ӱдырамаш кугыжаже лиеш. 4 Иерей Иодай кугыжалан Иоасым шогалта. 13 Гофолиян колымыжо.

1 Гофолия, Охозийын аваже, эргыжын колымыж нерген пален налмеке, кугыжа тукымысо чыла еҥым пытарен.
2 Но Охозийын Иосавеф шӱжарже, Иорам кугыжан ӱдыржӧ, Охозийын Иоас эргыжым налын да пушташ палемдыме кугыжа эрге-влак кокла гыч шолып наҥгаен. Тудо Иоасым да тудым пукшышо ӱдырамашым малымверыш шылтен. Тыге Иоас Гофолия деч шылтыме лийын, да тудым пуштын огытыл.
3 Куд ий тудым Иосавеф дене Господьын храмыштыже шылтен ашненыт. Тиде жапыште элым Гофолия вуйлатен.



4 Шымше ийын Иодай капорол ден орол-влакын шӱдывуйыштым шкеж деке Господьын пӧртышкӧ погаш кӱштен. Тудо нунын дене ойпидышым ыштен да Господьын пӧртыштӧ нунын деч товатмутым налын. Вара Иодай нунылан кугыжа эргым ончыктен
5 да кӱштен каласен: «Теве мом те ыштышаш улыда. Шуматкечын служитлаш толшо-влак кокла гыч ик ужашыже кугыжан полатым оролаш тӱҥалеш,
6 кокымшо – Сур капкам, кумшо – капорол-влак шеҥгелне улшо капкам. Те чыланат полатым черет дене оролышаш улыда.
7 А вес кок тӱшка, кӧмыт тиде шуматкечын канышаш улыт, тек Господьын пӧртшӧ воктене Иоас кугыжам оролат.
8 Тудын йыр шогалза, кажнын кидыштыже саргурал лийже. Кӧ тендан деке лишемеш, кажныжым пуштса. Кугыжа кеч-кушко кайыже, воктеныжак лийза».



9 Шӱдывуй-влак чылажымат иерей Иодайын кӱштымыж семын ыштеныт. Кажныже шке еҥже-влакым – ты шуматкечын служитлаш толшо да тиде кечын каныше-шамычым – налын да иерей Иодай деке толын.
10 Иерей шӱдывуй-влаклан Господьын пӧртыштыжӧ улшо Давид кугыжан умдыж ден авыртышыже-влакым пуэден.
11 Орол-шамыч – кажныжын кидыштыже саргурал лийын – храмын кечывалвел гыч йӱдвел могыржо марте, жертвенник воктене да пӧрт ончылно кугыжа йыр шогалыныт.
12 Иодай кугыжан эргым луктын, вуйышкыжо кугыжан вуйшӱдышым упшалтен, кидышкыже закон книгам кучыктен. Иоасым кугыжалан шӱрен палемденыт. Чыланат совыштым кыреныт да кугу йӱкын кычкыреныт: «Эсен лийже кугыжа!»



13 Калык ден орол-влакын йӱк-йӱаныштым колмеке, Гофолия нунын деке Господьын пӧртышкӧ миен.
14 Тудо ужын: йӱла почеш кӱкшака верыште кугыжа шога, а тудын воктене – сарзывуй ден тӧтыретпучым пуалтыше-влак. Уло калык йывыртен йӱкланен да тӧтыретпуч дене пуалтен. Тунам Гофолия ӱмбал вургемжым кушкедын да кычкыралын: «Заговор, заговор!»
15 Иерей Иодай сарзывийым вуйлатыше шӱдывуй-влаклан кӱштен каласен: «Тудым руалтен кучыза да тышечын лукса, кӧ почешыже кая – керде дене пуштса». Гофолиям Господьын пӧртыштӧ ынышт пушт манын, Иодай тыге ыштен.
16 Гофолиям руалтен кученыт, имне коштмо капка гоч кугыжан пӧрт деке наҥгаеныт да тушан пуштыныт.



17 Тиде калык Господьын калыкше лийже манын, Иодай Господь да кугыжа ден калык коклаште ойпидышым ыштен. Тудо тыгак кугыжа ден калык коклаште ойпидышым ыштен.
18 Вара элысе уло калык Ваалын храмышкыже каен. Нуно тудын жертвенникше-влакым сӱмыреныт, статуйжо-шамычым тӱрыснек шалатеныт. А Матфаным, Ваалын онаеҥжым, жертвенник-влак ончылнак пуштыныт. Тидын деч вара, Господьын пӧртшӧ воктене орол-шамычым кодымеке,
19 Иодай шӱдывуй, капорол, орол-влак да элысе уло калык дене пырля Господьын пӧртшӧ гыч кугыжам ужатен каен да орол-шамычын коштмо капкашт гоч кугыжан пӧртыш конден. Иоас кугыжан престолыш шинчын,
20 да элысе уло калыкым куан авалтен. Кугыжан пӧртыштӧ Гофолиям керде дене пуштмеке, ола лыпланен.
21 Кугыжалан шогалмыж годым Иоас шым ияш лийын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 12

Иоас – Иудан кугыжаже.

1 Ииуйын шымше ий вуйлатымыж годым кугыжалан Иоас шогалын да Иерусалимыште нылле ий кугыжаланен. Аважын лӱмжӧ Цивья лийын, тудо Вирсавий гыч улмаш.
2 Иерей Иодайын туныктен шогымыжлан кӧра Иоас илыме чыла кечылаштыже Господьлан келшыше пашам ыштен.
3 Лач кӱкшакаласе кумалме вер-влак тыгак кодыныт. Калык тушто надырым конден, тӱтыртышым йӱлалтен.



4 Иоас иерей-влаклан каласен: «Господьын пӧртышкыжӧ святой пӧлек семын кондымо чыла шийым погыза: тиде – кажне чонлан кондымо йозак ший, сӧрымӧ почеш кондымо ший да Господьын пӧртышкыжӧ шке кумылын кондымо ший.
5 Тек иерей-влак тиде оксам шке полышкалышышт деч налыт да, храмыште мом олмыкташ кӱлеш, тидлан кучылтыт».



6 Но иерей-влак храмым Иоас кугыжан коло кумшо ий вуйлатыме жапланат олмыктен огытыл.
7 Тунам Иоас иерей Иодай ден моло иерейым ӱжын да нунылан каласен: «Молан те храмым эшеат огыда олмыкто? Тетла шке палымыда-влак деч шийым ида нал, мыняр погенда – храмым олмыкташ пуыза».
8 Иерей-влак тидын дене кӧненыт, «тетла калык деч шийым огына нал, храмым олмыктымо пашалан вуйын огына шого» манын каласеныт.



9 Иерей Иодай ик яшлыкым налын, комдышешыже рожым ыштен да жертвенник воктеке, Господьын пӧртышкыжӧ пурымо верын пурла могырешыже, шынден. Пурымо верым оролышо иерей-влак тушко Господьын пӧртышкыжӧ кондымо чыла шийым оптеныт.
10 Яшлыкын ший дене теммыжым ужмеке, тушко кугыжан возкалышыже да кугу иерей толыныт. Нуно Господьын пӧртышкӧ кондымо шийым мешаклашке шотлен пыштеныт.
11 Шотлен налме шийым нуно Господьын пӧртыштӧ пашам вуйлатен шогышо-влаклан пуэныт. Нунышт тудым Господьын пӧртыштыжӧ пашам ыштыше плотник ден чоҥышо-влаклан,
12 пырдыжым оптышо ден кӱм руышо-шамычлан тӱлаш кучылтыныт. Тиде окса тыгак Господьын пӧртшым олмыктымо пашалан кӱлшӧ чодыра ден руымо кӱм налаш да моло роскотым тӱлаш каен.
13 Но ший атым, вашкӱзым, кӱмыжым, тӧтыретпучым да моло шӧртньӧ ден ший арверым ышташлан Господьын пӧртышкыжӧ кондымо шийым кучылтын огытыл.
14 Шийым пашам ыштыше-влаклан пуэныт, тыгак Господьын пӧртшым олмыкташ кучылтыныт.
15 Пашазе-шамычлан пашадарым пуэдыше еҥ-влак дечын шийым кучылтмышт шотышто отчётым йодын огытыл – нунышт чынле еҥ лийыныт.
16 А титак верч надыр ден сулык верч надырлан кондымо шийым Господьын пӧртышкыжӧ конден огытыл, тудо иерей-влаклан лийын.



17 Тиде жапыште Азаил, Сирий кугыжа, Геф ола ӱмбаке кержалтын да тудым руалтен налын. Варажым тудо Иерусалим ӱмбак каяш шонен.
18 Тунам Иуда кугыжа Иоас шке ача-кочаже-влакын – Иудан Иосафат, Иорам да Охозий кугыжаже-влакын – храмыш пӧлек шотеш чыла мом пуымыштым, шкенжын мом пуымыжым, тыгак Господьын пӧртшӧ ден кугыжан пӧртын поянлыкым погымо верлаште улшо чыла шӧртньым Азаиллан, Сирий кугыжалан, колтен. Тудыжо вара Иерусалим деч каен.



19 Иоасын моло пашаже, чыла мом ыштымыже нерген «Иуда кугыжа-шамычын курымсерыш книгаштышт» возымо.
20 Иоасын тарзыже-влак тудын ваштареш заговорым ыштеныт да Иоасым Силлаш наҥгайыше корнымбалне улшо Бет-Миллоэш пуштыныт.
21 Тудым пуштшо тарзыже-влак Иозакар, Шимеат эрге, да Иегозавад, Шомер эрге, лийыныт. Тыге Иоас колен, тудым ача-кочаж-влак пелен Давид-Олаште тоеныт. Тудын олмеш кугыжалан Амасий эргыже шогалын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 13

1 Иоахаз – Израильын кугыжаже. 10 Иоас – Израильын кугыжаже. 14 Пророк Елисейын колымыжо. 22 Израиль ден Сирий коклаште сар.

1 Иуда кугыжа Иоасын, Охозий эргын, коло кумшо ий вуйлатымыж годым Самарийыште Израильын кугыжажлан Иоахаз, Ииуй эрге, шогалын да латшым ий кугыжаланен.
2 Иоахаз Господьын шинча ончылныжо шуко осал пашам ыштен. Тудо Израильым сулыкыш пуртышо Иеровоамын, Нават эргын, сулыкан корныж дене коштын, тудын деч кораҥын огыл.
3 Тунам Израиль ӱмбаке Господьын шыдыже ылыжын. Тудо нуным кужу жаплан Азаилын, Сирий кугыжан, да тудын Венадад эргыжын кидышкышт пуэн.



4 Иоахаз Господьлан кумалын, да Господь тудым колын. Вет Тудо Сирий кугыжан нуным шыгыремдылмыжым ужын.
5 Господь израильтян-влаклан утарышым колтен, да нуно сириян-шамычын кид йымачышт лектыныт. Израиль эрге-влак шке омашыштышт ончычсо семын тыныслын илаш тӱҥалыныт,
6 но Израильым сулыкыш пуртышо Иеровоам тукымын сулыкшо-влак деч садак кораҥын огытыл, тиде корно денак коштыныт. Тыгак Самарийыште Ашера меҥгат кодын.
7 Иоахазын сарзывийже деч лач витле имнешке, лу орва да лу тӱжем йолешке кодыныт. Молыштым Сирий кугыжа пытарен, нуным тошкен коштмо пуракыш савырен.
8 Иоахазын моло пашаже, чыла мом ыштымыже, сеҥымашыже-влак нерген «Израиль кугыжа-шамычын курымсерыш книгаштышт» возымо.
9 Вара Иоахаз ача-кочаж-влак деке ушнен, тудым Самарийыште тоеныт. Тудын олмеш кугыжалан Иоас эргыже шогалын.



10 Иуда кугыжа Иоасын кумло шымше ий вуйлатымыж годым Самарийыште Израильын кугыжажлан Иоас, Иоахаз эрге, шогалын да латкуд ий кугыжаланен.
11 Господь шинча ончылно Иоас шуко осал пашам ыштен. Тудо Израильым сулыкыш пуртышо Иеровоамын, Нават эргын, сулыкшо-влак деч кораҥын огыл, нуным умбакыжат ыштен.
12 Иоасын моло пашаже, чыла мом ыштымыже, сеҥымашыже-влак, Иуда кугыжа Амасий дене кредалмыж нерген «Израиль кугыжа-шамычын курымсерыш книгаштышт» возымо.
13 Вара Иоас шке ача-кочаж-влак деке ушнен. Тудын престолышкыжо Иеровоам шинчын. Иоасым Самарийыште моло Израиль кугыжа пелен тоеныт.



14 Елисей колышашын черланен. Тудын деке Иоас, Израиль кугыжа, толын да шортын ойлен: «Ачаем, ачаем – Израильын орван да имнян сарзывийже!»
15 Елисей тудлан каласен: «Йоҥеж ден пикш-влакым нал». Тудыжо йоҥеж ден пикш-влакым налын.
16 «Кидетым пикшвӱчӧ ӱмбак пыште», – каласен Елисей. Кунам Иоас кидшым пикшвӱчӧ ӱмбак пыштен, Елисей шке кидшым кугыжан кидше ӱмбаке пыштен
17 да каласен: «Эрвел могыр окнам поч». Тудо почын. «Лӱй!» – кӱштен Елисей, да Иоас лӱен. Елисей каласен: «Тиде Господьын сеҥымаш пикшыже, Сирийым сеҥыше пикш! Тый Афекыште сириян-шамычым икте кодде пытарет!»
18 Вара Елисей каласен: «Пикш-влакым нал». Иоас налын. «Нунын дене мландым кыре», – Израиль кугыжалан кӱштен. Тудыжо кум гана перен, вара чарнен шогалын.
19 Юмын еҥ тудлан сырен да каласен: «Вич але куд гана перет ыле гын, тый сириян-шамычым пӱтынек пытарет ыле. А ынде нуным кум гана веле кырен шалатет».



20 Елисей колен, тудым тоеныт. Вес ийын Израиль мландышке аген коштшо моав-влак керылт пураш тӱҥалыныт.
21 Ик еҥым тойымо годым моав-шамыч толын лектыныт. Нуным ужмеке, тойышо-влак тиде еҥын капшым Елисейым тойымо курыкпомышыш кудалтен коденыт. Елисейын лужо деке тӱкнымеке, колышо еҥ ылыжын да йол ӱмбаке кынел шогалын.



22 Азаил, Сирий кугыжа, Иоахазын вуйлатымыж годым израильтян-влакым эре шыгыремдылын.
23 Но Господь нуным чаманен да серлаген – Авраам, Исаак да Иаков дене ыштыме ойпидышыжлан кӧра нунын деке савырнен. Господь израильтян-влакым пытараш шонен огыл, нуным Шкеж деч кораҥден огыл.
24 Сирий кугыжа Азаил колен, тудын олмеш кугыжалан Венадад эргыже шогалын.
25 Тунам Иоас, Иоахаз эрге, ола-влакым Азаил эрге Венадад деч мӧҥгеш поген налын. Нине олам Азаил тудын Иоахаз ачаж дечын сар годым шупшын налын улмаш. Иоас сириян-влакым кум гана кырен шалатен да израиль ола-шамычым мӧҥгеш пӧртылтен.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 14

1 Амасий – Иудан кугыжаже. 23 Иеровоам II – Израильын кугыжаже.

1 Израиль кугыжа Иоасын, Иоахаз эргын, кокымшо ий вуйлатымыж годым Иудан кугыжажлан Амасий, Иоас эрге, шогалын.
2 Кугыжаланаш тӱҥалмыж годым тудо коло вич ияш лийын да Иерусалимыште коло индеш ий вуйлатен. Аважын лӱмжӧ Иегоаддань, тудо Иерусалим гыч лийын.
3 Амасий Господьлан келшыше пашам ыштен, но Давид кугезе кочаж семынак огыл. Тудо чыла шотыштат Иоас ачажын корныжым тошкен.
4 Лач кӱкшакаласе кумалме вер-влак тыгак кодыныт. Калык тушто надырым конден, тӱтыртышым йӱлалтен.



5 Кунам Амасий кидыште кугыжаныш кучемвий пеҥгыдемын, тудо кугыжа ачажым пытарыше тарзыже-влакым пуштын,
6 но нунын йочаштым пытарен огыл. Вет Моисейын закон книгаштыже тыге возымо лийын, Господь тыге кӱштен каласен: «Йоча-влакын титакыштлан ачаштым пушташ огеш лий. Йоча-влакат ачашт верч пуштмо лийшаш огытыл. Кажне еҥ шке сулыкшылан гына пуштмо лийшаш».
7 Амасий лу тӱжем идумей сарзым Шинчалан лапверыште кырен шалатен. Тудо Села олам сеҥен налын да тудлан Иокфеил лӱмым пуэн. Таче кече мартеат тиде олам тыгак лӱмдат.



8 Тидын деч вара Амасий Израиль кугыжа Иоас дек, Ииуйын Иоахаз эргыжын эргыж дек, шке еҥже-влакым каласаш колтен: «Лек кредалаш, икте-весынам шинчаваш ужына!»
9 Израиль кугыжа Иоас Иуда кугыжа Амасийлан тыге вашешташ кӱштен: «Ливан курыкысо коршаҥге Ливан кедр деке тыге ойлаш колтен: ”Шке ӱдыретым мыйын эргымлан марлан пу”. Но Ливанысе ир янлык-влак тушеч эртен каеныт да тиде коршаҥгым тошкеныт.
10 Тый идумей-влакым кырен шалатенат да кугешнаш тӱҥалынат. Куане сеҥымашетлан да мӧҥгыштет шинче! Молан тый шке вуетлан кычалат? Тый пытет, тый денет пырля – Иуда».



11 Но Амасий тудым колыштын огыл, да Израиль кугыжа Иоас тудын ваштареш толын. Тудо Амасий дене, Иуда кугыжа дене, Иуда мландысе Вефсамисыште кредалаш тӱҥалын.
12 Израильтян-влак Иуда калыкым кырен шалатеныт, да нунышт шке омашышкышт куржын пытеныт.
13 Иуда кугыжа Амасийым, Охозийын Иоас эргыжын эргыжым, Израиль кугыжа Иоас Вефсамисыште пленыш налын. Вара Иоас Иерусалимыш каен да ола пырдыжым Ефрем капка деч Лукысо капка марте нылшӱдӧ кынергут кутышым шалатен.
14 Тудо Господьын пӧртыштыжӧ да кугыжан пӧртын поянлыкым погымо верлаштыже мумо чыла шӧртньӧ ден шийым, ате-ӱзгарым поген налын. Эше заложник-влакым налын да мӧҥгеш Самарийыш пӧртылын.
15 Иоасын моло пашаже, чыла мом ыштымыже, сеҥымашыже-влак, Иуда кугыжа Амасий дене кредалмыж нерген «Израиль кугыжа-шамычын курымсерыш книгаштышт» возымо.
16 Вара Иоас ача-кочаж-влак деке ушнен. Иоасым Самарийыште моло Израиль кугыжа пелен тоеныт. Тудын олмеш кугыжалан Иеровоам эргыже шогалын.



17 Иуда кугыжа Амасий, Иоас эрге, Израиль кугыжа Иоасын, Иоахаз эргын, колымыж деч вара латвич ий илен.
18 Амасийын моло пашаже «Иуда кугыжа-влакын курымсерыш книгаштышт» возымо.



19 Амасий ваштареш Иерусалимыште заговорым ыштеныт, да тудо Лахисыш куржын. Почешыже еҥ-влакым колтеныт, да нунышт тудым тушто пуштыныт.
20 Тушечын Амасийын капшым имне дене конденыт. Тудым Иерусалимысе Давид-Олаште ача-кочаж-влак пелен тоеныт.



21 Тунам пӱтынь Иуда калык Амасий олмеш кугыжалан тудын латкуд ияш Азарий эргыжым шогалтен.
22 Амасийын ача-кочаж-влак деке кайымеке, Азарий угыч Елафым чоҥен шогалтен да тудым Иудалан пӧртылтен.



23 Иуда кугыжа Амасийын, Иоас эргын, латвизымше ий вуйлатымыж годым Самарийыште Израильын кугыжажлан Иеровоам, Иоас эрге, шогалын да нылле ик ий кугыжаланен.
24 Господь шинча ончылно Иеровоам шуко осал пашам ыштен. Тудо Израильым сулыкыш пуртышо Нават эрге Иеровоамын сулыкшо деч кораҥын огыл.
25 Иеровоам Емафыш пурымо вер деч тӧрверысе теҥыз марте шуйналтше мландым Израильлан пӧртылтен. Тыге Израильын Господь Юмыжын шке тарзыже, Гаф-Хефер гыч пророк Иона, Амафий эрге, гоч каласыме шомакше шукталтын.
26 Вет Господь Израильын кочо ойгыжым, тудын орлыкшым ужын. Тудлан полшышо нигӧ кодын огыл – тыглаят, лӱмлӧ еҥат.
27 Господь Израильын лӱмжым мландымбач ӱштыл шуаш шонен огыл, сандене Тудо израильтян-влакым Иеровоамын, Иоас эргын, кидше дене утарен.



28 Иеровоамын моло пашаже, чыла мом ыштымыже, сеҥымашыже-влак, тудын кредалмыже да Иудан руалтен налме Дамаск ден Емаф ола-влакым Израильлан пӧртылтымыж нерген «Израиль кугыжа-шамычын курымсерыш книгаштышт» возымо.
29 Вара Иеровоам шке ача-кочаж-влак деке, Израиль кугыжа-шамыч деке, ушнен. Тудын олмеш кугыжалан Захарий эргыже шогалын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 15

1 Азарий – Иудан кугыжаже. 8 Захарий – Израильын кугыжаже. 13 Шаллум – Израильын кугыжаже. 17 Менаим – Израильын кугыжаже. 23 Факий – Израильын кугыжаже. 27 Факей – Израильын кугыжаже. 32 Иофам – Иудан кугыжаже.

1 Израиль кугыжа Иеровоамын коло шымше ий вуйлатымыж годым Иудан кугыжажлан Азарий, Амасий эрге, шогалын.
2 Кугыжаланаш тӱҥалмыж годым Азарий латкуд ияш лийын, тудо Иерусалимыште витле кок ий вуйлатен. Аважын лӱмжӧ Иехолия, тудо Иерусалим гыч лийын.
3 Амасий ачаж семынак тудо Господьлан келшыше пашам ыштен.
4 Лач кӱкшакаласе кумалме вер-шамыч тыгак кодыныт. Калык тушто надырым конден, тӱтыртышым йӱлалтен.
5 Господь кугыжалан черым колтен, да Азарий колымо кечыж марте проказе дене черле лийын, посна пӧртыштӧ илен. Кугыжан полатыште тудын Иофам эргыже озаланен да элысе калыкым вуйлатен.
6 Азарийын моло пашаже, чыла мом ыштымыже нерген «Иуда кугыжа-влакын курымсерыш книгаштышт» возымо.
7 Вара Азарий ача-кочаж-влак деке ушнен, тудым нунын пелен Давид-Олаште тоеныт. Тудын олмеш кугыжалан Иофам эргыже шогалын.



8 Иуда кугыжа Азарийын кумло кандашымше ий вуйлатымыж годым Самарийыште Израильын кугыжажлан Захарий, Иеровоам эрге, шогалын да куд тылзе кугыжаланен.
9 Ача-кочаж-влак семынак Захарий Господь шинча ончылно шуко осал пашам ыштен. Израильым сулыкыш пуртышо Иеровоамын, Нават эргын, сулыкшо-влак деч тудо кораҥын огыл.
10 Захарий ваштареш Шаллум, Иавис эрге, заговорым ыштен: калык шинча ончылно тудын ӱмбак кидшым нӧлталын да пуштын, вара олмешыже кугыжалан шогалын.
11 Захарийын моло пашаже нерген «Израиль кугыжа-влакын курымсерыш книгаштышт» возымо.
12 Господь Ииуйлан тыге каласен улмаш: «Тыйын эргыч-влак Израиль престолышто нылымше тукым марте шинчаш тӱҥалыт». Тыгак лийын.



13 Шаллум, Иавис эрге, Иуда кугыжа Азарийын кумло индешымше ий вуйлатымыж годым кугыжалан шогалын да Самарийыште ик тылзе кугыжаланен.
14 Фирца гыч Менаим, Гадий эрге, Самарийыш толын, тушто Иавис эрге Шаллум ӱмбаке кидшым нӧлталын да тудым пуштын, вара олмешыже кугыжалан шогалын.
15 Шаллумын моло пашаже, тудын ыштыме заговоржо нерген «Израиль кугыжа-влакын курымсерыш книгаштышт» возымо.
16 Типсах олаште илыше-шамыч Менаимлан капкам почын огытыл. Тунам тудо Фирца гыч каен да Типсахым, тушто илыше-влакым да тудын йыр улшо чыла илемым кырен шалатен. Олаште улшо чыла мӱшкыран ӱдырамашын мӱшкырыштым пӱчкын.



17 Менаим, Гадий эрге, Иуда кугыжа Азарийын кумло индешымше ий вуйлатымыж годым Израильын кугыжажлан шогалын да Самарийыште лу ий кугыжаланен.
18 Господь шинча ончылно Менаим шуко осал пашам ыштен. Илыме чыла кечылаштыже тудо Израильым сулыкыш пуртышо Иеровоамын, Нават эргын, сулыкшо-влак деч кораҥын огыл.
19 Тунам [Израиль] мландыш Фул, Ассирий кугыжа, керылт пурен. Фул тудын велне лийже да кугыжа кучемвийжым пеҥгыдемдаш полшыжо манын, Менаим тудлан тӱжем талант шийым пуэн.
20 Тиде шийым Менаим израильтян-влаклан тӱлыктен. Ассирий кугыжалан пуаш манын, кажне поян еҥ витле сикль шийым кондышаш улмаш. Тидын деч вара Ассирий кугыжа Израиль мландеш кодын огыл, мӧҥгеш шке мландышкыже пӧртылын.
21 Менаимын моло пашаже да чыла мом ыштымыж нерген «Израиль кугыжа-влакын курымсерыш книгаштышт» возымо.
22 Вара Менаим шке ача-кочаж-влак деке ушнен. Тудын олмеш кугыжалан Факий эргыже шогалын.



23 Факий, Менаим эрге, Иуда кугыжа Азарийын витльымше ий вуйлатымыж годым Самарийыште Израильын кугыжажлан шогалын да кок ий кугыжаланен.
24 Господь шинча ончылно Факий шуко осал пашам ыштен. Тудо Израильым сулыкыш пуртышо Иеровоамын, Нават эргын, сулыкшо-влак деч кораҥын огыл.
25 Факей, Ремалий эрге, кугыжан лишыл полышкалышыже, Факий ваштареш заговорым ыштен. Тудо Самарийысе кугыжан пӧрткӧргыштӧ кугыжа, Аргов да Арий ӱмбаке кержалтын, нуным пуштын. Тудын дене пырля Галаад гыч витле еҥ лийын. Вара тудо Факий олмеш кугыжалан шогалын.
26 Факийын моло пашаже да чыла мом ыштымыж нерген «Израиль кугыжа-влакын курымсерыш книгаштышт» возымо.



27 Факей, Ремалий эрге, Иуда кугыжа Азарийын витле кокымшо ий вуйлатымыж годым Самарийыште Израильын кугыжажлан шогалын да коло ий кугыжаланен.
28 Господь шинча ончылно Факей шуко осал пашам ыштен. Тудо Израильым сулыкыш пуртышо Иеровоамын, Нават эргын, сулыкшо-влак деч кораҥын огыл.
29 Израиль кугыжа Факейын вуйлатымыж годым Ассирий кугыжа Феглаффелласар толын да Ийон, Авел-Беф-Мааха, Ианох, Кедес, Гацор ола-влакым, Галаад ден Галилей кундемлам да пӱтынь Неффалим мландым руалтен налын. Тушто илыше-влакым Ассирийыш наҥгаен.
30 Факей, Ремалий эрге, ваштареш Осий, Эла эрге, заговорым ыштен да тудым пуштын. Озий эрге Иофамын колымшо ий вуйлатымыж годым Осий Факей олмеш кугыжалан шогалын.
31 Факейын моло пашаже да чыла мом ыштымыж нерген «Израиль кугыжа-влакын курымсерыш книгаштышт» возымо.



32 Израиль кугыжа Факейын, Ремалий эргын, кокымшо ий вуйлатымыж годым Иудан кугыжажлан Иофам, Озий эрге, шогалын.
33 Кугыжаланаш тӱҥалмыж годым Иофам коло вич ияш лийын да Иерусалимыште латкуд ий вуйлатен. Аважын лӱмжӧ Иеруша, тудо Садокын ӱдыржӧ лийын.
34 Озий ачаж семынак тудо Господьлан келшыше пашам ыштен.
35 Лач кӱкшакаласе кумалме вер-влак тыгак кодыныт. Калык тушто надырым конден, тӱтыртышым йӱлалтен. Иофам Господьын пӧртшын Кӱшыл капкажым чоҥен.
36 Иофамын моло пашаже да чыла мом ыштымыж нерген «Израиль кугыжа-влакын курымсерыш книгаштышт» возымо.
37 Тудо жапыште Господь Иуда ӱмбаке Сирий кугыжа Рециным да Факейым, Ремалий эргым, колташ тӱҥалын.
38 Вара Иофам шке ача-кочаж-влак деке ушнен. Тудым нунын пелен Давид кугезе кочажын олаштыже тоеныт. Тудын олмеш кугыжалан Ахаз эргыже шогалын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 16

Ахаз – Иудан кугыжаже.

1 Факейын, Ремалий эргын, латшымше ий вуйлатымыж годым Иудан кугыжажлан Ахаз, Иофам эрге, шогалын.
2 Кугыжаланаш тӱҥалмыж годым Ахаз коло ияш лийын да Иерусалимыште латкуд ий вуйлатен, но шке Господь Юмыжлан келшыше пашам Давид кугезе кочаж семын ыштен огыл.
3 Тудо Израиль кугыжа-шамычын корнышт дене каен. Господьын израиль эрге-влакын чурийышт ончыч поктен колтымо калык-шамычын йырнык йӱлашт почеш Ахаз шке эргыжымат тул гоч колтен.
4 Тудо тыгак кӱкшакасе кумалме верлаште, чоҥгаталаште да кажне ӱмылан пушеҥге йымалне надырым конден, туштак тӱтыртышым йӱлалтен.
5 Тунам Сирий кугыжа Рецин ден Израиль кугыжа Факей, Ремалий эрге, Иерусалимым сеҥен налаш манын, сар дене толыныт. Нуно Ахазым авырен налыныт, но сеҥен кертын огытыл.
6 Сирий кугыжа Рецин тиде жапыште Елаф гыч Иуда тукым еҥ-влакым поктен колтен да тудым Сирийлан пӧртылтен. Елафыште идумей-шамыч вераҥыныт, нуно тушто таче кечынат илат.



7 Ахаз шке еҥже-влакым Ассирий кугыжа Феглаффелласар дек тыге каласаш колтен: «Мый мут колыштшо тарзет улам. Тол да ваштарешем шогалше Сирий кугыжа ден Израиль кугыжан кидышт деч мыйым утаре».
8 Ахаз Господьын пӧртыштӧ, тыгак кугыжан пӧртын поянлыкым погымо верлаштыже улшо ший ден шӧртньым налын да Ассирий кугыжалан пӧлек шотеш колтен.
9 Ассирий кугыжа Ахазын йодмыжым шуктен: Дамаскыш каен да тиде олам сеҥен налын. Тушто илыше-влакым Кирыш наҥгаен, а Рециным пуштын.



10 Тунам Ахаз кугыжа Дамаскыш Ассирий кугыжа Феглаффелласарым вашлияш каен. Тушто жертвенникым ужмеке, тудо иерей Урийлан жертвенникын сӱретшым да тудым ыштыме планым колтен.
11 Ахаз кугыжан Дамаск гыч колтымо каҥашыж-влак почеш иерей Урий жертвенникым чоҥаш пижын, кугыжан пӧртылмешкыже тудым ыштен шуктен.
12 Кунам кугыжа Дамаск гыч толын да жертвенникым ужын, тудын дек лишемын да тушан надырым конден.
13 Тудо йӱлалтен пуымо надыр ден кинде надырым йӱлалтен, йошкар арака надырым конден да жертвенник ӱмбаке шке татулык надыржын вӱржым шыжыктен.
14 А Господь чурий ончылно улшо той жертвенникым, тудо у жертвенник ден Господьын храмже коклаште ынже шого манын, храм ончыч кораҥден да у жертвенникын йӱдвелкыже шогалтен.
15 Ахаз кугыжа иерей Урийлан тыге кӱштен каласен: «Кугу жертвенникыште эрдене конден шогымо йӱлалтен пуымо надырым, кастене конден шогымо кинде надырым, кугыжан йӱлалтен пуымо надыр ден кинде надыржым, тыгак уло калыкын йӱлалтен пуымо надыр ден кинде надыржым, йошкар арака надыржым кондо. Тудын ӱмбак йӱлалтен пуымо надыр ден моло надырын вӱрыштым шыжыкте. А той жертвенникым мый мужедаш кучылтам».
16 Иерей Урий чылажымат Ахаз кугыжан кӱштымыж семын ыштен.



17 Ахаз кугыжа той орва-влакын панельыштым кораҥден, нунын ӱмбач чан-шамычым волтен. Тудо «теҥыз» манын лӱмдымӧ кугу чанымат той ӱшкыж-влак ӱмбачын волтен – нунышт чан йымалне лийыныт – да кӱ кӱвар ӱмбаке шынден.
18 Эше храм пелен улшо шуматкечын коштмо леведышан коридорым да Господьын пӧртыш кугыжан пурымо вержым петырен. Чыла тидым тудо Ассирий кугыжалан кӧра ыштен.



19 Ахазын моло пашаже, чыла мом ыштымыж нерген «Израиль кугыжа-влакын курымсерыш книгаштышт» возымо.
20 Вара Ахаз шке ача-кочаж-шамыч деке ушнен. Тудым нунын пелен Давид-Олаште тоеныт. Ахаз олмеш кугыжалан Езекий эргыже шогалын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 17

1 Осий – Израильын кугыжаже. 5 Ассирий кугыжа Израиль мландым сеҥен налеш. 24 Ассирий кугыжа йот тукым еҥ-влакым Самарийыш илаш конда.

1 Иуда кугыжа Ахазын латкокымшо ий вуйлатымыж годым Самарийыште Израильын кугыжажлан Осий, Эла эрге, шогалын да индеш ий кугыжаланен.
2 Тудо Господь шинча ончылно шуко осал пашам ыштен, но тудын деч ончыч лийше Израиль кугыжа-шамыч семынак огыл.
3 Тудын ӱмбак Ассирий кугыжа Салманассар сар дене толын. Осий тудын кидше йымак логалын да Салманассарлан йозакым тӱлен илен.
4 Но вара Ассирий кугыжа Осийын ондалкалымыжым шекланен: тудыжо Сигор деке, Египет кугыжа деке, шке еҥже-влакым колтылын да Ассирий кугыжалан йозакым кажне ийын тӱлен огыл. Ассирий кугыжа тудым кучен да казаматыш петырен.



5 Ассирий кугыжа пӱтынь Израильыш керылт пурен. Самарий ола дек толмеке, тудым кум ий авырымаште кучен.
6 Осийын индешымше ий кугыжаланымыж годым Ассирий кугыжа Самарийым сеҥен налын. Тудо израильтян-влакым Ассирийыш наҥгаен, нуным Халахыште да Гозанысе Хавор эҥер воктене, тыгак Мидийысе олалаште вераҥден.
7 Вет израиль эрге-шамыч нуным Египет мланде гыч, Египет кугыжа фараонын кидше йымач, лукшо Господь Юмышт ончылно сулыкыш пуреныт. Нуно вес юмо-влаклан кумалаш,
8 Господьын нунын ончыч поктен колтымо калык-шамычын да Израиль кугыжа-влакын йӱлаштым шукташ тӱҥалыныт.
9 Израиль эрге-шамыч шке йӧрдымӧ пашашт дене Господь Юмышт ваштареш сулыкым ыштеныт. Нуно чыла олаште – орол башнян ола гыч чоткыдемдыме ола марте – кӱкшака-влак ӱмбалне шкаланышт кумалме верлам чоҥеныт.
10 Нуно кажне кӱкшакаште да ӱмылан пушеҥге йымалне онакӱ ден Ашера меҥге-влакым шогалтеныт,
11 чыла кӱкшакасе кумалме верлаште Господьын нунын ончыч поктен колтымо калык-шамыч семын тӱтыртышым йӱлалтеныт. Нуно шке осал пашашт дене Господьым шыдештареныт.
12 Господь нунылан «шояк юмо-влаклан ида кумал» манын гынат, нуно садак тидым ыштен шогеныт.



13 Господь шке пророкшо-влак ден кажне ончыкужшо гоч Израиль ден Иудалан шижтарен ойлен: «Осал корныда гыч кораҥза да пӧртылза. Мыйын кӱштымаш ден пунчал-влакем шуктен шогыза, ача-кочада-шамычлан пуымо, тыланда пророк тарзем-влак гоч ойлымо законем почеш илыза».
14 Но нуно Тудым колыштын огытыл, ача-кочашт семынак шке Господь Юмыштлан ӱшанен огытыл, тугаяк ӱскырт лийыныт.
15 Тудын пунчалже-влакым, ача-кочашт дене ыштыме ойпидышыжым, Тудын шижтарен ойлымо сугыньжо-влакым нуно кӱлдымыш луктыныт. Йӧрдымӧ юмо-влак почеш каен, нуно шкештат йӧрдымыш савырненыт. Господьын тыге ышташ чарымыжым шотыш налде, нуно йыр улшо калык-шамыч семын ышташ тӱҥалыныт.
16 Шке Господь Юмыштын чыла кӱштымыжым коден, нуно шкаланышт ӱшкыж сынан кок шояк юмым велен ыштеныт,*а тыгак Ашера меҥгым шогалтеныт. Нуно кавасе шӱдыр-влаклан кумалыныт, Вааллан служитленыт,
17 шке эрге ден ӱдырыштым тул гоч колтеныт, мужедыныт, юзыланеныт – Господь шинча ончылно шкеныштым осал пашалан пуэныт, тидын дене Тудын шыдыжым луктыныт.
18 Господь израильтян-шамычлан чот шыдешкен да нуным шке чурийже ончыч кораҥден. Иуда тукым деч моло нигӧат кодын огыл.



19 Но Иуда тукымат шке Господь Юмыжын кӱштымашыже-влакым шуктен шоген огыл. Тудат израильтян-шамычын корнышт дене каен.
20 Садлан Господь Израильын чыла тукымжо деч кораҥын. Тудо нуным ӱлыкшемден, агыше-влакын кидышкышт пуэн да пытартышлан шке чурийже деч кораҥден.
21 Кунам израильтян-шамыч Давид тукым деч ойырымо лийыныт, нуно кугыжалан Иеровоамым, Нават эргым, шогалтеныт. Тудыжо израильтян-влакым Господь деч кораҥден, нуным кугу сулыкыш пуртен.
22 Израиль эрге-шамыч Иеровоамын сулыкан корныж дене каеныт, тудын ик сулыкшо дечат кораҥын огытыл.
23 Тиде корнышт нуным теве кушко шуктен: Господь Израильым шке чурийже деч кораҥден. Лач тидын нерген Господь чыла пророк тарзыж гоч шижтарен ойлен. Тыге израильтян-влак шке илыме мландышт гыч Ассирийыш наҥгайыме лийыныт. Тушто нуно таче кече мартеат улыт.



24 Ассирий кугыжа Самарийын олалашкыже израильтян-шамыч олмеш Вавилон, Кута, Авва, Емаф да Сепарваим гыч еҥ-влакым илаш конден. Нуно Самарийын озаже лийыныт да тудын олалаштыже илаш тӱҥалыныт.
25 Тушко толмекышт, нуно тӱҥалтыште Господьым шотлен огытыл, сандене Тудо ӱмбакышт лев-шамычым колтен, да нунышт нине еҥым пуштеденыт.
26 Ассирий кугыжалан тыге каласеныт: «Самарий олалашке илаш кондымо калыкет-шамыч тиде мландын Юмыжын йӱлажым огыт пале. Садлан Тудо нунын ӱмбаке лев-влакым колтылеш. Тиде мландын Юмыжын йӱлажым палыдымылан кӧра лев-влак нуным пуштедат».
27 Тунам Ассирий кугыжа кӱштен каласен: «Тушеч кондымо иерей-влак кокла гыч иктаж-кудыжым мӧҥгеш наҥгайыза. Тек тудо тушто ила, калык-влакым тиде мландын Юмыжын йӱлажлан туныкта».
28 Тыге Самарий гыч наҥгайыме иерей-влак кокла гыч иктыже тушко мӧҥгеш пӧртылын. Тудо Вефильыште илен да калыкым Господьым шотлен илаш туныктен.



29 Но тидын годымак кажне калык шке юмыж-влакымат ыштен да нуным Самарийыште илыше-шамычын кӱкшакалаште чоҥымо кумалме верлашкышт шогалтен. Нунын юмышт кажне илыме олаштышт шогеныт.
30 Вавилонян-влак Суккот-Беноф юмым ыштеныт, Кута гыч толшо-шамыч – Нергалым, Емаф гыч толшо-влак – Ашимам,
31 аввей-влак – Нивхаз ден Тартакым, а Сепарваим гыч толшо-шамыч Сепарваимын Адрамелех ден Анамелех юмыж-влаклан шке эргыштым надырлан йӱлалтен пуэныт.
32 Тыгодым нуно Господьымат шотленыт. Кӱкшакаласе кумалме верлашке иерей-влакым шкешт кокла гыч ойыреныт, нунышт тушто надырым конденыт.
33 Нуно Господьым шотленыт, тыгак шке юмыштлан кумалыныт – кушеч нуным конденыт, шке калыкыштын тусо йӱлаштым шуктеныт.
34 Таче кече мартеат нине калык-влак ончычсо йӱлаштым шуктен шогат. Нуно Господь деч огыт лӱд, Тудын Иаков эрге-влаклан – Иаковланже Господь Израиль лӱмым пуэн – пуымо пунчал ден йӱлажым, закон ден кӱштымашыжым шуктен огыт шого.
35 Иаков эрге-шамыч дене Господь ойпидышым ыштен да тыге кӱштен каласен: «Вес юмо-влакым шотлен ида иле, нунылан ида кумал да ида служитле, нунылан надырым ида кондо.
36 Тендам Египет мланде гыч кугу куатше да нӧлталме виян кидше дене лукшо Господьым гына шотлен илыза, Тудлан гына кумалза да надырым кондыза.
37 Господьын тыланда возымо пунчал ден сугыньжым, закон ден кӱштымашыжым эре тыршен шуктыза, вес юмо-влакым шотлен ида иле.
38 Тендан дене ыштыме ойпидышым ида мондо, вес юмо-влаклан ида кумал.
39 Ик Господь Юмыдам гына шотлен илыза – Тудо тендам чыла тушмандан кидше деч утара».
40 Но нуно колыштын огытыл да ончычсо йӱлаштымак шуктен шогеныт.
41 Тыгеракын, нине калык-влак Господьым шотленыт, тыгак шке шояк юмыштлан кумалыныт. Таче кече мартеат нунын йоча ден уныкашт ача-кочашт семынак ыштылыт.





*а 17:16 Велен ышташ – сделать изваяние.




КУГЫЖАНЫШ-ВЛАКЫН НЫЛЫМШЕ КНИГАШТ

Глава 18

1 Езекий – Иудан кугыжаже. 13 Сеннахирим Иерусалимым лӱдыкта.

1 Израиль кугыжа Осийын, Эла эргын, кумшо ий вуйлатымыж годым Иудан кугыжажлан Езекий, Ахаз эрге, шогалын.
2 Кугыжаланаш тӱҥалмыж годым тудо коло вич ияш лийын да Иерусалимыште коло индеш ий вуйлатен. Аважын лӱмжӧ Ави, тудо Захарийын ӱдыржӧ лийын.
3 Давид кугезе кочаж семынак тудо чыла шотыштат Господьлан келшыше пашам ыштен.
4 Езекий кӱкшакаласе кумалме верлам кораҥден, онакӱ-шамычым шалатен, Ашера меҥге-влакым руэн шуэн да Моисейын ыштыме той кишкыжым пытарен. Вет Израиль эрге-шамыч тудын ончылно тымартеат тамлыпушым тӱтыреныт, тиде кишкым Нехуштан манын лӱмденыт.
5 Езекий Израильын Господь Юмыжлан инанен илен. Тудын деч ончычсо да тудын деч варасе Иуда кугыжа-влак коклаште тудын гайже лийын огыл.
6 Езекий Господьлан ӱшанле лийын да Тудын деч кораҥын огыл: Моисей гоч пуымо кӱштымашыже-влакым шуктен шоген.
7 Господь тудын пелен лийын. Езекий кушко гына каен огыл, чылажымат шот дене ыштен. Тудо Ассирий кугыжа ваштареш шогалын да кид йымачше лектын.
8 А филистим-влакым Газа марте да тудын йыр кырен шалатен, орол башнян оламат, чоткыдемдыме оламат сеҥен налын.



9 Езекий кугыжан нылымше ий вуйлатымыж годым – Израильыште тунам Осий, Эла эрге, шымше ий кугыжаланен – Самарий ӱмбак Ассирий кугыжа Салманассар толын да олам авырен налын.
10 А кум ий гыч тудо олам сеҥен налын. Тыгеракын, Езекийын кудымшо ий вуйлатымыж годым, а Израиль кугыжа Осийын индешымше ий вуйлатымыж годым Самарий сеҥен налме лийын.
11 Ассирий кугыжа израильтян-влакым Ассирийыш наҥгаен, нуным Халахыште да Гозанысе Хавор эҥер воктене, тыгак Мидийысе олалаште вераҥден.
12 Вет нуно Господьым, шке Юмыштым, колыштын огытыл, Тудын ойпидышыжым пудыртеныт. Мом Моисей, Господьын тарзыже, кӱштен коден, нуно колыштын да шуктен шоген огытыл.



13 Езекий кугыжан латнылымше ий вуйлатымыж годым Ассирий кугыжа Сеннахирим Иуда тукымын чоткыдемдыме чыла олаже ӱмбак керылтын да нуным сеҥен налын.
14 Иуда кугыжа Езекий Лахисыш Ассирий кугыжалан тыге каласаш колтен: «Мый титакан улам. Кай мый дечем. Мылам мыняр тӱлаш палемдет, чыла тӱлем». Ассирий кугыжа Иуда кугыжа Езекийлан кумшӱдӧ талант ший ден кумло талант шӧртньым тӱлаш палемден.
15 Езекий тудлан Господьын пӧртыштӧ да кугыжан пӧртын поянлыкым погымо верлаштыже улшо чыла шийым пуэн.
16 Тиде жапыштак Иуда кугыжа Езекий Господьын пӧртшын омса ден омсаянакше-влакым комыжлымо чыла шӧртньым – нуным тудо шкежак комыжлаш кӱштен улмаш – тӧргалтен налын да Ассирий кугыжалан пуэн.



17 Но Ассирий кугыжа садак Лахис гыч Езекий кугыжа дек Иерусалимыш шке тӧраже-влакым – тартаным, рабсарисым да рабсакым*а – кугу сарзывий дене колтен. Нуно Иерусалим деке толыныт, Межйӧрышӧ пасуш наҥгайыше корно воктенысе Кӱшыл пӱяш вӱдым колтышо канал воктене шогалыныт
18 да кугыжам ӱжыныт. Нунын дек полат вуйлатыше Елиаким, Хелкий эрге, возкалыше Севна да курымсерышым возышо Иоах, Асаф эрге, лектыныт.
19 Рабсак нунылан каласен: «Езекийлан ойлыза: ”Кугу кугыжа, Ассирий кугыжа, тыге ойла: тый молан инанен илет?
20 Тый яра мутым веле ойлыштат. А сарлан шонен моштымаш ден вий-куат кӱлыт. Мыйын ваштарешем шогалын, кӧлан инанет?
21 Теве тый Египетлан, тиде тодылалтше омыж пондылан, эҥерташ шонет. Кӧ тудлан эҥерта, тиде вондо тудын кидышкыже керылт пура да шӱтен лектеш. Теве мо лиеш нунын дене, кӧмыт фараонлан, Египет кугыжалан, инанат.
22 Але те мыланем ’Ме шке Господь Юмыланна инанен илена’ маныда? Но Езекий огыл мо Тудын кӱкшакаласе кумалме вер ден жертвенникше-влакым пытарен да Иуда ден Иерусалимлан ’Иерусалимыште улшо тиде жертвенник ончылно гына кумалза’ манын каласен?”
23 Ассирий кугыжа озам дене сделкым ыште: мый тылат кок тӱжем имньым пуэн кертам, но тый нунылан имнешке-влакым муын кертат мо?
24 Кузе тый озамын кеч эн изи вуйлатышыжым чактарен кертат? Египетын орва ден имньыжлан инанет?!
25 Господьын кумылжо почеш огыл мо мый тиде кундемым пустаҥдаш толынам? Тудо мылам каласен: ”Тиде мландыш кай да тудым пустаҥде”».



26 Тунам Елиаким, Хелкий эрге, Севна да Иоах рабсаклан вашештеныт: «Мемнан дене, шке тарзет-влак дене, арамей йылме дене кутыро – ме умылена. Пырдыж ӱмбалне улшо калык ончылно мыланна еврей йылме дене ит ойло».
27 Рабсак нунылан каласен: «Мо, мыйын озам нине мут-влакым тыйын озатлан да тылат веле каласаш колтен шонет? Уке, пырдыж ӱмбалне шинчыше еҥ-влакланат! Нуно тендан дене пырля шке шурыштым кочкаш да шке шондыштым йӱаш тӱҥалыт».
28 Тунам рабсак шогалын да кугу йӱкын еврейла каласен: «Кугу Ассирий кугыжан мутшым колыштса!
29 Кугыжа тыге ойла: тек Езекий тендам огеш ондалкале. Тудо тендам мыйын кидем деч утарен ок керт.
30 ”Мемнам Господь утара, тиде ола Ассирий кугыжан кидышкыже пуымо ок лий” манмыж дене Езекий тек шӱмыштыда Господьлан инанымашым огеш шочыкто.
31 Ида колышт Езекийым! Ассирий кугыжа тыге ойла: мый денем тыныс ойпидышым ыштыза да мый декем лекса. Тунам те кажныже шке виноград ден смоква пушеҥгыда гыч саскам кочкыда да шке тавыда гыч вӱдым йӱыда.
32 А вара мый толам да тендан гаяк вес мландыш – шурно ден йошкар аракан, кинде ден виноград аҥан, олив ӱйым пуышо пушеҥге ден мӱян мландыш – тендам наҥгаем. Те огыда коло, илаш тӱҥалыда! Ида колышт Езекийым. ”Господь мемнам утара” манмыж дене тудо тендам ондалкала.
33 Иктаж вес калыкын юмыжо Ассирий кугыжан кидше деч шке мландыжым утарен мо?
34 Кушто Емаф ден Арпадын юмыжо-влак? Кушто Сепарваимын, Ена ден Ивван юмыжо-шамыч? Нуно мыйын кидем деч Самарийым утареныт мо?
35 Нине мландын юмышт кокла гыч кӧ шке мландыжым мыйын кидем деч утарен? Мо, Господь мыйын кидем деч Иерусалимым утара шонеда?»



36 Калык шып шинчен, ик мутымат пелештен огыл. Кугыжа тыге кӱштен каласен улмаш – «тудлан ида вашеште».
37 Полат вуйлатыше Елиаким, Хелкий эрге, возкалыше Севна да курымсерышым возышо Иоах, Асаф эрге, Езекий деке кушкедме вургеман толыныт да тудлан рабсакын чыла шомакшым каласеныт.





*а 18:17 Тартан, рабсарис, рабсак – Ассирий кугыжаныш пашаеҥ-влак, тыге лӱмдымым ассирий йылме гыч налме.




КУГЫЖАНЫШ-ВЛАКЫН НЫЛЫМШЕ КНИГАШТ

Глава 19

1 Езекий кугыжа пророк Исаий деч каҥашым йодеш. 8 Сеннахиримын лӱдыктымыжӧ да Езекийын кумалмыже. 20 Сеннахиримын пытымыже нерген Исаий пророклен ойла. 35 Ассирийын сарзывийжым кырен шалатымаш. Сеннахиримын колымыжо.

1 Тидым колмеке, Езекий кугыжа вургемжым кушкедын, чоштыра вургемым чиен да Господьын пӧртышкыжӧ каен.
2 А полат вуйлатыше Елиакимым, возкалыше Севнам да кугурак иерей-влакым – нунат чоштыра вургемым чиеныт – тудо пророк Исаий, Амос эрге, деке колтен.
3 Нунышт Исаийлан каласеныт: «Езекий тыге ойла: ”Таче орлык, мут кучымо да мыскылалтме кече. Аза теве-теве шочшаш, а тудым ышташ вий уке.
4 Ала Господь, тыйын Юмет, рабсакын чыла шомакшым колеш? Ассирий кугыжа озаже тудым илыше Юмым мыскылаш колтен. Ала тиде шомакше-влаклан Господь тудым мут кучаш шогалта? Илыше кодшо-влак верчын кумал”».



5 Кунам Езекий кугыжан тарзыже-влак Исаий дек толыныт,
6 тудо нунылан тыге вашештен: «Шке озаланда каласыза, Господь тыге ойла: ”Колмо шомакет деч, кудыж дене Ассирий кугыжан тарзыже-влак Мыйым мыскыленыт, ит лӱд.
7 Мый тудын шонымашыжым вашталтем – тудо уверым колеш да шке мландышкыже пӧртылеш. Тушто Мый тудым керде дене пытарем”».



8 Тидын деч вара рабсак тушеч каен. Ассирий кугыжан Лахисым коден кайымыже да кызыт Ливна ваштареш кредалмыж нерген колмеке, тудо тушко кугыжа деке каен.
9 Вара Ассирий кугыжа уверым колын: «Тый денет кредалаш Тиргак, Эфиопий кугыжа, толеш». Тунам тудо шке еҥже-влакым Езекий деке колтен:
10 «Езекийлан, Иуда кугыжалан, тыге каласыза: ”Ассирий кугыжа кидыш Иерусалим пуымо ок лий” манын ит шоно да инанен илыме Юметлан шкендым ондалаш ит пу.
11 Мом Ассирий кугыжа-влак чыла моло эл дене ыштеныт, тый колынат. Нуно чылаштым пытареныт. А тый утлен кодам шонет мо?
12 Вес калык-влакын юмышт нуным утареныт мо? Ача-кочам-влак нине калыкым – Гозан, Харан да Рецефыште илыше-влакым, тыгак Фалассарыште илыше Еден эрге-шамычым – пӱтынек пытареныт.
13 Кушто кызыт Емаф ден Арпадын, Сепарваим олан, Ена ден Ивван кугыжашт улыт?»



14 Колтымо еҥ-влакын кидышт гыч Езекий серышым налын да лудын лектын. Вара Господьын пӧртышкыжӧ каен да Тудын ончылно серышым шаралтен пыштен.
15 Езекий Господь ончылно тыге кумалын: «Господь, Израильын Юмыжо, херувим-влак ӱмбалне шинчыше! Мландымбалысе кугыжаныш-шамычын Юмышт Тый гына улат. Тый кава ден мландым ыштенат.
16 Савыре пылышет, Господь, да [мыйым] кол! Поч шинчат, Господь, да ончал, кол Сеннахиримын мутшым – тудо [Тыйым], илыше Юмым, мыскылаш колтен!
17 Тиде чын, Господь – Ассирий кугыжа-влак нине калыкым да нунын мландыштым пустаҥденыт,
18 а юмышт-влакым тулыш кудалтеныт. Но вет нуно юмо огыл, а айдеме кид дене ыштыме пу ден кӱ полган лийыныт, сандене нуным пытарен кертыныт.
19 А кызыт, Господь Юмына, мемнам тудын кидше деч утаре! Тек мландымбалысе чыла кугыжаныш-влак пален налыт: Тый гына, Господь, Юмо улат!»



20 Исаий, Амос эрге, Езекий деке тыге каласаш колтен: «Тыге Господь, Израильын Юмыжо, ойла: ”Ассирий кугыжа Сеннахирим шотышто мо нерген кумалынат, Мый колынам”.
21 Теве тудын нерген Господьын каласыме шомакше:

 ”Койдара, воштылеш тыйым нарашта Сион ӱдыр,

 вуйжым рӱзалта почешет Иерусалим ӱдыр.


22 Кӧм тый мыскылет? Кӧм шӱктарет?

 Кӧн ӱмбак йӱкет кугемденат

   да ӱмбакыже кугешнен ончаш тоштат?

 Израильын святой Юмыж ӱмбаке!


23 Колтымо еҥет-влак гочын Господьым мыскылен ойленат:

 ’Шуко сарлык орва дене мый курыкыш,

   Ливанын умбал тайылышкыже кӱзенам.

 Мый тудын эн кӱкшӧ кедр ден эн сай кипарисше-влакым руэнам,

 Мый тудын эн умбал верлаштыже, чодыра лоҥгаштыже лийынам.


24 Мый таве-влакым кӱнченам

 да йот мландысе вӱдым йӱынам.

 Египетын чыла эҥержым мыйын йолем коштен’.


25 Тый колын отыл мо?

 Чыла тидым Мый шукертак палемденам,

   акрет кечылаштак шонен пыштенам.

 А кызыт тидым шуктенам –

 тый чоткыдемдыме ола-шамычым шалатенат,

 нунын деч лач кӱ ора-влак кодыныт.


26 Тушто илыше-шамыч вийдыме лийыныт,

 нуно лӱдын чытырат, намысыш пуреныт.

 Нуно пасу кушкыл гай, нӧргӧ лышташнер гай,

 леведыш ӱмбалне кушкын шуде кошкышо шудо гай лийыныт.


27 Шинчет мо тый але лектат, але пурет – Мый чыла палем.

 Мыйын ваштареш ажгынен шогалметымат палем.


28 Мый декем сӱрза*а улметлан, кугешныметлан –

 тидын нерген Мый колынам –

 нерышкет колчам пижыктем,

 умшашкет сорлыкым чиктем

 да толмо корнет денак тыйым мӧҥгеш наҥгаем”.



29 Теве тыланет, Езекий, палдарыше пале: йогышо пырче деч мо кушмым тиде ийын кочкыда, вес ийын – шке гыч шочшым. А кумшо ийын ӱдыза да тӱредса, виноград аҥа-влакым шындыза да саскаштым кочса.
30 Тунам Иуда тукым гыч утлен кодшо-влак угыч вожым колтат да саскам пуат.
31 Утлен кодшо калык Иерусалим гыч шарлаш тӱҥалеш, утаралт кодшо-влак – Сион гыч. Господь Саваофын чон йӱлен тыршымыже тидым ышта.
32 Садлан Ассирий кугыжа шотышто Господь тыге ойла:

 ”Тиде олашке тудо ок пуро,

 пикш-влакым тушко ок колто,

 тудын дек авыртыш дене ок лишем,

 тудым авырен налаш мланде кӱкшака-влакым ок ыште.


33 Толмо корныж денак мӧҥгеш пӧртылеш,

 тиде олашке тудо ок пуро – тыге Господь ойла.


34 Шкаланем кӧра да Давид тарземлан кӧра

   Мый тиде олам аралем да утарен кодем”».



35 Тиде йӱдым Господьын Суксыжо толын да Ассирий станыште шӱдӧ кандашле вич тӱжем еҥым пытарен. Эрдене кынелыныт – йырым-йыр лач колышо кап-влак кият.
36 Тунам Сеннахирим, Ассирий кугыжа, мӧҥгеш савырнен каен да Ниневийыште илен.
37 Икана, кунам тудо шке Нисрох юмыжын пӧртыштыжӧ кумалын, Адрамелех ден Шарецер эргыже-влак тудым керде дене шуралтен пуштыныт, а шкешт Арарат мландыш куржыныт. Сеннахирим олмеш кугыжалан Асардан эргыже шогалын.





*а 19:28 Сӱрза – наглый, дерзкий.




КУГЫЖАНЫШ-ВЛАКЫН НЫЛЫМШЕ КНИГАШТ

Глава 20

1 Езекийын черланымыже да пареммыже. 12 Вавилон гыч уверзе-влак. 20 Езекийын колымыжо.

1 Тудо кечылаште Езекий колышаш гай черланен. Тудын дек пророк Исаий, Амос эрге, толын да каласен: «Тыге Господь ойла: пӧртет шотышто пытартыш кӱштымашым кодо – тый колет, от парем».



2 Тунам Езекий чурийжым пырдыж велыш савырен да Господьлан кумалын:
3 «О, Господь, шарналте: мый Тыйын ончылнет ӱшанле лийынам, чын да шылталаш лийдымын иленам, Тылат келшыше паша-влакым ыштенам». Да Езекий чон йӧсыж дене шортын колтен.



4 Исаий ола гыч лектын шуктен огыл, тудлан Господь деч шомак лийын:
5 «Мӧҥгеш пӧртыл да Езекийлан, Мыйын калыкемын вуйлатышыжлан, каласе: ”Давид кугезе кочатын Господь Юмыжо тыге ойла: кумалметым кольым, шинчавӱдетым ужым. Мый тыйым паремдем. Кумышто тый Господьын пӧртышкыжӧ кает.
6 Мый ӱмыретым латвич ийлан шуем. Тыйым да тиде олам Ассирий кугыжан кидше деч утарем. Тиде олам Мый Шкаланем кӧра да Давид тарземлан кӧра арален кодем”».
7 Исаий каласен: «Коштымо смоквам кондыза». Смоквам конденыт да пуалын шӱймӧ верыш пыштеныт. Езекий паремаш тӱҥалын.



8 Тунам Езекий Исаийлан каласен: «Господь мыйым паремда да кумышто Господьын пӧртышкыжӧ каем манын, могай палдарыше пале лиеш?»
9 Исаий вашештен: «Господь каласыме мутшым шукта манын, теве тылат Тудын деч палдарыше пале. Каласе, тиде ӱмыллан лу тошкалтышым ончыко каяш але лу тошкалтышлан мӧҥгеш пӧртылаш?»
10 Езекий каласен: «Ӱмыллан лу тошкалтышым ончыко каяш куштылго. Уке, тек ӱмыл лу тошкалтышлан мӧҥгеш пӧртылеш».
11 Пророк Исаий Господьым ӱжын кумалын: Ахазын тошкалтышыж дене волышо ӱмылым Господь лу тошкалтышлан мӧҥгеш пӧртылтен.



12 Тиде жапыште Вавилон кугыжа Меродах-Баладан, Баладан эрге, Езекийын черле улмыж нерген колмеке, тудлан серыш-влакым да пӧлекым колтен.
13 Колтымо еҥ-шамычым колыштмеке, Езекий нунылан шке клатше-влакым, поянлыкым аралыме верыштыже мо улмым чыла ончыктен – ший ден шӧртньым, тамлыпушан наста ден шергакан ӱй-влакым, тыгак саргурал аралыме пӧртшымат. Езекийын пӧртыштыжӧ, озанлыкыштыже нунылан ик арверат ончыктыде кодын огыл.



14 Пророк Исаий Езекий кугыжа дек толын да йодын: «Нине еҥ-влак мом ойленыт, нуно тый декет кушеч толыныт?» Езекий вашештен: «Тора мланде гыч, Вавилон гыч, толыныт».
15 «Нуно тыйын пӧртыштет мом ужыныт?» – Исаий йодын. «Мо пӧртыштем лийын, чыла ужыныт. Поянлыкым аралыме верлаштем ик арверат нунылан ончыктыде кодын огыл», – вашештен Езекий.
16 Тунам Исаий Езекийлан каласен: «Колышт Господьын шомакшым:
17 ”Тугай жап толын шуэш, кунам пӧртыштет мо улмым, мом ача-кочат-влак таче кече марте погеныт – чыла Вавилоныш наҥгаят. Тыште нимат ок код, – тыге Господь ойла. –
18 Тый дечет шочшо эргыч-влакым, тыйын тукыметым, пленыш налыт. Нуно Вавилон кугыжан полатыштыже служитлыше евнух лийыт”».
19 Езекий Исаийлан каласен: «Мом тый кызыт мылам каласышыч, тиде – Господь деч сай шомак». Вара ешарен: «Тугеже, мыйын илыме жапыште тыныс да ласка илыш лиеш!»



20 Езекийын моло пашаже, чыла сеҥымашыже, пӱям да вӱдым колтымо каналым ыштымыже, олашке вӱдым пуртымыжо нерген «Иуда кугыжа-шамычын курымсерыш книгаштышт» возымо.
21 Вара Езекий шке ача-кочаж-влак деке ушнен. Тудын олмеш кугыжалан Манассий эргыже шогалын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 21

1 Манассий – Иудан кугыжаже. 19 Амон – Иудан кугыжаже.

1 Кугыжалан шогалмыж годым Манассий латкок ияш лийын. Тудо Иерусалимыште витле вич ий вуйлатен. Аважын лӱмжӧ Хефциба лийын.
2 Господьын израиль эрге-влак деч поктен колтымо калык-шамычын йырнык йӱлаштым шуктен, тудо Господь шинча ончылно шуко осал пашам ыштен.
3 Езекий ачажын кӱкшакалаште шалатыме кумалме вер-влакым Манассий угыч чоҥен, Вааллан жертвенник-шамычым шогалтен да Израиль кугыжа Ахав семын Ашера меҥгым ыштен. Тудо кавасе шӱдыр-влаклан кумалын, нунылан вуйжым савен.
4 Манассий жертвенник-шамычым Господьын пӧртыштат чоҥен шогалтен, а вет тудын шотышто Господь «Иерусалимыште Мыйын лӱмем илаш тӱҥалеш» манын каласен.
5 Господьын пӧртшын кок кудывечыштыжат тудо кавасе шӱдыр-влаклан жертвенник-шамычым чоҥен,
6 шке эргыжым тул гоч колтен. Манассий мужедын, юзыланен, колышын чонжым ӱжын лукшо ден юзо-влакым тарлен. Икманаш, Господь шинча ончылно шуко осал пашам ыштен, Тудын шыдыжым луктын.
7 Тыгак Ашера меҥгым ыштыктен да Господьын пӧртешыже шогалтен. А Господь тиде пӧрт нерген Давид ден тудын Соломон эргыжлан тыге ойлен: «Тиде пӧртыштӧ да израиль тукым-влакын мландыштышт ойырен налме Иерусалим олаштем Мыйын лӱмем курымеш илаш тӱҥалеш.
8 Мый тыге ыштем: Моисей тарземын пуымо чыла законжым, Мыйын чыла кӱштымашем тыршен шуктат гын, израильтян-влак ончыкшым ача-кочаштлан пуымо мландем деч ӧрдыжтӧ кусныл кошташ огыт тӱҥал».
9 Но израильтян-шамыч колыштын огытыл. Манассий нуным чын корно гыч кораҥден, да нуно Господьын израиль эрге-шамычын чурийышт ончыч пытарыме калык-влак деч шукырак осалым ыштеныт.



10 Тунам Господь шке пророк тарзыж-влак гоч ойлен:
11 «Манассий, Иуда кугыжа, йырнык пашам тудын деч ончыч лийше аморрей-шамыч деч шукырак ыштен. Шке шояк юмыжо-влак дене тудо Иудам сулыкыш пуртен.
12 Сандене Израильын Господь Юмыжо тыге ойла: ”Иерусалим ден Иуда ӱмбаке Мый тугай кугу ойгым кондем, могайым колмеке, кажныжын кок пылышыштыжат йоҥгалт кая”.
13 Иерусалим ӱмбаке Самарийым висыме кандырам да Ахав тукымым висыме воткандырам*а колтем. Кузе кӱмыжым ӱштыт да кумыктен пыштат, тугак Иерусалим гыч чыла айдемым ӱштыл шуэм.
14 Шке калыкем кокла гыч утлен кодшо-влакымат Мый коден каем, нуным тушман кидыш пуэм. Чыла тушманышт нуным агаш да толаш тӱҥалыт,
15 вет Мыйын шинча ончылнем нуно осал пашам ыштеныт, кугезе кочаштын Египет гыч лекме кече гыч таче кече марте Мыйын шыдем луктыныт».
16 Иудам сулыкыш пуртымо да Господь шинча ончылно осал пашам ыштыктыме деч посна Манассий эше шуко титакдыме вӱрым йоктарен, тудын дене пӱтынь Иерусалимым темен.



17 Манассийын моло пашаже, чыла мом ыштымыже, могай сулыкыш пурымыж нерген «Иуда кугыжа-шамычын курымсерыш книгаштышт» возымо.
18 Вара Манассий шке ача-кочаж-влак деке ушнен. Тудым шке полатшын садыштыже, Уззан садвечыштыже, тоеныт. Тудын олмеш кугыжалан Амон эргыже шогалын.



19 Кугыжалан шогалмыж годым Амон коло кок ияш лийын. Тудо Иерусалимыште кок ий кугыжаланен. Аважын лӱмжӧ Мешуллемеф, тудо Ятба гыч Харуцын ӱдыржӧ лийын.
20 Манассий ачаж семынак тудо Господь шинча ончылно шуко осал пашам ыштен.
21 Тудо чыла шотыштат ачажын корныжым тошкен: ачажын кумалме шояк юмыжо-шамычлан кумалын, нунылан вуйжым савен.
22 Тудо ача-кочаж-влакын Господь Юмыштым коден, Тудын корныж дене коштын огыл.
23 Амонын тарзыже-шамыч тудын ваштареш заговорым ыштеныт, нуно кугыжам шке полатыштыжак пуштыныт.
24 Но Амон кугыжа ваштареш заговорым ыштыше-влакым элысе калык пуштын да тудын олмеш кугыжалан Иосий эргыжым шогалтен.



25 Амонын моло пашаже, чыла мом ыштымыже нерген «Иуда кугыжа-влакын курымсерыш книгаштышт» возымо.
26 Тудым Уззан садвечыштыже улшо шке шӱгарешыже тоеныт. Тудын олмеш кугыжалан Иосий эргыже шогалын.





*а 21:13 Воткандыра – отвес, чот чымалтарыме кандыра.




КУГЫЖАНЫШ-ВЛАКЫН НЫЛЫМШЕ КНИГАШТ

Глава 22

1 Иосий – Иудан кугыжаже. 3 Хелкий закон книгам муэш.

1 Кугыжалан шогалмыж годым Иосий кандаш ияш лийын. Тудо Иерусалимыште кумло ик ий кугыжаланен. Аважын лӱмжӧ Иедида, тудо Боцкаф гыч Адайын ӱдыржӧ лийын.
2 Иосий Господьлан келшыше пашам ыштен. Пурлашкат, шолашкат кораҥде, тудо чыла шотыштат шке Давид кугезе кочажын корныжым тошкен.



3 Латкандашымше ий вуйлатымыж годым Иосий кугыжа Господьын пӧртышкыжӧ возкалыше Шафаным, Ацалий эргым, Мешулламын уныкажым, колтен. Кугыжа каласен:
4 «Кугу иерей Хелкий деке кай. Тек тудо Господьын пӧртыш кондымо чыла шийым, кудым капка орол-влак калык деч погеныт, шотлен налеш.

5-6 Тек тиде шийым Господьын пӧртыштӧ олмыктымо пашам вуйлатен шогышо-шамычлан пуат. А нунышт тудым Господьын пӧртыштӧ пашам ыштыше-влаклан – плотник, кӱмастар, пырдыжым чоҥышо-шамычлан – мо шаланымым тӧрлаш, тыгак пӧртым ачалашлан чодырам да руымо кӱм налаш пуэдат.
7 Пуымо шийым кузе кучылтмо нерген нунын деч йодаш ок кӱл – нуно чынле еҥ улыт».



8 Кугу иерей Хелкий возкалыше Шафанлан каласен: «Господьын пӧртыштӧ мый закон книгам муынам». Хелкий тудым Шафанлан пуэн. Тудыжо книгам лудын лектын.
9 Вара возкалыше Шафан кугыжа деке вашмутым пуаш толын. Тудо каласен: «Господьын пӧртыштӧ улшо шийым тарзет-влак налыныт да пашам вуйлатен шогышо-шамычлан пуэныт».
10 Вара Шафан ешарен: «Иерей Хелкий мылам книгам пуэн», да тудым кугыжа ончылно лудын.



11 Закон книгаште мом возымым колмеке, кугыжа шке вургемжым кушкедын.
12 Тудо иерей Хелкийлан, Шафан эрге Ахикамлан, Михей эрге Ахборлан, возкалыше Шафанлан да кугыжан тарзыже Асаийлан тыге кӱштен каласен:
13 «Кайыза да мумо книгаште мом возымо шотышто мыйын верч, калык верч, пӱтынь Иуда верч Господь деч каҥашым йодса. Тудын шыдыже мыланна пеш кугу лийшаш, вет ача-кочана-шамыч тиде книгасе мут-влакым колыштын огытыл, тушто возымо семын ыштен огытыл».



14 Иерей Хелкий, Ахикам, Ахбор, Шафан да Асаий тунам Олдама лӱман ӱдырамаш пророк деке каеныт. Тудыжо вургем клатлан вуйын шогышо Шаллумын ватыже лийын, Шаллумжо Тикван эргыже, Хархасын уныкаже улмаш. Олдама Иерусалимын у ужашыштыже илен. Нуно тудын дене кутыреныт.
15 Олдама нунылан каласен: «Тыге Господь, Израильын Юмыжо, ойла. Тендам тышке колтышо еҥлан каласыза:
16 ”Тыге Господь ойла: тиде верыш да тыште илыше-влак ӱмбаке Мый кугу ойгым колтем – Иуда кугыжан лудмо книгасе чыла шомак шукталтеш.
17 Нуно Мыйым коденыт, вес юмо-влаклан тӱтырат, шке кидышт дене ыштыме шояк юмышт дене Мыйым сырыктарат. Тидлан кӧра тиде вер ӱмбаке Мыйын шыдем ылыжеш да ок йӧрӧ”.
18 А тендам Господь деч йодаш колтышо Иуда кугыжалан каласыза: ”Господь, Израильын Юмыжо, тыйын колмо мут шотышто тыге ойла:
19 тиде вер да тыште илыше-влак ваштареш каласыме шомакем колмеке, тый ӧкыненат. Нуно пустаҥдыме да каргыме лийыт манын каласымемлан тый Господь ончылно ӱҥышемынат, вургемет кушкедын, Мыйын ончылнем шортынат. Тыге ыштыметлан Мыят тыйым колынам, – ойла Господь. –
20 Мый тыйым ача-кочат-влак деке пыштем. Тый тыныс дене тойымо лият. Тиде вер ӱмбак Мыйын колтымо чыла ойгым тыйын шинчат огеш уж”». Тиде вашмутым кугыжалан конденыт.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 23

1 Иосий кугыжа Иуда калыкым шояк юмылан кумалмаш деч кораҥда да Господьын законжым угыч илышыш шыҥдара. 29 Иосийын колымыжо. 36 Иоаким – Иудан кугыжаже.

1 Тунам кугыжа шкеж деке Иуда ден Иерусалимын чыла кугуракшым погаш кӱштен.
2 Тудо Господьын пӧртышкыжӧ каен, почешыже Иуда тукым еҥ ден Иерусалимыште илыше-влак, иерей-шамыч, пророк-влак – уло калык, изи гыч кугу марте – миеныт. Кугыжа нунылан Господьын пӧртыштӧ мумо ойпидыш книгаште мом возымым лудын лектын.
3 Вара кугыжа кӱкшӧ верыш шогалын да Господь чурий ончылно ойпидышым ыштен: Господьлан ӱшанле лияш, Тудын кӱштымашыже, сугыньжо да пунчалже-влакым уло шӱм-чон дене шуктен шогаш, тиде книгаште возымо ойпидышын чыла мутшым шукташ. Тиде ойпидышыш уло калык ушнен.



4 Иосий кугыжа кугу иерей Хелкий ден моло иерейлан, тыгак капка орол-шамычлан Господьын храмже гыч Ваал, Ашера да кавасе шӱдыр-влак лӱмеш ыштыме чыла арверым лукташ кӱштен. Нуным Иерусалим деч ӧрдыжтӧ Кедрон лапверыште йӱлалтеныт, а ломыжыштым Вефильыш наҥгаеныт.
5 Иуда мландысе олалаште да Иерусалим йыр улшо кӱкшакаласе кумалме верлаште Иуда кугыжа-влакын тӱтыраш шогалтыме онаеҥыштым – Вааллан, кече ден тылзылан, кавасе шӱдыр-влаклан тӱтырышӧ онаеҥ-шамычым – Иосий кораҥден.
6 Тудо Господьын пӧртшӧ гыч Ашера меҥгым луктын да Иерусалим деч ӧрдыжкӧ Кедрон йогын дек наҥгаен. Тушто тудым йӱлалтен да пуракыш савырен, а пуракшым тыглай калыкым тойымо шӱгарлаш кудалтен.
7 Тудо тыгак Господьын храмже пелен улшо пӧлем-влакым шалатен. Туштыжо кумалме верлаште яжарланыше пӧръеҥ-шамыч иленыт, туштак ӱдырамаш-влак Ашералан вургемым куэныт улмаш.
8 Иосий Иуда мландысе олала гыч чыла иерейым конден, а нунын кӱкшакаласе кумалме верлаштым Гева гыч Вирсавий марте шакшылен, туштыжо нуно тӱтыреныт улмаш. Тудо тыгак капка воктенысе кумалме вер-влакым шалатен. Нуныжо ола вуйлатыше Иисусын капкашкыже пурымаште да ола капка-влакын шола велнышт лийыныт.
9 Ондак кӱкшакалаште служитлыше иерей-влак Господьын Иерусалимысе жертвенникыштыже надырым конден кертын огытыл гынат, нуно иерей иза-шольышт дене пырля шергиндым кочкыныт.



10 Тетла нигӧат шке эргыжым але ӱдыржым Молохлан тул гоч ынже колто манын, Иосий кугыжа Енном лапверыште улшо Тофетым*а шакшылен.
11 Тудо тыгак Господьын храмыш пурымаште улшо имне-влакым кораҥден, нуным Иуда кугыжа-шамыч кече лӱмеш шогалтеныт улмаш. Имне-влак кудывечыште Нефан-Мелех евнухын пӧлемже воктене шогеныт. А кечылан пӧлеклыме орва-шамычым кугыжа йӱлалтен.
12 Тудо Ахазын кӱшыл пӧлемжын леведыш ӱмбалныже Иуда кугыжа-влакын ыштыме жертвенникыштым, тыгак Господьын пӧртшын кок кудывечыштыжат Манассийын ыштыме жертвенникше-влакым пытарен. Кугыжа нуным ужашын шалатен, пуракыш савырен да Кедрон йогыныш кудалтен.
13 Эше Иерусалим деч эрвелныла, Елеон курык деч кечывалвелныла, улшо кӱкшакаласе кумалме вер-влакым шакшылен. Израиль кугыжа Соломон нуным Астарталан, сидонян-шамычын йырнык юмыштлан, Хамослан – моав-влакын йырнык юмыштлан да Милхомлан, аммон-шамычын йырнык юмыштлан, чоҥен улмаш.
14 Иосий онакӱ-влакым шалатен, Ашера меҥге-шамычым сӱмырен да нине верым айдеме лу дене темен.
15 Тудо Вефильысе жертвенникым пытарен, тыгак Израильым сулыкыш пуртышо Нават эрге Иеровоамын кӱкшакаште чоҥымо кумалме вержым шалатен. Вара тудым йӱлалтен да пуракыш савырен, тыгак Ашера меҥгым йӱлалтен.
16 Тидын деч вара Иосий йырым-йыр ончалын да курыкышто улшо шӱгар-влакым ужын. Тудо тушеч лу-влакым лукташ кӱштен да, жертвенникым шакшылаш манын, нуным тушан йӱлалтен. Тыге Юмын еҥын ончылгоч каласыме Господьын шомакше шукталтын. [Тиде шомакым тудо Иеровоамын пайрем гутлаште жертвенник ончылно шогымыж годым ойлен улмаш. Вара Иосий савырнен да тиде лийшаш нерген каласыше Юмын еҥын шӱгаржым ужын.]
17 «Тиде могай шарныктыш кӱм мый ужам?» – йодын Иосий. «Тиде Юмын еҥын шӱгарже, – вашештеныт олаште илыше-влак. – Тудо Иуда мланде гыч толын да Вефильысе жертвенник дене мом ыштыметым ончылгоч увертарен коден».
18 Кугыжа каласен: «Лулегыжым нигӧ ынже тӱкале, тек тудо ласкан кия». Иосийын еҥже-шамыч тудын лулегыжым, тыгак Самарий гыч толшо пророкын лулегыжым тӱкен огытыл.
19 Эше Иосий Самарий олалаште улшо кӱкшакасе кумалме верлам шалатен. Господьын шыдыжым луктын, нуным Израиль кугыжа-влак чоҥеныт улмаш. Мом Иосий Вефильыште ыштен, тидымак нунын денат ыштен.
20 Нине кумалме верыште улшо чыла иерейым Иосий жертвенник-шамыч ӱмбалан шӱшкылын да тушанак айдеме лу-влакым йӱлалтен. Тидын деч вара тудо Иерусалимыш пӧртылын.



21 Кугыжа уло калыклан кӱштен каласен: «Тиде ойпидыш книгаште возымо семынак шке Господь Юмыда лӱмеш Кугече пайремым эртарыза».
22 Израильым судья-влак вуйлатыме жап деч вара, Израиль ден Иуда кугыжа-шамычын вуйлатымышт годым тыгай Кугече пайремым эртарен огытыл.
23 Иосий кугыжан латкандашымше ий вуйлатымыж годым тиде Кугече пайремым Господь лӱмеш Иерусалимыште пайремленыт.
24 Колышын чонжым ӱжын лукшо ден юзыланыше-влакым, тыгак шояк юмо ден тӱрлӧ полганым*б да чыла моло йырныкым – нунышт Иуда мландыште да Иерусалимыште лийыныт – Иосий чылаштым пытарен. Тыге тудо иерей Хелкийын Господьын пӧртыштыжӧ мумо книгаште возымо законын шомакшым шуктен.



25 Господь деке тыге уло шӱм дене, уло чон дене да уло вий дене савырныше, Моисейын законжым чыла шотыштат шуктышо тыгай кугыжа тудын деч ончычат, тудын деч варат лийын огыл.
26 Но Господьын кугу шыдыже садак лушкен огыл. Манассийын Господьым шыдештарыше чыла осал пашажлан кӧра Иудалан шыде тулжо тугак йӱлен.
27 Господь каласен: «Израильым кораҥдыме семын Мый шке чурием деч Иудамат кораҥдем. Ойырен налме тиде Иерусалим олам, тыгак ”тыште Мыйын лӱмем илаш тӱҥалеш” манын каласыме тиде пӧртым Мый коден каем».
28 Иосийын моло пашаже да чыла мом ыштымыже нерген «Иуда кугыжа-влакын курымсерыш книгаштышт» возымо.



29 Иосий кугыжаланыме годым фараон Нехао, Египет кугыжа, Ассирий кугыжа ваштареш Евфрат эҥер дек толын. Тудын ваштареш Иосий кугыжа лектын. Мегиддошто Иосийым ужмекше, фараон тудым пуштын.
30 Иосийын тарзыже-влак тудын капшым Мегиддо гыч Иерусалимыш конденыт да шке шӱгарешыже тоеныт. Элысе калык Иосийын Иоахаз эргыжым налын, шӱрен палемден да ачаже олмеш кугыжалан шогалтен.



31 Престолыш шичмыж годым Иоахаз коло кум ияш лийын. Тудо Иерусалимыште кум тылзе кугыжаланен. Аважын лӱмжӧ Хамуталь, тудо Ливна гыч Иеремийын ӱдыржӧ лийын.
32 Ача-кочаж-влак семын Иоахаз Господь ончылно шуко осал пашам ыштен.
33 Иоахаз Иерусалимыште ынже кугыжалане манын, фараон Нехао тудым Емаф мландысе Ривла олаште руалтен кучен. Иудалан фараон шӱдӧ талант шийым да [шӱдӧ] талант шӧртньым тӱлаш палемден.
34 Фараон Нехао Иосий олмеш кугыжалан Елиаким эргыжым шогалтен да тудлан Иоаким лӱмым пуэн. А Иоахазым Египетыш наҥгаен, да тудо тушто колен.
35 Иоаким фараонлан ший ден шӧртньым тӱлен шоген. Фараонын мыняр йодмыжым погаш манын, кугыжа йозакым элысе калыклан тӱлыктен. Кӧн могай погыжым ончен, тудо кажныж деч фараон Нехаолан ший ден шӧртньым поген.



36 Кугыжалан шогалмыж годым Иоаким коло вич ияш лийын. Тудо Иерусалимыште латик ий кугыжаланен. Аважын лӱмжӧ Зебудда, тудо Рума гыч Федаийын ӱдыржӧ лийын.
37 Иоаким ача-кочаж-влак семынак Господь ончылно шуко осал пашам ыштен.





*а 23:10 Тофет – тиде верыште Иерусалимыште илыше-влак Молохлан кумалмышт годым шке йочаштым надырлан конденыт.

*б 23:24 Полган – истукан.




КУГЫЖАНЫШ-ВЛАКЫН НЫЛЫМШЕ КНИГАШТ

Глава 24

1 Иоакимын кугыжаланымыже. 8 Иехоний – Иудан кугыжаже. 13 Иерусалимым сеҥен налмаш.

1 Иоакимын кугыжаланымыж годым элыш Навуходоносор, Вавилон кугыжа, керылт пурен. Иоаким тудын кид йымалныже кум ий лийын, а вара ваштарешыже шогалын.
2 Тунам Господь, Иуда кугыжанышым пытараш манын, Иоаким ӱмбаке халдей, сириян, моав да аммон-влакым колтен. Тыге Господьын шке пророк тарзыж-влак гоч каласыме шомакше шукталтын.
3 Манассийын сулыкшылан, чыла мом ыштымыжлан Иудам шке чурийже деч кораҥдаш манын, тиде Господьын кумылжо почеш ыштыме лийын.
4 Манассийын титакдыме вӱрым йоктарымыжым да тудын дене Иерусалимым темымыжым Господь серлаген огыл.
5 Иоакимын моло пашаже да чыла мом ыштымыже нерген «Иуда кугыжа-влакын курымсерыш книгаштышт» возымо.
6 Вара Иоаким ача-кочаж-влак деке каен. Олмешыже кугыжалан Иехоний эргыже шогалын.
7 Вавилон кугыжа Египет кугыжан мландыжым Египет чекысе йогын деч Евфрат эҥер марте руалтен налын. Сандене Египет кугыжа тетла шке элже гыч лектын огыл.



8 Кугыжалан шогалмыж годым Иехоний латкандаш ияш лийын. Тудо Иерусалимыште кум тылзе кугыжаланен. Аважын лӱмжӧ Нехушта, тудо Иерусалим гыч Элнафанын ӱдыржӧ лийын.
9 Ачаж семынак тудо Господь ончылно шуко осал пашам ыштен.



10 Тиде жапыште Иерусалим ӱмбаке Навуходоносорын, Вавилон кугыжан, еҥже-влак толыныт да олам йыр авырен налыныт.
11 Тыгодым тушко Вавилон кугыжа Навуходоносор толын.
12 Иуда кугыжа Иехоний шке аваже, тарзыже, тӧраже да евнухшо-влак дене пырля Вавилон кугыжа дек лектын. Кандашымше ий кугыжаланымыж годым Вавилон кугыжа Иехонийым пленыш налын.



13 Навуходоносор Господьын пӧртшӧ ден кугыжан пӧрт гыч чыла шергакан арверым наҥгаен. Господьын каласымыж семынак, тудо Израиль кугыжа Соломонын Господьын храмжылан ыштыме чыла шӧртньӧ арвержым каткален.
14 Тудо Иерусалимыште илыше чыла еҥым – тӧра ден тале сарзе-влакым, нунышт лу тӱжем наре лийыныт, тыгак плотник ден апшат-шамычым – наҥгаен. Олаште незер-влак гына кодыныт.
15 Иехонийым тудо Вавилоныш наҥгаен. Тудо тыгак кугыжан аважым, ватыж ден евнухшо-влакым да элысе чыла лӱмлӧ еҥым Иерусалим гыч Вавилоныш кусарен.
16 Вавилон кугыжа эше шым тӱжем лӱмлӧ еҥым, тӱжем кидмастар ден апшатым, тыгак сарыш коштшо лӱддымӧ чыла еҥым Вавилоныш наҥгаен.
17 Иехоний олмеш Вавилон кугыжа Матфанийым, тудын чузайжым, кугыжалан шогалтен да тудлан Седекий лӱмым пуэн.



18 Кугыжалан шогалмыж годым Седекий коло ик ияш лийын да Иерусалимыште латик ий вуйлатен. Аважын лӱмжӧ Хамуталь, тудо Ливна гыч Иеремийын ӱдыржӧ лийын.
19 Иоаким семынак Седекий Господь ончылно шуко осал пашам ыштен.
20 Иерусалим ден Иудалан Господьын шыдыже пеш кугу лийын, сандене Тудо нуным шке чурийже деч кораҥден. Вара Седекий Вавилон кугыжа ваштареш шогалын.






КУГЫЖАНЫШ-ВЛАКЫН НЫЛЫМШЕ КНИГАШТ

Глава 25

1 Иерусалимым шалатымаш. 22 Годолий – Иудан вуйлатышыже. 27 Иехоний кугыжам казамат гыч луктыт.

1 Седекийын кандаш ий, индеш тылзе да индеш кече вуйлатымекше, Вавилон кугыжа Навуходоносор уло сарзывийже дене Иерусалим ӱмбаке толын. Тудо олам авырен налын да йырже мланде кӱкшакам нӧлталын.
2 Седекий кугыжан латикымше ий кугыжаланымыж марте ола авырен шогымо лийын.
3 Тиде тылзын индешымше кечынже олаште пеш кугу шужымаш озаланен, калыкын кочкышыжо пытен.
4 Тунам тушман олан пырдыжшым шӱтен, да тушто улшо сарзе-влак кугыжан садвечыж воктенысе кок пырдыж кокласе капка гоч йӱдым куржыныт. Халдей-влак ола йыр шогеныт гынат, кугыжа тӧрвер велке куржын утлен.
5 Халдей сарзе-шамыч кугыжа почеш куржыныт да Иерихон тӧрверыште поктен шуыныт. Тудын сарзыже-влак куржын пытеныт,
6 а кугыжам руалтен кученыт да Вавилон кугыжа дек Ривлаш наҥгаеныт. Тушто тудлан судым ыштеныт.
7 Седекийын эргыж-влакым тудын шинча ончылныжак шӱшкыл пуштыныт, а Седекийын шинчажым шӱтеныт, вара тудым той шинчыр дене шинчырленыт да Вавилоныш наҥгаеныт.



8 Вавилон кугыжа Навуходоносорын латиндешымше ий вуйлатымыж годым визымше тылзын шымше кечынже Иерусалимыш капорол тӧра Навузардан, Вавилон кугыжан тарзыже, толын.
9 Тудо Господьын пӧртшым, кугыжан пӧртым, Иерусалимысе пӧрт-влакым – чыла кугу пӧртым – тул дене йӱлалтен.
10 Капорол тӧра пелен улшо халдей сарзе-шамыч Иерусалим йыр улшо пырдыжым шалатеныт.
11 Олаште кодшо калыкым, тыгак Вавилон кугыжа могырыш лупшалтше еҥ-влакым да моло тыглай калыкым капорол тӧра Навузардан пленыш наҥгаен.
12 Лач незер калык гыч икмыняр еҥым тудо виноград аҥа ден пасулаште пашам ышташ коден.
13 Халдей-шамыч Господьын пӧртшын той колонно ден орваже-влакым, «теҥыз» манме кугу той чанжым шалатеныт да тойым Вавилоныш наҥгаеныт.
14 Нуно эше кӱмыж, кольмо, вашкӱзӧ да изи ате-влакым – храмыште служитлыме годым кучылтмо чыла той ӱзгарым – налыныт.
15 Капорол тӧра тыгак шӧртньӧ да ший гыч ыштыме тулшол ате ден чаше-влакым наҥгаен.
16 Соломонын Господьын пӧртшылан ыштыме кок колоннышто, ик чаныште да орвалаште тойын шуко улмыжлан кӧра тудын нелытшым висен кертын огытыл.
17 Колонно латкандаш кынергут кӱкшытан лийын. Тушто кум кынергут кӱкшытан той колонно вуй лийын, а тудын йыр сетке ден гранат саска-влак тыгак той гыч ыштыме лийыныт. Кок колонныжат икгай улмаш.



18 Капорол тӧра кугу иерей Сераийым, тудын деч вара шогышо иерей Софонийым да кум капка оролым пленыш наҥгаен.
19 Ола гыч тудо тыгак сарзе-влак дене вуйлатен шогышо ик евнухым, кугыжан эн лишыл вич еҥжым, сарзывийын тӱҥ возкалышыжым – тудо элысе пӧръеҥ-влакым сарзе радамыш возен – да олаште лийше лӱмлӧ кудло еҥым налын.
20 Капорол тӧра Навузардан нуным Вавилон кугыжа дек Ривлаш наҥгаен.
21 Емаф мландысе Ривлаште Вавилон кугыжа нуным казнитлен пуштын. Тыге Иуда тукым еҥ-влак шке мландышт гыч наҥгайыме лийыныт.



22 Вавилон кугыжа Навуходоносор Иуда мландыште кодымо калыкын вуйлатышыжлан Годолийым, Ахикам эргым, Шафанын уныкажым, шогалтен.
23 Тидын нерген колмеке, Годолий дек Мицпаш сартӧра-влак шке еҥышт дене толыныт. Тиде – Измаил, Нефаний эрге, Иоханан, Карей эрге, Сераий, Нетофа гыч Танхумефын эргыже, Иезаний, Мааха гыч улшо еҥын эргыже, да нунын еҥышт.
24 Годолий нунылан да нунын еҥыштлан товатлен каласен: «Халдей-влаклан служитлаш ида лӱд. Элыштак кодса, Вавилон кугыжан кид йымакше кусныза – тендан дене чыла сай лиеш».
25 Но шымше тылзын кугыжа тукым гыч улшо Измаил, Нефаний эрге, Елишаман уныкаже, лу еҥ дене толын да Годолийым, тудын дене пырля Мицпаште улшо Иуда тукым еҥ ден халдей-влакым пуштын.
26 Тунам уло калык, изи гыч кугу марте, тыгак сартӧра-влак, халдей-шамыч деч лӱдын, Египетыш куржыныт.



27 Иуда кугыжа Иехонийын пленыште кумло шымше ий улмыж годым латкокымшо тылзын коло шымше кечынже Евилмеродах – тиде ийын тудо Вавилонын кугыжажлан шогалын улмаш – Иуда кугыжа Иехонийым казамат гыч луктын.
28 Тудын дене Вавилон кугыжа порын кутырен да тудым Вавилонышто улшо моло кугыжа деч кӱшкӧ шынден.
29 Иехоний казаматыште чийыме вургемжым вашталтен. Тидын деч вара тудо эре кугыжан ӱстелтӧрыштӧ кочкын.
30 Тудлан мо кӱлешым кугыжа деч эре пуэн шогеныт – кажне кечын, пытартыш кечыж марте.







ИКЫМШЕ КУРЫМСЕРЫШ КНИГА

Глава 1




1 Адам гыч Авраам марте тукымвож. 28 Авраам гыч Иаков марте тукымвож. 43 Едомын кугыжаже-влак.

1 Адам, Сиф, Енос,
2 Каинан, Малелеил, Иаред,
3 Енох, Мафусал, Ламех,
4 Ной, Сим, Хам да Иафет.



5 Иафетын эргыж-влак: Гомер, Магог, Мадай, Иаван, [Елиса,] Фувал, Мешех да Фирас.
6 Гомерын эргыже-шамыч: Аскеназ, Рифат да Фогарма.
7 Иаванын эргыж-влак: Елиса, Фарсис, тыгак киттей ден роданей калык-шамыч.



8 Хамын эргыж-влак: Хуш, Мицраим, Фут да Ханаан.
9 Хушын эргыже-шамыч: Сева, Хавила, Савта, Раама да Савтеха. Рааман эргыж-влак: Шева ден Дедан.
10 Хуш деч тыгак Нимрод шочын. Тудо мландымбалне икымше патыр вуйлатыше лийын.
11 Мицраим деч лудей, анамей, лехавей, нафтухей,
12 патрусей, каслухей – тудын деч филистим-влак – да кафторей калык-шамыч лектыныт.
13 Ханаан деч Сидон кугэрге ден Хет шочыныт,
14 тудын деч тыгак иевусей, аморрей, гергесей,
15 евей, аркей, синей,
16 арвадей, цемарей да хамафей калык-влак лектыныт.



17 Симын эргыж-влак: Елам, Ассур, Арфаксад, Луд да Арам. [Арамын эргыж-влак:] Уц, Хул, Гефер да Мешех.
18 Арфаксад деч [Каинан шочын, Каинан деч] Сала, а Сала деч Евер шочын.
19 Евер деч кок эрге шочын. Иктыжын лӱмжӧ Фалек*а – тудын илыме жапыште айдеме тукым мланде мучко шаланен улмаш. Весыжын лӱмжӧ Иоктан лийын.
20 Иоктан деч Алмодад, Шалеф, Хацармавет, Иерах,
21 Гадорам, Узал, Дикла,
22 Эвал, Авимаил, Шева,
23 Офир, Хавила да Иовав шочыныт. Нуно чыланат Иоктанын эргыже-влак лийыныт.



24 Симын [эргыж-влак]: Арфаксад, [Каинан,] Сала,
25 Евер, Фалек, Рагав,
26 Серух, Нахор, Фарра,
27 Аврам – тудак Авраам.



28 Авраамын эргыж-влак: Исаак ден Измаил.
29 Теве нунын тукымышт: Измаилын кугэргыже Наваиоф, тудын почеш Кедар, Адбеел, Мивсам,
30 Мишма, Дума, Масса, Хадад, Фема,
31 Иетур, Нафиш да Кедма шочыныт. Тиде – Измаилын эргыже-влак.



32 Хеттуран, Авраамын кулватыжын, эргыж-влак: Зимран, Иокшан, Медан, Мадиан, Ишбак да Шуах. Иокшанын эргыж-влак: Шева ден Дедан. [Деданын эргыж-влак: Рагуил, Навдеил. Дедан деч тыгак ассурий, латусий да асомин калык-шамыч лектыныт.]
33 Мадианын эргыж-влак: Ефа, Ефер, Ханох, Авида да Елдага. Нуно чыланат Хеттура деч шочшо улыт.



34 Авраам деч Исаак шочын. Исаакын эргыж-влак: Исав ден Израиль.
35 Исавын эргыж-влак: Елифаз, Рагуил, Иеус, Иеглом да Корей.
36 Елифазын эргыж-влак: Феман, Омар, Цефо, Гафам, Кеназ да [Фимна кулватыж деч] Амалик.
37 Рагуилын эргыж-влак: Нахаф, Зерах, Шамма да Миза.



38 Сеирын эргыж-влак: Лотан, Шовал, Цивеон, Ана, Дишон, Эцер да Дишан.
39 Лотанын эргыж-влак: Хори ден Гемам. Лотанын шӱжарже – Фимна.
40 Шовалын эргыж-влак: Алеан, Манахаф, Эвал, Шефо да Онам. Цивеонын эргыж-влак: Айа ден Ана.
41 Анан йочаж-влак: Дишон эргыже [да Оливема ӱдыржӧ]. Дишонын эргыж-влак: Хемдан, Эшбан, Ифран да Херан.
42 Эцерын эргыж-влак: Билган, Зааван да Акан. Дишанын эргыж-влак: Уц ден Аран.



43 Кунам Израиль калыкын эше кугыжаже лийын огыл, Едом мландым тыгай кугыжа-влак вуйлатеныт: Бела, Веор эрге, тудын олажын лӱмжӧ Дингава.
44 Бела колымеке, кугыжалан Восора гыч Иовав, Зерахын эргыже, шогалын.
45 Иовав колымеке, кугыжалан Феман тукымын мландыж гыч Хушам шогалын.
46 Хушам колымеке, кугыжалан Бедадын Гадад эргыже шогалын. Тудо Моав тӧрверыште мадиан-влакым сеҥен. Тудын олажын лӱмжӧ Авив улмаш.
47 Гадад колымеке, кугыжалан Масрека гыч Самла шогалын.
48 Самла колымеке, кугыжалан эҥер воктенысе Реховоф гыч Саул шогалын.
49 Саул колымеке, кугыжалан Баал-Ханан, Ахбор эрге, шогалын.
50 Баал-Ханан колымеке, кугыжалан Гадар шогалын, тудын олажын лӱмжӧ Пау улмаш. Гадарын ватыже – Мегетавеель. Тудыжо Матредан ӱдыржӧ, Мезагавын уныкаже лийын.
51 Вара Гадар колен.


 Теве Едомын урлыкшо-влак: Фимна урлык, Алва урлык, Иетеф урлык,
52 Оливема урлык, Эла урлык, Пинон урлык,
53 Кеназ урлык, Феман урлык, Мивцар урлык,
54 Магдиил урлык, Ирам урлык. Теве Едомын урлыкшо-влак.





*а 1:19 «Фалек» лӱм еврей йылмысе ’шелалташ’ мут дене ик семынрак йоҥга.




ИКЫМШЕ КУРЫМСЕРЫШ КНИГА

Глава 2




Израиль ден Иуда эрге-влак.

1 Теве Израильын эргыж-влак: Рувим, Симеон, Левий, Иуда, Иссахар, Завулон,
2 Дан, Иосиф, Вениамин, Неффалим, Гад да Асир.



3 Иудан эргыж-влак: Ир, Онан да Шела – нине кумытым тудлан хананей ӱдырамаш, Шуан ӱдыржӧ, ыштен. Ир, Иудан кугэргыже, Господьлан йӧрен огыл, сандене Господь тудын чонжым налын.
4 Фамарь, Иудан шешкыже, тудлан Фарес ден Зерахым ыштен. Иудан чылаже вич эргыже лийын.
5 Фаресын эргыж-влак: Есром ден Хамул.
6 Зерахын эргыже-шамыч: Зимри, Ефан, Еман, Халкол да Дара – чылаже визыт.
7 Хармин эргыже-влак: нунын кокла гыч иктыже – Ахар, тудо Господьлан надыр шотеш пытараш кӱлмым шкаланже налмыж дене Израиль ӱмбаке ойгым конден.
8 Ефанын эргыже – Азарий.



9 Есром деч шочшо эрге-влак: Иерахмиил, Рам да Хелувай.
10 Рам деч Аминадав шочын, а Аминадав деч – Наассон, Иуда эрге-влакын онышт.
11 Наассон деч Салмон, Салмон деч Вооз,
12 Вооз деч Овид, Овид деч Иессей шочыныт.
13 Иессей деч кугэрге Елиав шочын, кокымшо эрге – Авинадав, кумшо – Шима,
14 нылымше – Нафанаил, визымше – Раддай,
15 кудымшо – Оцем, шымше – Давид.
16 Нунын ака-шӱжарышт: Саруя ден Авигея. Саруян эргыж-влак: Авесса, Иоав да Асаил – чылаже кумыт.
17 Авигея Амессайым ыштен. Амессайын ачаже Измаил тукым Иефер лийын.



18 Халевын, Есром эргын, Азува ватыж ден Иериофа деч шочшо эргыж-влак: Иешер, Шовав да Ардон.
19 Азува колымеке, Халев шкаланже Ефрафам марлан налын. Ефрафа тудлан Хурым ыштен.
20 Хур деч Урий, Урий деч Веселеил шочыныт.
21 Вара, кудло ияш лиймекыже, Есром Махирын ӱдыржым марлан налын. Махирже Галаадын ачаже лийын. Есром тудын дене мален, да ватыже тудлан Сегувым ыштен.
22 Сегув деч Иаир шочын. Иаирын Галаадыште коло кум олаже лийын.
23 Но гесур ден сириян-шамыч нунын деч Иаир ял-влакым, Кенафым да тудын йыр улшо илем-шамычым – чылаже кудло ялым – шупшын налыныт. Чыла нине Махирын, Галаадын ачажын, тукымжо улыт.
24 Есромын Халев-Ефрафаште колымекше, Авия ватыже тудлан Ашхурым, Фекойын ачажым, ыштен.
25 Иерахмиилын, Есромын кугэргыжын, эргыж-влак: кугэрге Рам, тудын почеш Вуна, Орен, Оцем да Ахий.
26 Иерахмиилын вес ватыжат лийын, тудын лӱмжӧ Афара. Тудо Онамын аваже лийын.
27 Рамын, Иерахмиилын кугэргыжын, эргыж-влак: Маац, Иамин да Екер.
28 Онамын эргыже-шамыч: Шаммай ден Иада. Шаммайын эргыж-влак: Надав ден Авишур.
29 Авишурын ватыжын лӱмжӧ Авихаиль лийын. Тудо Авишурлан Ахбан ден Молидым ыштен.
30 Надавын эргыж-влак: Селед ден Афаим. Селед йочам шочыктыдеак колен.
31 Афаимын эргыже – Иший, Ишийын эргыже – Шешан, Шешанын эргыже – Ахлай.
32 Иадан, Шаммайын шольыжын, эргыж-влак: Иефер ден Ионафан. Иефер йочам шочыктыдеак колен.
33 Ионафанын эргыж-влак: Пелеф ден Заза. Тиде – Иерахмиилын эргыже-шамыч.



34 Шешанын эрге йочаже лийын огыл, лач ӱдыр-влак шочыныт. Шешанын Иарха лӱман египтян кулжо лийын.
35 Тудо шке ӱдыржым тиде кулжылан марлан пуэн. Ӱдыржӧ тудлан Аттайым ыштен.
36 Аттай деч Нафан, Нафан деч Завад,
37 Завад деч Ефлал, Ефлал деч Овид шочыныт.
38 Овид деч Ииуй, Ииуй деч Азарий,
39 Азарий деч Хелец, Хелец деч Елеас шочыныт.
40 Елеас деч Сисмай, Сисмай деч Шаллум,
41 Шаллум деч Иекамий, Иекамий деч Елишама шочыныт.



42 Халевын, Иерахмиилын шольыжын, эргыже-влак: Меша кугэргыже, тудо Зифын ачаже лийын; Мареша – кокымшо эргыже, тудо Хевронын ачаже лийын.
43 Хевронын эргыж-влак: Корей, Таппуах, Рекем да Шема.
44 Шема деч Рахам, Иоркеамын ачаже, а Рекем деч Шаммай шочыныт.
45 Шаммайын эргыже Маон, а Маонжо Беф-Цурын ачаже лийын.
46 Ефа, Халевын кулватыже, Хараным, Моцам да Газезым ыштен. Харан деч Газез шочын.
47 Иегдайын эргыж-влак: Регем, Иофам, Гешан, Пелет, Ефа да Шааф.
48 Халевын Мааха кулватыже Шевер ден Фирханам ыштен.
49 Тудо эше Шаафым – Мадманан ачажым, Шевам – Махбена ден Гивеан ачаштым – ыштен. Халевын ӱдыржӧ Ахса лийын.
50 Теве Халевын тукымжо.


 Хурын, Ефрафа деч шочшо кугэргыжын, эргыже-влак: Шовал – Кириаф-Иаримын ачаже,
51 Салма – Вифлеемын ачаже, Хареф – Бефгадерын ачаже.
52 Шовалын, Кириаф-Иаримын ачажын, эргыж-влак: Гарое да манахафит-шамычын пел ужашыже.*а
53 Кириаф-Иаримын урлыкшо-влак: ифрит, футит, шумафит да мидраит-шамыч. Нунын деч цораит ден ештаолит-влак лектыныт.
54 Салман тукымжо: Вифлеемыште илыше-влак, нетофаит-шамыч, Атрот-бет-Иоавыште илыше-влак, манахафит-шамычын пел ужашыже – цораит-влак,
55 Иабецыште илыше соферит-шамыч, тыгак тирей, шимей да сухаит-влак. Тиде кеней-влак лийыныт, нуно Хамаф деч, Бетрехавын ачаж деч, лектыныт.





*а 2:52 «Гарое да манахафит-шамычын пел ужашыже» – але «Гарое, Хаци, Галменюхот».




ИКЫМШЕ КУРЫМСЕРЫШ КНИГА

Глава 3




Давид кугыжан эргыже-влак.

1 Теве Давидын Хевронышто шочшо эргыж-влак: кугэрге Амнон – Изреель гыч улшо Ахиноама деч, кокымшо – Далуиа, Кармил гыч улшо Авигея деч,
2 кумшо – Авессалом, Маахан, Гесур кугыжа Фалмайын ӱдыржын, эргыже, нылымше – Адоний, Аггифан эргыже,
3 визымше – Сафатий, Авитала деч, кудымшо – Ифреам, Эгла ватыж деч.
4 Давидын Хевронышто чылаже куд эргыже шочын. Тудо тушто шым ий да куд тылзе кугыжаланен. А Иерусалимыште тудо кумло кум ий вуйлатен.



5 Теве Давидын Иерусалимыште шочшо эргыж-влак: Шима, Шовав, Нафан да Соломон – ныл эрге Вирсавия деч, Аммиэлын ӱдыржӧ деч,
6 тыгак Ивхар, Елишама, Елифелет,
7 Ногах, Нефек, Иафий,
8 Елишама, Елиада да Елифелет – эше индеш эрге.
9 Кулвате-влакын эргыштым шотлаш огыл гын, теве Давидын чыла эргыже. Нунын шӱжарышт Фамарь лийын.



10 Соломонын эргыже – Ровоам, Ровоамын эргыже – Авий, Авийын эргыже – Аса, Асан эргыже – Иосафат,
11 Иосафатын эргыже – Иорам, Иорамын эргыже – Охозий, Охозийын эргыже – Иоас,
12 Иоасын эргыже – Амасий, Амасийын эргыже – Азарий, Азарийын эргыже – Иофам,
13 Иофамын эргыже – Ахаз, Ахазын эргыже – Езекий, Езекийын эргыже – Манассий,
14 Манассийын эргыже – Амон, Амонын эргыже – Иосий.
15 Иосийын эргыж-влак: кугэрге Иоханан,*а кокымшо эрге – Иоаким, кумшо – Седекий, нылымше – Шаллум.
16 Иоакимын эргыж-влак: Иехоний, Седекий.



17 Пленыш логалше Иехонийын эргыж-влак: Салафиил,
18 Малкирам, Федаий, Шенацар, Иезекий, Гошама да Савадий.
19 Федаийын эргыже-шамыч: Зоровавель ден Шимей. Зоровавельын эргыж-влак: Мешуллам ден Хананий, нунын Шеломиф шӱжарышт.
20 Эше визытын: Хашува, Огел, Берехий, Хасадий да Иушав-Хесед.
21 Хананийын эргыж-влак: Фелатий ден Исаий. Исаийын эргыже – Рефаий, Рефаийын эргыже – Арнан, Арнанын эргыже – Овадий, Овадийын эргыже – Шеханий.
22 Шеханийын эргыже – Шемай, Шемайын эргыж-влак: Хаттуш, Игал, Бариах, Неарий да Шафат – чылаже кудыт.
23 Неарийын эргыж-влак: Елиоенай, Езекий да Азрикам – чылаже кумыт.
24 Елиоенайын эргыже-шамыч: Годавьягу, Елиашив, Фелаий, Аккув, Иоханан, Делаий да Анани – чылаже шымыт.





*а 3:15 Иоханан – грек текстыште Иоахаз.




ИКЫМШЕ КУРЫМСЕРЫШ КНИГА

Глава 4




1 Иуда тукымын моло эргыже. 24 Симеонын тукымжо.

1 Иудан эргыж-влак: Фарес, Есром, Харми, Хур да Шовал.
2 Реаий деч, Шовалын эргыж деч, Иахаф шочын. Иахаф деч Ахум ден Лагад шочыныт. Тиде – цораит урлык.
3 Теве Етамын эргыж-влак: Изреель, Ишма, Идбаш да нунын Гацлелпони лӱман шӱжарышт,
4 тыгак Пенуэл, Гедор олан ачаже, да Езер, Хуша олан ачаже. Тиде Хурын, Ефрафан кугэргыжын, Вифлеем олан ачажын, эргыж-влак.
5 Ашхурын, Фекойын ачажын, кок ватыже лийын: Хела ден Наара.
6 Наара тудлан Ахузамым, Хеферым, Фимним да Ахашфарим ыштен. Тиде Нааран эргыж-влак.
7 Хелан эргыже-шамыч: Цереф, Цохар да Ефнан.



8 Коц деч Анув ден Цовев шочыныт. Тудын дечак Ахархелын, Гарум эргын, урлыкшо лектын.



9 Иавис шке иза-шольыжо-влак кокла гыч эн пагалыме еҥ лийын. Аваже тудлан Иавис*а лӱмым пуэн, тыге каласен: «Мый тудым орланен ыштенам».
10 Иавис Израильын Юмыжлан тыге сӧрвален кумалын: «О, Тый мыйым шке суапландарымашет дене суапландарет да мыйын мландем кумдаҥдет ыле гын! Тек Тыйын кидет мыйын пеленем лиеш да мыйым осал деч арала! Тунам мылам орланаш ок логал ыле!» Юмо тудын йодмыжым шуктен.
11 Хелув деч, Шухан шольыж деч, Махир шочын, тудо Ештонын ачаже лийын.
12 Ештон деч Беф-Рафа, Пасеах да Техинна – Наас олан ачаже, [кеней Селомын да Ахазын изашт] – шочыныт. Тиде – Рехаште илыше-влак.



13 Кеназын эргыж-влак: Гофониил ден Сераий. Гофониилын эргыже – Хафаф.
14 Меонофай деч Офра, Сераий деч Иоав шочыныт. Иоавше «Кидмастар лапверын» ачаже лийын, тушто илыше-влак кидмастар лийыныт.
15 Халевын, Иефонний эргын, эргыж-влак: Ир, Эла да Наам. Элан эргыже – Кеназ.



16 Иегаллелелын эргыж-влак: Зиф, Зифа, Фирий да Асареел.
17 Езран эргыже-шамыч: Иефер, Меред, Ефер да Иалон. Иефер деч Мером, Шаммай да Ишбах, Ешфемойын ачаже, шочыныт.
18 Мередын фараон ӱдыр Бифья ватыж деч эргыже-влак лийыныт. А Мередын иудей ватыже Иаредым – Гедор илемын ачажым, Хеверым – Сохо илемын ачажым да Иекуфиилым – Заноах илемын ачажым, ыштен.



19 Годийын ватыжын, Нахамын акажын – Нахамже Кеилан ачаже лийын – эргыж-влак: Маахаште илыше Гарми ден Ешфемой.
20 Симеонын эргыже-шамыч: Амнон, Ринна, Бенханан да Филон. Ишийын эргыж-влак: Зохеф ден Бензохеф.



21 Шелан, Иуда эргын, эргыж-влак: Ир – Лехан ачаже, да Лаеда – Марешан да Ашбейыште йытын вынерым ыштыше урлык-влакын ачашт,
22 Иоким, Хозеваште илыше-влак, тыгак Иоаш ден Сараф – нунын Моав ден Иашувилехемыште мландышт улмаш. Но тиде ожно лийын.
23 Нуно кӧршӧк ыштыше лийыныт, Нетаимыште да Гедераште иленыт, кугыжалан пашам ыштеныт.



24 Симеонын эргыж-влак: Немуил, Иамин, Иарив, Зерах да Саул.
25 Саулын эргыже Шаллум лийын, Шаллумын эргыже – Мивсам, Мивсамын эргыже – Мишма.
26 Мишман эргыже Хаммуил лийын, Хаммуилын эргыже – Заккур, Заккурын эргыже – Шимей.
27 Шимейын латкуд эргыже да куд ӱдыржӧ улмаш. А тудын тукым иза-шольыжын эрге йочашт шуко лийын огыл, сандене нунын тукымышт Иуда тукым эрге-влакын гай шуко чотан лийын огыл.
28 Нуно Вирсавийыште, Моладаште, Хацар-Шуалыште,
29 Билгаште, Эцемыште, Фоладыште,
30 Вефуилыште, Хормаште, Секелагыште,
31 Беф-Маркавофышто, Хацар-Сусимыште, Беф-Бирейыште да Шааримыште иленыт. Теве нунын олашт, Давидын кугыжаланаш тӱҥалмыж марте нуно тушто иленыт.
32 Нунынак эше вич олашт лийын: Етам, Аин, Риммон, Фокен да Ашан,
33 тыгак нине ола йыр улшо чыла ял, Ваал марте. Теве нунын илыме верышт да тукымышт.



34 Мешовав, Иамлех да Иосий, Амасий эрге,
35 Иоиль да Иегу, Иошиви эрге – Иошиви Сераийын эргыже, а Сераий Асиилын эргыже лийыныт, –
36 Елиоенай, Иакова, Ишохаий, Асаий, Адиил, Ишимиил, Ваней,
37 Зиза, Шифий эрге – Шифийже Аллонын эргыже, Аллон Иедайын эргыже, Иедай Шимрин эргыже, а Шимри Шемайын эргыже лийыныт.
38 Лӱмышт дене лӱмдымӧ нине еҥ-влак шке тукымыштын онышт лийыныт. Нунын тукымышт пеш чот шарлен.
39 Шке кӱтӱштлан кӱтымӧ верым муаш манын, нуно Герар марте, лапверын эрвел могырышкыжо миен шуыныт.
40 Тушто нуно шудан сай кӱтымӧ верым, кумда тынысле мландым муыныт. Тыште ондак Хам урлык илен улмаш.
41 Иуда кугыжа Езекий вуйлатыме жапыште лӱмышт дене ончыктымо нине еҥ-влак тушко толыныт, тусо калыкым пӱтынек пытареныт да тиде верыште илаш тӱҥалыныт, вет тушто нунын кӱтӱштлан кӱтымӧ вер лийын.
42 Нунын кокла гычак, Симеон тукым гыч, вичшӱдӧ еҥ Сеир курыкла деке каен. Нуным Иший эрге-влак – Фелатий, Неарий, Рефаий да Узиил – вуйлатеныт.
43 Нуно утлен кодшо пытартыш амалик-влакым кырен шалатеныт да тушто таче кече мартеат илат.





*а 4:9 «Иавис» лӱм еврей йылмыште ’орлык’ мут дене ик семынрак йоҥга.




ИКЫМШЕ КУРЫМСЕРЫШ КНИГА

Глава 5




1 Рувимын тукымжо. 11 Гадын тукымжо. 23 Манассий тукымын эрвелне илыше ужашыже.

1 Рувимын, Израильын кугэргыжын, эргыж-влак. Рувим кугэрге лийын, но кунам тудо ачажын малыме вержым шакшылен, кугэргылыкшым Иосифын, Израиль эргын, эргыж-влаклан пуымо. Но нуно садак тукымвожым возымаште кугэрге семын огыт ончыкталт.*а
2 Кеч Иуда шке иза-шольыжо-влак коклаште эн куатан лийын да тудын деч вуйлатыше лектын, кугэргылык Иосифлан куснен.
3 Рувимын, Израильын кугэргыжын, эргыж-влак: Ханох, Фаллу, Хецрон да Харми.



4 Иоильын тукымжо: тудын эргыже – Шемай, Шемайын эргыже – Гог, Гогын эргыже – Шимей,
5 Шимейын эргыже – Миха, Михан эргыже – Реаий, Реаийын эргыже – Ваал,
6 Ваалын эргыже – Беера, тудым Феглафелласар, Ассирий кугыжа, пленыш наҥгаен. Беера Рувим эрге-влакын онышт лийын.
7 Тудын иза-шольыжо-влак шке урлыкышт дене, тукым лӱмер*б почеш, теве кӧмыт лийыныт: тукымвуй Иеиел, вара Захарий
8 да Бела, Азазын эргыже. Азаз Шеман эргыже, Шема Иоильын эргыже лийыныт. Нунын мландышт Ароер деч Нево ден Ваал-Меон марте шуйнен.
9 Галаад мландыште нунын кӱтӱшт пеш чот шукемын, сандене нуно эрвелкыла мландым Евфрат эҥер велыш шуйналтше ир мландын тӱржӧ марте айленыт.
10 Саул кугыжаланыме жапыште нуно агарян-влак ӱмбаке сар дене каеныт, нуным сеҥеныт да Галаадын пӱтынь эрвел могырыштыжо омашлаште илаш тӱҥалыныт.



11 Гад эрге-влак нунын воктене Васан мландыште Салха марте иленыт.
12 Васаныште Иоиль тукымвуй лийын, Шафан – тудын деч вара кокымшо, вара – Иаанай ден Шафат.
13 Нунын иза-шольышт шке урлыкышт дене шымытын лийыныт: Михаил, Мешуллам, Шева, Иорай, Иаакан, Зий да Евер.
14 Теве Авихаилын, Хурий эргын, урлыкшо – Хурийже Иароахын эргыже, Иароах Галаадын, Галаад Михаилын, Михаил Иешишайын, Иешишай Иахдон, а Иахдо Бузын эргыже лийыныт.
15 Ахи, Авдиилын эргыже, Гунин уныкаже, шке тукымжын вуйлатышыже лийын.
16 Нуно Галаадыште, Васаныште да йыр улшо илемлаште Шаронын кӱтымӧ верлажын мучашыже марте иленыт.
17 Нуно чыланат Иуда кугыжа Иофам ден Израиль кугыжа Иеровоамын вуйлатымышт жапыште тукымвожым возымашке пуртымо лийыныт.



18 Рувим ден Гад тукым-влакын, тыгак Манассийын пел тукымжын авыртыш ден кердым нумалше, пикшым лӱйкалыше, кредалаш туныктымо нылле ныл тӱжем шымшӱдӧ кудло тале сарзышт лийын.
19 Нуно агарян, иетур, нафиш да надав-влак ваштареш кредалыныт.
20 Тушман ваштареш кредалмаште нунылан полыш лийын: агарян-влакым, пеленышт лийше-шамычым нуно сеҥеныт, вет кредалмышт годым Юмо деч полышым йодын кумалыныт. Юмо нуным колын, вет нуно Тудлан инаненыт.
21 Нуно агарян-влакын кӱтӱштым руалтен налыныт: витле тӱжем верблюдым, кокшӱдӧ витле тӱжем тыгыде вольыкым, кок тӱжем осёлым, тыгак шӱдӧ тӱжем еҥым.
22 Тунам пеш шуко еҥ пытен, вет тиде кредалмаш Юмо деч лийын. Агарян-влакын мландыштышт нуно вес вере илаш наҥгайыме марте иленыт.



23 Манассийын пел тукымжын калыкше саде мландыште Васан гыч Ваал-Ермон, Сенир да Ермон курык марте илен. Нуно пеш шукын лийыныт.
24 Теве нунын урлыквуйышт: Ефер, Иший, Елиил, Азриил, Иеремий, Годавий да Иагдиил – виян, лӱмлӧ сарзе-влак, шке урлыкыштын вуйлатышышт.
25 Но кунам нуно ача-кочаштын Юмышт ваштареш сулыкыш пуреныт да Юмын нунын ончыч поктен колтымо калык-влакын юмыштлан яжарланен кумалаш тӱҥалыныт,
26 тунам Израильын Юмыжо Ассирий кугыжа Фулым – вес семынже Феглафелласарым – таратен, да тудыжо Рувим, Гад тукым-влакым да Манассийын пел тукымжым тиде мланде гыч вес вере илаш кусарен. Тудо нуным Халахыш, Хаворыш, Араш да Гозан эҥер деке наҥгаен. Нуно таче кече мартеат туштак улыт.





*а 5:1 Ончо: Тӱҥ 35:22.

*б 5:7 Лӱмер – список.




ИКЫМШЕ КУРЫМСЕРЫШ КНИГА

Глава 6




1 Левийын тукымжо. 54 Левит-влакын олашт.

1 Левийын эргыж-влак: Гирсон, Кааф да Мерари.
2 Каафын эргыже-шамыч: Амрам, Ицгар, Хеврон да Узиил.
3 Амрамын йочаже-влак: Аарон, Моисей да Мариам. Ааронын эргыж-влак: Надав, Авиуд, Елеазар да Ифамар.
4 Елеазар деч Финеес, Финеес деч Авишуй,
5 Авишуй деч Буккий, Буккий деч Уззий,
6 Уззий деч Зерахий, Зерахий деч Мераиоф шочыныт.
7 Мераиоф деч Амарий, Амарий деч Ахитув,
8 Ахитув деч Садок, Садок деч Ахимаас,
9 Ахимаас деч Азарий, Азарий деч Иоханан,
10 Иоханан деч Азарий шочыныт. Тиде саде Азарий, кудо Иерусалимыште Соломонын чоҥымо храмыштыже иерей лийын.
11 Азарий деч Амарий, Амарий деч Ахитув,
12 Ахитув деч Садок, Садок деч Шаллум,
13 Шаллум деч Хелкий, Хелкий деч Азарий,
14 Азарий деч Сераий, Сераий деч Иоседек шочыныт.
15 Кунам Господь Навуходоносорын кидше дене Иуда мландыште да Иерусалимыште илыше-влакым вес вере илаш наҥгаен, Иоседек нунын коклаште лийын.



16 Левийын эргыж-влак: Гирсон, Кааф да Мерари.
17 Теве Гирсон эрге-шамычын лӱмышт: Ливни ден Шимей.
18 Каафын эргыж-влак: Амрам, Ицгар, Хеврон да Узиил.
19 Мерарин эргыже-шамыч: Махли ден Муши. А теве Левий деч лекше урлык-влак, нунын ачашт.
20 Гирсонын урлыкшо: Ливни – тудын эргыже, Ливнин эргыже – Иахаф, Иахафын эргыже – Зимма,
21 Зимман эргыже – Иоах, Иоахын эргыже – Иддо, Иддон эргыже – Зерах, Зерахын эргыже – Иеафрай.
22 Каафын урлыкшо: Аминадав – тудын эргыже, Аминадавын эргыже – Корей, Корейын эргыже – Асир,
23 Асирын эргыже – Елкана, Елканан эргыже – Евиасаф, Евиасафын эргыже – Асир,
24 Асирын эргыже – Тахаф, Тахафын эргыже – Уриил, Уриилын эргыже – Узий, Узийын эргыже – Саул.
25 Елканан эргыж-влак: Амасай ден Ахимоф.
26 Ахимофын эргыже – Елкана, Елканан эргыже – Цофай, Цофайын эргыже – Нахаф,
27 Нахафын эргыже – Елиав, Елиавын эргыже – Иерохам, Иерохамын эргыже – Елкана, [Елканан эргыже – Самуил].
28 Самуилын эргыж-влак: кугэрге Иоиль, кокымшо эрге – Авий.



29 Мерарин урлыкшо: Махли – тудын эргыже, Махлин эргыже – Ливни, Ливнин эргыже – Шимей, Шимейын эргыже – Уза,
30 Узан эргыже – Шима, Шиман эргыже – Хагги, Хаггин эргыже – Асаий.



31 Теве нине левит-влакым Давид Господьын пӧртыш шондыкым кондымо деч вара тушто мурышо-шамычын вуйлатышыштлан шогалтен.
32 Соломонын Иерусалимыште Господьын пӧртшым чоҥымешкыже, нуно Юмо дене вашлийме омаш ончылно мурызо семын служитленыт. Нуно шке пашаштым палемдыме радам почеш шуктен шогеныт.
33 Теве нине мурызо-влак да нунын эргышт: Кааф урлык гыч – мурызо Еман, Иоильын эргыже. Иоильын ачаже Самуил лийын.
34 Самуилын ачаже Елкана, Елканан ачаже Иерохам, Иерохамын ачаже Елиил, Елиилын ачаже Тоах лийыныт.
35 Тоахын ачаже Цуф, Цуфын ачаже Елкана, Елканан ачаже Махаф, Махафын ачаже Амасай,
36 Амасайын ачаже Елкана, Елканан ачаже Иоиль, Иоильын ачаже Азарий, Азарийын ачаже Цефаний лийыныт.
37 Цефанийын ачаже Тахаф, Тахафын ачаже Асир, Асирын ачаже Евиасаф, Евиасафын ачаже Корей,
38 Корейын ачаже Ицгар, Ицгарын ачаже Кааф, Каафын ачаже Левий, Левийын ачаже Израиль лийыныт.
39 Еманын пурла велныже Асаф лӱман тукым шольыжо шоген. Асафын ачаже Берехий, Берехийын ачаже Шима,
40 Шиман ачаже Михаил, Михаилын ачаже Ваасей, Ваасейын ачаже Малхий лийыныт.
41 Малхийын ачаже Ефний, Ефнийын ачаже Зерах, Зерахын ачаже Адай,
42 Адайын ачаже Ефан, Ефанын ачаже Зимма, Зимман ачаже Шимий,
43 Шимийын ачаже Иахаф, Иахафын ачаже Гирсон, а Гирсонын ачаже Левий лийыныт.
44 А шола велне Мерари эрге-влак кокла гыч Ефан полышкален шоген. Ефанын ачаже Киший, Кишийын ачаже Авдий, Авдийын ачаже Маллух,
45 Маллухын ачаже Хашавий, Хашавийын ачаже Амасий, Амасийын ачаже Хелкий лийыныт.
46 Хелкийын ачаже Амций, Амцийын ачаже Ваний, Ванийын ачаже Шемер,
47 Шемерын ачаже Махли, Махлин ачаже Муши, Мушин ачаже Мерари, Мерарин ачаже Левий лийыныт.
48 Нунын моло левит иза-шольыштым Юмын пӧртыштӧ моло тӱрлӧ пашам шукташ шогалтеныт.



49 Аарон ден тудын эргыж-влак йӱлалтыме жертвенникыште да тӱтырымӧ жертвенникыште надырым йӱлалтеныт. Израиль дене касарыме йӱлам эртараш манын, нуно тыгак Святой деч святой верыште иерейын сомылжым шуктеныт. Нуно чылажымат Юмын Моисей тарзыжын кӱштен кодымыж семын ыштеныт.
50 Теве Ааронын тукымжо: Елеазар – тудын эргыже, Елеазарын эргыже – Финеес, Финеесын эргыже – Авишуй,
51 Авишуйын эргыже – Буккий, Буккийын эргыже – Уззий, Уззийын эргыже – Зерахий,
52 Зерахийын эргыже – Мераиоф, Мераиофын эргыже – Амарий, Амарийын эргыже – Ахитув,
53 Ахитувын эргыже – Садок, Садокын эргыже – Ахимаас.



54 Теве левит-влаклан пуымо мландыште нунын илыме верышт. Шерева почеш Кааф урлыкысо Аарон эрге-влаклан
55 Иуда мландысе Хевроным, тудын йыр улшо кӱтӱлык верлам пуэныт.
56 Но тиде олан пасужо-влакым да йыр улшо илем-шамычым Халевлан, Иефонний эргылан, пуэныт.
57 Аарон эрге-влаклан тыгак куржын утлымо ола-шамычым пуэныт: Хевроным, Ливнам, Иаттирым, Ештемом да йырышт улшо кӱтӱлык верлам,
58 Хиленым, Давирым да нунын йыр улшо кӱтӱлык верлам,
59 Ашаным, Вефсамисым да йырышт улшо кӱтӱлык верлам.
60 Тидын деч посна нуно Вениамин тукым деч Гевам, Алемефым, Анафофым да йырышт улшо кӱтӱлык верлам налыныт. Тиде урлыклан чылаже латкум олам пуэныт.
61 Кааф урлыкысо моло эргылан шерева почеш Манассийын пел тукымжын мландыштыже лу олам пуэныт.



62 Гирсон эрге-влаклан, нунын чыла урлыкыштлан Иссахар, Асир, Неффалим тукым-шамыч деч да Васаныште улшо Манассий тукым деч латкум олам пуэныт.
63 Мерари эрге-влаклан, нунын чыла урлыкыштлан Рувим, Гад да Завулон тукымла деч шерева почеш латкок ола пуымо лийын.



64 Тыге израиль эрге-влак левит-шамычлан олалам да нунын йыр улшо кӱтӱлык верлам пуэденыт.
65 Иуда, Симеон да Вениамин тукым-влак деч левит-шамычлан шерева почеш кӱшнӧ каласыме ола-влакым пуэныт.
66 Кааф эрге-шамычын икмыняр урлыкшылан ола-влакым Ефрем тукым деч пуэныт.
67 Нунылан тыгай куржын утлымо ола-влакым пуэныт: Ефрем курыкласе Сихемым да тудын йыр улшо кӱтӱлык верлам, Газерым,
68 Иокмеамым, Беф-Ороным да йырышт улшо кӱтӱлык верлам,
69 Аиалоным, Гаф-Риммоным да нунын йыр улшо кӱтӱлык верлам.
70 Манассийын пел тукымжо деч – Анерым, Билеамым да йырышт улшо кӱтӱлык верлам. Чыла тидым Кааф эрге-влакын икмыняр урлыкшылан пуэныт.



71 Гирсон эрге-влаклан Манассийын пел тукымжо деч Васанысе Голаным, Аштарофым да нунын йыр улшо кӱтӱлык верлам пуэныт.
72 Иссахар тукым деч – Кедесым, Даврафым да йырышт улшо кӱтӱлык верлам,
73 Рамофым, Анемым да нунын йыр улшо кӱтӱлык верлам.
74 Асир тукым деч – Машалым, Авдоным да йырышт улшо кӱтӱлык верлам,
75 Хукокым, Реховым да нунын йыр улшо кӱтӱлык верлам.
76 Неффалим тукым деч – Галилейысе Кедесым, тыгак Хаммоным, Кириафаимым да нунын йыр улшо кӱтӱлык верлам.
77 А кодшо Мерари эрге-влаклан Завулон тукым деч Риммоным, Фаворым да йырышт улшо кӱтӱлык верлам пуэныт.
78 Рувим тукым деч Иорданын эрвел могырыштыжо, Иерихон тураште ир мландысе Бецерым, Яацым да нунын йыр улшо кӱтӱлык верлам,
79 тыгак Кедемофым, Мефаафым да йырышт улшо кӱтӱлык верлам пуэныт.
80 Гад тукым деч – Галаадысе Рамофым, Маханаимым да нунын йыр улшо кӱтӱлык верлам,
81 тыгак Есевоным, Иазерым да йырышт улшо кӱтӱлык верлам.






ИКЫМШЕ КУРЫМСЕРЫШ КНИГА

Глава 7




1 Иссахарын тукымжо. 6 Вениаминын тукымжо. 13 Неффалимын тукымжо. 14 Манассийын тукымжо. 20 Ефремын тукымжо. 30 Асирын тукымжо.

1 Иссахарын эргыж-влак: Фола, Фуа, Иашув да Шимрон – чылаже нылыт.
2 Фолан эргыж-влак: Уззий, Рефаий, Иериил, Иахмай, Ивсам да Самуил. Нуно Фола эрге-шамычын урлыквуйышт, тале сарзе лийыныт. Давидын кугыжа улмыж годым Фола эрге-влакын чотышт коло кок тӱжемат кудшӱдӧ лийын.
3 Уззийын эргыже – Израхий. Израхийын эргыж-влак: Михаил, Овадий, Иоиль да Ишший. Нуно визытынат урлыквуй лийыныт.
4 Нунын тукымысо урлыклаште кредалаш ямде кумло куд тӱжем сарзе лийын, вет нунын шуко ватышт да эргышт улмаш.
5 Иссахар тукымысо моло урлыкышто чылаже кандашле шым тӱжем тале сарзе лийын. Нунын лӱмыштым тукым лӱмерыште возымо.



6 Вениаминын эргыж-влак: Бела, Бехер да Иедиаил – чылаже кумыт.
7 Белан эргыж-влак: Эцбон, Уззий, Узиил, Иеримоф да Ири – чылаже визыт. Нуно урлык вуйлатыше, тале сарзе лийыныт. Тукым лӱмерыште нуно коло кок тӱжемат кумло нылытын улыт.
8 Бехерын эргыж-влак: Земира, Иоаш, Елиезер, Елиоенай, Омри, Иремоф, Авий, Анафоф да Алемеф. Нине чыланат Бехерын эргыже улыт.
9 Нунын урлыкысо тале сарзе-влак тукым лӱмерыште коло кок тӱжемат кокшӱдӧ лийыныт.
10 Иедиаилын эргыже – Билган. Билганын эргыж-влак: Иеус, Вениамин, Егуд, Хенаана, Зефан, Фарсис да Ахишахар.
11 Иедиаилын чыла тиде эргыже урлык вуйлатыше, тале сарзе лийыныт. Нунын латшым тӱжемат кокшӱдӧ сарзышт улмаш.
12 Шупим ден Хупим – Ирын эргыже-влак, а Хушим Ахерын эргыже лийын.



13 Неффалимын эргыже-шамыч: Иахцеил, Гуни, Иецер да Шаллум. Нуно Валлан уныкаже лийыныт.



14 Манассийын эргыже-влак: Асриил, тудо арамей кулватыж деч шочын. Тиде кулватыжак Махирым, Галаадын ачажым, ыштен.
15 Махир шкаланже Хупим ден Шупимын шӱжарыштым марлан налын, тудын лӱмжӧ Мааха лийын. Кокымшо эргыжын лӱмжӧ Салпаад улмаш. Салпаадын ӱдыр йочаже-влак гына шочыныт.
16 Мааха, Махирын ватыже, эргым ыштен да тудлан Переш лӱмым пуэн. Тудын шольыжын лӱмжӧ Шереш лийын, а эргыж-влак: Улам ден Рекем.
17 Уламын эргыже – Бедан. Теве Галаадын, Махир эргын, Манассийын уныкажын, эрге-уныкаже-влак.
18 Тудын Молехеф шӱжарже Ишгодым, Авиезерым да Махлам ыштен.
19 Шемидан эргыж-влак: Ахиан, Шехем, Ликхи да Аниам.



20 Ефремын тукымжо: тудын эргыже – Шутелах. Шутелахын эргыже – Беред, Бередын эргыже – Тахаф, Тахафын эргыже – Елеад, Елеадын эргыже – Тахаф,
21 Тахафын эргыже – Завад, Завадын эргыже – Шутелах. Ефремын тыгак Езер ден Елеад эргыже-шамыч лийыныт, но нуным Гефыште шочын-кушшо да туштак илыше вес калык еҥ-влак кӱтӱштым руалтен налаш тӧчымыштлан пуштыныт.
22 Ефрем ачашт нунын шотышто кужу жап шортын. Ефремым лыпландараш манын, тудын деке родо-тукымжо толын коштын.
23 Вара тудо шке ватыж дене мален. Ватыже мӱшкыраҥын да эргым ыштен. Ефрем тудлан Берий*а лӱмым пуэн, вет пӧртышкыжӧ ойго толын улмаш.
24 Тудын эше Шеера ӱдыржӧ лийын. Шеера Ӱлыл ден Кӱшыл Беф-Ороным, тыгак Уззен-Шеерам чоҥен.
25 Берийын Рефай эргыже лийын. Рефайын эргыже-влак: Решеф ден Фелах. Фелахын эргыже Тахан,
26 Таханын эргыже Лаедан, Лаеданын эргыже Аммиуд, Аммиудын эргыже Елишама,
27 Елишаман эргыже Нав, а Навын эргыже Иисус лийыныт.
28 Теве нунын мландышт да илыме верышт: Вефиль да тудын йыр улшо илем-влак, эрвелне Нааран, касвелне Газер да йырже улшо илем-влак, Сихем да тудын йыр улшо илем-влак Газа марте, тыгак Газа йыр улшо илем-влак.
29 Манассий эрге-шамычын мландышт велне – Беф-Сан, Фаанах, Мегиддо, Дор да нунын йыр улшо илем-влак. Тушто Израиль эрге Иосифын эргыже-шамыч иленыт.



30 Асирын эргыж-влак: Имна, Ишва, Ишви, Берий. Нунын шӱжарышт Серах лийын.
31 Берийын эргыж-влак: Хевер ден Малхиил. Малхиилже Бирзаифын ачаже лийын.
32 Хевер деч Иафлет, Шомер, Хофам да нунын Шуя шӱжарышт шочыныт.
33 Иафлетын эргыж-влак: Пасах, Бимгал да Ашваф. Тиде Иафлетын эргыже-шамыч улыт.
34 Шемерын эргыж-влак: Ахи, Рохга, Ихубба да Арам.
35 Гелемын,*б тудын шольыжын, эргыже-шамыч: Цофах, Имна, Шелеш да Амал.
36 Цофахын эргыж-влак: Суах, Харнефер, Шуал, Бери, Имра,
37 Бецер, Год, Шамма, Шилша, Ифран да Беера.
38 Иеферын эргыж-влак: Иефунни, Фиспа да Ара.
39 Уллан эргыже-шамыч: Арах, Ханниил да Риций.
40 Чыла тиде Асир тукым эрге-влак улыт. Нуно шке урлыкыштын вуйлатышышт, эн тале, уста сарзе, кугу он-влак лийыныт. Тукым лӱмерыште Асирын кредалаш ямде коло куд тӱжем сарзыже лийын.





*а 7:23 «Берий» лӱм еврей йылмыште ’ойго’ мут дене ик семынрак йоҥга.

*б 7:35 «Гелем» – Хофамын вес лӱмжӧ манын шонат, ончо 7:32.




ИКЫМШЕ КУРЫМСЕРЫШ КНИГА

Глава 8




Вениамин тукымын моло эргыже.

1 Вениамин деч Бела, тудын кугэргыже, шочын, Ашбел – кокымшо эрге, кумшо – Ахрай,
2 нылымше – Ноха да визымше Рафа лийыныт.
3 Белан эргыж-влак: Аддар, Гера, Авиуд,
4 Авишуй, Нааман, Ахоах,
5 Гера, Шефуфан да Хурам.
6 Теве Егудын эргыже-шамыч, нуно Геваште илыше, вара Манахафыш кусарыме урлык-влакын вуйлатышышт лийыныт:
7 Нааман, Ахий да Гера. Нуным тышке Гера илаш конден улмаш, тудо Узза ден Ахихудын ачашт лийын.



8 Хушима ден Баара ватыже-влакым ойырен колтымеке, Шегараимын Моав мландыште эргыже-шамыч шочыныт.
9 Нуно Ходеша ватыж деч лийыныт, тиде – Иовав, Цивий, Меша, Малхам,
10 Иеуц, Шахий да Мирма. Теве Шегараимын эргыже-влак, урлык-шамычын вуйлатышышт.
11 А Хушима деч Авитув ден Елпаал эргыже-влак шочыныт улмаш.
12 Елпаалын эргыже-шамыч: Евер, Мишам, Шемед – Шемедше Оном, Лодым да нунын йыр улшо илем-влакым чоҥен, –
13 Берий да Шема. Нуно Аиалонышто илыше-влакын урлык вуйлатышышт лийыныт, Гефыште илыше-шамычым поктен колтеныт.
14 Ахио, Шашак, Иремоф,
15 Зевадий, Арад, Едер,
16 Михаил, Ишфа да Иоха Берийын эргыже-влак улыт.
17 Зевадий, Мешуллам, Хизкий, Хевер,
18 Ишмерай, Излий да Иовав – Елпаалын эргыже-влак.
19 Иаким, Зихри, Завдий,
20 Елиенай, Цилфай, Елиил,
21 Адай, Бераий да Шимраф – Шимейын эргыже-влак.
22 Ишпан, Евер, Елиил,
23 Авдон, Зихри, Ханан,
24 Хананий, Елам, Антофий,
25 Ифдий да Пенуэл – Шашакын эргыже-влак.
26 Шамшерай, Шехарий, Афалий,
27 Иаареший, Елий да Зихри – Иерохамын эргыже-влак.
28 Нуно чыланат урлык-влакын вуйлатышышт, шке тукымыштын онышт лийыныт да Иерусалимыште иленыт.
29 [Иеил,] Гаваонын ачаже, Гаваонышто илен. Ватыжын лӱмжӧ Мааха лийын.
30 Тудын кугэргыже Авдон улмаш. Вара Цур, Кис, Ваал, Надав, [Нер,]
31 Гедор, Ахио, Зехер да Миклоф шочыныт.
32 Миклоф деч Шимей шочын. Нуно чыланат Иерусалимыште родо-тукымышт воктене иленыт.
33 Нер деч Кис, Кис деч Саул, а Саул деч Ионафан, Малхисуа, Авинадав да Ешбаал шочыныт.
34 Ионафанын эргыже Мериббаал лийын. Мериббаал деч Миха шочын.
35 Михан эргыж-влак: Пифон, Мелех, Фаарей да Ахаз.
36 Ахаз деч Иоиадда, а Иоиадда деч Алемеф, Азмавет да Зимри, Зимри деч Моца,
37 Моца деч Биней шочыныт. Бинейын эргыже Рефаий, Рефаийын эргыже Елеас, а Елеасын эргыже Ацел лийыныт.
38 Ацелын куд эргыже улмаш. Теве нунын лӱмышт: Азрикам, Бохру, Измаил, Шеарий, Овадий да Ханан. Тиде чыланат Ацелын эргыже-влак улыт.
39 Ешекын, тудын шольыжын, эргыже-шамыч: Улам – кугэргыже, кокымшо – Иеус, кумшо – Елифелет.
40 Уламын эргыже-влак тале сарзе, пикш дене лӱйкалыше лийыныт. Нунын шуко эрге ден уныкашт лийын – шӱдӧ витле еҥ.


 Нине чыланат Вениамин тукым гыч лийыныт.






ИКЫМШЕ КУРЫМСЕРЫШ КНИГА

Глава 9




1 Вавилон гыч пӧртылшӧ да Иерусалимыште илаш тӱҥалше еҥ-влак. 10 Иерусалимыште илыше иерей-шамыч. 14 Иерусалимыште илыше левит-влак. 35 Саул кугыжан тукымжо.

1 Тыге чыла израильтян-влак шке урлыкышт дене тукым лӱмерыш пуртымо лийыныт, нуным «Израиль кугыжа-влакын курымсерыш книгашкышт» возеныт.


 А Иуда калыкым осал пашаж-влаклан Вавилоныш наҥгаеныт улмаш.
2 Эн ончыч шке мландышкышт, Израильысе олалаш, тыглай израильтян, иерей, левит да храм полышкалыше-влак*а пӧртылыныт.
3 Иерусалимыште Иуда, Вениамин, Ефрем да Манассий тукым гыч теве кӧмыт илаш тӱҥалыныт:
4 Уфай – Аммиудын эргыже. Аммиудын ачаже Омри, Омрин ачаже Имрий, Имрийын ачаже Ваний лийыныт. Ванийже Фаресын, Иуда эргын, урлыкшо гыч улмаш.
5 Шилон эрге-влак кокла гыч – кугэрге Асаий да тудын эргыже-шамыч.
6 Зерах эрге-влак кокла гыч – Иеуил. Нунын тукым иза-шольышт чылаже кудшӱдӧ индешле еҥ лийыныт.



7 Вениамин эрге-влак кокла гыч – Саллу, Мешуллам эрге. Мешулламын ачаже Годавий, Годавийын ачаже Гассенуй лийыныт.
8 Тыгак Ивний, Иерохам эрге, да Эла – Уззийын эргыже, Михрин уныкаже, эше Мешуллам – Сафатийын эргыже, Регуилын уныкаже, Ивнийын уныкажын шочшыжо.
9 Тыгак нунын тукым иза-шольышт шке урлыкышт дене – чылаже индешшӱдӧ витле куд еҥ. Лӱмышт дене ончыктымо нине еҥ-влак шке урлыкыштын вуйлатышышт лийыныт.



10 Иерей-влак кокла гыч – Иедай, Иегоиарив, Яхин
11 да Азарий, Хелкий эрге, Юмын пӧрт вуйлатыше. Хелкийын ачаже Мешуллам лийын, тудыжын ачаже Садок, тудыжын ачаже Мераиоф, а Мераиофын ачаже Ахитув лийыныт.
12 Тыгак Адай – Иерохам эрге. Иерохамын ачаже Пашхур, тудыжын ачаже Малхий лийыныт. Эше Маасай – Адиил эрге. Адиилын ачаже Иахзер, тудыжын ачаже Мешуллам, тудыжын ачаже Мешиллемиф, тудыжын Иммер лийыныт,
13 тыгак нунын тукым иза-шольышт, шке урлыкыштын вуйлатышышт. Чылаже – тӱжем шымшӱдӧ кудло еҥ, нуно Юмын пӧртыштӧ служитлыме пашаште уста лийыныт.



14 Левит-влак кокла гыч: Шемай, Хашув эрге. Хашувын ачаже Азрикам, Азрикамын ачаже Хашавий – Мерари тукым гыч – лийын.
15 Тыгак – Вакбакар, Хереш, Галал да Матфаний. Матфанийын ачаже Миха, Михан ачаже Зихри, Зихрин ачаже Асаф лийыныт.
16 Эше – Овадий, Шемай эрге. Шемайын ачаже Галал, Галалын ачаже Идифун лийыныт. Тыгак – Берехий, Асан эргыже, Елканан уныкаже. Елканаже Нетофа кундемысе ялыште илен.
17 Капка орол-влак: Шаллум, Аккув, Талмон, Ахиман да нунын тукым иза-шольышт. Шаллум нунын вуйлатышышт лийын.
18 Кызытат нуно – левит станым оролышо-влак – эрвел могыр Кугыжа капкам оролат.
19 Шаллум, Коре эрге – тудыжо Евиасафын эргыже, тудыжо Корейын эргыже улмаш – да тудын Корей урлык иза-шольыжо-влак скинийыш пурымо верыште ороллан шогеныт, тиде нунын служитлыме пашашт лийын. Шке жапыштыже нунын ача-кочаштат Господьын станышке пурымо верым ороленыт.
20 Финеес, Елеазар эрге, тудо жапыште вуйлатышышт улмаш, пеленже Господь лийын.
21 Захарий, Мешелемий эрге, Юмо дене вашлийме омашыш пурымо верым оролен.
22 Ороллан чылаже кокшӱдӧ латкок еҥым ойырен налыныт. Илыме верыштым шотыш налын, нуно тукым лӱмерыш пуртымо лийыныт. Тиде пашам нунылан Давид ден ончыкужшо Самуил ӱшанен пуэныт.
23 Нуно шкешт да нунын эргышт Господьын пӧртшын, вес семынже скинийын, капкажым ороленыт.
24 Капка орол-влак ныл велне шогеныт: эрвелне, касвелне, йӱдвелне да кечывалвелне.
25 Нунын тукым иза-шольышт шке яллаштышт иленыт да нунын дек черет дене шым кечылан толеден каеныт.
26 Капка орол-влакын нине ныл левит вуйлатышыштлан пӧлем-влакым да Юмын пӧртын поянлыкым погымо вержым эскераш ӱшаненыт.
27 Нуно йӱдшӧ-кечыже Юмын пӧрт пелен лийыныт, вет тудым оролышаш да кажне эрдене омсам почшаш улыт улмаш.
28 Нунын кокла гыч иктышт службо годым кучылтмо ӱзгарлан вуйын шогеныт – кажне гана шотлен, нуным луктын пуэныт да мӧҥгеш поген пуртеныт.
29 Весе-влак моло арвер ден святой ате-ӱзгарлан, тыгак эн сай ложаш, йошкар арака, олив ӱй, ладын да тамлыпушан насталан вуйын шогеныт.
30 А иерей-влак кокла гыч икмынярынже тамлыпушан наста гыч миром ыштеныт.
31 Маттифий лӱман ик левитлан – тудо Корей урлык Шаллумын кугэргыже лийын – салмаште киндым ямдылаш ӱшаненыт.
32 А нунын Кааф эрге иза-шольышт кокла гыч икмынярже кажне шуматкечын луктын пыштыме надыр киндылан вуйын шогеныт.
33 Мурызо-влак, левит урлык-шамычын вуйлатышышт, храмысе пӧлемлаште иленыт. Нуно йӱдшӧ-кечыже шке сомылыштым шуктеныт, сандене моло пашаш ушнен огытыл.
34 Тиде – левит урлык-влакын вуйлатышышт, шке тукымыштын онышт. Нуно Иерусалимыште иленыт.



35 Иеиел, Гаваонын ачаже, Гаваонышто илен. Ватыжын лӱмжӧ Мааха лийын.
36 Тудын кугэргыже Авдон улмаш. Вара Цур, Кис, Ваал, Нер, Надав,
37 Гедор, Ахио, Захарий да Миклоф шочыныт.
38 Миклоф деч Шимеам шочын. Нуно чыланат Иерусалимыште родо-тукымышт воктене иленыт.
39 Нер деч Кис, Кис деч Саул, а Саул деч Ионафан, Малхисуа, Авинадав да Ешбаал шочыныт.
40 Ионафанын эргыже Мериббаал лийын. Мериббаал деч Миха шочын.
41 Михан эргыж-влак: Пифон, Мелех, Фарей [да Ахаз].
42 Ахаз деч Иаера, Иаера деч Алемеф, Азмавет да Зимри, Зимри деч Моца,
43 Моца деч Биней шочыныт. Бинейын эргыже – Рефаий, Рефаийын эргыже – Елеас, а Елеасын эргыже Ацел лийын.
44 Ацелын куд эргыже улмаш. Теве нунын лӱмышт: Азрикам, Бохру, Измаил, Шеарий, Овадий да Ханан. Тиде – Ацелын эргыже-влак.





*а 9:2 Храм полышкалыше-влак – руш Синодальный кусарымаште «нефиней-влак».




ИКЫМШЕ КУРЫМСЕРЫШ КНИГА

Глава 10




Саул да тудын эргыже-влак колат.

1 Филистим-влак Израиль дене кредалыныт. Израильтян-шамыч филистим-влак деч куржыныт, шукышт Гелвуй курыкеш вуйыштым пыштеныт.
2 Филистим-влак Саулым да тудын эргыже-влакым поктен каеныт да Ионафаным, Авинадавым, Малхисуам – Саул эрге-влакым – пуштыныт.
3 Саул ваштареш кредалмаш талышнен. Пикшызе-влак ӱмбакыже лӱйкаленыт да тудым сусыртеныт.
4 Саул шке саргурал нумалшыжлан каласен: «Кердетым лодак гыч лук да мыйым шуралте, уке гын нине пӱчдымӧ-влак*а толыт да мыйым мыскылаш тӱҥалыт». Но саргурал нумалше чот лӱдын да тидым ышташ тоштын огыл. Тунам Саул шке кердыжым шогалтен да ӱмбакыже шуҥгалтын.
5 Саул колымым ужмеке, саргурал нумалшат керде ӱмбак шуҥгалтын да колен.
6 Тыге Саул, тудын кум эргыже да уло тукымжо пытеныт.
7 Кунам лапверыште илыше израильтян-влак чыла еҥын куржмыжо да Саул ден эргыж-влакын колымышт нерген колыныт, нунат шке олаштым коден куржыныт. А филистим-влак толыныт да тушан верланеныт.



8 Эрлашыжым филистим-шамыч пуштмо еҥ-влакым агаш толыныт да Гелвуй курыкеш колышо Саулым да тудын эргыже-влакым муыныт.
9 Нуно Саул ӱмбач чыла кудаш налыныт, вуйжым руалыныт да саргуралжым поген налыныт. Тушманым сеҥыме нерген шояк юмышт-влак да шке калыкше ончылно увертараш манын, пӱтынь филистим мланде мучко уверзе-влакым колтеныт.
10 Саулын саргуралжым шке юмышт-влакын пӧртышкышт пыштеныт, а вуйжым Дагонын храм пырдыжешыже пудален сакеныт.
11 Галаадысе Иависыште илыше-шамыч филистим-влакын Саул дене мом ыштымышт нерген колыныт.
12 Тунам тале сарзе-шамыч каеныт, Саул ден эргыж-влакын капыштым налыныт да Иависыш конденыт. Нуно лулегыштым Иависеш тумо йымалан тоеныт да шым кече пӱтым кученыт.



13 Тыге Саул колен. Тудо Господьлан ӱшанле лийын огыл, Тудын шомакшым колыштын огыл. Саул юзо ӱдырамаш деке каҥашым йодаш каен,
14 Господьым кычалын огыл. Тидлан Господь тудым пытарен да кугыжанышым Давидлан, Иессей эргылан, пуэн.





*а 10:4 Пӱчдымӧ-влак – необрезанные.




ИКЫМШЕ КУРЫМСЕРЫШ КНИГА

Глава 11




1 Давид Израильын кугыжажлан шогалеш. 4 Давид Иерусалимым сеҥен налеш. 10 Давидын лӱмлӧ сарзыже-влак.

1 Чыла израильтян-влак Давид деке Хевроныш погыненыт да каласеныт: «Ме тый денет ик вӱр улына.
2 Тидын деч ончыч, кунам Саул эше мемнан кугыжана лийын, тый Израильын сарзывийжым вуйлатен шогенат. Господь Юмет тылат каласен: ”Тый мыйын Израиль калыкем кӱташ тӱҥалат, тудын вуйлатышыже лият”».
3 Израильын чыла кугуракше-влакат кугыжа деке Хевроныш толыныт. Тушто, Господь чурий ончылно, Давид нунын дене ойпидышым ыштен. Господьын Самуил гоч каласымыж семынак, нуно Давидым Израильын кугыжажлан шӱрен палемденыт.



4 Давид ден чыла израильтян-влак Иерусалим ӱмбаке, вес семынже Иевус ӱмбаке, каеныт. Туштыжо иевусей-шамыч иленыт.
5 Иевусышто илыше-влак Давидлан каласеныт: «Тый тышке от пуро». Но Давид Сион карманым сеҥен налын, да тудо Давид-Ола лийын.
6 Кугыжа каласен: «Кӧ иевусейым икымше пуштеш, тудо вуйлатыше, сарзывуй лиеш». Иоав, Саруя эрге, икымше лийын, да тудым сарзывуйлан шогалтеныт.



7 Кугыжа тиде карманыште илаш тӱҥалын, сандене тудым Давид-Ола манын лӱмденыт.
8 Давид тудым йырым-йыр, Милло деч умбакыла, чоҥен шогалтен. А Иоав олан моло ужашыжым угыч нӧлталын.
9 Давид вияҥын, тудын куатше утларак да утларак ешаралтын: Господь Саваоф пеленже лийын.



10 Теве Давидын эн тале сарзыже-влак, нуно Давидын вуйлаташ тӱҥалмыж годым тудлан полшен шогеныт. Уло израиль калык дене пырля нуно, Господьын каласымыж семынак, Давидым кугыжалан шогалтеныт.
11 Теве нине патыр-влак: Иесваал, Ахамани эрге – кумло сарзын вуйлатышыже. Тудо шке умдыжым кумшӱдӧ еҥ ӱмбаке нӧлталын да нуным ик кредалмаште пытарен.
12 Тудын деч вара – Елеазар, Ахохий тукым Додон эргыже, кум тале сарзе кокла гыч иктыже.
13 Кунам филистим-влак Фасдамимыш кредалаш погыненыт, тунам тудо Давид дене пырля лийын. Тушто пасун ик касалыкыштыже шож кушкын. Калык филистим-шамыч деч куржаш тӱҥалын,
14 но нине сарзе-влак пасу покшеке шогалыныт да, тушманым кырен шалатен, пасум арален коденыт. Господь тунам кугу сеҥымашым пӧлеклен!
15 Кумло эн тале сарзе кокла гыч нине кумыт Давид деке Одоллам курыкпомыш воктенысе кӱ курык дек толыныт. Тунам филистим-влак Рефаим лапверыште стан дене шогеныт.
16 Давид тыгодым карманыште, а филистим отряд Вифлеемыште лийыныт.
17 Давидын пеш чот йӱмыжӧ шуын, да тудо каласен: «О, иктаж-кӧ мыланем Вифлеем капка воктенысе таве гыч вӱдым конда ыле гын!»
18 Тунам нине кумыт филистим стан гоч шолып эртеныт, Вифлеем капка воктенысе таве гыч вӱдым коштал налыныт да Давидлан конденыт. Но кугыжа йӱаш тореш лийын да, Господьлан чапым пуэн, тудым йоктарен,
19 тыге каласен: «Тиде вӱдым йӱмӧ деч Юмо мыйым аралыже! Мый нине еҥ-влакын вӱрыштым йӱаш тӱҥалам мо? Вет, шке илышыштым чаманыде, нуно мыланем вӱдым конденыт». Давид вӱдым йӱын огыл. Теве мом нине кум тале сарзе-влак ыштеныт.



20 Авесса, Иоавын шольыжо, кум сарзын вуйлатышыже лийын. Тудо умдыж дене кумшӱдӧ еҥым пуштын, нине кум тале сарзе тудым пагаленыт.
21 Кум сарзе коклаште тудо эн лӱмлӧ, нунын вуйлатышышт лийын, но саде кум тале сарзе дене иктӧр шоген огыл.



22 Ваней, Иодай эрге, Кавцеил гыч лӱддымӧ еҥ, тыгак шке пашаж дене чапланен. Тудо Моав гыч Ариилын кок эргыжым пуштын. Тудак лум толмо кечын вӱдым погымо вынемыш волен да левым пуштын.
23 Тудо тыгак вич кынергут кӱкшытан египтяным пуштын. Тудыжын кидыштыже куымо станын навуйжо гай кугу умдо лийын, а Ваней ваштарешыже тоя дене лектын. Тудо египтянын кидше гыч умдым шупшын налын да тудым тиде умдо денак пуштын.
24 Теве мом Ваней, Иодай эрге, ыштен. Саде кум тале сарзе тудым пагаленыт.
25 Кумло сарзе коклаште тудо эн лӱмлӧ лийын, но саде кум тале сарзе дене садак иктӧр шоген огыл. Давид тудым шке капоролжо-влакын вуйлатышыштлан шогалтен.



26 Моло тале тарзе-влак: Асаил, Иоавын шольыжо, тыгак Вифлеем гыч Елханан, Додо эрге;
27 Харод гыч Шамма, Пелон гыч Хелец,
28 Фекой гыч Ира, Иккеш эрге; Анафоф гыч Авиезер,
29 Хуша гыч Совохай, Ахохий тукым гыч Илай,
30 Нетофа гыч Магарай да Нетофа гычак Хелед, Ваана эрге;
31 Вениамин мландысе Гива гыч Иттай, Рибай эрге; Пирафон гыч Ваней,
32 Нахле-Гааш гыч Хурай, Арава гыч Авиел,
33 Бахарум гыч Азмавет, Шаалбон гыч Елияхба,
34 Гизон гыч Гашемын эргыже-влак; Гарар гыч Ионафан, Шаге эрге;
35 Гарар гыч Ахиам, Сахар эрге; Елифал, Ур эрге;
36 Махера гыч Хефер, Пелон гыч Ахий,
37 Кармил гыч Хецрай; Наарай, Езбай эрге;
38 Нафанын Иоиль шольыжо; Мивхар, Гагрий эрге;
39 аммон Целек; Бероф гыч Нахарай, Саруян Иоав эргыжын саргурал нумалшыже;
40 Итри гыч Ира, Итри гычак Гареб,
41 хеттей Урий, Ахлай эрге Завад,
42 Адина, Шиза эрге – Рувим тукым гыч, Рувим эрге-влакын вуйлатышышт, тудын пелен кумло сарзе лийын,
43 Мааха эрге Ханан, Мифни гыч Иосафат,
44 Аштероф гыч Уззий, Ароер гыч Шама ден Иеиел – Хофамын эргыж-влак,
45 Иедиаил, Шимри эрге, да Фиций гыч Иоха, тудын шольыжо,
46 Махавим гыч Елиил, Елнаам эрге-влак Иеривай ден Иошавий, моав Ифма,
47 Елиил, Овед да Мецова гыч Иасиил.






ИКЫМШЕ КУРЫМСЕРЫШ КНИГА

Глава 12




1 Давидлан полшышо еҥ-влак. 23 Давид деке Хевроныш погынышо сарзе-шамыч.

1 Кунам Давид Саул деч, Кис эрге деч, эше шылын илен, теве нине сарзе-влак тудын деке Секелагыш толыныт да Давидлан кредалмаште полшеныт.
2 Нунын йоҥежышт лийын, нуно пурла да шола кид денат шӱштӱштӧ дене кӱм кышкеныт да пикш дене лӱйкаленыт. Нуно Вениамин тукым гыч, Саулын родо-тукымжо лийыныт.
3 Вуйлатышышт Ахиезер улмаш, тудын почеш Иоас – нуно Гива гыч Шемайын эргыже-влак лийыныт. Тыгак Иезиел ден Пелет, Азмаветын эргыж-влак, Анафоф гыч Бераха ден Иегу,
4 Гаваон гыч Ишмаий – кумло тале сарзе гыч иктыже, кумло еҥым вуйлатыше. Эше Иеремий, Яхазиил, Иоханан, Гедера гыч Иозавад,
5 Елузай, Иеримоф, Веалий, Шемарий, Хариф гыч Сафатий,
6 Корей урлык гыч Елкана, Ишшияху, Азариил, Иоезер да Иашовам,
7 Гедор гыч Иоела ден Зевадий, Иерохамын эргыж-влак.



8 Ир мландысе карманыште лиймыж годым Давид деке Гад тукым гычат ушненыт. Тиде виян, лӱддымӧ сарзе-влак лийыныт, нуно авыртыш да умдо дене кредал моштеныт. Нуно сынышт дене лев гай койыныт да курыкласе каза гай писе лийыныт.
9 Вуйлатышышт Езер лийын, тудын почеш – Овадий, кумшо – Елиав,
10 нылымше – Мишманна, визымше – Иеремий,
11 кудымшо – Аттай, шымше – Елиил,
12 кандашымше – Иоханан, индешымше – Елзавад,
13 луымшо – Иеремий, латикымше – Махбанай.
14 Нине Гад тукым эрге-влак сарзывуй лийыныт: изиракше шӱдӧ сарзе дене вуйлатен, кугуракше – тӱжем дене.
15 Лач нуно икымше тылзын вӱд ташлен лекме жапыште Иорданым вонченыт да эрвел ден касвел могырысо лапверлаште илыше-влакым поктен колтеныт.



16 Давид дек карманышкыже тыгак Вениамин ден Иуда тукым еҥ-влак толыныт.
17 Давид нунын ваштареш лектын да тыге каласен: «Те тыныс дене, мыланем полшаш толында гын, мый тендан дене ушнаш ямде улам. Но те мыйым титакем уке ӱмбач тушманлан ужалаш толында гын, тек ача-кочана-влакын Юмышт тидым ужеш да тыланда пӧртылта!»
18 Тунам Амасайым, нине кумло сарзын вуйлатышыжым, шӱлыш авалтен, да тудо каласен: «Ме тыйын улына, Давид! Ме тый денет улына, Иессей эрге! Тыныс тыланет, тыныс тыланет полшышо-влаклан лийже! Вет тылат тыйын Юмет полшен шога!» Тунам Давид нуным шкеж деке налын да шке сарзыж-влакым вуйлаташ шогалтен.



19 Кунам Давид филистим-влак дене пырля Саул ваштареш сар дене каен, тудын дек Манассий тукым гычат икмынярын ушненыт. Но тунам Давид филистим-влаклан полшен огыл, вет филистим вуйлатыше-влак, каҥашымеке, тудым мӧҥгеш колтеныт. Нуно каласеныт: «Давид шке Саул озаж деке вонча гын, ме шке вуйланна муына».
20 Кунам Давид мӧҥгеш Секелагыш пӧртылын, тудын дек Манассий тукым гыч теве кӧмыт ушненыт: Аднах, Иозавад, Иедиаил, Михаил, Иозавад, Елигу да Цилфай – Манассий эрге-влакын тӱжемвуйышт.
21 Нуно Давидлан аген коштшо-влак ваштареш кредалаш полшеныт. Чыланат лӱддымӧ еҥ да Давидын сарзывийжын вуйлатышышт лийыныт.
22 Давидлан полшаш манын, калык кажне кечын шукырак да шукырак толын, да тудын сарзывийже Юмын сарзывийже гай кугу лийын.



23 Теве Давид деке Хевроныш толшо сарзе-влак. Господьын каласымыж семынак, нуно Саулын кугыжа кучемвийжым Давидлан пуаш толыныт. Чотышт тыгай лийын:
24 Иуда тукым гыч – авыртыш ден умдым нумалше, кредалаш ямде улшо куд тӱжемат кандашшӱдӧ еҥ,
25 Симеон тукым гыч – шым тӱжемат шӱдӧ лӱддымӧ еҥ,
26 Левий тукым гыч – ныл тӱжемат кудшӱдӧ еҥ,
27 тыгак Иоддай – Аарон урлыкын вуйлатышыже, тудын дене пырля кум тӱжемат шымшӱдӧ еҥ,
28 эше Садок – лӱддымӧ самырык пӧръеҥ, да тудын урлыкшо гыч коло кок сарзывуй,
29 Вениамин тукым гыч – кум тӱжем еҥ, нуно Саулын родо-тукымжо лийыныт да шукынжо эше тудлан ӱшанле кодыныт,
30 Ефрем тукым гыч – коло тӱжемат кандашшӱдӧ лӱддымӧ сарзе, нуно шке тукымыштын лӱмлӧ еҥышт лийыныт.
31 Манассийын пел тукымжо гыч – латкандаш тӱжем еҥ. Давидым кугыжалан шогалташ кайышт манын, нуно кажныже лӱмышт дене каласыме лийыныт.
32 Иссахар тукым гыч Израильлан кунам да мом ышташ кӱлмым палыше ушан-шотан кокшӱдӧ вуйлатыше толын, пеленышт толшо моло иза-шольышт нунын мутыштым шуктен шогеныт.
33 Завулон тукым гыч – кредалаш ямде улшо, тӱрлӧ саргуралым нумалше витле тӱжем еҥ. Нуно ик ой дене Давидлан полшаш толыныт.
34 Неффалим тукым гыч – тӱжем сарзывуй, нунын дене пырля авыртыш ден умдым нумалше кумло шым тӱжем еҥ.
35 Дан тукым гыч – кредалаш ямде коло кандаш тӱжемат кудшӱдӧ еҥ.
36 Асир тукым гыч – кредалаш ямде улшо нылле тӱжем еҥ.
37 Иордан вес велым, Рувим ден Гад тукым-влак гыч да Манассийын пел тукымжо гыч – чыла тӱрлӧ саргуралым нумалше шӱдӧ коло тӱжем еҥ.



38 Чыла нине сарзе, Давидым пӱтынь Израильын кугыжажлан шогалташлан пеҥгыде шонымаш дене темын, рат дене шогалын, Хевроныш толыныт. Моло израильтян-влакат Давидым кугыжалан шогалтымым сайлан шотленыт.
39 Тушто нуно Давид дене кум кече лийыныт да пырля кочкын-йӱыныт, вет кочкышым мӧҥгышт гыч конденыт улмаш.
40 Лишне илыше тукым-влак – эсогыл Иссахар, Завулон да Неффалим тукым-шамыч – кочкышым осёл, верблюд, мул да ӱшкыж-влак ӱмбалан конденыт. Ложаш, коштымо смоква, изюм, йошкар арака, олив ӱй, шолдыра да тыгыде вольык – чылажат пеш шуко лийын, вет тунам Израильыште кугу куан озаланен.






ИКЫМШЕ КУРЫМСЕРЫШ КНИГА

Глава 13




Юмын шондыкым Кириаф-Иарим гыч Овед-Едомын пӧртышкыжӧ кондат.

1 Чыла тӱжемвуй, шӱдывуй да вуйлатыше дене каҥашымеке,
2 Давид уло Израиль калыклан каласен: «Тидын дене те келшеда да тидлан Господь Юмынан кумылжо уло гын, айста Израильын чыла кундемышкыже моло иза-шольына деке, эше иерей ден левит-влак деке – нунын ола ден яллашкышт – уверым колтена. Тек нуно мемнан дек толыт,
3 да ме Юмынан шондыкшым шкенан деке кондена, вет Саул вуйлатыме жапыште тудын деке коштмым чарнен улына».
4 «Тек тыге лиеш», – чылан вашештеныт, вет тыге ыштымым калык чынлан шотлен.



5 Тунам Давид, Юмын шондыкшым Кириаф-Иарим гыч кондаш манын, чыла израильтян-влакым Египетысе Сихор деч Емафыш пурымо вер марте поген.
6 Давид да чыла израильтян-влак, Иуда мландысе Кириаф-Иарим гыч Юмын шондыкшым кондаш манын, тушко каеныт. Тиде шондык херувим-влак ӱмбалне шинчыше Господьын лӱмжӧ дене лӱмдымӧ лийын.
7 Юмын шондыкым Авинадавын пӧртшӧ гыч у орваш шынден наҥгаеныт. Орвам наҥгайыше ӱшкыж-влакым Узза ден Ахио вӱден каеныт.
8 Давид да чыла израильтян-влак Юмо ончылно уло кертмышт дене юарленыт – муреныт, лира, кӱсле, тимпан, кимвал да той пуч дене шоктеныт.
9 Кунам нуно Хидонын идымже дек миен шуыныт, ӱшкыж-влак шондыкым изиш гына тӱрын колтен огытыл. Шондыкым кучаш манын, Узза кидшым шуялтен.
10 Кидше дене шондыкым тӱкымылан Господь шыдешкен да Уззам пуштын. Узза Господь чурий ончылно тушанак колен.



11 Господьын Уззам пытарымыжлан Давид аптыранымашыш пурен. Тиде верым тудо «Уззан пытымашыже» манын лӱмден. Таче кече мартеат тудо тыгак маналтеш.
12 Тиде кечын Давид Юмо деч пеш чот лӱдын да каласен: «Кузе мый Юмын шондыкым шке декем наҥгаем?»
13 Тудо шондыкым шкеж деке, Давид-Олашке, наҥгаен огыл, а Геф гыч улшо Овед-Едомын суртышкыжо намиен.
14 Юмын шондык тудын дене кум тылзе лийын. Господь Овед-Едомын ешыжым да тудын чыла мо улыжым суапландарен.






ИКЫМШЕ КУРЫМСЕРЫШ КНИГА

Глава 14




1 Давид Иерусалимыште. 8 Давид филистим-влакым кырен шалата.

1 Хирам, Тирын кугыжаже, Давид деке шке еҥже-влакым, тыгак тудлан полатым чоҥаш кедр пушеҥгым, чоҥышо ден кӱмастар-влакым колтен.
2 Давид умылен: Господь тудым Израильын кугыжажлан пеҥгыдемден, шке Израиль калыкшылан кӧра тудын кугыжа кучемвийжым кӱшкӧ нӧлталын.



3 Давид Иерусалимыште шкаланже эше вате-влакым налын да тудын эше эрге ден ӱдыржӧ-шамыч шочыныт.
4 Теве Иерусалимыште шочшо эргыж-влакын лӱмышт: Шаммуй, Шовав, Нафан, Соломон,
5 Ивхар, Елисуа, Елфалет,
6 Ногах, Нефек, Иафий,
7 Елишама, Веелиада да Елифелет.



8 Кунам филистим-влак Давидым пӱтынь Израильын кугыжажлан шӱрен палемдыме нерген колыныт, нуно тудым кычал каеныт. Тидын нерген пален налмеке, Давид нунын ваштареш каяш шонен пыштен.
9 Филистим-влак толыныт да Рефаим лапверыш керылт пуреныт.
10 Давид Юмо деч йодын: «Филистим-влак ваштареш мылам каяш мо? Нуным мыйын кидыш пуэт мо?» Господь тудлан вашештен: «Кай. Мый нуным кидышкет пуэм».



11 Давид шке сарзыж-влак дене Ваал-Перацимыш каен да тушто филистим-шамычым кырен шалатен. Тудо каласен: «Кугу вӱд пытарыме семын Господь тушманемым шинча ончылнем шалатыш». Садланак тиде верым Ваал-Перацим манын лӱмденыт.



12 Филистим-влак тушан шке юмыштым шуэн коденыт. Давидын кӱштымыж почеш нуным тулеш йӱлалтеныт.
13 Филистим-шамыч угыч толыныт да лапверыш керылт пуреныт.
14 Давид Юмо деч эше ик гана йодын. Юмо тудлан вашештен: «Ваштарешышт ит кай, нунын деке шеҥгечын, шопкер велым лишем.
15 Кунам шопкер ӱмбалне сарзывий ошкылмо гай йӱкым колат, кредалаш тӱҥал: филистим сарзывийым кырен шалаташ манын, тыйын ончычет Господь кая».
16 Давид Юмын кӱштымыж семынак ыштен. Нуно филистим сарзывийым Гаваон деч Газер марте кырен шалатеныт.
17 Давидын лӱмжӧ чыла элыште чапланен, тудын деч чыла калык лӱдаш тӱҥалын – тыште Господьын кидше лийын.






ИКЫМШЕ КУРЫМСЕРЫШ КНИГА

Глава 15




Юмын шондыкым Иерусалимыш кондат.

1 Кугыжа шкаланже Давид-Олаште пӧрт-влакым чоҥен, Юмын шондыклан верым ямдылен да тудлан омашым шогалтен.
2 Давид каласен: «Левит деч моло еҥ Юмын шондыкым нумалшаш огыл. Вет Господь нуным Юмын шондыкым нумалаш да Тудлан курым-курымеш служитлаш ойырен налын».
3 Ямдылыме верыш Господьын шондыкшым кондаш манын, Давид чыла израильтян-влакым Иерусалимыш поген.
4 Тудо Аарон эрге-влак ден левит-шамычым ӱжын:
5 Кааф урлык гыч – вуйлатыше Уриил ден тудын шӱдӧ коло иза-шольыжым,
6 Мерари урлык гыч – вуйлатыше Асаий ден кокшӱдӧ коло иза-шольыжым,
7 Гирсон урлык гыч – вуйлатыше Иоиль ден шӱдӧ кумло иза-шольыжым,
8 Елицафан урлык гыч – вуйлатыше Шемай ден кокшӱдӧ иза-шольыжым,
9 Хеврон урлык гыч – вуйлатыше Елиил ден кандашле иза-шольыжым,
10 Узиил урлык гыч – вуйлатыше Аминадав ден шӱдӧ латкок иза-шольыжым.



11 Вара Давид иерей Садок ден Авиафарым да левит-влакым – Уриилым, Асаийым, Иоильым, Шемайым, Елиилым да Аминадавым – ӱжын.
12 Нунылан каласен: «Те левит урлык-влакын вуйлатышышт улыда. Те шкеже да тендан иза-шольыда эрныкталт святитлалтшаш да мыйын ямдылыме верышкем Израильын Господь Юмыжын шондыкшым кондышаш улыда.
13 Вет кодшо гана тидым те огыл ыштенда, сандене Господь Юмына мемнан ӱмбак шыдыжым велен – кузе ышташ кӱлеш, ме Тудын деч йодын огынал».
14 Израильын Господь Юмыжын шондыкшым кондаш манын, иерей ден левит-влак эрныкталт святитлалтыныт.
15 Господьын Моисей гоч кӱштымыж почеш левит-влак Юмын шондыкым вачӱмбалнышт вара дене нумал каеныт.



16 Кӱсле, лира да кимвал семӱзгар почеш кугу йӱкын куанен мурышт манын, Давид левит-влакын вуйлатышыштлан тукым иза-шольышт кокла гыч мурызо-шамычым шогалташ кӱштен.
17 Левит-влак Еманым, Иоиль эргым, тудын тукым иза-шольыжо кокла гыч Асафым, Берехий эргым, а Мерари тукым иза-шольышт кокла гыч Ефаным, Кушаий эргым, шогалтеныт.
18 А нунылан полшаш нине родо-тукымыштым шогалтеныт: Захарийым, Беным, Иаазиилым, Шемирамофым, Иехиилым, Уннийым, Елиавым, Ванейым, Маасейым, Маттафийым, Елифлеуйым, Микнейым да капка орол Овед-Едом ден Иеиелым.
19 Шоктен мурышо Еман, Асаф да Ефан той кимвалым кугу йӱкын кыреныт,
20 а Захарий, Азиил, Шемирамоф, Иехиил, Унний, Елиав, Маасей да Ваней вичкыж йӱкан арфе дене шоктеныт.
21 Маттафий, Елифлеуй, Микней, Овед-Едом, Иеиел да Азазий кӱжгӧ йӱкан лира дене шоктеныт.
22 Хенаний, левит-влакын тӱҥ мурызышт, мурызо-шамычын вуйлатышышт лийын, вет тудо уста мурызо семын ойыртемалтын.
23 Берехий ден Елкана шондыкым ороленыт.
24 Иерей-влак – Шеваний, Иосафат, Нафанаил, Амасай, Захарий, Ваней да Елиезер – Юмын шондык ончылно тӧтыретпучым пуалтеныт. Шондыкым тыгак Овед-Едом ден Иехий ороленыт.



25 Тыге Давид, Израильын кугуракше-влак да тӱжемвуй-шамыч Овед-Едомын пӧртшӧ гыч Господьын шондыкшым кондаш куанен каеныт.
26 Господьын шондыкшым нумалше левит-влаклан Юмо полшен шоген, нуно Тудлан надыр шотеш шым ӱшкыж ден шым тагам шӱшкылыныт.
27 Давид чапле йытын вургемым чиен улмаш. Шондыкым нумалше чыла левит, тыгак мурызо-влак, нунын Хенаний вуйлатышышт тыгаяк вургеман лийыныт. Давид ӱмбалне гын эше йытын ефод лийын.
28 Тыге пӱтынь Израиль, тӱкӧ ден той пуч, кимвал, кӱсле ден лира йӱк почеш куанен кычкырен, Господьын ойпидыш шондыкшым конден.



29 Кунам Господьын ойпидыш шондыкшым Давид-Олашке пуртеныт, Мелхола – Саул ӱдыр – окна гыч ончен шоген. Тӧрштыл куштышо Давид кугыжам ужмеке, Мелхола тудым шотлымыжым чарнен.






ИКЫМШЕ КУРЫМСЕРЫШ КНИГА

Глава 16




1 Юмын шондыкым скинийыш шындат. 7 Давидын моктымо мурыжо. 37 Иерусалим ден Гаваонышто Господьлан служитлымаш.

1 Господьын шондыкшым конденыт да Давидын лӱмынак ыштыме скинийышкыже шынденыт. Тидын деч вара Юмылан йӱлалтен пуымо надыр ден татулык надырым конденыт.
2 Йӱлалтен пуымо надыр ден татулык надырым кондымеке, Давид Господьын лӱмжӧ дене калыкым суапландарен.
3 Тудо чыла израильтянлан – пӧръеҥланат, ӱдырамашланат – сукыр кинде, шыл моклака да изюм чумырка дене пуэден.
4 Израильын Господь Юмыжым моктен мурышт, чапландарышт да тауштен шогышт манын, Господьын шондыкшо ончылно служитлаш Давид икмыняр левитым шогалтен.
5 Асаф вуйлатышышт лийын, кокымшо – Захарий, тудын деч вара – Иеиел, Шемирамоф, Иехиил, Маттифий, Елиав, Ваней, Овед-Едом да Иеиел. Нуно кӱсле ден лирам шоктеныт, Асаф кимвалым кырен,
6 а иерей-влак, Ваней ден Яхазиил, Юмын ойпидыш шондыкшо ончылно той пучым пуалтен шогеныт.



7 Асаф ден тудын тукым иза-шольыжо-влак Господьым моктен мурышт манын, тиде кечын Давид икымше гана кӱштымашым пуэн:


8 «Чаплыза Господьым, Тудын лӱмжым ӱжын кумалза,

 калык-влак коклаште Тудын пашаж-влакым каласкалыза!


9 Тудым чаплыза, Тудлан мурыза,

 Тудын чыла ӧрыктарыше пашаж-влак нерген ойлыза!


10 Тудын святой лӱмжӧ дене кугешныза,

 Господьым кычалше шӱм-влак тек куанат.


11 Кычалза Господьым да Тудын вийжым,

 кычалза Тудын чурийжым эре.



12-13 Те, Израильын тукымжо – Тудын тарзыже-шамыч,

 те, Иаковын эргыже-влак – Тудын ойырен налмыже-шамыч!

1 Тудын ӧрыктарыше пашаж-влакым,

 Тудын палдарыше пале ден увертарыме судшо-влакым шарныза.


14 Тудо – мемнан Господь Юмына,

 чыла вере мландымбалне судым ышта.


15 Курым-курымеш шарныза Тудын ойпидышыжым,

 тӱжем тукымлан пуымо мутшым,


16 Авраам дене ыштыме ойпидышыжым,

 Исааклан пуымо товатмутшым.


17 Иаковлан тидым закон семын,

1 Израильлан курымаш ойпидыш семын пеҥгыдемден.


18 Господь каласен: ”Ханаан мландым тыланда пуэм,

 тудо озаланен илыме мландыда лиеш”.


19 Тунам нуно шагалын лийыныт,

 тушто ӧрдыж гыч толшо лийыныт,


20 ик калык деч вес калык дек,

 ик кугыжаныш гыч вес кугыжанышыш кусныл коштыныт.


21 Но Тудо нуным нигӧлан шыгыремдаш пуэн огыл,

 нунын шотышто кугыжа-влаклан шижтарен ойлен:


22 ”Шӱрен палемдыме-влакем ида тӱкӧ,

 пророк-влакемлан осалым ида ыште”.


23 Мландымбалне илыше-влак, Господьлан мурыза!

 Тудын утарымыж нерген кажне кечын ойлыза!


24 Калык-влак коклаште Тудын чапшым,

 чыла тукым коклаште ӧрыктарыше пашаж-влакым увертарыза!


25 Вет Господь – кӱдыратле, моктымашым сулышо,

 Тудо кугу лӱдмашым луктеш,

1 чыла юмо деч кӱшнӧ улеш!


26 Вет моло калыкын юмышт улыт полган,

 а Господь кавам ыштен.


27 Тудын пеленже – чап ден кугулык,

 Тудын [святой] верыштыже – вий ден куан.


28 Тӱнясе чыла калык, чапым пуыза Господьлан,

 моктыза Тудым чап ден вий-куатшылан!


29 Господьын лӱмжым чапландарыза,

 Тудын дек пӧлек дене мийыза,

 святой сӧраллык дене Господьлан вуйдам савыза!


30 Пӱтынь мланде, Тудын ончылныжо чытыре!

 Тӱня пеҥгыдын шога, ок чытырне.


31 Тек йывырта кава да мланде куана,

 тек калык-влак коклаште каласат: ”Господь кугыжалана!”


32 Лӱшка тек теҥыз да мо тушто уло,

 тек куана пасу да мо тушто уло!


33 Тек чодырасе пушеҥге-влак Господь ончылно йывыртен гӱжлат,

 вет Тудо толеш мландым судитлаш.


34 Моктыза Господьым – Тудо поро,

 порылыкшо Тудын курымеш!


35 Каласыза: ”Утаре мемнам, Юмына, мемнан Утарышына!

 Пого мемнам да калык-влак кокла гыч утаре!

 Пу мыланна Тыйын святой лӱметым чаплаш,

 Тыйым куанен мокташ!”


36 Тек Израильын Господь Юмыжо моктымо лиеш,

   курым-курымеш!»


 Уло калык «Аминь!» манын да Господьлан чапым пуэн.



37 Господьын ойпидыш шондыкшо ончылно кажне кечылан палемдыме йӱла радам почеш эре служитлаш манын, Давид тушан Асаф ден тудын тукым иза-шольыжо-влакым,
38 тыгак Овед-Едомым да тудын тукымжо гыч кудло кандаш еҥым коден. Овед-Едом, Идифун эрге, ден Хоса капка орол лийыныт.
39 А иерей Садок ден тудын тукымысо иерей-влакым Давид Гаваонысо кӱкшакаште улшо Господьын омашыже ончылан шогалтен.
40 Нуно надырым йӱлалтыме жертвенникыште Господьлан надырым эре, эрдене да кастене, конден шогышаш, чылажымат Господьын Израильлан пуымо законыштыжо возымо семын ыштышаш улыт улмаш.
41 Нунын дене пырля Еман, Идифун да лӱмышт дене каласыме моло ойырен налме еҥ-влак лийыныт. «Тудын порылыкшо курымеш!» манын ойлен, нуно Господьым чапландарышаш улыт улмаш.
42 Еман ден Идифун Юмым чапландарыме годым той пуч, кимвал да моло семӱзгар дене шоктымылан вуйын шогеныт, Идифун эрге-влак гын капка орол лийыныт.
43 Вара чылан шке мӧҥгышкышт каеныт. Шке мӧҥгысыжӧ-влак дене суап шомакым ойлен саламлалташ манын, Давидат мӧҥгышкыжӧ пӧртылын.






ИКЫМШЕ КУРЫМСЕРЫШ КНИГА

Глава 17




1 Господьын Давидлан сӧрымыжӧ. 16 Давидын тауштен кумалмыже.

1 Кунам Давид шке полатыштыже илен, тудо пророк Нафанлан каласен: «Теве мый кедр дене чоҥымо пӧртыштӧ илем, а Господьын ойпидыш шондыкшо – куэм дене ыштыме омашыште».
2 Нафан Давидлан вашештен: «Мом шонен пыштыметым ыште, вет Юмо тыйын пеленет».



3 Но тиде йӱдымак Нафанлан Юмын шомакше лийын:
4 «Кай, мыйын Давид тарземлан каласе: ”Тыге Господь ойла: тый огыл Мыланем илаш пӧртым чоҥет.
5 Вет тудо кече гыч, кунам Мый израиль эрге-влакым Египет гыч луктынам, тачысе кече марте пӧртыштӧ илен омыл – Мый омаш ден скинийыште иленам.
6 Кушто гына Мый израильтян-влак дене коштын омыл, Мыйын калыкемым кӱташ шогалтыме Израильын судьяже-влак деч, ”Молан Мыланем кедр пӧртым огыда ыште” манын, иктаж гана йодынам мо?
7 Мыйын Давид тарземлан каласе: ”Господь Саваоф тыге ойла: Израиль калыкемын вуйлатышыжым ышташ манын, Мый тыйым шорыкым кӱтымӧ вер гыч налынам.
8 Кушко гына каен отыл, Мый эре пеленет лийынам, ончылнет чыла тушманетым пытаренам. Мый тыйын лӱметым чапландаренам, тудо тӱнясе эн лӱмлӧ еҥ-влакын лӱмышт гай кугу лиеш.

9-10 Шке Израиль калыкемлан Мый верым ойыренам, тушан тудын вожшым пеҥгыдемдем. Тудо шке верыштыже тыныслын илаш тӱҥалеш. Израиль калыкемлан судья-влакым шогалтыме годсо жап семын осал еҥ-шамыч тудым тетла шыгыремдылаш огыт тӱҥал. Мый чыла тушманетым кидышкет пуэм. Мый, Господь, тыланет ойлем: ”Мый тый дечет кугыжа тукымым шуем”.
11 Жап шумеке, тыят шке ача-кочат-влак деке кает. Тунам Мый тыйын урлыкет гыч, эргыч-влак кокла гыч иктыжым кугыжалан шогалтем да тудын кучемвийжым пеҥгыдемдем.
12 Тудо Мыланем пӧртым чоҥа, да Мый тудын престолжым курымешлан пеҥгыдемдем.
13 Мый тудлан Ачаже лиям, а тудо Мыланем эргым лиеш. Тый дечет ончыч лийше кугыжа дене ыштыме семын Мый тудын деч шке порылыкем ом нал.
14 Мый тудым курымешлан шке пӧртем да кугыжанышем вуйлаташ шогалтем, тудын престолжо курымеш пеҥгыдын шогаш тӱҥалеш”».
15 Нафан чыла тиде мутым да ужмо кончымашыжым Давидлан каласен.



16 Тунам Давид кугыжа каен, Господь чурий ончылно каласен: «Господь Юмем, кӧ мый улам да мо мыйын тукымем – Тый мыйым тынар кӱшкӧ нӧлталынат?
17 Но тиде Тыйын шинча ончылнет шагал лийын, Юмем – Тый шке тарзетын тукымжын ончыкылыкшо нерген увертарет да мыйын ӱмбакем кугу айдеме ӱмбаке ончымо семын ончет, Господь Юмем!
18 Шке тарзетым тынар кӱшкӧ шындыметлан Давид Тыланет эше мом каласен кертеш? Тый палет шке тарзетым!
19 Господь, шке тарзетлан кӧра да шке кумылет почеш Тый тыгай кугу пашам ыштет да тидым ончыкташ тӱҥалат.
20 Господь, уке Тый гает весе, Тый дечет моло вес Юмо уке! Чыла колмына тидым пеҥгыдемда.
21 Тыйын Израиль калыкет гай могай вес калык уло? Мландымбалне тыгай калык икте веле – тудым, сулен налын, шке калыкетым ышташ да кӱдыратле, лӱдмашан пашат-влак дене Шкаланет лӱмым ышташ манын, Тый тудын деке толынат. Тый шке калыкетым Египет гыч луктынат да чурийже ончыч моло калыкым поктен колтенат.
22 Тый Израиль калыкетым курымешлан шкендыным ыштенат! Тый, Господь, тудын Юмыжо лийынат!
23 А ынде, Господь, шке тарзет да тудын тукымжо шотышто сӧрыметым шукто да каласымет семын ыште.
24 Тек Тыйын лӱмет курымеш ила да чапландарыме лиеш, тек ойлат: ”Господь Саваоф, Израильын Юмыжо, Израиль дене озаланыше Юмо улеш!” Тек Давид тарзетын тукымжо Тыйын ончылнет пеҥгыдын шогаш тӱҥалеш!
25 Вет Тый, Юмем, шке тарзетлан ”Мый тый дечет кугыжа тукымым ыштем” манынат, садлан тарзет Тыйын ончылнет кумалаш тоштын.
26 Господь, Тый Юмо улат да шке тарзетлан тыгай суапым увертарышыч!
27 Тугеже йодам: суапландарен шого шке тарзетын тукымжым, тек тудо эре Тыйын чуриет ончылно лиеш. Вет Тый, Господь, тарзетын тукымжым суапландарет гын, тудо курым-курымеш суапландарыме лиеш».






ИКЫМШЕ КУРЫМСЕРЫШ КНИГА

Глава 18




1 Давидын сеҥымашыже-влак. 14 Давидлан полшен шогышо тӧра-шамыч.

1 Тидын деч вара Давид филистим-влакым кырен шалатен, нуным шке кид йымакше налын. Нунын деч тудо Гефым да тудын йыр улшо илем-влакым шупшын налын.
2 Давид тыгак моав-шамычым кырен шалатен. Нуно Давидын тарзыже лийыныт да тудлан йозакым тӱлаш тӱҥалыныт.
3 Эше Давид Емафыште Адраазарым, Цован кугыжажым, кырен шалатен. Тудыжо Евфрат эҥер воктенысе мландым кид йымакыже налаш кая улмаш.
4 Давид тудын деч тӱжем сарлык орвам, шым тӱжем имнешкым да коло тӱжем йолешкым поген налын. Тудо орван имне-влакын шӧныштым пӱчкын, шӱдӧ имньым веле коден.



5 Адраазарлан, Цован кугыжажлан, полшаш Дамаск гыч сириян-влак толыныт, но Давид нунымат кырен шалатен – чылаже коло кок тӱжем сириян колен.
6 Давид шке орол отрядшым Сирийысе Дамаскыште шогалтен. Сириян-влак тудын тарзыже лийыныт да йозакым тӱлаш тӱҥалыныт. Давид кушко гына каен огыл, Господь тудлан чыла вере сеҥымашым конден.
7 Давид Адраазарын тарзыже-влак деч шӧртньӧ авыртыш-шамычым налын да Иерусалимыш конден.
8 А Адраазарын Тивхава ден Кун олаштыже Давид пеш шуко тойым поген налын. Тудын дене Соломон варажым кугу той чаным, меҥге-влакым да той ате-ӱзгарым ыштен.



9 Фой, Емафын кугыжаже, колын: Адраазарын, Цова кугыжан, сарзывийжым Давид кырен шалатен.
10 Давид кугыжам саламлаш да Адраазарым кырен шалатымыжлан таушташ манын, тудо Иорам эргыжым колтен. Фой Адраазар дене кредал илен улмаш. Иорам пеленже шӧртньӧ, ший да той дене ыштыме тӱрлӧ арверым конден.
11 Моло калык деч – идумей, моав, аммон, филистим да амалик деч – поген налме ший да шӧртньӧ дене пырля Давид кугыжа тудым Господьлан святой пӧлек семын пуэн.



12 Авесса, Саруя эрге, Шинчалан лапверыште латкандаш тӱжем идумейым кырен шалатен.
13 Идумейыште тудо шке орол отрядшым шогалтен, да идумей-влак Давидын тарзышкыже савырненыт. Давид кушко гына каен огыл, Господь тудлан чыла вере сеҥымашым конден.



14 Давид пӱтынь Израиль дене кугыжаланен, шке калыкше коклаште чын суд ден чынлыкым ыштен.
15 Иоав, Саруя эрге, тӱҥ сарзывуй лийын, Иосафат, Ахилуд эрге – курымсерышым возышо.
16 Садок, Ахитув эрге, да Авимелех, Авиафар эрге, иерей лийыныт. Сераий*а – возкалыше,
17 Ваней, Иодай эрге – хелефей ден фелефей-шамычын вуйлатышышт, а Давидын эргыже-влак кугыжа деч вара икымше лийыныт.





*а 18:16 Сераий – еврей текстыште «Шавша», грек текстыште «Суса». 2 Куг 8:17 тиде айдеме нергенак возымо.




ИКЫМШЕ КУРЫМСЕРЫШ КНИГА

Глава 19




Аммон ден сириян-влакым сеҥымаш.

1 Икмыняр жап гыч Наас, аммон кугыжа, колен. Тудын олмеш кугыжалан эргыже шогалын.
2 Давид каласен: «Мый Аннонлан, Наас эргылан, порылыкым ончыктем, вет тудын ачаже мый декем поро лийын». Давид шке еҥже-влакым Аннонын ачаж шотышто чаманмутым каласаш колтен. Кунам нунышт аммон-шамычын мландышкышт толыныт,
3 тусо он-влак Аннонлан каласеныт: «Давид тый декет шке еҥже-шамычым чаманмутым каласаш колтен. Чынжымак ачатым пагален, тудо нуным колтен шонет мо? Уке, Давидын тарзыже-влак тый декет мландым ончен лекташ да тудым сеҥен налаш толыныт».



4 Аннон Давидын тарзыже-влакым руалтен кучен, пондашыштым нӱжын, вургемыштын пел урвалтыжым кутан начка марте пӱчкын, вара колтен.
5 Кунам нуно эше корнышто лийыныт, нине еҥ дене мом ыштыме нерген Давидлан увертареныт. Нуным вашлияш тудо еҥ-шамычым колтен, вет нунышт пеш чот намыслыме лийыныт. Кугыжа каласен: «Иерихонышто кодса. Кунам пондашда кушкеш, тунам пӧртылыда».



6 Аннон да тудын аммон калыкше, Давидлан ужмышудымо лиймыштым умылымеке, Месопотамий, Сирий-Мааха да Цова гыч орва ден имнешке-влакым тарлаш манын, тушко ик тӱжем талант шийым колтеныт.
7 Нуно шкаланышт кумло кок тӱжем орвам да Маахан кугыжаж ден сарзыже-шамычым тарленыт. Нунышт толыныт да стан дене Медева ончылно шогалыныт. Аммон-влакат, шке олалашт гыч лектын, пырля погыненыт да сар дене каяш тарваненыт.



8 Давид, тидым колмеке, нунын дене кредалаш Иоавым да эн тале сарзывийым колтен.
9 Аммон-влак ончыко лектыныт да, кредалаш манын, ола капка воктеке шогалыныт. А полшаш толшо кугыжа-шамыч ӧрдыжтӧ, нурышто, шогеныт.
10 Ончылнат, шеҥгелнат кредалаш кӱлмым ужын, Иоав израиль сарзе-влак кокла гыч эн сайыштым ойырен да нуным сириян-влак ваштареш шогалтен.
11 А кодшо еҥ-шамычым аммон-влак ваштареш шогалташ Авесса шольыжлан ӱшанен.
12 Иоав каласен: «Сириян-влак мыйым сеҥаш тӱҥалыт гын, тый мыланем полшет, а аммон-шамыч тыйым сеҥаш тӱҥалыт гын, мый тылат полшаш мием.
13 Лӱддымӧ лий, калыкна да Юмынан олаж-влак верч пеҥгыдын шогаш тӱҥалына! А Господь мом сайлан шотла, тек тудым ышта».
14 Иоав да тудын дене улшо калык сириян-влак дене кредалаш тӱҥалыныт. Нунышт Иоав деч куржыныт.
15 Сириян-шамычын куржмыштым ужын, аммон-влакат Авесса деч, Иоавын шольыж деч, куржыныт да шке олашкышт пӧртылыныт. А Иоав Иерусалимыш толын.



16 Израильтян-влаклан сеҥалтмыштым ужмеке, сириян-шамыч уверзе-влакым колтеныт, нунышт эҥер вес велне улшо сарзывийым ӱжын конденыт. Тудын вуйлатышыже Совак, Адраазарын сарзывуйжо, лийын.
17 Тидын нерген Давидлан увертареныт. Тудо израиль сарзывийым поген да, Иорданым вончен, сириян-влак ваштареш лектын шогалын. Давид нунын дене кредалаш пижын. Икмыняр жап гыч
18 сириян-влак израильтян-шамыч деч куржыныт. Давид сириян-влакын шым тӱжем орваштым да нылле тӱжем йолешкыштым пытарен, тыгак Совак сарзывуйыштым пуштын.
19 Кунам Адраазарын тарзыже-влак израильтян-шамычлан сеҥалтмыштым ужыныт, нуно Давид дене келшымаш ойпидышым ыштеныт да тудын кидше йымак кусненыт. Тетла сириян-влакын аммон-шамычлан полшаш кумылышт лийын огыл.






ИКЫМШЕ КУРЫМСЕРЫШ КНИГА

Глава 20




Давид Равва олам сеҥен налеш.

1 Шошым, кунам кугыжа-влак сар дене каят, Иоав шке сарзывийже дене аммон-шамычын мландыштым пустаҥден каен, вара Равва олаштым авырен налын. А Давид Иерусалимыште кодын. Раввам сеҥен налмеке, Иоав тудым шалатен.
2 Давид аммон кугыжан вуйжо гыч шӧртньӧ вуйшӱдышыжым поген налын. Вуйшӱдышын нелытше ик талант улмаш, тушто шергакан кӱ-влакат лийыныт. Тиде вуйшӱдышым Давидын вуйышкыжо упшалтеныт. Ола гыч Давид шуко поянлыкым луктын.
3 Тушто илыше калыкымат наҥгаен да пила, кӱртньӧ кирка, товар дене ыштыме пашаш шогалтен. Давид чыла аммон ола дене тыге ыштен, вара веле уло сарзывийже дене Иерусалимыш пӧртылын.



4 Тидын деч вара филистим-влак дене кредалмаш Газерыште лийын. Тунам Хуша гыч Совохай рефаим Сафым пуштын, да филистим-шамыч сеҥалтыныт.
5 Вара филистим-влак дене адакат кредалмаш лийын. Тунам Елханан, Иаир эрге, Геф гыч Лахмийым, Голиафын шольыжым, пуштын. Тудыжын умдыжо куымо станын навуйжо гай улмаш.
6 Эше ик кредалмаш Гефыште лийын. Тушто рефаим калык гычак кугу капан ик айдеме улмаш, тудын кид-йолыштыжо куд парня дене лийын – чылаже коло ныл парня.
7 Тиде еҥ израильтян-влакым шӱктарен ойлен. Тудым Ионафан, Давидын Шима изажын эргыже, пуштын.
8 Нине еҥ-шамыч Геф гыч, рефаим тукым гыч, лийыныт. Нуно Давид ден тудын еҥже-влакын кидышт деч коленыт.






ИКЫМШЕ КУРЫМСЕРЫШ КНИГА

Глава 21




Давид израиль пӧръеҥ-влакым шотлен луктеш. Тидлан Господь калыкым мут кучаш шогалта.

1 Израиль ваштареш сатана шогалын, тудо Давидым израильтян-влакым шотлен лекташ таратен.
2 Давид Иоав ден калык вуйлатыше-шамычлан каласен: «Мылам калыкын чотшым палаш манын, кайыза да Вирсавий гыч Дан марте израильтян-влакым шотлен лукса, вара мыланем каласыза».
3 Иоав манын: «Тек Господь шке калыкшын чотшым шӱдӧ пачаш шукемда! Мыйын кугыжа озам, нуно чыланат озамын тарзыже-влак огытыл мо? Молан мыйын озам тидым ыштынеже? Молан Израильым титакыш пурташ?»
4 Но кугыжан шомакше Иоавын мутшо деч виянрак лийын. Иоав каен, пӱтынь Израильым савырнен лектын да Иерусалимыш пӧртылын,
5 мыняр еҥым шотлен лукмо чотым Давидлан увертарен. Кердым нумалше пӧръеҥ-влак Израильыште ик миллионат шӱдӧ тӱжем, а Иуда эрге-шамыч нылшӱдӧ шымле тӱжем лийыныт.
6 Иоавлан кугыжан кӱштымашыже йырнык лийын, сандене тудо шотлымо чотыш Левий ден Вениамин эрге-влакым пуртен огыл.



7 Тиде паша Господьлан келшен огыл, да Тудо Израиль ӱмбаке орлыкым колтен.
8 Тунам Давид Юмылан каласен: «Тыге ыштен, мый кугу сулыкыш пуренам. Кудалте шке тарзетын титакшым, вет мый ораде семын ыштенам».
9 Господь Гадлан, Давидын ончыкужшыжлан, каласен:
10 «Кай, Давидлан каласе. Тыге Господь ойла: ”Мый тыланет кум тӱрлӧ орлыкым темлем. Кудыжым ойырен налат – тый денет тыге ыштем”».
11 Гад Давид деке толын да каласен: «Господь тыге ойла: ойырен нал –
12 але кум ий шужымаш, але кум тылзе тыйым тушманет-влак керде дене поктылаш тӱҥалыт, але кум кече мландыштет Господьын кердыже да шучко чер лиеш, Господьын Суксыжо Израиль мучко пытарен кая. Шоналте, мыйым Колтышылан могай вашмутым пуаш».
13 Давид Гадлан каласен: «Мылам пеш неле. Тек мый Господьын кидышкыже логалам, вет Тудын порылыкшо кугу. Еҥ-влакын кидышкышт гына логалаш огыл ыле».



14 Господь Израиль ӱмбаке шучко черым колтен, да шымле тӱжем еҥ колен.
15 Иерусалимым пытараш манын, Юмо тушко Суксым колтен. Но кунам тудыжо пытараш тӱҥалын, тидым Господь ужын да орлыкым колтымыжлан ӧкынен. Пытарыше Суксылан Тудо каласен: «Сита! Кидет кораҥде!» Господьын Суксыжо тунам иевусей Орнан идымже тураште лийын.
16 Давид вуйжым нӧлталын да Господьын Суксыжым ужын. Тудыжо мланде ден кава коклаште шоген, кидыштыже Иерусалим ӱмбак шуялтыме керде лийын. Тунам чоштыра вургемым чийыше Давид ден кугурак-влак кумык возыныт.
17 Давид Юмылан каласен: «Мый огыл мо калыкым шотлен лекташ кӱштенам? Мый сулыкыш пуренам, мый осалым ыштенам! А нине шорык-влакше мом ыштеныт? Господь Юмем, тек Тыйын кидет мыйын ӱмбакем да мыйын тукымем ӱмбаке савырна, но шке калыкетым ит пытаре!»
18 Тунам Господьын Суксыжо Гадлан каласен: «Давидлан ойло, тек кая да иевусей Орнан идымыштыже Господьлан жертвенникым шогалта».
19 Господьын лӱмжӧ дене ойлышо Гадын шомакше почеш Давид каен.



20 Шыдаҥым шиймыж годым Орна савырнен ончалын да Суксым ужын, а пеленже улшо ныл эргыже шылыныт.
21 Давид Орна деке толын. Тудым ужмеке, Орна идым гыч лектын да кугыжалан вуйжым мланде марте савен.
22 Давид тудлан каласен: «Мылам идыметым ужале. Калыкым пытарымаш чарныже манын, мый тудын олмышто Господьлан жертвенникым чоҥем. Тудым мылам мыняр шогымо акше дене ужале».
23 Орна Давидлан вашештен: «Нал тудым. Тек мыйын кугыжа озам мом сайлан шотла, тудым ышта. Мый йӱлалтен пуашлан ӱшкыж-шамычым, пулан шийме оҥа-влакым да кинде надырлан шыдаҥым пуэм. Чыла тидым мый яра пуэм».
24 Давид кугыжа Орналан каласен: «Уке, мый тудым тый дечет мыняр шогымо акше дене налнем. Вет Господьлан надыр шотеш мый тыйын погетым ом кондо, яра налмым йӱлалтен пуымо надырлан кондаш ом тӱҥал».
25 Давид тиде верлан Орналан кудшӱдӧ сикль шӧртньым тӱлен.
26 Тушан Давид Господьлан жертвенникым чоҥен да йӱлалтен пуымо ден татулык надырым конден. Тудо Господьым ӱжын кумалын, да Господь тудым колын – надырым йӱлалтыме жертвенник ӱмбак кава гыч тулым колтен.
27 Тидын деч вара Суксо Господьын кӱштымыж почеш кердыжым лодакышке пыштен.



28 Иевусей Орнан идымыштыже Господьын тудлан вашмутым пуымыжым ужмеке, Давид тушан надырым конден.
29 Моисейын ир мландыште ыштыме скинийже да надырым йӱлалтыме жертвенник тунам Гаваонысо кӱкшакаште верланеныт улмаш.
30 Но Давид тушко Юмо деч каҥашым йодаш каен кертын огыл – тудо Господьын Суксыжын кердыж деч лӱдын.






ИКЫМШЕ КУРЫМСЕРЫШ КНИГА

Глава 22




Юмын пӧртым чоҥаш ямдылалтмаш.

1 Давид каласен: «Теве тыште Господь Юмын пӧртшӧ да Израильын надырым йӱлалтыме жертвенникше лийыт».
2 Давид Израиль мландыште илыше йотъеҥ-влакым погаш кӱштен. Юмын пӧртым чоҥашлан тудо нунын кокла гыч кӱм руышо-шамычым шогалтен.
3 Капка омсалан пуда ден топса-влакым*а ышташ манын, Давид шуко кӱртньым ямдылен, тыгак висен пытараш лийдыме тойым поген.
4 Эше шотлен пытараш лийдыме кедр пырням шапашлен, вет Сидонышто да Тирыште илыше-влак Давидлан шуко кедрым колтеныт улмаш.
5 Давид каласен: «Мыйын Соломон эргым самырык да вийым эше поген огыл. А Господьлан чоҥышаш пӧрт кӱдыратле, мланде мучко чапланыше да пеш сӧрал лийшаш. Мый тудлан мо кӱлешым ямдылен кодем». Давид колымешкыже шуко ямдылен шуктен.
6 Тудо шке Соломон эргыжым ӱжын да Израильын Господь Юмыжлан пӧртым чоҥаш кӱштен.



7 Давид Соломонлан каласен: «Эргым! Мыйын шӱмыштем Господь Юмемын лӱмжылан пӧртым чоҥаш шонымаш лийын.
8 Но мыланем Господьын шомакше лийын: ”Тый шуко вӱрым йоктаренат да кугу сар-влакым ыштенат. Мыйын лӱмемлан пӧртым тый чоҥышаш отыл, вет Мыйын чурий ончылнем мландыш шуко вӱрым йоктаренат.
9 Тыйын эргыч шочеш, тудын кугыжаланымыж годым тынысле илыш лиеш. Мый тудлан йырым-йыр улшо чыла тушманже деч тыныслыкым пуэм. Садлан лӱмжат Соломон*б лиеш. Тудын илыме кечылаште Мый Израильлан тыныс ден ласкалыкым пуэм.
10 Тудо Мыйын лӱмемлан пӧртым чоҥа. Тудо Мыйын эргым лиеш, а Мый тудын Ачаже лиям. Мый тудын кугыжаныш престолжым Израильыште курымешлан пеҥгыдемдем”.
11 Тек Господь тый денет пырля лиеш, эргым! Тунам тыйын чылажат вораҥын толеш да тый, Господь Юметын каласымыж семынак, Тудлан пӧртым чоҥет.
12 Кунам Господь тыйым Израильын вуйлатышыжлан шогалта, тек тыланет уш-акыл ден умылен моштымашым пуа. Господь Юметын законжым шуктен шого.
13 Господьын Израильлан Моисей гоч пуымо пунчал ден уставше-влакым шуктен шогаш тӱҥалат гын, тыйын пашат ушнен толеш. Пеҥгыде да лӱддымӧ лий, ит ӧрткӧ, вуйым ит саке.
14 Чыла нелылыкым ончыде, мый Господьын пӧртшылан шӱдӧ тӱжем талант шӧртньым, миллион талант шийым, висен пытараш лийдыме той ден кӱртньым, тыгак пырня ден кӱм ямдыленам. Тидын деке тый эше ешаре.
15 Тыйын пеш шуко пашазет – кӱм руышо ден пӱчкедышет, плотникет да моло пашалан мастар еҥет – улыт.
16 Шӧртньӧ, ший, той да кӱртнет мыняр уло, чылажым шотлен пытарашат ок лий. Пашалан пиж, тек Господь пеленет лиеш».



17 Соломон эргыжлан полшышт манын, Израильын чыла вуйлатышыжлан Давид тыге кӱштен:
18 «Господь Юмыда тендан пелен огыл мо? Тудо тыланда чыла велымат тыныслыкым пӧлеклен огыл мо? Тиде мландыште илыше-влакым Тудо мыйын кидыш пуэн. Тиде мландын озаже – Господь да Тудын калыкше.
19 Тыгеракын, шӱм-чондам Господь Юмыда дек савырыза, Тудым кычалза. Господь Юмылан святой верым чоҥыза, Господьын ойпидыш шондыкшым да Юмын святой арвержым Тудын лӱмжылан чоҥымо пӧртыш пуртыза».





*а 22:3 Топса – петля.

*б 22:9 Соломон лӱм еврей йылмысе «шалом» мут деч лектын, тудыжо ’тыныс’ манмым ончыкта.




ИКЫМШЕ КУРЫМСЕРЫШ КНИГА

Глава 23




Левий тукым урлык-влак да нунын ыштышаш пашашт.

1 Кунам Давид шоҥгемын, ятыр ийготым поген, тудо Израильын кугыжажлан шке Соломон эргыжым шогалтен.
2 Тудо Израильын чыла вуйлатышыжым, иерей ден левитшым поген.
3 Кумло ияш да тылеч кугурак ийготан левит-влакым шотлен лектыныт, нунышт кумло кандаш тӱжем еҥ лийыныт.
4 Нунын кокла гыч коло ныл тӱжем еҥым Господьын пӧртыштӧ пашам ышташ палемденыт, возкалыше ден судья-влак куд тӱжем,
5 капка орол-шамыч ныл тӱжем лийыныт, эше ныл тӱжем еҥ Давидын ыштыме семӱзгарже-влак дене Господьым чапландарен.



6 Давид левит-шамычым кум тӱшкалан шелын, вет Левийын кум эргыже лийын: Гирсон, Кааф да Мерари.
7 Гирсонын эргыж-влак: Лаедан ден Шимей.
8 Лаеданын эргыже-шамыч: икымше – Иехиил, вара Зефам ден Иоиль, чылаже кумыт.
9 Шимейын эргыж-влак: Шеломиф, Хазиил да Гаран – чылаже кумыт. Нуно Лаедан урлык вуйлатыше-шамыч лийыныт.
10 Шимейын вес эргыж-влак: Иахаф, Зиза, Иеус да Берий. Нине нылытын тыгак Шимейын эргыж-влак лийыныт.
11 Иахаф икымше лийын, Зиза – кокымшо. Иеус ден Берийын эргыж-влак шагалын лийыныт, сандене нуно ик урлыклан шотлалтыныт.



12 Кааф эрге-влак: Амрам, Ицгар, Хеврон да Узиил – чылаже нылыт.
13 Амрамын эргыже-шамыч: Аарон ден Моисей. Аарон да тудын эргыж-влак святитлен ойырымо лийыныт: нунын пашашт курым-курымеш Господь чурий ончылно тӱтыраш, Тудлан служитлаш да Тудын лӱмжӧ дене суапландараш лийын.
14 А Моисей, Юмын айдеме, да тудын эрге ден уныкаже-шамыч Левий тукымлан шотлалтыныт.
15 Моисейын эргыж-влак: Гирсам ден Елиезер.
16 Гирсам эрге-шамыч: кугуракышт – Шевуил.
17 Елиезер эрге-влак: кугуракышт – Рехавий. Елиезерын моло эргыже лийын огыл, но Рехавийын шуко эргыже шочын.
18 Ицгар эрге-влак: кугуракышт – Шеломиф.
19 Хевронын эргыже-шамыч: кугуракышт – Иерий, кокымшо – Амарий, кумшо – Яхазиил да нылымше – Иекамам.
20 Узиилын эргыж-влак: кугуракышт – Миха, кокымшо – Ишший.



21 Мерари эрге-шамыч: Махли ден Муши. Махлин эргыж-влак: Елеазар ден Кис.
22 Елеазар эрге-влакым ыштыдеак колен, тудын лач ӱдыржӧ-влак лийыныт. Нуным Кис эрге-влак, чузайыштын эргыже-шамыч, марлан налыныт.
23 Мушин эргыж-влак: Махли, Едер да Иремоф – чылаже кумыт.



24 Теве Левий тукым эрге-влак, нунын урлык ден вуйлатышышт. Нуным урлыкышт дене, кажныжым лӱмышт дене шотлен лектыныт. Нуно чыланат, коло ияш деч кугурак ийготан-влак, Господьын пӧртыштӧ служитленыт.
25 Вет Давид каласен: «Господь, Израильын Юмыжо, шке калыкшылан тыныслыкым пуэн да тудым курымешлан Иерусалимеш вераҥден.
26 Левит-влаклан скинийым да тушто служитлаш кучылтмо тӱрлӧ арверым тетла нумалышташ ок кӱл».
27 Сандене Давидын пытартыш кӱштымыж почеш коло ияш деч кугурак ийготан левит-влакым шотлен лектыныт.



28 Нуно ынде Господьын пӧртыштӧ служитлыше Аарон тукым эрге-влаклан полшеныт: кудывече ден пӧлем-шамычлан вуйын шогеныт, чыла святой арверым эрыктеныт да Юмын пӧрт дене кылдалтше моло пашам ыштеныт.
29 Эше нуно Господь ончыко пыштыме киндылан, тыгак кинде надырлан кучылтмо эн сай ложашлан, шере лепошкалан, кӱктымӧ киндылан, олив ӱй дене лугымо руашлан, нунын чотышт ден висаштлан вуйын шогеныт.
30 Кажне эрдене да кастене нуно Господьым тауштен чапландарышаш улыт улмаш.
31 Тыгак кажне шуматкечын, у тылзе годым да пайрем кечылаште йӱлалтен пуымо надырым – мыняр палемдыме лийын – конден шогымо годым Господь чурий ончылно лийшаш улыт улмаш.
32 Тыгеракын, нуно Юмо дене вашлийме омаш пелен служитленыт, святой верлан вуйын шогеныт да шке иза-шольыштлан – Аарон тукым эрге-влаклан – Господьын пӧртыштӧ служитлыме годым полшеныт.






ИКЫМШЕ КУРЫМСЕРЫШ КНИГА

Глава 24




1 Иерей-влакым посна тӱшкалан шеледымаш. 20 Кодшо левит-влакым шеледымаш.

1 Теве Аарон эрге-влак да нуным посна тӱшкалан шеледымаш. Ааронын эргыж-влак Надав, Авиуд, Елеазар да Ифамар лийыныт.
2 Но Надав ден Авиуд шке ачашт деч ончыч коленыт, эргышт нунын лийын огыл, сандене иерейлан Елеазар ден Ифамар шогалыныт.
3 Палемдыме пашашт дене келшышын, Аарон эрге-влакым Давид посна тӱшкалан шеледен. Тидым ышташ тудлан Елеазар тукым гыч Садок да Ифамар тукым гыч Ахимелех полшеныт.
4 Елеазар тукымышто вуйлатыше-влак Ифамар тукым деч шукырак лийыныт. Нуным тыге шеледеныт: Елеазар тукымлан – латкуд вуйлатыше, а Ифамар тукымлан – кандаше.
5 Нуным, ойыркалыде, шерева почеш шеледеныт, вет святой верыште да Юмо ончылно Елеазар эрге-влакат, Ифамар эрге-влакат вуйлатыше лийыныт.
6 Нафанаил эрге Шемай – Левий тукым гыч возкалыше – нунын лӱмыштым кугыжа, он-влак, иерей Садок, Авиафар эрге Ахимелех да иерей ден левит урлыквуй-влак шинча ончылно возен. Шеревам кышкыме годым ик урлыкым Елеазар тукым гыч, вара Ифамар тукым гыч налыныт.
7 Икымше шерева Иегоиаривлан лектын, кокымшо – Иедайлан,
8 кумшо – Харимлан, нылымше – Сеоримлан,
9 визымше – Малхийлан, кудымшо – Мияминлан,
10 шымше – Гаккоцлан, кандашымше – Авийлан,
11 индешымше – Иешуалан, луымшо – Шеханийлан,
12 латикымше – Елиашивлан, латкокымшо – Иакимлан,
13 латкумшо – Хушайлан, латнылымше – Иешевавлан,
14 латвизымше – Вилгалан, латкудымшо – Иммерлан,
15 латшымше – Хезирлан, латкандашымше – Гапицецлан,
16 латиндешымше – Петахийлан, колымшо – Иезекиильлан,
17 коло икымше – Яхинлан, коло кокымшо – Гамуллан,
18 коло кумшо – Делаийлан да коло нылымше Маазийлан лектын.
19 Теве тыгай радам дене нуно шке черетышт годым Господьын пӧртышкыжӧ шке пашаштым шукташ пуреныт. Тыге Израильын Господь Юмыжын Аарон кугезышт гоч пуымо пунчалжым шуктен шогеныт.



20 Моло Левий эрге-влак: Амрам эрге кокла гыч – Шуваил, Шуваил эрге кокла гыч – Иехдий.
21 Рехавий эрге кокла гыч: кугуракышт – Ишший,
22 Ицгар эрге кокла гыч – Шеломоф, Шеломоф эрге кокла гыч – Иахаф.
23 Хеврон эрге кокла гыч: кугуракышт – Иерий, кокымшо – Амарий, кумшо – Яхазиил, нылымше – Иекамам.
24 Узиил эрге кокла гыч – Миха, Миха эрге кокла гыч – Шамир.
25 Михан шольыжо – Ишший, Ишший эрге кокла гыч – Захарий.
26 Мерари эрге-влак: Махли ден Муши. Иаазий эрге кокла гыч – Бено.
27 Мерари эрге Иаазийын эргыж-влак: Бено, Шогам, Заккур да Иври.
28 Махлин эргыже – Елеазар, но тудын эргыже лийын огыл.
29 Кисын эргыже – Иерахмиил.
30 Мушин эргыж-влак: Махли, Едер да Иеримоф. Теве левит-шамыч да нунын урлыкышт.



31 Нунат шке иза-шольышт, Аарон тукымысо моло эрге семынак Давид кугыжа, Садок, Ахимелех, тыгак иерей ден левит урлыквуй-влак шинча ончылно шеревам кышкеныт. Тыште кугурак эрге-влакын урлыкышт ден изирак-шамычын урлыкышт коклаште ойыртем лийын огыл.






ИКЫМШЕ КУРЫМСЕРЫШ КНИГА

Глава 25




Мурызо-влакым кум тӱшкалан шеледымаш.

1 Давид ден сарзывуй-влак Асаф, Еман да Идифун эрге-шамычым посна сомыллан ойыреныт. Нуно арфе, кӱсле да кимвал дене шоктымо сем почеш мурен увертарышаш улыт улмаш. Теве кӧмыт тиде пашалан ойырен налме лийыныт.
2 Асаф эрге кокла гыч – Заккур, Иосиф, Нефаний да Ашарела. Нуным Асаф шкежак вуйлатен, тудо кугыжан кӱштымыж почеш пророк шомакым мурен ойлен.
3 Идифунын эргыже-влак: Гедалий, Цери, Исаий, Семей, Хашавий да Маттафий – чылаже кудыт. Нуным Идифун ачашт вуйлатен шоген. Тудо шкеже, Господьым моктен да тауштен, арфе дене шоктен.
4 Еманын эргыже-влак: Буккий, Матфаний, Узиил, Шевуил, Иеримоф, Хананий, Ханани, Елиафа, Гиддалтий, Ромамти-Езер, Иошбекаша, Маллофи, Гофир да Махазиоф.
5 Тиде чыланат Еманын, кугыжан ончыкужшыжын, эргыже лийыныт. Сӧрымыж семынак Юмо Еманын чапшым нӧлталын да тудлан латныл эрге ден кум ӱдырым пӧлеклен.
6 Эрге-влакым ачашт вуйлатен шоген. Господьын пӧртыштӧ служитлыме годым нуно кугыжан але Асафын, Идифунын да Еманын кӱштымышт почеш кимвалым, кӱслем, арфым шоктен муреныт.
7 Тукым иза-шольышт дене пырля нуно Господь ончылно мураш туныктымо, тиде пашам сайын палыше лийыныт. Нунын чотышт чылаже кокшӱдӧ кандашле кандаш еҥ лийын.



8 Кӧ кунам служитлышашым палашлан шеревам кудалтеныт, тыгодым изирак-влакым кугурак дене, туныктышо-шамычым тунемше дене ик семын онченыт.
9 Икымше шерева Асаф урлык гыч Иосифлан лектын. Кокымшо – Гедалийлан да тудын иза-шольыж ден эргыж-влаклан, чылаже латкок еҥ.
10 Кумшо – Заккурлан да тудын эргыж ден иза-шольыжо-влаклан, чылаже латкок еҥ.
11 Нылымше – Ицрийлан да тудын эргыж ден иза-шольыжо-влаклан, чылаже латкок еҥ.
12 Визымше – Нефанийлан да тудын эргыж ден иза-шольыжо-влаклан, чылаже латкок еҥ.
13 Кудымшо – Буккийлан да тудын эргыж ден иза-шольыжо-влаклан, чылаже латкок еҥ.
14 Шымше – Иесарелалан да тудын эргыж ден иза-шольыжо-влаклан, чылаже латкок еҥ.
15 Кандашымше – Исаийлан да тудын эргыж ден иза-шольыжо-влаклан, чылаже латкок еҥ.
16 Индешымше – Матфанийлан да тудын эргыж ден иза-шольыжо-влаклан, чылаже латкок еҥ.
17 Луымшо – Шимейлан да тудын эргыж ден иза-шольыжо-влаклан, чылаже латкок еҥ.
18 Латикымше – Азарииллан да тудын эргыж ден иза-шольыжо-влаклан, чылаже латкок еҥ.
19 Латкокымшо– Хашавийлан да тудын эргыж ден иза-шольыжо-влаклан, чылаже латкок еҥ.
20 Латкумшо – Шуваиллан да тудын эргыж ден иза-шольыжо-влаклан, чылаже латкок еҥ.
21 Латнылымше – Маттафийлан да тудын эргыж ден иза-шольыжо-влаклан, чылаже латкок еҥ.
22 Латвизымше – Иремофлан да тудын эргыж ден иза-шольыжо-влаклан, чылаже латкок еҥ.
23 Латкудымшо – Хананийлан да тудын эргыж ден иза-шольыжо-влаклан, чылаже латкок еҥ.
24 Латшымше – Иошбекашалан да тудын эргыж ден иза-шольыжо-влаклан, чылаже латкок еҥ.
25 Латкандашымше – Хананилан да тудын эргыж ден иза-шольыжо-влаклан, чылаже латкок еҥ.
26 Латиндешымше – Маллофилан да тудын эргыж ден иза-шольыжо-влаклан, чылаже латкок еҥ.
27 Колымшо – Елиафалан да тудын эргыж ден иза-шольыжо-влаклан, чылаже латкок еҥ.
28 Коло икымше – Гофирлан да тудын эргыж ден иза-шольыжо-влаклан, чылаже латкок еҥ.
29 Коло кокымшо – Гиддалтийлан да тудын эргыж ден иза-шольыжо-влаклан, чылаже латкок еҥ.
30 Коло кумшо – Махазиофлан да тудын эргыж ден иза-шольыжо-влаклан, чылаже латкок еҥ.
31 Коло нылымше – Ромамти-Езерлан да тудын эргыж ден иза-шольыжо-влаклан, чылаже латкок еҥ.






ИКЫМШЕ КУРЫМСЕРЫШ КНИГА

Глава 26




1 Капка орол-влак. 20 Поянлык аралыме верым оролышо-шамыч. 29 Левит-влакын моло сомылышт.

1 Теве капка орол-влак да нунын тӱшкашт. Корей урлык гыч – Коре эрге Мешелемий, тудо Асаф эрге-влак кокла гыч лийын.
2 Мешелемийын эргыж-влак: кугэрге – Захарий, кокымшо – Иедиаил, кумшо – Зевадий, нылымше – Иафниил,
3 визымше – Елам, кудымшо – Иегоханан, шымше – Елиегоэнай.
4 Овед-Едомын эргыж-влак: кугэрге – Шемай, кокымшо – Иегозавад, кумшо – Иоах, нылымше – Сахар, визымше – Нафанаил,
5 кудымшо – Аммиэл, шымше – Иссахар, кандашымше – Пеульфай. Юмо Овед-Едомым тыге суапландарен.
6 Тудын Шемай эргыжынат эргыже-влак шочыныт. Нуно шке урлыкыштын вуйлатышышт лийыныт, вет шӱвырлӧ*а еҥ лийыныт.
7 Шемайын эргыж-влак: Офни, Рефаил, Овед да Елзавад. Шемайын Елий, Семахий [да Исваком] тукым иза-шольыштат тале еҥ лийыныт.
8 Нине чыланат Овед-Едом урлык эрге-влак лийыныт. Нуно шкештат, эрге ден иза-шольыштат тале, пашам тыршен ыштыше еҥ-влак лийыныт. Овед-Едомын чылаже кудло кок еҥже улмаш.
9 Мешелемийын тале эргыж ден тукым иза-шольыжо-влак латкандашын лийыныт.
10 Мерари тукым Хосан эргыж-влак: кугурак – Шимри. Тудо кугэрге лийын огыл гынат, ачаже тудым кугураклан шогалтен.
11 Кокымшо – Хелкий, кумшо – Тевалий, нылымше – Захарий. Хосан эргыж ден тукым иза-шольыжо-влак чылаже латкумытын лийыныт.



12 Теве капка орол-влакым, нунын вуйлатышыштым шотыш налын, посна тӱшкалан шеледымаш. Нуно Господьын храмыште шке пашаштым тукым иза-шольышт-влак семынак шуктышаш улыт улмаш.
13 Кӧ могай капка дене служитлаш тӱҥалмым палаш манын, нуно урлык дене – кугуракшат, изиракшат – шеревам кышкеныт.
14 Шерева почеш Эрвел капка Шелемийлан логалын. Вара шеревам тудын ушан каҥашым пуышо Захарий эргыжлан кудалтеныт, тудлан Йӱдвел капка логалын.
15 Овед-Едомлан – Кечывалвел капка, а эргыж-влаклан – клат-шамыч.
16 Шупим ден Хосалан – Шаллехет капка воктенысе Касвел капка, тушечын корно кӱшкӧ кӱзен. Орол тӱшка-влак тыге шогеныт:
17 эрвелне – куд левит, йӱдвелне – нылыт, кечывалвелне – нылыт, а клат-шамыч воктене – кокыт дене.
18 Касвел кудывече дене: нылытын – корнышто да кокытын – кудывече кӧргыштӧ.
19 Теве Корей ден Мерари эрге-влак кокла гыч капка орол-шамычым посна тӱшкалан шеледымаш.



20 Левит-влакын моло иза-шольышт Юмын пӧртын поянлыкшым да Господьлан пӧлеклыме арверым аралыме верлам эскерен шогеныт.
21 Гирсон эрге Лаеданын тукымжо гыч – Иехиил. Тиде тукым еҥ-влак Гирсон деч лектыныт да Лаедан урлык-влакын вуйлатышышт лийыныт.
22 Иехиилын эргыж-влак: Зефам да тудын Иоиль шольыжо. Нуно Господьын пӧртшын поянлык аралыме вер-влаклан вуйын шогеныт.
23 Тушто Амрам, Ицгар, Хеврон, Узиил тукым эрге-шамычат пашам ыштеныт.
24 Моисейын Гирсам эргыжын урлыкшо гыч улшо Шевуил поянлыкым аралыме верыште тӱҥ лийын.
25 Гирсамын Елиезер шольыжын эргыже Рехавий, Рехавийын эргыже Исаий, Исаийын эргыже Иорам, Иорамын эргыже Зихри, Зихрин эргыже Шеломиф лийыныт.
26 Шеломиф да тудын иза-шольыжо-влак Господьлан пӧлеклыме арверым аралыме верлан вуйын шогеныт. Тушто Давид кугыжан, тыгак урлык вуйлатыше, тӱжемвуй, шӱдывуй да сарзывуй-шамычын Юмылан пуымо пӧлекышт лийын.
27 Сарыште поген налме гыч ужашым нуно Господьын пӧртшын кӱлешлыкшылан святитлен пуэныт.
28 Пророк Самуилын, Кис эрге Саулын, Нир эрге Авенирын, Саруя эрге Иоавын чыла мом пуымышт Шеломиф да тудын иза-шольыжо-влак кидыште лийын.



29 Ицгар тукым гыч Хенаний да тудын эргыже-влак мер пашам ыштеныт, нуно израиль калык коклаште возкалыше да судья лийыныт.
30 Хеврон тукым гыч Хашавий да тудын иза-шольыжо-влак – тӱжемат шымшӱдӧ чолга еҥ – Израильын Иордан деч касвелныла улшо ужашыште Господь да кугыжа дене кылдалтше тӱрлӧ пашам эскерен шогеныт.
31 Хеврон тукымын вуйлатышыже Иерий лийын. Давидын ныллымше ий кугыжаланымыж годым тиде тукымын лӱмержым шымленыт да нунын коклаште Галаадысе Иазерыште чолга еҥ-влакым муыныт.
32 Иерийын урлыкыштыжо чылаже кок тӱжемат шымшӱдӧ пӧръеҥ улмаш. Нуно чолга еҥ, урлык-влакын вуйлатышышт лийыныт. Давид нуным Юмо да кугыжа дене кылдалтше чыла пашаште Рувим, Гад да Манассийын пел тукымжым вуйлатен шогаш шогалтен.





*а 26:6 Шӱвырлӧ – талантливый.




ИКЫМШЕ КУРЫМСЕРЫШ КНИГА

Глава 27




1 Сарзывуй ден тукымвуй-влак. 25 Кугыжан озанлыкшым вуйлатыше-шамыч. 32 Кугыжан каҥаш пуышо еҥже-влак.

1 Теве израиль эрге-влак – тукымвуй, тӱжемвуй, шӱдывуй да моло вуйлатыше-шамыч, – нуно талук мучко кажне тылзын шке сарзывий пӧлкашт*а дене толыныт да, икте-весыштым алмаштен, кугыжалан служитленыт. Кажне пӧлкаште коло ныл тӱжем еҥ лийын.



2 Икымше тылзын служитлыше икымше пӧлкам Иашовам, Завдиил эрге, вуйлатен шоген. Тудын пӧлкаштыже коло ныл тӱжем еҥ лийын.
3 Иашовам Фарес тукым гыч улмаш, икымше тылзын тудо чыла сарзывуйын вуйлатышыже лийын.
4 Кокымшо тылзын служитлыше пӧлкам Ахохий тукым гыч Додай вуйлатен, сарзывуй полышкалышыже Миклоф лийын. Тудын пӧлкаштыже коло ныл тӱжем еҥ лийын.
5 Кумшо тылзын – иерей Иодайын Ваней эргыже, кумшо сарзывуй. Тудын пӧлкаштыже коло ныл тӱжем еҥ улмаш.
6 Тиде Ваней кумло тале сарзе кокла гыч иктыже, нунын вуйлатышышт лийын. Тудын пӧлкаштыже Аммизавад эргыжат улмаш.
7 Нылымше тылзын – Иоавын Асаил шольыжо, нылымше сарзывуй, тудым вара Зевадий эргыже вашталтен. Тудын пӧлкаштыже коло ныл тӱжем еҥ лийын.
8 Визымше тылзын – Шамгуф, Изра эрге, визымше сарзывуй. Тудын пӧлкаштыже коло ныл тӱжем еҥ лийын.
9 Кудымшо тылзын – Фекой гыч Ира, Иккеш эрге, кудымшо сарзывуй. Тудын пӧлкаштыже коло ныл тӱжем еҥ лийын.
10 Шымше тылзын – Пелон гыч Хелец, Ефрем тукым эрге, шымше сарзывуй. Тудын пӧлкаштыже коло ныл тӱжем еҥ лийын.
11 Кандашымше тылзын – Хуша гыч Совохай, Зерах урлык эрге, кандашымше сарзывуй. Тудын пӧлкаштыже коло ныл тӱжем еҥ лийын.
12 Индешымше тылзын – Анафоф гыч Авиезер, Вениамин тукым эрге, индешымше сарзывуй. Тудын пӧлкаштыже коло ныл тӱжем еҥ лийын.
13 Луымшо тылзын – Нетофа гыч Магарай, Зерах урлык эрге, луымшо сарзывуй. Тудын пӧлкаштыже коло ныл тӱжем еҥ лийын.
14 Латикымше тылзын – Пирафон гыч Ваней, Ефрем тукым эрге, латикымше сарзывуй. Тудын пӧлкаштыже коло ныл тӱжем еҥ лийын.
15 Латкокымшо тылзын – Нетофа гыч Хелдай, Гофониил урлык эрге, латкокымшо сарзывуй. Тудын пӧлкаштыже коло ныл тӱжем еҥ лийын.



16 Израиль тукым-влакым теве кӧмыт вуйлатеныт: Рувим тукымым – Елиезер, Зихри эрге; Симеон тукымым – Сафатий, Мааха эрге;
17 Левий тукымым – Хашавий, Кемуил эрге; Аарон урлыкым – Садок;
18 Иуда тукымым – Елиав, Давидын изаже; Иссахар тукымым – Омри, Михаил эрге;
19 Завулон тукымым – Ишмаий, Овадий эрге; Неффалим тукымым – Иеримоф, Азриил эрге;
20 Ефрем тукымым – Осий, Азазий эрге; Манассийын пел тукымжым – Иоиль, Федаий эрге;
21 Манассийын Галаадыште илыше пел тукымжым – Иддо, Захарий эрге; Вениамин тукымым – Иасиил, Авенир эрге;
22 Дан тукымым – Азариил, Иерохам эрге. Теве Израильын тукымвуйжо-влак.



23 Коло ий деч изирак-шамычым Давид шотлен лукмашке пуртен огыл, вет Господь Израильым кавасе шӱдыр-влак наре шукемдаш сӧрен.
24 Иоав, Саруя эрге, шотлен лукмо пашам тӱҥалын, но мучаш марте шуктен огыл улмаш. Тиде шотлымашлан Израиль ӱмбаке Юмын шыдыже возын, да тиде шотлен лукмо чот Давид кугыжан курымсерышышкыже пурен огыл.



25 Кугыжан поянлыкшым аралыме верлан Азмавет, Адиил эрге, вуйын шоген. А Иерусалим деч ӧрдыжтӧ – моло олаште, ял ден башньылаште – улшо клат-влак Ионафанын, Уззий эргын, кидыштыже лийыныт.
26 Мландым курал-ӱдымӧ пашам Езрий, Хелув эрге, вуйлатен шоген.
27 Виноград аҥалан Рама гыч Шимей вуйын шоген, виноград аҥалаште верланыше йошкар арака клат-влаклан – Шефам гыч Завдий,
28 лапверысе олив ден ир смоква пушеҥге-влаклан – Гедер гыч Баал-Ханан, а олив ӱй клат-влаклан – Иоас.
29 Шаронышто кӱтымӧ шолдыра вольыклан Шарон гыч Шитрай вуйын шоген, а лапверласе шолдыра вольыклан – Шафат, Адлай эрге.
30 Верблюд-влаклан – Измаил тукым гыч Овил, ава осёл-шамычлан – Мероноф гыч Иехдий,
31 а тыгыде вольыклан – агарян Иазиз. Чыла нине еҥ-влак Давид кугыжан озанлык ден погыжлан вуйын шогеныт.



32 Ионафан, Давидын чузайже, ушан-шотан айдеме, каҥаш пуышо да возкалыше лийын. Иехиил, Хахмоний эрге, кугыжан эрге-влакым туныктымо пашалан вуйын шоген.
33 Кугыжан каҥашым пуышо еҥже Ахитофел лийын, а Архи тукым гыч Хусий – кугыжан йолташыже.
34 Ахитофел деч вара Ваней эрге Иодай ден Авиафар каҥашым пуышо лийыныт. Кугыжан сарзывийжым Иоав вуйлатен.





*а 27:1 Пӧлка – отделение.




ИКЫМШЕ КУРЫМСЕРЫШ КНИГА

Глава 28




Давид храмым чоҥымо нерген ойла.

1 Давид Израильын чыла вуйлатышыжым – тукымвуй-влакым, кугыжалан служитлыше пӧлка-шамычын вуйлатышыштым, тӱжемвуй ден шӱдывуй-влакым, кугыжан погыж ден кӱтӱжлан вуйын шогышо-влакым, шке эргыж ден евнух-шамычым, чыла патыр еҥ ден тале сарзым – Иерусалимыш поген.
2 Давид кугыжа кынел шогалын да каласен: «Колыштса мыйым, иза-шольым-влак да калыкем! Господьын ойпидыш шондыкшым шындаш мый пӧртым – Юмыланна йолжым шындыме верым – чоҥаш шонен пыштенам ыле, тидлан мо кӱлешымат ямдыленам.
3 Но Юмо мыланем каласен: ”Мыйын лӱмемлан пӧртым ит чоҥо, вет тый тале сарзе улат да шагал огыл вӱрым йоктаренат”.
4 Но Господь, Израильын Юмыжо, мыйын тукымемым курымеш Израильын кугыжажым ышташ манын, ачамын ешыж гыч мыйым ойырен налын. Тудо онлан Иудам ойырен налын, Иуда тукым гыч – ачамын урлыкшым, а ачамын эргыж-влак кокла гыч пӱтынь Израильын кугыжажлан мыйым шогалташ кумылжо лийын.
5 Чыла эргым кокла гыч – а нуным Господь мыланем шуко пуэн – Господьын кугыжаныш престолыштыжо Израильым вуйлаташ Соломон эргым ойырен налын.
6 Господь мыланем каласен: ”Соломон, тыйын эргыч, Мыланем пӧртым да кудывече-влакым чоҥа. Тудым Мый Шкаланем эргымлан ойырен налынам, Мый тудлан Ачаже лиям.
7 Тудо Мыйын кӱштымаш ден пунчалем-влакым кызытсе семынак тыршен шукташ тӱҥалеш гын, Мый тудын кугыжа кучемвийжым курымешлан пеҥгыдемдем”.
8 Кызыт пӱтынь Израиль, Господьын калыкше, ончылно да Господь Юмына ончылно ойлем: тиде сай мландым кучен илаш да тудым шкендан деч вара курымешлан йочада-влаклан кодаш манын, Господь Юмыдан чыла кӱштымашыжым шуктен шогыза.
9 Тыят, Соломон эргым, шке ачатын Юмыжым пале да Тудлан уло шӱм-чонет дене служитле. Вет Господь кажне шӱмым терга да чыла шонымашым пала. Тый Тудым кычалаш тӱҥалат гын, муат, но Тудым кодет гын, Тудо тыйым йӧршешлан кода.
10 Пален шого: Тудлан пӧртым, святой верым, чоҥаш манын, Господь тыйым ойырен налын. Пеҥгыде лий, пашалан пиж!»



11 Давид шке Соломон эргыжлан храмыш пурымо кыдежын да храм йыр чоҥышаш оралтын, тудын клатлажын, кӱшыл ден кӧргӧ пӧлемже-влакын да шондык шинчыме верын планыштым пуэн.
12 Тыгак Давид эргыжлан вуйыштыжо улшо уло планым пуэн: тиде – Господьын пӧртшын кудывечыже да тудын йыр улшо пӧлем-влак, Юмын пӧртын поянлык аралыме верже-шамыч да Господьлан пӧлеклыме арверым аралыме вер-влак,
13 иерей ден левит-шамычын пӧлкашт, Господьын пӧртыштӧ служитлыме тӱрлӧ паша да тушто кучылтмо арвер.
14 Давид тыгак служитлыме годым кучылтмо кажне шӧртньӧ ден ший арверлан мыняр шӧртньӧ ден ший кӱлмым палемден:
15 светильник ден лампаде-влакын кузе кучылталтмыштым шотыш налын, шӧртньӧ светильник ден лампадылан мыняр шӧртньӧ кая, тыгак ший светильник ден лампадылан мыняр ший кая,
16 надыр киндым пыштыме кажне шӧртньӧ ӱстеллан мыняр шӧртньӧ да ший ӱстел-влаклан мыняр ший кӱлеш,
17 изи шаньык, кӱмыж да кувшинлан мыняр яндар шӧртньӧ кӱлеш, тыгак шӧртньӧ чашылан – мыняр шӧртньӧ, ший чашылан – мыняр ший
18 да тӱтырымӧ жертвенниклан мыняр яндар шӧртньӧ кӱлеш. Эше тудо шӧртньӧ херувим-влакан орвам – шаралтыме шулдырышт дене нуно Господьын ойпидыш шондыкшым петырен шогеныт – ыштышаш планым пуэн.
19 «Чыла тидым, кид дене возымым, мылам Господь пуэн да чоҥымо чыла пашам лончылен-лончылен умылтарен», – ойлен Давид.



20 Давид шке Соломон эргыжлан каласен: «Пеҥгыде да лӱддымӧ лий, тиде пашалан пиж, ит лӱд, ит ӧрткӧ. Вет Господь Юмо, мыйын Юмем – тый денет пырля. Господьын пӧртшым чоҥымо чыла пашам пытарымешкет, Тудо тый дечет ок кораҥ, тыйым коден ок кай.
21 Теве иерей ден левит-влакын пӧлкашт, нуно Юмын пӧртыштӧ служитлаш тӱҥалыт. Моло тӱрлӧ пашалан тыйын тыршен ыштыше да мастар еҥет-влак ситышын улыт, а вуйлатыше-шамыч да уло калык тыйын чыла кӱштыметым колышташ тӱҥалыт».






ИКЫМШЕ КУРЫМСЕРЫШ КНИГА

Глава 29




1 Храмым чоҥымо пашалан пуымо пӧлек-влак. 10 Давидын кумалмыже. 20 Соломоным кугыжалан шогалтат. 26 Давидын колымыжо.

1 Давид кугыжа уло погынымашлан каласен: «Мыйын Соломон эргым – лач тудым Юмо ойырен налын – самырык да эше вийым поген огыл. А тиде паша пеш кугу, вет тиде полат айдемылан огыл, а Господь Юмылан.
2 Мый шке Юмемын пӧртшылан мом кертынам, чыла погенам: шӧртньӧ ӱзгарлан – шӧртньым, ший ӱзгарлан – шийым, той ӱзгарлан – тойым, кӱртньӧ ӱзгарлан – кӱртньым, пу ӱзгарлан – пушеҥгым, тыгак оникс кӱм, пуртен шындышаш кӱм, тӱрлӧ тӱсан мотор кӱм, моло тӱрлӧ шергакан кӱм да шуко мраморым.
3 Святой пӧртлан ямдылыме тиде шапаш деч посна, шке Юмемын пӧртшым йӧратен, мый эше шкемын погымо шӧртньӧ ден ший поянлыкем Юмемын пӧртшылан пуэм:
4 кум тӱжем талант шӧртньым – Офирысе шӧртньым – да шым тӱжем талант яндар шийым. Нуно пӧрт пырдыжым кӧргӧ гыч комыжлаш,
5 шӧртньӧ ден ший ӱзгарлан да кидмастар-влакын тӱрлӧ пашаштлан кучылтмо лийыт. Господьлан надырым таче эше иктаж-кӧ кондынеже мо?»



6 Тунам Израильысе урлыквуй ден тукымвуй, тӱжемвуй ден шӱдывуй-шамыч да кугыжан погыжлан вуйын шогышо-влак шке кумылын кондаш тӱҥалыныт.
7 Нуно Юмын пӧртым чоҥымо пашалан чылаже вич тӱжем талант ден лу тӱжем дарик*а шӧртньым, лу тӱжем талант шийым, латкандаш тӱжем талант тойым да шӱдӧ тӱжем талант кӱртньым пуэныт.
8 Кӧн шергакан кӱжӧ лийын, нуно тудым Господьын пӧртшын поянлык аралыме верышкыже Гирсон тукым Иехиилын кидышкыже кучыктеныт.
9 Калык шке вуйлатышыже-влакын Господьлан тыге пуымыштлан куанен, вет нунышт тидым уло шӱм-чон дене ыштеныт. Давид кугыжанат куанже пеш кугу лийын.



10 Давид уло погынымаш ончылно Господьым чапландарен каласен: «Господь, Израиль ачанан Юмыжо, Тый курым-курымеш чапландарыме улат!
11 Господь, кӱдыратлык ден куат, алтылык, чап ден сеҥымаш Тыйын улыт, вет мо каваште да мландыште уло – тиде чыла Тыйын. Кугыжанышат, Господь – Тыйын, чыла деч кӱшнӧ Тый улат!
12 Поянлык ден чап – Тый дечет, Тый чыла дене озаланет, вий-куат – Тыйын кидыштет, кеч-кӧм Тый кӱшкӧ нӧлталын да пеҥгыдемден кертат!
13 Юмына, кызыт ме Тыйым чаплена да Тыйын кӱдыратле лӱметым моктена.
14 Но тыгай пӧлекым ышташ мый кӧ улам да кӧ мыйын калыкем? Вет чыла тиде – Тый дечет, Тыйын кидет гыч налмым ме Тылат пуэнна.
15 Тыйын шинча ончылнет ме, кугезына-влак семынак, жаплан илаш толшо ӧрдыжъеҥ улына. Мландымбалне илыме кечына – ӱмыл гае, мучашдыме нимо уке.
16 Господь Юмына! Чыла тиде шапашым, кудым Тыйын святой лӱметлан пӧртым чоҥаш ямдыленна – ме Тыйын кидет гыч налынна, тудо – Тыйын.
17 Тый шӱм-чоным тергет да шӱм яндарлыкым йӧратет – тидым мый палем, Юмем. Чыла тиде пӧлекым мый Тылат яндар шӱм-чон дене пуышым. Кызыт ужам: тыште улшо калыкат Тыланет куанен пуа.
18 Господь, Авраам, Исаак да Израиль ача-кочана-влакын Юмыжо! Шке калыкетын тыгай яндар шӱм-чон шонымашыжым курымешлан арален кодо, нунын шӱмыштым Шке декет виктаре.
19 Мыйын Соломон эргымлан Тыйын кӱштымашет, сугынет да пунчалет-влакым шуктен шогаш да пӧртым чоҥаш – тидлан мый чыла ямдыленам – яндар шӱм-чоным пу».



20 Вара Давид уло погынымашлан каласен: «Господь Юмынам чапландарыза!» Тушто улшо-влак чыланат ача-кочаштын Господь Юмыштым чапландареныт, Господь да кугыжа ончылно кумык возыныт.
21 Вес кечынже нуно Господьлан йӱлалтен пуымо да моло тӱрлӧ надырым конденыт: тӱжем вуй ӱшкыжым, тӱжем вуй тагам, тӱжем вуй пачам, тыгак нунын пелен йошкар арака надырым да пӱтынь Израиль верч шуко надырым.
22 Тудо кечын нуно Господь ончылно кугу куан дене кочкын-йӱыныт. Вара Давидын Соломон эргыжым кокымшо гана кугыжалан шогалтеныт да Господь ончылно тудым эл вуйлатышылан, а Садокым иерейлан шӱрен палемденыт.
23 Соломон шке Давид ачаже олмеш Господьын престолышкыжо кугыжа семын шинчын. Соломонын пашаже воранен толын, тудым пӱтынь Израиль колыштын.
24 Чыла вуйлатыше ден тале сарзе, тыгак Давид кугыжан моло эргыже Соломон кугыжан кид йымакше шогалыныт.
25 Господь Соломоным пӱтынь Израиль шинча ончылно кӱшкӧ нӧлталын, тудлан тугай чапым пуэн, могайже Израильыште эше ик кугыжанат лийын огыл.



26 Давид, Иессей эрге, пӱтынь Израильын кугыжаже лийын.
27 Тудо Израильыште нылле ий кугыжаланен: Хевронышто шым ий да Иерусалимыште кумло кум ий.
28 Кужу да тӱвыргӧ ӱмырым илен эртарымеке, поян да чапланыше, тудо колен. Тудын олмеш кугыжалан Соломон эргыже шогалын.



29 Давид кугыжан ыштыме чыла пашаже, икымше гыч пытартыш марте, ончыкужшо Самуилын, пророк Нафанын да ончыкужшо Гадын возымаштышт серыме улыт.
30 Тушто Давидын кугыжаланымыже, вий-куатше, тыгак тудын дене, Израиль дене да мландымбалысе моло кугыжаныш дене мо лийын шогымо нерген ойлалтеш.





*а 29:7 Ик дарик 8,4 грамм наре лийын.





КОКЫМШО КУРЫМСЕРЫШ КНИГА

Глава 1




1 Соломон Юмо деч мунлылыкым йодеш. 14 Соломонын вий-куатше да поянлыкше.

1 Соломон, Давид эрге, кугыжан престолышто вий-куатым поген. Господь Юмыжо пеленже лийын да тудым пеш чот нӧлталын.
2 Соломон пӱтынь Израильым – тӱжемвуй ден шӱдывуй-влакым, судья-шамычым да Израильын чыла вуйлатышыжым, тукымвуйжым – поген.
3 Соломон ден погынышо-влак чыланат Гаваон кӱкшакасе святой верыш каеныт. Тушто Юмо дене вашлийме омаш лийын, тудыжым Господьын Моисей тарзыже ир мландыште ыштен улмаш.
4 А Юмын шондыкым Давид Кириаф-Иарим гыч Иерусалимыш конден, тушто тудлан лӱмын омашым шогалтен улмаш.
5 Но той жертвенник – кудым Веселеил, Урийын эргыже, Хурын уныкаже, ыштен – Гаваонышто, Господьын скинийже ончылно, кодын. Тушто Соломон погынышо-влак дене пырля Господь деч каҥашым йодын.
6 Тиде верыште, Господь чурий ончылно, Юмо дене вашлийме омаш ончылнысо той жертвенникеш Соломон тӱжем вуй вольыкым йӱлалтен пуымо надырлан конден.



7 Тудо йӱдым Соломонлан Юмо кончен да каласен: «Йод, мо тыланет кӱлеш».
8 Соломон Юмылан ойлен: «Тый Давидлан, мыйын ачамлан, кугу порылыкым ончыктенат да олмешыже кугыжалан мыйым шогалтенат.
9 Господь Юмем, тек Тыйын Давид ачамлан сӧрымӧ шомакет шукталтеш. Тый мыйым мланде пурак наре шуко чотан калыкын кугыжажлан шогалтенат.
10 Тиде калыкым вуйлаташ манын, мылам мунлылык ден шинчымашым пу. Уке гын Тыйын тиде кугу калыкетым кӧ вуйлатен кертеш?»
11 Юмо Соломонлан вашештен: «Тиде тыйын чон кумылет лийын. Тый шкаланет поянлыкым, погым, чапым, тушман-влакетлан колымашым, тыгак кужу ӱмырым огыл, а Мыйын калыкем вуйлаташ мунлылык ден шинчымашым йодынат. Тиде калыкын кугыжажлан Мый тыйым Шке шогалтенам.
12 Сандене мунлылык ден шинчымаш тылат пуымо лийыт. Тидын деч посна Мый тылат тыгай поянлыкым, погым да чапым пуэм, могайже тый дечет ончыч да тый дечет вара лийше кугыжа-влакын нигӧнат лийын огыл да огеш лий».
13 Тидын деч вара Соломон Гаваон кӱкшакасе святой вер гыч, Юмо дене вашлийме омаш деч, Иерусалимыш толын да Израильым вуйлатен.



14 Соломон шкаланже сарлык орван да имнешкан сарзывийым поген. Тудын тӱжем нылшӱдӧ орва ден латкок тӱжем имнешкыже лийын. Нуным орван сарзывийлан ойырымо олалаште да шкеж дене Иерусалимыште кучен.
15 Тудын кугыжаланымыж годым Иерусалимыште ший-шӧртньӧ тыглай кӱ наре, а кедр гын лоп верыште кушшо ир смоква пушеҥге наре лийыныт.
16 Имньым гын Соломонлан Египет ден Кува гыч конденыт. Кугыжан купечше-влак нуным Куваште оксала налыныт.
17 Орвам Египет гыч кудшӱдӧ сикль шийлан, а имньым шӱдӧ витле сикльлан конденыт. Купеч-влак нуным хеттей ден арамей кугыжа-шамычланат конден шогеныт.






КОКЫМШО КУРЫМСЕРЫШ КНИГА

Глава 2




Храмым чоҥымо пашалан ямдылалтмаш.

1 Соломон Господьын лӱмжылан пӧртым да шкаланже кугыжан пӧртым чоҥаш кӱштымашым пуэн.
2 Тудо шымле тӱжем еҥым нумалаш, кандашле тӱжемым курыкышто кӱм руаш да нуным вуйлаташ кум тӱжемат кудшӱдӧ еҥым шогалтен.



3 Соломон Хирам дек, Тир кугыжа дек, тыге каласаш колтен: «Ондак тый мыйын Давид ачамлан илашыже пӧртым чоҥашлан кедр пырня-влакым колтен шогенат.
4 Кызыт мый Господь Юмемын лӱмжылан пӧртым чоҥем да тудым Господьлан святитлем. Тудын ончылно тамлыпушан тӱтыртышым йӱлалташ, надыр киндым кондаш, тыгак эрдене да кастене, шуматкече еда, у тылзын да Господь Юмынан пайрем кечылаштыже йӱлалтен пуымо надырым кондаш тӱҥалыт. Вет Израильлан курым-курымеш тыге ыштен шогаш кӱштымӧ.
5 Мыйын чоҥышаш пӧртем пеш кугу лийшаш, вет мемнан Юмына чыла моло юмо деч кугу.
6 Но кӧ Тудлан пӧртым чоҥен кертеш, кунам кава, эн кӱшыл кава-влак Тудым шыҥдарен огыт керт? Тудлан пӧртым чоҥаш кӧ улам? Мый Тудлан лач надыр ден тӱтыртышым йӱлалтыме верым чоҥен кертам.
7 Сандене мый декем шӧртньӧ, ший, той да кӱртньӧ дене, тыгак шемалге-йошкар, йошкар да шемалге-канде шӱртӧ дене пашам устан ыштыше да эше пӱчкеден моштышо еҥым колто. Тудо Иуда мландыште да Иерусалимыште улшо мастар еҥем-влак деке ушна, нуным ты пашаш эше Давид ачамак шогалтен.
8 Тыгак мылам Ливан гыч кедрым, кипарисым да йошкар пушеҥгым колто, вет мый палем: тыйын еҥет-влак ливан пушеҥгым руэн моштат. Мыйын еҥем-влак тыйын еҥет-шамыч дене пырля ышташ тӱҥалыт.
9 Мыйын чоҥымо пӧртем кугу да ӧрыктарыше лийшаш, сандене шуко пушеҥгым ямдылаш кӱлеш.
10 Пушеҥгым руышо еҥет-влаклан мый кочкашышт коло тӱжем кор шыдаҥым, коло тӱжем кор шожым, коло тӱжем бат йошкар аракам да коло тӱжем бат олив ӱйым пуэм».



11 Хирам, Тир кугыжа, Соломонлан колтымо серышыштыже тыгай вашмутым пуэн: «Шке калыкшым йӧратымыжлан кӧра Господь тыйым нунын кугыжаштлан шогалтен».
12 Умбакыже тыге возен: «Кавам да мландым ыштыше Израильын Господь Юмыжо чапландарыме лийже! Давид кугыжалан Тудо ушан-шотан, мунло эргым пӧлеклен, тудыжо Господьлан пӧртым да шкаланже кугыжан пӧртым чоҥа.
13 Мый тый декет ушан-шотан да тунемше еҥым, Хирам-Авийым, колтем.
14 Тудын аваже Дан тукым гыч, а ачаже – Тир гыч. Тудо шӧртньӧ да ший, той да кӱртньӧ, кӱ да пу дене, тыгак шемалге-йошкар, йошкар, шемалге-канде меж шӱртӧ да чапле йытын шӱртӧ дене пашам устан ышта, пӱчкеден мошта, кеч-могай пуымо пашам мастарын шукта. Тудо тыйын мастарет-влак дене да Давид озамын, тыйын ачатын, мастар еҥже-влак дене пырля тыршаш тӱҥалеш.
15 Тек мыйын озам ойлымыж семынак мыланна, шке тарзыже-влаклан, шыдаҥ ден шожым, олив ӱй ден йошкар аракам колтен шога.
16 А ме тылат Ливаныште пушеҥгым кунар кӱлеш руэна да теҥыз дене Яффаш шоло дене намиена, а тый нуным тушечын Иерусалимыш наҥгает».



17 Соломон Израиль мландышке илаш толшо чыла йотъеҥым шотлен луктын, тудын деч ончыч тыгай шотлымашым Давид ачаже ыштен улмаш. Нине еҥ-влакын чотышт шӱдӧ витле кум тӱжемат кудшӱдӧ лийын.
18 Нунын кокла гыч тудо шымле тӱжем еҥым нумалаш, кандашле тӱжемым курыклаште кӱм руаш палемден, а кум тӱжемат кудшӱдӧ еҥым пашам вуйлаташ шогалтен – нуно еҥ-влакым пашам ыштыктышаш улыт улмаш.






КОКЫМШО КУРЫМСЕРЫШ КНИГА

Глава 3




1 Соломон храмым чоҥа. 15 Кок той колонно.

1 Господьлан пӧртым Соломон Иерусалимыште, Мориа курыкышто, чоҥаш тӱҥалын. Тушто Господь тудын Давид ачажлан кончен, да тудыжо ты верым ямдылен – тиде иевусей Орнан идым олмыжо лийын.
2 Чоҥымо пашам тудо кокымшо тылзын кокымшо кечынже, нылымше ий кугыжаланымыж годым, тӱҥалын.
3 Юмын пӧртым чоҥаш Соломон тыгай негызым пыштен: кужытшо – кудло кынергут, лопкытшо – коло кынергут. Чылажат ожнысо кынергут кутыш дене висыме лийын.
4 Пӧртыш пурымо кыдежын лопкытшо пӧртын лопкытшо гаяк коло кынергут, а кӱкшытшӧ коло кынергут*а лийыныт. Кӧргыжым яндар шӧртньӧ дене комыжлен.
5 Кугу залым кипарис пушеҥге дене комыжлен, кӧргӧ гыч эн сай шӧртньӧ дене леведын, пальме да шинчыр-влакын сӱретышт дене сӧрастарен.
6 Залым тудо шергакан кӱ да Парваим гыч кондымо шӧртньӧ дене сӧрастарен.
7 Тушто пырнямат, омсалондем ден пырдыжымат, [окна ден] омсамат Соломон шӧртньӧ дене комыжлен, а пырдыжлаште херувим-шамычын сӱретыштым пӱчкеден луктын.



8 Вара Святой деч святой верым ыштен: тудын кужытшо ден лопкытшо пӧртын лопкытшо гаяк коло кынергут лийыныт. Соломон тудым кудшӱдӧ талант эн сай шӧртньӧ дене комыжлен.
9 [Кажне] пудалан витле сикль шӧртньӧ каен. Кӱшыл пӧлем-влакымат шӧртньӧ дене комыжлен.
10 Святой деч святой верыште пӱчкын лукмо кок херувимым ыштен, нуным шӧртньӧ дене комыжлен.
11 Херувим-влакын шулдырыштын кужытшо чылаже коло кынергут лийын. Вич кынергут кужытан ик шулдыр пӧрт пырдыж дек тӱкнен, а вич кынергут кужытанак вес шулдыр вес херувимын шулдыржо дек тӱкнен шоген.
12 Вес херувимынат вич кынергут кужытан шулдыржо пӧрт пырдыж дек тӱкнен, а вич кынергут кужытанак вес шулдыржо икымше херувимын шулдыржо дек тӱкнен шоген.
13 Нине херувимын шаралтыме шулдырышт чылаже коло кынергут кужытан лийыныт. Нуно йол ӱмбалне шогеныт, чурийышт дене храмысе зал велыш онченыт.
14 Пӱрдышым тудо йошкар, шемалге-канде, шемалге-йошкар меж шӱртӧ да чапле йытын шӱртӧ дене ыштен, тушан херувим-влакым тӱрлен.



15 Храм ончылно кумло вич кынергут кӱкшытан кок колонным шогалтен. Нунын ӱмбалне вич кынергут кӱкшытан колонно вуй лийын.
16 Вара святой верысе гай шинчыр-влакым ыштен да нунын дене колонно вуй-шамычым сӧрастарен. Тыгак шӱдӧ гранат саскам ыштен да нуным шинчырлашке пижыктен.
17 Колонно-шамычым тудо храм ончылан шогалтен: иктым – пурла велке, весым – шола велке. Пурла колонныжым Яхин, а шолажым Воаз манын лӱмден.





*а 3:4 Еврей текстыште ты стихыште улшо чотын тӱрлӧ вариантше уло.




КОКЫМШО КУРЫМСЕРЫШ КНИГА

Глава 4




Храмысе ате-ӱзгар.

1 Соломон той жертвенникым ыштен. Тудо коло кынергут кутышан, коло кынергут лопкытан да лу кынергут кӱкшытан лийын.
2 Вара «теҥыз» манме йыргешке кугу той чаным велен ыштен. Тудын ик тӱржӧ гыч вес тӱржӧ марте – лу кынергут, кӱкшытшӧ – вич кынергут, а йыржын кутышыжым кандыра дене висаш гын, кумло кынергут лийын.
3 Чанын кӱшыл ужашыштыже кок ратын ӱшкыж-влакын сӱретышт лийын – нуно тудым ик кынергутлан лу дене авыреныт. Ӱшкыж-влак чан дене ик тичмаш семын велыме лийыныт.
4 Тиде чан латкок ӱшкыж ӱмбалне шинчен. Кум ӱшкыж йӱдвелыш, кумыт касвелыш, кумыт кечывалвелыш да кумыт эрвелыш онченыт. Нунын шеҥгел ужашышт чан йымалне лийын, а ӱмбалнышт чан шинчен.
5 Чанын кӱжгытшӧ сово лопкытан лийын, а тӱржӧ лилий пеледышла койшо корка гай койын. Чан кум тӱжем бат пурыман лийын.



6 Соломон изирак лу той чаным ыштен: визытым пурла велыш да визытым шола велыш вераҥден. Тушто йӱлалтен пуышаш надырым мушкыныт, а «теҥыз» манме чаныште иерей-влак мушкылтыныт.
7 Тудо тыгак лу шӧртньӧ светильникым кӱлеш семын ыштен да храмыште шогалтен: визытым – пурла могырыш, визытым – шола могырыш.
8 Эше лу ӱстелым ыштен, нунымат храмыште шогалтен: визытым – пурла могырыш да визытым – шола могырыш. Тудо тыгак шӱдӧ шӧртньӧ коркам ыштен.
9 Эше иерей-влаклан кудывечым, тыгак кугу кудывечым да нунылан омса-влакым ыштен, той дене комыжлен.
10 «Теҥыз» манме чаным тудо пурлашке, кечывалвел-эрвел могырыш, шынден.



11 Хирам эше подым, изи кольмым, кӱмыжым, [шӱй атым да надыр кондымо годым кучылтмо чыла моло ӱзгарым] ыштен. Тыге тудо Юмын пӧртыштӧ Соломон кугыжалан ыштышаш чыла пашам мучашлен. Теве мом Хирам ыштен:
12 кок колонным, чаше семын калыплыме кок колонно вуйым, колонно вуйым сӧрастарыше кок сеткым,
13 кок сеткыште нылшӱдӧ гранат саскам – чаше семын калыплыме кок колонно вуйым сӧрастарыше кажне сеткылан кок рат гранат саска дене,
14 лу орвам, орва ӱмбалне улшо лу чаным,
15 «теҥыз» манме кугу чаным да тудын йымаке латкок ӱшкыжым,
16 тыгак кӱмыжым, изи кольмо ден шаньык-влакым. Господьын пӧртшым чоҥышо Соломон кугыжалан Хирам-Авий чыла тиде арверым ягылтарыме той дене ыштен.
17 Кугыжа нуным Иордан кундемысе шун мландыште, Сокхоф ден Цереда коклаште, велен ыштен.
18 Чыла арверым Соломон пеш шуко ямдылен, сандене мыняр той кучылтмым паленат огытыл.



19 Эше Соломон Юмын пӧртлан кӱлшӧ чыла ӱзгарым ыштен: шӧртньӧ жертвенникым, надыр киндым пышташлан ӱстел-влакым,
20 йӱла радам почеш кӧргысӧ святой пӧлем ончылно йӱлышт манын, светильник ден лампаде-влакым – нунышт яндар шӧртньӧ гыч лийыныт,
21 эн яндар шӧртньӧ гыч пеледыш, лампаде да шипши-влакым,
22 яндар шӧртньӧ гыч вашкӱзӧ-влакым, изи ден кугу ате-шамычым, тулшол ате-влакым, тыгак храмын омсаже-шамычым – Святой деч святой верыш пурымо да храмысе залын омсаже-влакым. Нунымат шӧртньӧ дене ыштен.






КОКЫМШО КУРЫМСЕРЫШ КНИГА

Глава 5




Господьын ойпидыш шондыкшым храмыш кондат.

1 Господьын храмжым чоҥымо чыла пашам пытарымеке, Соломон тушко Давид ачажын Господьлан пуымо чыла святой пӧлекшым конден. Ший ден шӧртньым, моло ӱзгарым Юмын пӧртын поянлыкым аралыме верышкыже пыштен.



2 Господьын ойпидыш шондыкшым Давид-Ола гыч – вес семынже Сион гыч – кондаш манын, Соломон Израильын кугуракше-влакым, тыгак чыла тукымвуй ден урлык вуйлатыше-шамычым шкеж деке Иерусалимыш ӱжын.
3 Шымше тылзын израильтян-шамыч чыланат кугыжа деке пайремыш погыненыт.
4 Кунам Израильын кугуракше-влак толыныт, левит-шамыч шондыкым нӧлталыныт
5 да нумал каеныт. Шондыкым, Юмо дене вашлийме омашым да тушто улшо чыла святой арверым иерей ден левит-влак наҥгаеныт.
6 А Соломон кугыжа да тудын йыр погынышо уло Израиль калык шондык ончыч каеныт да шуко тыгыде ден шолдыра вольыкым надырлан кондеденыт, нуныжын чотыштым шотлен пытарашат лийын огыл.
7 Иерей-влак Господьын ойпидыш шондыкшым шке верышкыже, храм кӧргысӧ святой пӧлемыш – Святой деч святой верыш – херувим-шамычын шулдыр йымакышт шынденыт.
8 Херувим-влакын шулдырышт шондык улмо вер ӱмбалне шаралтыме лийыныт, нуно шондыкым да тудым нумалме вара-шамычым леведыныт.
9 Вара-влак тыгай кужу лийыныт, мучашыштым Святой деч святой вер ончылно ужаш лийын, но умбачын койын огытыл. Нуно тачат туштак улыт.
10 Шондыкышто кок кӱоҥа деч моло нимо лийын огыл. Израиль эрге-шамычын Египет гыч лекмекышт да Господьын нунын дене ойпидышым ыштымекше, кӱоҥа-влакым Моисей тушко Хорив курыкышто пыштен.



11 Иерей-влак святой вер гыч лектыныт. Нуно чыланат, кеч-могай пӧлкаште лийыныт гынат, шкеныштым святитленыт улмаш.
12 Чыла мурызо левит-влак – Асаф, Еман, Идифун, нунын эргышт да тукым иза-шольышт – кимвал, кӱсле да арфе дене жертвенникын эрвел могырыштыжо шогеныт, ӱмбалнышт чапле йытын вургем лийын. Нунын дене пырля той пучым пуалтыше шӱдӧ коло иерей шоген.
13 Пучым пуалтыше ден мурышо-влак ик йӱкын Господьым моктен чапландареныт. Пуч, кимвал да моло семӱзгарын йоҥгымышт годым мурызо-влак Господьым «Тудо поро, порылыкшо Тудын курымеш!» манын моктеныт. Тунам пӧртым, Господьын пӧртшым, пыл темен.
14 Пыллан кӧра иерей-влак шке сомылыштым умбакыже шуктен кертын огытыл, вет Юмын пӧртым Господьын чапше темен улмаш.






КОКЫМШО КУРЫМСЕРЫШ КНИГА

Глава 6




1 Соломон калыклан ойла. 12 Храмым святитлыме годым Соломонын кумалмыже.

1 Тунам Соломон каласен: «Господь ойлен: ”Мый тӱп пычкемышыште илаш тӱҥалам”.
2 Тыланет, [Святой,] мый кугу полатым нӧлтенам, Тый тушто курым-курымеш илаш тӱҥалат!»



3 Уло Израиль калык Соломон ончылно шоген. Кугыжа калык деке савырнен да нуным суапландарен
4 каласен: «Израильын Господь Юмыжо моктымо лийже! Мом Тудо мыйын Давид ачамлан сӧрен, тидым таче шке кидше дене шуктен. Господь тыге ойлен:
5 ”Шке калыкем Египет гыч лукмем деч вара, шке лӱмемлан пӧртым чоҥаш манын, Мый израиль тукым-влакын мландыштышт ик оламат ойырен омыл, тыгак шке израиль калыкемын вуйлатышыжлан нигӧм шогалтен омыл.
6 Но Иерусалим Мыйын лӱмемлан илыме вер лийже манын, кызыт тиде олам ойыренам да шке Израиль калыкем вуйлаташ Давидым ойырен налынам”.
7 Мыйын Давид ачамын шӱмыштыжӧ Израиль Господь Юмын лӱмжылан храмым чоҥаш шонымаш лийын.
8 Но Господь тудлан каласен: ”Мыйын лӱмемлан храмым чоҥаш манын, шӱмыштет шонымаш уло. Тиде шонымашет пеш сай.
9 Но Мыйын лӱмемлан храмым тый огыл, а тый дечет шочшо эргыч чоҥа”.
10 Господь каласыме мутшым шуктен. Тудын ойлымыж семынак, Давид ачамым мый алмаштенам да Израиль престолыш шинчынам. Израиль Господь Юмын лӱмжылан храмым чоҥенам,
11 тушан шондыкым вераҥденам. Тушто израиль эрге-влак дене ыштыме Господьын ойпидышыже аралалтеш».



12 Погынышо израильтян-влак ончылно Соломон, Господьын жертвенникше ончыко шогалын, кидшым нӧлталын.
13 Тудо вич кынергут кужытан, вич кынергут лопкытан да кум кынергут кӱкшытан той кӱварым ыштен да кудывече покшеке шогалтен улмаш. Соломон саде кӱварыш шогалын, погынышо израильтян-влак ончылно сукен шинчын, кидшым кава деке нӧлталын
14 да каласен: «Израильын Господь Юмыжо! Тый гает Юмо каваштат, мландыштат уке. Тыйын ончылнет ару шӱм-чон дене коштшо тарзет-влак дене Тый ойпидышетым шуктен шогет, нунылан шке порылыкетым ончыктет.
15 Тый шке тарзетлан, мыйын Давид ачамлан, мо сӧрыметым шуктенат. Мом Тый шке умшат дене ойленат, таче тидым шке кидет дене ыштенат.
16 Господь, Израильын Юмыжо! Шке Давид тарзетлан, мыйын ачамлан, вес сӧрыметымат кызыт шукто. Тый тудлан каласенат: ”Эргыч-влак чын корно дене коштыт да тыйын семынак законем шуктен шогат гын, тыйын тукымет гыч лекше еҥ Мыйын ончылнем Израильын престолыштыжо эре шинчаш тӱҥалеш”.
17 Израильын Господь Юмыжо, тек Давид тарзетлан каласыме шомакет шукталтеш!
18 Чынжымак, еҥ-шамыч дене пырля Юмо мландымбалне илаш тӱҥалеш мо? Кава, эн кӱшыл кава-влак Тыйым шыҥдарен огыт керт. Тугеже мыйын чоҥымо тиде храм нерген мом ойлыман?
19 Но шке тарзетын кумалмыжым, тудын йодмыжым кол, Господь Юмем! Кол кумалмым да сӧрвален йодмым – нуным тарзет Тыйын ончыкет конда!
20 Тек Тыйын шинчаончалтышет тиде храм ӱмбаке йӱдшӧ-кечыже виктарыме лиеш, вет Тый тиде верыште Мыйын лӱмем лиеш манын сӧренат. Кунам тыйын тарзет, тиде вер деке савырнен, кумалаш тӱҥалеш, кол тудын сӧрвалымыжым.
21 Кол шке тарзетын да Израиль калыкетын йодмыштым, кунам нуно, тиде вер деке савырнен, кумалаш тӱҥалыт. Кол нуным пылпомыш гыч, шке илыме верет гыч – кол да серлаге!



22 Кунам иктаж-кӧ лишылъеҥже ваштареш сулыкыш пура, да тудын деч титакдыме улмыж шотышто товатмутым пуаш йодыт, а тудыжо товатлаш тиде храмысе жертвенник ончыко толеш –
23 кол пылпомыш гыч да шке тарзет-влак коклам тӧрлӧ. Титакан еҥлан пӧртылтӧ, тудын мом ыштымыжым шке вуйжо ӱмбак савыре, а чын ыштыше еҥым чыныш лук, тудлан чынлыкше почеш пӧртылтӧ.
24 Кунам тушман Израиль калыкетым Тыйын ончылно сулыкыш пурымыжлан кырен шалата, но нуно Тый декет савырнат, Тыйын лӱметлан чапым пуат да тиде храмыште Тыйым сӧрвален йодаш тӱҥалыт –
25 кол пылпомыш гыч да Израиль калыкетын сулыкшым кудалте, нуным ача-кочаштлан пуымо мландышкет пӧртылтӧ.



26 Кунам Тыйын ончылно сулыкыш пурымыштлан кӧра кава петырна да йӱр ок лий, да кунам нуно тиде вер деке савырнен кумалыт, Тыйын лӱметым чапландарат да шке сулыкышт деч кораҥыт, вет Тый нуным ӱҥышемденат –
27 кол пылпомыш гыч да шке тарзет-влакын, шке Израиль калыкетын, сулыкыштым кудалте. Нунылан кайышаш сай корным ончыкто, шке калыкетлан кучен илаш пуымо мландышке йӱрым колто.



28 Элым шужымаш але шучко чер авалта, когартыше мардеж але шемуржа, шурнышырчык але шукш-влак пытарат, але кучен илыме мландыштышт нуным тушман-влак шыгыремдылаш тӱҥалыт – икманаш, кеч-могай ойго але чер лиеш гын, –
29 да тыйын калыкет шке орлык ден ойгыштыжо тиде храм велыш кидшым шуялта – тунам ик айдемын але уло Израиль калыкетын кеч-могай кумалмыжым, кеч-могай йодмыжым
30 пылпомыш гыч, шке илыме верет гыч, кол да титакыштым кудалте. Шӱмыштӧ мо улмым пален, кажныжлан тудын пашаж почеш пӧртылтӧ. Вет айдемын шӱмыштыжӧ мо улмым Тый гына палет.
31 Тек нуно ача-кочаланна пуымо мландыштет ӱмырышт мучко Тый дечет лӱдын илат, Тыйын корнет дене коштыт.
32 Тыгак тыйын Израиль калыкет кокла гыч огыл улшо йот еҥ Тыйын кӱдыратле лӱмет ден нӧлталме виян кидетлан кӧра тора мланде гыч толеш да тиде храм ончылно кумалеш гын,
33 кол пылпомыш гыч, шке илыме верет гыч, да тудын чыла йодмыжым шукто. Тек мландымбалне улшо калык-влак Тыйын лӱметым пален налыт, тек нуно Израиль калыкет семынак Тый дечет лӱдын илат да тиде храмым Тыйын лӱметлан чоҥымем палат.
34 Кунам Тыйын калыкет тушман ваштареш Тыйын ончыктымо корнет дене кредалаш лектеш да, Тыйын ойырен налме олат ден Тыйын лӱметлан мыйын чоҥымо храм велыш савырнен, Тыланет кумалаш тӱҥалеш –
35 кумалме ден йодмыштым пылпомыш гыч кол да нуным арален нал.
36 Кунам нуно Тыйын ончылнет сулыкыш пурат – вет сулыкым ыштыдыме айдеме уке, – да Тый нунылан шыдешкет, нуным тушман кидыш пуэт, да нуным пленыш налыт, тора але лишыл мландыш наҥгаят,
37 да кунам пленыште улмо мландыште нунын ушышт пура, тушто Тый декет савырнат да ”ме сулыкыш пуренна, ме осалым ыштенна, титакан улына” манын кумалыт,
38 кунам нуно пленыш наҥгайыме мландыште Тый декет уло шӱм-чонышт дене савырнат да, шке мландышт велыш, кудым Тый ача-кочаштлан пуэнат, Тыйын ойырен налме олат, Тыйын лӱметлан мыйын чоҥымо храм велыш савырнен, Тыланет кумалыт –
39 пылпомыш гыч, шке илыме верет гыч, кумалме ден йодмыштым кол да нуным арален нал. Калыкет Тыйын ончылно могай сулыкыш пурен, тиде языкшым кудалте.
40 Юмем, тек тиде вер гыч кумалмаш дек Тыйын шинчаончалтышет виктарыме, пылышет тӱткын колыштшо лиеш!



41 А кызыт, Господь Юмем, тол шке илыме верышкет – Тый да Тыйын куатетын шондыкшо. Тек иерей-влакет, Господь Юмем, утарымаш дене вӱдылалтыт, ӱшанле еҥет-влак Тыйын порылыкетлан куанат!
42 Господь Юмем, шке шӱрен палемдыметым Шке дечет ит кораҥде, Давид тарзетлан ончыктымо порылыкетым ит мондо!»






КОКЫМШО КУРЫМСЕРЫШ КНИГА

Глава 7




1 Храмым святитлымаш. 12 Господь Соломонлан угыч конча.

1 Кунам Соломон кумалын пытарен, кава гыч тул волен да йӱлалтен пуымо ден моло надырым нелын, да пӧртым Господьын чапше темен.
2 Иерей-влак тушко пурен кертын огытыл, вет Господьын пӧртшӧ Тудын чапше дене темын улмаш.
3 Тул волымым да пӧртым Господьын чапше дене авалтымым ужмеке, израиль эрге-влак чыланат кӱм шарыман мландыш кумык возыныт, вара вуйыштым савеныт да Господьым моктеныт: «Тудо поро, порылыкшо Тудын курымеш!»



4 Кугыжа ден уло калык Господьлан надырым кондаш тӱҥалыныт.
5 Соломон кугыжа надырлан коло кок тӱжем шолдыра да шӱдӧ коло тӱжем тыгыде вольыкым конден. Тыге кугыжа ден уло калык Юмын пӧртым святитленыт.
6 Иерей-влак шке пашаштым ыштеныт, левит-шамыч Господьын семӱзгарже-влакым шоктеныт – нуным Давид кугыжа Господьым чапландараш ыштен улмаш. Нунын семышт почеш Давидат шке жапыштыже «Тудын порылыкшо курымеш!» манын, Господьым моктен. Левит-влак ваштареш шогышо иерей-шамыч пучым пуалтеныт, туштак чыла израильтян-влак шогеныт.
7 Соломон Господьын пӧртшӧ ончылно улшо кудывечын покшел ужашыжым святитлен. Тушто тудо йӱлалтен пуымо надырым да татулык надыр коям конден. Вет Соломонын ыштыме той жертвенникше йӱлалтен пуымо надырым, кинде надырым да татулык надырын кояжым кондашлан изи лийын.
8 Тунам Соломон пӱтынь Израиль дене пырля шым кечаш пайремым ыштен. Тушко Емафыш пурымо вер деч Египет чекысе эҥер марте илыше калык погынен, нуно пеш шукын лийыныт.
9 Кандашымше кечын пайремым мучашлыше погынымаш лийын, вет жертвенникым святитлымаш шым кече шуйнен, вара эше шым кече пайремленыт.
10 Шымше тылзын коло кумшо кечынже кугыжа еҥ-влакым мӧҥгышкышт колтен. Господьын Давид ден Соломонлан, шке Израиль калыкшылан ыштыме чыла поро пашажлан куаныше шӱм-чон дене нуно мӧҥгышкышт каеныт.



11 Тыге Соломон Господьын пӧртшӧ ден кугыжан пӧртым чоҥымо пашам пытарен. Мом тудо Господьын пӧртыштӧ да шкенжын пӧртыштӧ ышташ шонен пыштен, чыла сайын шуктен.



12 Йӱдым Соломонлан Господь кончен да тудлан каласен: «Мый Тыйын кумалметым колынам да Шкаланем тиде верым надыр кондымо пӧрт семын ойыренам.
13 Кунам Мый кавам петырем да йӱр ок лий, але шурнышырчыклан мланде ӱмбалысе чыла кушкылым кочкаш кӱштем, але шке калыкем ӱмбак осал черым колтем,
14 да кунам Мыйын лӱмем нумалше калыкем ӱҥышемеш, кумалаш да Мыйын чурием кычалаш тӱҥалеш, шке осал корныж гыч кораҥеш – Мый тидым кава гыч колам, нунын сулыкыштым кудалтем да мландыштым паремдем.
15 Тунам Мыйын шинчаончалтышем тиде верыште кумалмаш дек виктарыме, пылышем тӱткын колыштшо лиеш.
16 Тиде пӧртыштӧ Мыйын лӱмем курым-курымеш лийже манын, Мый тудым ойырен налынам да святитленам. Мыйын шинчам ден шӱмем эре тушко савырыме лийыт.



17 Тый Мыйын ончылнем Давид ачат семынак илаш, чылажымат кӱштымем семын ышташ, Мыйын пунчал ден устав-влакем шуктен шогаш тӱҥалат гын,
18 Давид ачатлан сӧрымем семынак, Мый тыйын кугыжа престолетым пеҥгыдемдем. Ачатлан Мый каласенам: ”Тыйын тукымет гыч еҥ Израильым эре вуйлаташ тӱҥалеш”.



19 Но те кораҥыда да Мыйын кӱштымаш ден пунчал-влакем кодеда, вес юмо-влаклан служитлаш да кумалаш тӱҥалыда гын,
20 Мый тыланда пуымо мландем гыч тендам пытарем да шке лӱмемлан святитлыме тиде храмым шке чурием ончыч кораҥдем, чыла моло калыклан тудым воштылтыш ден койдарчыкым ыштем.
21 Тунам тиде чапланыше храм воктеч эртен кайыше кажне еҥ ӧрын колта да каласа: ”Молан Господь тиде мланде да тиде храм дене тыге ыштен?”
22 Тудлан вашештат: ”Нуно Египет мланде гыч лукшо ача-кочаштын Господь Юмыштым коденыт да вес юмо-влак почеш каеныт, нунылан кумалыныт да служитленыт. Теве молан Господь нунын ӱмбак чыла тиде азапым конден”».






КОКЫМШО КУРЫМСЕРЫШ КНИГА

Глава 8




Соломон кугыжан ыштыме моло пашаже.

1 Господьын пӧртшым да шкенжын пӧртшым Соломон коло ий чоҥен,
2 тидын деч вара Хирамын пуымо олаже-влакым угыч нӧлталын да тушко израиль эрге-шамычым илаш пуртен.
3 Вара Соломон Емаф-Цова ола ваштареш сар дене каен да тудым сеҥен налын.
4 Эше ир мландыште Фадморым, Емафыште чоҥымо шапаш аралыме олаже-влакым чоткыдемден.
5 Соломон Кӱшыл ден Ӱлыл Беф-Ороным – пырдыжан, капкан да тӱкылтышан чоткыдемдыме ола-влакым – угыч нӧлталын.
6 Тудо тыгак Ваалафым, шапашым аралыме ола-влакым, орван имне ден кудалышт коштмо имне-шамычлан ола-влакым угыч чоҥен. Мом Соломон Иерусалимыште, Ливан курыкышто, вуйлатен шогымо пӱтынь мландыштыже чоҥаш шонен, чыла ыштен.



7 Хеттей, аморрей, ферезей, евей, иевусей-влак деч кодшо уло калыкым – нуно израильтян кокла гыч лийын огытыл, –
8 нине калыкын йочаштым, кӧмытым израиль эрге-влак пытарен огытыл, Соломон ӧкым пашам ышташ шогалтен. Таче кечынат тиде тыгак кодын.
9 Но израиль эрге-влаклан Соломон тыгай пашам ыштыктен огыл. Нуно тудын сарзыже, сарзывуйжо, орва ден имнешке-шамычын вуйлатышышт лийыныт.
10 Соломон кугыжан кокшӱдӧ витле тӱҥ эскерышыже лийын. Нуно пашам ыштыше калыкым вуйлатеныт.
11 Фараонын ӱдыржым Соломон Давид-Ола гыч лӱмынак тудлан чоҥымо пӧртышкӧ илаш конден. Тудо каласен: «Давидын, Израиль кугыжан, пӧртыштыжӧ мыйын ватем илышаш огыл, вет тиде вер святой – тушто Господьын шондыкшо лийын».



12 Юмын пӧртыш пурымо кыдеж ончылно чоҥымо Господьын жертвенникеш Соломон Господьлан йӱлалтен пуымо надырым кондаш тӱҥалын.
13 Моисейын кажне кечылан кӱштен кодымо йӱла радам дене келшышын, тудо надырым конден шоген: шуматкечын, у тылзе годым да кажне ийын эртарыме кум пайрем – Шергинде пайрем, Арня пайрем да Омаш пайрем – годым.
14 Шке Давид ачажын кӱштымыж почеш Соломон службым эртараш иерей пӧлка-влакым шогалтен. Тыгак Господьым чаплаш да кажне кечын йӱла радамым шуктымаште иерей-шамычлан полышкалаш левит пӧлка-влакым, а кажне капкам оролаш капка орол пӧлка-шамычым шогалтен. Тыге ышташ Давид, Юмын айдеме, кӱштен коден.
15 Иерей ден левит-влак шотышто, тыгак поянлыкым аралыме вер шотышто кугыжан кӱштымыжӧ шуктымо лийын.
16 Тыге Соломон, Господьын пӧртлан негызым пыштыме кече гыч тудым чоҥен пытарымешке, шке пашажым тӱрыснек шуктен. Господьын пӧртшӧ ямде лийын.



17 Тидын деч вара Соломон Идумей мландысе теҥыз серыште верланыше Ецион-Гаверыш да Елафыш каен.
18 Хирам Соломон деке шке тарзыже-влакым колтен, нунышт тудлан корабль-шамычым да теҥызым сайын палыше еҥ-влакым намиеныт. Нуно Соломонын еҥже-влак дене пырля Офирыш каеныт, тушто нылшӱдӧ витле талант шӧртньым налыныт да Соломон кугыжалан конденыт.






КОКЫМШО КУРЫМСЕРЫШ КНИГА

Глава 9




1 Соломон да Саван ӱдырамаш кугыжаже. 13 Соломонын поянлыкше. 29 Соломонын колымыжо.

1 Саван ӱдырамаш кугыжаже, Соломонын чапше нерген колмеке, тудым неле йодыш-влак дене тергаш миен. Тудо Иерусалимыш пеш кугу поянлык дене толын: верблюд-влак ӱмбалан тамлыпушым лукшо настам, пеш шуко шӧртньӧ ден шергакан кӱм конден. Ӱдырамаш кугыжа Соломон дек толын да шонен коштмо чыла йодышыжо шотышто тудын дене кутырен.
2 Соломон тудын чыла йодышыжлан вашмутым пуэн: вет кугыжалан палыдыме да умылтарен кертдыме нимоат лийын огыл.
3 Саван ӱдырамаш кугыжаже Соломонын мунлылыкшым, чоҥымо пӧртшым,
4 ӱстелысе кочкышыжым, тарзыже-влакын илыме верыштым, тарзыланымыштым, вургемыштым, аракатемкалыше-влакым да нунын чиемыштым, Господьын храмышкыже кӱзымӧ тошкалтышыжым ужын. Ӱдырамаш кугыжа шкенжым тетла кучен кертын огыл,
5 тудо Соломонлан каласен: «Мом мый тыйын ыштымет да мунлылыкет нерген шке мландыштем колынам – чыла чын.
6 Мом колмемлан мый ӱшанен омыл. Но ынде толынам да шке шинчам дене ужам – мылам тыйын мунлылыкет гыч пелыжымат каласен огытыл. Мом колмем деч тый эшеат кӱшнӧ улат!
7 Пиалан улыт тыйын еҥет-влак, пиалан улыт тарзет-шамыч – нуно эре тыйын ончылнет улыт да мунло шомакетым колыт!
8 Моктымо лийже тыйын Господь Юмет! Тудо шке поро кумылжо почеш тыйым Израильын престолышкыжо шынден да, Господь Юметлан служитле манын, тыйым кугыжам ыштен. Тыйын Юмет Израильым йӧрата да тудым курымешлан пеҥгыдемдынеже, сандене Тудо чын суд ден чынлыкым ышташ тудын кугыжажлан тыйым шогалтен!»
9 Тудо кугыжалан шӱдӧ коло талант шӧртньым, тыгак пеш шуко тамлыпушан наста ден шергакан кӱм пӧлеклен. Саван ӱдырамаш кугыжажын пӧлеклыме гай тамлыпушан наста Соломонын эше нигунам лийын огыл.



10 Хирамын да Соломонын Офир гыч шӧртньым кондышо тарзыже-влак тыгак йошкар пушеҥге ден шергакан кӱ-влакым конден шогеныт.
11 Кугыжа тиде йошкар пушеҥге дене Господьын храмже ден кугыжан пӧртлан тошкалтышым, мурызо-шамычлан кӱсле ден арфым ыштен. Иуда мландыште тыгайже нигунамат ужалтын огыл улмаш.
12 Соломонат Саван ӱдырамаш кугыжажлан тудын мом налаш шонымыжым да мом йодмыжым чыла пуэн, тудын кондымо пӧлекше деч шукырак пӧлеклен. Тидын деч вара ӱдырамаш кугыжа тарзыж-влак дене шке мландышкыже каен.



13 Кажне ийын Соломонлан кудшӱдӧ кудло куд талант шӧртньым конден шогеныт.
14 Тидын деч посна тудлан сатучо ден купеч-влак тӱленыт, тыгак Аравийысе чыла кугыжа да кундемтӧра-влак шӧртньӧ ден шийым пуэныт.
15 Соломон кугыжа таптыме шӧртньӧ дене кокшӱдӧ кугу авыртышым ыштен. Кажныжлан кудшӱдӧ сикль каен.
16 Таптыме шӧртньӧ дене тыгак изирак кумшӱдӧ авыртышым ыштен. Кажныжлан кумшӱдӧ сикль шӧртньым кучылтын. Нуным Соломон Ливанысе кедр дене ыштыме полатыш шогалтен.
17 Эше кугыжа слон лу дене кугу престолым ыштен да яндар шӧртньӧ дене комыжлен.
18 Тудын куд тошкалтышыже лийын, а йолым шындыме вержым шӧртньӧ дене ыштен да престол деке пеҥгыдемден. Шинчыме верын кок могырыштыжат кынервуй эҥертыш лийын, нунын воктене кок лев шоген.
19 Тыгак кажне тошкалтышын кок велныже ик лев дене шоген – чылаже латкокыт. Тыгай [престол] нимогай кугыжанышыште лийын огыл.
20 Соломонын йӱмӧ чыла атыже шӧртньӧ дене ыштыме улмаш. Тыгак Ливанысе кедр дене ыштыме полатыштат чыла ате-ӱзгар шӧртньӧ лийын, а ший Соломон илыме жапыште аклалтын огыл.
21 Кугыжан корабльже-влак Хирамын еҥже-шамыч дене пырля Фарсисыш коштыныт. Корабль-влак кум ийлан ик гана Фарсис гыч шӧртньӧ ден шийым, слон лум, маймыл ден павлин-шамычым конден шогеныт.



22 Соломон шке поянлыкше да мунлылыкшо дене мландымбалысе чыла кугыжам эртен каен.
23 Мландымбалысе чыла кугыжа, тудын шӱмышкыжӧ Юмын пыштыме мунлылыкым колышташ манын, Соломон дене вашлиймашым кычалын.
24 Кажныже шке пӧлекшым конден: ший ден шӧртньӧ арверым, вургемым, саргуралым, тамлыпушан настам, имне ден мулым. Ий гыч ийыш тыге лийын шоген.
25 Соломонын имньыж ден орваже-влаклан ныл тӱжем вӱтаже да латкок тӱжем имнешкыже лийын. Нуным тудо орван сарзывийлан ойырымо олалаште да шкеж дене Иерусалимыште кучен.
26 Евфрат эҥер деч тӱҥалын, Филистим мланде ден Египет чек марте кугыжа-влак чыланат тудын кидше йымалне лийыныт.
27 Соломонын кугыжаланымыж годым [шӧртньӧ ден] ший Иерусалимыште тыглай кӱ наре, а кедр гын лоп верыште кушшо ир смоква пушеҥге наре лийыныт.
28 Имньым тудлан Египет да моло эл гыч конденыт.



29 Соломонын моло пашаже, тӱҥалтыш гыч мучаш марте, пророк Нафанын возымаштыже, Силом гыч Ахийын пророклен ойлымаштыже, ончыкужшо Иоильын Нават эрге Иеровоам нерген ужмо кончымашлаштыже возымо улыт.
30 Соломон Иерусалимыште пӱтынь Израиль дене нылле ий кугыжаланен.
31 Вара Соломон шке кугезыж-влак деке ушнен, тудым Давид ачажын олаштыже тоеныт. Тудын олмеш кугыжалан Ровоам эргыже шогалын.






КОКЫМШО КУРЫМСЕРЫШ КНИГА

Глава 10




Израиль кугыжаныш кок ужашлан шелалтеш.

1 Ровоам Сихемыш каен. Тудым кугыжам ышташ манын, тушко чыла израильтян-влак погыненыт улмаш.
2 Тидын нерген Иеровоам, Нават эрге, колын да Египет гыч пӧртылын – тушкыжо тудо Соломон кугыжа деч куржын улмаш.
3 Иеровоамым ӱжаш колтеныт. Тудо уло израиль калык дене Ровоам деке толын, да нуно Ровоамлан каласеныт:
4 «Тыйын ачат мемнан ӱмбак неле нумалтышым пыштен. Но тый ынде неле пашанам, мемнан ӱмбак пыштыме нумалтышым куштылемде – тунам ме тыланет служитлаш тӱҥалына».
5 Ровоам нунылан вашештен: «Кум кече гыч мый декем угыч толза». Калык каен.



6 Ровоам кугыжа Соломон ачажын илымыж годым тудлан служитлыше кугурак-влак деч каҥашым йодын: «Тиде калыклан кузе вашешташ, те мом темледа?»
7 Нунышт каласеныт: «Тый [кызыт] тиде калык дене сай лият, нунылан келшышын ыштет да порын вашештет гын, нуно ӱмырышт мучко тыйын тарзет лийыт».
8 Но Ровоам кугурак-влакын ойыштым шотыш налын огыл, каҥашым тудын дене пырля кушшо, тудлан служитлыше самырык еҥ-шамыч деч йодын:
9 «Тиде калыклан кузе вашешташ, те мом каласеда? ”Ачатын мемнан ӱмбак пыштыме нумалтышыжым куштылемде” манын, нуно мый дечем йодыт».
10 Ровоам дене пырля кушшо самырык еҥ-влак вашештеныт: «”Ачат мемнан ӱмбак неле нумалтышым пыштен, тудым куштылемде” манын ойлышо калыклан тыге каласе: ”Мыйын казаварням ачамын кыдалже деч кӱжгырак.
11 Ачам тендан ӱмбак неле нумалтышым пыштен, а мый тудым эшеат нелыракым ыштем. Ачам тендам лупш дене кырен, а мый тендам иман лупш дене кыраш тӱҥалам”».



12 Кум кече гыч Иеровоам да уло калык Ровоам дек толыныт. Вет кугыжа нунылан кӱштен улмаш: «Мый декем кум кече гыч толза».
13 Ровоам нунылан торжан вашештен. Тудо кугурак-влакын каҥашыштым шотыш налын огыл, самырык-влакын ойышт почеш тыге каласен:
14 «Ачам тендан ӱмбак неле нумалтышым пыштен, а мый тудым эшеат нелемдем. Ачам тендам лупш дене кырен, а мый тендам иман лупш дене кыраш тӱҥалам».
15 Тыге кугыжа калыкым колыштын огыл. Мом Господь Силом гыч улшо Ахий гоч Нават эрге Иеровоамлан каласен, тиде шомак шукталтше манын, Юмо тыге ыштен.



16 Израильтян-влак ужыныт: кугыжа нуным колыштын огыл. Тунам нуно Ровоамлан каласеныт: «Давид дене мемнан пашана уке, Иессей эрге дене мемнан пайна уке! Израильтян-влак, мӧҥгыда, шке омашышкыда кайыза! Давид тукым, шке тукымет дене озалане!» Израильтян-шамыч шке мӧҥгышкышт каеныт.
17 Ровоамын кид йымалныже Иуда тукым олалаште илыше израильтян-влак гына кодыныт.
18 Ровоам кугыжа Израиль эрге-влак деке Адонирамым, ӧкым паша вуйлатышым, колтен, но нунышт тудым кӱм кышкен пуштыныт. Кугыжа писын орвашке кӱзен да Иерусалимыш кудалын утлен.
19 Тидын деч вара Израиль Давидын тукымжо ваштареш шогаш тӱҥалын. Таче кечынат тыгак кодын.






КОКЫМШО КУРЫМСЕРЫШ КНИГА

Глава 11




1 Ровоамын Израиль дене кредалаш шонымыжым Господь вашталта. 5 Ровоам Иуда мландысе ола-влакым чоткыдемда. 13 Иерей ден левит-шамыч Иуда мландыш илаш куснат. 18 Ровоамын ватыж ден йочаже-влак.

1 Иерусалимыш толмеке, Израиль дене кредалаш да кугыжанышым шкаланже пӧртылташ манын, Иуда ден Вениамин тукымла гыч Ровоам шӱдӧ кандашле тӱжем эн сай сарзым поген.
2 Тунам Шемайлан, Юмын айдемыжлан, Господь деч тыгай шомак лийын:
3 «Ровоамлан, Иуда тукым кугыжалан, Соломон эргылан, тыгак Иуда ден Вениамин тукымысо израильтян-шамычлан каласе:
4 ”Господь тыге ойла: шке иза-шольыда-влак дене сарым ида тӱҥал. Кажныже шке мӧҥгышкыда пӧртылза, вет чыла тиде Мый дечем лийын”». Нуно Господьын шомакшым колыштыныт да Иеровоам ваштареш кайыме сар гыч мӧҥгеш пӧртылыныт.



5 Ровоам Иерусалимыште илен. Тудо Иудан нине олаже-влакым пырдыж дене авырен чоткыдемден:
6 тиде – Вифлеем, Етам, Фекой,
7 Беф-Цур, Сохо, Одоллам,
8 Геф, Мареша, Зиф,
9 Адораим, Лахис, Азека,
10 Цора, Аиалон, Хеврон. Нине чоткыдемдыме ола-влак Иуда ден Вениамин тукымын мландыштышт лийыныт.
11 Тушто Ровоам аралалтме чоҥеж-влакым пеҥгыдемден, сарзывуй-шамычым шогалтен, киндым, ӱйым да йошкар аракам аралыме верлам ыштен.
12 Чыла олашке тудо авыртыш ден умдо-влакым колтен, ола-шамычым пеш чот пеҥгыдемден. Иуда ден Вениамин тудын кид йымалныже кодыныт.



13 Пӱтынь Израиль мландыште илыше иерей ден левит-влак тудын велыш шогалыныт.
14 Левит-шамыч кӱтымӧ да илыме верыштым коден каеныт да Иуда мландыш, Иерусалимыш толыныт – Иеровоам ден тудын эргыж-влак нуным Господьлан служитлыме паша деч кораҥденыт улмаш.
15 Вет Иеровоам кӱкшакасе святой верлашке, шке ыштыме каза ден ӱшкыж статуйжо-влак деке, шке онаеҥже-шамычым шогалтылын улмаш.
16 Кажне Израиль тукымышто Господьым, Израильын Юмыжым, уло шӱм-чон дене кычалше еҥ-влак лийыныт. Шке ача-кочаштын Господь Юмыжлан надырым кондаш манын, нуно левит-влак почеш Иерусалимыш толыныт.
17 Нуно Иуда кугыжанышым кум ий пеҥгыдемденыт да Ровоам, Соломон эрге, велне лийыныт – тынар жап Давид ден Соломонын корнышт дене коштыныт.



18 Ровоам шкаланже Махалафам марлан налын. Тудыжын ачаже Давид эрге Иеримоф, а аваже Авихаиль, Иессейын Елиав эргыжын ӱдыржӧ, лийыныт.
19 Махалафа тудлан эрге-влакым – Иеусым, Шемарийым да Загамым – ыштен.
20 Вара Ровоам Маахам, Авессаломын ӱдыржым, марлан налын. Тудо Ровоамлан Авийым, Аттайым, Зизам да Шеломифым ыштен.
21 Маахам, Авессаломын ӱдыржым, Ровоам чыла ватыж ден кулватыж деч чотрак йӧратен. А чылаже тудын латкандаш ватыже да кудло кулватыже лийын. Нуно тудлан чылаже коло кандаш эрге ден кудло ӱдырым ыштеныт.
22 Ровоам Авийым, Маахан эргыжым, кугыжам ышташ манын, иза-шольыж-влакын вуйлатышыштлан шогалтен.
23 Ровоам мунлын ыштен: эргыже-влакым Иуда ден Вениамин кундемласе чоткыдемдыме олалашке вуйлаташ колтен, нунылан кугу шапашым да шуко ватым пуэн.






КОКЫМШО КУРЫМСЕРЫШ КНИГА

Глава 12




1 Египет кугыжа Сусаким Иерусалим ӱмбаке керылтеш. 13 Ровоамын кугыжаланыме жапше пыта.

1 Ровоамын кугыжа кучемвийже пеҥгыдемын, да тудо вий-куатан лийын. Тунам Ровоам кугыжа Господьын законжым коден, тудын дене пырля – уло Израиль.
2 Господь дечын кораҥмыштлан кӧра Ровоамын визымше ий кугыжаланымыж годым Иерусалим ӱмбаке Египет кугыжа Сусаким керылтын.
3 Тудо тӱжем кокшӱдӧ сарлык орва да кудло тӱжем имнешке дене лийын. Пеленже Египет гыч шотлен пытарыдыме калык – ливий, сукхит да эфиоп-влак – толыныт.
4 Сусаким Иудан чоткыдемдыме олаже-шамычым сеҥен налын да Иерусалим деке лишемын.
5 Тунам Ровоам ден Иуда вуйлатыше-влак деке пророк Самей толын. Нунышт, Сусаким деч шылын, Иерусалимыш погыненыт улмаш. Самей нунылан каласен: «Тыге Господь ойла: те Мыйым коден улыда, сандене тендам Сусаким кидыш пуэм».
6 Израиль вуйлатыше-влак ден кугыжа ӱҥышемыныт да вашештеныт: «Господь чын ышта».
7 Кунам Господь нунын ӱҥышеммыштым ужын, Самейлан Господьын шомакше лийын: «Нуно ӱҥышемыныт, сандене Мый нуным пытараш ом тӱҥал, вашке утарем. Сусакимын кидше дене Иерусалим ӱмбаке шыдем ом йоктаре.
8 Но нуно тудын кид йымакше садак логалыт да пален налыт: Мылам служитлымаште да мландымбалысе кугыжа-влаклан служитлымаште могай ойыртем уло».



9 Сусаким, Египет кугыжа, Иерусалимыш толын да Господьын пӧртшӧ ден кугыжан пӧртыштӧ улшо шергакан арверым поген налын. Мо тушто лийын, чыла налын. Тудо Соломонын ыштыме шӧртньӧ авыртыш-влакшымат налын.
10 Нунын олмеш Ровоам кугыжа той авыртыш-влакым ыштен да кугыжан пӧртын омсаж воктене шогышо капорол вуйлатыше-шамычлан пуэн.
11 Кажне гана, кунам кугыжа Господьын пӧртышкыжӧ толын, орол-влак нине авыртышым кидышкышт налыныт да тудым ужатен коштыныт, вара адакат орол пӧлемыш пыштеныт.
12 Кугыжа ӱҥышемын, сандене Господьын шыдыже Ровоам деч кораҥын, тудым мучаш марте пытарен огыл, вет Иудан ала-мо сайжат лийын.



13 Ровоам кугыжа Иерусалимыште пеҥгыдемын да кугыжаланен. Престолыш шичмыж годым тудо нылле ик ияш лийын да Иерусалимыште латшым ий кугыжаланен. Шке лӱмжӧ Иерусалимыште илыже манын, Господь Шкаланже израиль тукым-влакын мландышт гыч тиде олам ойырен налын. Ровоамын аважын лӱмжӧ Наама, тудо аммон калык гыч лийын.
14 Кугыжа шуко осал пашам ыштен, вет тудо Господьым уло шӱм-чон дене кычалын огыл.



15 Ровоамын мом ыштымыжым, тӱҥалтыш гыч мучаш марте, пророк Самейын да ончыкужшо Аддан возымаштышт серыме, тушто тудын тукымвожшымат ончыктымо. Ровоам ден Иеровоам коклаште сар эре каен шоген.
16 Вара Ровоам шке кугезыже-влак деке ушнен, тудым Давид-Олаште тоеныт. Тудын олмеш кугыжалан Авий эргыже шогалын.






КОКЫМШО КУРЫМСЕРЫШ КНИГА

Глава 13




Авий – Иудан кугыжаже.

1 Иеровоамын латкандашымше ий вуйлатымыж годым Иудан кугыжажлан Авий шогалын.
2 Тудо Иерусалимыште кум ий кугыжаланен. Аважын лӱмжӧ Михаия, тудо Гива гыч Уриилын ӱдыржӧ лийын. Авий ден Иеровоам коклаште сар каен.
3 Авий сар дене лектын, тудын нылшӱдӧ тӱжем сарзыже улмаш. Нуно чыланат ойырен налме, эн тале лийыныт. Иеровоам тудын ваштареш кандашшӱдӧ тӱжем еҥ дене лектын, нунат ойырен налме, эн тале сарзе лийыныт.



4 Авий Ефрем курыклаште улшо Цемараим курык вуй ӱмбаке кӱзен шогалын да тушеч ойлен: «Колыштса мыйым, Иеровоам да уло Израиль!
5 Израильын Господь Юмыжо Давид да тудын тукымжо дене пудырташ лийдыме [курымаш] ойпидышым*а ыштен да нунылан Израильыште кугыжа кучемвийым курымешлан пуэн. Те тидым огыда пале мо?
6 Но Нават эрге Иеровоам, Давидын Соломон эргыжын тарзыже, шке озаж ваштареш шогалын.
7 Тудын йыр шотдымо-йӧрдымӧ еҥ-влак погыненыт да Соломонын Ровоам эргыж ваштареш шогалыныт. Ровоамын нунын ваштареш шогаш шотшо лийын огыл, вет тудо эше самырык улмаш.
8 Кызыт те Давид тукымлан пуымо Господьын кугыжанышыж ваштареш шоген кертына манын шонеда. Те пеш шукын улыда да тендан шӧртньӧ ӱшкыжда-влак улыт, нуным Иеровоам тендан юмыдам ыштен.
9 Но те огыл мо Господьын иерейже-влакым, Аарон эрге-влакым, да левит-шамычым поктен колтенда да моло калык семын шкаланда онаеҥ-влакым шогалтенда? Кӧ ӱшкыж да шым тага дене святитлалташ толеш, тудым те шояк юмыда-шамычын онаеҥыштым ыштеда.
10 А мемнан Юмына – Господь. Ме Тудым коден огынал. Мемнан дене Господьлан Аарон эрге иерей-влак служитлат, нунылан левит-шамыч полшат.
11 Нуно кажне эрдене да кастене Господьлан йӱлалтен пуымо надырым кондат да тамлыпушым тӱтырат. Нуно ару ӱстембаке рат дене надыр киндым пыштат да кажне кастене шӧртньӧ светильникысе лампаде-влакым чӱктат. Ме Господь Юмынан йӱла радамжым шуктен шогена, а те Тудым коденда.
12 Мемнам Юмо вуйлатен шога, а Тудын иерейже-влак, тендан ваштареш кредалаш ӱжын, тӧтыретпучым пуалтат. Израиль эрге-влак, шке ача-кочадан Господь Юмыж дене ида кредал, те огыда сеҥе!»



13 Тиде жапыште Иеровоам, шижде кержалташ манын, нунын ӱмбак шеҥгечынла сарзе-влакым колтен. Тудо шкеже Иуда эрге-шамыч ончылно шоген, а колтымо сарзе-влак шеҥгелнышт лийыныт.
14 Иуда эрге-шамыч савырненыт да ужыныт: нунын ӱмбаке ончычат, шеҥгечат толыт. Тунам нуно Господь деч полышым йодын кычкыраш тӱҥалыныт. Иерей-влак тӧтыретпучым пуалтеныт,
15 а Иуда эрге-шамыч кычкыралыныт. Кунам нуно кычкыралыныт, Юмо Авий ден Иуда эрге-влакын шинча ончылнышт Иеровоамым да чыла израильтян-влакым кырен шалатен.
16 Израильтян-шамыч Иуда эрге-влак деч куржыныт, Юмо нуным Иуда кидыш пуэн.
17 Авий ден тудын калыкше израильтян-влакым шуко пытареныт: Израильын чылаже вичшӱдӧ тӱжем эн тале сарзыже колен.



18 Тыге израильтян-влак сеҥалтыныт, а Иуда эрге-шамыч вий-куатым погеныт, вет нуно ача-кочаштын Господь Юмыштлан инаненыт.
19 Авий Иеровоамым поктен каен да тудын икмыняр олажым руалтен налын: Вефильым, Иешанам, Ефроным да нунын йыр улшо илем-влакым.
20 Авийын кугыжаланымыж годым Иеровоам тетла вийым налын кертын огыл. Господь тудым перен, да Иеровоам колен.
21 А Авий вий-куатым поген. Тудо шкаланже латныл ватым налын, тудын коло кок эргыже да латкуд ӱдыржӧ шочыныт.



22 Авийын моло пашаже, тудын мом ыштымыже да ойлымыжо пророк Аддан ойлымашыштыже возымо улыт.





*а 13:5 Пудырташ лийдыме ойпидыш – еврей текстыште ’шинчал ойпидыш’. «Шинчал» ойпидышын курымеш аралалтмыж нерген ойла.

1 Аса – Иудан кугыжаже. 8 Эфиоп-влакым кырен шалатымаш.

1 Вара Авий шке кугезыж-влак деке ушнен, тудым Давид-Олаште тоеныт. Олмешыже кугыжалан Аса эргыже шогалын. Тудын вуйлатымыж годым элыште тыныс илыш лу ий лийын.
2 Аса шке Господь Юмыжо ончылно поро да чын пашам ыштен.
3 Тудо йот жертвенник ден кӱкшакасе кумалме верлам пытарен, онакӱ-влакым шалатен, Ашера меҥге-шамычым руэн шуэн.
4 Иуда эрге-влаклан Господьым, ача-кочаштын Юмыштым, кычалаш да Тудын законжо ден кӱштымашыж-влакым шуктен шогаш кӱштен.
5 Иудан чыла олаштыже тудо кӱкшакаласе кумалме вер ден тӱтырымӧ жертвенник-влакым кораҥден. Аса вуйлатыме годым элыште тыныс илыш лийын.



6 Тыныс ийлаште тудо Иуда мландыште ола-влакым чоткыдемден. Тиде жапыште Аса дене нимогай сар лийын огыл – Господь тудлан тынысым пӧлеклен.
7 Аса Иуда эрге-влаклан каласен: «Нине олам чоткыдемдена, йырышт башнян, капка ден тӱкылтышан пырдыжым нӧлтена. Тиде мланде эше мемнан кидыште, вет ме Господь Юмынан чурийжым кычалына. Ме Тудым шотлен илена, сандене Тудо мыланна чыла велымат тыныслыкым пуэн». Нуно ола-влакым чоҥаш пижыныт, паша воранен каен.



8 Асан сарзывийже тыгай улмаш: Иуда тукым гыч кумшӱдӧ тӱжем еҥ – нунын саргуралышт авыртыш ден умдо лийын, да Вениамин тукым гыч кокшӱдӧ кандашле тӱжем еҥ – нунын саргуралышт авыртыш ден йоҥеж улмаш. Нине еҥ чыланат тале сарзе лийыныт.
9 Нунын ӱмбак сар дене эфиоп Зерах шке тӱжем-тӱжемле сарзывийже да кумшӱдӧ орваж дене лектын. Кунам тудо Мареша ола деке толын шуын,
10 ваштарешыже Аса лектын. Кредалаш манын, нуно Мареша воктенысе Цефат лапверыште рат дене шогалыныт.
11 Аса шке Господь Юмыжым йодын кумалын: «Господь, вийдымылан виян ваштареш шогаш Тый дечет моло нигӧ ок полшо. Тугеже полшо мыланна, Господь Юмына! Вет ме Тыланет инанена, тиде кугу тӱшка ваштареш Тыйын лӱмет дене лектынна. Господь, Тый мемнан Юмына улат, тек Тыйым айдеме ок сеҥе!»
12 Господь эфиоп-влакым Аса ден Иуда эрге-шамычын шинча ончылнышт кырен шалатен. Эфиоп-влак куржыныт,
13 Аса ден тудын калыкше нуным Герар марте поктен каеныт. Эфиоп-шамыч чыланат пытеныт, илыше иктат кодын огыл – нуно Господь да Тудын сарзывийже ончылно пытарыме лийыныт. Иуда эрге-влак пеш шуко погым руалтен налыныт.
14 Нуно Герар йыр улшо чыла олам шалатеныт, вет тушто илыше-шамычым Господь дечын лӱдмаш авалтен улмаш. Чыла нине олам Иуда эрге-влак аген лектыныт, тушечын пеш шуко погым наҥгаеныт.
15 Тыгак нуно кӱтӱчӧ-влакын омашышт ӱмбаке керылтыныт, пеш шуко тыгыде вольык ден верблюдым руалтен налыныт. Вара Иерусалимыш пӧртылыныт.

Аса шояк юмо-влаклан кумалмашым сорлыкла.

1 Тунам Азарий, Одед эрге, ӱмбаке Юмын Шӱлыш волен.
2 Тудо Аса ваштареш лектын да каласен: «Колыштса мыйым, Аса да пӱтынь Иуда ден Вениамин тукым! Кунам те Господь дене улыда, Тудо – тендан дене. Те Господьым кычалыда гын, Тудым муыда. А Господьым кодеда гын, Тудат тендам кода.
3 Израиль кужу жап чын Юмо деч посна, туныктышо иерей да закон деч посна лиеш.
4 Но кунам тудо шке ойгыж дене Израильын Господь Юмыж дек савырна да Тудым кычалаш тӱҥалеш, Господьым муэш.
5 Нине кечылаште корныеҥлан кошташ лӱдыкшӧ лиеш, вет чыла элым пудыранчык авалта.
6 Калык калык дене, ола ола дене кредалаш тӱҥалыт – Юмо, тӱрлӧ орлыкым колтен, нуным пудыранчыкыш пурта.
7 Но те пеҥгыде лийза, киддам ида луштаре – чыла пашаланда пӧлек лиеш».



8 [Азарийын,] пророк Одедын [эргыжын], пророклен ойлымо тиде мутлажым колмеке, Асан кумылжо нӧлталтын. Тудо пӱтынь Иуда ден Вениамин мланде гыч, тыгак Ефрем курыкышто сеҥен налме олалаж гыч чыла йырнык шояк юмым кораҥден да Господьын пӧртыш пурымо кыдеж ончылныжо жертвенникым уэмден.
9 Вара тудо пӱтынь Иуда ден Вениамин тукым еҥ-влакым, тыгак Ефрем, Манассий да Симеон тукымла гыч нунын деке илаш куснышо-шамычым поген. Вет Израиль гыч шукышт, Аса пелен Господь Юмын улмыжым ужмеке, тудын велыш вонченыт.



10 Асан латвизымше ий кумшо тылзе кугыжаланымыж годым нуно Иерусалимыш погыненыт.
11 Тиде кечын сарыште руалтен налме вольык гыч шымшӱдӧ вуй шолдыра вольыкым да шым тӱжем вуй тыгыде вольыкым Господьлан надыр шотеш конденыт.
12 Ача-кочаштын Господь Юмыштым уло шӱм-чон дене кычалаш манын, нуно ойпидышым ыштеныт.
13 А кӧ Израильын Господь Юмыжым кычалаш ок тӱҥал – тудо самырык але шоҥго, пӧръеҥ але ӱдырамаш лийже – пуштмо лийшаш.
14 Той пуч ден тӱкӧ пучын йӱкшӧ почеш кугу йӱкын, кычкырен, нуно Господьлан товатмутым пуэныт.
15 Пӱтынь Иуда товатмутым пуымыжлан куанен, вет тиде товатмут нунын шӱм-чонышт гыч лектын. Нуно Тудым тыршен кычалыныт да муыныт. Господь нунылан чыла велымат тыныслыкым пуэн.



16 Аса кугыжа эсогыл Мааха аважым Ашера меҥгым ыштымыжлан кугыжан аваже лӱм деч посна коден. Аса тиде меҥгым руэн шалатен да Кедрон йогын воктене йӱлалтен.
17 Кеч тудо Израильыште кӱкшакасе кумалме верлам пытарен огыл, но илыме чыла кечылаштыже Господьлан уло шӱм-чонжо дене ӱшанле лийын.
18 Господьлан пӧлеклыме шийым, шӧртньым да ате-влакым, кудым ачаже да шкеже пуэныт, тудо Юмын пӧртышкӧ пуртен.
19 Асан кумло визымше ий вуйлатымыж марте сар лийын огыл.

1 Аса ден Израиль кугыжа Вааса коклаште сар. 7 Ананийын пророк шомакше. 11 Асан колымыжо.

1 Асан кумло кудымшо ий вуйлатымыж годым Вааса, Израиль кугыжа, Иуда ваштареш сар дене лектын. Иуда кугыжа Аса деке нигӧ пурен да лектын ынже керт манын, тудо Рама олам чоткыдемдаш тӱҥалын.
2 Тунам Аса Господьын пӧртшын да кугыжан пӧртын поянлыкым погымо верлаштыже улшо ший ден шӧртньым налын да Венадад деке, Дамаскыште илыше Сирий кугыжа деке, колтен. Тудо тыге каласен:
3 «Мыйын ачам ден тыйын ачат коклаште ойпидыш лийын, тек тыгай ойпидыш мемнан коклаштат лиеш. Теве мый тылат ший ден шӧртньым колтем. Израиль кугыжа Вааса дене ыштыме ойпидышетым кӱрл, тек тудо мый дечем чакнен кая».



4 Венадад Аса кугыжам колыштын. Тудо шке сарзывуйжо-шамычым Израиль ола-влак ваштареш колтен. Нуно Ийоным, Даным, Авелмаимым да Неффалим мландын шапашым аралыме олаже-влакым руалтен налыныт.
5 Тидын нерген колмеке, Вааса кугыжа Рама олам чоткыдемдымыжым чарнен.
6 Аса кугыжа уло Иуда калыкым поген, да нуно Рама гыч Ваасан чоткыдемдымыж годым кучылтмо кӱ ден пырня-влакым луктыныт. Нунын дене тудо Гева ден Мицпам чоҥен шогалтен.



7 Тиде жапыште Иуда кугыжа Аса дек ончыкужшо Ананий толын да каласен: «Тый шке Господь Юметлан огыл, а Сирий кугыжалан инаненат. Садланак Сирий кугыжан сарзывийже тыйын кидет деч утарыме лийын.
8 Эфиоп ден ливий-влакын сарзывийышт пеш кугу, шуко орва ден имнешкан лийын огыл мо? Но тый тунам Господьлан инаненат, сандене Тудо нуным тыйын кидышкет пуэн.
9 Вет Господьын шинчаже пӱтынь мландым онча – кӧмыт Тудлан уло шӱм-чон дене ӱшанле улыт, нунылан Тудо полша. Кызыт тый ушдымын ыштенат, сандене тидын деч вара тый денет сар-влак лияш тӱҥалыт».
10 Аса ончыкужшылан шыдешкен да тудым казаматыш петырен – нине мут-влак кугыжам пеш чот сырыктеныт. Тиде жапыште Аса шке калыкше кокла гыч моло еҥымат шыгыремдылын.



11 Асан чыла пашаже, тӱҥалтыш гыч мучаш марте, «Иуда ден Израиль кугыжа-влакын курымсерыш книгаштышт» возымо улыт.
12 Кумло индешымше ий кугыжаланымыж годым Асан йолжо пеш чот коршташ тӱҥалын. Но черын вияҥмекыжат тудо Господь деке савырнен огыл, а эмлызе-влаклан инанен.
13 Аса нылле икымше ий кугыжаланымыж годым колен да шке кугезыж-влак деке ушнен.
14 Тудым Давид-Олаште, шке ямдылыме курыкпомышешыже тоеныт. Асам пыштыме верым тамлыпушым лукшо наста, тӱрлӧ тамле пушан ӱй дене теменыт да тудын лӱмеш кугу тулотым ылыжтеныт.

Иосафат – Иудан кугыжаже.

1 Аса олмеш кугыжалан Иосафат эргыже шогалын да, Израиль ваштареш шогаш манын, кучемвийжым пеҥгыдемден.
2 Тудо шке сарзыже-влакым Иуда мландысе чоткыдемдыме чыла олаш шогалтен. Тыгак шке отрядше-шамычым Иуда мланде мучко да Ефрем мландыште Аса ачажын руалтен налме олалашкыже вераҥден.
3 Господь Иосафат пелен лийын, вет вуйлаташ тӱҥалме ийлаште тудо Давид кугезе кочажын корныж дене коштын. Тудо Ваал-влакым огыл,
4 а шке ачажын Юмыжым кычалын да Тудын кӱштымашыже-влакым шуктен шоген. Иосафат израильтян-шамычын корнышт дене каен огыл.
5 Господь тудын кугыжаныш кучемжым пеҥгыдемден, пӱтынь Иуда мланде тудлан йозакым тӱлен. Иосафатын поянлыкше шуко лийын, да тудо пеш чот чапланен.
6 Иосафат уло шӱм-чонжо дене Господьлан ӱшанле лийын. Тудо тыгак кӱкшакасе кумалме вер ден Ашера меҥге-влакым кораҥден.



7 Кумшо ий кугыжаланымыж годым Иосафат шке онжо-влакым – Бенхаилым, Овадийым, Захарийым, Нафанаилым да Михейым – Иуда олалашке калыкым туныкташ колтен.
8 Нунын дене пырля левит-влак – Шемай, Нефаний, Зевадий, Асаил, Шемирамоф, Ионафан, Адоний, Товий, Тов-Адоний – да иерей Елишама ден Иорам лийыныт.
9 Нуно Иуда мланде мучко туныктен коштыныт, пеленышт Господьын закон книгаже лийын. Нине еҥ-влак Иудан чыла олаж гоч эртеныт да калыкым туныктеныт.



10 Иуда мланде йыр улшо чыла кугыжанышым Господь деч лӱдмаш авалтен, сандене нуно Иосафат дене кредалын огытыл.
11 Филистим-влак кокла гыч южышт Иосафатлан пӧлекым да йозак шотеш шийым конден шогеныт. А араб-шамыч тудлан тыгыде вольыкым конденыт: шым тӱжем шымшӱдӧ вуй тагам да шым тӱжемат шымшӱдӧ вуй казатагам.



12 Иосафат виянрак да виянрак лийын, тудо Иуда мландыште карман ден шапаш аралыме ола-влакым чоҥен.
13 Сандене Иуда олалаште шуко шапашыже лийын. А Иерусалимыште тудо шуко тале сарзым вераҥден.
14 Теве тукым шот дене нунын лӱмерышт да чотышт. Иуда тукымын сарзывуйжо-влак: Адна, тудын кумшӱдӧ тӱжем тале сарзыже лийын;
15 почешыже – Иегоханан, тудын кокшӱдӧ кандашле тӱжем еҥже улмаш;
16 почешыже – Амасий, Зихри эрге, тудын кокшӱдӧ тӱжем тале сарзыже лийын. Амасий Господьлан шке кумылын служитлен.
17 Вениамин тукым гыч: тале сарзе Елиада, тудын йоҥеж ден авыртышан кокшӱдӧ тӱжем еҥже лийын;
18 почешыже – Иегозавад, тудын саргуралан шӱдӧ кандашле тӱжем сарзыже улмаш.
19 Кугыжан Иуда мланде мучко чоткыдемдыме олалаштыже вераҥдыме сарзе-влак улмо ӱмбач нине еҥ-шамычат Иосафатлан служитленыт.

1 Михей Ахав ваштареш пророк шомакым ойла. 28 Ахавын колымыжо.

1 Иосафатын шуко поянлыкше лийын, да тудо пеш чот чапланен. Шке ешышкыже Ахав тукым гыч ӱдырым марлан налмеке, Иосафат Ахав дене родо лийын
2 да икмыняр ий гыч тудын деке Самарийыш каен. Ахав Иосафатлан да тудын еҥже-влаклан шуко тыгыде ден шолдыра вольыкым шӱшкылын да тудым Галаадысе Рамоф ӱмбаке каяш таратен.
3 Израиль кугыжа Ахав Иуда кугыжа Иосафат деч йодын: «Галаадысе Рамофыш мый денем пырля кает мо?» Иосафат вашештен: «Кушко тый, тушко мыят. Кушко тыйын калыкет, тушко мыйынат. Мый сарыш тый денет пырля каем».
4 Но тыгодымак тудо Израиль кугыжалан каласен: «Эн ончыч йод, мом Господь каласа».
5 Израиль кугыжа пророк-влакым поген – нунышт нылшӱдын лийыныт – да йодын: «Мыланна Галаадысе Рамоф ӱмбаке сар дене каяш але уке?» Пророк-влак вашештеныт: «Кай, Юмо тудым кугыжан кидыш пуа».
6 Иосафат йодын: «А тыште Господьын эше вес пророкшо уке мо? Тудын дечат йодына ыле».
7 Израиль кугыжа тудлан вашештен: «Уло эше икте, Господь деч каҥашым тудын гоч йодаш лиеш. Но мый тудым чытен ом керт: мыйын шотышто сай пророк шомакым нигунам ок ойло, лач удам веле. Тиде – Михей, Иемвлай эрге». Иосафат каласен: «Кугыжа тыге ынже ойло».
8 Израиль кугыжа ик сартӧрам ӱжын да каласен: «Михейым, Иемвлай эргым, тышке писынрак кондо!»
9 Кугыжан вургемым чийыше Израиль кугыжа ден Иосафат, Иудан кугыжаже, Самарий ола капка воктенысе погынымо верыште шке престолыштышт шинченыт, а нунын ончылно пророк-влак шке пророк шомакыштым ойленыт.
10 Седекий, Хенаана эрге, шкаланже кӱртньӧ тӱкӧ-шамычым ыштен да увертарен: «Тыге Господь ойла: нине тӱкӧ-влак дене сириян-шамычым ӧргет да нуным пытарет».
11 Пророк-влак чыланат тидымак ойленыт: «Кай Галаадысе Рамоф ӱмбаке, тый тудым сеҥет! Господь тудым кугыжа кидыш пуа!»



12 Ӱжаш колтымо еҥ Михейлан каласен: «Пророк-влак чыланат кугыжалан ик йӱкын сайым гына ойлат. Тек тыйын шомакетат нунын шомакышт дене келшен толеш. Тыят сайым каласе».
13 Михей вашештен: «Господь дене товатлем: мом мыйын Юмем каласа, тудым ойлем».



14 Михей кугыжа дек толын. Ахав тудын деч йодын: «Михей, мыланна Галаадысе Рамоф ӱмбаке сар дене каяш але уке?» Тудо кугыжалан вашештен: «Кайыза, тендам сеҥымаш вуча. Господь сириян-влакым тендан кидыш пуа».
15 Но Ахав тудлан каласен: «Тыйым мыняр гана товатлен ойлыкташ? Господьын лӱмжӧ дене мылам чын деч молым ит ойло!»
16 Тунам Михей манын: «Мый курыклаште шаланен пытыше израильтян-влакым ужым. Нуно кӱтӱчӧ деч посна коштшо шорыкла койыч. Господь тыге каласыш: ”Нунын озашт уке, тек кажныже тыныс дене мӧҥгыжӧ пӧртылеш”».
17 Израиль кугыжа Иосафатлан ойлен: «Мый тылат шым каласе мо: тудо мыйын шотышто нигунамат сай пророк шомакым ок ойло, лач удам веле?!»



18 Тунам Михей каласен: «Господьын шомакшым колыштса. Мый престолышто шинчыше Господьым ужым. Тудын воктене, пурла да шола могырышто, кавасе сарзывий шоген.
19 Господь йодо: ”Израиль кугыжа Ахав Галаадысе Рамофыш кайыже да тушан колыжо манын, кӧ тудым ондален наҥгая?” Икте иктым темлыш, весе – весым.
20 Тунам ик шӱлыш лекте, Господь ончыко шогале да каласыш: ”Мый тудым ондалем”. Господь йодо: ”Кузе?”
21 Тудыжо вашештыш: ”Мый каем да чыла пророкшын умшаштышт шояк шӱлыш лиям”. Господь каласыш: ”Тый тудым ондален кертат. Кай, ойлымет семынак ыште”.
22 Тыгеракын, кызыт Господь пророк-влакетын умшашкышт шояк шӱлышым пыштен. А тыйын шотышто Господь сайым огыл каласен».



23 Тунам Седекий, Хенаана эрге, Михей деке лишемын, тудым совен да ойлен: «Господьын Шӱлышыжӧ мый дечем кораҥын да тыйын гоч кутыраш тӱҥалын мо?»
24 Михей вашештен: «Тудо кечын, кунам ик пӧлем гыч весыш шылын куржталаш тӱҥалат, тый тидым пален налат».
25 Тунам Израиль кугыжа каласен: «Кучыза Михейым да ола вуйлатыше Амон ден кугыжа эрге Иоас деке наҥгайыза.
26 Тыге манза: ”Кугыжа тыге ойла: тиде еҥым казаматыш шындыза. Мыйын таза-эсен пӧртылмешкем, изишак кинде ден вӱдым пуыза”».
27 Михей каласен: «Сар гыч таза-эсен пӧртылат гын, мыйын гоч Господь ойлен огыл!» Эше ешарен: «Тек тидым чылан колыт!»



28 Израиль кугыжа ден Иосафат, Иудан кугыжаже, Галаадысе Рамофыш каеныт.
29 Израиль кугыжа Иосафатлан каласен: «Мыйым ынышт пале манын, вес вургемым чием да кредалмашыш ушнем, а тый кугыжа вургеманак код». Израиль кугыжа вес вургемым чиен, да нуно кредалаш тӱҥалыныт.
30 А Сирий кугыжа орван сарзывий вуйлатышыже-влаклан тыге каласен улмаш: «Сарзывуй декат, тыглай сарзе декат ида пиж, ик Израиль кугыжа дене веле кредалза, лач ик Израиль кугыжа дене».
31 Иосафатым ужын, орван сарзывий вуйлатыше-влак шоналтеныт: «Израиль кугыжа тиде». Ӱмбакше кержалташ манын, нуно тудым авыреныт. Но Иосафат полышым йодын кычкыралын, да Господь тудлан полшен – Юмо нуным Иосафат деч кораҥден.
32 Тиде Израиль кугыжа огыл улмым ужын, вуйлатыше-влак Иосафат деч вес могырыш савырненыт.
33 А ик сарзе пикшыжым чымалтарен да, шкежат тидым палыде, кӱртньӧ тувырышто улшо виш гоч Израиль кугыжам сусыртен. Кугыжа шке улазыжлан каласен: «Мӧҥгеш савырне да мыйым сӧй гыч лук – мыйым сусыртеныт».
34 Но кредалмаш тиде кечын пеш чот талышнен. Израиль кугыжалан сириян-влак ончылно кас марте орваштыже кодаш логалын, да кече шичме годым тудо колен.






КОКЫМШО КУРЫМСЕРЫШ КНИГА

Глава 19




1 Иосафат кугыжам Ииуй шылтала. 4 Иуда мландысе олалаште Иосафат судья-влакым шогалта.

1 А Иосафат, Иудан кугыжаже, мӧҥгыжӧ Иерусалимыш тыныс дене пӧртылын.
2 Тудын ваштареш ончыкужшо Ииуй, Ананий эрге, лектын. Тудо Иосафат кугыжалан каласен: «Тылат осал еҥлан полшаш да Господьым ужмышудымо-влакым йӧраташ кӱлеш ыле мо? Тидлан тыйын ӱмбакет Господьын шыдыже толеш.
3 Но тыйын поро пашатат улыт. Тый [Иуда] мландыште Ашера меҥге-влакым пытаренат да шке шӱметым Юмым кычалаш савыренат».



4 Иосафат Иерусалимыште илен. Тудо шке калыкшым Вирсавий деч Ефрем курыкла марте угыч ончал савырнен, нуным шке ача-кочаштын Господь Юмышт дек савырен.
5 Иуда мландысе кажне чоткыдемдыме олаште судья-влакым шогалтен.
6 Нунылан каласен: «Ончыза, мом ыштеда – те айдеме судым огыл, а Господьын судшым ыштеда. Суд пунчалым лукмыда годым Господь тендан дене лиеш.
7 Господь деч лӱдса, пашадам шот дене шуктыза. Вет мемнан Господь Юмына дене чындымылык, еҥым ойыркалымаш да взяткым налмаш уке».



8 Иерусалимыштат Иосафат икмыняр левитым, иерейым да Израильын южо урлык вуйлатышыжым Господьын судшым ышташ да ӱчашымашан йодышым лончылаш шогалтен. Нунышт Иерусалимыш толыныт.
9 Тудо нунылан кӱштен: «Господь деч лӱдын, те ӱшанлын, уло шӱм-чон дене пашам ыштышаш улыда.
10 Кунам шке олаштышт илыше тукым иза-шольыда-влак тендан ончыко кеч-могай ӱчашымашан пашам кондат, тудо вӱр йоктарымаш, закон йодыш, кӱштымаш, пунчал але йӱла дене кылдалтше лийже, те нуным туныктышаш улыда. Тек нуно Господь ончылно сулыкыш огыт пуро, тек Тудын шыдыже тендан ӱмбалне да иза-шольыда ӱмбалне ок лий. Тыге ыштен шогыза, тунам сулыкыш огыда пуро.
11 Господь дене кылдалтше чыла пашаште тендам кугу иерей Амарий вуйлатен шогаш тӱҥалеш. Зевадий – Измаил эрге, Иуда тукым вуйлатыше – кугыжа дене кылдалтше чыла пашалан вуйын шогаш тӱҥалеш. А левит-влак тек тыланда полшен шогат. Пеҥгыде лийза, пашадам тыршен ыштыза. Тек Господь порым ыштыше-влак дене пырля лиеш!»






КОКЫМШО КУРЫМСЕРЫШ КНИГА

Глава 20




1 Иосафат моав, аммон да идумей-влакым кырен шалата. 31 Иосафатын кугыжаланыме пытартыш ийлаже.

1 Тидын деч вара Иосафат ӱмбак сар дене моав да аммон-влак лектыныт, нунын дене пырля икмыняр маон еҥат лийын.
2 Кугыжалан увертареныт: «Тыйын ӱмбакет теҥыз вес вечын Сирий могырым пеш кугу сарзывий толеш. Тудо кызыт Хацацон-Тамарыште». Ты олам вес семынже Ен-Геди манын лӱмденыт.



3 Иосафат лӱдын, тудо Господьын чурийжым кычалын да пӱтынь Иуда мландыште пӱтым увертарен.
4 Иуда эрге-влак Господь деч полышым йодаш погыненыт. Иуда мландысе чыла ола гыч нуно Господьым сӧрвален йодаш толыныт.
5 Господьын пӧртыштӧ, у кудывече ончылно, Иосафат Иуда ден Иерусалимыште илыше-влакын погынымаштышт шогалын
6 да каласен: «Ача-кочанан Господь Юмыжо! Тый огыл мо каваште Юмо улат? Тый чыла калыкын кугыжанышышт дене озаланет. Тыйын кидыштет вий-куат, Тыйын ваштарешет нигӧ шоген ок керт!
7 Тый огыл мо, мемнан Юмына, тыште ондак илыше-влакым шке Израиль калыкетын чурийже ончыч поктен колтенат да шке Авраам йолташетын тукымжылан тиде мландым курымешлан пуэнат?
8 Нуно тушто илаш тӱҥалыныт да Тыйын лӱметлан святой верым чоҥеныт, тыге ойленыт:
9 ”Мемнан дек ойго толеш гын, – тиде осал чер, мут кучыктышо керде але шужымаш лийже – да ме тиде пӧрт ончылно Тыйын чурий ончыкет шогалына – вет ты пӧртыштӧ Тыйын лӱмет ила – да туткар жапыште Тыйым ӱжын кычкырена гын, Тый мемнам колат да утарет”.
10 Теве кызыт аммон ден моав-шамыч да Сеир курыкышто илыше-влак мемнан ӱмбак толыт. Кунам израильтян-шамыч Египет гыч каеныт, Тый нунылан тиде калык-влакын мландышт гоч эрташ пуэн отыл, сандене израильтян-влак воктечышт эртен каеныт, нуным пытарен огытыл.
11 Кызыт нине еҥ-шамыч мемнам Тыйын пуымо мландет гыч поктен колташ толыт. Теве мо дене нуно мыланна тӱлат!
12 Мемнан Юмына, судитле нуным! Вет ӱмбакына толшо тиде кугу сарзывий ваштареш шогаш мемнан вийна уке. Мом ышташ – ме огына пале, но мемнан шинчана Тыйын ӱмбакет онча!»
13 Иуда эрге-влак Господь ончылно шке ватышт, изи да кугу йочашт дене пырля шогеныт.



14 Погынымаш годым Асаф тукым гыч улшо левит Яхазиил, Захарий эрге, ӱмбаке Господьын Шӱлышыжӧ волен. Захарий Ванейын эргыже, тудыжо Иеиелын эргыже, а Иеиел Матфанийын эргыже лийыныт.
15 Тудо каласен: «Колыштса, Иуда эрге-влак, Иерусалимыште илыше-шамыч да Иосафат кугыжа! Господь тыланда тыге ойла: тиде кугу сарзывий деч ида лӱд, ида ӧрткӧ – тиде тендан огыл, а Юмын сарже.
16 Эрла ваштарешышт лекса. Нуно кызыт Циц тайыл дене кӱзат, те нуным лапвер мучаште, Иеруил ир мланде тӱҥалтыште муыда.
17 Тиде гана тыланда кредалаш ок кӱл. Те шогыза да Господьын тыланда колтымо утарымашыжым ончыза. Иуда ден Иерусалим! Ида лӱд, ида ӧрткӧ. Эрла нунын ваштареш лекса, Господь тендан дене лиеш».



18 Иосафат вуйжым мланде марте савен, тыгак Иуда эрге-влак да Иерусалимыште илыше-шамыч Господь ончылно кумык возыныт.
19 Кааф ден Корей тукымла гыч левит-влак Израильын Господь Юмыжым кугу йӱкын мокташ кынел шогалыныт.



20 Калык эрдене эр кынелын да Фекой ир мланде деке каен. Тарванымышт годым Иосафат лектын шогалын да каласен: «Иуда эрге-влак да Иерусалимыште илыше-шамыч, мыйым колыштса! Шке Господь Юмыланда инаныза, тунам пеҥгыдын шогаш тӱҥалыда! Тудын пророкшо-влаклан инаныза, тунам тендам сеҥымаш вуча!»
21 Калык дене каҥашымеке, Иосафат мурышо еҥ-шамычым шогалтен. Сарзе-влак ончыч каен, нуно Господьым святой сӧраллык дене тыге мурен чаплышаш улыт улмаш: «Моктыза Господьым, вет порылыкшо Тудын курымеш!»



22 Кунам нуно кугу йӱкын куанен мокташ тӱҥалыныт, Иуда мландыш толшо аммон ден моав-шамыч да Сеир курыкышто илыше-влак ӱмбаке Господь засадыште шинчыше-шамычым колтен, да нуно кырен шалатыме лийыныт.
23 Аммон ден моав-влак Сеирыште илыше-шамыч ӱмбак кержалтыныт да нуным икте кодде пытареныт. А вара, Сеирыште илыше-влакым кырен шалатымеке, икте-весыштым пуштеденыт.
24 Кунам Иуда эрге-влак ир мландым ужаш лийме вер деке толын шуыныт да кугу сарзывийым ончышташ тӱҥалыныт, нуно мландымбалне кийыше кап-влакым веле ужыныт, илыше нигӧ лийын огыл.
25 Иосафат тушко шке калыкше дене нунын мо улыштым поген налаш волен. Тушто пеш шуко погым, вургемым, шергакан арверым муыныт. Нуно тунар шуко погеныт, эсогыл чыла наҥгаен кертын огытыл. Чылаже кум кече погеныт, вет пого пеш шуко улмаш.
26 Нылымше кечын нуно Моктымаш лапверыш погыненыт да тушто Господьым моктеныт. Сандене тиде верым таче кече мартеат Моктымаш лапвер манын лӱмдат.
27 Вара Иуда мланде ден Иерусалимыште илыше-влак Иосафатын вуйлатымыж почеш кугу куан дене Иерусалимыш пӧртылыныт, вет тушманым сеҥымылан Господь нунылан куанымашым пуэн.
28 Нуно Иерусалимыш кӱсле, арфе да той пуч йӱк дене пуреныт да Господьын пӧртшӧ деке каеныт.
29 Израильын тушманже-влак дене Господьын кредалмыже нерген колмеке, тӱнясе кугыжаныш-шамычым Юмо деч лӱдмаш авалтен.
30 Иосафатын кугыжанышыштыже сар тетла лийын огыл, вет Юмо тудлан чыла велымат тыныслыкым пуэн.



31 Тыге Иосафат Иуда мландыште кугыжаланен. Кумло вич ияш тудо кугыжалан шогалын да Иерусалимыште коло вич ий вуйлатен. Аважын лӱмжӧ Азува, тудо Салаилын ӱдыржӧ лийын.
32 Иосафат Аса ачажын корныжым тошкен, тудын деч кораҥын огыл да Господьлан келшыше пашам ыштен.
33 Лач кӱкшака-шамыч ӱмбалне улшо кумалме вер-влак кораҥдыме лийын огытыл, да калык шке ача-кочажын Юмыжым эше уло шӱм-чон дене кычалын огыл.



34 Иосафатын моло пашаже тӱҥалтыш гыч мучаш марте Ииуйын, Ананий эргын, возымаштыже серыме улыт, а тиде возымашым «Израиль кугыжа-влакын курымсерыш книгашкышт» пуртымо.



35 Но тидын деч вара Иуда кугыжа Иосафат осал пашам ыштен илыше Израиль кугыжа Охозий дене ушемым ыштен,
36 да нуно Фарсисыш колтышаш корабль-влакым пырля чоҥаш кутырен келшеныт. Корабль-влакым Ецион-Гаверыште чоҥеныт.
37 Тунам Елиезер, Мареша гыч Додаван эргыже, Иосафат шотышто тыге пророклен ойлен: «Охозий дене ушемым ыштыметлан Господь мо чоҥыметым шалата». Корабль-влак шаланеныт да Фарсисыш каен кертын огытыл.






КОКЫМШО КУРЫМСЕРЫШ КНИГА

Глава 21




Иорам – Иудан кугыжаже.

1 Вара Иосафат шке ача-кочаж-влак деке ушнен, тудым нунын пелен Давид-Олаште тоеныт. Олмешыже кугыжалан Иорам эргыже шогалын.
2 Иорамын шольыжо-влак: Азарий, Иехиил, Захарий, Азарий, Михаил да Сафатий. Нине чыланат Израиль кугыжа Иосафатын эргыж-влак лийыныт.
3 Ачашт нунылан пӧлек шотеш шуко шӧртньым, шийым да шергакан ӱзгарым, тыгак Иуда мландысе чоткыдемдыме ола-влакым пуэн. А кугыжан кучемвийым Иорамлан пуэн, вет тудо кугэргыже лийын.
4 Кунам Иорам ачажын кугыжанышыжым вуйлаташ шогалын да кучемвийже пеҥгыдемын, тудо шке шольыжо-влакым да израиль калык кокла гыч икмыняр вуйлатышым керде дене пуштын.
5 Кугыжалан шогалмыж годым Иорам кумло кок ияш лийын да Иерусалимыште кандаш ий вуйлатен.
6 Тудын ватыже Ахавын ӱдыржӧ улмаш. Сандене Иорам, Ахав тукым семынак, Израиль кугыжа-влакын корнышт дене коштын да Господь шинча ончылно шуко осал пашам ыштен.
7 Но Давид дене ыштыме ойпидышыжлан кӧра Господь тудын тукымжым ынеж пытаре улмаш, вет Тудо Давид ден тудын эргыж-влаклан «тендан тукымдан лампыже нигунам ок йӧрӧ» манын сӧрен.



8 Иорам вуйлатыме годым Едом Иуда кугыжанышын кидше йымач лектын да шкаланже кугыжам шогалтен.
9 Тунам Иорам шке сарзывуйжо да орван сарзыж-влак дене тушко каен. Идумей-влак тудым да орван сарзе вуйлатыше-шамычым авырен налыныт, но Иорам йӱдым тарванен да нуным кырен шалатен. [Но вара Иудан сарзыже-влак мӧҥгышкышт куржыныт.]
10 Едом таче кече мартеат Иуда кид йымалне огыл. Тиде жапыштак Иорамын кидше йымач эше Ливна лектын, вет Иорам шке ача-кочаж-влакын Господь Юмышт деч кораҥын улмаш.
11 Тудо тыгак Иуда курыклаште кумалме вер-влакым ыштен – Иерусалимыште илыше-шамычым шояк юмо-влаклан кумалаш таратен, Иуда калыкым чын корно гыч кораҥден.



12 Тудлан пророк Илия деч серыш толын, тушто каласыме лийын: «Тыге Давид кугезе кочатын Господь Юмыжо ойла: тый Иосафат ачатын да Иуда кугыжа Асан корнышт дене огыл,
13 а Израиль кугыжа-влакын корнышт дене каенат. Ахав тукым семын Иудам да Иерусалимыште илыше-шамычым шояк юмо-влаклан кумалаш таратенат. Эше тый шке шольыч-влакым, шке ачатын тукымжым, пуштынат, а нуно тый дечет сайрак лийыныт.
14 Сандене Господь тыйын калыкет, эргыч ден ватет-влак да уло погет ӱмбаке кугу орлыкым,
15 а тыланет кӧргарверым пытарыше шучко черым колта. Кӧргет гыч кӧргарвер лекмешке, тиде чер кече гыч кечыш шуйна».



16 Иорам ваштареш Господь эфиоп-шамыч воктене илыше филистим ден араб-влакым таратен.
17 Нуно Иуда ӱмбак каеныт, тушко керылт пуреныт да кугыжан пӧртыштӧ улшо чыла погым, тыгак эргыж ден ватыже-влакым руалтен налыныт. Тудын эн изи Охозий эргыже веле кодын.
18 Тидын деч вара Господь тудын кӧргарвержым паремдаш лийдыме чер дене черландарен.
19 Тиде чер кече гыч кечыш шуйнен, а кокымшо ий мучаште чыла кӧргарверже тӱжвак лектын. Иорам пеш чот орланен колен. Ача-кочаж-влаклан ыштыме семын калык тудын лӱмеш тулотым ылыжтен огыл.
20 Иорам кугыжалан шогалмыж годым кумло кок ияш лийын да Иерусалимыште кандаш ий вуйлатен. Вес тӱняшке тудо шортмо йӱлам эртарыдыме каен. Тудым Давид-Олаште, но кугыжа-влакым пыштыме шӱгарлаш огыл тоеныт.






КОКЫМШО КУРЫМСЕРЫШ КНИГА

Глава 22




1 Охозий – Иудан кугыжаже. 10 Гофолия аваже Давидын тукымжым пытараш тӧча.

1 Иерусалимыште илыше-влак Иорам олмеш кугыжалан Охозийым, тудын эн изи эргыжым, шогалтеныт. Кугурак эргыже-шамычым станышкышт араб-влак дене пырля толшо кугу капыр*а пуштын улмаш. Тыге Иуда кугыжанышым Иорам эрге Охозий вуйлаташ тӱҥалын.
2 Кугыжалан шогалмыж годым тудо коло кок ияш лийын да Иерусалимыште ик ий вуйлатен. Аважын лӱмжӧ Гофолия, тудо Амврийын уныкаже лийын.
3 Охозий Ахав тукымын корныж дене каен, вет аваже тудым осал пашам ышташ туныктен шоген.
4 Ахав тукым семынак Охозий Господь шинча ончылно шуко осал пашам ыштен. Ачаже колымеке, тудлан Ахав тукым еҥ-влак каҥашым пуэн шогеныт да тудым пытымашке шуктеныт.
5 Охозий нунын каҥашышт почеш Израиль кугыжа Иорам, Ахав эрге, дене Галаадысе Рамофыш Сирий кугыжа Азаил ваштареш сар дене каен. Сириян-влак Иорамым сусыртеныт.
6 Рамофышто Сирий кугыжа Азаил дене кредалмыж годым сусыргымыж деч эмлалташ манын, Иорам Изреельыш пӧртылын. Иуда кугыжа Охозий, Иорам эрге,  сусыргышо Иорам деке, Ахав эрге деке, Изреельыш толын.
7 Иорам деке толмыжо Юмо деч лийын да Охозийлан колымашым конден. Толмекше, тудо Иорам дене пырля Ииуйым, Намессий эргым, вашлияш лектын. Ахавын тукымжым пытараш манын, тудыжым Господь ойырен налын улмаш.
8 Кунам Ииуй Ахавын тукымжо дене судым ыштен, тудо Иуда калык вуйлатыше-шамычым, тыгак Охозийлан служитлыше родыжо-влакым муын да пуштын.
9 Ииуй Охозийым кычалаш [кӱштен], да тудыжым руалтен кученыт – Охозий Самарийыште шылын улмаш. Тудым Ииуй дек конденыт да пуштыныт. Охозийым тыге ойлен тоеныт: «Тудо Господьым уло шӱм-чон дене кычалше Иосафатын уныкаже». Охозийын тукымыштыжо кугыжалан шогалын кертше ик еҥат кодын огыл.



10 Гофолия, Охозийын аваже, эргыжын колымыж нерген пален налмеке, Иуда кугыжа тукымысо чыла еҥым пытарен.
11 Но Иосавеф, кугыжан ӱдыржӧ, пуштшаш кугыжа эрге-влак кокла гыч Охозийын Иоас эргыжым шолып луктын. Тудо Иоасым да тудым пукшышо ӱдырамашым малымверыш шылтен. Тыге Иосавеф – Иорам кугыжан ӱдыржӧ, иерей Иодайын ватыже, Охозийын шӱжарже – Иоасым Гофолия деч шылтен, да тудыжо йочам пуштын кертын огыл.
12 Нуно Иоасым Господьын храмыштыже куд ий шылтен ашненыт. Тиде жапыште элым Гофолия вуйлатен.





*а 22:1 Капыр – банда.




КОКЫМШО КУРЫМСЕРЫШ КНИГА

Глава 23




1 Гофолия ваштареш пудыранчыкым нӧлталмаш. 16 Храмыште служитлыме пашам Иодай шотыш конда.

1 Шымше ийын Иодай вийым налын. Тудо шӱдывуй-влак дене – Иерохам эрге Азарий, Иегоханан эрге Измаил, Овед эрге Азарий, Адай эрге Маасей, Зихри эрге Елишафат дене – ойпидышым ыштен.
2 Нуно пӱтынь Иуда мланде мучко коштын савырненыт. Тудын чыла олаж гыч левит-влакым да Израильын урлыквуйжо-шамычым погымеке, Иерусалимыш толыныт.
3 Погынышо-влак Юмын пӧртыштӧ кугыжа дене ойпидышым ыштеныт. Иодай нунылан каласен: «Кугыжан эргыже кугыжа лийшаш! Вет лач тыге Господь Давидын тукымжо нерген ойлен.
4 Теве мом те ыштышаш улыда. Тендан кокла гыч шуматкечын служитлаш толшо иерей ден левит-влакын икымше ужашыже капкам оролаш тӱҥалеш,
5 кокымшо ужаш – кугыжан пӧртым, кумшо ужаш – Иесод капкам. А уло калык тыгодым Господьын пӧртшын кудывечылаштыже лиеш.
6 Иерей да служитлаш толшо левит-влак деч моло нигӧ Господьын пӧртышкӧ пурышаш огыл, вет нуно святитлыме улыт, сандене пурен кертыт. А уло калык тек Господьын мом кӱштымыжым шукта.
7 Тек левит-влак кугыжа йыр шогалыт, кажныжын кидыштыже саргурал лийже. Кӧ храмыш пура, тыгайым кажныжым пуштса. Кугыжа кеч-кушко кая гынат, воктеныжак лийза».



8 Левит-влак да уло Иуда калык чылажымат иерей Иодайын кӱштымыж семынак ыштеныт. Кажныже шке еҥжым – шуматкечын служитлаш толшо да шуматкечын кайыше-влакым – поген, вет иерей Иодай черет дене служитлыше пӧлка кокла гыч иктыжымат колтен огыл.
9 Иодай шӱдывуй-влаклан Юмын пӧртыштӧ улшо Давид кугыжан умдыжо-шамычым, изи ден кугу авыртышыже-влакым пуэден.
10 Тудо уло калыкым кугыжам оролаш шогалтен, кажныжын кидыштыже саргурал лийын. Нунышт храмын кечывалвел гыч йӱдвел могыржо марте жертвенник ден пӧрт йыр шогеныт.
11 Вара кугыжан эргым луктыныт, вуйышкыжо кугыжан вуйшӱдышым упшалтеныт, кидышкыже закон книгам кучыктеныт да кугыжалан шогалтеныт. Иодай ден тудын эргыж-влак Иоасым шӱрен палемденыт да кугу йӱкын кычкыреныт: «Эсен лийже кугыжа!»



12 Куржталше да кугыжам саламлен кычкырыше калыкын йӱк-йӱанжым колмеке, Гофолия нунын дек Господьын пӧртышкӧ миен.
13 Тудо ужын: пурымаште кӱкшака верыште кугыжа шога, а тудын воктене – сарзывуй ден тӧтыретпучым пуалтыше-влак. Уло калык йывыртен кычкырен, тӧтыретпуч дене пуалтен, а семӱзгарым шоктышо мурызо-влак моктен муреныт. Тунам Гофолия ӱмбал вургемжым кушкедын да кычкыралын: «Заговор, заговор!»



14 Иерей Иодай сарзывийым вуйлатыше шӱдывуй-влакым ӱжын да нунылан каласен: «Тудым [храм гыч] тӱжваке лукса, а кӧ почешыже кая – керде дене пуштса». Вет иерей тыге каласен улмаш: «Тудым Господьын пӧртыштыжӧ ида пушт».
15 Гофолиям пӱтырен кученыт, кугыжан пӧртын Имне капкаж гоч луктыныт да тушан пуштыныт.



16 Господьын калыкше лияш манын, Иодай шкеже, уло калык да кугыжа ойпидышым ыштеныт.
17 Вара уло калык Ваалын храмышкыже каен да тудым сӱмырен, тыгак Ваалын жертвенникше ден статуйжо-влакым шырпын шалатен. А Матфаным, Ваалын онаеҥжым, жертвенник-влак ончылно пуштыныт.
18 Тидын деч вара Иодай Господьын пӧртыштӧ ыштышаш пашам Давидын палемдыме радамже почеш иерей ден левит-влаклан ӱшанен, [тыге тудо кажне кечын служитлыме черетым угыч пӧртылтен]. Нуно Давидын кӱштымыж почеш, Моисейын законыштыжо возымо дене келшышын, Господьлан йӱлалтен пуымо надырым куан дене, муро дене конден шогышаш улыт улмаш.
19 Иктаж амал дене ару огыл лийше еҥ пурен ынже керт манын, Господьын пӧртшын капкаже воктене Иодай орол-влакым шогалтен.



20 Тудо шӱдывуй, лӱмлӧ еҥ, калык вуйлатыше-влак да элысе уло калык дене пырля Господьын пӧртшӧ гыч кугыжам ужатен каен. Нуно Иоасым Кӱшыл капка гоч кугыжан пӧртыш пуртеныт да кугыжан престолыш шынденыт.
21 Элысе уло калыкым куан авалтен. Гофолиям керде дене пуштмеке, ола лыпланен.






КОКЫМШО КУРЫМСЕРЫШ КНИГА

Глава 24




1 Иоас – Иудан кугыжаже. Храмым олмыктымаш. 15 Иоас кугыжа Господь деч кораҥеш. 23 Иоасын колымыжо.

1 Кугыжалан шогалмыж годым Иоас шым ияш лийын. Тудо Иерусалимыште нылле ий вуйлатен. Аважын лӱмжӧ Цивья, тудо Вирсавий гыч лийын.
2 Иерей Иодайын илыме кечылаштыже Иоас Господьлан келшыше пашам ыштен.
3 Иодай тудлан кок ватым налын, да Иоасын эрге-ӱдыржӧ-влак шочыныт.



4 Икмыняр жап гыч Иоас Господьын пӧртшым олмыкташ шонен пыштен.
5 Тудо иерей ден левит-влакым поген да нунылан каласен: «Иуда мландысе олалашке кайыза да чыла израильтян деч Юмын пӧртым олмыкташлан кажне ийын пуышаш шийым погыза. Тиде пашам ида шуйкале». Но левит-влак вашкен огытыл.
6 Тунам кугыжа Иодайым, нунын вуйлатышыштым, ӱжын да каласен: «Молан тый левит-влакым Иуда ден Иерусалимысе калык деч йозакым кондаш от йод? Господьын Моисей тарзыже да Израиль калык тиде йозакым Юмо дене вашлийме омашлан пуаш палемденыт.
7 Вет Юмым пагалыдыме Гофолия ден тудын эргыже-влак Юмын пӧртлан зияным ыштеныт да Господьын пӧртшылан пуымо святой арверым Ваал-влаклан служитлаш кучылтыныт».



8 Кугыжан кӱштымыж почеш шондыкым ыштеныт да тӱжвалне Господьын пӧртшын капкаже воктене шынденыт.
9 Вара Юмын Моисей тарзыжын ир мландыште израильтян-влак ӱмбаке пыштыме йозакым Господьлан кондышт манын, Иуда ден Иерусалим мучко увертареныт.
10 Чыла вуйлатыше ден уло калык тидлан куаненыт да шийым шондык теммешке конденыт.
11 Кажне гана, кунам левит-влак шондыкым кугыжан тӧраже-шамыч деке конденыт, да нунышт тушто ший шуко улмым ужыныт, кугыжан возкалышыже да кугу иерейын колтымо еҥже толыныт да шондыкым ястареныт. Вара тудым угыч шке верышкыже наҥгаен шынденыт. Тыге нуно кече гыч кечыш ыштен шогеныт да пеш шуко шийым погеныт.



12 Кугыжа ден Иодай тиде шийым Господьын пӧртшым олмыктымо пашам вуйлатыше-влаклан пуэныт. Нунышт Господьын пӧртшым тӧрлаш кӱм руышо ден плотник-шамычым, тыгак пӧртым олмыкташ кӱртньӧ ден той мастар-влакым тарленыт.
13 Пашазе-шамыч тыршен ыштеныт, кидыштышт паша ушнен толын. Тыге нуно Юмын пӧртым шотыш конденыт да чоткыдемденыт.
14 Пашам пытарымеке, нуно кугыжа ден Иодайлан кодшо шийым конденыт. Тудын дене Господьын пӧртшылан тӱрлӧ арверым ыштеныт: служитлыме годым да йӱлалтен пуымо надырым кондымо годым кучылтмо ате-ӱзгарым, кӱмыж-влакым, шӧртньӧ ден ший ате-шамычым. Иодай илыме кечылаште Господьын пӧртыштӧ йӱлалтен пуымо надырым эре конден шогеныт.



15 Иодай кужу, тӱвыргӧ ӱмырым илен да шӱдӧ кумло ияш колен.
16 Тудым Давид-Олаште кугыжа-влак пелен тоеныт, вет тудо Израильыште Юмылан да Тудын пӧртшылан шуко сайым ыштен.



17 Иодай колымеке, Иудан вуйлатышыже-влак Иоас кугыжалан вуйым саваш толыныт, да тудо нуным колышташ тӱҥалын.
18 Тыге кугыжа да вуйлатыше-влак шке ача-кочаштын Господь Юмыштын пӧртшым коденыт да Ашера меҥге ден шояк юмо-влаклан служитлаш тӱҥалыныт. Тиде сулыкыштлан Иуда ден Иерусалим ӱмбалне Господьын шыдыже лийын.
19 Нуным Шкеж деке савыраш манын, Господь пророк-влакым колтен. Пророк-шамыч шижтарен ойленыт, но нуно колыштын огытыл.



20 Тунам Юмын Шӱлыш Захарийым, иерей Иодайын эргыжым, авалтен. Тудо калык ончылно кӱкшака верыш шогалын да каласен: «Тыге Господь ойла: молан те Господьын кӱштымашыжым огыда шукто? Тендам сеҥымаш ок вучо. Те Господьым коден улыда, сандене Тудат тендам кода».
21 Захарий ваштареш шолып кутырен келшеныт, да [Иоас] кугыжан кӱштымыж почеш тудым Господьын пӧртшын кудывечыштыже кӱм кышкен пуштыныт.
22 Захарийын Иодай ачажын тудлан шуко сайым ыштымыжым Иоас кугыжа шарналтен огыл, тудын эргыжым пуштын. Колымыж годым Захарий тыге каласен: «Тек Господь ужеш да мутым кучыкта!»



23 Идалык мучаште*а Иоас ваштареш Сирий сарзывий толын. Тудо Иуда мландыш да Иерусалимыш керылт пурен, калык вуйлатыше-влакым пуштын, а руалтен налме погым шке кугыжаж деке Дамаскыш колтен.
24 Сирий сарзе-влакын чотышт кугу лийын огыл гынат, Господь нунын кидыш пеш кугу сарзывийым пуэн, вет Иуда эрге-влак шке ача-кочаштын Господь Юмыштым коденыт улмаш. Тыге Иоаслан суд лийын.
25 Кунам сириян-шамыч тудым пеш чот сусыргышым коден каеныт, иерей Иодайын эргыжым пуштмылан Иоасын лишыл еҥже-влак тудын ваштареш заговорым ыштеныт. Нуно тудым шке вакшешыжак пуштыныт. Тыге Иоас колен, тудым Давид-Олаште, но кугыжа-влакым тойымо шӱгарлаште огыл тоеныт.
26 Иоас ваштареш заговорым ыштыше-влак Завад, аммон ӱдырамаш Шимеафан эргыже, да Иегозавад, моав ӱдырамаш Шимрифан эргыже, лийыныт.



27 Иоасын эргыже-влак нерген, тудын ваштареш шуко пророк шомакым ойлымо да Юмын пӧртым олмыктымыж нерген «Кугыжа-влакын курымсерыш книгаштышт» возымо. Иоас олмеш кугыжалан тудын Амасий эргыже шогалын.





*а 24:23 Еврей-влакын идалык мучашышт шошым лийын.




КОКЫМШО КУРЫМСЕРЫШ КНИГА

Глава 25




Амасий – Иудан кугыжаже.

1 Кугыжаланаш тӱҥалмыж годым Амасий коло вич ияш лийын да Иерусалимыште коло индеш ий вуйлатен. Аважын лӱмжӧ Иегоаддань, тудо Иерусалим гыч лийын.
2 Амасий Господьлан келшыше пашам ыштен, но уло шӱм-чон дене огыл.
3 Кунам кидыштыже кугыжаныш кучемвий пеҥгыдемын, тудо кугыжа ачажым пытарыше тарзыже-влакым пуштын,
4 но нунын йочаштым пытарен огыл. Вет законышто, Моисейын книгаштыже, тыге возымо лийын, Господь тыге кӱштен каласен: «Йоча-влакын титакыштлан ача-шамычым пуштман огыл. Тыгак йоча-влакат ачашт верч пытарыме лийшаш огытыл. Кажне еҥ шке ыштыме сулыкшылан гына пуштмо лийшаш».



5 Амасий Иуда мландысе уло калыкым поген. Тудо Иуда ден Вениамин тукым еҥ-влакым шке урлыкышт дене тӱжемвуй ден шӱдывуй-шамычын кид йымакышт шогалтен. Коло ияш деч кугурак ийготан-влакым шотлен луктыныт – Амасийын сарзылан йӧрышӧ, умдо ден авыртышым нумалше кумшӱдӧ тӱжем ойырен налме еҥже лийын.
6 Эше тудо шӱдӧ талант шийлан израильтян кокла гыч шӱдӧ тӱжем тале сарзым тарлен.
7 Но тудын дек Юмын айдемыже толын да каласен: «Кугыжа! Тек израиль сарзывий тый денет пырля огеш кай, вет израильтян-шамыч пелен, Ефрем эрге-влак пелен, Господь ок лий.
8 Тый нунын деч посна кай да лӱдде кредал! Уке гын, Юмо тыйым тушман кидыш пуа. Вет Юмын полшашат, пытарашат вийже уло».
9 Амасий Юмын айдеме деч йодын: «А израиль сарзе-влаклан тӱлымӧ шӱдӧ талант дене мом ышташ?» Юмын айдеме вашештен: «Господь тыланет тидын деч шукырак пуэн кертеш».
10 Тунам Ефрем мланде гыч толшо сарзе-влакым Амасий посна ойырен да мӧҥгышкышт колтен. Нуныжо Иуда калыклан пеш чот сыреныт да мӧҥгышкышт кугу шыде дене каеныт.



11 А Амасий чолгаҥын да шке калыкшым Шинчалан лапверыш наҥгаен, тушто нуно лу тӱжем Сеир сарзым кырен шалатеныт.
12 Иуда калык тыгак лу тӱжем еҥым пленыш налын. Нине еҥ-влакым кӱ курык вуйыш наҥгаеныт да тушечын ӱлык кудалтеныт – нунышт чыланат пытеныт.
13 Тиде жапыште мӧҥгеш колтымо сарзе-влак, кӧмытым Амасий пеленже кредалаш наҥгаен огыл, Иудан олалашкыже Самарий гыч Беф-Орон марте керылт пуреныт. Тушто нуно кум тӱжем еҥым пытареныт да шуко погым руалтен налыныт.



14 Идумей-влакым сеҥен толмеке, Амасий пеленже Сеирыште илыше-шамычын юмыштым конден да нуным шкеж дене шогалтен. Тудо нунылан вуйжым савен да тамлыпушым тӱтырен.
15 Господь Амасийлан шыдешкен да тудын дек пророкым колтен. Пророк каласен: «Молан тый тиде калыкын юмыжо-влак деч каҥашым йодат? Нуно шке калыкыштым тыйын кидет деч утарен кертын огытыл!»
16 Мучаш марте колыштде, кугыжа пелештен: «Мо, тыйым кугыжан каҥашпуышыжлан шогалтеныт мо? Шып лий! Уке гын, тыйым пуштыт!» Пророк каласен: «Мый палем: тыге ыштыметлан да каҥашем колыштдыметлан Юмо тыйым пытараш шонен пыштен». Вара шып лийын.



17 Шке еҥже-влак дене каҥашымеке, Иуда кугыжа Амасий Израиль кугыжа Иоас дек, Ииуйын Иоахаз эргыжын эргыж дек, тыге каласаш колтен: «Лек кредалаш, икте-весынам шинчаваш ужына!»
18 А тудыжо Иуда кугыжа Амасийлан тыге вашешташ кӱштен: «Ливан курыкысо коршаҥге Ливан кедр дек тыге ойлаш колтен: ”Шке ӱдыретым мыйын эргымлан марлан пу”. Но Ливанысе ир янлык-влак тушеч эртен каеныт да тиде коршаҥгым тошкеныт.
19 Тый шкаланет ойлет: ”Мый идумей-влакым кырен шалатенам!” да ынде чот кугешнаш тӱҥалынат. Шинче мӧҥгыштет, молан тылат вуетлан кычалаш? Тый пытет, тый денет пырля – Иуда».
20 Но Амасий тудым колыштын огыл, вет тыште Юмын кидше лийын: идумей юмо-влак деч каҥашым йодаш тӱҥалмыштлан Юмо нуным Иоас кидыш пуаш шонен.
21 Израиль кугыжа Иоас тудын ваштареш толын. Тудо Амасий дене, Иуда кугыжа дене, Иуда мландысе Вефсамисыште кредалаш тӱҥалын.
22 Израильтян-влак Иуда калыкым кырен шалатеныт, да нунышт шке омашышкышт куржын пытеныт.
23 Иуда кугыжа Амасийым, Иоахазын Иоас эргыжын эргыжым, Израиль кугыжа Иоас Вефсамисыште пленыш налын да Иерусалимыш конден. Тушто Иоас ола пырдыжым Ефрем капка деч Лукысо капка марте нылшӱдӧ кынергут кутышын шалатен.
24 Тудо Юмын пӧртыштӧ Овед-Едом кидыште улшо чыла шӧртньӧ ден шийым, ате-ӱзгарым, кугыжан пӧртысӧ поянлыкым, тыгак заложник-влакым налын да мӧҥгеш Самарийыш пӧртылын.



25 Иуда кугыжа Амасий, Иоас эрге, Израиль кугыжа Иоасын, Иоахаз эргын, колымыж деч вара латвич ий илен.
26 Амасийын моло пашаже, тӱҥалтыш гыч мучаш марте, «Иуда ден Израиль кугыжа-влакын курымсерыш книгаштышт» возымо улыт.



27 Амасийын Господь деч кораҥмекше, Иерусалимыште тудын ваштареш заговорым ыштеныт, да тудо Лахисыш куржын. Почешыже еҥ-влакым колтеныт, да нунышт тушто Амасийым пуштыныт.
28 Капшым имне дене конденыт да Иудан олаштыже ача-кочаж-влак пелен тоеныт.






КОКЫМШО КУРЫМСЕРЫШ КНИГА

Глава 26




1 Озий – Иудан кугыжаже. 16 Озийын кугешнаш тӱҥалмыже пытымашке шукта.

1 Тидын деч вара уло Иуда калык Амасийын латкуд ияш Озий эргыжым ачаже олмеш кугыжалан шогалтен.
2 Кугыжа ачажын шке кугезыже-влак деке кайымеке, Озий угыч Елафым чоҥен шогалтен да Иуда кугыжанышлан пӧртылтен.



3 Кугыжаланаш тӱҥалмыж годым Озий латкуд ияш лийын да Иерусалимыште витле кок ий вуйлатен. Аважын лӱмжӧ Иехолия, тудо Иерусалим гыч лийын.
4 Амасий ачаж семынак Озий Господьлан келшыше пашам ыштен.
5 Захарий илыме кечылаште тудо Юмо деч каҥашым йодын илен, Захарий тудым Юмо деч лӱдаш туныктен. Господьым шотлен илыме жапыште Юмо тудын пашажым ворандарен шоген.



6 Озий филистим-влак ӱмбаке сар дене каен да Геф, Иавней, Азот ола-влакын пырдыжыштым шалатен. Филистим мландын Азот да моло кундемыштыже ола-влакым чоҥен.
7 Филистим-влак, Гур-Ваалыште илыше араб-шамыч да маон-влак дене кредалмыж годым Юмо тудлан полшен шоген.
8 Аммон-шамыч Озийлан йозакым тӱлен иленыт. Тудын вий-куатше пеш кугу лийын, сандене лӱмжӧ Египет чек марте чапланен.



9 Тудо Иерусалимыште Лукысо капка ден Лапвер капка ӱмбалне, тыгак пырдыж лукышто башне-влакым чоҥен, нуным чоткыдемден.
10 Лопышто да тӧрверыште Озийын шуко вольыкшо лийын, сандене тудо башне-влакым ир мландыштат чоҥен да вӱдлан шуко тавым кӱнчен. А курыклаште да сад-пакчалаште мланде пашазе ден виноградым куштышо еҥже-влак лийыныт, вет тудо мланде пашам йӧратен.
11 Озийын сарыш лектын коштшо, отряд-влаклан шеледыме сарзывийжат лийын. Возкалыше Иеиел ден сарзывуй Маасей нунын чотыштым ончыктыман лӱмерым ыштеныт. Тиде пашам Хананий, кугыжан онжо-влак кокла гыч иктыже, вуйлатен шоген.
12 Урлыквуй-шамычын – лӱддымӧ сарзе-влакын – чотышт кок тӱжемат кудшӱдӧ лийын.
13 Нунын кид йымалнышт кумшӱдӧ шым тӱжемат вичшӱдӧ тале сарзе улмаш. Нуно кугыжа верч тушман дене кредалаш ямде шогеныт.
14 Озий уло сарзывийлан авыртыш ден умдым, ӧшлӧк ден кӱртньӧ тувырым, йоҥежым да шӱштӱштӧ дене кышкышаш кӱ-влакым ямдылен.
15 Башне да пырдыж лукла гыч пикш ден кугу кӱ-влакым лӱйкалаш манын, тудо Иерусалимыште мастарын ыштыме курал-шамычым*а шогалтен. Озийын чапше умбаке шарлен, вет Юмо тудлан ӧрыктарыше полышым пуэн шоген, да тудын вий-куатше кугемын.



16 Но кунам Озий вий-куатым налын, тудым кугешнымаш авалтен да пытымашке шуктен. Тудо шке Господь Юмыж ончылно сулыкым ыштен: тӱтырымӧ жертвенникыште тамлыпушым йӱлалташ манын, Господьын храмышкыже пурен.
17 Почешыже иерей Азарий да Господьын кандашле иерейже, лӱддымӧ еҥ-влак, пуреныт.
18 Нуно Озий кугыжан корнешыже шогалыныт да каласеныт: «Тыланет огыл, Озий, Господьлан тӱтырыман. Тиде Аарон эрге иерей-влакын пашашт – нуно тидлан святитлыме улыт. Лек святой вер гыч – тый сулыкыш пуренат, Господь Юмо ончылно тиде тыланет чапым ок кондо».
19 Озий шыдешкен, кидыштыже тӱтырымӧ ате лийын. Иерей-влаклан шыдешкымекше, тудын саҥгаштыже проказе лектын. Чыла тидыже Господьын пӧртыштӧ, тӱтырымӧ жертвенник дене, иерей-влак шинча ончылно лийын.
20 Кугу иерей Азарий ден моло иерей тудын ӱмбаке ончалыныт да саҥгаштыже проказе лекмым ужыныт. Нуно Озийым тушеч лукташ вашкеныт, да тудо шкежат тушеч вашкерак лекташ шонен, вет Господь кугыжалан черым колтен.



21 Колымо кечыж марте Озий кугыжа проказе дене черле лийын. Тидлан кӧра тудо посна пӧртыштӧ илен, Господьын пӧртшӧ деч кораҥдыме лийын. А Иофам, тудын эргыже, кугыжан пӧртыштӧ озаланен да элысе калыкым вуйлатен.
22 Озийын моло пашажым, тӱҥалтыш гыч мучаш марте, пророк Исаий, Амос эрге, возен.
23 Вара Озий ача-кочаж-влак деке ушнен. Тудым нунын воктене, кугыжа-шамычын шӱгар пасуштышт, тоеныт, вет Озий нерген ойленыт: «Тудо проказе черан». Озий олмеш кугыжалан Иофам эргыже шогалын.





*а 26:15 Курал – орудие.




КОКЫМШО КУРЫМСЕРЫШ КНИГА

Глава 27




Иофам – Иудан кугыжаже.

1 Кугыжаланаш тӱҥалмыж годым Иофам коло вич ияш лийын, да тудо Иерусалимыште латкуд ий вуйлатен. Аважын лӱмжӧ Иеруша, тудо Садокын ӱдыржӧ лийын.
2 Иофам шке Озий ачаж семынак Господьлан келшыше пашам ыштен, но тудын семын Господьын храмышкыже пурен огыл. А калык эшеат сулыкым ыштен илен.
3 Иофам Господьын пӧртын Кӱшыл капкажым чоҥен да Офелысе пырдыжыште шуко чоҥымо пашам ыштен.
4 Тудо тыгак Иудан курыклаштыже ола-влакым, а чодыраште карман ден башне-шамычым чоҥен.
5 Иофам аммон кугыжа дене кредалын да тудым сеҥен. Аммон-влак тудо ийын тудлан шӱдӧ талант шийым, лу тӱжем кор шыдаҥым да лу тӱжем кор шожым пуэныт. Тынарак йозакым нуно кокымшо да кумшо ийынат тӱленыт.
6 Иофамын корныжо шке Господь Юмыжо ончылно чын лийын, сандене тудо вий-куатым поген.



7 Иофамын моло пашаже, чыла сарже да мом ыштымыж нерген «Израиль ден Иуда кугыжа-влакын курымсерыш книгаштышт» возымо.
8 Кугыжалан шогалмыж годым тудо коло вич ияш лийын да Иерусалимыште латкуд ий вуйлатен.
9 Вара Иофам шке ача-кочаж-влак деке ушнен, тудым Давид-Олаште тоеныт. Олмешыже кугыжалан Ахаз эргыже шогалын.






КОКЫМШО КУРЫМСЕРЫШ КНИГА

Глава 28




1 Ахаз – Иудан кугыжаже. 8 Пророк Одед иза-шольым пуштедыме сар нерген шылтален ойла. 16 Ахаз Ассирий деч полышым йодеш. Ахазын колымыжо.

1 Кугыжаланаш тӱҥалмыж годым Ахаз коло ияш лийын да Иерусалимыште латкуд ий вуйлатен, но Господьлан келшыше пашам Давид кугезе кочаж семын ыштен огыл.
2 Тудо Израиль кугыжа-влакын корнышт дене каен, эсогыл Ваалын статуйжо-шамычым велен ыштен.
3 Енном лапверыште Ахаз йӱлалтен тӱргыктен, Господьын израильтян-влак деч поктен колтымо калык-шамычын йырнык йӱлашт почеш шке эргыж-влакымат тул гоч колтен.
4 Тудо тыгак кӱкшакасе кумалме верлаште, чоҥгаталаште да кажне ӱмылан пушеҥге йымалне надырым конден, туштак тӱтыртышым йӱлалтен.
5 Тидлан Господь Юмыжо тудым Сирий кугыжан кидышкыже пуэн. Сириян-влак Ахазым кырен шалатеныт да пеш шуко еҥым Дамаскыш пленыш наҥгаеныт. Вара Господь тудым Израиль кугыжа кидыш пуэн. Тудат Ахазын пеш шуко сарзыжым пытарен.
6 [Израиль кугыжа] Факей, Ремалий эрге, ик кечыште Иудан шӱдӧ коло тӱжем тале сарзыжым кырен шалатен, вет нунышт шке ача-кочаштын Господь Юмыштым коденыт улмаш.
7 Зихри, Ефрем тукым гыч патыр сарзе, кугыжан Маасей эргыжым, полат вуйлатыше Азрикамым да Елканам – кугыжа деч вара кокымшо айдемым – пуштын.



8 Израиль эрге-влак шке Иуда тукым иза-шольыштын кокшӱдӧ тӱжем ватышт ден эрге-ӱдырыштым пленыш налыныт, тыгак пеш шуко погыштым руалтеныт да чыла тидым Самарийыш наҥгаеныт.
9 Тушто Господьын Одед лӱман пророкшо лийын. Тудо Самарийыш толшо сарзывий ваштареш лектын да каласен: «Ача-кочадан Господь Юмыжо Иуда эрге-влаклан шыдешкен да нуным тендан кидыш пуэн. А те нуным ажгыныше гай кырен шалатенда, кугу шыдыда эсогыл кавашке шуын.
10 Ынде те Иуда мландыште да Иерусалимыште илыше пӧръеҥ ден ӱдырамаш-влакым шке кулышкыда савырынеда. А те шкеже Господь Юмыда ончылно титакдыме улыда мо?
11 Колыштса мыйым да пленыш налме шке тукым иза-шольыдам колтыза, вет тендан ӱмбаке Господьын шыдыже ылыжын».



12 Ефрем тукым вуйлатыше-влак кокла гыч икмынярынже – Иегоханан эрге Азарий, Мешиллемоф эрге Берехий, Шаллум эрге Езекий, Хадлай эрге Амессай – сар гыч толшо-шамыч ваштареш шогалыныт.
13 Нуно каласеныт: «Пленыш налме-влакым тышке ида пурто, уке гын ме Господь ончылно титакан лийына. Мемнан сулыкна ден осал пашана деке эше тидым ешарынеда мо? Мемнан титакна тугакат кугу, [Господьын] шыдыже Израиль ӱмбаке ылыжын».
14 Тунам сарзе-влак пленыш налме еҥ-шамыч ден руалтен налме погым он-влак ден погынышо калык ончылан коден каеныт.
15 Пленыш налме калык кокла гыч чарамат кодшо-влаклан вургемым лӱмышт дене каласыме еҥ-влак руалтен налме пого гыч пуэныт. Нуно ты еҥ-шамычым чиктеныт, йолчиемым пуэныт, пукшен-йӱктеныт, сусырыштым ӱй дене шӱреныт. Ӱнардыме-влакым осёл ӱмбаке шынденыт да Иерихоныш – Пальме олаш – тукым иза-шольышт дек наҥгаеныт, вара гына шкешт Самарийыш пӧртылыныт.



16 Тиде жапыште Ахаз кугыжа шке еҥже-влакым Ассирий кугыжа-шамыч деке полышым йодаш колтен.
17 Вет идумей-влак угыч толыныт, Иуда эрге-шамычым кырен шалатеныт да пленыш наҥгаеныт улмаш,
18 а лоп верыште да кечывалвелне верланыше Иудан олалашкыже филистим-шамыч керылт пуреныт. Нуно Вефсамисым, Аиалоным, Гедерофым, тыгак Сохом, Фимнам, Гимзом да нунын йыр улшо илем-влакым руалтен налыныт да тушто илаш тӱҥалыныт.
19 Тыге Господь Ахаз кугыжалан верч Иудам ӱлыкшемден, вет тудыжо Иудам чын корно гыч кораҥден, Господь ончылно кугу сулыкым ыштен.
20 Тудын дек Феглафелласар, Ассирий кугыжа, толын, но полшымо олмеш Ахазым шыгыремдылаш гына тӱҥалын.
21 Ахаз Господьын пӧртшӧ, кугыжан пӧртшӧ гыч да он-влак деч шергакан шуко ӱзгарым налын да Ассирий кугыжалан пуэн, но тидат полшен огыл.



22 Тиде неле-орлык жапыштат Ахаз кугыжа Господь ончылно сулыкым ыштымыжым чарнен огыл.
23 Тудо Дамаскысе юмо-влаклан надырым конден. Мыйым нуно сеҥеныт манын шонен да тыге ойлен: «Сирий кугыжа-влаклан нунын юмышт полшат. Мый нунылан надырым кондаш тӱҥалам, тунам нуно мыламат полшат». Но нине юмо-влак Ахазлан да пӱтынь Израильлан нимо сайым конден огытыл, эше ударак веле лийын.
24 Ахаз Юмын пӧртын чыла ате-ӱзгаржым поген да шалатен, Господьын пӧрт омсажым петырен да Иерусалимын чыла лукыштыжо жертвенник-влакым шогалтен.
25 Иудан кажне олаштыже, йот юмо-шамычлан йӱлалтен тӱргыкташ манын, кӱкшакалаште кумалме верлам ыштен да тидын дене ача-кочаж-влакын Господь Юмыштым шыдештарен.
26 Ахазын моло пашаже, чыла мом ыштымыже тӱҥалтыш гыч мучаш марте «Иуда ден Израиль кугыжа-шамычын курымсерыш книгаштышт» возымо улыт.
27 Вара Ахаз шке ача-кочаж-влак деке ушнен. Тудым Иерусалим олаште, но Израиль кугыжа-влакым тойымо шӱгарлаште огыл тоеныт. Ахаз олмеш кугыжалан Езекий эргыже шогалын.






КОКЫМШО КУРЫМСЕРЫШ КНИГА

Глава 29




Езекий – Иудан кугыжаже. Храмыште службо-влакым угыч эртараш тӱҥалыт.

1 Кугыжалан шогалмыж годым Езекий коло вич ияш лийын да Иерусалимыште коло индеш ий вуйлатен. Аважын лӱмжӧ Авия, тудо Захарийын ӱдыржӧ лийын.
2 Давид кугезе кочаж семынак Езекий чыла шотыштат Господьлан келшыше пашам ыштен.
3 Икымше ий кугыжаланымыж годым, икымше тылзынже, Господьын пӧртшын омсаже-влакым почын да нуным олмыктен.
4 Тудо иерей ден левит-шамычлан толаш кӱштен, нуным эрвел капка воктене поген
5 да каласен: «Левит-влак, мыйым колыштса! Таче шкендам эрныктен святитлыза да ача-кочадан Господь Юмыжын пӧртшым святитлыза, святой вер гыч чыла йырныкым луктын кудалтыза.
6 Вет мемнан ача-кочана-влак ӱшанле лийын огытыл, Господь Юмына ончылно осалым ыштеныт. Нуно Тудым коденыт, Тудын илыме верже деч чурийыштым кораҥденыт, Тудын деке тупынь савырненыт,
7 храмыш пурымо кыдежын омсажым петыреныт, лампе-влакым йӧртеныт. Тамлыпушым тӱтырен огытыл, Израиль Юмын святой верыштыже йӱлалтен пуымо надырым конден огытыл.
8 Тидлан Иуда ден Иерусалим ӱмбаке Господьын шыдыже возын. Тудо нуным шучкылык ден ӧрткымашым лукшыш, воштылчыкыш савырен – те тидым шке шинчада дене ужыда.
9 Мемнан ачана-влакым керде дене пуштыныт, а эрге-ӱдыр ден ватына-шамыч [йот мландыште] пленыште улыт.
10 Кызыт мыйын шӱмыштем – Израильын Господь Юмыж дене ойпидышым ышташ, тек Тудо шке шыде тулжым мемнан ӱмбач кораҥда.
11 Йочам-влак! Сита айда-лийже илаш, вет Господь тендам шке чурийже ончылно шогаш, Тудлан служитлаш, Тудын тарзыже лияш да тамлыпушым тӱтыраш ойырен налын».



12 Тунам левит-влак кынелыныт: Кааф урлык гыч – Амасай эрге Махаф ден Азарий эрге Иоиль; Мерари урлык гыч – Авдий эрге Кис ден Иегаллелел эрге Азарий; Гирсон урлык гыч – Зимма эрге Иоах ден Иоах эрге Еден;
13 Елицафан урлык гыч – Шимри ден Иеиел; Асаф урлык гыч – Захарий ден Матфаний;
14 Еман урлык гыч – Иехиил ден Шимей; Идифун урлык гыч – Шемай ден Узиил.
15 Нуно иза-шольыштым погеныт, шкеныштым святитленыт да, Господьын шомакшым шуктен, кугыжан кӱштымыж почеш Господьын пӧртшым эрныкташ каеныт.
16 Тудым эрныкташлан иерей-влак пӧртыш пуреныт. Тушто мом ару огылым муыныт, чылажымат Господьын пӧртшын кудывечышкыже луктеденыт. А левит-влак чыла тидым погеныт да ола деч ӧрдыжкӧ, Кедрон йогын деке, наҥгаеныт.
17 Нуно икымше тылзын икымше кечынже святитлаш тӱҥалыныт да тудо тылзынак кандашымше кечынже Господьын пӧртыш пурымо кыдежышке шуыныт. Господьын пӧртшым эше кандаш кече святитленыт да икымше тылзын латкандашымше кечынже тиде пашам мучашленыт.
18 Нуно Езекий кугыжа дек толыныт да каласеныт: «Ме Господьын пӧртшым, надыр йӱлалтыме жертвенникым да тудын пелен кучылтмо чыла арверым, надыр киндылан ӱстелым да тудын пелен кучылтмо чыла арверым эрныктенна.
19 Ахаз кугыжан Господь деч кораҥын кугыжаланымыж годым кучылтдымо чыла арверымат ме ямдылен да святитлен улына, нуно кызыт Господьын жертвенникше ончылно улыт».



20 Вес кечын Езекий кугыжа эрден эр кынелын, оласе вуйлатыше-влакым поген да Господьын пӧртышкӧ каен.
21 Нуно кугыжан ешыже, святой вер да Иуда калык верч сулык надырым пуашлан шым ӱшкыжым, шым тагам, шым пачам да шым казатагам вӱден конденыт. Езекий нуным Аарон тукым иерей-влаклан Господьын жертвенникешыже надырлан кондаш кӱштен.
22 Ӱшкыж-влакым шӱшкылыныт. Иерей-шамыч, вӱрым налын, тудын дене жертвенникым шыжыктеныт. Вара тага-влакым шӱшкылыныт да вӱрышт дене жертвенникым шыжыктеныт. Тидын деч вара пача-шамычым шӱшкылыныт да вӱрышт дене жертвенникым шыжыктеныт.
23 А сулык верч надырлан ямдылыме казатага-влакым кугыжа ден погынышо калык ончыко конден шогалтеныт. Нуно казатага-влакын вуйышкышт кидыштым пыштеныт.
24 Вара иерей-шамыч нуным шӱшкылыныт да, пӱтынь Израильын сулыкшым касараш манын, вӱрыштым жертвенник ӱмбак йоктареныт. Вет кугыжа йӱлалтен пуымо надыр ден сулык верч надырым пӱтынь Израиль верч кондаш кӱштен улмаш.



25 Господьын пӧртыштӧ Езекий левит-влакым шогалтен, кидышкышт кимвалым, кӱслем да арфым кучыктен. Тыге ышташ Давид, кугыжан ончыкужшыжо Гад да пророк Нафан кӱштеныт, вет тиде кӱштымашым Господь шке пророкшо-влак гоч пуэн.
26 Левит-шамыч Давидын ыштыме семӱзгаржым, а иерей-влак той пучым кучен шогеныт.
27 Езекий йӱлалтен пуымо надырым жертвенникыш пышташ кӱштен. Надырым кондаш тӱҥалмеке, Израиль кугыжа Давидын ыштыме семӱзгарже-влак ден пуч йӱк почеш Господьлан мураш тӱҥалыныт.
28 Надырым конден пытарымешке, погынышо-влак кумалыныт, мурызо-шамыч муреныт, той пуч-влакым пуалтеныт.
29 Йӱлалтен пуымо надырым кондымеке, кугыжа да пеленже улшо чыла еҥ сукен шинчыныт да вуйыштым савеныт.
30 Давидын да ончыкужшо Асафын шомакышт дене Господьым моктен мурышт манын, Езекий кугыжа да он-влак левит-шамычлан кӱштеныт. Нунышт куанен муралтеныт, Господьлан вуйыштым мланде марте савеныт.



31 Езекий каласен: «Кызыт те Господь ончылно ару улыда. Толза тышке, надыр ден тауштымо пӧлекдам Господьын пӧртышкыжӧ кондыза». Тунам погынышо-влак надыр ден тауштымо пӧлек-шамычым, а кӧн кумылжо лийын, йӱлалтен пуышаш надырым конденыт.
32 Погынышо-влакын йӱлалтен пуашлан кондымо надырышт чылаже шымле ӱшкыж, шӱдӧ тага да кокшӱдӧ пача лийын. Чыла тидым Господьлан йӱлалтен пуымо надырлан конденыт.
33 Моло святой надырын чотшо шолдыра вольык гыч кудшӱдӧ вуй да тыгыде вольык гыч кум тӱжем вуй лийын.
34 Но иерей-влак шагалын лийыныт, нуно йӱлалтен пуышаш чыла надыр вольыкым ньыктын шуктен огытыл. Надыр кондымо пашам пытарымешке да моло иерейын святитлалтмешкышт, нунылан левит иза-шольышт полшен шогеныт. Иерей-влак дене таҥастарымаште левит-шамыч святитлалтме йӱлам сайынрак шуктеныт улмаш.
35 Йӱлалтен пуымо надырым, татулык надыр коям да йӱлалтен пуымо надыр пелен кондымо йошкар арака надырым пеш шуко конденыт. Тыге Господьын пӧртыштыжӧ службо-влакым угыч эртараш тӱҥалыныт.
36 Мом Господь шке калыкшылан ыштен, тидлан Езекий да уло калык йывыртеныт, вет тиде чылажат вашке ышталтын.

Кугечым пайремлымаш.

1 Езекий пӱтынь Израиль ден Иудалан увертарен, тыгак Ефрем ден Манассий тукым-влаклан серышым колтен: тек чыланат Иерусалимыш Господьын пӧртышкыжӧ Израильын Господь Юмыжын Кугече пайремжым эртараш толыт.
2 Кугыжа, тудын онжо-влак да Иерусалимыште погынышо-шамыч, каҥашен налмеке, Кугече пайремым кокымшо тылзын эртараш кутырен келшеныт.
3 Нуно пайремым палемдыме жапыште эртарен кертын огытыл, вет шкеныштым святитлыше иерей-влак ситен огытыл, да калыкат Иерусалимыш погынен огыл улмаш.
4 Тыгай пунчал кугыжаланат, погынышо-влакланат келшен.
5 Нуно тидын нерген пӱтынь Израиль мучко, Вирсавий гыч Дан марте, увертараш пунчалыныт – тек чыланат Иерусалимыш Израильын Господь Юмыжын Кугече пайремжым эртараш толыт, вет тиде пайремым, иквереш погынен, йӱла радам почеш шукертсек палемден огытыл.
6 Торйол-влак,*а серышым налын, кугыжа ден он-шамыч деч каеныт. Нуно пӱтынь Израиль ден Иуда мланде мучко кугыжан кӱштымыжӧ почеш тыге увертареныт: «Израиль эрге-влак! Авраамын, Исаакын да Израильын Господь Юмыж деке савырныза! Тунам Тудо тендан деке, Ассирий кугыжа-влакын кидышт деч утаралт кодшо-шамыч деке, савырна.
7 Шке ача-кочада ден иза-шольыда гай ида лий! Нуно шке кугезе кочаштын Господь Юмыжо ончылно сулыкым ыштеныт, да тидлан кӧра, кузе те ужыда, Тудо нунын ӱмбаке пытымашым колтен.
8 Ача-кочада гай ӱскырт ида лий, Господь ончылно ӱҥышемза да Тудын курымешлан святитлыме святой верышкыже толза. Шке Господь Юмыланда служитлыза, тунам Тудо шыде тулжым тендан деч кораҥда.
9 Господь дек савырнеда гын, иза-шольо ден йочада-влакым пленыш налше-шамыч нунын деке поро лийыт, да нунышт тиде мландыш пӧртылыт. Вет Господь, тендан Юмыда – поро да чаманыше, Тудын деке савырнеда гын, Тудо шке чурийжым тендан деч ок кораҥде».
10 Торйол-влак Ефрем ден Манассий мланде мучко ола гыч олашке коштыныт, Завулон мландышкат миен шуыныт. Калык нуным воштылын да койдарен вашлийын.
11 Но Асир, Манассий да Завулон тукым гыч южышт ӱҥышемыныт да Иерусалимыш толыныт.
12 Иуда мланде ӱмбалне гын Юмын кидше лийын. Господьын шомакше почеш кугыжа ден он-влакын кӱштымыштым шукташ манын, тушто Юмын пуымо икоян шонымаш озаланен.



13 Кокымшо тылзын Шергинде пайремым эртараш манын, Иерусалимыш пеш шуко калык погынен.
14 Нуно Иерусалимыште улшо чыла жертвенникым кораҥденыт. [Шояк юмо-влаклан] тӱтырен йӱлалтыме жертвенник-шамычым шалатеныт да Кедрон йогыныш кудалтеныт.
15 Кугече пачам кокымшо тылзын латнылымше кечынже шӱшкылыныт. Иерей ден левит-влак вожылыныт да ынде шкеныштым святитленыт, вара Господьын пӧртшӧ деке йӱлалтен пуышаш надырым конденыт.
16 Юмын айдеме Моисейын законжо дене келшышын, нуно йӱла радам почеш шке верышкышт шогалыныт. Иерей-влак, левит-шамычын кидышт гыч вольык вӱрым налын, шыжыктен шогеныт.
17 Погынышо калык коклаште шкеныштым святитлыдыме-влак шукын лийыныт. Сандене нунын олмеш Кугече надыр пача-влакым левит-шамыч шӱшкылыныт да Господьлан пӧлекленыт.
18 Калык кокла гыч шукынжо, тӱҥ шотышто Ефрем, Манассий, Иссахар да Завулон тукымла гыч улшо-влак, эрныме йӱлам эртен огытыл улмаш. Но нуно, законым пудыртен, надыр пачам кочкыныт.
19 Езекий нунын верч тыге кумалын: «Поро кумылан Господь! Кӧ святой йӱла радам почеш шкенжым эрныктен огыл, но уло шӱм-чон дене Господь Юмым, шке ача-кочажын Юмыжым, кычалеш – кажне тыгай еҥын сулыкшым кудалте!»
20 Господь Езекийым колын да калыкын сулыкшым кудалтен.



21 Иерусалимыште улшо Израиль эрге-влак Шергинде пайремым шым кече кугу куан дене пайремленыт. Левит ден иерей-влак, семӱзгарым шоктен, кажне кечын Господьым кугу йӱкын моктеныт.
22 Езекий кажне левитым кумылаҥден, нуныжо Господьлан служитлыме пашаште кугу шинчымашым ончыктеныт. Калык шым кече пайремым ыштен да кочкын, татулык надыр-влакым конден да ача-кочаштын Господь Юмыжым чапландарен.
23 Вара погынышо-влак пайремым эше шым кечылан шуяш кутырен келшеныт. Нине шым кечым нуно куанен пайремленыт,
24 вет Езекий, Иуда кугыжа, погынышо калыклан тӱжем вуй ӱшкыжым да шым тӱжем вуй тыгыде вольыкым, он-влакат тӱжем вуй ӱшкыжым да лу тӱжем вуй тыгыде вольыкым пуэныт. Тиде жаплан иерей кокла гыч шукынжо шкеныштым святитлен шуктеныт.
25 Уло Иуда калык, иерей ден левит-влак, Израиль гыч толшо калык, тыгак Израиль мланде гыч толшо да Иуда мландыште илыше йотъеҥ-шамычат куанен веселитленыт.
26 Иерусалимыште кугу куан озаланен, вет Израиль кугыжа Соломонын, Давид эргын, илыме кечылаж деч вара тыште тыгайже лийын огыл.
27 Иерей ден левит-влак кынелыныт да калыкым суапландареныт. Господь нунын йӱкыштым колын – кумалмышт пылпомышко, Тудын илыме святой верышкыже, шуын.





*а 30:6 Торйол – гонец.




КОКЫМШО КУРЫМСЕРЫШ КНИГА

Глава 31




Езекий храмыште служитлыме пашам уэмда.

1 Пайрем пытымеке, тушто улшо израиль эрге-влак Иуда мландысе олалаш каеныт. Нуно онакӱ-влакым шалатеныт, Ашера меҥге-шамычым руэныт, кӱкшакаласе кумалме вер ден жертвенник-влакым Иуда мланде мучко, тыгак Вениамин, Ефрем да Манассий мландылаште икте кодде шалатеныт. Тидын деч вара гына израиль эрге-влак кажныже шке мландышкыже, шке олашкыже пӧртылыныт.



2 Шке пашаштым ыштышт манын, Езекий иерей ден левит пӧлка-влакым угыч служитлаш шогалтен. Кажне пӧлка палемдыме шке пашажым шуктен шоген: йӱлалтен пуымо надыр ден татулык надырым конден, Господьын пӧртшын капкаж воктене оролен, Господьым моктен мурен.
3 Йӱлалтен пуышаш надырым кугыжа шке погыж гыч ойыраш палемден. Господьын законыштыжо возымо семынак, йӱлалтен пуымо надырым эрдене да кастене, шуматкече еда, у тылзын да кажне ийын палемдыме пайремла годым конденыт.
4 Иерей ден левит-влак Господьын законыштыжо возымо сомылым тыршен шуктышт манын, кугыжа нунылан палемдыме ужашым пуэн шогаш Иерусалимыште илыше калыклан кӱштен.



5 Тиде кӱштымашым увертарымеке, израиль эрге-влак шурнын, йошкар аракан, олив ӱйын, мӱйын, пасусо тӱрлӧ саскан икымше погымо лектышыжым пеш шуко конденыт. Тыгак луымшо ужашат пеш шуко погынен.
6 Иуда олалаште илыше израильтян ден Иуда эрге-влакат шолдыра ден тыгыде вольыкышт деч луымшо ужашым конденыт. Господь Юмыштлан пуымо святой пӧлек деч эше луымшо ужашым ойыреныт. Чыла кондымым ора дене оптеныт.
7 Пӧлек-влакым нуно кумшо тылзын погаш тӱҥалыныт да тиде пашам шымше тылзын мучашленыт.
8 Кунам Езекий ден он-влак толыныт да погымо ора-шамычым ужыныт, нуно Господьлан да Тудын Израиль калыкшылан тауштеныт.
9 Езекий тиде погымо шапаш шотышто иерей ден левит-влак деч йодын.
10 Азарий, Садок тукым гыч кугу иерей, тудлан вашештен: «Господьын пӧртышкыжӧ пӧлекым кондаш тӱҥалме жап деч вара ме теммеш кочкынна, тышечын эше шуко кодын. Вет Господь шке калыкшым суапландарен, мо кодшо гыч тынар шуко погынен».



11 Езекий Господьын пӧртшӧ пелен улшо пӧлем-влакым ямдылаш кӱштен. Каласымыжым шуктеныт.
12 Кондымо чыла святой пӧлекым, луымшо ужашым пӱтынек тушко наҥгаеныт. Пӧлем-влакын тӱҥ эскерышыже левит Хонаний, а полышкалышыже Симей шольыжо лийыныт.
13 Нунылан тушто Иехиил, Азазий, Нахаф, Асаил, Иеримоф, Иозавад, Елиил, Исмахий, Махаф, Бенай полшен шогеныт. Езекий кугыжа ден Азарийын, Юмын пӧртын вуйлатышыжын, кӱштымышт почеш Хонаний ден Симей шольыжо нунын вуйлатышышт лийыныт.
14 Левит Коре, Имна эрге – Эрвел капка орол – Юмылан шке кумылын пуымо пӧлек-влаклан вуйын шоген. Тудо Господьлан пуымо пӧлек ден поснак святой надыр-шамычым пуэден.
15 Иерей-влакын илыме олалаштышт тудлан Еден, Миниамин, Иешуа, Шемай, Амарий да Шеханий полшен шогеныт. Нуно кондымо пӧлекым шке тукым иза-шольыштлан – изиланат, кугуланат – пӧлка еда тӧр пайлен пуэденыт.
16 Тидын деч посна нуно тукымвож лӱмерыш пуртымо кум ияш да тылеч кугурак ийготан чыла рвезе ден пӧръеҥлан пуэденыт. Тиде лӱмерыш Господьын пӧртыш кажне кечын ыштышаш пашашке шке пӧлкашт дене коштшо еҥ-влак пуреныт.
17 Лӱмерыште иерей-шамыч урлык дене ончыкталтыныт, а коло ияш деч кугурак ийготан левит-влак ыштышаш пашашт да пӧлкашт дене келшышын тушко пуртымо лийыныт.
18 Тиде тӱшкаш пурышо еҥ-шамыч дене пырля лӱмерыште нунын чыла изи йочашт, ватышт, эрге-ӱдырышт лийыныт, вет нуно шкеныштым ӱшанлын служитлыме пашалан пуэныт.
19 А ола-влак воктенысе яллаште илыше Аарон тукым иерей-шамычлан кажне олаште лӱмышт дене ончыктымо еҥ-влакым шогалтеныт. Нунышт кажне иерей ден лӱмерыш пуртымо левитлан пайыштым пуэденыт.



20 Теве мом Езекий пӱтынь Иуда мландыште ыштен. Тудын пашаже-влак Господь Юмыжо ончылно сай, чынле лийыныт.
21 Мом тудо Юмын пӧртшылан, Тудын законжо ден кӱштымашыже-влакым шукташлан ыштен, чылаж годымат Юмым кычалын, уло шӱм-чонжо дене тыршен, сандене чыла пашаже воранен толын.






КОКЫМШО КУРЫМСЕРЫШ КНИГА

Глава 32




1 Сеннахирим Иуда ваштареш сар дене толеш. 20 Сеннахиримын сеҥалтмыже да колымыжо. 24 Езекийын черланымыже. 27 Езекийын поянлыкше, кугу пашаже-влак да колымыжо.

1 Чыла тидын деч вара, кунам Езекий Господьлан ӱшанле улмыжым ончыктен, Иуда ӱмбаке Сеннахирим, Ассирий кугыжа, толын. Чоткыдемдыме ола-влакым налаш шонен, тудо нуным авырен налын.
2 Сеннахиримын Иерусалим ваштареш кредалаш толмыжым ужмеке, Езекий
3 шке онжо да сарзывуйжо-влак дене каҥашен, да нуно ола воктене улшо памаш-шамычым ураш кутырен келшеныт.
4 Еҥ-шамыч шукын погыненыт, нуно чыла памашым, элыштышт йоген кайыше эҥерым петыреныт да тыге каласеныт: «Тек Ассирий кугыжа-влак, тышке толмекышт, вӱдым огыт му [да вий-куатым огыт нал]».
5 Езекий чулымештын да ола пырдыжын шалатыме ужашыжым угыч нӧлталын, тушан башне-влакым чоҥен. Тӱжвачын тудо эше ик пырдыжым нӧлталын, Давид-Олаште Миллом пеҥгыдемден. Езекий тыгак шуко саргурал ден авыртышым ямдылен.
6 Калыкым вуйлаташ сарзывуй-влакым палемден да нуным ола капка воктене поген. Езекий нуным тыгай шомак дене кумылаҥден:
7 «Пеҥгыде да лӱддымӧ лийза! Ассирий кугыжа ден тудын кугу сарзывийже деч ида лӱд, ида ӧрткӧ – мемнан дене улшо вий тудын деч кугурак.
8 Тудын дене – айдеме вий-куат, а мемнан дене – Господь, мемнан Юмына. Тудо мыланна полша, мемнан верч кредалаш тӱҥалеш». Езекийын, Иуда кугыжан, шомакше деч калык кумылаҥын.



9 Ассирий кугыжа Сеннахирим шке сарзыж-влак дене Лахис олам авырен налын улмаш. Тудо шке еҥже-шамычым Иерусалимыш Иуда кугыжа Езекий да тушто улшо Иуда эрге-влак деке тыге каласаш колтен:
10 «Тыге Сеннахирим, Ассирий кугыжа, ойла: авырен налме Иерусалимыште шинчен, те молан инанеда?
11 ”Господь Юмына мемнам Ассирий кугыжа деч утара” манмыж дене Езекий тендам ондала, тудо тендам шужыктен пуштнеже.
12 Езекий огыл мо тиде Юмын кӱкшакасе кумалме вер ден жертвенникше-влакым шалатен да Иуда ден Иерусалимлан ”Ик жертвенник ончылно гына вуйдам савыза да туштак йӱлалтен тӱргыктыза” манын каласен?
13 Мом мый да ача-кочам-влак вес мландысе калык-шамыч дене ыштенна, тидым ода пале мо? Моло калыкын юмышт шке мландыштым мыйын кидем деч утарен кертыныт мо?
14 Ача-кочамын пытарыме калык-шамычын юмышт кокла гыч кӧ шке калыкшым мыйын кидем деч утарен кертын? Тугеже кузе тендан Юмыда мыйын кидем деч тендам утарен кертеш?
15 Езекийлан шкендам ондалкалаш ида пу, тек тудо тендам огеш лугкале. Ида ӱшане тудлан, вет ик калыкынат, ик кугыжанышынат юмыжо шке калыкшым мыйын да ача-кочамын кидше деч утарен кертын огыл. Тендан Юмыдат мыйын кидем деч тендам огеш утаре!»



16 Сеннахиримын еҥже-шамыч Господь Юмо да тудын Езекий тарзыже ваштареш эше шуко ойленыт.
17 Сеннахирим серыш-влакымат возен, туштыжо тудо, Израильын Господь Юмыжым шӱктарен, Тудын ваштареш тыгай мутлам ойлен: «Кузе мландымбалысе калык-влакын юмышт шке калыкыштым мыйын кидем деч утарен огытыл, тугак Езекийын Юмыжат шке калыкшым мыйын кидем деч ок утаре».
18 Чыла тиде шомакым нуно ола пырдыж ӱмбалне улшо Иерусалим калыклан еврей йылме дене кычкырен ойленыт. Олам сеҥен налаш манын, тидын дене нуно калыкым лӱдыктен ӧрткымашыш пуртынешт улмаш.
19 Кузе нуно моло калыкын айдеме кид дене ыштыме юмышт-влак нерген ойленыт, Иерусалимын Юмыжо нергенат тугак кутыркаленыт.



20 Езекий кугыжа ден пророк Исаий, Амос эрге, пылпомыш гыч полышым йодын кумалыныт,
21 да Господь Суксым колтен. Тудо Ассирий кугыжан станыштыже чыла тале сарзым, сарзытӧра ден сарзывуй-влакым пытарен. Намысыш пурышо кугыжа шке мландышкыже пӧртылын. Кунам шке юмыжын пӧртышкыжӧ миен, тудым шке шочшыжо-влак керде дене шуралтен пуштыныт.
22 Тыге Господь Езекийым да Иерусалимыште илыше-влакым Ассирий кугыжа Сеннахиримын да молынат кидышт деч утарен. Тудо нуным чыла могырымат арален шоген.
23 Тунам шукын Иерусалимыш Господьлан пӧлекым да Иуда кугыжа Езекийлан шергакан ӱзгарым конденыт. Кугыжан чапше чыла калык коклаште нӧлталтын.



24 Тиде жапыште Езекий колышаш гай черланен, да тудо Господьлан кумалын. Господь Езекийым колын да тудлан палдарыше палым колтен.
25 Но кугешнаш тӱҥалмыжлан кӧра кугыжа тиде порылыклан тауштен огыл, сандене Юмын шыдыже Езекий, Иуда ден Иерусалим ӱмбаке возын.
26 Тунам Езекий, Иерусалимыште илыше-влак семынак, кугешнымыжлан ӧкынен, сандене тудын илыме кечылаштыже Господьын шыдыже ӱмбакышт возын огыл.



27 Езекий пеш поян да чапланыше лийын. Тудо ший ден шӧртньыжлан, шергакан кӱ ден тамлыпушан настажлан, авыртыш ден шергакан моло ӱзгаржылан аралыме верлам ыштен.
28 Кугыжа эше шурно лектышлан, йошкар арака ден олив ӱйлан клат-влакым, тӱрлӧ вольыклан вӱта ден печен налме верлам чоҥен.
29 Тудо тыгак ола-влакым чоҥен. Езекийын тыгыде ден шолдыра вольыкшо моткоч шуко лийын, вет Юмо тудлан пеш кугу погым пуэн.
30 Тиде Езекий Гихон памашын кӱшыл вӱдкорныжым петырен да йогынжым ӱлыкыла, Давид-Олан касвел могырышкыжо, савырен. Тудо кеч-мом ыштен гынат, чылажат воранен толын.



31 Езекийын мландыштыже лийше палдарыше пале нерген йодышташ манын, Вавилонысо вуйлатыше-влак икана тудын дек шке еҥыштым колтеныт. Тунам Юмо, Езекийым тергаш да шӱмыштыжӧ мо улмым пален налаш манын, тудын деч кораҥын.



32 Езекийын чыла мом ыштымыже, поро пашаже «Пророк Исаийын, Амос эргын, кончымашыштыже» да «Иуда ден Израиль кугыжа-влакын курымсерыш книгаштышт» возымо улыт.
33 Вара Езекий ача-кочаж-влак деке ушнен, тудым Давид эрге-шамычын шӱгарышт воктене улшо кӱкшакаште тоеныт. Езекий колымеке, уло Иуда калык да Иерусалимыште илыше-влак тудын деке пагалымашым ончыктеныт. Олмешыже кугыжалан Манассий эргыже шогалын.






КОКЫМШО КУРЫМСЕРЫШ КНИГА

Глава 33




1 Манассий – Иудан кугыжаже. 21 Амон – Иудан кугыжаже.

1 Кугыжалан шогалмыж годым Манассий латкок ияш лийын, тудо Иерусалимыште витле вич ий вуйлатен.
2 Господьын израиль эрге-влак деч поктен колтымо калык-шамычын йырнык йӱлаштым шуктен, тудо Господь шинча ончылно шуко осал пашам ыштен.
3 Езекий ачажын кӱкшакалаште шалатыме кумалме вер-влакым Манассий угыч чоҥен да Ваал-шамычлан жертвенник-влакым ыштен. Тудо Ашера меҥге-влакым шогалтен, кавасе шӱдыр-шамычлан кумалын, нунылан вуйжым савен.
4 Манассий жертвенник-влакым Господьын пӧртыштат чоҥен шогалтен, а вет тудын шотышто Господь «Иерусалимыште Мыйын лӱмем курымеш илаш тӱҥалеш» манын каласен.
5 Господьын пӧртшын кок кудывечыштыжат тудо кавасе шӱдыр-влаклан жертвенник-шамычым чоҥен,
6 Енном лапверыште шке эргыже-влакым тул гоч колтен. Манассий тыгак мужедын, юзыланен, юлен, колышын чонжым ӱжын лукшо ден юзо-влакым тарлен. Икманаш, Господь шинча ончылно шуко осал пашам ыштен, Тудын шыдыжым луктын.
7 Господьын пӧртыштыжӧ пӱчкын лукмо шояк юмым шогалтен. А вет тиде пӧрт шотышто Давид ден тудын Соломон эргыжлан Юмо тыге каласен: «Тиде пӧртыштӧ да израиль тукым-влакын мландыштышт ойырен налме Иерусалим олаштем Мыйын лӱмем курымеш илаш тӱҥалеш.
8 Мый тыге ыштем: ончыкшым израильтян-шамыч ача-кочаштлан пуымо мландем деч ӧрдыжтӧ кусныл кошташ огыт тӱҥал. Тиде шукталтше манын, нуно Мыйын чыла кӱштымем – Моисей тарзем гоч пуымо законым, пунчал ден кӱштымаш-влакым – тыршен шуктышаш улыт».
9 Но Манассий Иудам да Иерусалимыште илыше-шамычым чын корно гыч кораҥден, да нуно Господьын израиль эрге-влак чурий ончыч пытарыме калык-шамыч деч шукырак осалым ыштеныт.



10 Господь Манассий ден тудын калыкшылан ойлен, но нуно Тудым колыштын огытыл.
11 Тунам Господь ӱмбакышт Ассирий кугыжан сарзывуйжо-влакым колтен. Нуно Манассийым сагыле*а дене руалтен кученыт, той шинчыр дене шинчырленыт да Вавилоныш наҥгаеныт.
12 Ойгыш логалмекше, Манассий шке Господь Юмыжым сӧрвалаш тӱҥалын – тудо ача-кочажын Юмыж ончылно пеш чот ӱҥышемын.
13 Кунам Манассий кумалын, Юмо тудым чаманен, сӧрвалымыжым колын да Иерусалимыш, шке престолышкыжо, пӧртылтен. Тыге Манассий Господьын Юмо улмыжым пален налын.



14 Тидын деч вара тудо Давид-Олан тӱжвал пырдыжшым Гихон деч касвелкыла, лапвер дене Кол капка дек шумеш, Офел йыр чоҥен. Тудым пеш кӱкшым ыштен. Иуда мландысе чоткыдемдыме олалаште Манассий сарзывуй-влакым шогалтен.
15 Тудо Господьын пӧртшӧ гыч йот юмо-влак ден шояк юмым кораҥден, Господьын пӧртшын курыкыштыжо да Иерусалимыште чоҥымо жертвенник-шамычым сӱмырен, чыла тидым ола гыч луктын кудалтен.
16 Господьын жертвенникшым тудо угыч шогалтен да тушан татулык надыр ден тауштымо надырым конден, Иуда калык Израильын Господь Юмыжлан служитлыже манын кӱштен.
17 Калык надырым ончычсо семынак кӱкшакалаште конден шоген, но шке Господь Юмыжлан гына.



18 Манассийын моло пашаже, шке Юмыжлан кумалмыже, Израильын Господь Юмыжын лӱмжӧ дене тудлан ойлышо ончыкужшо-влакын мутышт «Израиль кугыжа-шамычын курымсерыш книгаштышт» возымо.
19 Манассийын кумалмыже да Юмын тудым чаманен налмыже, Юмо ончылно ӱҥышеммыж деч ончыч ыштыме чыла сулыкшо да ӱшанле огыл улмыжо, кӱкшакасе кумалме верлам чоҥымыжо да тушан Ашера меҥге ден шояк юмо-влакым шогалтымыже нерген Хозайын возымаштыже серыме.
20 Вара тудо шке ача-кочаж-влак деке ушнен, Манассийым шкенжын полатыштыже тоеныт. Тудын олмеш кугыжалан Амон эргыже шогалын.



21 Кугыжалан шогалмыж годым Амон коло кок ияш лийын да Иерусалимыште кок ий вуйлатен.
22 Манассий ачаж семынак тудо Господь шинча ончылно шуко осал пашам ыштен. Амон шке ачажын ыштыме чыла шояк юмыжлан надырым конден да нунылан служитлен.
23 Но тудо Манассий ачаж семын Господь ончылно ӱҥышемын огыл, а шукырак да шукырак сулыкым ыштен.
24 Амон ваштареш заговорым шке тарзыже-влак ыштеныт да кугыжам шке полатыштыжак пуштыныт.
25 Но элысе калык Амон кугыжа ваштареш шогалше-шамычым пуштын да олмешыже кугыжалан Иосий эргыжым шогалтен.





*а 33:11 Сагыле – крюк.




КОКЫМШО КУРЫМСЕРЫШ КНИГА

Глава 34




1 Иосий – Иудан кугыжаже. 8 Храмыште закон книгам муыт. 29 Иосий Юмо ден калык кокласе ойпидышым уэмда.

1 Кугыжалан шогалмыж годым Иосий кандаш ияш лийын да Иерусалимыште кумло ик ий вуйлатен.
2 Тудо Господьлан келшыше пашам ыштен. Пурлашкат, шолашкат кораҥде, Иосий чыла шотыштат шке Давид кугезе кочажын корныжым тошкен.



3 Кандашымше ий кугыжаланымыж годым, эше самырык рвезе, тудо Давид кугезе кочажын Юмыжым кычалаш тӱҥалын. А латкокымшо ий вуйлатымыж годым Иуда ден Иерусалимым кӱкшакаласе кумалме вер, Ашера меҥге, пӱчкын лукмо ден велен ыштыме шояк юмо-влак деч эрыкташ тӱҥалын.
4 Тудын вуйлатымыж почеш Ваалын жертвенникше ден нунын ӱмбалне улшо тӱтырымӧ жертвенник-влакым шалатеныт. Иосий тыгак Ашера меҥге-влакым руэн, пӱчкын лукмо да велен ыштыме шояк юмо-шамычым шалатен, пуракыш савырен да нунылан надырым кондышо еҥ-влакын шӱгарышт ӱмбаке шавен,
5 а онаеҥ-шамычын лулегыштым шке жертвенникешышт йӱлалтен. Тыге Иосий Иуда ден Иерусалимым эрныктен.
6 Тыгак Манассий, Ефрем, Симеон, эсогыл Неффалим тукым мландысе олалаште, нунын йыр улшо пустаҥдыме верлаште
7 тудо жертвенник ден Ашера меҥге-влакым шалатен, пӱтынь Израиль мланде мучко чыла шояк юмым пуракыш савырен, тӱтырымӧ жертвенник-влакым пытарен да Иерусалимыш пӧртылын.



8 Латкандашымше ий вуйлатымыж годым, Юмын пӧрт ден элым эрыктымеке, кугыжа Ацалий эрге Шафаным, ола вуйлатыше Маасейым, курымсерышым возышо Иоахым, Иоахаз эргым, Господь Юмыжын пӧртшым олмыкташ колтен.
9 Нуно кугу иерей Хелкий деке миеныт да тудлан Юмын пӧртыш кондымо чыла шийым пуэныт. Тиде шийжым капка ороллан шогышо левит-влак Манассий ден Ефрем тукымла да моло израильтян-влак деч, тыгак Иуда, Вениамин тукымла да Иерусалимыште илыше-шамыч деч погеныт улмаш.
10 Тиде шийым Господьын пӧртыштӧ пашам вуйлатен шогышо-влаклан кучыктеныт. Нунышт тудым Господьын пӧртшым олмыктышо пашазе-влаклан –
11 плотник ден чоҥышо-шамычлан – пуэденыт, тыгак Иуда кугыжа-влакын шалатен кодымо пӧртыштым олмыкташлан руымо кӱм, тӱрлӧ оҥа ден каштам налаш пуэныт.
12 Нине еҥ-влак пашам чынлын ыштеныт. Нуным вуйлаташ левит-влакым – Мерари урлык гыч Иахаф ден Овадийым, Кааф урлык гыч Захарий ден Мешулламым – шогалтеныт. Семӱзгарым шоктен моштышо левит-влак
13 нумалше еҥ-шамычлан вуйын шогеныт да моло пашазын пашаштым эскереныт. Икмыняр левит возкалыше, паша вуйлатыше да капка орол лийыныт.



14 Господьын пӧртыш кондымо шийым лукмо годым иерей Хелкий Моисей гоч пуымо Господьын закон книгажым муын.
15 Тудо возкалыше Шафанлан каласен: «Господьын пӧртыштӧ мый закон книгам муынам». Хелкий тудым Шафанлан пуэн.
16 Шафан книгам кугыжа дек намиен да тудлан пашан кузе кайымыж нерген каласкален: «Тыйын тарзет-влак чыла кӱштымӧ пашатым шуктат.
17 Нуно Господьын пӧртыштӧ аралыме чыла шийым паша вуйлатыше ден пашазе-влаклан пуэныт».
18 Вара возкалыше Шафан кугыжалан увертарен: «Иерей Хелкий мылам книгам пуыш». Да тудым кугыжа ончылно лудын.



19 Законысо шомак-влакым колмеке, кугыжа шке вургемжым кушкедын.
20 Тудо Хелкийлан, Шафан эрге Ахикамлан, Михей эрге Авдонлан, возкалыше Шафанлан да кугыжан тарзыже Асаийлан тыге кӱштен каласен:
21 «Кайыза да мумо книгаште мом возымо шотышто мыйын верч да Израиль ден Иуда деч кодшо калык верч Господь деч каҥашым йодса. Мемнан ӱмбаке Господьын кугу шыдыже ылыжын! Вет ача-кочана-влак Господьын шомакшым колыштын огытыл, тиде книгаште возымо семын ыштен огытыл».



22 Хелкий да кугыжан колтымо моло еҥже пророк ӱдырамаш Олдама дек, вургемым аралыше Шаллумын ватыж дек, каеныт. Шаллумжо Тавкегафын эргыже, Хазран уныкаже лийын. Олдама Иерусалимын у ужашыштыже илен. Нуно тудлан чыла каласеныт.
23 Олдама вашештен: «Тыге Господь, Израильын Юмыжо, ойла. Тендам тышке колтышо еҥлан каласыза:
24 ”Тыге Господь ойла: тиде верыш да тыште илыше-влак ӱмбаке Мый кугу ойгым колтем – Иуда кугыжа ончылно лудмо книгасе чыла каргымаш шукталтеш.
25 Вет нуно Мыйым коденыт, вес юмо-влаклан тӱтыреныт, шке кидышт дене ыштыме шояк юмышт дене Мыйым сырыктеныт. Тидлан кӧра тиде вер ӱмбаке Мыйын шыдем ылыжеш да ок йӧрӧ”.
26 А тендам Господь деч йодаш колтышо Иуда кугыжалан каласыза: ”Господь, Израильын Юмыжо, тыйын колмо мут шотышто тыге ойла:
27 тиде вер да тыште илыше-влак ваштареш каласыме шомакем колмеке, тый ӧкыненат – тый Юмо ончылно ӱҥышемынат, вургемет кушкедын, Мыйын ончылнем шортынат. Тыге ыштыметлан Мыят тыйым кольым, ойла Господь.
28 Мый тыйым ача-кочат-влак деке пыштем, тый тыныс дене тойымо лият. Тиде вер да тыште илыше-влак ӱмбаке Мыйын колтымо чыла ойгым тыйын шинчат ок уж”». Тиде вашмутым кугыжалан конденыт.



29 Тунам кугыжа Иуда ден Иерусалимын кугуракышт-влакым поген.
30 Тудо Господьын пӧртышкыжӧ каен, почешыже Иуда тукым еҥ ден Иерусалимыште илыше-шамыч, иерей ден левит-влак да уло калык – изи гыч кугу марте – миеныт. Кугыжа нунылан Господьын пӧртыштӧ мумо ойпидыш книгаште мом возымым лудын лектын.
31 Вара шке верышкыже шогалын да Господь чурий ончылно ойпидышым ыштен – Господьлан ӱшанле лияш, Тудын кӱштымашыже, сугыньжо да пунчалже-влакым уло шӱм-чон дене шуктен шогаш, тиде книгаште возымо ойпидышын чыла мутшым шукташ.
32 Вара кугыжа Иерусалимыште да Вениамин мландыште улшо чыла еҥ тыгаяк сӧрымашым пуышт манын кӱштен. Иерусалимыште илыше-влак Юмын, шке ача-кочаштын Юмыштын, ойпидышыже почеш ышташ тӱҥалыныт.
33 Иосий Израиль мланде гыч чыла йырнык юмым кораҥден да тушто илыше-влаклан шке Господь Юмыштлан служитлаш кӱштен. Тудын илыме кечылаштыже нуно шке ача-кочаштын Господь Юмышт деч кораҥын огытыл.






КОКЫМШО КУРЫМСЕРЫШ КНИГА

Глава 35




1 Кугечым пайремлымаш. 20 Иосийын колымыжо.

1 Иосий Иерусалимыште Господьын Кугече пайремжым пайремлен. Кугече пачам икымше тылзын латнылымше кечынже шӱшкылыныт.
2 Иосий иерей-влакым шке пашашкышт шогалтен да нуным Господьын пӧртыштӧ служитлаш кумылаҥден.
3 Господьлан святитлыме да уло Израильым туныктен шогышо левит-влаклан каласен: «Шындыза святой шондыкым храмыш, кудыжым Соломон, Давид эрге, Израильын кугыжаже, чоҥен! Тудым тыланда тетла вачӱмбалныда нумалышташ ок кӱл. Ынде шке Господь Юмыланда да Тудын Израиль калыкшылан служитлыза.
4 Израиль кугыжа Давидын да тудын Соломон эргыжын палемден кодымышт семынак, шке урлыкда дене, шке пӧлкада дене шогалза.
5 Тек кажне левит пӧлка святой верыште калык кокла гыч улшо иза-шольыж-влак дене пырля шогалеш.
6 Кугече пачам шӱшкылза, шкендам святитлыза да, Моисей гоч пуымо Господьын шомакше дене келшышын, пачам нине иза-шольыланда ямдылыза».



7 Иосий тушто улшо калыклан кугече надыр шотеш тыгыде вольык гыч кумло тӱжем самырык тага ден казатагам, тыгак кум тӱжем вуй шолдыра вольыкым пуэн. Чыла тиде кугыжан кӱтӱж гыч лийын.
8 Тудын онжо-влакат шке кумылын калыклан, иерей ден левит-шамычлан пуэныт. Юмын пӧртын вуйлатышышт Хелкий, Захарий да Иехиил иерей-влаклан кугече надыр шотеш кок тӱжем кудшӱдӧ [шорыкым, самырык тага ден казатагам], тыгак кумшӱдӧ вуй шолдыра вольыкым пуэныт.
9 Левит-влакын Хонаний вуйлатышышт, тудын Шемай ден Нафанаил шольыжо-шамыч, Хашавий, Иеиел да Иозавад левит-влаклан кугече надыр шотеш вич тӱжем вуй [тыгыде вольыкым], тыгак вичшӱдӧ вуй шолдыра вольыкым пуэныт.



10 Службым тӱҥалаш чыла ямде лийын. Кугыжан кӱштымыж почеш иерей-влак шке верышкышт, а левит-шамыч шке пӧлкашт дене шогалыныт.
11 Кугече пача-влакым шӱшкылыныт. Левит-влак деч пача вӱрым налын, иерей-шамыч тудым шыжыктеныт. Левит-влак тиде жапыште коваштым ньыктыныт.
12 Вара левит-шамыч вольыкын шылже гыч йӱлалтен пуымо надырлан кӱлеш ужаш-влакым посна ойыреныт да калыклан урлык еда пуэденыт. Тыге нуно Моисейын книгаштыже возымо семын Господьлан йӱлалтен пуымо надырым конденыт. Тидымак шолдыра вольык дене ыштеныт.
13 Йӱла почеш нуно кугече пачам тулеш кӱктеныт, а святой надыр-влакым подеш, кӧршӧкеш, мискеш шолтеныт да тунамак уло калыклан пуэденыт.
14 Тидын деч вара левит-влак надыр шылым шкаланышт да иерей-шамычлан ямдыленыт, вет Аарон тукым иерей-влак йӱлалтен пуымо надыр ден вольык коям йӱд марте йӱлалтен шогеныт. Сандене левит-влак шкаланыштат, Аарон тукым иерей-шамычланат ямдыленыт.
15 Асаф тукым мурызо-влакат шке верыштышт лийыныт – тыге ышташ нунылан Давид, Асаф, Еман да кугыжан ончыкужшыжо Идифун кӱштеныт. Тыгак кажне капка воктене орол-влак шогеныт. Нунылан шке паша верыштым коден каяш кӱлешыже лийын огыл, вет левит иза-шольышт чыла ямдыленыт.



16 Тыге тиде кечын Господьлан служитлыме паша ышталтын – Иосий кугыжан кӱштымыж почеш Кугечым эртареныт да Господьын жертвенникешыже йӱлалтен пуымо надырым конденыт.
17 Тушто улшо израильтян-влак тунам Кугечым эртареныт да Шергинде пайремым шым кече пайремленыт.
18 Тыгай Кугечым Израильыште Самуил пророкын илыме жап гычак пайремлен огытыл. Кузе Иосий да тудын дене пырля лийше иерей ден левит-влак, тыгак тиде жапыште Иерусалимыште улшо Иуда тукым эрге-шамыч ден израильтян-влак тунам пайремым эртареныт, туге Израиль кугыжа кокла гыч Кугечым нигӧ пайремлен огыл.
19 Тиде Кугече пайремым Иосийын латкандашымше ий кугыжаланымыж годым эртареныт.



20 Тыгеракын, Иосий Юмын пӧртым шотыш конден [да, Господьын пӧртыштӧ иерей Хелкийын мумо книгаштыже возымо закон-влакым шукташ манын, Иерусалимыште да Иуда мландыште локтызо ден юзо-влакым, кӱкшакасе кумалме вер ден шояк юмо-шамычым, кумалме меҥге-влакым тулеш йӱлалтен. Моисейын законжо почеш Господьым уло шӱм-чонжо да уло вийже дене кычалше тыгай еҥ тудын деч ончычат, варажымат лийын огыл. Но Господьын кугу шыдыже садак лушкен огыл, вет Манассийын ыштыме чыла осал пашажлан кӧра Иудалан Господьын шыде тулжо ылыжын улмаш. Господь каласен: «Израильым кораҥдыме семын Мый Иудамат, ойырен налме Иерусалим оламат да ”тушто Мыйын лӱмем илаш тӱҥалеш” манме храмымат Шке дечем кораҥдем»]. Чыла тидын деч вара Египет кугыжа Нехао Евфрат эҥер воктенысе Кархемис ола ӱмбаке сар дене толын. Ваштарешыже Иосий кугыжа лектын.
21 Нехао тудын деке шке еҥже-влакым тыге каласаш колтен: «Мый денем тыйын могай пашат, Иуда кугыжа? Мый кызыт тыйын ӱмбакет толын омыл, а мый денем кредалше-влак ваштареш каем. Юмо мыланем вашкаш кӱштен, Тудо мый денем. Юмо тыйым ынже пытаре манын, Тудлан ит торешлане».
22 Но Иосий тудын деч кораҥын огыл, а кредалаш ямдылалтын. Тудо Юмын кӱштымыж почеш Нехаон каласыме шомакшым колыштын огыл да Мегиддо тӧрверыш кредалаш лектын.
23 Пикшызе-влак Иосий кугыжа ӱмбаке лӱеныт, тудо шке тарзыже-шамычлан каласен: «Наҥгайыза мыйым, мый чот сусыргенам».
24 Тарзыже-влак тудым сарлык орваж гыч луктыныт, вес орваш пыштеныт да Иерусалимыш наҥгаеныт. Тушто Иосий колен, тудым ача-кочаж-влакын шӱгарлаштышт тоеныт. Иосий шотышто уло Иуда мланде ден Иерусалим шортыныт.
25 Иеремий тудын нерген шортмо мурым мурен. Тачысе кече мартеат пӧръеҥ ден ӱдырамаш мурызо-влак шортын мурымаштышт Иосийым шарнат. Израильыште тиде йӱлаш савырнен, нине мурым «Шортмо муро-влак» книгаште возымо.



26 Иосийын моло пашаже, Господьын законжо дене келшышын ыштыме чыла поро пашаже,
27 тудын чыла мом ыштымыже «Израиль ден Иуда кугыжа-влакын курымсерыш книгаштышт» тӱҥалтыш гыч мучаш марте возымо улыт.






КОКЫМШО КУРЫМСЕРЫШ КНИГА

Глава 36




1 Иудан кугыжаже-влак: Иоахаз, Иоаким, Иехоний, Седекий. 15 Иерусалимым сеҥен налыт да тушто илыше-шамычым Вавилоныш наҥгаят.

1 Элысе калык Иоахазым, Иосийын эргыжым, налын, [шӱрен палемден] да Иерусалимыште ачаж олмеш кугыжалан шогалтен.
2 Престолыш шичмыж годым Иоахаз коло кум ияш лийын да Иерусалимыште кум тылзе кугыжаланен. [Аважын лӱмжӧ Амитал, тудо Ловна гыч Иеремийын ӱдыржӧ лийын. Господь ончылно Иоахаз ача-кочаж-влакын чыла осал пашаштым ыштылын. Иерусалимыште ынже кугыжалане манын, фараон Нехао тудым Емаф мландысе Девлафаште шинчыр дене шинчырлен.]
3 Египет кугыжа Иерусалимыште Иоахазым престол гыч кораҥден [да Египетыш наҥгаен], а Иуда мландылан шӱдӧ талант шийым да талант шӧртньым тӱлаш палемден.
4 Иуда ден Иерусалимын кугыжаштлан тудо Елиакимым, Иоахазын шольыжым, шогалтен да тудлан Иоаким лӱмым пуэн. А Иоахаз изажым Нехао Египетыш наҥгаен, [да тудыжо тушан колен. Фараонлан ший ден шӧртньым пуэныт. Тунам Иуда мландат фараонын кӱштымыж почеш шийым пуаш тӱҥалын. Фараон Нехаолан йозакым пуаш манын, вуйлатыше-влак Иуда мландыште илыше-шамыч деч ший ден шӧртньым йодыныт].



5 Кугыжалан шогалмыж годым Иоаким коло вич ияш лийын да Иерусалимыште латик ий вуйлатен. [Аважын лӱмжӧ Зехора, тудо Рама гыч Нирийын ӱдыржӧ лийын. Ача-кочаж-влак семынак] Иоаким Господь ончылно шуко осал пашам ыштен. [Тудын кугыжаланымыж годым нунын мландышкышт Навуходоносор, Вавилон кугыжа, толын. Иоаким тудын кид йымалныже кум ий лийын, а вара кидше йымач лектын. Господь нунын ӱмбаке халдей-влакым, Сирий ден Моав гыч агыше-шамычым, Аммон ден Самарий эрге-влакым колтен. Но нунышт Господьын пророк тарзыж-влак гоч каласыме шомак почеш чакнен каеныт. Манассийын ыштыме чыла сулыкшылан да Иоакимын титакдыме вӱрым йоктарымыжлан, тудын дене Иерусалимым темымыжлан Иуда ӱмбалне Господьын шыдыже лийын, сандене Тудо Иудам шке чурийже ончыч кораҥдаш шонен. Но пӱтынек тудым ынеж пытаре улмаш.]
6 Иоаким ӱмбаке Навуходоносор, Вавилон кугыжа, толын да, тудым Вавилоныш наҥгаяш манын, той шинчыр дене шинчырлен.
7 Господьын пӧртысӧ ате-ӱзгарын икмыняр ужашыжым Навуходоносор Вавилоныш наҥгаен да тушто шке храмышкыже*а пыштен.



8 Иоакимын чыла мом ыштымыже, йырнык пашаже, могай титакыш пурымыжо «Израиль ден Иуда кугыжа-влакын курымсерыш книгаштышт» возымо улыт. [Вара Иоаким шке ача-кочаж-влак деке ушнен, тудым нунын пелен Ганозаныште тоеныт.] Олмешыже кугыжалан Иехоний эргыже шогалын.



9 Кугыжалан шогалмыж годым Иехоний латкандаш ияш лийын да Иерусалимыште кум тылзе да лу кече вуйлатен. Господь ончылно тудо шуко осал пашам ыштен.
10 Шошым Навуходоносор кугыжа шке еҥже-влакым Иехоний деке колтен да тудым Господьын пӧртысӧ шергакан ате-ӱзгар дене пырля Вавилоныш кондаш кӱштен. А Иуда ден Иерусалимын кугыжажлан тудо Седекийым, Иехонийын родыжым, шогалтен.



11 Кугыжалан шогалмыж годым Седекий коло ик ияш лийын да Иерусалимыште латик ий вуйлатен.
12 Седекий шке Господь Юмыж ончылно шуко осал пашам ыштен, Господьын шомакшым ойлышо пророк Иеремий ончылно ӱҥышемын огыл, тудым колыштын огыл.
13 Седекий Навуходоносор кугыжа ваштареш шогалын, кеч тудыжо Юмын лӱм дене Седекийым ӱшанле лияш товатлыктен улмаш. Пеш чот ӱскырт да вустык лиймыжлан кӧра Седекий Господь деке, Израильын Юмыж деке, савырнен огыл.
14 Тыгак иерей-влакын чыла вуйлатышышт да калыкат, моло калыкын йырнык йӱлаштым шуктен, шуко сулыкым ыштеныт да Иерусалимыште Господьын святитлыме пӧртшым шакшыленыт.



15 Господь, ача-кочаштын Юмыжо, шке калыкшым да шке илыме вержым чаманен, угыч да угыч колтымо еҥже-влак гоч нунылан ойлен.
16 Но нуно Юмын колтымо еҥже-шамычым игылтыныт, Тудын шомакшым кӱлдымыш луктыныт, пророкшо-влакым мыскыленыт. Тунам Господьын шыдыже шке калыкше ӱмбак ылыжын, ындыжым нуно утаралт кертын огытыл.
17 Господь нунын ӱмбак Халдей кугыжам колтен, да тудыжо нунын самырык пӧръеҥыштым храмыште керде дене пытарен. Тудо [Седекийымат,] рвезымат, ӱдырымат, шоҥгыеҥымат, начарымат чаманен огыл – Юмо чылаштым тудын кидышке пуэн.
18 Юмын пӧртысӧ чыла ате-ӱзгарым – изижымат, кугужымат – тыгак Господьын пӧртысӧ чыла поянлыкым, кугыжа ден онжо-влакын поянлыкыштым тудо Вавилоныш наҥгаен.
19 Юмын пӧртым йӱлалтеныт, Иерусалим пырдыжым шалатеныт. Оласе чыла полатым йӱлалтеныт, мо шергакан лийын – чыла пытареныт.
20 Керде деч утлен кодшо-шамычым чылаштым Навуходоносор Вавилоныш наҥгаен. Персий кугыжанышын вийым налмешкыже, нуно тушто тудын да эргыж-влакын кулышт лийыныт.
21 А мланде, Господьын Иеремий гоч каласыме шомакше шукталтше манын, тиде жапыште шуматкече канышыжым канен.*б Шымле ий эртымешке, тудо яра кийымыж годым шуматкече канышым канен.



22 Персий кугыжа Кирын икымше ий вуйлатымыж годым Господьын Иеремий гоч каласыме шомакше шукталтын. Господь Персий кугыжа Кирын шӱм-чонышкыжо кумылым пыштен, да тудыжо пӱтынь кугыжаныш мучко тыгай кӱштымашым увертараш да возен шындаш кӱштен:
23 «Тыге Кир, Персий кугыжа, ойла: Господь, кавасе Юмо, мылам мландымбалысе чыла кугыжанышым пуэн да Шкаланже пӧртым Иерусалимыште, Иуда мландыште чоҥаш кӱштен. Кӧ тендан коклаште Тудын калыкше гыч – тек пеленже Господь Юмыжо лиеш, да тек тудо тушко кая».





*а 36:7 Тидым «шке полатышкыже» манынат кусараш лиеш.

*б 36:21 Ончо: Левит 25-ше глава. Юмын кӱштымыж почеш мландым кажне шымше ийын курал-ӱдышаш огытыл.





ЕЗДРАН КНИГАЖЕ

Глава 1

Кир кугыжа иудей-влаклан Иерусалимыш пӧртылаш да храмым чоҥаш эрыкым пуа.

1 Персий кугыжа Кирын икымше ий вуйлатымыж годым Иеремий гоч каласыме Господьын шомакше шукталтын. Господь Персий кугыжа Кирын шӱм-чонышкыжо кумылым пыштен, да тудыжо пӱтынь кугыжаныш мучко тыгай кӱштымашым увертараш да возен шындаш кӱштен:
2 «Тыге Кир, Персий кугыжа, ойла: Господь, кавасе Юмо, мылам мландымбалысе чыла кугыжанышым пуэн да Шкаланже пӧртым Иерусалимыште, Иуда мландыште, чоҥаш кӱштен.
3 Кӧ тендан коклаште Тудын калыкше гыч – тудын пелен тек Юмыжо лиеш, – тек Иуда мландысе Иерусалимыш кая да Израильын Господь Юмыжын, Иерусалимыште улшо Юмын, пӧртшым чоҥа.
4 Тиде калык гыч утаралт кодшо еҥ-влаклан, нуно кызыт кеч-кушто илат гынат, ты кундемлаште илыше-влак Иерусалимыште улшо Юмын пӧртым чоҥашлан тек ший ден шӧртньым, пого ден вольыкым да пӧлекым шке кумылын пуат».



5 Тунам Иуда ден Вениамин тукымын урлыквуйышт, иерей ден левит-влак – чыланат, кӧлан Юмо Иерусалимыште улшо Господьын пӧртшым чоҥаш каяш кумылым пуэн – корнылан ямдылалташ тӱҥалыныт.
6 Чыла пошкудышт нунылан ший ате ден шӧртньым, пого ден вольыкым, шергакан арверым да моло пӧлекым шке кумылын пуэныт.



7 Кир кугыжа Иерусалим гыч, Господьын пӧртшӧ гыч, Навуходоносорын налме да шке юмыжын пӧртышкыжӧ пыштыме ате-ӱзгарым кондаш кӱштен.
8 Персий кугыжа Кир нуным казначей Мифредатлан кучыктен, а тудыжо Шешбацарлан, Иуда тукымын вуйлатышыжлан, шотлен пуэн.
9 Нунын чотышт тыгай лийын: шӧртньӧ кӱмыж – кумло, ший кӱмыж – тӱжем, кӱзӧ – коло индеше,
10 шӧртньӧ чаше – кумло, икгай ший чаше – нылшӱдӧ лу да моло ате – тӱжем.
11 Шӧртньӧ да ший ате-ӱзгар чылаже вич тӱжемат нылшӱдӧ лийын. Кунам Иерусалим гыч Вавилоныш илаш наҥгайыме еҥ-влак корныш лектыныт, Шешбацар чыла тидым пеленже налын улмаш.






ЕЗДРАН КНИГАЖЕ

Глава 2

Вавилон гыч Иуда мландыш пӧртылшӧ-влакын чотышт.

1 Теве плен гыч Иерусалимыш да Иуда мландыш, кажныже шке олашкыже, пӧртылшӧ-влак – нуным Вавилон кугыжа Навуходоносор Вавилоныш наҥгаен улмаш.
2 Нуно Зоровавель, Иисус, Неемий, Сераий, Реелай, Мардохей, Билшан, Мисфар, Бигвай, Рехум, Ваана дене пырля пӧртылыныт. Нине израильтян-влак тынарын лийыныт:
3 Парош урлык – кок тӱжемат шӱдӧ шымле кокыт,
4 Сафатий урлык – кумшӱдӧ шымле кокыт,
5 Арах урлык – шымшӱдӧ шымле визыт,
6 Иисус ден Иоав тукымла гыч Пахаф-Моав урлык – кок тӱжемат кандашшӱдӧ латкокыт,
7 Елам урлык – тӱжем кокшӱдӧ витле нылыт,
8 Затту урлык – индешшӱдӧ нылле визыт,
9 Закхай урлык – шымшӱдӧ кудло,
10 Ваний урлык – кудшӱдӧ нылле кокыт,
11 Бевай урлык – кудшӱдӧ коло кумыт,
12 Азгад урлык – тӱжем кокшӱдӧ коло кокыт,
13 Адоникам урлык – кудшӱдӧ кудло кудыт,
14 Бигвай урлык – кок тӱжемат витле кудыт,
15 Адин урлык – нылшӱдӧ витле нылыт,
16 Езекий тукым Атерын урлыкшо – индешле кандаше,
17 Бецай урлык – кумшӱдӧ коло кумыт,
18 Иора урлык – шӱдӧ латкокыт,
19 Хашум урлык – кокшӱдӧ коло кумыт,
20 Гиббар урлык – индешле визыт.



21 Вифлеем гыч улшо-влак – шӱдӧ коло кумыт,
22 Нетофа гыч – витле кудыт,
23 Анафоф гыч – шӱдӧ коло кандаше,
24 Азмавет гыч – нылле кокыт,
25 Кириаф-Иарим, Кефира да Бероф гыч – шымшӱдӧ нылле кумыт,
26 Рама ден Гева гыч – кудшӱдӧ коло икыт,
27 Михмас гыч – шӱдӧ коло кокыт,
28 Вефиль ден Гай гыч – кокшӱдӧ коло кумыт,
29 Нево гыч – витле кокыт.
30 Магбиш гыч улшо-влак – шӱдӧ витле кудыт,
31 вес Еламын урлыкшо гыч – тӱжем кокшӱдӧ витле нылыт,
32 Харим урлык гыч – кумшӱдӧ коло,
33 Лод, Хадид да Оно гыч – шымшӱдӧ коло визыт,
34 Иерихон ола гыч – кумшӱдӧ нылле визыт,
35 Сенай гыч – кум тӱжемат кудшӱдӧ кумло.



36 Иерей-влак: Иисус тукым гыч Иедайын урлыкшо – индешшӱдӧ шымле кумыт,
37 Иммер урлык – тӱжем витле кокыт,
38 Пашхур урлык – тӱжем кокшӱдӧ нылле шымыт,
39 Харим урлык – тӱжем латшымыт.
40 Левит-влак: Годавий тукым гыч Иисус ден Кадмиил урлык – шымле нылыт.
41 Мурызо-шамыч: Асафын урлыкшо – шӱдӧ коло кандаше.
42 Капка орол-влак: Шаллум урлык, Атер урлык, Талмон урлык, Аккув урлык, Хатита урлык да Шовай урлык – чылаже шӱдӧ кумло индеш еҥ.



43 Храм полышкалыше-влак: Циха урлык, Хасуфа урлык, Таббаоф урлык,
44 Керос урлык, Сиага урлык, Фадон урлык,
45 Левана урлык, Хагава урлык, Аккув урлык,
46 Хагав урлык, Шамлай урлык, Ханан урлык,
47 Гиддел урлык, Гахар урлык, Реаий урлык,
48 Рецин урлык, Некода урлык, Газзам урлык,
49 Узза урлык, Пасеах урлык, Весай урлык,
50 Асна урлык, Меуним урлык, Нефисим урлык,
51 Бакбук урлык, Хакуфа урлык, Хархур урлык,
52 Бацлуф урлык, Мехида урлык, Харша урлык,
53 Баркос урлык, Сисара урлык, Фамах урлык,
54 Нециах урлык, Хатифа урлык.



55 Соломонын тарзыж-влакын урлыкышт: Сотай урлык, Гассофереф урлык, Ферида урлык,
56 Иаала урлык, Даркон урлык, Гиддел урлык,
57 Сафатий урлык, Хаттил урлык, Похереф-Гаццевайим урлык, Амий урлык.



58 Храм полышкалыше ден Соломон тарзе-влакын урлыкышт – чылаже кумшӱдӧ индешле кок еҥ.



59 Теве Тел-Мелах, Тел-Харша, Херув-Аддон-Иммер олала гыч толшо-влак. Нуно шке урлык ден тукымыштын Израиль калык гыч улмыштым пеҥгыдемден кертын огытыл.
60 Тиде – Делаий урлык, Товий урлык да Некода урлык, чылаже кудшӱдӧ витле кок еҥ.
61 Иерей тукым гыч: Ховаий урлык, Гаккоц урлык, Верзеллий урлык – тудыжо галаад Верзеллийын ӱдыржым марлан налын да тудын тукымжылан шотлалташ тӱҥалын улмаш.
62 Нине еҥ-влак тукымвожым возен кодымаште шкеныштым кычалыныт, но муын огытыл, сандене нуным иерей чотыш пуртен огытыл.
63 Тиде йодышым урим да туммим полшымо дене рашемдыше иерей лекмешке, тиршафа*а нунылан поснак святой надырым кочкаш ок лий манын каласен.



64 Тыге чылаже нылле кок тӱжемат кумшӱдӧ кудло еҥ погынен.
65 Нунын деч посна эше шым тӱжемат кумшӱдӧ кумло шым пӧръеҥ ден ӱдырамаш кул, тыгак кокшӱдӧ пӧръеҥ ден ӱдырамаш мурызо лийыныт.
66 Тиде мландыш пӧртылшӧ-влакын чылаже шымшӱдӧ кумло куд имньышт, кокшӱдӧ нылле вич мулышт,
67 нылшӱдӧ кумло вич верблюдышт да куд тӱжемат шымшӱдӧ коло осёлышт лийыныт.



68 Иерусалимыш Господьын пӧртшӧ дек толмеке, икмыняр урлык вуйлатыше, Юмын пӧртым ончычсо верыштыжак нӧлталаш манын, шке кумылын пӧлекым конденыт.
69 Кажныже кертмыж семын пуэн, тыге нуно поянлыкым аралыме верыш чоҥымо пашалан чылаже кудло ик тӱжем драхме шӧртньым, вич тӱжем мине шийым, иерей-влаклан чияшышт шӱдӧ вургемым конденыт.
70 Тыге иерей ден левит-влак, тыглай калык, мурызо-шамыч, капка орол ден храм полышкалыше-влак – уло Израиль – шке олаштышт илаш тӱҥалыныт.





*а 2:63 Тиршафа – Персийысе титул, кундем вуйлатыше-влакым тыге лӱмденыт.




ЕЗДРАН КНИГАЖЕ

Глава 3

1 Жертвенникым чоҥымаш. 7 Храмлан негызым пыштымаш.

1 Шымше тылзе шуын. Тиде жаплан израильтян-влак шке олалаштышт иленыт. Тунам уло калык ик еҥ семын Иерусалимыш погынен.
2 Иисус, Иоседек эрге, тудын иерей иза-шольыжо-влак, тыгак Зоровавель, Салафиил эрге, да тудын иза-шольыжо-влак, Юмын айдеме Моисейын законыштыжо возымо семын йӱлалтен пуымо надырым кондаш манын, Израильын Юмыжлан жертвенникым чоҥеныт.
3 Вес калык-влак деч лӱдыныт гынат, нуно жертвенникым тошто верешак чоҥеныт да Господьлан йӱлалтен пуымо надырым – эрдене да кастене кондымо надырым – кондаш тӱҥалыныт.
4 Вара йӱла радам почеш, йӱлалтен пуымо надырым кажне кечын мыняр пуаш палемдыме чот дене конден, Омаш пайремым эртареныт.
5 Тидын деч вара нуно эре конден шогымо йӱлалтен пуымо надырым, у тылзын кондымо надырым, Господьын моло святой пайремже годым пуымо надырым конденыт, тыгак Господьлан шке кумылын пӧлекым пуэныт.
6 Шымше тылзын икымше кечынжак нуно Господьлан йӱлалтен пуымо надырым кондаш тӱҥалыныт. А Господьын храмжылан негызым эше пыштыме огыл улмаш.



7 Кӱм руышо ден плотник-влаклан шийым, а Сидон ден Тир гыч толшо еҥ-шамычлан кочкыш-йӱышым да олив ӱйым пуэденыт – нунышт Персий кугыжа Кирын шомакше почеш Ливан гыч Яффаш кедрым теҥыз дене конденыт.
8 Иерусалимыш Юмын пӧрт деке толмо деч вара кокымшо ийын кокымшо тылзынже Салафиил эрге Зоровавель, Иоседек эрге Иисус, нунын иза-шольышт – иерей ден левит-влак – да плен гыч Иерусалимыш пӧртылшӧ чыла моло еҥ пашалан пижыныт. Нуно коло ияш деч кугурак ийготан левит-влакым Господьын пӧртшым чоҥымо пашам эскераш шогалтеныт.
9 Иисус, тудын эргыж ден иза-шольыжо-влак, Кадмиил, тудын эргыже-шамыч, Годавий эрге-влак,*а тыгак Хенадад эрге-шамыч шке эргышт дене да нунын моло левит иза-шольышт ик еҥ семын Юмын пӧртыштӧ чоҥымо пашам вуйлаташ шогалыныт.
10 Кунам чоҥышо-влак Господьын храмжылан негызым пыштеныт, Израиль кугыжа Давидын кӱштен кодымыж почеш Господьым чапландараш манын, служитлыме вургеман иерей-влакым пуч дене да Асаф эрге левит-шамычым кимвал дене шогалтеныт.
11 Господьым моктен да тауштен, нуно алмаш-алмаш мураш тӱҥалыныт: «Тудо поро, Тудын порылыкшо Израиль дек курымеш!» Храмлан негызым пыштымылан Господьым моктен, уло калык кугун йӱкланен.



12 Ончычсо храмым ужшо шоҥгырак иерей, левит, урлыквуй кокла гыч шукышт, тиде храмлан пыштыме негызым ужын, кугу йӱкын шортыныт. Но шуко еҥ кугу йӱкын куанен йывыртен.
13 Калыкын гӱжлымыжлан кӧра куанен кычкырымым шортмо йӱк деч ойыраш йӧсӧ лийын, да тиде йӱк-йӱан пеш умбаке шоктен.





*а 3:9 «Годавий эрге-влак»: еврей текстын вес вариантше почеш «Иуда эрге-влак».




ЕЗДРАН КНИГАЖЕ

Глава 4

Храмым да Иерусалимым угыч чоҥымо паша ваштареш шогымаш.

1 Иуда ден Вениамин тукым-влакын тушманышт колыныт: плен гыч пӧртылшӧ-шамыч Господьлан, Израильын Юмыжлан, храмым чоҥат.
2 Нуно Зоровавель ден урлык вуйлатыше-влак деке толыныт да каласеныт: «Меат тендан дене пырля чоҥаш тӱҥалына, вет меат тендан семынак Господь Юмыланда вуйнам савена. Ме Тудлан надырым Ассирий кугыжа Асарданын*а вуйлатыме жап гычак пуэн шогена, тудак мемнам тышке илаш конден».
3 Но Зоровавель, Иисус да Израильын моло урлыквуйжо нунылан вашештеныт: «Мемнан дене пырля те мемнан Юмыланна пӧртым чоҥен огыда керт. Израильын Господь Юмыжлан пӧртым ме гына чоҥаш тӱҥалына, тыге мыланна Персий кугыжа Кир кӱштен».



4 Тунам тиде мландыште илыше калык-влак, чоҥымо пашам шогалташ шонен, Иуда калыкын кумылжым волташ, тудым лӱдыктылаш тӱҥалыныт.
5 Шонен пыштымышт ынже шукталт манын, нуно ваштарешышт тӧра-влакым тарленыт. Тиде Персий кугыжа Кирын вуйлатыме жапыште тӱҥалын да Персий кугыжа Дарийын вуйлатымыж годымат шуйнен.



6 А Ахашверошын кугыжаланаш тӱҥалмекше, нуно Иуда ден Иерусалимыште илыше-влак ӱмбак чоген возеныт.
7 Артаксеркс вуйлатыме годымат Бишлам, Мифредат, Табеел да нунын йолташышт Персий кугыжа Артаксеркслан возеныт. Серыш арамей*б йылме да буква дене возымо лийын.



8 Кугыжан тӧра Рехум ден возкалыше Шимшай Иерусалим ваштареш Артаксеркс кугыжалан тыгай серышым возеныт:
9 «Кугыжан тӧра Рехум, возкалыше Шимшай да нунын йолташышт – судья, кылъеҥ,*в кундемвуй, перс-влак, тыгак Урукышто, Вавилонышто илыше-шамыч, Сусаште илыше-шамыч – вес семынже еламит-влак,
10 да моло калык гыч лекше-шамыч, кудыштым кугун пагалыме Аснафар [Сеннахирим] Самарийысе олалаште да эҥер вес велне илаш вераҥден».



11 Умбакыже серышыштышт теве мом возымо улмаш: «Артаксеркс кугыжалан, эҥер вес велне илыше тарзет-влак дечын.
12 Тек кугыжа пала: тый дечет лекше иудей-влак мемнан дек Иерусалимыш толыныт, нуно тиде пуламыр да осал олам угыч чоҥат – пырдыжым нӧлтат, негызым пеҥгыдемдат.
13 Тек кугыжа пала: тиде олам чоҥат да пырдыжым пеҥгыдемдат гын, нуно налогымат, йозакымат, лӱмоксамат тӱлаш огыт тӱҥал – тыге кугыжан казналан эҥгек лиеш.
14 Ме кугыжан ӱшанле тарзыже улына*г да тудлан ышташ шонымо зияным ончен огына керт. Сандене кугыжалан теве мом темлена:
15 тек ача-кочат-влакын курымсерыш книгаштым шергал лектыт. Тушеч тый пален налат: тиде ола – пуламыр ола, тудо кугыжа ден кундем-влаклан зияным кондедылын, ожнысекак тушто пудыранчыкым нӧлтедат, вет садланак тудо шалатыме лийын.
16 Ме кугыжалан увертарена: тиде олам чоҥат да пырдыжшым нӧлталыт гын, тидын деч вара тый эҥер вес велне улшо мландым йомдарет».



17 Кугыжа тыгай вашмутым колтен: «Кугыжан тӧра Рехумлан, возкалыше Шимшайлан, Самарийыште да эҥер вес вел кундемлаште илыше моло йолташыштлан. Тыныс тыланда!
18 Тендан колтымо серышдам кусареныт да мылам лудын пуэныт.
19 Мыйын кӱштымем почеш курымсерыш книгам шергал лектыныт, да пале лийын: тиде ола ожнысек кугыжа-влак ваштареш шоген, тушто пудыранчык да пуламыр лиеденыт.
20 Иерусалимыште виян кугыжа-влак лийыныт, нуно эҥер вес велысе уло кундемым вуйлатеныт, нунылан налогым, йозакым, лӱмоксам тӱленыт.
21 Кӱштымашым пуыза – тек нине еҥ-влак пашам ыштымыштым чарнат, тек мыйын кӱштымешкем олам огыт чоҥо!
22 Ончыза, тидым шуктыде ида кодо, уке гын кугу зиян лиеш. Кугыжанышлан кугу йомдарымаш кӱлеш мо?»



23 Кунам Артаксеркс кугыжан тиде серышыжым Рехумлан, возкалыше Шимшайлан да нунын йолташыштлан лудыныт, нуно тунамак иудей-влак деке Иерусалимыш каеныт да, вийым кучылтын, пашаштым чареныт.
24 Тыге Иерусалимысе Юмын пӧртым чоҥымо паша шогалын. Персий кугыжа Дарийын кокымшо ий кугыжаланымыж марте тыге лийын.





*а 4:2 Асардан Хр. шоч. д.о. (Христос шочмо деч ончыч) 681-669 ийлаште Ассирийым вуйлатен.

*б 4:7 «Арамей»: грек йылмыш кусарымаште «сирий» манын возымо.

*в 4:9 Кылъеҥ – посол.

*г 4:14 Арамей текстыште «кугыжан полат гыч шинчалым кочкына» манын возымо. Тудо жапыште еҥ-влак шинчалым ойпидышым пеҥгыдемдыме годым кочкыныт.




ЕЗДРАН КНИГАЖЕ

Глава 5

Храмым чоҥымо паша умбакыже шуйна.

1 Но пророк Аггей ден пророк Захарий, Адда эрге, Иуда мландыште да Иерусалимыште улшо иудей-влаклан нуным виктарен шогышо Израиль Юмын лӱмжӧ дене пророк шомакым ойленыт.
2 Тунам Зоровавель, Салафиил эрге, да Иисус, Иоседек эрге, Иерусалимыште Юмын пӧртым умбакыже чоҥаш пижыныт. Юмын пророкшо-влак нунылан полшен шогеныт.



3 Нунын дек Фафнай, эҥер вес вел кундемтӧра, Шефар-Бознай да йолташышт толыныт да йодыныт: «Кӧ тыланда тиде пӧртым чоҥаш, тудын пырдыжшым нӧлташ эрыкым пуэн?»
4 Эше рашемден йодыныт: «Тиде пӧртым чоҥышо-влакын кузе лӱмышт?»
5 Но Юмо иудей-шамычын кугуракышт велне лийын: тиде паша шотышто Дарий дек колтымо увер деч вара вашмут толмешке, чоҥымым чарен огытыл.



6 Эҥер вес вел кундемтӧра Фафнайын, Шефар-Бознайын да ты кундемысе тӧра йолташышт-влакын Дарий кугыжалан колтымо серышыште теве мом возымо улмаш.
7 Тушто ойлалтын: «Дарий кугыжалан. Чыла шотыштат тыныс лийже!
8 Тек кугыжа пала: ме иудей кундемыш, кугу Юмын пӧртшӧ деке миен улына. Тудым кугу кӱ дене нӧлтат, пырдыжлам оҥа дене леведыт. Паша воранен толеш, чылажат писын ышталтеш.
9 Ме кугуракышт дене кутырышна да йодна: ”Кӧ тыланда тиде пӧртым чоҥаш да пырдыжым нӧлташ эрыкым пуэн?”
10 Тылат вуйлатыше-влакын лӱмыштым каласаш манын, ме нунын деч тидымат рашемдышна да возен нална.
11 Нуно мыланна теве могай вашмутым пуышт: ”Ме кава ден мландын Юмыжын тарзыже улына да шуко ий ончыч чоҥымо пӧртым угыч нӧлтена. Тудым Израильын лӱмлӧ кугыжаже чоҥен да тиде пашам мучашке шуктен.
12 Кунам кугезына-влак кавасе Юмым шыдештареныт, Тудо нуным Вавилон кугыжан, халдей Навуходоносорын, кидышкыже пуэн. Тудыжо тиде пӧртым шалатен, калыкым Вавилоныш наҥгаен.
13 Но Вавилон кугыжа Кир икымше ий вуйлатымыж годым тиде Юмын пӧртым угыч чоҥаш кӱштен.
14 Вавилонысо храм гыч тудо Юмын пӧртыштӧ лийше шӧртньӧ ден ший ате-ӱзгарым луктын да кундемтӧралан шогалтыме Шешбацар лӱман пӧръеҥлан пуэн. Нине ате-ӱзгарым Иерусалимысе храм гыч Навуходоносор луктын да Вавилонысо храмыш наҥгаен улмаш.
15 Кир кугыжа Шешбацарлан каласен: ’Нине ате-ӱзгарым нал да Иерусалимысе храмыш наҥгай, тек Юмын пӧрт ончычсо олмыштыжо угыч чоҥымо лиеш’.
16 Тунам Шешбацар толын да Иерусалимысе Юмын пӧртлан негызым пыштен. Тудо кече гыч тӱҥалын, тиде пӧрт чоҥалтеш, но паша эше мучашлалтын огыл”.
17 Кугыжа тидын дене келша гын, тек Вавилонышто, кугыжан кагазым аралыме верыште, кычалыт – Кир кугыжа Иерусалимыште тиде Юмын пӧртым чынжымак угыч чоҥаш кӱштен мо? Да тек кугыжа тиде паша шотышто шке пунчалжым увертара».






ЕЗДРАН КНИГАЖЕ

Глава 6

1 Дарий кугыжан кӱштымашыже. 13 Храмым чоҥен пытарымаш да святитлымаш. 19 Кугечым пайремлымаш.

1 Тунам Дарий кугыжан кӱштымыж почеш Вавилонышто поянлыкым аралыме верыште улшо кагазгудым шергал лектыныт.
2 Мидий кундемыште верланыше Экбатана оласе полатыште вӱдылка книгам муыныт. Тушто тыге возымо улмаш: «Шарныктыш возыш:
3 Кир кугыжа икымше ий вуйлатымыж годым Иерусалимысе Юмын пӧрт шотышто тыгай кӱштымашым пуэн: тек тиде пӧрт, надырым кондымо вер, угыч чоҥымо лиеш, тек тудлан чоткыдо негызым пыштат. Тудын кӱкшытшӧ кудло кынергут да лопкытшо кудло кынергут,
4 кум рат кугу кӱ дене оптымо лийже, вара ик рат – пырня дене. Роскотым тек кугыжан казна гыч тӱлат.
5 А Юмын пӧртысӧ шӧртньӧ ден ший ате-ӱзгарым, кудым Навуходоносор Иерусалимысе храм гыч Вавилоныш наҥгаен, тек шке верышкышт, Иерусалимысе храмыш, пӧртылтат – тек нуно Юмын пӧртыштӧ вераҥдыме лийыт».



6 «Тугеже те, эҥер вес вел кундемтӧра Фафнай, Шефар-Бознай да ты кундемысе тӧра йолташда-влак, ты пашашке ида шӱшкылт,
7 тиде Юмын пӧртым чоҥаш чаракым ида шынде. Тек иудей кундемтӧра ден иудей кугурак-влак тиде Юмын пӧртым ончычсо верыштыжак чоҥат.
8 Мый дечем тыгай кӱштымаш лиеш: Юмын пӧртым чоҥымаште нине иудей кугураклан те полшышаш улыда – паша чарнен ынже шогал манын, нунылан кугыжан казна гыч, эҥер вес вел кундемыште погымо йозак гыч, оксам кызытак ойырыза.
9 Чыла, мо кӱлешым: кавасе Юмылан йӱлалтен пуашлан ӱшкыжым, тагам але пачам, тыгак шыдаҥым, шинчалым, йошкар аракам да олив ӱйым – мом Иерусалимысе иерей-влак йодыт, тек кажне кечын жапым шуйкалыде пуэн шогат.
10 Тек нуно кавасе Юмылан келшыше надырым кондат, кугыжа ден эргыж-влаклан эсен илышым йодын кумалыт.
11 Мый тыгай кӱштымашым пуэм: иктаж-кӧ тиде пунчалым ок шукто гын, тек тудын пӧртшӧ гыч пырням луктыт, шкенжым нӧлталыт да тиде пырняшке пудалат, а пӧртшым шалатат.
12 Иктаж-могай кугыжа але калык тиде пунчалым ок шукто да Иерусалимысе тиде Юмын пӧртлан зияным конда гын, тек Юмо, Кӧн лӱмжӧ тушто ила, нуным пытара. Мый, Дарий, тиде кӱштымашым пуэм. Тек тудо лачымын шуктымо лиеш».



13 Эҥер вес вел кундемтӧра Фафнай, Шефар-Бознай да нунын йолташышт чылажымат Дарий кугыжан кӱштымыж семын ыштеныт.
14 Пророк Аггей ден пророк Захарийын, Адда эргын, шомакышт дене келшышын, иудей кугурак-шамыч чоҥымым умбакыже шуеныт, да пашашт воранен толын. Израиль Юмын да Персий кугыжа-влакын – Кирын, Дарийын, Артаксерксын – кӱштымышт почеш нуно чоҥымо пашам мучашке шуктеныт.
15 Пӧртым адар тылзын кумшо кечыжлан, Дарий кугыжан кудымшо ий вуйлатымыж годым, чоҥен пытареныт.



16 Израиль эрге-влак – иерей, левит да плен гыч пӧртылшӧ моло еҥ – Юмын пӧртым куанен святитленыт.
17 Тыгодым нуно надырлан шӱдӧ ӱшкыжым, кокшӱдӧ тагам, нылшӱдӧ пачам да, Израиль тукым чот дене келшышын, пӱтынь Израильын сулыкшылан надыр шотеш латкок казатагам конденыт.
18 Моисейын книгаштыже возымо семынак, Иерусалимыште иерей ден левит пӧлка-влакым черет дене Юмылан служитлаш шогалтеныт.



19 Плен гыч пӧртылшӧ-влак Кугечым икымше тылзын латнылымше кечынже пайремленыт.
20 Тиде жаплан иерей ден левит-шамыч эрныме йӱлам эртеныт улмаш. Нуно чыланат, икте кодде, йӱла почеш ару лийыныт. Левит-влак плен гыч пӧртылшӧ чыла еҥлан, шке иерей иза-шольыштлан да шкаланышт кугече пачам шӱшкылыныт.
21 Кугече пачам плен гыч пӧртылшӧ израиль эрге-влакат, нунын дек ушнышо еҥ-шамычат кочкыныт. Израильын Господь Юмыжлан кумалаш манын, нунышт тысе калык-влакын йырнык пашашт деч кораҥыныт улмаш.
22 Шергинде пайремым шым кече куанен пайремленыт. Вет Господь Юмышт нунылан куаным пуэн: Ассирий кугыжан шӱмжым нунын деке савырен, да тудыжо нунылан Израильын Господь Юмыжын пӧртшым чоҥаш полшен.






ЕЗДРАН КНИГАЖЕ

Глава 7

1 Ездра Иерусалимыш толеш. 11 Артаксерксын Ездралан пуымо серышыже. 27 Ездран моктымо мурыжо.

1 Чыла тидын деч вара Персий кугыжа Артаксерксын кугыжаланымыж годым Ездра, Сераий эрге – Сераий Азарийын эргыже, Азарий Хелкийын эргыже,
2 Хелкий Шаллумын эргыже, Шаллум Садокын эргыже, Садок Ахитувын эргыже,
3 Ахитув Амарийын эргыже, Амарий Азарийын эргыже, Азарий Мераиофын эргыже,
4 Мераиоф Зерахийын эргыже, Зерахий Уззийын эргыже, Уззий Буккийын эргыже,
5 Буккий Авишуйын эргыже, Авишуй Финеесын эргыже, Финеес Елеазарын эргыже, а Елеазар кугу иерей Ааронын эргыже лийыныт –
6 Вавилон гыч лектын. Тудо закон туныктышо лийын, Израильын Господь Юмыжын пуымо Моисейын законжым сайын пален. Ездра ӱмбалне Господь Юмыжын кидше лийын, сандене кугыжа тудлан мом йодмыжым чыла пуэн.
7 Тудын дене пырля Иерусалимыш каяш моло израиль еҥат лектыныт, тыгак икмыняр иерей ден левит, мурызо, капка орол ден храм полышкалыше каеныт. Тиде Артаксерксын шымше ий кугыжаланымыж годым лийын.
8 Ездра Иерусалимыш тиде кугыжан шымше ий вуйлатымыж годым визымше тылзын толын.
9 Вавилон гыч тудо корныш икымше тылзын икымше кечынже тарванен улмаш, а Иерусалимыш визымше тылзын икымше кечынже толын шуын. Тудын ӱмбалне Юмын поро кидше лийын,
10 вет Ездра шкенжым пӱтынек Господьын законжым тунемме, тудым шуктымо, Израиль калыкым законысо пунчал ден устав-влаклан туныктымо пашалан пуэн улмаш.



11 Артаксеркс кугыжа иерей да закон туныктышо Ездралан, Господьын Израильлан пуымо кӱштымаш ден пунчалже-влакым сайын палыше еҥлан, серышым пуэн. Туштыжо теве мом возымо улмаш:
12 «Артаксеркс, кугыжа-влакын кугыжашт – иерей Ездралан, кавасе Юмын законжым сайын палыше еҥлан. Тыныс лийже.
13 Мый тыгай кӱштымашым пуэм: кугыжанышыштем Израиль калык гыч улшо кажне еҥ, тыгак иерей ден левит – кӧ тый денет пырля Иерусалимыш кайынеже, – тек каят.
14 Кугыжа да тудын каҥашым пуышо шым еҥже тыйым Иуда мландыш да Иерусалимыш колтат. Тушто Юметын законжым – тый тудым сайын палет – кузе шуктен шогымым рашемде,
15 тыгак тушко ший ден шӧртньым наҥгай. Тудым кугыжа да тудын каҥашым пуышыжо-влак Израильын Юмыжлан пуэныт, Тудыжын илыме верже – Иерусалимыште.
16 Пеленет тыгак пӱтынь Вавилон кундемыште погымо ший ден шӧртнетым, калыкын да иерей-влакын Иерусалимыште улшо Юмыштын пӧртшылан шке кумылын пуымо пӧлекыштым нал.
17 Тиде окса дене вигак ӱшкыж, тага да пача-влакым, нунын дене пырля пуышаш кинде надыр ден йошкар арака надырым нал да чыла тидым Иерусалимыште улшо Юмыдан пӧртшын жертвенникешыже надырлан кондо.
18 Кодшо ший ден шӧртньым иза-шольыч-влак дене пырля шке шонымыда семын, Юмыдан кумылжо дене келшышын кучылтса.
19 Тылат кучыктымо чыла ате-ӱзгарым, кудым Юметын пӧртыштыжӧ служитлаш пуымо, Иерусалимысе Юмын чурий ончыкшо шынде.
20 Юметын пӧртшылан мом эше кӱлешанлан шотлет, кугыжан поянлыкым аралыме верже гыч налын кертат.
21 Мый, Артаксеркс кугыжа, эҥер вес велысе казначей-влаклан кӱштымашым пуэм: мом иерей Ездра, кавасе Юмын законжым сайын палыше еҥ, йодеш – тунамак чыла пуыза.
22 Шийым – шӱдӧ талант марте, шыдаҥым – шӱдӧ кор марте, йошкар аракам – шӱдӧ бат марте, олив ӱйым – шӱдӧ бат марте, а шинчалым шотлыде пуыза.
23 Кавасе Юмын шыдыже кугыжаныш, кугыжа да эргыж-влак ӱмбаке ынже ылыж манын, кавасе Юмо мом ышташ кӱшта, Тудын пӧртшылан чыла шуктымо лийже. [Шекланыза, Юмын пӧртлан зияным нигӧ ынже кондо].
24 Тидымат палыза: нигӧ деч, кӧмыт Юмын пӧртыштӧ служитлат – тиде иерей але левит, мурызо але капка орол, храм полышкалыше лийже – нимогай налогым, йозакым, лӱмоксам ида нал.
25 А тый, Ездра, шке Юметын пуымо мунлылыкшо почеш вуйлатыше ден судья-влакым шогалте. Тек нуно эҥер вес велне улшо калык коклаште, кӧмыт тыйын Юметын законжым палат, судитлыме пашам шуктен шогат. А кӧмыт огыт пале, нуным туныктыза.
26 Кӧ тыйын Юметын законжым да кугыжан законжым ок шукто, тыгай еҥ тунамак судитлыме лийшаш: тудым пуштман але поктен колтыман, але погыжым шупшын налман, але казаматыш петырыман».



27 Моктымо лийже Господь, мемнан ача-кочана-влакын Юмыжо! Иерусалимыште улшо Господьын пӧртшым сӧрастараш Тудо кугыжан шӱмжым кумылаҥден,
28 кугыжалан, тудын каҥашым пуышыжо да кугу тӧраже-влаклан мый декем поро кумылым пуэн! Господьын кидше пеленем лийын, сандене мый кумылаҥынам, пеленем наҥгаяшлан Израиль он-влакым погенам.






ЕЗДРАН КНИГАЖЕ

Глава 8

1 Ездра дене пырля Иерусалимыш кайыше еҥ-влак. 21 Корнылан ямдылалтмаш. 31 Нине еҥ-шамыч Иерусалимыш толыт.

1 Теве Артаксеркс кугыжа вуйлатыме годым мый денем пырля Вавилон гыч лекше урлык вуйлатыше-влак, нуным тукымышт дене ончыктымо:
2 Финеес тукым гыч – Гирсон, Ифамар тукым гыч – Даниил, Давид тукым гыч – Хаттуш,
3 Шеханий эрге. Парош тукым гыч – Захарий, тудын дене пырля тукымвож лӱмер почеш шӱдӧ витле пӧръеҥ лийын.
4 Пахаф-Моав тукым гыч – Елиегоэнай, Зерахий эрге, тудын дене пырля кокшӱдӧ пӧръеҥ.
5 Затту тукым гыч – Шеханий, Яхазиил эрге, тудын дене пырля кумшӱдӧ пӧръеҥ.
6 Адин тукым гыч – Евед, Ионафан эрге, тудын дене пырля витле пӧръеҥ.
7 Елам тукым гыч – Исаий, Афалий эрге, тудын дене пырля шымле пӧръеҥ.
8 Сафатий тукым гыч – Зевадий, Михаил эрге, тудын дене пырля кандашле пӧръеҥ.
9 Иоав тукым гыч – Овадий, Иехиил эрге, тудын дене пырля кокшӱдӧ латкандаш пӧръеҥ.
10 Ваний тукым гыч – Шеломиф, Иосифий эрге, тудын дене пырля шӱдӧ кудло пӧръеҥ.
11 Бевай тукым гыч – Захарий, Бевай эрге, тудын дене пырля коло кандаш пӧръеҥ.
12 Азгад тукым гыч – Иоханан, Гаккатан эрге, тудын дене пырля шӱдӧ лу пӧръеҥ.
13 Адоникам тукым гыч эн вара толшо-влак: нунын лӱмышт – Елифелет, Иеиел да Шемай, нунын дене пырля кудло пӧръеҥ.
14 Бигвай тукым гыч – Уфай ден Заббуд, нунын дене пырля шымле пӧръеҥ.



15 Мый нуным Агаваш йоген кайыше эҥер дене погышым, тушто ме кум кече лийна. Мый калыкым да иерей-влакым ончен лектым, но нунын коклаште Левий тукым гыч нигӧмат шым уж.
16 Тунам мый вуйлатыше-влакым – Елиезерым, Ариилым, Шемайым, Элнафаным, Иаривым, Элнафаным, Нафаным, Захарийым да Мешулламым, тыгак туныктышо-влакым – Иоярив ден Элнафаным – ӱжыктышым
17 да нуным Иддо дек, Касифийысе вуйлатыше дек, колтышым. Мый нунылан Иддо да тудын иза-шольыжо-шамыч дене, Касифий кундемыште илыше храм полышкалыше-влак дене, кутыралташ кӱштышым – тек нуно мемнан деке Юмын пӧртыштӧ служитлаш еҥ-шамычым кондат.
18 Мемнан ӱмбалне Юмынан поро кидше лийын: нуно Шеревийым, ушан-шотан еҥым, тудын эргыж ден иза-шольыжо-влакым – чылаже латкандаш еҥым – конденыт. Нине еҥ-влак Махли тукым гыч лийыныт – Махлиже Левийын эргыже, а Левий Израильын эргыже улмаш.
19 Тыгак Хашавийым, тудын дене пырля Мерари тукым гыч Исаийым, тудын иза-шольыж ден эргыже-влакым – коло пӧръеҥым – конденыт.
20 Эше храм полышкалыше-влак кокла гыч кокшӱдӧ коло еҥым конденыт. Давид да тудын онжо-влак нуным левит-шамычлан полшаш шогалтеныт улмаш. Нуно чыланат лӱмышт дене возен палемдыме лийыныт.



21 Шкаланна, йочана ден чыла погыланна сайын миен шуаш Юмо деч йодын да Тудын ончылно ӱҥышемын, тушто, Агава эҥер воктене, мый пӱтым увертаренам.
22 Мемнам корнышто тушман деч аралаш манын, мый кугыжа деч сарзе ден имнешке-влакым йодаш ӧрынам, вет тудын дене кутырымо годым ме тыге каласенна: «Мемнан Юмынам кычалше кажне еҥ ӱмбалне Тудын поро кидше лиеш, а кӧ Тудын деч кораҥеш, ӱмбалныже Тудын кугу шыдыже ылыжеш!»
23 Сайын миен шуаш манын, ме пӱтым кученна да Юмынам сӧрвален йодынна, да Тудо мемнам колын.



24 Иерей вуйлатыше-влак кокла гыч мый латкок еҥым, тыгак Шеревийым, Хашавийым да нунын лу иза-шольыштым посна ойыренам.
25 Мый нунылан шийым, шӧртньым да ате-ӱзгарым – мом Юмынан пӧртшылан кугыжа, тудын каҥаш пуышыжо ден тӧраже-влак да тушто илыше израильтян-шамыч пӧлекленыт – чыла висен пуэнам.
26 Мый нунылан кудшӱдӧ витле талант шийым висен пуэнам, тыгак шӱдӧ ший ате-ӱзгарым, шӱдӧ талант шӧртньым,
27 тӱжем дарикым*а шогышо коло шӧртньӧ чашым да йылгыжше эн сай той дене ыштыме кок атым пуэнам – тыгай тойжо шӧртньӧ семын аклалтын.
28 Нунылан каласенам: «Нине ате-ӱзгар семын теат Господьлан святитлен ойырымо улыда. Тиде ший ден шӧртньӧ – ача-кочада-влакын Господь Юмыштлан шке кумылын пуымо пӧлекышт.
29 Чыла тидым Иерусалимыште иерей ден левит вуйлатыше-шамычлан, Израиль тукымвуй-влаклан висен пуымешке да Господьын пӧртысӧ поянлыкым аралыме верыш пыштымешке, тӱткӧ лийза, нуным аралыза».
30 Иерей ден левит-влак висен пуымо шийым, шӧртньым да ате-ӱзгарым Иерусалимыш Юмынан пӧртышкыжӧ наҥгаяш налыныт.



31 Агава эҥер деч Иерусалимыш ме икымше тылзын латкокымшо кечынже тарванен каенна. Мемнан ӱмбалне Господьын кидше лийын – Тудо мемнам корнышто тушман да агыше-влак деч арален шоген.
32 Тыге ме Иерусалимышке миен шуынна да тушто кум кече лийынна.
33 Нылымше кечын чыла ший-шӧртньым да ате-ӱзгарым шке Юмынан пӧртыштыжӧ иерей Меремофын, Урий эргын, кидышкыже висен кучыктышна. Тудын дене пырля Елеазар, Финеес эрге, тыгак левит-влак – Иозавад, Иисус эрге, да Ноадий, Биннуй эрге – лийыныт.
34 Чыла шотленыт, висеныт – висыме нелытым тунамак возен шынденыт.



35 Плен гыч пӧртылшӧ-влак Израильын Юмыжлан йӱлалтен пуымо надырым конденыт: латкок ӱшкыжым – пӱтынь Израиль верч, тыгак индешле куд тагам, шымле шым пачам, эше сулык верч надырлан – латкок казатагам. Чыла тиде Господьлан йӱлалтен пуымо надыр лийын.
36 Нуно тыгак кугыжан сатрапше*б ден эҥер вес вел кундемтӧра-влаклан кугыжан возен колтымо кӱштымашыжым пуэныт, да нунышт калыклан да Юмын пӧртлан чыла шотыштат полшен шогеныт.





*а 8:27 Ик дарик 8,4 грамм наре лийын.

*б 8:36 Сатрап – Персий кугыжанышысе тӧра, кызыт тудым губернатор дене таҥастараш лиеш.




ЕЗДРАН КНИГАЖЕ

Глава 9

Иудей пӧръеҥ-влакын йот калыкысе ӱдыр-шамычым марлан налмышт.

1 Чыла тидын деч вара мый декем вуйлатыше-влак толыныт да каласеныт: «Израиль калык, иерей ден левит-шамыч йот калык-влак деч – хананей, хеттей, ферезей, иевусей, аммон, моав, египтян да аморрей деч – да нунын йырнык йӱлашт деч ойырлен огытыл.
2 Нине калыкын ӱдырыштым нуно шкаланышт да эргыштлан марлан налыныт, тыге святой тукым тыште илыше калык-шамыч дене лугалтын. Тиде осал пашаште вуйлатыше ден он-влак икымше лийыныт».
3 Тидым колмеке, мый тувыр ден ӱмбал вургемем кушкедынам, ӱпем ден пондашем кӱрынам, вара тӱҥгылгышӧ гай шинченам.
4 Кӧ Израиль Юмын шомакше деч лӱдын илен, нуно чыланат плен гыч пӧртылшӧ-влакын тиде осал пашатлан кӧра мый декем погыненыт. А мый тушто кас надырым кондымо жап марте тӱҥгылгышӧ гай шинченам.



5 Кас надырым кондымо годым мый, кушкедме тувыр ден кушкедме ӱмбал вургеман, ойгырен шинчыме верем гыч кынелынам да, сукен шинчын, кидем Господь Юмем деке шуялтенам
6 да каласенам: «Мыйын Юмем! Вожылмем дене Тый декет шке чуриемат нӧлталаш ом тошт, мыйын Юмем! Вет осал пашана вуйна деч кӱшнӧ улыт, титакна кава дек шумеш шуыныт.
7 Ача-кочана-влакын илыме жапышт гыч тачысе кече марте титакна кугу. Сулыкланна верчын ме, кугыжа ден иерейна-влак йот элысе кугыжа-шамычын кидышкышт пуымо лийынна. Мемнам керде дене пытареныт, пленыш налыныт, агеныт да мыскыленыт. Тидыже таче кече мартеат шуйна.
8 Но кызыт кӱчык жаплан Господь Юмына мыланна шке порылыкшым ончыктен. Тудо мемнан кокла гыч икмыняржым илышым коден да шке святой верыштыже лияш пуэн. Мемнан Юмына шинчанам волгалтарен, кул улмына годым илыш шӱлышым пуэн.
9 Ме кул улына, но куллыкыштат Юмына мемнам коден огыл. Тудо мемнан деке Персий кугыжа-влакын шӱмыштым поремден: нуно мемнан чоннам арален коденыт, Юмынан шалатыме пӧртшым угыч чоҥаш эрыкым пуэныт, Иуда мланде ден Иерусалимыште мемнан ӱмбалне нунын аралтышышт лийын.



10 Мемнан Юмына, чыла тидын деч вара кызыт мом каласен кертына? Вет ме Тыйын кӱштымашет-влак деч кораҥынна,
11 нуным Тый шке пророк тарзет-шамыч гоч ойленат. Тый каласенат: ”Тендан сеҥен налаш кайыме мландыда ару огыл: тудо тусо калык-влакын йырныкышт дене шакшылыме, ик тӱр гыч вес тӱр марте йырныкышт дене темын.
12 Сандене шке ӱдырдам эргыштлан марлан ида пу, эргыланда нунын ӱдырыштым ида нал. Нине калыклан тыныс ден суапым кондаш манын, нимом ида ыште. Тунам те вияҥыда, тиде мландын эн сай саскажым кочкаш тӱҥалыда да тудым шке тукымланда курымеш кучен илашышт кодеда”.



13 Осал пашана, кугу титакна верч мемнан дене чыла мо лийме деч вара – вет Тый, Юмына, мемнам осал пашана почеш мут кучаш шогалтен отыл, Тый мемнан кокла гыч икмыняржым илышым коденат –
14 ме угычын Тыйын кӱштымашет-влакым ӧрдыжыш шӱкалына да йырнык йӱлам шуктышо нине калык дене родо лийына мо? Вет тунам Тыйын кугу шыдет ылыжеш, да Тый мемнам пӱтынек пытарет, утаралт кодшо-влак огыт лий!
15 Господь, Израильын Юмыжо! Тый чын ыштыше улат, вет таче кечылан ме илыше кодынна. Тыгай осалым ыштыме деч вара Тыйын ончылнет шогышаш огынал гынат, теве ме Тыйын ончылнет шогена».






ЕЗДРАН КНИГАЖЕ

Глава 10

1 Иудей пӧръеҥ-влак йот калык гыч налме ватыштым ойырен колтат. 18 Йот калык гыч ватым налше иерей-шамыч.

1 Кунам Ездра Юмын пӧрт ончылно кумык возын кумалын да шортын-шортын калыкын языкшым почын ойлен, тудын йыр израильтян-влак – пӧръеҥ, ӱдырамаш да йоча-шамыч – шукын погыненыт. Нунат мӱгырен шортыныт.
2 Шеханий, Иехиилын эргыже, Елам тукым гыч иктыже, Ездралан каласен: «Тиде мландысе йот калык кокла гыч ватым налын, ме шке Юмына ончылно титакыш пуренна. Но тиде пашаште Израильлан эше ӱшан уло.
3 Айста кызыт шке Юмына дене ойпидышым ыштена да мыйын озамын да Юмынан кӱштымашыже-влакым кугун пагален илыше-шамычын каҥашышт почеш нине вате ден нунын деч шочшо йоча-влакым шкенан деч колтена. Тек чылажат закон почеш лиеш!
4 Кынел, тиде пашам тылат шуктыман, ме тый денет пырля лийына – чолга лий да пашалан пиж!»



5 Ездра кынелын. Иерей ден левит-влакын да уло Израильын вуйлатышышт тидым шуктышт манын, тудо нунылан товатлаш кӱштен. Вуйлатыше-шамыч товатмутым пуэныт.
6 Вара Ездра Юмын пӧрт деч Иегохананын, Елиашив эргын, пӧлемышкыже каен. Тушто тудо пленыште лийше-влакын осал пашам ыштымыштлан шортын, кочкынат, йӱынат огыл.
7 Иуда мланде ден Иерусалимыште увертареныт: тек пленыште лийше-шамыч Иерусалимыште погынат.
8 Кӧ кум кече жапыште ок тол, калык вуйлатыше ден кугурак-влакын пунчалышт почеш тыгай еҥын погыжым шупшын налыт, а шкенжым плен гыч пӧртылшӧ калык тӱшка гыч ойырен кораҥдат.



9 Кум кече жапыште Иуда ден Вениамин мландыште илыше-влак Иерусалимыш погыненыт. Тиде индешымше тылзын колымшо кечынже лийын. Уло калык, тиде паша деч, тыгак кугу йӱр деч чытырен, Юмын пӧрт ончылнысо кудывечыште шинчен.
10 Иерей Ездра ончыко лектын да каласен: «Шкаланда йот калык кокла гыч ватым налын, осал пашам ыштенда – тидын дене Израильын титакшым кугемденда.
11 Шке сулыкдам ача-кочада-влакын Господь Юмыжо ончылно почын ойлыза да Тудын кумылжым шуктыза – тысе калык деч ойырлыза да нунын кокла гыч налме ватыда дене кылым кӱрлза».



12 Погынышо уло калык кугу йӱкын вашештен: «Тый чын улат, сандене кузе каласышыч, тыгак ыштена.
13 Но тыште калык шуко да жапшат йӱран – ме уремыште шоген огына керт. Пашажат ик-кок кечаш огыл, вет тиде сулыкым шукынжо ыштенна.
14 Тек тиде пашам уло калык лӱм дене вуйлатышына-влак шуктат. Тек олалаштына илыше, йот калык гыч ватым налше-шамыч палемдыме жапыште тышке толыт, тек кажне олан калык кугуракше ден судьяже-влакат толыт. Тунам Юмынан тиде пашалан кӧра ылыжше кугу шыдыже мемнан деч кораҥеш».
15 Тидын дене лач Ионафан, Асаил эрге, да Яхзеий, Фиква эрге, кӧнен огытыл. Нунын велыште тыгак Мешуллам ден левит Шавтай лийыныт.



16 Плен гыч пӧртылшӧ-влак каласыме семынак ыштеныт. Иерей Ездра кажне урлык гыч вуйлатыше-шамычым ойырен налын, нуно чыланат лӱмышт дене ончыктымо лийыныт. Луымшо тылзын икымше кечынже нуно погыненыт да тиде пашам лончылаш тӱҥалыныт,
17 икымше тылзын икымше кечыжлан йот калык гыч ватым налше кажне еҥым рашемден шуктеныт.



18 Иерей-влак коклаште йот калык гыч ватым налше-шамыч теве кӧмыт лийыныт: Иисусын, Иоседек эргын, да тудын иза-шольыжо-влакын урлыкышт гыч – Маасей, Елиезер, Иарив да Гедалий.
19 Нуно шке ватыштым ойырен колташ товатмутым пуэныт, да кажныже сулыкшылан тагам конден.
20 Иммер урлык гыч – Ханани ден Зевадий,
21 Харим урлык гыч – Маасей, Елий, Шемай, Иехиил да Уззий,
22 Пашхур урлык гыч – Елиоенай, Маасей, Измаил, Нафанаил, Иозавад да Елеас.
23 Левит кокла гыч: Иозавад, Шимей, Келаий – тудак Клита, Петахий, Иуда да Елиезер.
24 Мурызо кокла гыч – Елиашив, капка орол кокла гыч – Шаллум, Телем да Урий.



25 Моло израильтян кокла гыч: Парош урлык гыч – Рамаий, Иззий, Малхий, Миямин, Елеазар, Малхий да Ваней.
26 Елам урлык гыч – Матфаний, Захарий, Иехиил, Авдий, Иремоф да Елий.
27 Затту урлык гыч – Елиоенай, Елиашив, Матфаний, Иремоф, Завад да Азиса.
28 Бевай урлык гыч – Иегоханан, Хананий, Забвай да Афлай,
29 Ваний урлык гыч – Мешуллам, Маллух, Адай, Иашув, Шеал да Иерамоф.
30 Пахаф-Моав урлык гыч – Адна, Хелал, Ваней, Маасей, Матфаний, Веселеил, Биннуй да Манассий,
31 Харим урлык гыч – Елиезер, Ишший, Малхий, Шемай, Симеон,
32 Вениамин, Маллух, Шемарий.
33 Хашум урлык гыч – Мафнай, Мафафа, Завад, Елифелет, Иеремай, Манассий да Шимей,
34 Ваний урлык гыч – Маадай, Амрам, Уел,
35 Ваней, Бидья, Келуги,
36 Ваней, Меремоф, Елиашив,
37 Матфаний, Мафнай, Иаасай,
38 Ваний, Биннуй, Шимей,
39 Шелемий, Нафан, Адай,
40 Махнадбай, Шашай, Шарай,
41 Азариил, Шелемий, Шемарий,
42 Шаллум, Амарий да Иосиф.
43 Нево урлык гыч – Иеиел, Маттифий, Завад, Зевина, Иаддай, Иоиль да Бенаий.
44 Нине еҥ-влак чыланат шкаланышт ватым йот калык гыч налыныт, южо ватыже нунылан йочамат ыштен улмаш.







НЕЕМИЙЫН КНИГАЖЕ

1 Глава

Иуда мландыште да Иерусалимыште кодшо иудей-влак дене кугу орлык лийме нерген пален налмеке, Неемий Юмо деч полышым йодын кумалеш.

1 Неемийын, Гахалий эргын, каласкалымыже.


 Кислев тылзын, колымшо ийын*а мый Суза оласе карманыште лийынам.
2 Тунам иза-шольым кокла гыч иктыже, Ханани, да эше икмыняр еҥ Иуда мланде гыч тольыч. Мый нунын деч илыше кодшо, плен гыч пӧртылшӧ иудей-влак да Иерусалим нерген йодыштым.
3 Нуно мылам каласышт: «Плен гыч илыше пӧртылшӧ-влак тушанак, шкенан кундемешак, кодыныт, но пеш кугу азапыш логалыныт да мыскылалт илат. Иерусалимын пырдыжшым шалатыме, капкажым йӱлалтыме».
4 Тыгай уверым колын, мый шинчым да шортын колтышым. Икмыняр кече ойгырен коштым, пӱтым кучышым да кавасе Юмылан кумальым.
5 Мый тыге каласышым:


 «Господь, кавасе Юмо, лӱдмашым лукшо кугу Юмо! Тыйым йӧратыше да кӱштымашет-влакым шуктышо-шамыч дене ыштыме ойпидышетлан Тый ӱшанле кодат, нунын деке поро кумылетым ончыктет!
6 Тек пылышет тӱткын колыштшо да шинчат почмо лийыт! Колышт шке тарзетын кумалмыжым! Мый кызыт йӱдшӧ-кечыже Израиль калык верч, Тыйын тарзет-влак верч, кумалам. Израиль калыкын ыштыме сулыкшым почын ойлем: ме, Израиль калык, тыгак мыят, ачамын ешыжат, Тыйын ончылнет сулыкым ыштенна.
7 Ме Тыйын ончылнет титакыш пуренна: Моисей тарзетлан кӱштен кодымо пунчал, кӱштымаш да уставет-влакым шуктен шоген огынал.
8 Шарналте Моисей тарзетлан каласыме шомакетым: ”Те Мый дечем кораҥыда гын, Мый тендам вес калык-влак коклашке шалатен пытарем.
9 Но Мый декем мелын савырнеда да Мыйын кӱштымаш-влакем шуктен шогаш тӱҥалыда гын, мланде тӱрыш поктен колтымо лийыда гынат, тушечынат Мый тендам иквереш чумырем да шке лӱмемлан илаш ойырен налме верыш кондем”.
10 Вет Израиль калык Тыйын тарзет да Тыйын калыкет улеш, тудым Тый шке кугу виет дене, шке куатан кидет дене утаренат.
11 Господь, Тыйым сӧрвалем! Тек Тыйын пылышет тарзетын кумалмыжым, тыгак моло тарзетын кумалмыштым тӱткын колыштеш. Ме Тыйын лӱметым куан дене шотлен илена. Шке тарзетлан таче полшо: саде еҥын кумылжым мый декем савыре».


 Тунам мый кугыжан аракатемкалышыже*б лийынам.





*а 1:1 Тиде Артаксеркс кугыжан колымшо ий вуйлатымыж дене кылдалтын.

*б 1:11 Аракатемкалыше кугыжа деке лишке шоген да, кугыжам ынышт аярте манын, тудлан темыме аракам тамлен ончен.




НЕЕМИЙЫН КНИГАЖЕ

2 Глава

1 Кугыжалан Неемий Иерусалимын шаланымыж нерген ойла да олам угыч чоҥаш эрыкым йодеш. 11 Неемий Иерусалимын пырдыжшым ончен лектеш.

1 Артаксерксын колымшо ий кугыжаланымыж годым, нисан тылзыште, кугыжалан йошкар аракам кондышт. Мый тудым нальым да кугыжалан пуышым. Тидын деч ончыч мый тудын ончылно нигунам шӱлыкан лийын омыл.
2 Кугыжа йодо: «Молан чуриет шӱлыкан? Тый черле отыл? Уке? Тугеже, шӱмыштет ойго?» Мый чот лӱдын колтышым
3 да кугыжалан вашештышым: «Тек кугыжа курымеш ила! Кузе мыйын чурием шӱлыкан ок лий, вет ача-кочам тойымо олам шалатыме, капкаже-влакым йӱлалтыме».



4 Тунам кугыжа мане: «Мом мый дечем йоднет?» Мый кавасе Юмылан кумальым
5 да кугыжалан каласышым: «Кугыжалан тиде келша да шке тарзет деке поро кумылан улат гын, мыйым Иуда мландыш, ача-кочам тойымо олашке колто. Мый тудым угыч нӧлталам».
6 Кугыжа – воктеныже тунам ватыже шинча ыле – мый дечем йодо: «Кунар жап корнышто лият? Кунам пӧртылат?» Кугыжа мыйым колташ келшыш, да мый тушто мыняр жап лийшашем каласышым.



7 Мый маньым: «Кугыжан кумылжо уло гын, мылам эҥер вес вел*а кундемласе тӧра-влаклан серышым пуэн колтыжо. Тунам нуно мыйым шке кундемышт гоч Иуда мландыш колтат.
8 Тыгак, Юмын пӧрт пелен улшо карманын капкажлан, оласе пырдыжлан да мыйын илышаш пӧртлан чодырам пуыжо манын, кугыжан чодыра оролжо Асафлан серышым колташ йодам». Мыйын ӱмбалнем Юмын поро кидше лийын, да кугыжа чыла тидым мыланем пуэн.



9 Мый эҥер вес велысе кундем-влакын тӧрашт деке миенам да кугыжан серышыже-влакым пуэнам. Кугыжа пеленем эше сарзывуй ден имнешке-влакым колтен ыле.
10 Тидын нерген Хорон ола гыч улшо Санаваллат да аммон тӧра Товий колыныт да Израиль калыклан полшаш толмылан чот сыреныт.



11 Мый Иерусалимыш толынам. Тушто кум кече лиймеке,
12 пеленем улшо икмыняр еҥ дене йӱдым ола пырдыжым ончаш лектынна. Мом Юмо шӱмышкем Иерусалимлан ышташ пыштен, мый нигӧланат ойлен омыл. Мый осёлым кушкыж каенам, а моло-влак йолын ошкылыныт.
13 Йӱдым мый Лапвер капка гоч Дракон памаш ден Терыс капка деке кайышым, Иерусалимын шалатыме пырдыжшым, йӱлалтыме капкаже-влакым ончен лектым.
14 Мый Памаш капка ден Кугыжан пӱя деке лишемым, но тушто осёлым кушкыж каяшлан корно аҥысыр лийын.
15 Йӱд пычкемыштак мый, пырдыжым ончен, лапвер дене кӱзышым. Вара адакат, Лапвер капка гоч эртен, мӧҥгеш олашке пӧртыльым.



16 Куш мый коштынам, мом ыштенам – тӧра-влак пален огытыл: иудей-влакланат, иерей-влакланат, лӱмлӧ еҥ-шамычланат, тӧра-влакланат, тиде пашам ыштышаш моло еҥланат тымарте нимом раш ойлен омыл.
17 Вара мый нунылан каласышым: «Те ужыда, могай азапыш ме логалынна: Иерусалимым шалатыме, капкаже-влакым йӱлалтыме. Айста Иерусалимым угыч чоҥена, тиде намысым шке ӱмбачна кораҥдена».
18 Вара мый ӱмбалнем Юмын поро кидше улмым, тыгак кугыжан мылам ойлымо мутшым каласышым. «Чоҥаш тӱҥалына», – маньыч нуно да тиде суап пашалан ямдылалташ тӱҥальыч.



19 Но тидын нерген колмеке, Хорон гыч Санаваллат, аммон тӧра Товий да араб Гешем мемнам воштылыч да тыге игылт каласышт: «Мом те ыштеда? Кугыжа ваштареш пудыранчыкым нӧлталаш огыда шоно дыр?»
20 Мый нунылан вашештышым: «Кавасе Юмо мыланна йӧным ышта, а ме, Тудын тарзыже-влак, чоҥымо пашам тӱҥалына. А Иерусалим тендан огыл, тыште лияш кертыжда уке, тыште тендан нерген нимогай шарнымашат уке!»





*а 2:7 Эҥер вес вел – Евфрат эҥер деч касвел могыр.




НЕЕМИЙЫН КНИГАЖЕ

3 Глава

Иерусалимын пырдыжшым тӧрлатыше еҥ-влак, нунын могай еш ден кундем гыч улмышт.

1 Эн кугу иерей Елиашив да моло иерей-влак пашалан пижыныт да Шорык капкам чоҥеныт. Нуно тудым святитленыт да тушан омса-влакым сакеныт. Тыгак Меа ден Хананел башне-влак марте нуно чыла святитленыт.
2 Нунын воктене пырдыжым Иерихонышто илыше-влак чоҥеныт, а воктенышт Имрий эрге Заккур чоҥен.
3 Кол капкам Сенай эрге-влак чоҥеныт. Нуно тудым леведыныт, омса-влакым сакеныт, тӱкывара ден тӱкылтыш-шамычым пыштеныт.
4 Нунын воктене Гаккоц эрге Урийын Меремоф эргыже пырдыжым ачален, воктеныже – Мешезавел эрге Берехийын Мешуллам эргыже, нунын деч вара – Ваана эрге Садок.
5 Садок воктене Фекойышто илыше-влак олмыктеныт, но нунын эн лӱмлӧ еҥышт Господьлан пашам ышташ тупыштым пӱгыртен огытыл.



6 Тошто капкам Пасеах эрге Иоиада ден Бесодий эрге Мешуллам ачаленыт. Нуно капкам леведыныт, омса-влакым сакеныт, тӱкывара ден тӱкылтыш-шамычым пыштеныт.
7 Воктенышт Гаваон гыч Мелатий, Мероноф гыч Иадон, нунын дене пырля Евфрат эҥер вес вел кундемтӧран кидыштыже улшо Гаваон ден Мицпа олалаште илыше-влак пырдыжым ачаленыт.
8 Воктенышт Харгаий эрге Узиил, шӧртньыӱзгар мастар, ачален, а тудын воктеныже – тамлыпушан ӱйым ыштыше Хананий. Нуно Иерусалимым Лопка пырдыж марте тӧрлатеныт.
9 Нунын воктенышт Хур эрге Рефаий, Иерусалимын пел кундемжын тӧраже, ачален.
10 Воктеныже, шке пӧртшӧ ваштареш, Харумаф эрге Иедай ачален, а воктеныже – Хашавний эрге Хаттуш.



11 Пырдыжын вес ужашыжым Харим эрге Малхий ден Пахаф-Моав эрге Хашув ачаленыт, нунак Коҥга башньым олмыктеныт.
12 Нунын воктене Галлохеш эрге Шаллум, Иерусалимын пел кундемжын тӧраже, ӱдыржӧ-влак дене ачален.
13 Лапвер капкам Ханун да Заноахыште илыше-влак ачаленыт. Нуно капкам чоҥеныт, омса-влакым сакеныт, тушко тӱкывара ден тӱкылтыш-шамычым пыштеныт. Нуно эше Терыс капка марте тӱжем кынергут кутыш пырдыжым ачаленыт.



14 Терыс капкам Рехав эрге Малхий, Бефкарем кундемын тӧраже, ачален. Тудо капкам чоҥен, омса-влакым сакен, тушко тӱкывара ден тӱкылтыш-шамычым пыштен.
15 Памаш капкам Колхозей эрге Шаллум, Мицпа кундемын тӧраже, ачален. Тудо капкам чоҥен, леведын, омса-влакым сакен, тушко тӱкывара ден тӱкылтыш-шамычым пыштен. Тудак кугыжан садвече мучаште улшо Селах пӱя воктенысе пырдыжым Давид-Ола гыч волтышо тошкалтыш марте ачален.
16 Тудын воктене Азбук эрге Неемий, Беф-Цурын пел кундемжын тӧраже, Давид ешын кӱ курык шӱгарышт да кӱнчен ыштыме пӱя марте, тыгак тале сарзе-влакын пӧртышт йотке ачален.



17 Тудын деч умбакыже левит-влак ачаленыт: Ваний эрге Рехум, воктеныже Хашавий, Кеилан пел кундемжын тӧраже, шке кундемысе калык лӱм дене тыршен.
18 Умбакыже тудын тукым иза-шольыжо-влак ачаленыт: Хенадад эрге Баввай, Кеилан пел кундемжын тӧраже,
19 воктеныже – Иисус эрге Езер, Мицпан тӧраже. Тудын ачалыме кумдыкшо саргурал пӧлем дек кӱзымӧ вер ваштареш лукышто верланен улмаш.
20 Умбакыже пырдыжым Забвай эрге Варух, лук гыч тӱҥалын, кугу иерей Елиашивын пӧрт омсаже марте тыршен ачален.
21 Гаккоцын Урий эргыжын Меремоф эргыже пырдыжым умбакыже, Елиашивын пӧрт омсаж деч тӱҥалын, тудын пӧрт мучашыже марте ачален.
22 Тудын деч умбакыже пырдыжым лишыл кундемлаште илыше иерей-влак ачаленыт.



23 Нунын деч умбакыже, шке пӧртышт ваштареш, Вениамин ден Хашув ачаленыт. Нунын деч вара шке пӧртшӧ воктене Ананийын Маасей эргыжын Азарий эргыже ачален.
24 Тудын деч умбакыже пырдыжым Азарийын пӧртшӧ деч лук да савыртыш марте Хенадад эрге Биннуй ачален.
25 Тудын деч вара, пырдыж лук да казамат кудывече воктене, кугыжан кӱшыл пӧртшын башньыже ваштареш – Узай эрге Фалал, умбакыже – Парош эрге Федаий.
26 Офелыште илыше храм полышкалыше-влак пырдыжым эрвелныла улшо Вӱд капка да посна лектын шогышо башне марте ачаленыт.



27 Умбакыже пырдыжым лектын шогышо кугу башне деч Офел пырдыж марте Фекойышто илыше-влак ачаленыт.
28 Имне капка деч умбакыже пырдыжым иерей-влак, кажныже шке пӧртшӧ ваштареш, ачаленыт.
29 Нунын деч вара шке пӧртшӧ ваштареш Иммер эрге Садок, тудын почеш Шеханий эрге Шемай, Эрвел капкан оролжо, ачаленыт.
30 Умбакыже пырдыжым Шелемий эрге Хананий да Цалафын кудымшо эргыже Ханун ачаленыт. Нунын деч вара, шке пӧлемже ваштареш, Берехий эрге Мешуллам ачален.
31 Умбакыже пырдыжым шӧртньыӱзгар мастар Малхий ачален. Тудо Гаммифкад капка ваштареш улшо храм полышкалыше ден сатучо-влакын пӧртышт марте да лукысо пӧрт йотке пырдыжым тӧрлатен.
32 А лукысо пӧрт ден Шорык капка кокласе кутышым шӧртньыӱзгар мастар ден сатучо-влак ачаленыт.






НЕЕМИЙЫН КНИГАЖЕ

4 Глава

Иерусалим пырдыжым чоҥымо ваштареш Санаваллат ден Товий шогалыт.

1 Пырдыжым чоҥымына нерген колмекше, Санаваллат пеш чот сырен да шыдешкымыж дене иудей-влак нерген игылт ойлаш тӱҥалын.
2 Тудо шке еҥже да Самарий сарзе-влак ончылно каласен: «Нине мыскынь иудей-влак мом ышташ шонен пыштеныт? Нуно пырдыжым угыч нӧлталнешт мо? Надырым кондынешт мо? Пашаштым ик кечыштак пытарынешт мо? Ломыж ора гыч налме когаргыше кӱ-влаклан нуно у илышым пуынешт мо?»
3 А тудын воктеныже шогышо аммон Товий ешарен: «Тек чоҥат. Кӱ пырдыжышкышт кӱзен, эсогыл рывыж тудым сӱмыра».



4 «Юмына, кол нунын мыскылымыштым, вурсен ойлымыштым шкеныштын ӱмбаке савыре! Тек нунат йот мландыш пленыш наҥгайыме лийыт.
5 Титакыштым ит кудалте, сулыкыштым Шке ончычет ӱштыл ит шу, вет нуно чоҥышо-влакым мыскыленыт!»



6 Туге гынат, чоҥымо паша умбакыже шуйнен. Пырдыжым пелыже марте нӧлталыныт. Калык пашам тыршен ыштен.
7 Иерусалим пырдыжым угыч чоҥат, шалатыме верлажым тӧрлатат манмым колмеке, Санаваллат, Товий, араб ден аммон-влак да Азотышто илыше-шамыч чот шыдешкеныт.
8 Нуно пырля Иерусалим ӱмбаке сар дене каяш да тушто пуламырым нӧлталаш ойым пидыныт.
9 Но ме шке Юмыланна кумалын улына, а тушман деч аралалташ манын, мемнан оролна-влак йӱдшӧ-кечыже шогеныт.
10 Иудей-влак каласеныт: «Нумалше-влакын йыжыҥышт пытен, а тӱрлӧ тор эше шуко уло. Ме пырдыжым тетла чоҥен огына керт».



11 А тушманна-влак тыге ойленыт: «Нунын коклашкышт шижде пурымынам нуно паленат, ужынат огыт шукто. Ме нуным пуштеден пытарена да пашаштым чарена».
12 Мемнан деке нунын воктене илыше иудей-влак чыла вер гыч толеденыт да ӱмбакына керылташ шонымышт нерген ик гана огыл ойленыт.
13 Тунам мый оласе пырдыжын эн лапка, эше шагал нӧлталме верлаштыже еҥ-влакым ешын-ешын керде, умдо да пикш дене шогалтенам.
14 Ончен лекмеке, мый шогальым да лӱмлӧ еҥ-влаклан, тӧра-шамычлан да молыланат каласышым: «Нунын деч ида лӱд. Кугу да лӱдмашым лукшо Господьым ида мондо. Иза-шольыда, эрге-ӱдырда, ватыда да суртда верч чот шогыза!»



15 Мом ышташ шонымыштым палымына нерген тушманна-влак колыныт. Нуно умыленыт: Юмо осал шонымашыштлан чаракым шынден. Тунам ме чыланат пырдыж дек, кажныже шке пашашкыже, пӧртылна.

16-17 Тиде кече гыч пел калыкем пашам ыштен, а вес пелыже, умдым, авыртышым да пикшым кучен, кӱртньӧ тувыран шоген. Пырдыжым ачалыше пӱтынь Иуда калык шеҥгелне вуйлатыше-влак шогеныт. Нумалше-влак ик кидышт дене пашам ыштеныт, а вес кидышт умдым кучен.
18 Чоҥышо кажне еҥын пашам ыштымыж годым кыдалыштыже керде кечен. Мыйын воктенем пуч дене пуалташ ямде еҥ шоген.
19 Мый тӧра ден лӱмлӧ еҥ-влаклан, тыгак молыланат каласышым: «Пашана пеш кугу да кумда – ме пырдыж мучко тӱрлӧ верлаште икте-весе деч тораште улына.
20 Кунам иктаж-кушеч пуч йӱкым колыда, тудо верыш куржын толза, мемнан йыр погыныза: Юмына мемнан верч кредалаш тӱҥалеш».



21 Тыге ме пашам ыштен улына. Пел калыкше ӱжара волгалтме гыч шӱдыр кояш тӱҥалмешке кидыштыже умдым кучен.
22 Тунам мый калыклан тидымат каласышым: «Тек кажныже шке тарзыж дене йӱдлан Иерусалимеш кодеш. Йӱдым те оролаш, а кечывалым пашам ышташ тӱҥалыда».
23 Мыят, иза-шольым да тарзем-влакат, мый денем пырля коштшо орол-шамычат йӱдлан вургемнам кудашын огынал. Керде кажне еҥын пеленжак лийын.






НЕЕМИЙЫН КНИГАЖЕ

5 Глава

1 Неемий йорло-влакым шыгыремдымашлан мучашым ышта. 14 Неемий шке илышыж дене моло-влаклан кузе илаш кӱлмым ончыкта.

1 Калык кокла гыч шуко пӧръеҥ ден ӱдырамаш шке иудей иза-шольыж-влаклан ӧпкелаш тӱҥалыныт.
2 Южышт тыге ойленыт: «Ме эрге-ӱдырна дене пырля шукын улына. Мыланна кочкаш да илен лекташ кинде кӱлеш».
3 Весышт тыге маныныт: «Шужен шинчаш огыл манын, киндым налашлан мыланна пасунам, виноград аҥанам да пӧртнам залог шотеш пуаш логалеш».
4 Тыге ойлышо-влакат лийыныт: «Пасу ден виноград аҥанам залог шотеш пуэн, кугыжалан йозакым тӱлаш шийым арена.
5 Ме моло иза-шольына дене ик кап, ик вӱр улына, эргына-влакат нунын эргышт гаяк улыт. А ме ынде шке эрге-ӱдырнам кул шотеш пуышаш улына. Южо ӱдырна тиде жаплан кул шотеш ужалымат улыт. Ме нимом ыштен огына керт, пасу ден виноград аҥа-влакнат вес кидыш кусненыт».



6 Нине ӧпке мут ден вуйшиймашым колмеке, мый чот шыдешкышым.
7 Тидын нерген шонкалымеке, лӱмлӧ еҥ ден тӧра-влакым чот шылталышым. Нунылан каласышым: «Те шке иза-шольыда деч кӱрыда!» Вара тидын шотышто кугу погынымашым эртарышым.
8 Тыге каласышым: «Вес калык-влаклан куллыкыш ужалыме иудей иза-шольына-влакым ме кертмына семын мӧҥгеш тӱлен налынна. А те тыште шке иза-шольыдам ужаледа! Мыланна нунымат мӧҥгеш тӱлен налман мо?» Лӱмлӧ еҥ ден тӧра-влак, нимом вашештен кертде, шып шогышт.
9 Тунам мый каласышым: «Тыге ыштымыда сай огыл! Тушман калык-влак мемнам ынышт мыскыле манын, Юмо деч лӱдын илышаш огыдал мо?
10 Мыят, иза-шольым да тарзем-влакат нунылан ший ден шурным арымеш пуэнна. Айста нунын парымыштым кудалтена!
11 Кызытак нунылан пасуштым, виноград аҥаштым, олив пакчаштым да пӧртыштым пӧртылтыза. А ший ден шурным, йошкар арака ден олив ӱйым налмыдам чарныза».



12 Нунышт каласеныт: «Пӧртылтена, нунын деч йодаш огына тӱҥал. Ойлымет семынак ыштена». Иерей-влакым ӱжын, мый тушто улшо-шамычлан «тыгак ыштена» манын товатлаш кӱштышым.
13 Мый вургемем почкалтышым да каласышым: «Тек Юмо тиде мутым шуктыдымо кажне еҥым шке пӧртшӧ гыч, ыштен налме погыжым тудын деч тыгак почкалта, тек тудын чылажат почкалтен шуымо лиеш да яра кодеш». Погынышо калык «аминь!» манын каласен да Юмым чапландарен, вара шке товатлыме мутшым шуктен.



14 Иуда мландын кундемтӧраже лиймем годым – Артаксерксын колымшо гыч кумло кокымшо ий кугыжаланымыж марте, латкок ий – мыят, иза-шольым-влакат кундемтӧралан пуышаш киндым кочкын огынал.
15 А мый дечем ончыч кундемтӧра лийше-влак калыкын илышыжым нелемден шогеныт: нылле сикль шийым погеныт, тидын деч посна калык деч кинде ден йошкар аракам налыныт. Эсогыл тӧра-влакын полышкалышышт калык дене озаланеныт. Мый гын Юмо деч лӱдынам, тыге ыштен омыл.



16 Тидын годымак мый Иерусалим пырдыж чоҥымо пашаште тыршенам, тушко мыйын еҥем-влакат коштыныт. Мландымат ме шкаланна наледен огынал.
17 Мыйын ӱстелтӧрыштем шӱдӧ витле иудей ден тӧра шинченыт, тидын деч посна эше пошкудо калык еҥ-влак толеденыт.
18 Кажне кечын кочкышым ямдылаш ик ӱшкыжым, ойырен налме куд шорыкым да кайык-влакым кучылтыныт. Кажне лу кече гыч йошкар аракамат шуко конден шогеныт. Тидын годым мый калык деч кундемтӧралан погышаш киндым йодын омыл, вет калыклан тидын деч поснат неле лийын.



19 Мыйын Юмем, тиде калыклан мом ыштымемлан мыйым порын шарналте!






НЕЕМИЙЫН КНИГАЖЕ

6 Глава

1 Пырдыжым чоҥымо ваштареш умбакыжат шогат. 15 Иерусалим пырдыжым ачален пытарат.

1 Санаваллат, Товий, араб Гешем да моло тушманна мыйын ола пырдыжым ачален пытарымем колыныт. Пырдыж рож-влак тетла кодын огытыл, кеч тымарте капкалашке омса-влакым эше сакен шуктен омыл ыле.
2 Тунам Санаваллат ден Гешем мый декем тыге каласаш колтеныт: «Тол, Оно тӧрверын иктаж ялыштыже вашлийына». Нуно мылам осалым ышташ шонен пыштеныт.
3 Но мый нунын деке уверзе-влакем тыге каласаш колтышым: «Мый пеш кӱлешан пашам ыштем, миен ом керт. Тиде пашам коден, тендан деке каем гын, уло паша шогалеш».
4 Ныл гана нуно мыйым тыге ӱжыныт, но мый нунылан саде вашмутымак пуэнам.



5 Тунам Санаваллат мый декем шке тарзыжым визымше гана колтен. Тудын кидыштыже улшо серыш печать дене петырыме лийын огыл.
6 Тушто возымо лийын: «Калык-влак коклаште мут лектын, да Гешемат ойла – тый да иудей-влак пудыранчыкым нӧлталаш шонен пыштенда, садланак тый Иерусалим пырдыжым чоҥет. А тый нунын кугыжашт лийнет манын ойлат.
7 Иерусалим мучко шке нергенет ”Ынде Иудан кугыжаже уло!” манын увертараш тый эсогыл пророк-влакым шогалтенат. Тиде вет кугыжа деке шуэш! Сандене тол, пырля каҥашен налына».
8 Но мый тудын деке тыге каласаш колтышым: «Мо нерген тый ойлет, тыгай нимат лийын огыл. Тидым тый шке шонен луктынат».
9 Тыге нуно чыланат мемнам лӱдыкташ тӧченыт. Нуно шоненыт: «Чоҥымыштым чарнат, пашаштым мучашке огыт шукто». Но мый пашам ышташ эшеат чот кумылаҥынам веле.



10 Мый Мегетавелын Делаий эргыжын Шемай эргыж деке мӧҥгышкыжӧ мийышым. Тудыжо шке пӧртыштыжӧ тӱкылалт шинчын ыле. Тудо каласыш: «Айда Юмын пӧртыш каена! Храм кӧргыш пурен, шке почешна омсам тӱкылен шындена, вет тыйым пушташ толыт. Тыйым пушташ йӱдым толыт!»
11 Но мый каласышым: «Мыйын гай еҥлан куржаш лиеш мо? Храм кӧргыш пураш да шке илышем утарен кодаш кӧ мый улам? Ом кае!»
12 Мый умыленам: Шемай мыйын нергенем пророклен ойлен гынат, тудым Юмо колтен огыл, тудым Товий ден Санаваллат тарленыт.
13 Мый лӱдам да Шемайын каласымыж семын ыштем манын, нуно тудым окса дене шке велышкышт савыреныт. Тыге мый сулыкыш пурем, лӱмем шӱктарыме лиеш да мыйын нерген удам ойлаш тӱҥалыт манын шоненыт.



14 Юмем, тыге ыштымыштлан Товий ден Санаваллатым, тыгак пророк ӱдырамаш Ноадиям да моло пророк-влакымат шарналте! Нуно мыйым лӱдыкташ шоненыт!



15 Елул тылзын коло визымше кечынже пырдыжым ачален пытареныт. Тиде паша витле кок кече шуйнен.
16 Кунам тушманна-влак тидын нерген колыныт да мемнан йыр илыше калык-влак тидым ужыныт, нунын шке вийыштлан ӱшанышт йомын. Тиде пашаште нуно мемнан Юмынан кидшым ужыныт.



17 Тиде жапыште лӱмлӧ иудей-влакат шуко серышым возеныт да Товийлан колтеныт, а Товийын серышыже-влак нунын дек толеденыт.
18 Иуда мландыште шукынжо тудын дене товатмут дене пеҥгыдемдыме ойпидышым ыштеныт, вет Товий Арах эрге Шеханийын веҥыже лийын, а Товийын Иегоханан эргыже Берехийын Мешуллам эргыжын ӱдыржым марлан налын улмаш.
19 Нуно мыйын ончылнем «Товий поро еҥ» манын ойленыт, а мыйын мом кутырымем Товийлан увертарен шогеныт. Товийже, лӱдыкташ манын, мылам серыш почеш серышым колтеден.






НЕЕМИЙЫН КНИГАЖЕ

7 Глава

1 Иерусалим олаште вуйлатыше ден капка орол-влакым шогалтат. 4 Плен гыч пӧртылшӧ-влакын лӱмышт.

1 Кунам Иерусалим пырдыжым угыч нӧлталыныт да мый тушто омса-влакым сакенам, кунам шке сомылыштым шукташлан капка орол, мурызо да левит-влак шогалтыме лийыныт,
2 Ханани шольым ден Иерусалим карманын вуйлатышыже Хананийлан – тудо моло деч ӱшанле да Юмо деч лӱдшӧ лийын – тыге кӱштен каласышым:
3 «Тек Иерусалим капка-влакым эрдене кече сайын ырыкташ тӱҥалмеке веле почыт. Тек капка орол-влак капкам тымарте тӱкылымаште кучат. Иерусалимыште илыше-влак кокла гыч орол-шамычым шогалтыза, тек нуно оролымо верлаште але шке пӧртышт воктене оролат».



4 Но ола кумда да кугу, а калык тушто шагал лийын, пӧрт-влакымат эше угыч нӧлталын шуктымо огыл улмаш.
5 Юмо мылам лӱмлӧ еҥ ден тӧра-влакым, тыгак калыкым погаш да нуным шотлен лекташ кӱштен. Мый плен гыч эн ончыч толшо-влакым тукымвож еда радамлен возымым муым. Тушто тыге серыме лийын:



6 «Теве плен гыч пӧртылшӧ мемнан кундемысе еҥ-влак. Нуным Вавилон кугыжа Навуходоносор пленыш налын да Вавилоныш наҥгаен улмаш. Кызыт нуно Иерусалимыш да Иуда мландыш, кажныже шке олашкыже, пӧртылыныт.
7 Нине еҥ-влак Зоровавель, Иисус, Неемий, Азарий, Раамий, Нахманий, Мардохей, Билшан, Мисфереф, Бигвай, Нехум, Ваана дене пырля пӧртылыныт.


 Нине израильтян-влак тынарын лийыныт:
8 Парош урлык – кок тӱжемат шӱдӧ шымле кокыт,
9 Сафатий урлык – кумшӱдӧ шымле кокыт,
10 Арах урлык – кудшӱдӧ витле кокыт.
11 Иисус ден Иоав тукымла гыч Пахаф-Моав урлык – кок тӱжемат кандашшӱдӧ латкандаше,
12 Елам урлык – тӱжем кокшӱдӧ витле нылыт,
13 Затту урлык – кандашшӱдӧ нылле визыт,
14 Закхай урлык – шымшӱдӧ кудло,
15 Биннуй урлык – кудшӱдӧ нылле кандаше,
16 Бевай урлык – кудшӱдӧ коло кандаше,
17 Азгад урлык – кок тӱжем кумшӱдӧ коло кокыт,
18 Адоникам урлык – кудшӱдӧ кудло шымыт,
19 Бигвай урлык – кок тӱжемат кудшӱдӧ шымыт,
20 Адин урлык – кудшӱдӧ витле визыт.
21 Езекий тукым Атерын урлыкшо – индешле кандаше,
22 Хашум урлык – кумшӱдӧ коло кандаше,
23 Бецай урлык – кумшӱдӧ коло нылыт,
24 Хариф урлык – шӱдӧ латкокыт,
25 Гаваон урлык – индешле визыт.



26 Вифлеем ден Нетофа олала гыч – шӱдӧ кандашле кандаш еҥ,
27 Анафоф гыч – шӱдӧ коло кандаше,
28 Беф-Азмавет гыч – нылле кокыт,
29 Кириаф-Иарим, Кефира да Бероф гыч – шымшӱдӧ нылле кумыт,
30 Рама ден Гева гыч – кудшӱдӧ коло икыт,
31 Михмас гыч – шӱдӧ коло кокыт,
32 Вефиль ден Гай гыч – шӱдӧ коло кумыт,
33 вес Нево ола гыч – витле кокыт.



34 Вес Еламын урлыкшо гыч – тӱжем кокшӱдӧ витле нылыт,
35 Харим урлык гыч – кумшӱдӧ коло.



36 Иерихон ола гыч – кумшӱдӧ нылле визыт,
37 Лод, Хадид да Оно гыч – шымшӱдӧ коло икте,
38 Сенай гыч – кум тӱжемат индешшӱдӧ кумло.



39 Иерей-влак: Иисус тукым гыч Иедайын урлыкшо – индешшӱдӧ шымле кумыт,
40 Иммер урлык – тӱжем витле кокыт,
41 Пашхур урлык – тӱжем кокшӱдӧ нылле шымыт,
42 Харим урлык – тӱжем латшымыт.



43 Левит-влак: Кадмиил ден Годавийын тукымышт гыч лекше Иисусын урлыкшо – шымле нылыт.



44 Мурызо-влак: Асафын урлыкшо – шӱдӧ нылле кандаше.



45 Капка орол-влак: Шаллум урлык, Атер урлык, Талмон урлык, Аккув урлык, Хатита урлык да Шовай урлык – шӱдӧ кумло кандаше.



46 Храм полышкалыше-влак: Циха урлык, Хасуфа урлык, Таббаоф урлык,
47 Керос урлык, Сий урлык, Фадон урлык,
48 Левана урлык, Хагава урлык, Салмай урлык,
49 Ханан урлык, Гиддел урлык, Гахар урлык,
50 Реаий урлык, Рецин урлык, Некода урлык,
51 Газзам урлык, Узза урлык, Пасеах урлык,
52 Весай урлык, Меуним урлык, Нефисим урлык,
53 Бакбук урлык, Хакуфа урлык, Хархур урлык,
54 Бацлуф урлык, Мехида урлык, Харша урлык,
55 Баркос урлык, Сисара урлык, Фамах урлык,
56 Нециах урлык, Хатифа урлык.



57 Соломонын тарзыже-влакын урлыкышт: Сотай урлык, Софереф урлык, Ферида урлык,
58 Иаала урлык, Даркон урлык, Гиддел урлык,
59 Сафатий урлык, Хаттил урлык, Похереф-Гаццевайим урлык, Амон урлык.



60 Храм полышкалыше ден Соломон тарзе-влакын урлыкышт – чылаже кумшӱдӧ индешле кок еҥ.



61 Теве Тел-Мелах, Тел-Харша, Херув-Аддон да Иммер олала гыч толшо-влак. Нуно шке урлык ден тукымыштын Израиль калык деч улмыштым пеҥгыдемден кертын огытыл.
62 Тиде – Делаий урлык, Товий урлык да Некода урлык, чылаже кудшӱдӧ нылле кок еҥ.
63 Иерей тукым гыч: Ховаий урлык, Гаккоц урлык, Верзеллий урлык – тудыжо галаад Верзеллийын ӱдыржым марлан налын да тудын тукымжылан шотлалташ тӱҥалын улмаш.
64 Нине еҥ-влак тукымвожым возен кодымаште шкеныштым кычалыныт, но муын огытыл, сандене нуным иерей чотыш пуртен огытыл.
65 Тиде йодышым урим да туммим полшымо дене рашемдыше иерей лекмешке, тиршафа нунылан поснак святой надырым кочкаш ок лий манын каласен.



66 Чылаже нылле кок тӱжемат кумшӱдӧ кудло еҥ погынен.
67 Нунын деч посна эше шым тӱжемат кумшӱдӧ кумло шым пӧръеҥ ден ӱдырамаш кул, тыгак кокшӱдӧ нылле вич пӧръеҥ ден ӱдырамаш мурызо лийыныт.
68 Нунын шымшӱдӧ кумло куд имньышт, кокшӱдӧ нылле вич мулышт,
69 нылшӱдӧ кумло вич верблюдышт да куд тӱжемат шымшӱдӧ коло осёлышт лийын.



70 Южо урлык вуйлатыше чоҥымо пашалан пӧлекым пуэн. Тиршафа поянлыкым аралыме верыш ик тӱжем драхме шӧртньым, витле чашым, иерей-влаклан чияшышт кумло вургемым, тыгак вичшӱдӧ мине шийым пуэн.*а
71 Южо урлык вуйлатыше чоҥымо пашалан поянлыкым аралыме верыш коло тӱжем драхме шӧртньым да кок тӱжем кокшӱдӧ мине шийым пуэн.*б
72 Калык кокла гыч молышт коло тӱжем драхме шӧртньым да кок тӱжем мине шийым, иерей-влаклан чияшышт кудло шым вургемым пуэныт.



73 Тыге иерей ден левит-влак, капка орол ден мурызо-шамыч, тыглай калык ден храм полышкалыше-влак – уло Израиль – шке олаштышт илаш тӱҥалыныт».





*а 7:70 Тӱжем драхме – 8,5 кг наре. Вичшӱдӧ мине – 300 кг наре.

*б 7:71 Коло тӱжем драхме – 170 кг наре. Кок тӱжем кокшӱдӧ мине – 1,2 тонн наре.




НЕЕМИЙЫН КНИГАЖЕ

8 Глава

1 Ездра калыклан законым лудеш. 13 Омаш пайремым пайремлымаш.

1 Шымше тылзын, Израиль эрге-влакын шке олаштышт илаш тӱҥалмеке, уло калык ик ой дене Вӱд капка ончылно улшо погынымо верыш чумырген. Нуно закон туныктышо Ездралан каласеныт: «Господьын Израильлан пуымо Моисейын закон книгажым кондо».
2 Погынышо пӧръеҥ ден ӱдырамаш, колыштын да умылен кертше чыла еҥ ончыко иерей Ездра закон книгам конден. Тиде шымше тылзын икымше кечынже лийын.
3 Ездра волгыжаш тӱҥалме гыч кечывал марте Вӱд капка ончылно улшо погынымо верыште пӧръеҥ, ӱдырамаш да умылен кертше чыла еҥлан тиде книгам лудын. Уло калык пеш тӱткын колыштын.
4 Закон туныктышо Ездра тудлан лӱмын чоҥымо кӱкшӧ пу кӱварыште шоген, а воктеныже, пурла велне, Маттифий, Шема, Анаий, Урий, Хелкий да Маасей, шола велныже Федаий, Мисаил, Малхий, Хашум, Хашбаддана, Захарий да Мешуллам шогеныт.
5 Кунам кӱкшӧ кӱварыште шогышо Ездра пӱтынь калык шинча ончылно книгам почын, уло калык кынел шогалын.
6 Ездра Господьым, кугу Юмым, чапландарен. Уло калык, кидшым кӱшкӧ нӧлталын, «аминь, аминь!» манын вашештен да Господь ончылно, сукен шинчын, вуйжым мланде марте савен.
7 Левит-влак Иисус, Ваний, Шеревий, Иамин, Аккув, Шавтай, Годий, Маасей, Клита, Азарий, Иозавад, Ханан да Фелаий калыклан законым умылтареныт. Тыгодым калык шке верыштыжак шоген.
8 Калык умылен кертше манын, книга гыч Юмын законым раш лудыныт, эше ешарен умылтареныт. Калык лудмым умылен.*а



9 Тунам Неемий – тудак тиршафа, – законым туныктышо иерей Ездра, тыгак калыкым туныктышо левит-влак уло калыклан каласеныт: «Таче тендан Господь Юмыдан святой кечыже. Ида ойгыро, ида шорт». Вет закон мутым колыштмо годым уло калык шортын улмаш.
10 Тудо нунылан каласен: «Кайыза, эн сай кочкышым кочса, тамле йошкар аракам йӱза. Кӧн ниможат уке, кочкышдам нунын дене пайлыза, вет тиде кече – мемнан Господьнан святой кечыже. Ида ойгыро: Господь ончылно куанымыда тендам вияным ышта».
11 Левит-влак, уло калыкым лыпландарен, тыге ойленыт: «Чарныза, вет тиде святой кече. Ида ойгыро».
12 Тунам уло калык кочкын-йӱаш, шке кочкышыжым весе дене пайлаш, пеш кугу куан дене пайремлаш тӱҥалын, вет ойлымо шомакым нуно умыленыт.



13 Вес кечынже уло калыкын урлык вуйлатышышт, тыгак иерей ден левит-влак, законышто мом возымым умылтарыже манын, закон туныктышо Ездра деке погыненыт.
14 Господьын Моисей гоч пуымо законыштыжо нуно тыге возымым муыныт: «Тек Израиль калык шымше тылзын, пайрем годым, омашыште ила».
15 Сандене нуно шке олалаштышт да Иерусалимыште тыге увертарен ойленыт: «Курыкыш кайыза, олив пушеҥгын да ир оливын, миртын, пальмын да лышташан моло пушеҥгын укшлаштым кондыза да законышто возымо семын омашым ыштыза».



16 Еҥ-влак каеныт, укш-влакым конденыт да шке пӧрт ӱмбалнышт, кудывечыштышт, тыгак Юмын пӧрт кудывечыште, Вӱд капка ден Ефрем капка ончылно улшо погынымо верлаште омаш-влакым ыштеныт.
17 Плен гыч пӧртылшӧ-влак чыланат шкаланышт омашым ыштеныт да тушто иленыт. Нав эрге Иисусын илыме жапше гыч тиде кече марте Израиль калык тыге ыштен огыл улмаш. Нунын куанышт пеш кугу лийын.
18 Юмын законжым возыман книгам кажне кечын, икымше кече гыч пытартыш кече марте, лудыныт. Нуно шым кече пайремленыт, а кандашымше кече, законышто возымо семынак, пайремым мучашлыше кече лийын.





*а 8:8 Тиде закон книга еврей йылме дене возымо лийын, но тунам калык арамей йылме дене кутырен, сандене тиде законым умылтараш кӱлын.




НЕЕМИЙЫН КНИГАЖЕ

9 Глава

Израиль калык шке сулыкшым почын ойла да законым шуктен шогаш мутым пуа.

1 Тиде тылзынак коло нылымше кечынже, пӱтым кучен, чоштыра вургемым чиен да вуешышт ломыжым шавен, израиль эрге-влак иквереш погыненыт.
2 Йот калык еҥ-влак деч посна ойырлен, нуно шогышыштла шке сулыкыштым, ача-кочаштын титакыштым почын ойленыт.
3 Еҥ-влак, шке верыштышт шоген, шке Господь Юмыштын закон книгажым кум шагат лудыныт. Эше кум шагат сулыкыштым почын ойленыт да шке Господь Юмыштлан вуйыштым савеныт.
4 Иисус, Ваний, Кадмиил, Шеваний, Вунний, Шеревий, Ваний да Хенани левит-влаклан ыштыме кӱкшакашке кӱзен шогалыныт да шке Господь Юмыштлан кугу йӱкын кумалыныт.
5 Левит-влак Иисус, Кадмиил, Ваний, Хашавний, Шеревий, Годий, Шеваний да Петахий каласеныт: «Шогалза да шке Господь Юмыдам курым-курымеш чапландарыза! Тек Тыйын чапланыше лӱмет моктымо лиеш! Тудо кеч-могай чаплымаш да моктымаш деч кӱшнӧ шога!»


6 [Тунам Ездра каласен:]

 «Господь, Тый икте гына Юмо улат!

 Кавам, эн кӱшыл кава-влакым да тушто мо улым,

 мландым, теҥыз-влакым да тушто мо улым

   чылажымат Тый ыштенат.

 Чылаштлан илышым пуэт,

 пылпомышысо сарзе-влак Тылат вуйыштым сават.


7 Тый Шке, Господь Юмо,

 Аврамым ойырен налынат

 да Халдейысе Ур гыч луктынат,

 тудлан Авраам лӱмым пуэнат.


8 Тый тудын уло шӱм дене Тылат ӱшанле улмыжым ужынат

 да тудын дене ойпидышым ыштенат –

 хананей, хеттей, аморрей, ферезей,

   иевусей да гергесей калык-влакын мландыштым

 [тудлан да] ончыкылык тукымжылан пуаш сӧренат.

 Тый чын ыштыше улат, садлан пуымо мутетым шуктенат.


9 Кугезына-влакын Египетыште орланымыштым Тый ужынат,

 Йошкар теҥыз воктене ӱжын кычкырымыштым колынат.


10 Тый фараонлан, тудын тарзыж-влаклан, мландысе пӱтынь калыкшылан

   тӱрлӧ палдарыше пале ден ӧрыктарыше пашам ончыктенат.

 Тыге Тый Шкаланет лӱмым ыштенат –

 таче кече мартеат тудо мокталтеш.

 Вет Тый паленат: египтян-шамыч кугезына-влакым

   нимоэш шотлен огытыл.


11 Кугезына-влак ончылно

   Тый теҥыз вӱдым кок могырыш кораҥденат,

 да нуно теҥыз покшеч кукшо корно дене эртеныт.

 А нуным поктен толшо-влакым

   виян толкыныш кӱм шумо семын

   Тый келге вӱдыш шуҥгалтаренат.


12 Пыл меҥге семын кечывалым кугезына-влакым вӱден каенат,

 да йӱдым тул меҥге семын кайыме корныштым волгалтаренат.


13 Синай курыкыш Тый воленат,

 кугезына-влаклан пылпомыш гыч ойленат,

 нунылан чынле устав ден ӱшанле закон-влакым,

   поро пунчал ден кӱштымаш-влакым пуэнат.


14 Тый нунылан святой шуматкечетым увертаренат,

 кӱштымаш, пунчал да законет-влакым

   Моисей тарзет гоч пуэнат.


15 Шужымышт годым нунылан кава гыч киндым пуэнат,

 йӱмӧ шумышт годым кӱ курык гыч вӱдым луктынат.

 Кидетым нӧлталын, нунылан мландым пуаш товатленат,

 тушко каяш да тудым сеҥен налаш кӱштенат.


16 Но кугезына-влак ӱскырт, вустык лийыныт,

 Тыйын кӱштымаш-влакетым колыштын огытыл.


17 Нунын Тыйым колыштмышт шуын огыл,

 нунылан ыштыме ӧрыктарыше пашат-влакым

   шарналтен огытыл.

 Нуно вустык, ӱскырт лийыныт да,

 угыч Египетысе кул лияш манын,

 шкаланышт вуйлатышым шогалтеныт.

 Но Тый сулыкым кудалтыше, поро да чаманыше,

   шуко чытыше да серлагыше Юмо улат.

 Тый нуным коден каен отыл:


18 кеч нуно шкаланышт ӱшкыжым велен ыштеныт,

 ”Тиде мемнам Египет гыч лукшо юмына” манын каласеныт

 да шке пашашт дене Тыйым пеш чот мыскыленыт,


19 Тый кугун чаманыше улметлан кӧра

   нуным ир мландеш коден отыл.

 Корным ончыктен кайыше пыл меҥге

   нунын деч кечывалым ойырлен огыл,

 кайышаш корным волгалтарыше тул меҥге

   йӱдым нунын деч кораҥын огыл.


20 Нуным туныктен шогашлан

   Тый шке поро Шӱлышетым пуэнат,

 манна деч посна нуным коден отыл,

 логарышт кошкымо годым вӱдым пуэнат.


21 Нылле ий Тый нуным ир мландыште пукшенат.

 Нимогай чӱдылыкым нуно ужын огытыл,

 вургемышт тоштемын-лыжгаен огыл,

 пуалын огыл йолыштат.


22 Тый нунын кидыш кугыжаныш ден калык-влакым пуэнат,

 нуно Есевон кугыжа Сигонын мландыжым

   да Васан кугыжа Огын мландыжым сеҥен налыныт.


23 Тый кугезына-влакын шочшыштым

   кавасе шӱдыр наре шукемденат

 да нуным саде мландыш пуртенат,

 кудыж нерген кугезе кочаштлан

 ”тиде мландым кучен илаш толыт” манын ойленат.


24 Нунын шочшышт тиде мландыш толыныт

1 да тудым сеҥен налыныт.

 Тый нунын кидыш хананей-влакым, кугыжаштым

   да тушто илыше чыла калыкым пуэнат –

 сеҥалтше-влак дене нуно мом шоненыт, тудым ыштеныт.


25 Кугезе кочана-влак шкаланышт чоткыдемдыме олалам,

 лектышан сай мландым,

 тӱрлӧ пого дене темыме пӧртлам,

 кӱан мландыште кӱнчымӧ вӱд аралыме верлам,

 виноград ден олив сад-влакым

 да саскан пушеҥге-влакым пеш шуко налыныт.

 Нуно теммеш кочкыныт, кӱжгемыныт –

 Тыйын кугу суапетлан кӧра ракатланен иленыт.


26 Но кугезына-влак мут колыштдымо лийыныт

 да Тыйын ваштареш шогалыныт,

 Тыйын законет деке тупынь савырненыт.

 Тый декет мелын савырнаш сӧрвалыше пророк-влакетым нуно пуштеденыт,

 шке пашашт дене Тыйым чот мыскыленыт.


27 Тунам Тый кугезына-влакым тушман кидыш пуэнат,

 кудышт нуным шыгыремдылыныт.

 Но кунам нуно йӧсланеныт

 да Тый дечет полышым йодын кычкыреныт,

 Тый нуным пылпомыш гыч колынат

 да кугун чаманыше улметлан кӧра

   нуным утараш еҥ-влакым колтенат.

 Нунышт кугезына-влакым тушман кид гыч утареныт.


28 Но, куштылгырак лиймеке, кугезына-влак

   ончылнет осалым угыч ышташ тӱҥалыныт –

 Тый нуным тушман кидыш пуэнат,

 да нунышт кугезына-влаклан оза лийыныт.

 Тый дечет адак полышым йодын кычкырымышт годым

   Тый нуным кава гыч колынат

 да кугун чаманыше улметлан кӧра эше шуко гана утаренат.


29 Тыйын законет дек пӧртылышт манын,

 Тый нунылан шижтаренат.

 Но нуно ӱскыртланеныт,

 Тыйын кӱштымаш-влакетым колыштын огытыл,

 Тыйын пунчал-влакет деч кораҥыныт –

 а лач нуным шуктен шогышо-влак илаш тӱҥалыт!

 Нуно Тый декет тупынь савырненыт,

 вустык лийыныт, мутетым колыштын огытыл.


30 Шуко ий Тый нуным чытенат,

 шке Шӱлышет дене нунылан пророк-влакет гоч шижтаренат,

 но нуно Тыйым колыштын огытыл.

 Тунам Тый нуным йот мландысе калык-влак кидыш пуэнат.


31 Кугун чаманыше улметлан кӧра

   Тый нуным пӱтынек пытарен отыл,

 нуным коден каен отыл,

 вет Тый поро да чаманыше Юмо улат.


32 Шке ойпидышетлан ӱшанле улшо,

 шке порылыкетым эре ончыктен шогышо,

 лӱдмашым лукшо кугу да виян Юмына!

 Кугыжа ден онна, иерей ден пророкна-влакым,

 ача-кочана ден уло калыкетым – мемнам чыланнам

   авалтыше орлыкым Тый изилан ит шотло,

 тиде орлык Ассирийыште лийме жап гыч кызыт марте шуйна.


33 Мемнан дене мо лийын – Тый чын ыштенат,

 вет Тый ӱшанле, а ме осал улына.


34 Мемнан кугыжана, онна, иерейна да ача-кочана-влак

   Тыйын законетым шуктен шоген огытыл,

 кӱштымаш ден сугынет-влакым колыштын огытыл,

 кеч Тый нуным шижтарен шогенат.


35 Шке кугыжаныш лийме годымат,

 кунам Тый улан илышым пуэнат,

 Тыйын пуымо кумда, лектышан сай мландыштат

   нуно Тылат служитлен огытыл,

 шке осал пашашт деч кораҥын огытыл.


36 Теве кызыт ме кул улына.

 Тудо мландыште, кудым Тый ача-кочаланна

   саска ден лектышыжым кочкын илаш пуэнат,

 ме кул улына.


37 Тиде мландын сай лектышыже

   йот кугыжа-влаклан логалеш,

 вет сулыкланна кӧра Тый мемнам нунын кидыш пуэнат.

 Нуно мыланна да вольыкланна оза улыт –

 мемнан дене нуно мом шонымыштым ыштат.

 Ме кугу ойгыш логалынна!


38 Садлан ме пеҥгыде ойпидышым ыштена

 да тудым возен шындена,

 а мемнан онна, левит ден иерейна-влак

 тушко шке печатьыштым шындат».






НЕЕМИЙЫН КНИГАЖЕ

10 Глава

1 Печатьым шындыше-влакын лӱмышт. 28 Моло израильтян-влакат законым шуктен шогаш товатлен сӧрат.

1 Шке печатьыштым шынденыт: тиршафа Неемий, Гахалий эрге, тыгак Седекий,
2 Сераий, Азарий, Иеремий,
3 Пашхур, Амарий, Малхий,
4 Хаттуш, Шеваний, Маллух,
5 Харим, Меремоф, Овадий,
6 Даниил, Гиннефон, Варух,
7 Мешуллам, Авий, Миямин,
8 Маазий, Вилгай, Шемай – тиде иерей-влак улыт.



9 Левит-влак: Азаний эрге Иисус, Хенадад урлык гыч Биннуй, Кадмиил,
10 нунын иза-шольышт: Шеваний, Годий, Клита, Фелаий, Ханан,
11 Миха, Рехов, Хашавий,
12 Заккур, Шеревий, Шеваний,
13 Годий, Ваний, Венинуй.



14 Калык вуйлатыше-влак: Парош, Пахаф-Моав, Елам, Затту, Ваний,
15 Вунний, Азгад, Бевай,
16 Адоний, Бигвай, Адин,
17 Атер, Езекий, Азур,
18 Годий, Хашум, Бецай,
19 Хариф, Анафоф, Невай,
20 Магпиаш, Мешуллам, Хезир,
21 Мешезавел, Садок, Иаддуй,
22 Фелатий, Ханан, Анаий,
23 Осий, Хананий, Хашув,
24 Лохеш, Пилха, Шовек,
25 Рехум, Хашавна, Маасей,
26 Ахий, Ханан, Анан,
27 Маллух, Харим, Ваана.



28 Моло калык: иерей, левит, капка орол, мурызо да храм полышкалыше-влак, йот калык деч ойырлен, Юмын законжо деке ушнышо-влак, нунын ватышт, эргышт, ӱдырышт – чылан, кӧ умылен кертын,
29 шке лӱмлӧ иза-шольышт дек ушненыт. Нуно Юмын Моисей тарзыж гоч пуымо законжым шуктен шогаш шкеныштым товатмут дене кылденыт, Господь Юмынан чыла кӱштымаш да пунчалже-влак дене келшышын илаш сӧреныт, а шуктен огыт шого гын, ӱмбакышт каргымашым налаш келшеныт.



30 «Ме шке ӱдырна-влакым йот калыклан марлан огына пу, тыгак нунын ӱдырыштым шке эргына-шамычлан марлан огына нал.
31 Кунам мемнан йыр улшо калык-влак шуматкечын сатум ужалаш кондат, ме нунын деч тиде кечын да моло святой кечын сатум огына нал. Кажне шымше ийын ме мландым огына курал-ӱдӧ да чыла парымым кудалтена.
32 Шке Юмынан пӧртышкыжӧ мо кӱлешым налашлан ме сикльын кумшо ужашыжым кажне ийын пуэн шогаш сӧрена.
33 Тиде ший теве молан кучылтмо лиеш: святой киндылан, кече еда конден шогымо кинде надыр ден йӱлалтен пуымо надырлан, шуматкечын, у тылзын да моло пайрем кечын кондымо надырлан, святой пӧлеклан, Израильын сулыкшым касараш кондымо надырлан да Юмынан пӧртыштыжӧ чыла тӱрлӧ сомыллан.



34 Ме – иерей-влак, левит-шамыч да калык – кажне ешлан Юмын пӧртыш пум кунам кондышашым палаш манын, идалык мучкылан шеревам кудалтышна. Тиде пум, законышто возымо семынак, Господь Юмынан жертвенникыштыже йӱлалташ кучылтман.
35 Кажне ийын ме шурно лектыш ден чыла пушеҥгын икымше саскаштым Господьын пӧртышкыжӧ кондаш сӧрена.
36 Тыгак ме эн ончыч шочшо эргынам, шолдыра ден тыгыде вольыкнан икымше шочшо презе-пачаштым, законышто возымо семынак, Юмынан пӧртышкыжӧ тушто служитлыше иерей-влак деке кондаш тӱҥалына.



37 Икымше йоҥыштымо ложашым, моло пӧлекым, чыла пушеҥгынан икымше саскаштым, йошкар арака ден олив ӱйын ончыч погымо лектышыштым мемнан Юмынан пӧртшӧ пеленысе клатышке иерей-влаклан кондена. Мланде лектышын луымшо ужашыжым левит-влаклан пуэна. Тиде луымшо ужашым левит-влак мемнан курал-ӱдымӧ мландан чыла олаштына налаш тӱҥалыт.
38 Тиде луымшо ужашым погымо годым левит-влак пелен Аарон урлык гыч иерей лийшаш. Тек левит-влак погымо луымшо ужашышт гыч эше луымшо ужашым Юмын пӧрт пеленысе клат пӧлемлашке кондат.
39 Израиль калык ден левит-влак тушко киндым, йошкар аракам, олив ӱйым пӧлек шотеш кондышаш улыт. Тушто святой арверым аралат, тыгак шке черетышт дене служитлаш толшо иерей, капка орол да мурызо-влак илат. Ме шкенан Юмынан пӧртшым кодышаш огынал».






НЕЕМИЙЫН КНИГАЖЕ

11 Глава

1 Иерусалимыште илыше-влак. 25 Иерусалим деч ӧрдыжтӧ илыше иудей-влак.

1 Калык вуйлатыше-влак Иерусалимыште илаш тӱҥалыныт. Молышт шеревам кудалтеныт: калыкын ик луымшо ужашыже святой Иерусалим олаште, а индеш ужашыже моло олалаште илышаш улмаш.
2 Иерусалимыш шке кумылын илаш куснышо еҥ-влаклан калык Юмын суапшым тыланен.



3 Теве Иерусалимыште илыше кундем вуйлатыше-влак. Иудан моло олаштыже гын израильтян-влак, иерей ден левит-шамыч, храм полышкалыше-влак да Соломонын тарзыже-влакын урлыкышт иленыт – кажныже шке тукым мландыштыже, шке олаштыже лийын.



4 Иерусалимыште Иуда тукым да Вениамин тукым еҥ-влак иленыт.


 Иуда тукым гыч: Афаий, Уззийын эргыже – Уззийже Захарийын эргыже, тудыжо Амарийын, тудыжо Сафатийын, тудыжо Фарес урлык гыч улшо Малелеилын эргыже лийын –
5 да Маасей, Варухын эргыже – Варухшо Колхозейын эргыже, тудыжо Хазаийын эргыже, тудыжо Адайын, тудыжо Иояривын, тудыжо Захарийын, тудыжо Шилонын эргыже.
6 Иерусалимыште Фарес урлык гыч чылаже нылшӱдӧ кудло кандаш еҥ илен – нуно тале сарзе лийыныт.



7 Вениамин тукым гыч: Саллу, Мешулламын эргыже – Мешулламже Иоедын эргыже, тудыжо Федаийын, тудыжо Колайын, тудыжо Маасейын, тудыжо Ифиилын, тудыжо Исаийын эргыже лийын –
8 тудын деч вара Габбай ден Саллай, чылаже индешшӱдӧ коло кандаш еҥ.
9 Иоиль, Зихри эрге, нунын вуйлатышышт лийын, а Иуда, Сенуй эрге, олам вуйлатымаште кокымшо еҥ лийын.



10 Иерей-влак гыч: Иедай, Иояривын эргыже, Яхин,
11 Сераий, Юмын пӧртым вуйлатыше, Хелкийын эргыже – Хелкийже Мешулламын эргыже, тудыжо Садокын, тудыжо Мераиофын, тудыжо Ахитувын эргыже лийын,
12 да нунын тукым иза-шольышт, Юмын пӧртыштӧ служитлыше-влак – чылаже кандашшӱдӧ коло кок еҥ. Эше Адай, Иерохамын эргыже – Иерохамже Фелалийын эргыже, тудыжо Амцийын, тудыжо Захарийын, тудыжо Пашхурын, тудыжо Малхийын эргыже,
13 тыгак тудын тукымвуй иза-шольыжо-влак, чылаже кокшӱдӧ нылле кок еҥ. Умбакыже Амашсай, Азариилын эргыже – Азариилже Ахзайын эргыже, тудыжо Мешиллемофын, тудыжо Иммерын эргыже лийын,
14 да тудын тукым иза-шольыжо-влак, тале сарзе-шамыч, чылаже шӱдӧ коло кандаш еҥ. Нунын вуйлатышышт Завдиил, Гагедолим эрге, лийын.



15 Левит-влак гыч: Шемай, Хашувын эргыже – Хашувшо Азрикамын эргыже, тудыжо Хашавийын, тудыжо Вуннийын эргыже лийын,
16 Шавтай ден Иозавад, нуно левит вуйлатыше кокла гыч лийыныт да Юмын пӧртын тӱжвал пашажлан вуйын шогеныт,
17 да Матфаний, кумалме годым тӱҥ чапмурызо, Михан эргыже – Михаже Завдийын эргыже, тудыжо Асафын эргыже – да Бакбукий, кокымшо чапмурызо, эше Авда, Шаммуйын эргыже – Шаммуйжо Галалын эргыже, тудыжо Идифунын эргыже лийын.
18 Святой олаште левит-влак чылаже кокшӱдӧ кандашле нылытын лийыныт.



19 Капка орол-влак: Аккув, Талмон да нунын тукым иза-шольышт – шӱдӧ шымле кок еҥ.



20 Моло израильтян-влак, иерей ден левит-шамыч Иудан вес олалаштыже, кажныже шке тукым мландыштыже, иленыт.
21 Храм полышкалыше-влак Офелыште иленыт, нунын вуйлатышышт Циха ден Гишфа лийыныт.
22 Иерусалимысе левит-влакын вуйлатышышт Уззий, Ванийын эргыже, лийын – Ванийже Хашавийын эргыже, тудыжо Матфанийын, тудыжо Михан эргыже лийын. Уззий Асаф урлык гыч лийын, тиде урлык еҥ-влак Юмын пӧртыштӧ служитлыме годым мурымылан вуйын шогеныт.
23 Нунын шотышто кугыжа посна кӱштымашым пуэн, нунылан кажне кечын илашышт мыняр пуаш кӱлеш – палемдыме лийын.
24 Петахий, Зерах урлык гыч Мешезавелын эргыже – Зерахше Иудан эргыже лийын – калык дене кылдалтше йодышлаште кугыжан ӱшанъеҥже лийын.



25 Теве пасу дене авырыме ял-влак, кушто Иуда тукым еҥ-шамыч иленыт: Кириаф-Арба да тудын йыр улшо илем-влак, Дивон да тудын йыр улшо илем-влак, Иекавцеил да тудын йыр улшо илем-влак,
26 Иешуй, Молада да Беф-Палет,
27 Хацар-Шуал, Вирсавий да тудын йыр улшо илем-влак,
28 Секелаг, Мехона да тудын йыр улшо илем-влак,
29 Ен-Риммон, Цора да Иармуф,
30 Заноах, Одоллам да нунын йырысе илем-влак, Лахис да тудын пасужо-влак, Азека да тудын йыр улшо илем-влак. Иуда тукым еҥ-влак Вирсавий гыч Енном лапвер марте иленыт.



31 Вениамин тукым еҥ-влакын илыме верышт: Гева, Михмас, Гай, Вефиль да тудын йыр улшо илем-влак,
32 Анафоф, Нов, Ананий,
33 Гацор, Рама, Гиффаим,
34 Хадид, Цевоим, Неваллат,
35 Лод, Оно, тыгак Харашим лапвер.
36 Иудан южо левит тӱшкаже Вениамин тукым мландышке илаш куснен улмаш.






НЕЕМИЙЫН КНИГАЖЕ

12 Глава

1 Иерей ден левит-влакын тукымвожышт. 27 Иерусалим пырдыжым святитлымаш. 44 Левит ден иерей-влаклан ойырымо надыр.

1 Теве Салафиил эрге Зоровавель да Иисус дене пырля плен гыч пӧртылшӧ иерей ден левит-влак:


 Сераий, Иеремий, Ездра,
2 Амарий, Маллух, Хаттуш,
3 Шеханий, Рехум, Меремоф,
4 Иддо, Гиннефой, Авий,
5 Миямин, Маадий, Вилга,
6 Шемай, Иоярив, Иедай,
7 Саллу, Амок, Хелкий, Иедай. Нине еҥ-шамыч Иисус годым иерей-влакын да тукым иза-шольыштын вуйлатышышт лийыныт.



8 Левит-влак: Иисус, Биннуй, Кадмиил, Шеревий, Иуда да Матфаний, тӱҥ чапмурызо, тудо иза-шольыж-влак дене пырля таумуро-влакым мурымылан вуйын шоген.
9 Нунын Бакбукий ден Унний иза-шольышт службо годым моло левит ваштареш шогеныт.



10 Иисус деч Иоаким шочын, Иоаким деч – Елиашив, Елиашив деч – Иоиада,
11 Иоиада деч – Ионафан, а Ионафан деч Иаддуй шочын.



12 Теве Иоаким годым иерей урлыквуй-влак: Сераий урлык гыч – Мераий, Иеремий урлык гыч – Хананий,
13 Ездра урлык гыч – Мешуллам, Амарий урлык гыч – Иегоханан,
14 Мелиху урлык гыч – Ионафан, Шеваний урлык гыч – Иосиф,
15 Харим урлык гыч – Адна, Мераиоф урлык гыч – Хелкий,
16 Иддо урлык гыч – Захарий, Гиннефон урлык гыч – Мешуллам,
17 Авий урлык гыч – Зихри, Миниамин ден Моадий урлыкла гыч – Пилтай,
18 Вилга урлык гыч – Шаммуй, Шемай урлык гыч – Ионафан,
19 Иоярив урлык гыч – Мафнай, Иедай урлык гыч – Уззий,
20 Саллай урлык гыч – Каллай, Амок урлык гыч – Евер,
21 Хелкий урлык гыч – Хашавий, Иедай урлык гыч – Нафанаил.



22 Левит ден иерей-влакын урлыквуйыштын лӱмыштым Елиашив, Иоиада, Иоханан да Иаддуй годым возымашке пуртеныт, тиде возымаш паша Персийыште Дарий кугыжан вуйлатымыж годым мучашлалтын.
23 Левий урлыквуй-влакын лӱмыштым курымсерышышке Елиашив эрге Иохананын колымыж деч вара возымым чарненыт.
24 Левит-влакын вуйлатышышт Хашавий, Шеревий да Кадмиил эрге Иисус лийыныт. Нуно шке тукым иза-шольышт дене пырля, Юмын еҥже Давидын кӱштен кодымыж дене келшышын, таумурым мураш шогалтыме лийыныт. Нуно икте-весышт ваштареш кок тӱшка дене шогеныт.
25 Матфаний, Бакбукий, Овадий, Мешуллам, Талмон, Аккув капка орол лийыныт, капка-влак воктенысе клатым ороленыт.
26 Нуно Иоседекын Иисус эргыжын Иоаким эргыже годым да кундемтӧра Неемий ден закон туныктышо Ездра годым иленыт.



27 Кунам Иерусалим пырдыжым святитлаш жап толын шуын, левит-влакым чыла илыме верышт гыч пырдыжым святитлаш, тиде куанле пайремыште лияш ӱжыныт. Нуно тушто кимвалым, арфым да кӱслем шоктен, тауштен-моктен мурышаш улыт улмаш.

28-29 Мурызо-влак Иерусалим кундем гыч, Нетофа воктенысе ялла гыч, Беф-Гаггилгал гыч, Гева да Азмавет кундемла гыч толыныт. Нуно шкаланышт илаш яллам Иерусалим воктене чоҥеныт улмаш.



30 Йӱла почеш эн ончыч шкеныштым иерей ден левит-влак эрныктеныт. Вара нуно калыкым, капка-влакым да пырдыжым эрныктеныт.
31 Мый Иуда тукым вуйлатыше-влакым пырдыж ӱмбаке кӱзыктышым да кок кугу мурызо тӱшкам чоҥен шогалтышым. Ик тӱшкаже пырдыж дене пурлашкыла, Терыс капка деке, ошкылын.
32 Нунын почеш Гошай да Иуда тукым вуйлатыше-влакын пел тӱшкаже,
33 тыгак Азарий, Ездра, Мешуллам,
34 Иуда, Вениамин, Шемай да Иеремий каеныт.
35 Почешышт той пучым пуалтыше иерей-влак: Захарий, Ионафанын эргыже – Ионафанже Шемайын эргыже, тудыжо Матфанийын эргыже, тудыжо Михейын эргыже, тудыжо Заккурын эргыже, тудыжо Асафын эргыже лийын –
36 да Захарийын тукым иза-шольыжо-влак – Шемай, Азариил, Милалай, Гилалай, Маай, Нафанаил, Иуда да Ханани – Давидын, Юмын еҥын, палемден кодымо семӱзгарже-влак дене каеныт. Закон туныктышо Ездра нунын ончыч ошкылын.
37 Памаш капка дене, тудын ваштарешыже, нуно Давид-Олаш наҥгайыше тошкалтыш дене кӱзеныт. Вара, Давидын пӧртшӧ деч кӱшнырак улшо пырдыж дене эртен, эрвелкыла Вӱд капка марте каеныт.



38 Вес мурызо тӱшка шола велыш ошкылын. Нунын почеш мый да вуйлатыше-влакын пел тӱшкаже пырдыж дене Коҥга башне деч Лопка пырдыж деке,
39 вара Ефрем капка ден Тошто капка воктеч, Кол капка воктеч, Хананел башне ден Меа башне воктеч эртен, Шорык капка деке кайышна да Орол капка тураште шогална.
40 Вара кок мурызо тӱшка Юмын пӧртыштӧ шке верышкышт шогальыч. Тушто мый, вуйлатыше-влакын пел тӱшкашт,
41 иерей-влак Елиаким, Маасей, Миниамин, Михей, Елиоенай, Захарий, Хананий той пучышт дене,
42 тыгак Маасей, Шемай, Елеазар, Уззий, Иегоханан, Малхий, Елам, Езер шогенна. Мурызо-влак кугу йӱкын муреныт, вуйлатышышт Израхий лийын.
43 Тудо кечын кугу надыр кондымашым ыштеныт да куанен пайремленыт, вет Юмо нунылан кугу куаным пуэн! Ӱдырамаш-влакымат, йоча-шамычымат куан авалтен, да Иерусалимысе куаныме йӱк мӱндыркӧ шоктен.



44 Тудо кечынак клат пӧлемлаште аралыме пӧлеклан, лектышын икымше саскажлан да луымшо ужашлан вуйын шогаш еҥ-влакым ойыреныт. Нуно тыгак ола-влак йыр улшо пасула гыч иерей ден левит-влаклан закон почеш пуышаш пайым погышаш улыт улмаш. Вет иерей ден левит-влакын служитлыме пашашт иудей-влаклан куаным конден.
45 Иерей ден левит-влак шке Юмыштлан служитленыт, тыгак эрныктыме йӱлам шуктеныт. Мурызо ден капка орол-влакат, Давид да тудын Соломон эргыжын кӱштымышт семынак, шке пашаштым шуктен шогеныт.
46 Вет эше ожнак, Давид да Асаф илыме годым, мурызо-влаклан вуйлатыше-шамычым шогалтеныт, Юмым моктымо да тауштымо посна муро-влакым шоктеныт.
47 Чыла израильтян-влак Зоровавель да Неемий годым мурызо ден капка орол-влаклан кажне кечын кӱлшӧ пайым пуэныт. Тыгак нуно святой ужашым левит-влаклан пуэныт, а нуныжо тышечын святой ужашым Аарон эрге-шамычлан ойыреныт.






НЕЕМИЙЫН КНИГАЖЕ

13 Глава

1 Аммон ден моав калыкым Израиль деч кораҥдат. 4 Юмын пӧртыштӧ паша радамым шотыш кондымаш. 15 Шуматкечым кӱлеш семын палемдаш тӱҥалмаш. 23 Вес калык еҥ дене мужыраҥмашым чарымаш.

1 Тудо кечын калыклан Моисейын книгаж гыч лудыныт да тыге возымым муыныт: «Аммон ден моав-влак нигунам Юмын калыкше деке ушнен огыт керт,
2 вет нуно израиль эрге-влакым кинде денат, вӱд денат вашлийын огытыл да Израильым каргашлан Валаамым тарленыт. Но Юмына ты каргымашым суапландарымашыш савырен».
3 Тиде законым колын, израиль еҥ-влак шке коклашт гыч чыла йот тукымым кораҥденыт.



4 А тидын деч ончыч иерей Елиашивым мемнан Юмынан пӧртшӧ пеленысе клат пӧлем-влакым ончаш шогалтеныт. Елиашив Товийын лишыл родыжо лийын
5 да тушто тудлан кугу пӧлемым ойырен. Ожно тушто кинде надырым, ладыным, арверым араленыт, тушко тыгак шурнын, йошкар аракан да ӱйын луымшо ужашыштым конденыт – нуным левит, мурызо, капка орол-влаклан закон почеш пуышаш улыт улмаш – да иерей-влаклан кондымо пӧлекым оптеныт.



6 Кунам чыла тиде ышталтын, мый Иерусалимыште лийын омыл, вет Вавилон кугыжа Артаксерксын вуйлатыме кумло кокымшо ийынже*а кугыжа деке миенам. Тушто икмыняр жап лиймеке, мый кугыжа деч адакат каяш йодым.
7 Кунам мый Иерусалимыш пӧртыльым, уда паша нерген пален нальым: Юмын пӧртын кудывечыштыже Елиашив Товийлан пӧлемым пуэн.
8 Мый пеш чот шыдешкышым: Товийын чыла погыжым тӱжваке луктын кудалтышым
9 да, пӧлем-влакым эрыктен, тушко адакат Юмын пӧртын арвержым шындаш, кинде надырым да ладыным кондаш кӱштышым.



10 Эше тидымат пален нальым: пуышаш пайым левит-влаклан огыт кондо, сандене храмыште служитлыше левит ден мурызо-влак чыланат шке пасушкышт куржын пытеныт.
11 Тунам мый вуйлатыше-влаклан шылтален каласышым: «Молан Юмын пӧртым коден кайыме?» Кайыше-влакым мый угыч погышым да шке верышкышт пӧртылтышым.
12 Чыла иудей-влак шурнын, йошкар аракан да ӱйын луымшо ужашыштым клатыш кондаш тӱҥальыч.
13 Клат-влакым ончаш мый иерей Шелемийым, закон туныктышо Садокым, левит-влак кокла гыч Федаийым, а нунын пелен Матфанийын Заккур эргыжын Ханан эргыжым шогалтышым: нуным ӱшанлылан шотленыт. Шке тукым иза-шольыштлан пайым шеледаш нунылан ӱшаныме.



14 Юмем, шарналте мыйым чыла тидым ыштымемлан! Юмемын пӧртшылан да тушто служитлыме пашалан тыршымем ит мондо!



15 Тудо жапыште мый Иуда мландыште теве мом ужым: шуматкечын виноградым темдыме верыште тыршат, шурным шупшыктат, осёл тупеш йошкар аракам, виноградым, смоквам, тыгак молымат пӧштыртат да шуматкечынак Иерусалимыш шупшыктат. Тиде кечын кочкыш йӧрварым ынышт ужале манын, мый нуным пеҥгыдын шылталышым.
16 Иуда мландыште Тир ола гычат еҥ-влак иленыт. Нуно колым, тӱрлӧ сатум кондеденыт да шуматкечын Иуда мландыште да Иерусалимыште илыше-влаклан ужаленыт.
17 Мый Иуда тукымысо лӱмлӧ еҥ-влаклан шылтален каласышым: «Молан те тыгай осалым ыштеда да шуматкечым шакшыледа?
18 Тендан ача-кочадат тыгак ыштен огытыл мо? Тунам Юмына мемнан ӱмбак да тиде ола ӱмбак чыла тиде ойгым конден! А те, шуматкечым шакшылен, Израиль ӱмбаке Юмын шыдыжым эшеат чот ылыжтеда!»



19 Вара шуматкече деч ончыч, рӱмбалгаш тӱҥалмеке, Иерусалим капкам тӱкылаш да шуматкече эртымешке петырымаште кучаш кӱштышым. Шуматкечын капка гоч нимогай нумалтышат ынже эрте манын, тушко шке еҥем-влакым шогалтышым.
20 Тӱрлӧ сатум ужалыше купеч ден торгайыше-влак Иерусалим ола воктене ик-кок гана йӱдым эртарышт.
21 Но мый нунылан пеҥгыдын шижтарен каласышым: «Молан те пырдыж воктелан малаш кодыда? Вес ганат тыге ыштеда гын, мыланем вийым кучылташ логалеш». Тиддеч вара нуно шуматкечын толын огытыл.
22 Шуматкечым святой кече семын арален кодаш манын, мый левит-влаклан эрныкталташ да капкам оролаш каяш каласышым.


 Юмем, тидланат мыйым шарналте да кугу порылыкетлан кӧра чаманен кодо!



23 Тиде кечылаштак мый азот, аммон да моав ӱдыр-влакым марлан налше иудей-влакым ужым.
24 Нунын йочашт гыч пелыже азот йылме але вес калык йылме дене ойлат, а иудейла кутырен огыт мошто.
25 Тидлан нине пӧръеҥ-влакым шылталышым, эсогыл каргышым, южыжым кырышым, ӱпыштымат кӱрым. Шке ӱдырыштым йот калык эрге-влаклан марлан ынышт пу, а шке эргыштлан да шкаланышт йот ӱдырым ынышт нал манын, нуным Юмын ончылно товатлен ойлыктышым. Мый нунылан каласышым:
26 «Йот калык ӱдыр-влакым марлан налмыжлан огыл мо Израильын Соломон кугыжаже сулыкыш пурен? Тыгай кугыжаже шуко калыкынак лийын огыл. Тудым Юмо йӧратен да пӱтынь Израильын кугыжажлан шогалтен. Но йот калыкла гыч налме ватыже-влак тудымат сулыкыш пуртеныт.
27 Те пеш кугу осалым ыштеда – йот калык ӱдыр-влакым марлан налын, Юмын ончылно сулыкыш пуреда! Тыгайым тендан нерген ме колшаш улына мо?»



28 Кугу иерей Елиашивын Иоиада эргыжын эргыж-влак кокла гыч иктыже Хорон гыч улшо Санаваллатын веҥыже лийын. Мый тудым шке дечем поктен колтышым.



29 Нуно иерейлан служитлымашымат, Юмын иерей да левит-влак дене ыштыме ойпидышыжымат шӱктареныт. Тидым ит мондо, Юмем!



30 Тыге мый нуным чыла йот калыкысе деч эрыктышым. Кажне иерей ден левитлан ыштышаш пашаштым палемдышым.
31 Тыгак пум да лектышын икымше саскажым кондымо жапым палемдышым.


 Юмем, мыйым порын шарналте!





*а 13:6 Тиде Хр. шоч. д.о. 433-шо ий лийын.





ЕСФИРЬЫН КНИГАЖЕ

1 Глава


1 Артаксеркс кугыжан*а кугу сийым ыштымыже. 10 Кугыжанвате Астиньын мут колыштдымыжо. Тыге ыштымыжлан кугыжа посна пунчалым луктеш.
 [Кугу Артаксерксын кокымшо ий кугыжаланымыж годым нисан тылзын икымше кечынже Суза олаште илыше иудей Мардохей, Иаир эрге – Иаирже Вениамин тукым гыч Кисын Семей эргыжын эргыже лийын – омым ужын. Мардохей кугун пагалыме еҥ лийын, кугыжан полатыште служитлен. Тудо Вавилон кугыжа Навуходоносорын Иуда кугыжа Иехоний дене пырля пленыш налме да Иерусалим гыч наҥгайыме еҥ-влак кокла гыч иктыже лийын. Тудо тыгай омым ужын: теве мландымбалне йӱк-йӱан, лӱшкымаш, кӱдырчӧ, мланде чытырналтмаш да пудыранымаш. Теве кок кугу дракон лектын, нуно икте-весышт дене кредалаш ямде лийыныт. Нуно пеш кугун урмыжыныт, урмыжмо йӱкышт почеш калык-влак чын ыштыше-влак ӱмбак керылташ ямдылалтыныт. Вара мландымбаке тӱп пычкемыш кече, ойго ден пызырымаш, орлык ден кугу пудыранымаш толыныт. Орлык деч лӱдын, чын ыштыше калык пудыранен. Нуно, колаш ямдылалтын, Юмо деч полышым йодын кумалыныт. Нунын сӧрвален кычкырымышт деч, изи памаш гыч лекме семын, кугу вӱдан эҥер лектын. Тунам волгыдо лектын да кече волгалтын, ӱҥышӧ-влак кӱш нӧлталтыныт да кугешныше-влакым пытареныт.


 Мардохей, помыжалтмекше, Юмын мом ышташ шонымыжым умылаш шонен, тиде омым ушыштыжо кучен да тудын кажне ужашыже нерген йӱд марте шонкален. Мардохей полатыште кугыжан Гавафа ден Фарра лӱман кок евнухшо дене пырля лийын, нуныжо полатым ороленыт улмаш. Тудо нунын кутырымыштым колын да мом шонен пыштымыштым пален налын. Нуныжо Артаксеркс кугыжам пушташ ямдылалтыныт улмаш. Тидын нерген Мардохей кугыжалан каласен. Кугыжа нине евнух-влакым йодыштын. Кунам нуно мом ышташ шонымышт нерген каласеныт, пуштмо лийыныт. Мо лиймым шарнаш манын, кугыжа тидым курымсерыш книгаш возаш кӱштен. Мардохеят тидын нерген серен. Кугыжа Мардохейым шке полатышкыже пашам ышташ налын да суапле пашажлан пӧлекым пуэн. Вугей*б тукым гыч Аман, Амадаф эрге, тунам кугыжан ик эн пагалыме еҥже лийын. Кугыжан кок евнухшылан верч тудо Мардохей ден тудын калыкшылан осалым ышташ тӧчен.]



1 [Тидын деч вара] Артаксеркс кугыжа вуйлатыме жапыште теве мо лийын. Тиде Артаксеркс Индий гыч Эфиопий марте шӱдӧ коло шым кундемлан кугыжа лийын.
2 Тудо жапыште кугыжа шке престолыштыжо Суза оласе карманыште шинчен.
3 Кугыжалан кумшо ий шогымыж годым тудо чыла он ден полышкалышыжлан, Персий ден Мидий сарзывийын кугурак вуйлатышыштлан, калыкын лӱмлӧ еҥже ден кундемласе тӧра-влаклан кугу сийым ыштен.
4 Шӱдӧ кандашле кече гутлаште Артаксеркс шке кугыжанышыжын поянлыкшым, шке кугулыкшын йолгыжшо чапшым унаже-влаклан ончыктен.
5 Нине кече-влак эртымеке, шке полатшын садеран кудывечыштыже тудо эше шым кечаш сийым ыштен. Ты ганаже йӱмаш-кочмашке Суза оласе карманыште илыше чыла еҥым, изи гыч кугу марте, ӱжыныт.
6 Тушто коленкор да шемалге-канде тӱсан меж куэм дене ыштыме пӱрдыш-влак кеченыт. Нуныжым, чапле йытын да шемалге-йошкар тӱсан меж тасма-влак дене кылден, ший колчала ден мрамор меҥгылашке сакаленыт улмаш.
7 Кӱварым шергакан ужар кӱ, мрамор, перламутр да шергакан моло тӱрлӧ кӱ дене шареныт улмаш, туштыжо кынертен возашлан шӧртньӧ да ший дене ыштыме вер-влак лийыныт.
8 Йӱышым шӧртньӧ ден ший атылаште нумалыныт, кажне атыже моло деч ойыртемалтше лийын. Тыгак рубин дене сӧрастарыме кумло тӱжем талантым шогышо коркам ончыкташ лукмо улмаш. Кугыжан поро кумылжылан кӧра йошкар арака шуко лийын. Йӱмаш шот дене эртен, ӧкымлышӧ нигӧ лийын огыл. Вет кугыжа тарзыже-влаклан кӧ мыняр шона, тунар йӱкташ кӱштен.
9 Тыгак кугыжанвате Астинят ӱдырамаш-влаклан посна сийым Артаксеркс кугыжан полатыштыже ыштен.



10 Сийлымашын шымше кечынже йошкар аракам подылшо кугыжа весела кумылан лийын. Тудо шкенжын шым евнух тарзыжлан – нунын лӱмышт Мегуман, Бизфа, Харбона, Бикфа, Авагфа, Зефар да Каркас лийын –
11 кугыжанватын вуйшӱдышыжым упшалше Астинь ватыжым шкеж деке ӱжын кондаш кӱштен. Артаксеркс шке ватыжым калык ден он-влаклан ончыкташ шонен, вет тудыжо пеш мотор улмаш.



12 Но кугыжанвате Астинь кугыжан евнух-влак гоч колтымо кӱштымашыжым шукташ келшен огыл.
13 Тунам кугыжа пеш чот сырен, тудым кугу шыде авалтен. Кугыжа шӱдыр почеш мужедше мунлыеҥ-влак дене каҥашен налын – тудо закон ден йӱлам сайын палыше-влак деч каҥашым йодын шоген улмаш.
14 Тудо жапыште кугыжа деке шым еҥ чак шоген: Каршена, Шефар, Адмафа, Фарсис, Мерес, Марсена, Мемухан. Нуно Персий ден Мидийын онжо-влак лийыныт, кугыжа деке пурен-коштын кертыныт. Кугыжанышыште нуно икымше еҥ-влак лийыныт.
15 Кугыжа нунын деч йодын: «Кугыжанвате Астинь евнух-влак гоч каласыме кугыжан мутшым шуктен огыл. Закон почеш тудын дене мом ыштыман?»
16 Кугыжа ден он-влаклан Мемухан тыге каласен: «Кугыжанвате Астинь Артаксеркс кугыжа ончылно гына огыл, тыгак тудын чыла кундемысе онжо да калыкше-влак ончылнат титакан.
17 Вет кугыжанватын мут колыштдымыжо моло вате-влак декат шуэш, нунат шке марийыштым шотлымым чарнат да ойлаш тӱҥалыт: ”Артаксеркс кугыжа Астинь ватыжым шкеж деке кондаш кӱштен, но тудыжо толын огыл”.
18 Ынде Персий ден Мидийысе он-влакын ватыштат, кугыжанватын кузе ыштымыжым колын, кугыжан онжо-влаклан тыгак ойлаш тӱҥалыт. Тунам шотлыдымаш ден келшыдымашлан мучаш ок лий.
19 Кугыжалан тиде келша гын, тек тудо вашталташ лийдыме пунчалым луктеш, саде пунчалже Персий да Мидийын законышкышт возалтеш: тек Астинь тетла нигунам Артаксеркс кугыжа деке ок пуро. А кугыжанватылан тудо тек вес ӱдырамашым, тудын деч сайракым, шогалта.
20 Кунам пунчалым кумда кугыжаныш мучко увертарат, тунам ӱдырамаш-влак шкеныштын марийыштым – лӱмлыжымат, тыглайжымат – шотлаш тӱҥалыт».



21 Тиде ой кугыжаланат, он-влакланат келшен, да кугыжа Мемуханын каласымыж семынак ыштен.
22 Кугыжа чыла кундемышке тусо калыкын тиштыже да йылмыж дене возымо серышым колтен: тек кажне марий шке суртыштыжо оза лиеш. Тидым кажне калыклан шке йылмыж дене увертареныт.





*а 1 Артаксеркс – Еврей текстыште «Ахашверош». Кугу Дарий I-ын эргыже, Персий кугыжа Ксеркс I, тудо Хр. шоч. д. о. 486-465 ийлаште вуйлатен.

*б 1 Вугей амалик-влакын кугыжашт лийын, амалик-влак ожнысек иудей калыкын тушманже лийыныт.




ЕСФИРЬЫН КНИГАЖЕ

2 Глава


1 Есфирь кугыжанвате лиеш. 19 Кугыжам пушташ шонымо нерген Мардохей пален налеш да тудым шижтара.

1 Икмыняр жап эртымеке, кунам Артаксеркс кугыжан шыдыже лушкен, тудо Астинь нерген, тудын мом ыштымыжым да тудын шотышто лукмо пунчалжым шарналтен.
2 Кугыжа деке чак шогышо тарзыже-влак каласеныт: «Тек кугыжалан самырык да мотор ӱдыр-влакым кычалыт.
3 Тек кугыжа шке кугыжанышыжын чыла кундемыштыже шке еҥже-влакым шогалта, а нунышт самырык да мотор сынан ӱдыр-влакым Суза оласе карманыш погат. Тек нуным ӱдырамаш-влак илыме пӧлемлаш вераҥдат да кугыжан Гегай лӱман евнухшылан эскераш ӱшанат. Да тек ӱдыр-влаклан капешышт шӱраш тӱрлӧ ӱйым [да чыла мо кӱлешым] пуат.
4 Кугыжалан келшыше ӱдыр Астинь олмеш кугыжан у ватыже лиеш». Тиде ойым кугыжа сайлан шотлен да тыгак ыштен.



5 Суза оласе карманыште Мардохей лӱман ик иудей илен. Тудо Вениамин тукым гыч Иаирын эргыже, а Иаирже Кисын Семей эргыжын эргыже лийын.
6 Мардохейым Иерусалим гыч Иуда кугыжа Иехоний да пленыш логалше моло еҥ-влак дене пырля конденыт улмаш. Пленышке нуным Вавилон кугыжа Навуходоносор налын улмаш.
7 Мардохей шке чузайжын ӱдыржым, тулыкеш кодшо Гадассам, ончен куштен. Тудын вес лӱмжӧ Есфирь лийын. Ӱдыр йытыра капкылан, мотор чурийвылышан улмаш. Ача-аваже колымеке, Мардохей тудым ӱдырлыкеш налын.
8 Кугыжан шӱдымыжым да пунчалжым увертарымеке, Суза оласе карманышке шуко ӱдырым погеныт. Нунын коклаште тыгак Есфирь лийын, тудымат кугыжан суртышкыжо налыныт да кугыжан евнухшо Гегайлан эскераш ӱшаненыт.
9 Тиде ӱдыр Гегайлан келшен, Есфирь тудын кумылжым савырен. Тунамак Гегай тудлан капешыже шӱраш ӱйым да кочкыш пайым пуэн, кугыжан суртшо гыч шым тарзе ӱдырым служитлаш ойырен. Тудо тыгак Есфирьлан да тудлан ойырымо ӱдыр-влаклан ӱдырамаш пӧртын эн сай пӧлемжым пуэн.
10 Есфирь шке калыкше, родо-тукымжо нерген нимомат ойлен огыл, вет Мардохей тидым ышташ кӱштен огыл улмаш.
11 Есфирьын тазалыкше нерген умылаш да тудын дене мо ышталтмым пален шогаш ӱдырамаш пӧрт деке Мардохей кажне кечын толын коштын.



12 Кажне ӱдыр Артаксеркс кугыжа деке черет почеш пурышаш улмаш. Тидын деч ончыч ӱдыр латкок тылзе жапыште ӱдырамаш-влаклан палемдыме йӱла почеш ямдылалтшаш улмаш: куд тылзе – мирра ӱйым шӱраш, эше куд тылзе – тамлыпушан ӱйым да моло кӱлеш настам йыгаш.
13 Тунам веле ӱдыр кугыжа деке пурен кертын. Ӱдырамаш-влакын пӧртышт гыч кугыжан пӧртышкыжӧ пурымо деч ончыч ӱдыр мом йодын, тудлан чыла пуэныт.
14 Кугыжа деке ӱдыр кастене пурен да эрдене вес ӱдырамаш пӧртыш каен. Тушто нуным кугыжан евнух, извате-влакым эскерыше Шаазгаз ончен. Тылеч вара кугыжан кумылжо лийын огыл да ӱдырым лӱмжӧ дене ӱжын огытыл гын, тудо кугыжа деке пурен кертын огыл.



15 Кугыжа деке пураш Есфирьын, Мардохейын Аминадав чузайжын ӱдыржын, черетше шуын – тудыжым Мардохей ашнаш налын улмаш. Тудо кугыжан евнухшо да ӱдырамаш-влакым эскерыше Гегайын мом налаш каласымыж деч молым нимомат йодын огыл. Кӧ Есфирьым ужын гын, тудо чылаштын кумылжым савырен.
16 Есфирьым Артаксеркс кугыжа деке тудын пӧртышкыжӧ луымшо тылзын – тебеф тылзын – пуртеныт. Артаксеркс тунам кугыжалан шымше ий шоген.
17 Есфирьым кугыжа чыла ӱдырамаш деч чотрак йӧратен шынден, моло ӱдыр деч тудо эн чот келшен да поро кумылым сулен. Кугыжа Есфирьын вуйышкыжо кугыжанватын вуйшӱдышыжым упшалтен, Астинь олмеш кугыжанватылан тудым шогалтен.
18 Есфирь лӱмеш кугыжа шке онжо ден полышкалышыже-влаклан кугу сийым поген, элысе кундем-влаклан йозакым иземден, пӧлек-влакым чаманыде пуэден.



19 Кунам ӱдыр-влакым кокымшо гана погеныт, а Мардохей кугыжан капкаже воктене шинчен,
20 Есфирь эшеат, Мардохейын кӱштымыж семынак, шке родо-тукымжо да калыкше нерген нимомат ойлен огыл. Есфирь Мардохейын мутшым, тудын дене илымыж годсо семынак, тунамат колыштын.
21 Мардохейын кугыжан капка воктене шинчымыж годым кугыжан пӧлемже-влакым оролышо кок евнух, Гавафа ден Фарра, [Мардохейым кӱшкырак шындымылан] кугыжалан сыреныт да тудым пушташ кутырен келшеныт.
22 Мардохей тидын нерген пален налын да кугыжанвате Есфирьлан шижтарен, а Есфирьже Мардохей лӱм дене кугыжалан увертарен.
23 Мардохейын увертарымыжым терген лектыныт, тудыжо чыныш лектын. Кугыжам пушташ шонышо-влакым пушеҥгеш сакеныт. Мардохейын тиде поро пашажлан тауштымо мутым кугыжан курымсерыш книгашкыже возеныт.






ЕСФИРЬЫН КНИГАЖЕ

3 Глава


Аман иудей-влакым пытараш шонен пышта.

1 Тиддеч вара Артаксеркс кугыжа Аманым, Вугей тукым гыч Амадафын эргыжым, кӱш нӧлталын, тудым чыла моло онжо деч кӱшкырак шынден.
2 Кугыжан капка воктене пашам ыштыше тарзе-влак чыланат Аман ончылно, сукен шинчын, вуйыштым мланде марте савеныт. Тыге ышташ кугыжа кӱштен. Но Мардохей сукен шинчын огыл да тудлан вуйжым савен огыл.
3 Кугыжан капка дене улшо тарзе-влак Мардохейлан ойленыт: «Молан тый кугыжан кӱштымыжым пудыртет?»
4 Нуно кажне кечын Мардохейлан тыге ойленыт, но тудыжо нуным колыштын огыл. Сандене кугыжан тарзыже-влак тидым Аманлан чоген шуктеныт. Нуно палынешт улмаш: Мардохей мучаш марте пеҥгыдын шогаш тӱҥалеш мо? Вет тудыжо нунылан иудей улмыж нерген каласен улмаш.



5 Аман ужын: тудын ончылно Мардохей чынжымак сукен ок шич да вуйжым ок саве. Тунам тудо пеш чот шыдешкен.
6 Но ик Мардохей ӱмбак гына кидым нӧлталаш Аманлан шагалла чучын. Мардохейын могай калык гыч улмыжым Аманлан каласеныт, сандене тудо чыла иудейым – Артаксерксын кугыжанышыштыже илыше Мардохейын пӱтынь калыкшым – пытараш шонен пыштен.



7 Икымше – нисан – тылзын, Артаксерксын латкокымшо ий кугыжаланымыж годым [каҥашым ыштеныт да], [Мардохейын калыкшым ик кечыште пытарашлан] кече ден тылзым ойырен налаш манын, Аман ончылно пурым – шеревам – кышкеныт. Шерева латкокымшо тылзым, адар тылзым, ончыктен.



8 Артаксеркс кугыжалан Аман каласен: «Ик калык уло, тудо тыйын кугыжанышысе чыла кундемыштет моло калык коклаште верын-верын ила. Тудын законжо моло калыкын законышт деч ойыртемалтеш, тудо кугыжан законжым шуктен ок шого. Кугыжалан тидым тыге кодыман огыл.
9 Кугыжалан келша гын, тек тиде калыкым пытарыме нерген пунчалым луктеш. А мый кугыжан казначейже-влаклан лу тӱжем талант шийым висен пуэм».
10 Кугыжа парняж гыч печатян шергашыжым луктын да Вугей тукым гыч Аманлан, Амадаф эргылан, иудей-влакын тушманжылан, пуэн.
11 Кугыжа Аманлан каласен: «Шийым шкаланет кодо, а тиде калык дене мом шонет, тудым ыште».



12 Икымше тылзын латкумшо кечынже кугыжан возкалышыже-влакым погеныт да Аманын кӱштымыж почеш кугыжан сатрапше-влаклан, [Индий кундем гыч Эфиопий марте шӱдӧ коло шым кундемын] чыла вуйлатышыжлан, кажне калыкын онжылан нунын тиштышт да йылмышт дене серышым возыктеныт. Серыш-влакым Артаксеркс кугыжа лӱм дене возеныт да тушко кугыжан шергашыж дене печатьым шынденыт.
13 Нуным торйол-влак*а дене кугыжанышын чыла кундемышкыже колтеныт. Серышлаште ик кече жапыште – латкокымшо тылзын, адар тылзын, латкумшо кечынже – иудей-влакым икте кодде, изижге-кугужге, йочажге-ӱдырамашыжге, пушташ, йӧршеш пытараш, а нунын погыштым шупшын налаш кӱштымӧ лийын.


 [Теве мом тиде серышыште возымо улмаш: «Кугу Артаксеркс кугыжа деч – Индий гыч Эфиопий марте шӱдӧ коло шым кундемыште вуйлатыше ден нунын кидышт йымалне улшо тӧра-влаклан. Шуко калыкын кугыжаже да уло тӱнян озаже лийынам гынат, кучемвием дене кугешныде, мый эре ӱҥышын да тыматлын вуйлатен шогенам. Шке калыкем пудыранчык деч саклен шогаш, шке кугыжанышем тыныслым да чыла вере чекше марте лӱдде кошташ лийшым ышташ манын, мый чыла еҥлан тыныслыкым пӧртылташ шоненам.


 Кунам мый, тидым кузе шукташ манын, каҥашпуышо-влакем деч йодынам, мемнан коклаште мунлылык да поро кумылжо дене ойыртемалтше, эре ӱшанле улмыжым ончыктышо да кугыжа деч вара кокымшо шогышо Аман мыланна умылтарен: тӱнясе чыла калык коклаште тушманле ик калык ила. Тудо шке законжо дене кажне калык ваштареш шога да, мыланна кугыжаныш пашам лачымын да шылталаш лийде виктарен шогаш огыл манын, кугыжан кӱштымашыже-влакым шотыш ок нал. Тиде ик калыкын кажне айдеме ваштареш шогымыжым, мемнан закон да йӱлана дене келшыде илымыжым, виктемна ваштареш улмыжым да, кугыжанышна сай илышыш ынже шу манын, мемнан ваштареш кугу осал паша-влакым ыштымыжым ме пален налынна. Сандене чыла пашалан вуйын шогышо да мемнан кокымшо ачана Аманын кагазыштыже ончыктымо нине еҥ-влакым тиде ийын латкокымшо, адар, тылзын латкумшо кечынже нимогай чаманымаш деч посна чылаштым, ӱдырамашге-йочаге, тушманле керде дене пытараш кӱштена. Тек ондакат да кызытат мыланна тушман улшо нине еҥ-влак ик кечыште вес тӱняш сӱмырал кудалтыме лийыт, тек нуно мыланна ончыкыжым тыныслын да пудыранчык деч посна илаш чаракым огыт ыште».]



14 Варажым, тиде пунчалым возен налын да шукемден, чыла кундемысе калык-влаклан закон семын увертараш кӱлын, а нунышт палемдыме кечылан ямдылалтшаш улыт улмаш.
15 Кугыжан кӱштымыж почеш торйол-влак юватылде корныш тарваненыт. Тиде пунчалым Суза оласе карманыштат увертареныт. Кугыжа ден Аман кочкын-йӱын шинченыт, а Суза олам пудыранчык авалтен.





*а 3:13 Торйол – гонец.




ЕСФИРЬЫН КНИГАЖЕ

4 Глава


Мардохей Есфирьым полшаш йодеш.

1 Кунам Мардохей тидын нерген пален налын, тудо вургемжым кушкедын, чоштыра вургемым чиен да вуйышкыжо ломыжым шавен. Вара, кугу йӱкын шортын, ола мучко каен – [нимогай титак деч посна улшо калыкым пытарат!].
2 Тудо кугыжан капка деке толын [да чарнен шогалын], вет тушко чоштыра вургеман [да ломыж ӱпан] пураш ок лий улмаш.
3 Кугыжан кӱштымашыже да пунчалже кушко гына миен шуын, чыла кундемыште иудей-влакым кугу ойго авалтен. Нуно пӱтым кученыт, кугу йӱкын магырен шортыныт. Шукышт, чоштыра вургемым чиен, ломыжышто киеныт.



4 Есфирьын ӱдырамаш тарзыж ден евнухшо-влак толыныт да тудлан тидын нерген каласкаленыт. Есфирь чот тургыжланаш тӱҥалын. Тудо Мардохейлан чоштыра вургемжым алмаштен чияшыже вес вургемым колтен. Но тудыжо вургемым налын огыл.
5 Тунам Есфирь шкеж деке Гафахым ӱжыктен да Мардохей деке умылаш колтен: молан тыге, мо лийын? Гафахше кугыжан евнухшо-влак кокла гыч иктыже лийын, тудым Есфирьлан служитлаш шогалтеныт улмаш.



6 Гафах кугыжан капкаже ончылно улшо ола площадьыш Мардохей деке каен.
7 Мардохей Гафахлан тудын дене мо лиймым радамлын каласкален пуэн. Иудей-влакым пытарашлан кугыжан казнашке Аман мыняр шийым пуаш сӧрен – тидымат ойлен.
8 Мардохей иудей-влакым пытарыме нерген Суза олаште возен налме пунчалым Гафахлан кучыктен. Тиде пунчалым тудо Есфирьлан ончыкташ да тудлан чыла каласкален пуаш йодын. Тыгак Есфирь кугыжа дек кайыже да шке иудей калыкше верч сӧрвален йодшо манын кӱштен: [«Шарналте ондак илыме жапетым, кунам тый мый денем тыглай еҥ семын иленат да мый тыйым ончен куштенам. Кугыжа деч вара кокымшо шогышо Аман мыланна колымашым кычалеш. Господьым сӧрвале да мемнан нерген кугыжалан ойло, мемнам колымаш деч утаре».]



9 Гафах пӧртылын да Есфирьлан Мардохейын мутшым каласкален.
10 Есфирь Гафахым уэш Мардохей деке колтен да тыге каласаш кӱштен:
11 «Кугыжан тарзыже-влак да элын чыла кундемысе калык-влак палат: кӧ кугыжа деке кӧргӧ кудывечыш ӱжде пура, тиде кеч пӧръеҥ але ӱдырамаш лийже, ик закон – тыгайым колымаш вуча. Тудо гына илыше кодеш, кӧн могырыш кугыжа шкенжын шӧртньӧ тояжым шуялта. А мыйым кугыжа ынде кумло кече шкеж деке ӱжын огыл».



12 Есфирьын мутшым Мардохейлан намиен шуктеныт.
13 Мардохей Есфирьлан тыгай вашмутым колтен: «Кугыжан пӧртыштӧ улмет дене пӱтынь иудей калык гыч тый шкетын гына утлен кодат манын ит шоно.
14 Тыгай саманыште шып лият гын, иудей-влаклан эрык ден утаралтмаш вес могырым толеш, а тый да ачатын уло тукымжо пытеда. Кӧ пала, кугыжанвате кӱкшытыш тый ала лач тиде жаплан шуынат?»
15 Есфирь Мардохейлан тыге каласаш кӱштен:
16 «Тарване, Суза олаште иудей-влакым иквереш чумыро. Кум кече мучко, кечывалымат, йӱдымат, мыйын верч пӱтым кучыза: ида коч, ида йӱ. Мыят ӱдырамаш тарзем-влак дене пырля пӱтым кучаш тӱҥалам. Тиде закон ваштареш гынат, вара мый кугыжа деке каем. Колаш логалеш гын, колем».



17 Мардохей каен да чылажымат Есфирьын кӱштымыж семын ыштен. [Господьын чыла пашажым шарналтен, тудо Господьлан кумалын, тыге ойлен: «Господь, Господь, Чылакучышо Кугыжа! Чылажат Тыйын кидыштет, да кунам Тый Израильым утарынет, ваштарешет нигӧ шоген ок керт. Тый кавам, мландым да кава йымалне чыла ӧрыктарышым ыштенат. Тый чылаштын Господьышт улат, да Тыланет, Господьлан, торешланыше нигӧ уке. Тый чыла палет. Шкенжым кӱшкӧ шындыше тиде Аманлан мый вуем савен омыл. Тый тидымат палет, Господь – мый тидым кугешнен, шкем кӱшкӧ шынден да чапланаш шонен огыл ыштенам. Израильым утарышаш верч мый тудын йолжымат уло кумылын шупшал пытарем ыле. Айдемым Юмо деч утларак чапландараш огыл да, Господь, Тый дечет молылан кумалаш огыл манын, мый тидым ыштенам. Тидым мый шкем кӱшкӧ шынден ом ыште ыле.


 Господь Юмо, Кугыжа, Авраамын Юмыжо! Чаманен нал кызыт шке калыкетым, вет мемнам пушташ шонат, тӱҥалтыш гычак Шкаланет налме калыкетым пытараш шонат. Египет мланде гыч Шкаланет утарыме калыкетым кӱлдымыш ит лук. Кол мыйын кумалмем, шке калыкет дек поро лий да мемнан ойгынам куаныш савыре. Господь, тек ме илена да Тыйын лӱметым моктена! Господь, Тыйым чапландарыше-влакым ит пытаре».


 Чыла израильтян-влакат уло кертмышт дене полышым йодын кумалыныт, вет нуно колымашын лишеммыжым ужыныт. Кугыжанвате Есфирят, кугу ойго дене авалталтын, Господь ончыко толын, чапле вургемжым кудашын да ойгырен шортмо годым чийыме вургемым чиен. Шергакан тамлыпуш-влак олмеш тудо вуйышкыжо ломыж ден пуракым шавен, шке капшым улныктарен. Ондак веселитлымыж годым шкенжым сӧрастарыме верлам кызыт тудо шалатен колтымо ӱпшӧ дене петырен да Израильын Господь Юмыжлан тыге ойлен кумалын: «Мыйын Господем! Тый икте мемнан Кугыжана улат. Полшо мыланем, вет ойго мыйын воктенемак, да мый шкет улам, Тый дечет моло мылам полшышо уке. Господь, мый шочмем годсекак ачамын тукымжо деч колынам: курымешлан Тыйын калыкет лияш манын, Тый, Господь, чыла калык кокла гыч шкаланет Израильым, кугезе коча-влак кокла гыч мемнан кугезына-влакым ойырен налынат да нунылан мом ойлыметым чыла шуктенат. Но кызыт ме Тыйын ончылнет сулыкыш пуренна, тушманна-влакын юмыштым чапландаренна, садлан Тый мемнам нунын кидыш пуэнат. Тый чын ыштыше улат, Господь! А кызыт тушманна-влаклан кул улмына ок сите. Шке кидыштым шояк юмыштын кидышкышт пыштен, нуно Тыйын кӱштымашет-влакым укеш лукнешт, Тыйын калыкетым пытарынешт, Тыйым моктышо-влакын умшаштым петырынешт, храм ден жертвенникетын чапыштым йӧртынешт. Нуно вес юмо-влакым мокташлан калык-влакын умшаштым почнешт, айдеме кугыжам курымеш чапландарыктынешт. Господь, шке кугыжан тоятым полган юмо-влаклан ит пу, тек мемнан камвочмылан нуно огыт куане. Шонен пыштымыштым шке ӱмбакыштак савыре, мемнан ваштареш шогышо еҥым намысыш пурто. Господь, шарналте мемнам да тиде орлыкан жапыште мыланна Шкендым палдаре, мылам лӱддымылыкым пу. Юмо-влакын Кугыжаже да чыла тӧра-влакын Озаже! Тиде лев ончылно каласышаш кӱлеш шомакым мыйын умшашкем пыште да тудын шӱмыштыжӧ мемнам поктылшо деке ужмышудымашым шочыкто – тек Аман шкежат, тудын велне улшо-влакат пытат. А мемнам Тый шке кидет дене утаре да мыланем полшо, вет мый шкет улам, Тый дечет моло, Господь, мылам полшышо уке. Тый чыла шинчет, Тый палет: закондымо-влакын пуымо чапыштым мыйын ужмем ок шу, пӱчдымӧ ден йот тукым еҥ-влакын вакшышышт деч мый йырнем. Мыланем мом ышташ логалеш, Тый палет. Калык ончыко лекмем годым вуйыштем улшо кучемвий пале дечат мый лавыран лапчык деч йырныме семын йырнем, шкет кодмем годым тудым ом упшал. Мый, Тыйын тарзет, Аманын пуымо чесшым кочкын омыл, кугыжан сийжым кугуэш шынден омыл, шояк юмылан кондымо арака надырым йӱын омыл. Авраамын Господь Юмыжо! Мый, Тыйын тарзет, пӱрымашем вашталтме кече гыч таче кече марте Тый дечет молылан нимоланат куанен омыл. Чыла деч куатан Юмем! Кол ӱшаным йомдарыше-влакын йӱкыштым, осалым шонышо-влакын кидышт деч мемнам сакле, чыла лӱдыкшӧ деч мыйым утаре!»]






ЕСФИРЬЫН КНИГАЖЕ

5 Глава


1 Есфирь сийым ышта. 9 Аман Мардохейым пытараш шона.

1 Кумшо кечын Есфирь, [кумалын чарнымекше, ойганыме вургемжым кудашын да] шке кугыжа вургемжым чиен. [Шкенжым сӧрастарымеке, тудо чылаужшо Юмым да Утарышым ӱжын кумалын. Вара кок тарзе ӱдырамашым налын да иктыже ӱмбаке нечкыланен эҥертен каен. А весыже гын, тудын кужу урвалтыжым кучен, почешыже каен. Есфирь моторлыкшо дене йолгалтын, йӧратыме улмыжым пален, чурийже куанышын койын, но шӱмжӧ лӱдын пырткен.]


 Кугыжан пӧртын кӧргӧ кудывечышкыже толын шумеке, Есфирь кугыжан шинчыме пӧлемже ваштареш шогалын. Кугыжа тунам омса ваштареш шке престолыштыжо шинчен. [Тудо шке чапшым ончыктышо, шӧртньӧ да шергакан кӱ-влак дене сӧрастарыме чиеман лийын, пеш кугу лӱдмашым луктын.*а Чап дене йолгалтше чурийжым савырен, тудо Есфирь ӱмбаке кугу шыде дене ончалын. Кугыжанватын чонжылан рӱп лийын, йыжыҥже кайыме дене чурийже вашталтын, да тудо, ужатен толшо тарзе ӱдырамаш ӱмбаке тайнен, лыдырген камвозын.


 Тунам Юмо кугыжан кумылжым пушкыдемден: тудо шке престолжо гыч писын кынелын да, Есфирьын ушым налмешкыже, тудым ӧндал кучен. Вара ныжыл шомак дене лыпландарен, тыге каласен: «Мо лийын, Есфирь? Мый тыйын пелашет улам. Ит лӱд, тый от коло, вет мыйын пунчалем – тыглай еҥ-влаклан гына. Лишем тышке».]



2 Кугыжа кидысе шӧртньӧ тояжым Есфирь могырыш шуялтен. Есфирь кугыжа деке лишемын, тудын тоя мучашыж деке тӱкнен. [Кугыжа шке тояж дене тудын шӱйжым тӱкалтен да, тудым шупшалын, тыге манын: «Ойло мылам». Есфирь каласен: «Озам, тый мыйын шинчаштем Юмын Суксыж гай койынат, сандене, тыйын чапет деч лӱдын, мыйын шӱмем аптыранен. Вет тый, озам, кӱдыратле улат, да тыйын чуриет суап дене темын». Но кутырымыж годым Есфирьын йыжыҥже каен, да тудо камвозын. Кугыжа нимом ышташ ӧрын, тудын чыла тарзыже Есфирьлан полшаш тӧченыт.]
3 Кугыжа Есфирь деч йодын: «Кугыжанвате Есфирь, тыланет мо кӱлеш? Мом тый йоднет? Кеч пел кугыжанышым йод, мый чыла пуэм».
4 Есфирь вашештен: «[Тачысе кече мылам пайрем дене иктак.] Кугыжалан келша гын, тек тудо Аман дене пырля таче мый декем толеш. Мый тудлан сийым ямдыленам».



5 Кугыжа каласен: «Вашкерак Аманым ӱжын кондыза, тек Есфирьын йодмыжо шукталтеш». Кугыжа Аман дене пырля Есфирьын ямдылыме сийышкыже толын.
6 Йошкар аракам подыл шинчыме годым кугыжа Есфирь деч йодын: «Могай тыйын йодмашет? Тылат чыла пуымо лиеш. Мо тыланет кӱлеш? Пел кугыжанышым йодат гынат, тидат шуктымо лиеш».
7 Есфирь вашештен: «Мыйын йодмашем тыгай, теве мо мыланем кӱлеш:
8 кугыжан шинчаштыже поро кумылым суленам, да тудлан мыйын шонымем ден йодмашем шукташ келша гын, тек кугыжа Аман дене пырля мыйын [эрлат ыштыме] сийышкем толеш. Эрла мый кугыжалан вашмутым пуэм».



9 Тудо кечын Аман ӱстелтӧр гыч весела да нӧлталтше кумылан каен. Но кунам тудо кугыжан капкаж воктене Мардохейым ужын, пеш чот шыдешкен: тудыжо Аман ончылно кынелын огыл, нимогай лӱдмашым ончыктен огыл.
10 Туге гынат Аман шке шыдыжым кучен кертын. Мӧҥгышкыжӧ толмеке, тудо лишыл йолташыже-влакым да шке Зерешь ватыжым ӱжаш колтен.
11 Нунылан Аман шке кугу поянлыкше, пеш шуко эргыже улмо, кугыжан тудым кӱшкӧ шындымыже, он-влак ден моло тӧра деч кӱшкӧ нӧлталмыже нерген моктанен каласкален.



12 Аман умбакыже шуен: «Кугыжанвате Есфирят ямдылыме сийышкыже мый дечем молым нигӧм ӱжын огыл, кугыжа дене пырля эрлат мияш каласен.
13 Но кунам мый кугыжан капкаж воктене шинчыше иудей Мардохейым ужам, чыла тидат мыйым ок куандаре».
14 Тудлан Зерешь ватыже да лишыл чыла йолташыже каласеныт: «Тек витле кынергут кӱкшытан меҥгым шогалтат. А тый эрдене кугыжалан каласе – тек тиде меҥгеш Мардохейым сакалтат. Вара кугыжа дене пырля сийыш нӧлталтше кумылан кай». Тыгай ой Аманлан келшен, да тудо меҥгым ямдылаш кӱштен.





*а 5:1 Еврей текстыште тиде верыште эше тыгай шомак-влак улыт: «Кудывечыште шогышо кугыжанвате Есфирьым ужмеке, тудын Есфирь деке поро кумылжо шочын».




ЕСФИРЬЫН КНИГАЖЕ

6 Глава


Кугыжа Мардохейым кӱшкӧ нӧлталеш.

1 Тиде йӱдым [Господь] кугыжан омыжым налын, да тудыжо [тарзыжлан] шарнымаш книгам – курымсерышым – кондаш кӱштен. Тудым кугыжалан лудыныт.
2 Тушто Гавафа ден Фарра нерген возымым муыныт. Нуно кугыжан евнухшо-влак лийыныт, кугыжан пӧлемже-влакым ороленыт. Нуно Артаксеркс кугыжам пушташ кутырен келшеныт улмаш, но Мардохей тидын нерген кугыжалан шижтарен.
3 Кугыжа йодын: «Мардохейлан пагалымашым кузе ончыктымо? Мо дене тудо палемдалтын?» Кугыжан эн лишыл тарзыже-влак вашештеныт: «Тудлан нимом ыштен огытыл».
4 [Кунам кугыжа Мардохейын поро пашам ыштымыж нерген йодыштын, кудывечыш Аман толын.] Кугыжа йодын: «Кудывечыште кӧ уло?» Тыгодым кугыжан пӧртын тӱжвал кудывечышкыже Аман пурен. Тудо ямдылыме меҥгешыже Мардохейым сакаш шонымыж нерген кугыжалан ойлаш толын улмаш.
5 Кугыжан тарзыже-влак вашештеныт: «Кудывечыште Аман шога». Кугыжа Аманым пурташ кӱштен.



6 Аман пурен. Кугыжа туддеч йодын: «Кугыжа иктаж еҥлан кугу пагалымашым ончыктынеже гын, тудлан мом ыштыман?» Аман шке семынже шоналтен: «Мылам огыл гын, эше кӧлан кугыжа кугу пагалымашым ончыктынеже?»
7 Аман вашештен: «Кугыжа иктаж-кӧлан кугу пагалымашым ончыктынеже гын,
8 тек кугыжан чийыме вургемжым кондат, тыгак кугыжан шинчын коштмо, сӧрастарышым чиктыман имньыжым вӱден кондат.
9 Вургем ден имньым тек кугыжан эн лӱмлӧ онжо кокла гыч иктыжлан пуат. Тек тудо кугу пагалымашым ончыктымо еҥлан кугыжан вургемым чикта, имньым кушкыжыктен, тудым ола урем мучко коштыкта да тудын ончылно увертара: ”Кӧлан кугыжа кугу пагалымашым ончыктынеже, тудын дене теве кузе ыштат!”»



10 Кугыжа Аманлан кӱштен каласен: «[Тый сай ойым пуышыч.] Кызытак вургем ден имньым нал да кугыжан капкаж воктене шинчыше иудей Мардохей дене мом каласыметым ыште. Кузе ойленат, чыла тугак ыште, нимомат ит кодо».
11 Аман кугыжан вургем ден имньым налын, Мардохейым чиктен, имньым кушкыжыктен, тудым ола урем мучко коштыктен да ончылныжо увертарен: «Кӧлан кугыжа кугу пагалымашым ончыктынеже, тудын дене теве кузе ыштат!»



12 Мардохей кугыжан капкаж деке пӧртылын, а ойганыше Аман, вуйжым петырен, вашке мӧҥгыжӧ ошкылын.
13 Аман мо лиймым Зерешь ватыжлан да чыла лишыл йолташыжлан каласкален. Тудын мунло йолташыже-влак ден Зерешь ватыже каласеныт: «Камвочметын амалже Мардохей гын, а тудо – иудей калык гыч, тугеже тый тудым сеҥен от керт, тудын ончылно пытет, [вет тудын пелен – илыше Юмо]».
14 Нуно эше мутланен пытарен огытыл, кугыжан евнухшо-влак толын шуыныт да Аманым Есфирьын ямдылыме сийышкыже вашкыкташ тӱҥалыныт.






ЕСФИРЬЫН КНИГАЖЕ

7 Глава


Аманым казнитлымаш.

1 Кугыжа ден Аман кугыжанвате Есфирьын сийышкыже толыныт.
2 Тиде кечынат кочмо-йӱмӧ годым кугыжа Есфирь деч йодын: «Кугыжанвате Есфирь, могай тыйын йодмашет? Тылат чыла пуымо лиеш. Мо тыланет кӱлеш? Пел кугыжанышым йодат гынат, тидат шуктымо лиеш».
3 Кугыжанвате Есфирь вашештен: «Кугыжа, тыйын поро кумылетым суленам да тиде тыланет келша гын, мыйын шонымем да йодмем почеш мыланем да калыкемлан илышым пӧлекле!
4 Вет мый да мыйын калыкем кошарташ, пуштедаш да пытараш ужалыме улына. Мемнам куллыкыш ужалат ыле гын, мый ик мутымат ом лук ыле – тидын дене кугыжа нимом ок йомдаре ыле».



5 Артаксеркс кугыжа Есфирь ватыж деч йодын: «Кӧ тиде тыгай? Кушто тудо? Кузе тудо тыге ышташ тоштын?»
6 Есфирь вашештен: «Мемнан тушманна – тиде осал Аман!» Тунам кугыжа ден кугыжанвате ончылно Аманым кугу лӱдмаш авалтен.
7 Кугыжа, шыдешкен, ӱстелтӧр гыч кынел шогалын да полат пеленысе садерыш лектын каен. А Аман, илышыжым арален налже манын, кугыжанвате Есфирьым сӧрвалаш кодын. Аман умылен: кугыжа тудлан кочо пӱрымашым палемден.



8 Полат пеленысе садер гыч кочмо-йӱмӧ залыш пӧртылмекше, кугыжа Есфирьын кынертен вочмо верже ончылно лап лийше Аманым ужын. Кугыжа кычкырал колтен: «Эше мыйын пӧртыштемак кугыжанватым виешлынеже!» Кугыжан тыгай мутшо деч вара тунамак Аманын чурийжым леведыныт.*а
9 Кугыжан Харбона лӱман ик евнухшо каласен: «Аманын пӧртшӧ воктене витле кынергут кӱкшытан меҥге шога. Тудым Аман тыйын илышетым арален кодышо Мардохейым сакалташ шогалтен». «Тиде меҥгеш Аманым сакыза», – манын кугыжа.
10 Мардохейлан ямдылыме меҥгеш Аманым сакеныт. Тунам кугыжан шыдыже лушкен.





*а 7:8 Чурийым леведмаш ты еҥым пуштшашым ончыктен.




ЕСФИРЬЫН КНИГАЖЕ

8 Глава


Кугыжа иудей-влаклан тушманышт деч аралалташ эрыкым пуа.

1 Тиде кечынак Артаксеркс кугыжа иудей-влакын Аман тушманыштын суртшым кугыжанвате Есфирьлан пуэн. А Мардохей кугыжа дек толын, вет Есфирь Мардохейын тудлан родо-тукым улмыжым каласен.
2 Аман деч поген налме печатян шергашыжым кугыжа кудашын да Мардохейлан пуэн. А Есфирь тудым Аманын суртшым вуйлаташ шогалтен.



3 Есфирь угыч кугыжа дек толын да тудын йолжо воктеке кумык возын, Вугей тукым Аманын иудей-влак ваштареш шонен пыштымыжым кораҥдаш шортын йодын.
4 Кугыжа шке шӧртньӧ тояжым Есфирь могырыш шуялтен. Есфирь кынелын да кугыжа ончыко шогалын.
5 Тудо каласен: «Кугыжалан тиде келша да мый тудын поро кумылжым суленам гын, кугыжа тиде пашам чынлан шотла да мый тудлан келшем гын, тек Вугей тукым гыч Амадаф эрге Аманын колтымо осал шонымашан серышлаштыже улшо пунчалым – тыйын чыла кундемыштет улшо иудей-влакым пытарыме нерген серыме пунчалым – вашталтыше вес кӱштымаш возымо лиеш.
6 Кузе мый шке калыкем ӱмбак вочшо орлыкым, родо-тукымемын пытымыжым ончен кертам?»
7 Тидлан Артаксеркс кугыжа шке Есфирь ватыж ден иудей Мардохейлан тыге каласен: «Аманын иудей-влак ӱмбаке кидшым нӧлталмыжлан мый тудын суртшым Есфирьлан пуэнам, а шкенжым меҥгеш сакеныт.
8 Иудей-влак шотышто вес кӱштымашым кугыжа лӱм дене шкаланда келшышын возыза да тушко кугыжан шергашыж дене печатьым шындыза, вет кугыжан лӱм дене возымо да тудын печатьше дене пеҥгыдемдыме пунчалым вашталташ ок лий».



9 Кумшо – сиван – тылзын коло кумшо кечынже кугыжан возкалышыже-влакым ӱжын конденыт да Мардохейын кӱштымыж почеш пунчалым возеныт. Тиде пунчалым чыла иудей-влаклан, тыгак Индий гыч Эфиопий марте шӱдӧ коло шым кундемыш тусо сатрап, кундем вуйлатыше ден тӧра-влаклан колташ ямдыленыт. Кажне кундемыш тусо калыкын тиштыже да йылмыж дене возеныт, иудей-влакланат нунын тиштышт да йылмышт дене сереныт.
10 Серыш-влакым Мардохей Артаксеркс кугыжан лӱмжӧ дене возен да кугыжан шергашыжын печатьше дене пеҥгыдемден. Тудо серыш-влакым уверзе-влак дене колтен, нунышт кугыжалан ончен куштымо писе имне-влакым кушкыж каеныт.
11 Пунчалыште теве мо возымо лийын: чыла олаште илыше иудей-влак кугыжан кӱштымыж почеш, пырля ушнен, шке илышыштым арален кертыт. Ӱмбакышт керылтше чыла калыкын, чыла кундемын сарзыже-влакым, ватышт ден йочаштым нуно кырен шалатен, пуштын, пытарен, а погыштым шупшын налын кертыт.
12 Тидым Артаксеркс кугыжан вуйлатыме чыла кундемыштыже латкокымшо – адар – тылзын латкумшо кечынже ышташ лиеш.


 [Тиде пунчалыште теве мом возымо улмаш: «Кугу Артаксеркс кугыжа – Индий гыч Эфиопий марте шӱдӧ коло шым кундемын мыланна порым шонышо вуйлатыше ден тӧраже-влаклан. Эсен лийза.


 Суапым ыштыше-влакын пеш поро улмыштлан кӧра чапым налше еҥ-влак кокла гыч шукышт варажым утыждене кугешненыт. Нуно мемнан кидна йымалне улшо-влаклан гына огыл осалым ышташ кычалыт, но темдыме улмыштлан кӧра суапым ыштыше озаштымат чояланен ондалаш тӧчат. Нуно тауштен моштымашым гына огыл йомдареныт, но, ушдымо еҥ-влакын моктымышт дене ондалалтын, чыла да эре ужшо Юмын чынле судшо дечат утлаш шонат.


 Еҥ-влак чӱчкыдын, кучемвийым налмеке, нунылан ӱшаныше йолташыштын пашаштым ворандарен колташ манын, нунымат титакдыме вӱрым йоктарымашке ушат, нунылан тӧрлаташ лийдыме ойго-орлыкым кондат, осал шоякым моштен пӱтыркалымышт дене кӱшнӧ шогышо-влакын титакдыме сай шонымашыштым вестӱрлемдат. Мемнан каласыме тыгай сӱретым акрет годсо курымсерышыште гына огыл, а кызытат шотдымын озаланыше-влакын тендан ончылно шучко пашам ыштымышт гыч ужаш лиеш. Сандене, еҥ-влак кугыжанышыштына ласкан да тыныслын илен кертышт манын, ме ончыкыжым тыршаш тӱҥалына. Нимогай вашталтышым пуртыде, ончышаш паша-влакым сайын шымлен лончылаш тӱҥалына.


 Македоний гыч Амадаф эрге Аманат, кудыжо перс калык гыч огыл да мемнан гай поро шӱм-чонан огыл, мемнан дек уна семын толын, да ме тудым сайын вашлийынна. Тудо чыла калыклан ончыктымо поро кумылна дене пайдаланен. Тудым эсогыл ”мемнан ачана” манын увертаренна. Тудым чыланат кугыжа деч вара кокымшо оза семын пагаленыт. Но тудо, кугешнымыжым иземдыде, мыйын кучемвий ден чонем налаш шонен пыштен, а мыйым утарен кодышо да мыланем эре порым ыштыше Мардохей ден кугыжанышым виктараш полшышо титакдыме Есфирьым уло калыкышт дене пырля пытараш тӱрлӧ осал-чоя йӧным кычалын. Тыге тудо мемнан чотнам шагалемдаш, а Персий кугыжанышым македонян-влаклан пуаш шонен.


 Тиде шакше еҥын пушташ судитлыме иудей-влакым ме осалым ыштыше семын огыл, а эн чынле закон почеш илыше семын ужына. Нуно кугезыланна да мыланна виян кугыжанышым пуышо Юмын – эн кӱшыл, эн кугу, илыше Юмын – эргыже-влак улыт. Сандене те, Амадаф эрге Аманын колтымо серышыштыже возымым шуктыде коден, сайым ыштеда. Вет Аманым, тыге ыштымекше, уло ешыжге Суза олан капкаж воктене сакеныт. Чыла дене озаланыше Юмо тыге писын тудлан сулен налме судым ыштен.


 Возен шукемдыме нине пунчал-влакым чыла вере сакален, иудей-влаклан шке законыштым шукташ эрыкым пуыза. Тиде орлык жапыште, тиде кечын – латкокымшо, адар, тылзын латкумшо кечынже – нунылан ваштареш шогалше-влак деч шкеныштым арален налаш полшыза. Вет чыла дене озаланыше Юмо ойырен налме тиде тукымлан колымаш олмеш тыгай куаным пуа. Теат шке кугу пайремда-влак коклаште тиде лӱмлӧ кечым веселитлен палемдыза. Тек тиде пайрем мемнам да поро кумылан перс-влакым утарыме нерген, а мемнам чояланен ондалаш шонышо-влакым пытарыме нерген кызытат да ончыкыжымат шарныкташ тӱҥалеш. Кажне ола але кундем, кудо тиде кӱштымашым ок шукто – керде да тул дене чаманыде пытарыме лиеш. Тушто еҥ-влак илен огыт керт, тиде вер эсогыл янлык ден кайык-влаклан йырнык лиеш».]



13 Иудей-влак палемдыме жаплан тушманышт деч аралалташ ямде лийышт манын, кажне кундемыште тиде пунчалым калык-влаклан закон семын увертарышаш улыт улмаш.
14 Кугыжан кӱштымыжым шукташ манын, уверзе-шамыч, писе имне-влакым кушкыжын, содор тарванен каеныт. Пунчалым Суза оласе карманыштат увертареныт.



15 Кугыжа деч лекмыж годым Мардохей ӱмбалне шемалге-канде да ош тӱсан кугыжан вургем, кугу шӧртньӧ вуйшӱдыш да чапле йытын гыч ыштыме шемалге-йошкар тӱсан шоҥалме вургем*а лийын. Суза олам куан шӱлыш авалтен.
16 Иудей-влаклан тиде волгыдо, куанле, весела да чапым кондышо жап лийын.
17 Кугыжан кӱштымыжӧ да пунчалже кушко шуын гын, чыла кундемыште, олаште иудей-влак тудым кугу куан дене йывыртен вашлийыныт, йӱмаш-кочмашым, пайремым ыштеныт. Вес калык-влак гыч шукынжо иудей вераш кусненыт, вет нуно иудей-влак дечын лӱдыныт.





*а 8:15 Шоҥалме вургем – накидка.




ЕСФИРЬЫН КНИГАЖЕ

9 Глава


1 Иудей-влак шке тушманыштым пытарат. 20 Пурим манме пайрем.

1 Латкокымшо – адар – тылзын латкумшо кечынже кугыжан пунчалже шукталтшаш улмаш. Тиде кечын иудей-влакым тушманышт шке кид йымакышт налнешт улмаш, но мӧҥгешла лектын – нуным иудей-влак шке кид йымакышт налыныт.
2 Тунам Артаксерксын вуйлатыме чыла кундемыштыже иудей-влак шке илыме олалаштышт, нунылан осалым шонышо тушманышт ӱмбаке кержалташ манын, иквереш чумыргеныт. Нунын ваштареш нигӧ шоген кертын огыл, вет чыла калыкым нунын деч лӱдмаш авалтен.
3 Чыла кундемысе он ден сатрап-влак, кундемласе вуйлатыше ден кугыжан еҥже-влак иудей калык велне лийыныт – нуно чыланат Мардохей деч лӱдыныт.
4 Вет Мардохей кугыжан полатыште ынде пеш кугу верым налын да тудын чапше чыла кундемыштат шарлен улмаш. Тиде айдеме кӱшкырак да кӱшкырак кӱзен.
5 Иудей-влак шке тушманыштым кырен шалатеныт: нуным керде дене руэныт, пуштеденыт, пытареныт, нунын дене мом шоненыт, тудым ыштеныт.
6 Суза оласе карманыште иудей-влак вичшӱдӧ еҥым пуштыныт.
7 Нуно тыгак Паршандафам, Далфоным, Асфафам,
8 Порафам, Адальям, Аридафам,
9 Пармашфам, Арисайым, Аридайым да Ваиезафам –
10 Амадафын Аман эргыжын, иудей-влакын кугу тушманжын, лу эргыжым – пуштыныт, но погыштым тӱкен огытыл.



11 Суза оласе карманыште мыняр еҥым пуштмо нерген уверым кугыжалан тудо кечынак намиен шуктеныт.
12 Кугыжа Есфирь ватыжлан каласен: «Суза оласе карманыште иудей-влак вичшӱдӧ еҥым да Аманын лу эргыжым пуштыныт. А кугыжан моло кундемыштыже мо ышталтын? Тыйын эше могай йодмашет уло? Мый тудым шуктем. Тыланет эше мо кӱлеш? Тидымат мый тыланет пуэм».
13 Есфирь вашештен: «Кугыжалан келша гын, тек Суза оласе иудей-влаклан таче мом ыштымыштым эрлат шуяш кертыжым пуат. А Аманын лу эргыжын капыштым тек меҥгеш сакат».
14 Кугыжа тыгак ышташ кӱштен – Сузаште тиде пунчалым увертареныт, а Аманын лу эргыжын капыштым меҥгеш сакеныт.
15 Суза оласе иудей-влак адар тылзын латнылымше кечынжат иквереш погыненыт да тиде олаште эше кумшӱдӧ еҥым пуштыныт, но нунын погыштым тӱкен огытыл.



16 Кугыжанышын моло кундемыштыжат иудей-влак, иквереш чумырген, шке илышыштым аралаш да тушманышт деч утаралташ кынелыныт. Иудей-влак чылаже шымле вич тӱжем тушманыштым пуштыныт, но погыштым тӱкен огытыл.
17 Чыла тиде адар тылзын латкумшо кечынже лийын, а латнылымше кечын иудей-влак каненыт да тиде кечым куанле пайрем семын палемдаш тӱҥалыныт.
18 А Сузысо иудей-влак латкумшо кечынжат, латнылымше кечынжат иквереш погыненыт. Нуно тиде тылзын латвизымше кечынже каненыт да тудым куанле пайрем семын палемдаш тӱҥалыныт.
19 Сандене яллаште илыше иудей-влак адар тылзын латнылымше кечыжым пайрем семын куанен, кочкын-йӱын палемдат, ваш-ваш пӧлекым ыштат. [А кугу олалаште илыше-влак латвизымше кечынат поро кумыл дене веселитлат, икте-весыштлан пӧлекым пуэдат.]



20 Мардохей чыла тидын нерген возен да Артаксеркс кугыжан вуйлатыме чыла кундемыштыже илыше иудей-влаклан, лишыл ден торасе-влакланат, серышым колтен.
21 Серышыште тыге возымо лийын: «Иудей-влак кажне ийын адар тылзын латнылымше да латвизымше кечыжым пайрем семын палемдышаш улыт.
22 Вет нине кечын иудей-влак тушманышт деч утаралтыныт, тиде тылзыште нунын ойгышт куанышке, шортмышт пайремышке савырнен. Нине кечым иудей-влак пайрем семын куанен, кочкын-йӱын, ваш-ваш тӱрлӧ кочкыш сийым колтеден да йорло-влаклан пӧлекым пуэден палемдышаш улыт».



23 Нунын тыге ыштымышт – мо нерген нунылан Мардохей возен – тидын деч вара иудей калыкын йӱлашкыже пурен.
24 Вет Вугей тукым гыч Аман, Амадафын эргыже, иудей-влакын тушманже, чыла иудейым пушташ шонен пыштен да, нуным пытараш манын, пурым – шеревам – кышкен.
25 Но кунам Есфирь кугыжа дек миен, кугыжа у пунчалже дене Аманын иудей-влакым пытараш шонымыжым лугыч ыштен, да Аманын шучко шонымашыже шкаланжак пӧртылын – тудым шкенжымат, эргыж-влакымат меҥгеш сакеныт.
26 Садланак нине кече-влакым Пурим манын лӱмденыт, тудо «пур» шомак гыч лектын. [Тидыже нунын йылмыштышт «шерева» манмым ончыкта.] Мардохейын серышыж дене келшышын, тыгак шке ужмыштым да нунын дене мо лиймым шотыш налын,
27 иудей-влак шкаланышт, шочшыштлан да чылалан, кӧ нунын деке ушна, тыге ыштен шогымым йӱлаш пуртеныт: нине кок кечым, серышыште каласыме семынак, кажне ийын палемдыме жапыште пайремлаш.
28 Чыла кундем ден олаште кажне еш нине кечым тукым гыч тукымыш шарнен шогышаш да пайрем семын палемдышаш. Иудей-шамыч Пурим кече-влакым пайремлымым чарнышаш огытыл, нунын ончыкылык тукымыштат тидын нерген нигунамат мондышаш огытыл.



29 Пурим нерген ондак возымым шуктен шогышт манын, кугыжанвате Есфирят, Абихаилын ӱдыржӧ, иудей Мардохей дене пырля возымо вес серышыштыже шке кучемвийже дене пеҥгыдемден.
30 А Артаксерксын кугыжанышышкыже пурышо шӱдӧ коло шым кундемыште илыше иудей-влаклан тыныслык ден эсенлыкым тыланымашан серыш-влакым колтеныт.
31 Тушто Пурим кече-влакым иудей Мардохей ден кугыжанвате Есфирьын ончыктымо жапыште палемден шогаш кӱштымӧ. Нине кече-влакым иудей калыкын шкаланже да шочшыж-влаклан палемдыме пӱтым кучымо да магырен шортмо кече-влакым палемдыме семынак палемдыман.
32 Тыге Есфирь шке кӱштымашыж дене Пурим пайремым пеҥгыдемден, да тидын нерген книгашке возеныт.






ЕСФИРЬЫН КНИГАЖЕ

10 Глава


Мардохейын кугу чапше.

1 Тидын деч вара Артаксеркс кугыжа шке кугыжанышыжын чыла кундем ден теҥызысе отро-влаклан йозакым тӱлаш палемден.
2 Тудын чапланыше кугу пашаж-влак нерген «Мидий да Персий кугыжа-влакын курымсерыш книгаштышт» возымо. Туштак Мардохейын кугу чапше да кугыжан тудым тыге кӱшкӧ нӧлталмыж нерген радамлен серыме.
3 Иудей Мардохей кугыжанышыште Артаксеркс кугыжа почеш кокымшо шоген. Тудо иудей-влак коклаште эн лӱмлӧ, шке калыкшын йӧратыме еҥже лийын, вет тудо иудей-влак верч чот шоген, шке калыкше верч шуко тыршен.


 [Мардохей тыге каласен: «Тиде Юмо деч лийын. Чыла мо лийме нерген мый омым ужынам ыле, мый тудым шарналтышым. Тушечын нимо шукталтде кодын огыл: изи памаш эҥерыш савырнен, тыгак волгыдо, кече да шуко вӱд лийыныт. Тиде эҥерже Есфирь лийын. Тудым кугыжа марлан налын да кугыжанватым ыштен. А кок дракон – тиде мый да Аман. Калык-влак – тиде иудей-влакым пытараш погынышо-шамыч. А мыйын калыкем – тиде Израиль, тудо Юмым ӱжын кумалын да утарыме лийын. Господь шке калыкшым саклен, чыла тиде осал деч мемнам утарен. Юмо кугу палдарыше пале ден ӧрыктарыше паша-влакым ончыктен, могайже моло калык коклаште лийын огытыл. Тыге Юмо деч кок тӱрлӧ шерева лийын: иктыже – Юмын калыкшылан, весыже – чыла моло калыклан. Тиде кок шерева шке жапыштыже, палемдыме шагатыште шукталтыныт. Тыге чыла моло калыклан Юмын суд кечыже толын шуын, а шке калыкшым Юмо шарналтен да чыныш луктын. Адар тылзын нине кечыже-влакым – латнылымше ден латвизымшым – Тудын Израиль калыкше курым-курымеш, тукым гыч тукымыш Юмо ончыко погынен, йывыртен да куанен пайремлаш тӱҥалеш».


 Птоломей ден Клеопатран нылымше ий кугыжаланымышт годым Досифей – тудыжо «иерей да левит улам» манын ойлен – да тудын Птоломей эргыже тиде серышым Египетыш конденыт. Тудыжым Птоломейын Иерусалимыште лийше Лисимах эргыже кусарен, да тиде серыш Пурим дене кылдалтын манын ойленыт.]







ИОВЫН КНИГАЖЕ

1 Глава

1 Чын ыштыше Иов да тудын ешыже. 6 Господь сатаналан Иовым тергаш эрыкым пуа. 13 Иов уло погыжым да ешыжым йомдара.

1 Уц мландыште Иов лӱман еҥ илен. Тудо чынле, шылталаш амалдыме лийын, Юмо деч лӱдын илен да осал деч кораҥ коштын.
2 Иовын шым эргыже да кум ӱдыржӧ шочыныт.
3 Тиде еҥ пеш поян улмаш: тудын шым тӱжем вуй тыгыде вольыкшо, кум тӱжем верблюдшо, вичшӱдӧ мужыр ӱшкыжшӧ, вичшӱдӧ осёл вӱльыжӧ да моткоч шуко тарзыже лийыныт. Эрвел мландыште илыше-влак кокла гыч Иов эн чот чапланыше лийын.



4 Тудын эргыже-влак кочмаш-йӱмашым эртараш икте-весыштым шке мӧҥгышкышт черет дене погеныт. Пырля кочкаш-йӱаш нуно кум ака-шӱжарыштымат ӱжыныт.
5 Кунам черет дене ыштыме кочмаш-йӱмаш кече-влак эртеныт, Иов эргыже-влакым шкеж деке ӱжыктен да нунын дене эрныктыме йӱлам эртарен. Эрдене эр кынелын, тудо кажныж верч йӱлалтен пуымо надырым [да нунын сулыкышт верч ик ӱшкыжым] конден. Иов тыге шонен: «Эргым-влак, йоҥылышым ыштен, ала языкыш пуреныт да ушыштышт Юмым мыскыленыт». Тыге тудо кажне гана ыштен.



6 Ик кечын Юмын эрге-влак Господь ончыко шогалаш толыныт. Нунын дене пырля тыгак сатана*а толын.
7 Господь сатана деч йодын: «Тый кушеч толынат?» Тудыжо Господьлан вашештен: «Мый мланде мучко коштым, чыла вере лийым».
8 Господь сатаналан каласен: «Мыйын Иов тарзем шекланышыч мо? Мландымбалне тудын гай айдеме уке: чынле да шылталаш амалдыме, Юмо деч лӱдшӧ да осал деч кораҥын коштшо».
9 Господьлан сатана вашештен: «Таклан мо Иов Юмо деч лӱдын ила?
10 Тый огыл мо тудым шкенжым, суртшым да мо улыжым чыла могырым авырен налынат? Тый тудын чыла пашажым суапландаренат, садланак тудын кӱтӱжӧ-влак мланде мучко шукемыт.
11 Но шке кидетым шуялте да Иовын чыла мо улыжым логал – тунам тудо Тыйым чапландара мо?»
12 Господь сатаналан каласен: «Йӧра, тудын чыла мо улыжо – тыйын кидыштет, лач шкенжым ит логал». Господь деч сатана каен.



13 Ик кечын, кунам Иовын эргыж ден ӱдыржӧ-влак эн кугу изаштын пӧртыштыжӧ кочкын да йошкар аракам йӱын шинченыт,
14 Иов дек уверзе толын да каласен:
15 «Ӱшкыж-влак куралыныт, воктенышт осёл вӱльӧ-шамыч кочкын коштыныт. Кенета савей-влак керылтыныт да нуным руалтен налыныт, а тарзе-шамычым керде дене пуштыныт. Тылат увертараш манын, мый шкет утлен кодынам».



16 Тудо эше ойлен пытарен огыл, вес еҥ толын да увертарен: «Кава гыч Юмын тул рашкалтен, шорык ден тарзет-влакым йӱлалтен. Тылат увертараш манын, мый шкет утлен кодынам».



17 Тудат ойлен пытарен огыл, эше весе толын да каласен: «Халдей-шамыч, кум тӱшкалан шелалтын, верблюдет-влак ӱмбаке кержалтыныт да нуным руалтен налыныт, а тарзет-влакым керде дене пуштыныт. Мый шкет утлен кодынам да тидын нерген тылат увертарем».



18 Тиде еҥат ойлен пытарен огыл, эше весе толын да увертарен: «Тыйын эргыч ден ӱдырет-влак эн кугу изаштын пӧртыштыжӧ кочкын да йошкар аракам йӱын шинченыт.
19 Тиде жапыште ир мланде гыч кугу мардеж толын лектын да пӧртын ныл лукшым тарватен – пӧрт тыйын шочшет-влак ӱмбак сӱмырлен, да нуно коленыт. Мый шкет утлен кодынам да тидын нерген тылат увертарем».



20 Тунам Иов кынел шогалын да ӱмбал вургемжым кушкедын, вара ӱпшым нӱжын да, вуйжым мланде марте савен,
21 тыге каласен: «Ава мӱшкыр гыч мый чара лектынам, тышечынат чара каем. Господь пуэн, Господь налын. [Кузе Тудо шонен пыштен, тыгак ышталтын.] Тек Господьын лӱмжӧ чапландарыме лиеш!»



22 Чыла мо лийме ӱмбач Иов языкыш пурен огыл, Юмо нерген нимогай йӧрдымӧ шомакым пелештен огыл.





*а1:6 Тиде мут ’тушман, титаклыше’ манмым ончыкта.




ИОВЫН КНИГАЖЕ

2 Глава

1 Господь сатаналан Иовым угыч тергаш эрыкым пуа. 7 Иов шучко чер дене черлана. 11 Тудым лыпландараш кум йолташыже толыт.

1 Ик кечын Юмын эрге-влак угыч Господь ончыко шогалаш толыныт, нунын дене пырля тыгак сатана толын.
2 Господь сатана деч йодын: «Тый кушеч толынат?» Тудыжо Господьлан вашештен: «Мый мланде мучко коштым, чыла вере лийым».
3 Господь сатаналан каласен: «Мыйын Иов тарзем шекланышыч мо? Мландымбалне тудын гай айдеме уке: чынле да шылталаш амалдыме, Юмо деч лӱдшӧ да осал деч кораҥын коштшо. Иов ончычсо семынак шылталаш амалдыме. А тый, амал деч посна пытараш манын, Мыйым тудын ваштареш таратенат».
4 Господьлан сатана вашештен: «Кажныже шке коваштыжым арален налеш,*а вет шке илышыж верч айдеме мо улыжым чыла пуа.
5 Но кидет шуялте да лужым, капшым логал – тунам тудо Тыйым чапландара мо?»
6 Господь сатаналан каласен: «Йӧра, тудо – тыйын кидыштет, лач чонжым арален кодо».



7 Сатана Господь чурий ончыч каен да Иовым вуй гыч йол марте шӱйын пуалше лӱмӧ дене черландарен.
8 Капшым удырен нӱжаш манын, Иов шун ате катыкым налын да [ола деч ӧрдыжтӧ] ломыжыш шинчын.
9 Ватыже тудлан каласен: «Тый тугак шылталаш амалдыме лийнет? Юмым карге да коло!»
10 Но Иов ватыжлан вашештен: «Тый ушдымо ӱдырамаш гай ойлыштат. Ме Юмо деч сайым налына гын, удажымат налшаш огынал мо?» Чыла мо лийме ӱмбач Иов ик шомак денат сулыкыш пурен огыл.



11 Иов дене лийше чыла азап нерген тудын кум йолташыже пален налыныт. Нуно – Феман гыч Елифаз, Савхей гыч Вилдад да Наама гыч Софар – кажныже шке илыме верже гыч тарваненыт да, йолташышт дене ойгыжым пайлаш да тудым лыпландараш манын, пырля погынен толыныт.
12 Умбачын ужмеке, Иовым паленат огытыл. Нуно кугу йӱкын шортын колтеныт, ӱмбал вургемыштым кушкедыныт да кӱшкӧ, вуйышт ӱмбаке, пуракым кышкеныт.
13 Иов дене пырля мланде ӱмбалне нуно шым кече да шым йӱд шинченыт. Нигӧ тудлан ик шомакымат пелештен огыл, вет нуно ужыныт: Иов моткоч чот орлана.





*а2:4 Еврей текстыште – «Коваштылан – коваште».




ИОВЫН КНИГАЖЕ

3 Глава

Иовын икымше шомакше:

1 Иов шочмо кечыжым карга. 13 Тыге илымеш, лучо колаш.


1 Тидын деч вара Иов умшажым почын да шке шочмо кечыжым карген.
2 Тудо тыге каласен:


3 «Кошаргыже кече, кунам мый шочынам,

 да йӱд, кунам каласеныт: ”Эрге иланен”.


4 Тек тудо кече пычкемыш лиеш,

 тек кӱшнӧ улшо Юмо тудым ок шарналте,

 тек волгыдо ты кечым ок волгалтаре!


5 Тек пычкемыш ден колымаш ӱмыл тудо кечылан оза лийыт,

 тек тудым шем пыл вузалын авыра,

 тек ты кечым тӱп пычкемыш лӱдыкта.


6 Тек тудо йӱдым пич пычкемыш вӱдылеш,

 тек идалык кечышотыш тудо ок пуро,

   тылзыгече радамыштат ок шотлалт.


7 О, тудо йӱд! Тек тудо шочшо деч посна лиеш,

 куанле йӱк ты йӱдым ок йоҥгалт!


8 Тек тудым локтат ош кечым каргыше-влак,

 левиафанымат*а помыжалтарен кертше-шамыч.


9 Йӧрат тек тудын ӱжара шӱдыржӧ-влак:

 тек тудо волгыжмым вуча, но тудыжо ок тол,

 эр ӱжаран кечыйолжым тек огеш уж –


10 вет авамын мӱшкыржӧ гыч корным тиде йӱд петырен огыл,

 мыйын шинчам деч орлыкым шылтен огыл.


11 Молан колен омыл авагудо гыч лекме годымак,

 молан тӱнчыген омыл шочын вочмекак?


12 Молан мыйым кидышке налыныт,

 молан мылам чызым шупшашыже кӱлын?


13 Кием ыле кызыт канен, ласкан малем ыле

  
14 мландымбалысе кугыжа ден каҥашпуышо-влак коклаште,

 кӧмыт шкаланышт полат-шамычым нӧлтеныт,


15 кием ыле шӧртньым поген ситарыше,

 суртыштым ший дене темыше он-влак дене пырля.


16 Але лугыч кудалтыме аза семын мыйым тоят ыле,

 ош тӱням ужде колышо аза-влак коклаште лиям ыле.


17 Осалым ыштыше-влак тушто ажгынымыштым чарнат,

 ӱнарым йомдарыше-шамыч канаш тӱҥалыт.


18 Петырымаште шинчыше-влак тушто ласкалыкым муыт,

 пашам эскерышын кычкырымыжым нуно огыт кол.


19 Тушто тыглай еҥ кугу дене иктӧр,

 кулат шке озаж деч эрыкан.


20 Молан орланен илышылан ош тӱня пӧлеклыме лийын,

 кӧн чонжылан кочо – тудлан илыш пуалтын?


21 Нуно колымашым вучат, но тудыжо ок тол,

 поянлыкым кычалме деч чотрак тудым кычалыт –


22 шӱгарыш логалмылан нуно пеш чот куанат,

   пеш чот йывыртат ыле.


23 Кӧлан корно петыралтын,

   кӧн ончылно Юмо чаракым шынден –

 молан тыгай еҥлан илашыже?


24 Нелын шӱлымаш мылам кинде олмеш лийын,

 йоген лектеш вӱд семын мыйын кечкыжмем.


25 Мо деч лӱдынам, тидак мый денем лийын,

 мо деч чытырен иленам, тидак мый декем толын.


26 Йомын тыныс, уке ласкалык да каныш:

 чонемже пеш чот вургыжеш».



*а3:8 Левиафан – акрет годсо миф гыч теҥызыште илыше кугу шучко янлык.




ИОВЫН КНИГАЖЕ

4 Глава

Елифазын икымше шомакше:

1 Иов дене мо лиймым лончылымаш. 12 Юмо ончылно чын ыштыше айдеме уке.


1 Тидлан Феман гыч Елифаз тыге вашештен:


2 «Тылат шке шомакнам каласен ончена гын,

 нелеш от нал мыланна?

 Но ойлышаш шомакым кӧ кучен кертеш?


3 Тый шуко еҥым чын корныш шогалтенат,

 ӱнардыме-влаклан полшенат,


4 камвочшым шомакет дене кынелтенат,

 чытырыше пулвуйым пеҥгыдемденат.


5 А ынде тиде орлык тыйым авалтен – кертдыме лийынат,

 тудо тый декет тӱкнен – тый лунчыргенат.


6 Юмо деч лӱдын илымет огыл мо тылат инанымашым пуа,

 чыным ыштен илымет – ӱшанен вучымашым?


7 Шарналте-ян, пытен мо иктаж-кӧ титакдыме,

 да кунам чын ыштыше-влак дене лийын азап?


8 Мый ужынам: кӧ чындымылыкым куралеш

 да осалым ӱда – тидымак тӱредеш.


9 Юмын шӱлалтышыж деч тудо пыта,

 Тудын шыдыжын пуалмыж деч йомеш.


10 Тек лев-шамыч кугу йӱкын ырлат,

 но самырык лев-влакын пӱйышт пудырга.


11 Нимом кучен ок керт гын, патыр лев кола,

 ава левын игыже-влак шаланен пытат.


12 Теве мый декем шомак шолып тольо,

 пылышем шып ойлымым кольо


13 йӱдым коляндарыше омым ужмо годым,

 кунам еҥ-влакым омо темда –


14 шучкылык ден ӧрткымаш мыйым авалтышт,

 уло капем чытыраш тӱҥале.


15 Чурием шӱлалтышым шиже,

 да тидын деч ӱпем шогале.


16 Теве тудо воктекем шогале,

 но мый раш шым уж тудын сынжым–

 шинчамлан ӱжака*а веле койо,

 да шып-тымыкыште мый йӱкым кольым:


17 ”Лийын кертеш мо айдеме Юмо ончылно чын ыштыше?

 Лийын кертеш мо тудо шке Ыштышыже ончылно яндар?”*б


18 Тудо шке тарзыж-шамычланат ок инане

 да Суксыж-влакынат ситыдымашыштым ужеш гын,


19 тугеже шун пӧртыштӧ илыше-влак нергенже мом ойлаш?*в

 Негызышт нунын пурак,

 когарш семын нуным лиеш темдалаш.


20 Эрдене илат, а каслан пытат –

 курымешлан йоммыштым нигӧ ок шеклане.


21 Омашым кучышо кандырашт кӱрлмӧ лийыт,

 ушым поген ситарыдеак, нуно колат.



*а4:16 Ӱжака – образ, облик.

*б4:17 Тиде верым вес семынат кусараш лиеш: «Лийын кертеш мо айдеме Юмо деч утларак чын ыштыше? Лийын кертеш мо айдеме шке Ыштышыж деч яндаррак?»

*в4:19 Тыште айдеме капын мланде гыч ышталтмыж нерген ойлалтеш.




ИОВЫН КНИГАЖЕ

5 Глава

1 Орланымыжлан айдеме шкеак титакан. 8 Елифаз Иовлан мом ышташ кӱлмӧ нерген ойла. 17 Чылакучышын наказатлымыжым ит шӱкал.



1 Тылат вашмутым пуышо уло гын, ӱжын кычкыре.

 Кӧм тый святой-влак кокла гыч полшаш йодат?


2 Шонен моштыдымо еҥым шыдыже кошарта,

 ораде айдемым чытен кертдымашыже пытара.


3 Мый шке ужынам, кузе ораде еҥ вияҥеш,

 но тудын пӧртшӧ кенета каргыме лиеш.


4 Тудын йочаже-влакым нигӧ ок арале,

 ола капка воктене нуным шыгыремдылаш тӱҥалыт,

 пыдал налше нигӧ огеш лий.


5 Шужен илыше еҥ тудын шурнылектышыжым кочкеш,

 эсогыл иман вондер кокла гыч тудым поген налеш,

 незер-влак тудын погыжым наҥгаят.


6 Тыгеракын, пурак гыч ок шоч ойго,

 мланде гыч шытен ок лек азап –


7 кузе тулойып кӱшкӧ чоҥешташ шочеш,

 туге айдеме орлык ден пашалан шочеш.


8 Тыйын олмышто мый Юмо дек савырнем ыле,

 шке пашам Тудлан кучыктем ыле,


9 вет Тудо кугу, умылаш лийдыме паша-влакым ышта –

 нуным шотлен пытараш ок лий.


10 Тудо мландылан йӱрым пуа,

 пасулашке вӱдым колта,


11 пызырналтше еҥым кӱш нӧлталеш,

 ойганыше еҥым утара.


12 Тудо осал чоя-влакын шонымашыштым шалата –

 шонен пыштымыштым нуно огыт шукто.


13 Ушан-влакым Тудо чоялыкышт дене куча,

 осал чоя-влакын шонен пыштымышт ярашке лектеш:


14 кечывал кечын нунылан пычкемыш лиеш

 да кечывал рӱдын нуно йӱдым коштмо семын кидшӱма коштыт.


15 А йорлым Тудо керде деч,

   виян-влакын умша ден кидышт деч утара.


16 Незер еҥынат уло ӱшанже,

 а осалым ыштыше умшажым петыра.


17 Пиалан тудо еҥ, кӧм Юмо шылтален туныкта!

 Чылакучышын наказатлымыжым ит шӱкал:


18 Тудо сусырта, но Шкеак сусырым пидеш,

 Тудо пера, но Тудынак кидше паремда.


19 Куд азап деч тыйым утара,

 шымше азапат тый декет ок тӱкнӧ.


20 Шужен ий годым тыйым колымаш деч утара,

 сарыште керде деч арален кода.


21 Осал йылме деч тый саклыме лият,

 туткар толмеке, тудын деч от лӱд.


22 Туткар ден шужымашлан тый воштылат гына,

 ир янлык-влак дечын от лӱд,


23 вет пасусо кӱ-влак дене ушемыште лият,

 ир янлык-шамыч дене келшен илаш тӱҥалат.


24 Тый палет: омашет дек лӱдыкшӧ ок лишем,

 шке суртетым ончен лектат – нимат йомын огыл.


25 Тый ужат: шочшет тыйын шуко,

 тукымет олыкысо шудо наре лиеш.


26 Тый шкежат, кужу ӱмырым илен,

 шке жапыштыже поген оптымо шыдаҥ кылта семын шӱгарыш возат.


27 Теве мом ме шымлен рашемдышна, да чыла тиде чын.

 Колышт да ушышкет тидым пыште».




ИОВЫН КНИГАЖЕ

6 Глава

Иовын кокымшо шомакше:
1 Иов шке орлыкшылан вуйым шиеш. 14 «Те мыланем чын йолташ огыдал!» 24 Иов титакдыме улмыж нерген ойла.




1 Тидлан Иов тыге вашештен:


2 «Мыйын ойгем висаш гын,

 тушко орлыкем пышташ гын,


3 нуно теҥыз ошма деч нелырак лийыт ыле,

 санденак шомакем кучен кертдыме улыт.


4 Чылакучышын пикшыже-влак улыт капыштем,

 нунын аярышт дене темын чонем,

 Юмын шучкылыкшо мыйым авырен.


5 Шудо улмо годым ир осёл кычкыра мо?

 Шке лапашыж воктене ӱшкыж ломыжеш мо?


6 Кочкыт мо тамдыме кочкышым шинчал деч посна?

 Муношын уло мо тамже?


7 Тыгай кочкыш дек мый ынем тӱкнӧ,

 тудо мылам йырнык.


8 О, мыйын йодмем шукталтше ыле,

 инанен вучымем Юмо шуктыжо ыле!


9 О, мыйым пытараш Тудын кумылжо лиеш ыле гын,

 кидшым нӧлталын, мыйым темдалеш ыле гын!


10 Тиде мыланем лыпландарымаш

 да мучашдыме орлыкыштем куан лиеш ыле –

 Святойын шомакшым мый шӱкалын омыл!


11 Умбакыже ӱшанен вучаш уло мо вием?

 Умбакыже илаш манын, мо мыйым сай вуча?


12 Кӱ гай пеҥгыде мо мыйын вием?

 Той гыч ыштыме мо мыйын капем?


13 Кертам мо мый шкаланем полшен,

 кунам чыла эҥертыш порволен?


14 Кӧ орланыше йолташыжым ок нал чаманен,

 тудо Чылакучышо деч лӱдмым чарнен.


15 Но йолташем-влак ӱшанле огытыл: нуно изи йогын гай,

 вашке кошкышо изэҥер гай улыт –


16 нунышт шулка ий деч вудакаҥыт,

 шулышо лум дечын шарлат,


17 а кунам кече ырыкта – иземыт,

 кунам шокшо когарта – кошкат.


18 Ӱштыган-влак*а коштмо корнышт гыч кораҥыт,

 ир мландышке пурат да колат тушакын.


19 Фема гыч ӱштыган-влак нине вӱдым кычалыт,

 Сава гыч толшо корныеҥ-шамыч нунылан инанат,


20 но ӱшанышт нунын лиеш арам –

 миен шуыт тушко да ӧрын шогалыт.


21 Теат кызыт мыланем укеш лекда:

 мый денем лийше туткарым ужмеке, лӱдда.


22 Ойленам мо тыланда ”мылам пуыза”

 але ”мо улыда гыч мыйын верч тӱлыза”?


23 Йодынам мо ”тушман кид гыч мыйым утарыза”

 але ”орландарыше-влакын кидышт гыч тӱлен налза”?


24 Туныктыза мыйым – тунам шып лиям,

 ончыктыза – кушто йоҥылыш улам.


25 Виян улеш чынле шомак!

 Нимом ок пу тендан шылталымыда!


26 Мыйым шылталаш шомакым кычалыда?

 Ӱшаным йомдарыше еҥын мутшо мардеж дене йомеш.


27 Тулык ӱмбаке кержалтыда,

 шке йолташдам ужаледа.


28 Но тендам мый йодам, ончалза ӱмбакем:

 шинчашкыда ончен, шоякым ойлаш тӱҥалам мо?


29 Эше ик гана ончен лекса да чын огыл титаклымыдам чарныза.

 Шымлен лекса – мыйын титакем уке.


30 Уло мо йылмыштем ондалчык?

 Тудо кочо тамым ок шиж ыле мо?



*а6:18 Ӱштыган – караван.




ИОВЫН КНИГАЖЕ

7 Глава

1 Иов неле илышлан вуйым шиеш. 9 Айдемын илышыже писын эрта. 17 Иов Юмым ӱмбачше кидшым кораҥдаш йодеш.



1 Мландымбалне айдемын пӱрымашыже неле паша огыл мо?

 Тудын кечыже-влак тарзын кечыж дене иктак огытыл мо?


2 Кул семын тудо шокшышто ӱмылым кычалеш,

 тарзе семын пашадарым вуча.


3 Тыгак мыламат арам эртыше тылзе-влак пӱралтыныт,

 орлыкан йӱд-шамыч мыланем пуалтыныт.


4 Вочмем годым шонем: ”Кунам кынелам?”

 А йӱдшӧ пеш кужун шуйна,

 волгыжмешке, мый верыштем пӧрдалам.


5 Капем шукш да лавыра дене леведалтын,

 коваштем шелышталтын, тушеч шӱйшӧ йога.


6 Мыйын кечем-влак куымо шуша*а деч писын куржыт,

 ӱшан деч посна мучашке лишемыт.


7 Шарналте: мыйын илышем – шӱлалтыш дене иктак,

 шинчамже тетла огеш уж сайым.


8 Мыйым кызыт ужшо-влак варажым огыт уж,

 ӱмбакем Тый ончалат, а мый уке улам.


9 Пыл шулен пыта да йомеш,

 тыгак айдеме вес тӱняш кая да ок пӧртыл,


10 тетла ок тол тудо шке пӧртышкыжӧ,

 лийме верже тудым палаш ок тӱҥал.


11 Сандене мый умшам ом петыре –

 чон шыгырлыкем дене мутем каласем,

 чон кочылыкем дене вуйым шиям.


12 Молан Тый мыйым оролымаште кучет –

 мый теҥыз але теҥызысе шучко янлык улам мо?


13 Кунам шоналтем: ”Мыйым вакшышем лыпландара,

 кийыме верыштем ойго-орлыкем лушка”,


14 Тый омо гоч мыйым лӱдыктет,

 кончымаш гоч мылам шучкылыкым колтет.


15 Лучо мылам пичкаяш ыле,

 лулеге ората кодмешке, лучо колаш ыле!


16 Йыгыжге лийын мылам илыш,

 вет мый садак ом иле курымеш!

 Кодо мыйым, вет кечем-влак шӱлалтыш семын писын эртат!


17 Мо тугай айдеме?

 А Тый тудым тынар аклет,

 тудын ӱмбак тӱткышет ойырет,


18 кажне эрдене тудым эскерет,

 кажне татыште тудым тергет.


19 Молан Тый мыйым от кодо, молан от кораҥ мый дечем,

 от пу нелаш эсогыл шӱвылвӱдымат?


20 Мый сулыкым ыштенам гын,

 мом Тылат ыштен кертынам, айдеме тукымым оролышо?

 Молан Тый пикшетым ӱмбакем виктаренат?

 Мый шкеат шкаланем уто нелытыш савырненам.


21 Молан Тый сулыкем от кудалте,

 молан титакем от кораҥде?

 Вашке мый мландыш возам –

 мыйым кычалаш тӱҥалат, а мый уке лиям».



*а7:6 Шуша – челнок.




ИОВЫН КНИГАЖЕ

8 Глава

Вилдадын икымше шомакше:


1 Иов Юмо деч полышым йодшаш. 8 Акрет годымак паленыт: сулыкым ыштымаш орлыкым конда. 20 Чын ыштыше еҥ деч Юмо ок кораҥ.



1 Тунам Савхей гыч Вилдад тыге каласен:


2 «Мыняр эше тыге ойлаш тӱҥалат?

 Тыйын мутет кожга мардеж гай!


3 Юмо чын ок судитле мо,

 Чылакучышо чынлыкым вестӱрлемда мо?


4 Эргыч-влак Тудын ончылно сулыкыш пуреныт гын,

 Тудо нунылан титакышт дене келшышын пӧртылтен.


5 Но тый Юмым кычалат,

 Чылакучышым серлагаш йодат гын,


6 ару да чын ыштыше улат гын,

 Тудо тылат кӧра кынел шогалеш

 да пӧрт ден ешетым пӧртылта.


7 Мо тыйын ончыч лийын, шагалла чучеш,

 кунам тылат варажым пеш шуко пуымо лиеш.


8 Ончычсо тукымла деч йодышт,

 умыло – мом ача-кочашт пален налыныт,


9 вет ме теҥгече гына шочынна да нимом огына шинче,

 мландымбалне илыме кечына-влак ӱмыл семын йомыт.


10 Нуно тыйым туныктат, тылат ойлат,

 ушан шомакым тыланет каласат.


11 Нӧлталтеш мо омыж тушто, кушто вӱдыжгӧ уке?

 Кушкеш мо вӱдвондо вӱд дечын посна?


12 Тудо эше нӧргӧ да пӱчмӧ огыл,

 но чыла шудо деч ончыч кошка.


13 Тыгай корно вуча тудым, кӧ Юмым монден,

 тыге Юмым шотлыдымо-влакын ӱшанышт пыта.


14 Молан тудо инанен ила – ӱшанле огыл,

 молан ӱшанен ила – эҥыремышвот дене иктак.


15 Шке пӧртшӧ дек эҥертен шогалеш – тудыжо ок чыте,

 пӧртшым руалтен куча – тудыжо сӱмырла.


16 Кече йымалне тудо тӱзлана,

 игыже-влак пакча мучко шарлат,


17 кӱ ораште вожшо пуналтеш,

 кӱ коклашке шеҥын пура.


18 Но кунам тудым верже гыч кӱрлын луктыт,

 лийме верже тудын деч шӧрла: ”Мый тыйым ом пале”.


19 Теве тудын илыш-корныжын куанже!

 А мланде гыч весе-влак шытен лектыт.


20 Кузе ужат, шылталаш амалдыме еҥ деч Юмо ок кораҥ,

 а осал айдемылан Тудо ок полшо.


21 Тудо умшатым эше воштылмаш дене тема,

 йылметым – куанен кычкырымаш дене.


22 Тыйым ужмышудымо-влак намысыш пурат,

 осал еҥ-влакын омашышт тетла огыт лий».




ИОВЫН КНИГАЖЕ

9 Глава

Иовын кумшо шомакше:

1 Кузе айдеме шкенжым Юмо ончылно чыныш луктеш? 14 Иов пала: Юмылан вашмутым тудо пуэн ок керт. 25 Юмо ден Иов коклам судитлыше нигӧ уке.



1 Иов тидлан тыге каласен:


2 «Чын, тиде тыгак – мый палем.

 Но кузе айдеме шкенжым Юмо ончылно чыныш луктеш?


3 Тудо Юмо дене судитлалташ шонен пышта гын,

 тӱжем йодыш гыч иктыжланат вашештен ок керт.


4 Юмо – мунло, вий-куатан.

 Кӧ ваштарешыже шогалын да эҥгекыш логалын огыл?


5 Тудо курык-влакым верышт гыч вучыдымын кораҥда,

 шке шыдыж дене нуным савыркала.


6 Юмо мландым верже гыч тарвата,

 да тудын негыз меҥгыже-влак чытырнат.


7 Юмо кечылан кӱшта, да тудыжо ок лек,

 шӱдыр волгыдым печать дене петыра.


8 Тудо шкетын кавам шарен

 да теҥыз толкын ӱмбалне коштеш.


9 Тудо Коркашӱдырым, Вӱдварашӱдырым, Шоктешӱдырым

   да кечывалвел шӱдыр-влакым ыштен.


10 Юмын пашаже кугу, умылаш лийдыме улыт,

 ӧрыктарыше пашажым шотлен пытараш ок лий!


11 Эртен кая Тудо ончычем, а мый Тудым ом уж,

 кая воктечем, а мый Тудым ом шеклане.


12 Юмо поген налеш гын, Тудым кӧ чара?

 Кӧ Тудлан каласа: ”Мом Тый ыштылат?”


13 Шке шыдыжым Юмо ок кораҥде,

 Раавлан*а служитлыше-влак Тудын ончылно камвозыт.


14 Мом мый Тудлан вашештен кертам,

 Тудын ончылно могай шомакым муам?


15 Тек чын улам, но вашешташ ом тӱҥал –

 Судьям мый декем поро лийже манын сӧрвалем.


16 Судитлалташ ӱжмемлан Тудо вашешта гынат,

 йӱкемым колмыжлан ом ӱшане ыле,


17 вет Тудо тӱтан мардеж семын ӱмбакем кержалтеш

 да титакем уке ӱмбач сусырем шукемда,


18 ок пу мылам шӱлышым налаш,

 ойго-орлык дене мыйым тема.


19 Вий дене таҥасаш гын, Тудо куатан!

 Тудын дене судитлалташ гын, кӧ мемнам судыш конда?


20 Мый чын улам гынат, шке йылмемак мыйым титакла ыле,

 титакдыме улам гынат, Тудо мыйым титаканыш луктеш ыле.


21 Уке мыйын титакем,

 но мый денем мо лиеш – кызыт мыланем садак,

 йыгыжге лийын мылам илышем.


22 Чылажат мылам садак! Садлан тыге каласем:

 Тудо титакдыме еҥымат, осал еҥымат пытара.


23 Кунам вучыдымын толшо туткар колымашым конда,

 титакдыме-влакын орлыкыштлан Тудо воштылеш гына.


24 Осал еҥ-шамычын кидышкышт пуалтын мланде,

 судья-влакын шинчаштым Тудо петыра.

 Тудо огыл гын, кӧ тыге ышта?


25 Илыме кечем-влак торйол деч писынрак куржыт –

 чоҥештат нуно, сайым ужде,


26 куштылго пуш семын писын каят,

 кучышаш янлык ӱмбак керылтше куткыж семын чоҥештат.


27 Каласем гын тыге: ”Мондем чыла вуйшиймемым

 да, шӱлык чурийым коден, шыргыжалам”,


28 садак лӱдам шке орлыкем деч, вет палем –

 титакдымылан мыйым Тый от шотло.


29 Садак лектам вет титаканыш,

 молан тугеже мыланем тыршаш арам?


30 Лум вӱд дене мушкылтам

 да конвӱд дене кидем мушкам гынат,


31 Тый мыйым тунамат лавыраш чыкет –

 мый дечем эсогыл шке вургемем йырна.


32 Вет Юмо мыйын семын айдеме огыл –

 ом керт мый Тудын ончылно шкемым арален

 да Тудын дене пырля судыш каен!


33 Уке мемнан коклам судитлыше,

 кӧ кидшым когыньнан ӱмбак пышта ыле.


34 Тек Юмо ӱмбачем тояжым кораҥда,

 тек Тудын колтымо шучкылыкшо тетла ок лӱдыктӧ.


35 Тунам, Тудын деч лӱдде, ойлем ыле,

 но кызыт тидым мый ом керт ыштен.



*а9:13 Раав – мифысе теҥыз янлык, тудо осал вийым да пытымашым ончыкта.




ИОВЫН КНИГАЖЕ

10 Глава

1 «Молан Юмо мыйым тыге орландара?» 18 Иов Юмо деч йодеш: неле кидет ӱмбачем кораҥде.



1 Йыгыжгенам мый илышем деч,

 вуйшиймашлан эрыкым пуэм,

 тӱҥалам ойлаш чон кочылыкем дене.


2 Юмылан каласем: мыйым титаканыш ит лук,

 умылтаре, молан мый денем судитлалтат?


3 Келша мо Тылат шыгыремдылаш,

 шке ыштыме айдемет деч кораҥаш,

 а осал еҥ-влакын шонымыштым сайлан шотлаш?


4 Тыйын шинчат мемнан гай мо?

 Айдеме семын ончет мо?


5 Тыйын илыме кечет-влак айдемын кечыж гай,

 Тыйын иет-влак тудын ийже гай улыт мо?


6 Мом Тый титакем кычалат,

 мыйын сулыкем муаш тӧчет?


7 Тый палет: мыйын титакем уке,

 Тыйын кидет деч мыйым нигӧ ок утаре.


8 Тыйын кидет мыйым калыплен,

 а кызыт Тый мыйым пытарынет?


9 Шарналте, кузе мыйым шун гыч ыштенат,

 а кызыт угыч пуракыш савырынет?


10 Тый огыл мо мыйым шӧр семын йоктаренат,

 вара торык семын нугыдемденат,*а


11 коваште ден шылым чиктенат,

 лу да шӧн дене ушенат?


12 Тый мылам илышым пӧлекленат,

 шке порылыкет ончыктенат,

 чонем арален, мыйын верч тыршенат.


13 Но теве мом Тый шӱмыштет шылтенат –

 палем, Тый тидым шонен пыштенат:


14 мый сулыкым ыштем гын, оролен шогет

 да титаклан мут кучыктыде от кодо.


15 Титакан улам гын, ойго мыланем!

 Чынле улам гынат, вуем ом керт нӧлталын:

 мыйым намыс темдалын, орлык авалтен.


16 Вуем изишак нӧлталам гын,

 лев семын ӱмбакем кержалтат –

 угыч да угыч мылам Шкендым ӧрыктарышын ончыктет.


17 Мыйын ваштареш у таныклыше-влакым кондет,

 шыдетым эшеат чот ылыжтет,

 ик туткар почеш весым ӱмбакем колтет.


18 Ава мӱшкыр гыч мыйым молан луктынат?

 Нигӧн шинчаже ужын шуктыде, лучо колаш ыле мылам!


19 О, мылам ош тӱням уждымо лияш ыле!

 Ава мӱшкыр гыч вигак шӱгарыш наҥгайышт ыле!


20 Илышаш кечем шагал кодын –

 тугеже кодо, мый дечем кораҥ,

 пу мыланем кеч изишак куанаш


21 пычкемыш ден колымаш ӱмылын тӱняшкыже кайымем деч ончыч.

 Тетла ом пӧртыл мый тушечын:


22 тӱп пычкемыш тӱня гыч, колымаш ӱмылын пычкемышыж гыч –

 тушто нимогай шот уке, волгыдат пычкемыш дене иктак».



*а10:10 Тыште ава мӱшкырыштӧ айдемын ышталтмыж нерген ойлалтеш.




ИОВЫН КНИГАЖЕ

11 Глава

Софарын икымше шомакше:

1 «Шуко шомакет дене тый шкендым чыныш от лук». 13 «Осал пашат деч кораҥ, тунам Юмо деч суапым налат».



1 Тунам Наама гыч Софар тыге вашештен:


2 «Шуко шомаклан вашмут пуыде кодшаш мо?

 Шуко кутырышо еҥ чыныш лектеш мо?


3 Яра ойлыштмет моло еҥын умшаштым петырышаш мо?

 Тый игылтат гын, тыйым нигӧлан шылталаш мо?


4 Тый каласышыч: ”Мыйын туныктымем чын,

 Юмо ончылно яндар улам”.


5 Но Юмо тылат вашешта ыле гын,

 тылат каласаш шке умшажым почеш

  
6 да мунлылыкын тайныж-влакым ончыкта ыле гын!

 Вет нуным тӱрлӧ семын умылаш лиеш!

 Пален шого, Юмо тылат чыла сулыкетым эше огешат шарныктаре.


7 Кертат мо шымлымаш гоч Юмым муын?

 Чылакучышын кугулыкшым кертат мо пален налын?


8 Тудын кугулыкшо кава деч кӱшнырак, тушкыжо шуат мо?

 Тудо мланде пундаш деч келгырак, тудым шымлен кертат мо?


9 Тудын кутышыжо мланде деч кугурак,

 теҥыз деч лопкарак.


10 Тудо мия, казаматыш петыра да судыш конда гын,

 кӧ Тудым чара?


11 Шояк еҥ-влакым Тудо пала

 да осал ыштымым ужеш –

 тидым Тудо тыгак ок кодо.


12 Кузе ир осёл айдемыш ок савырне,

 тыгак ораде еҥ ушым ок керт шынден.


13 Но Юмо дек шӱметым савырет

 да Тудын дек кидетым шуялтет гын,


14 осал пашат деч кораҥат,

 омашыштет тудлан верым от пу гын,


15 тый вожылде шинчатым нӧлталат,

 лӱдде, пеҥгыдын шогаш тӱҥалат.


16 Тунам тый шке ойгет мондет,

 йоген кайыше вӱд семын гына шарналтет.


17 Илышет кечывал кече деч волгыдо лиеш,

 пычкемышетым эр ӱжара волгалтара.


18 Тый от лӱд, вет уло ӱшан,

 тый авырен налме улат – лиеш малаш ласкан.


19 Кияш тӱҥалат – ок лий тыйым лӱдыктышӧ,

 поро кумылетым шукын тӱҥалыт кычалаш.


20 А титакан-влакым пычкемыш авалта,

 вер ок лий нунылан шылашышт,

 нунын ик ӱшанышт кодын, тиде – колымаш».




ИОВЫН КНИГАЖЕ

12 Глава

Иовын нылымше шомакше:

1 Иов йолташыже-влакым титакла. 14 Чылажат – Юмын кидыште.



1 Тунам Иов вашештен:


2 «Чынжымак, те гына айдеме улыда,

 да тендан дене пырля мунлылык кола!


3 Тендан семынак уло мыйынат ушем,

 нимо дене тендан деч ударак мый омыл –

 кӧ чыла тидым ок пале?


4 Воштылчык лийынам мый йолташем-влаклан –

 мый, кӧ Юмым ӱжын илен

 да кӧлан Тудо вашмутым пуэн шоген!

 Мый, чын ыштыше да шылталаш амалдыме,

 кызыт воштылчык лийынам!


5 Кӧ сайын ила, тудо орлыкан айдемым воштылеш,

 кӧ пеҥгыдын шога – шӱртньышӧ еҥым шӱкалеш.


6 Агыше-влак ласкан илат шке омашыштышт,

 Юмым сырыктыше-влак нимо деч огыт лӱд –

 шке кид куатыштым нуно юмылан шотлат.




7 Йод янлык деч – нуно тыйым туныктат,

 йод кайык-влак деч – нуно каласат,


8 кутыралте мланде дене – тудо туныкта,

 да теҥыз кол-влак тылат умылтарат.


9 Нунын кокла гыч кажныже пала:

 чыла тидым Господьын кидше ыштен.


10 Чыла илышын чонжо, кажне айдемын шӱлышыжӧ –

 Тудын кидыште.


11 Кузе кочкыш тамым йылме ойыркален мошта,

 тугак пылышат шомакым ойыркален ок мошто мо?


12 Тыгак шоҥгыеҥ-влакын уло мунлылык,

 шуко илыше-шамычын – уш-акыл.


13 Юмо дене – мунлылык да вий-куат,

 Тудын дене – ой-каҥаш, уш-акыл.


14 Мом Тудо шалата – угыч чоҥымо ок лий,

 кӧм Тудо петыра – эрыкыш ок лек.


15 Йӱрым чарен шогалта – чыла кошка,

 колта тудым – мландым вӱд пытара.


16 Юмо дене – вий-куат да пеҥгыдылык,

 Тудын кидыште улыт ондалалтше да ондалыше еҥат.


17 Тудо каҥашым пуышо-влакым чарайолын поктен колта,

 судья-шамычым ушдымым ышта.


18 Тудо кугыжа-влакын кучемвий палыштым шупшын налеш

 да кыдалышкышт кул вургемым сака,


19 иерей-влакым чарайолын поктен колта,

 кугу тӧра-шамычым сӱмырал шуа.


20 Ӱшанле еҥ-влакын умшаштым петыра,

 кугурак-шамычым уш-акыл деч посна кода,


21 он-влакым намыс дене леведеш,

 куатан-шамычым вийдымым ышта.


22 Тудо пычкемышын келгытшым почеш,

 колымаш ӱмылым волгыдыш луктеш,


23 калык-влакым шукемда да пытара,

 нуным кугемда да кошарта.


24 Тудо калык вуйлатыше-влакым ушдымым ышта,

 корныдымо ир мландыште йомын кошташ кода –


25 волгыдо деч посна пычкемышыште кидшӱма коштыт,

 йӱшӧ семын нуно тайныштыт.




ИОВЫН КНИГАЖЕ

13 Глава

1 «Мый Юмо дене кутырынем да титакдыме улмем ончыктынем». 23 Иов вуйым шиеш: «Молан Тый мыйым тушманетлан шотлет?»



1 Чыла тидым ужын мыйын шинчам,

 колын пылышем да умылен ушем.


2 Мом те паледа, тидым мыят палем –

 тендан деч ударак мый омыл.


3 Но мый Чылакучышо дене кутырынем,

 Юмо дене судитлалтнем ыле.


4 А те чылажымат шояк дене леведыда,

 чылан те йӧрдымӧ эмлызе улыда.


5 О, те шып лийыда ыле гын!

 Тунам мунло еҥыш лектыда ыле.


6 Колыштса шкемым чыныш лукшо шомакем,

 тӱткӧ лийза умылтарыше мутем дек.


7 Юмылан кӧра шоякым ойледа мо?

 Тудлан кӧра те ондалаш тӱҥалыда?


8 Те Юмылан полшынеда мо?

 Тудым арален налнеда?


9 Кунам Тудо тендам терга, тендан дене чыла сай лиеш мо?

 Те Тудым айдемым ондалыме семын ондалынеда мо?


10 Мыйын ваштареш шолып шонен пыштенда гын,

 Тудо тендам пеҥгыдын мут кучаш шогалта.


11 Тудын кӱдыратлыкше тендам ок лӱдыктӧ мо?

 Тудын деч лӱдмаш тендам ок авалте мо?


12 Тендан каласыме шомакда ломыж гай улыт,

 авыртышда – шун гыч ыштыме.


13 Вара мый денем кеч-мо лийже,

 но кызыт шып лийза – мый ойлем.


14 Молан мый, илышем чаманыде, шкемым пытымашке шуктем?


15 Юмо мыйым пытара. Уке нимогай ӱшан.

 Но Тудын ончылно мый шкемым арален налнем.


16 Тыште мыланем утаралтмаш,

 вет Юмым шотлыдымо еҥ Тудын ончыко шогалаш ок тошт!


17 Тӱткын колыштса мыйын мутем,

 тек умылтарымем пылышышкыда миен шуэш.


18 Теве мый суд пашалан ямдылалтым

 да палем – мый чыныш лектам.


19 Кӧ мый денем судитлалтын кертеш?

 Тунам мый шыпланем да тиде тӱня гыч каем ыле.


20 Нине кокытым Тый дечет йодам,

 тунам Тый дечет шылаш ом тӱҥал:


21 кораҥде мый дечем шке кидет,

 тек Тыйын колтымо шучкылыкет мыйым ок лӱдыктӧ.


22 Ӱж тунам мыйым, да мый вашештем,

 але пу мыланем ойлаш да мылам вашеште.


23 Мыняре мыйын осал паша ден сулыкем?

 Ончыкто мылам титак ден сулыкем.


24 Молан Тый чуриетым шылтет,

 мыйым шке тушманетлан шотлет?


25 Мардеж дене наҥгайыме лышташым огыл мо лӱдыктылат,

 кукшо олым пырчым огыл мо поктылат?


26 Кочо титаклымашым Тый мылам возет,

 самырык годсо сулыкем ӱмбакем савырет.


27 Тый йолышкем калыпым чиктенат

 да коштмо чыла корнем эскерет,

 кажне йол кышам шекланет.


28 Шӱйшӧ пушеҥге семын айдеме туршаҥеш,*а

 когарш кочмо вургем семын тудо пыта.



*а13:28 Туршаҥаш – рассыпаться, распадаться.




ИОВЫН КНИГАЖЕ

14 Глава

Айдемын ӱмыржӧ кӱчык.



1 Ӱдырамаш деч шочшо айдемын ӱмыржӧ кӱчык

 да орлык дене темын.


2 Пеледыш семын тудо пеледеш да лывыжга,

 ӱмыл семын куржеш да йомеш.


3 А Тый тудын ӱмбаке шинчатым савырет?

 Мыйым Шке денет судитлалташ наҥгает?


4 Кӧ ару огыл гыч арум шочыктен кертеш? Нигӧ!


5 Айдемын илышаш кечыжым шотлымо,

 Тый тудлан тылзе чотым висенат –

 тидын деч утыжым тудо ок иле.


6 Тугеже тудын деч ончалтышетым кораҥде –

 тек тудо тарзын паша кече деч вара канымыж семын каналта.


7 Пушеҥгынат ӱшанже уло –

 руэн шуат гынат, тудо илана, иге-влакым колта.


8 Кеч вожшо мландыште шоҥгемын,

 пундышыжо рокышто мортаҥын,


9 но, вӱдым шижмеке, иге-влакым колта

 да нӧргӧ пушеҥге семын одарлана.


10 А айдеме кола да йомеш,

 ош тӱня гыч кая – кушто тудо?


11 Кузе ер гычын вӱд кая,

 кузе эҥер экса да кошка,


12 тыге айдеме возеш да ок кынел.

 Кава йоммешке, тудо ок кынел,

 шке омыж деч ок помыжалт.


13 О, Тый мыйым вес тӱняште шылтет

   да шыдет эртымешке тоет ыле гын,

 мылам жапым палемдет

   да вара мыйын нергенем шарналтет ыле гын!


14 Айдеме, колымеке, угыч илаш тӱҥалеш мо?

 Неле пашам ыштен илыме кечылаште

   мый утлымашым вучаш тӱҥалам.


15 Тый ӱжат ыле, а мый вашештем ыле –

 мыйым, шке кидет дене ыштымым, Тый сагынет*а ыле.


16 Тунам Тый йолтошкалтышем шотлет,

 но сулык ыштымем от эскере ыле –


17 титакем печать дене петырыме мешакыш шылтыме лиеш ыле,

 осал пашам Тый леведат ыле.


18 Но кузе курык каткалалт шалана,

 курыкоҥ шке верже гыч сирла,


19 кузе вӱд кӱм шуалтара,

 йогынжо мланде пуракым мушкын колта,

 туге Тый айдемын ӱшанжым пытарет.


20 Тудлан Тый вий-куатет ончыктен шогет,

 да тудо курымешлан тышечын кая –

 Тый тудын сынжым вашталтет да вес тӱняшке колтет.


21 Чапыште улыт мо йочаже-влак – тудо тетла ок пале,

 мыскылалтше улыт мо – ок шеклане.


22 Шижеш тудо лач капше коржмым,

 шке чон орлыкшым гына шижеш».



*а14:15 Сагынаш – скучать, тосковать.




ИОВЫН КНИГАЖЕ

15 Глава

Елифазын кокымшо шомакше:

1 Иовым тудо Юмым титаклымыжлан вурса. 17 Осалым ыштыше еҥ-влакын орлыкышт.



1 Феман гыч Елифаз тунам каласен:


2 «Вашешта мо мунлыеҥ мардеж деч налме шинчымаш дене,

 тема мо мӱшкыржым когартыше мардеж дене?


3 Арала мо шкенжым кӱлдымӧ шомак дене,

 тугай ой дене, куштыжо уке нимогай пайда?


4 Тый Юмо деч лӱдмашым укеш луктынат,

 Тудын ончылно шонкален кумалмым изиэш ужат.


5 Тыге ойлаш тыйым сулыкет туныктен,

 ойырен налынат тый шояк йылмым.


6 Мый огыл, а шке умшат тыйым титакла,

 шке йылмет ваштарешет таныкла.


7 Тый икымше айдеме шочынат мо,

 курык-влак деч ончыч ыштыме улат мо?


8 Юмын каҥашыштыже колышт шинченат мо?

 Тый шкетын мунло улат мо?


9 Мом тый тыгайым палет, мом ме огына пале?

 Мом тый тыгайым умылен моштет, мом ме огына умыло?


10 Мемнан коклаште чал ӱпан ден шоҥгыеҥ улыт,

 ийготышт дене ачат дечат кугурак.


11 Юмын лыпландарымыже тылат ок сите мо,

 поро мутым тыланет шагал каласыме мо?


12 Молан тый шӱметын ӱжмыж почеш кает,

 молан шинчат тыге шыдын онча?


13 Молан тый Юмын ваштареш шогет,

 умшат дене тыгай шомакым ойлыштат?


14 Айдеме чын ыштыше лийын кертеш мо,

 ӱдырамаш деч шочшо ару лиеш мо?


15 Теве Юмо шке святойжо-влакланат ок ӱшане,

 эсогыл кӱшыл кава Тудын шинчаштыже ару огыл.


16 А айдемыж нерген мом ойлаш?

 Тудо – шапшак да пужлышо,

 осалым тудо вӱд семын йӱэш.


17 Мый ойлаш тӱҥалам – тый колышт,

 мом ужынам – тылат каласем,


18 мом мунлыеҥ-влак ойленыт,

 мо ача-кочашт деч шылтыме лийын огыл –


19 нунылан гына мланде пуымо лийын,

 коклаштышт йот еҥ лийын огыл.


20 Осалым ыштыше айдеме илымыж мучко орлана,

 пызырен илыше еҥлан кӱчык ӱмырым палемдыме.


21 Тудын пылышыштыже – лӱдыкшӧ йӱк,

 эсен илымыж годым тудын дек пытарыше толеш.


22 Пычкемыш деч утаралтмылан ок инане,

 шке ончылныжо кердым ужеш.


23 Кинде шултышым кычалын, тудо перныл коштеш,

 пычкемыш кечын лишеммыжым пала.


24 Орлык ден шыгыремдымаш тудым лӱдыктат,

 сар дене толшо кугыжа гай ӱмбакыже кержалтыт –


25 вет тудо шке кидшым Юмо ваштареш нӧлталын,

 Чылакучышо ваштареш шогалын,


26 кӱжгӧ, пеҥгыде авыртыш дене

 Тудын ӱмбак вустыкын лектын.


27 Чурийже тудын ӧрден,

 эрдыже кояҥын.


28 Илаш тӱҥалеш тудо пустаҥдыме олалаште,

 нигӧ илыдыме, шаланен сӱмырлаш ямде пӧртлаште.


29 Тетла тудо поян ок лий, вий-куатше ок код,

 кӱтӱжӧ мланде мучко ок шарле.


30 Ок утаралт тудо пычкемыш деч,

 укшыжо-влакым тулйылме кошта,

 Юмын шӱлалтышыже тудым умбак наҥгая.


31 Пусталан инанен, тудо ынже ондалалт,

 вет пусталык денак тудлан тӱлымӧ лиеш.


32 Жап деч ончыч тудо лывыжга,

 укшыжо-влак огыт ужарге.


33 Тудо – кӱын шудымо саскам йоктарыше виноград вондер гай,

 пеледышыжым велыше олив пушеҥге гай.


34 Юмым шотлыдымо еҥ-влакын тукымышт ок шуйно,

 взяткым налше-шамычын омашыштым тул пытара.


35 Пӱктен шинченыт нуно орлыкым да шочыктеныт осалым,

 кӧргыштышт нумалыныт шоякым».




ИОВЫН КНИГАЖЕ

16 Глава

Иовын визымше шомакше:

1 Йолташ-влак лыпландарен огыт мошто. 6 «Мый Юмылан мишень лийынам». 18 «Мыйым Пыдал налше каваште уло».



1 Иов тыге вашештен:


2 «Тыгайым мый пеш шуко колынам.

 Чыланат те мыскынь лыпландарыше улыда!


3 Яра шомаклан лиеш мо мучаш?

 Мо тыйым таратен тыге вашешташ?


4 Те мыйын олмышто лийыда гын,

 мыят тендан семынак ойлен кертам ыле.

 Ваштарешда ойлем ыле шомак почеш шомакым,

 тендам воштылын, вуем рӱзалтем ыле.


5 Моторын ойлымем дене тендам кумылаҥдем,

 яра шомакем дене лыпландарем ыле.


6 Но кунам мый ойлем, орлыкемже ок изем,

 чарнем гынат, ок куштылем.


7 Улныктаренат Тый мыйым,

 уло ешем пытаренат!


8 Леведынат Тый мыйым куптыр дене –

 тидыже ваштарешем таныкла,

 тыгак каҥгештмем мыйым титаклен ойла.


9 Тудын шыдыже мыйым кӱрыштеш,

 ваштарешем пӱйжым шодырге пуреш,

 мыйын ӱмбакем тушман лӱен онча.


10 Умшаштым ӱмбакем кареныт,

 мыйым мыскылен, чурием гыч соват –

 нуно ӱмбакем кержалтыныт чылан.


11 Осал еҥ-шамычлан Юмо мыйым пуэн,

 Тудым шотлыдымо-влакын кидышкышт шуэн.


12 Тыныслын мый иленам,

 но Тудо сӱмырен кудалтен,

 шӱем гыч руалтен, чот кырен,

 мыйым Шкаланже мишеньым ыштен.


13 Тудын пикшызыже-влак мыйым авыреныт.

 Чаманыде, Тудо мыйын вергем шӱткала,

 мландымбак шекшем йоктара –


14 рож почеш рожым капыштем шӱткала,

 сарзе семын ӱмбакем керылтеш.


15 Капем леведаш чоштыра вургемым ургенам,

 вий-куатем пуракыш тоенам.


16 Шортмем дене чурием йошкарген,

 колымашын ӱмылжӧ шинчам леведын,


17 кеч кидем ыштен огыл осалым

 да кумалмемже мыйын яндар.


18 О мланде! Ит шылте мыйын вӱрем,

 кычкырымем ит чаре.


19 Каваште уло мыйын таныклышем,

 кӱшнӧ уло мыйым пыдал налше!


20 Йолташем-влак мыйым мыскылен ойлат,

 Юмо ончылно йога шинчавӱдем.


21 Кузе айдеме шке йолташыжым арален налеш,

 тугак Юмо ончылно мыйым иктаж-кӧ пыдал налже ыле!


22 Вет ий-влакемлан мучаш лишемеш,

 пӧртылаш лийдыме корныш мый каем.




ИОВЫН КНИГАЖЕ

17 Глава

Юмо деч Иов орлыкым куштылемдаш йодеш.



1 Шӱлышем начарештын, кечем-влак мучашлалтыт,

 мыйым лач шӱгарла вуча.


2 Йырем – мыйым воштылшо-влак,

 ужам, кузе нуно мыскылат.


3 Тый Шке мыйын верч залогым пу.

 Кӧ эше весе тидым ышта?


4 Вет умылен моштымаш деч Тый ушыштым петыренат,

 сандене от пу нунылан куанаш.


5 Кӧ шке йолташыж-влакым ужала,

 тудын йочажын шинчаже вудакаҥеш.


6 А Тудо мыйым калыклан воштылчыкым ыштен,

 еҥ-влак чурийышкем шӱведат.


7 Ойго деч шинчам начарештын,

 капемже пуйто ӱмыл лийын.


8 Чын ыштыше-влак тидлан ӧрыт,

 титакдыме-влак осал еҥлан шыдешкат.


9 Но чын ыштыше ок кораҥ шке корныж гыч,

 кӧн кидше ару – эшеат чот вийым пога.


10 Ну, а те лишемза тышке чыланат!

 Ом му мый тендан коклаште мунлым.


11 Мыйын кечем-влак эртеныт,

 шӱмыштӧ улшо шонымашем-влак шаланеныт.


12 А нине еҥ-шамыч йӱдым савырынешт кечыш,

 «волгыдо лишне» ойлат, но йырым-йыр пычкемыш.


13 Лач иктым веле вучем – вес тӱнясе мӧҥгыштем лияш:

 пычкемыште мый вакшышем шарем,


14 шӱгарлан каласем: ”тый мыйын ачам улат”,

   шукшлан – ”авам да акам улат”.


15 Кушто тугеже мыйын ӱшанен вучымем,

 кӧ тудым ужеш?


16 Тудо пеленем вес тӱняшке кая,

 мый денем пырля пуракыште кияш тӱҥалеш».




ИОВЫН КНИГАЖЕ

18 Глава

Вилдадын кокымшо шомакше:

Юмо осал еҥ-влакым мут кучаш шогалта.



1 Тунам Савхей гыч Вилдад тыге каласен:


2 «Кунам те тыгай шомаклан мучашым пыштеда?

 Шоналтыза ончыч, вара ойлаш тӱҥалына.


3 Молан мемнам вольыклан шотлаш,

 молан мемнам окмакеш ужаш?


4 О тый, шыдетлан кӧра шке чонетым индырыше!

 Мо, тылат кӧра мланде пустаҥшаш

 але курыкоҥ верже гыч тарванышаш?


5 Титакан еҥын волгыдыжо йӧра,

 тудын тулжо деч ик сескемат ок код.


6 Омашыштыже волгыдо пычкемышалтеш,

 лампыже тудын ӱмбалне йӧра.


7 Пеҥгыдын ошкылмыжо вийым йомдара,

 шонен пыштымыже тудым йӧрыкта,


8 вет йолжо лӧдыш пижеш,

 шкеже шӧргашке логалеш.


9 Йолжо вапшышке пижеш,

 ок керт тудо утлен.


10 Шолып шынденыт тудлан оптышым,

 корныштыжо тудым шӧрга вуча.


11 Чыла могырым шучкылык лӱдыкта,

 тудым почешыже покта.


12 Шужымо дене вийже пыта,

 воктеныже тудым пытымаш вуча.


13 Коваштыжым чер пытара,

 капшым колымашын кугэргыже кочкеш.


14 Ласкан илыме омашыж гыч тудым шӱдырен луктыт

 да шучкылыкын кугыжаж дек наҥгаят.


15 Омашышкыже йот еҥ-влак илаш пурат,

 илемже ӱмбак чӱкчыгишым*а шават.


16 Ӱлнӧ тудын вожшо кошка,

 кӱшнат укшыжо-влак лывыжгат.


17 Тудын нерген шарнымаш мландымбачын йомеш,

 уремлаште лӱмжым огыт пелеште.


18 Колтат тудым волгыдо гыч пычкемышыш,

 ош тӱня гычын поктен колтат.


19 Ок лий калыкше коклаште эргыжат, тукымжат,

 нигӧ нунын кокла гыч ок код илыме верыштыже.


20 Тудын дене мо лиймым колын, касвелне чытырнат,

 эрвелне лӱдмаш дене авалтыме лийыт.


21 Теве мо вуча осал айдемын илыме вержым,

 Юмым палыдыме еҥын пӱрымашыже тыгай лиеш».



*а18:15 Чӱкчыгиш – сера, химический элемент.




ИОВЫН КНИГАЖЕ

19 Глава

Иовын кудымшо шомакше:

«Мыйым Сулен налше ила!»



1 Тидлан Иов тыге вашештен:


2 «Мыняре те эше чонем индыраш,

 шке мутда дене мыйым нулташ тӱҥалыда?


3 Теве лу гана мыйым шӱктарышда,

 огыда вожыл те мыйым темдаш!


4 Мый чынжымак йоҥылыш корныш шогалынам гын,

 титакем пеленемак кодеш.


5 Но те шкендам мый дечем кӱшкӧ шындаш

   да намысыш пурымылан титаклаш шонеда гын,


6 палыза: тиде Юмо мыйым сӱмыралын,

   ӱмбакем шке вапшыжым шуэн.


7 Теве кычкырем: ”Мыйым темдат!”, но вашмут уке,

 полышым йодам, но чынлык уке.


8 Корныштем Тудо чаракым шынден – мый ом керт каен,

 пычкемыш дене йолгорнем леведын.


9 Чапым ӱмбачем кораҥден,

 вуйшӱдышым вуем гыч налын.


10 Тудо мыйым чыла могырым чуриктара – мый пытем,

 ончыкылан ӱшаным Тудо пушеҥгым куклымо семын пытарен.


11 Ӱмбакем Тудын шыдыже ылыжын,

 мыйым шке тушманжылан шотла.


12 Толыныт пырля Тудын сарзывийже-влак,

 корныштым мый декем виктарат,

 мыйын омашем авырат.


13 Иза-шольо-влакем Тудо мый дечем кораҥден,

 палымем-влаклан йот еҥ лийынам.


14 Коденыт мыйым лишыл-влакем,

 палымем-влак мыйым монденыт.


15 Пӧртышкем толшо уна ден тарзе ӱдырем-влак

   мыйым йот еҥлан шотлат,

 мый нунын шинчаштышт ӧрдыжъеҥ улам.


16 Ӱжам тарзем, а тудо ок вашеште –

 тудым мый сӧрвалышаш улам.


17 Шӱлалтышем ватемлан йыгыжге лийын,

 иза-шольым-влак мый дечем йырнат.


18 Эсогыл изи йоча-влак мыйым огыт шотло,

 кынелам – мыйым воштылыт нунат.


19 Лишыл йолташем-влак мый дечем йырнат,

 кӧм йӧратенам – тупынь савырненыт нунат.


20 Мый дечем лу ден коваште,

 пӱем деч пӱйшылже веле кодыныт.


21 Чаманыза те мыйым, йолташем-влак, чаманыза,

 вет мыйым Юмын кидше тӱкен!


22 Молан тежат Юмо семын поктылыда,

 темдыме гай мыйым пурыда?


23 О, мутем-влак возен шындыме лийыт ыле гын!

 Книгаште нуно возымо лийыт ыле гын,


24 кӱэш кӱртньӧ ий дене пӱчкын лукмо,

 курымешлан вулно дене возымо лийыт ыле гын!


25 Но мый палем, мыйым Сулен налше ила!

 Пытартышлан Тудо гына мланде пурак ӱмбалне шогаш тӱҥалеш.

 Ӱмбачем тиде коваште камвочмеке,


26 эше капыште лиймем годым мый Юмым ужам.


27 Мый Тудым шке шинчам дене ужам,

 весе огыл, мый шке ужам!

 Вучен ноен шӱмемже оҥыштем!


28 Но те каласеда: ”Кузе мыланна тудым поктылаш?”

 Чыла лийше туткарлан мыйым титакледа.


29 Лӱдса керде деч, вет тудо осал пашалан ӱчым шукта,

 да палыза – суд уло».




ИОВЫН КНИГАЖЕ

20 Глава

Софарын кокымшо шомакше:

Осал пашалан Юмо мутым кучыкта.



1 Тунам Наама гыч Софар тыге вашештен:


2 «Вургыжтарыше шонымаш-влак вашмутым пуаш таратат,

 да мый нуным каласаш вашкем.


3 Шылталыше шомакетлан ӧпкелалтынам мый,

 уш-акылемже мыйым вашешташ тарата.


4 От пале мо: тӱҥалтыш гычак,

 кунам Юмо айдемым мландымбалне илаш вераҥден,


5 осалым ыштыше еҥын йывыртымашыже – кӱчык жаплан,

 Юмым шотлыдымо еҥын куанже – ик татлан?


6 Кеч тудын чапше кава марте шуэш

 да вуйжо пыл деке тӱкна –


7 шке шуржо семын йомеш курымешлан,

 тудым ужшо-влак йодыт: ”Кушто тудо?”


8 Омо семын чоҥештен кая – тудым огыт му,

 йӱдым ужмо кончымаш семын йомеш.


9 Тудым ужшо шинча тетла тудым ок шеклане,

 тудын лийме верже тетла тудым ок уж.


10 Йорло-влакын поро кумылыштым кычалаш тӱҥалыт йочаже-влак,

 тудын чыла агымыжым нуно пӧртылтат.


11 Тудын лужо самырык куатше дене темын,

 но тиде вий тудын дене пырля мланде пуракыш возеш.


12 Осал тудын умшажлан шерын чучеш

 да осалым тудо йылмыже йымалне шылта гын,


13 тудым арала да ок колто,

 но умшаштыже куча гын,


14 ты кочкыш тудын мӱшкырыштыжӧ весемеш,

 кӧргыштыжӧ савырна кишке аярыш.


15 Нелме поянлыкшым тудо укшич шуа,

 ты поянлыкым Юмо мӱшкыржӧ гыч луктеш.


16 Кишкын аяржым тудо шупшеш,

 шемгишкын чӱҥгалмыже тудым пуштеш.


17 Ок уж тудо йогын ден эҥер-влакым,

 куштыжо мӱй ден шӧр йогат!


18 Мом ыштен налмыжым тӱкыде пӧртылта,

 парышлан куанже кужун ок шуйно –


19 вет йорло-влакым пызырен, шыгыремдылын,

 шупшын наледен пӧрт-влакым, кудым шкеже чоҥен огыл.


20 Шерже тудын темын огыл,

 опкынлыкшо дене чыла рожген –


21 тудын умшаж деч нимо утаралт кодын огыл.

 Садлан улан илышыже кужун ок шуйно –


22 перкелык годым чонжылан шыгырын чучеш,

 чыла туткар тудын ӱмбаке толеш.


23 Кунам тудо мӱшкыржым тич тема,

 ӱмбакше Юмо кугу шыдыжым колта,

 йӱр семын тудо кап ӱмбакше йога.


24 Кӱртньӧ саргурал деч куржын утла гын,

 той пикш тудым лӱен шӱта.


25 Капышкыже пикш пура

 да, шекш дене йылгыжын, тупшо гыч лектеш –

 колымашын шучкылыкшо тудым авалта!


26 Тӱп пычкемыш вуча тудын поянлыкшым,

 пытара тудым тул, кудым айдеме огыл ылыжтен,

 омашыштыже мо кодшым чыла пӧжга.


27 Кава почеш тудын титакшым,

 мланде шогалеш тудын ваштареш.


28 Йомеш тудын пӧртыштӧ улшо перкелык,

 вӱдйогын наҥгая мо улыжым Юмын шыде кечынже.


29 Теве мо вуча осалым ыштыше еҥым Юмо деч,

 теве мом тудлан Чылакучышо палемден!»




ИОВЫН КНИГАЖЕ

21 Глава

1 Иовын шымше шомакше:

1 Иов Софарым тӱткын колышташ йодеш. 7 Молан осалым ыштыше еҥ-влак сайын илат?



1 Иов вашештен:


2 «Тӱткын мыйым колыштса,

 кеч тидын дене мыйым лыпландарыза.


3 Чыталтыза мыйым, ойлаш тӱҥалам.

 А кунам ойлен пытарем, кертыда те игылтын.


4 Мыйын вуйшиймашем айдеме дек мо?

 Чытышем пыташлан амал уке мо?


5 Ончалза ӱмбакем – те ӧрткеда,

 умшадам кид дене петырыза.


6 Шоналтем веле – авалта мыйым шучкылык,

 шергылт кая уло капем.


7 Молан осалым ыштыше-влак илат,

 молан илат шоҥгеммешке да вий-куатым погат?


8 Йочашт-влак пеленышт вий-куатым погат,

 шинчашт ончылно кушкыт уныкашт.


9 Пӧртышт шучкылык ден лӱдмашым огыт пале,

 Юмын тояже ӱмбалнышт уке.


10 Ӱшкыжышт нунын эре тӱжаҥда,

 ушкалышт тӱжаҥыт да лугыч огыт кудалте.


11 Кӱтӱ семын луктын колтат йочаштым,

 ньогашт тӧрштылын юарлат.


12 Мурат нуно тимпан да арфе сем почеш,

 шиялтыш почеш йывыртен йӱкланат.


13 Пиалан нунын илыме кечышт,

 да ласкан вес тӱняшке каят.


14 А Юмылан нуно ойлат:

 ”Кораҥ мемнан деч, огеш кӱл мыланна Тыйын корнет!


15 Кӧ тугай Чылакучышо?

 Молан мыланна Тудлан служитлаш?

 Могай пайда Тудым сӧрвалыме деч?”


16 Осал еҥ-влакын улан илышышт шке кидыштышт мо?

 Но нунын шонен пыштымышт йот улыт мыланем!


17 Чӱчкыдын мо осал еҥ-шамычын лампышт йӧра

 да нунын дек туткар толеш?

 Шке шыдыж дене Тудо нуным орландара мо?


18 Лийыт мо нуно мардеж дене наҥгайыме олым гай,

 пӱтыреммардеж дене поктымо арва гай?


19 ”Нунын осалыштым Юмо йочаштлан пӧртылта” –

 тыге те ойледа.

 Но Юмо тек шкеныштым мут кучаш шогалта –

 тек нуно тидым пален шогат!


20 Тек шке шинчашт дене ужыт пытымыштым,

 тек шкештак Чылакучышын шыдыжым йӱыт.


21 Колымышт деч вара нуно ешышт верч огыт тургыжлане,

 вет илышаш кечышт пытен.


22 Но Юмым мо мунлылыклан туныкташ,

 Тудым, Кӧ кӱшылысӧ-влакымат судитла?


23 Икте вийвалне улмыж годым,

 ласкан да тыныслын илымеке, кола,


24 капше тудын чока,

 лужо-влак вем дене темыныт.


25 А весе кола, чон кочылык дене темын,

 кая тудо, пиалым тамлен ончыде.


26 Пырля кияш тӱҥалыт рокышто,

 шукш-влак нуным леведыт.


27 Палем мый, мом те шонеда,

 могае оптышым ваштарешем пидыда.


28 Каласеда те: ”Кушто кызыт лӱмлӧ еҥын пӧртшӧ,

 нине осал еҥ-влакын омашышт?”


29 Йодын огыдал мо эртен кайыше еҥ деч,

 ойлымыштым колыштын огыдал мо?


30 Пытарыме ок лий осал еҥ туткар кечын,

 шыде кечын тудо ӧрдыжкӧ кораҥдыме лиеш.


31 Кӧ тудым шинчашкыже ончен титакла,

 кӧ тудлан мом ыштымыжлан пӧртылта?


32 Тудым наҥгаят шӱгарлашке,

 шӱгарже воктене оролым шогалтат.


33 Пушкыдо лиеш тудлан лапверысе мланде,

 ужатыше калык ошкылеш тудын почешыже,

 а ончылныжо кайыше-влакым шотлен пытарашат ок лий.


34 Кузе те мыйым яра шомак дене лыпландареда?

 Тендан вашмутыштыда – лач шояк!»




ИОВЫН КНИГАЖЕ

22 Глава

Елифазын кумшо шомакше:

1 Елифаз Иовым титакла. 21 Тудо Иовым осал паша деч кораҥаш да Юмо деке савырнаш ӱжеш.



1 Тунам Феман гыч Елифаз тыге каласен:


2 «Айдеме Юмылан пайдам конден кертеш мо?

 Эсогыл эн ушан айдеме пайдам шкаланже веле конда.


3 Могай суап Чылакучышылан тыйын чынлыкет деч?

 Тыйын чын илышет деч Тудлан могай пайда?


4 Юмо деч лӱдметлан мо Тудо тыйым титаклаш,

 тый денет судитлалташ тӱҥалеш?


5 Уке, тыйын осаллыкет кугу,

 титакет мучашдыме.


6 Иза-шольыч деч тый арам налынат залогым,

 еҥ-влакын пытартыш вургемыштым налынат.


7 Йӱмӧ шушо еҥлан вӱдым йӱаш пуэн отыл,

 шужышо еҥлан киндым чаманенат.


8 Виян еҥ озалана мланде дене,

 лӱмлӧ еҥ тушто илаш тӱҥалын.


9 Яра кид дене колтенат тулык ватым,

 нимо деч посна поктен колтенат тулык йочам.


10 Санденак тыйым оптыш-влак авыреныт,

 вучыдымо шучкылык тыйым лӱдыкта,


11 нимом от уж пычкемышыште,

 кугу вӱд тыйым петырен.


12 Юмо кава деч кӱшнӧ огыл мо?

 Ончал шӱдыр-влак ӱмбаке, нуно могай кӱшнӧ улыт!


13 Ойлет тый: ”Юмо мом пала?

 Пычкемыш вошт кертеш мо судитлен?


14 Тудо пыл шеҥгелне, сандене ок уж,

 каватӱр дене Тудо коштеш”.


15 Умбакшат ончычсо корным тошкаш шонет мо,

 осалым ыштыше-влакын корнышт дене коштнет?


16 Ӱмыр лугыч нуно пытарыме лийыныт,

 пуйто вӱдйогын нуным наҥгаен.


17 Ойленыт нуно Юмылан:

 ”Кораҥ мемнан деч!

 Мом мыланна Чылакучышо ышта?”


18 А Тудо нунын пӧртыштым тӱрлӧ пого дене темен!

 Но осал еҥ-влакын шонен пыштымышт йот улыт мыланем!


19 Нунын туткарыш логалмыштым ужын, чын ыштыше-влак куанат,

 титакдыме-шамыч нуным воштылыт:


20 ”Тушманна-влак пытарыме улыт,

 нунын деч мо кодшым тул пӧжген”.


21 Юмо дек лишем, Тудын дене сӧрасе,

 тунам тый декет суап толеш.


22 Тудын туныктымыжым колышт,

 шомакшым пыште шӱмышкет.


23 Чылакучышо дек пӧртылат

   да омашет гыч сулыкым кораҥдет гын,

 тый угыч нӧлталме лият.


24 Тый шӧртньым пурак шотеш,

 Офирысе шӧртньым эҥерысе кӱ шотеш ужаш тӱҥалат гын,


25 Чылакучышо тыйын шӧртнет,

 тыйын йылгыжше шиет лиеш.


26 Тунам тый Чылакучышылан куанет,

 вуетым Юмо дек вожылде нӧлталат.


27 Тудлан кумалат – Тудо тыйым колеш,

 да тый сӧрыметым шуктет.


28 Мом шонен пыштет – чыла шукталтеш,

 коштмо корнетым волгыдо волгалтараш тӱҥалеш.


29 Кунам иктаж-кӧ вуйжым сака,

 а тый кумалын йодат: ”Ты еҥым нӧлтал!” –

 ойгыш логалшым Юмо утара.


30 Утара эсогыл титаканым,

 ару кидетлан кӧра тудо утарыме лиеш».




ИОВЫН КНИГАЖЕ

23 Глава

Иовын кандашымше шомакше:

1 Мый Юмым кычалынам. 13 Юмын вий-куат ден кӱдыратлыкше.



1 Тидлан Иов тыге вашештен:


2 «Ончычсо семынак мутем мыйын кочо:

 кечкыжам гынат, Юмын кидше ӱмбалнем тыгаяк неле.


3 Палаш ыле, кушто Тудым муаш,

 кузе илыме верже дек лишемаш –


4 мый Тудлан шке пашам каласем ыле,

 шкем чыныш лукшо шомакым ойлем


5 да пален налам ыле – могай вашмутым Тудо пуа,

 умылем ыле – мом Тудо мылам каласа.


6 Тудо мый денем уло вий-куатше дене судитлалташ тӱҥалеш мо?

 Уке, Тудо мыйым колышт налеш ыле.


7 Тунам чын ыштыше еҥ Тудын дене ӱчашен кертеш ыле,

 да мыйын Судьям курымешлан мыйым титакдымыш луктеш ыле.


8 Но теве мый эрвелыш каем – Тудо уке,

 касвелыш каем – Тудым ом му,


9 иктажым ышта мо йӱдвелне – ом уж,

 кечывалвелыш савырна мо – ом шеклане.


10 Но мыйын корнем Тудо пала,

 тек шӧртньӧ семын мыйым левыктен терга –

 мый чытем.


11 Йолем Тудын корныжым тошка,

 тушечын мый нигуш кораҥын омыл.


12 Тудын кӱштымашыже-влакым шуктен шогенам,

 шомакше-влакым шӱмыштем араленам.


13 Но Тудо шонен пыштен гын, кӧ чарен кертеш?

 Мом шонымыжым Тудо ышта.


14 Мылам ышташ шонымыжым Тудо шукта,

 тыгайже Тудын ушыштыжо шуко уло.


15 Сандене мый Тудын ончылно чытырем,

 шоналтем гына, да мыйым лӱдмаш авалта.


16 Юмо мыйын ӧртем луктын,

 Чылакучышо мыйым лӱдыктен.


17 Пычкемыш толмо деч ончыч мый пытарыме лийын омыл,

 тӱп пычкемыш петыра мыйын чурием!




ИОВЫН КНИГАЖЕ

24 Глава

1 Молан Юмо осал еҥ-влаклан осалым ышташ эрыкым пуа? 18 Осалым ыштыше еҥын пӱрымашыже.



1 Молан Чылакучышо судым ыштыме жапым ок палемде?

 Молан Тудым палыше-влак огыт уж нине кечылам?


2 Межам кораҥдылыт,

 еҥ кӱтӱм поктен каят да шкенышт дене кӱтат.


3 Тулык йоча деч осёлым наҥгаят,

 тулык вате деч залог шотеш ӱшкыжым налыт,


4 йорло-влакым корно гыч шӱкал колтат,

 да чыла мыскынь еҥлан шылаш логалеш.


5 Ир мландысе осёл семын йорло-влак кинде верч тыршат,

 йочаштлан тӧрверыште кочкышым кычалыт.


6 Еҥ пасушто нуно тӱредыт,

 осал еҥын аҥаштыже кодшо виноградым погат.


7 Чараматын малат – уке нунын вургемышт,

 нимошт уке йӱштӧ годым леведалташ.


8 Йӱр деч нӧрат нуно курыклаште,

 леведыш укелан кӧра кӱ курык дек пызнат.


9 Тулык йочам чызе деч шупшын налыт,

 йорло деч залог шотеш йочаштым наҥгаят.


10 Чием деч посна чара нуно коштыт,

 шурно кылтам шужышо нумалыт.


11 Пырдыж коклаште олив ӱйым темден луктыт,

 виноградым тошкымышт годым йӱмӧ шуын орланат.


12 Олаште еҥ-влак кечкыжыт,

 сусыртымо-влак полышым йодын кычкырат,

 но варгыжмыштым Юмо шотыш ок нал.


13 Улыт еҥ-влак, кӧмыт волгыдо ваштареш шогалыт,

 тудын корныжым огыт пале,

 тудын дене огыт кошт.


14 Волгыжмекак кынелеш еҥ пуштшо,

 йорло ден незерым пытара,

 а йӱдым шолыштын коштеш.


15 Яжар пӧръеҥын шинчаже пычкемышалтмым вуча.

 ”Нигӧ мыйым ок уж”, – тудо ойла да чурийжым петыра.


16 Пычкемыште нуно еҥ пӧртыш агаш пурат,

 а кечывалым шылын шинчат – волгыдым огыт пале.


17 Тӱп пычкемыш нунылан эр семын чучеш,

 вет пычкемышын лӱдыкшыж дек тунемыныт.


18 Вӱд ӱмбалысе шанчаш гай нуно улыт,

 кучен илыме мландышт каргыме,

 виноград аҥашкышт наҥгайыше корно пуста.


19 Кузе шокшо толмо дене шошо вӱд кошкен йомеш,

 тугак языкан-влак вес тӱняш каен йомыт.


20 Нунын нерген монда ава мӱшкыр,

 тамлен кочкаш тӱҥалеш нуным шукш,

 нигӧ нуным тетла ок шарналте –

 осал еҥ пушеҥге семын руымо лиеш.


21 Шыгыремдылыт нуно азам ыштен кертдыме, йочадыме ӱдырамашым,

 нимо сайым огыт ыште тулык ватыланат.


22 Но Юмо шке куатше дене виян-влакымат темдалеш;

 Тудо кынелеш, да илыше кодыт мо – нуно огыт пале.


23 Тудо нунылан лӱдыкшӧ укелык шижмашым пуа,

 но коштмо корныштым эскерен шога.


24 Кӱшкӧ нуно изишлан нӧлталтыт, но теве – уке улыт,

 пеледыш семын нуно тайнат да лывыжгат,

 шурно парча семын тӱред налме лийыт.


25 Тиде тыге огыл гын, кӧ мыйым шоячыш луктеш,

 мыйын шомакем нимошко савыра?»




ИОВЫН КНИГАЖЕ

25 Глава

Вилдадын кумшо шомакше:

Юмо ончылно айдеме чын ыштыше огыл.



1 Тидлан Савхей гыч Вилдад тыге вашештен:


2 «Кучемвий ден лӱдмаш – Юмо дене,

 шке кӱкшытлаштыже Тудо тынысым шара.


3 Шотлен пытараш лиеш мо Тудын сарзывийжым?

 Кӧм Тудын волгыдыжо ок волгалтаре?


4 Кузе айдемылан Юмо ончылно чын ыштыше лияш,

 кузе ӱдырамаш деч шочшылан ару лияш?


5 Вет Тудын шинчаштыже волгыдо огыл тылзат,

 ару огытыл шӱдыр-влакат –


6 тугеже айдемыж нерген мом ойлаш?

 Тудо – шукш, айдеме эрге – тиде когарш!»




ИОВЫН КНИГАЖЕ

26 Глава

Иовын индешымше шомакше:
1 Вилдадын каҥашыжым Иов сайлан ок шотло. 5 Юмын кугу кучемвийже.



1 Тунам Иов тыге каласен:


2 «Кузе тый ӱнардымылан полшышыч,

 вийдымылан полыш кидетым шуялтышыч!


3 Могай каҥашым тый ушдымылан пуышыч

 да кузе пеш сайын умылтарышыч!


4 Кӧлан тый нине мутлам каласышыч?

 Кӧн шӱлышыжӧ тыйын гоч ойла? –


5 Колышо-влакын чоныштым*а лӱдмаш авалтен,

 вӱд келгыт да тушто илыше-влак йымалне нуно чытырат.


6 Вес тӱня Юмын ончылно чара,

 колымаш тӱнян уке леведышыже.


7 Йӱдвел кавам Тудо пусталык ӱмбалне шарен,

 нимо ӱмбалан мландым сакалтен.


8 Шке пыллашкыже Тудо вӱдым пога,

 да нуно тудын нелытше деч огыт шалане.


9 Шке престолжым Тудо шылтен,

 шке пылже дене леведын.


10 Волгыдо ден пычкемыш кокласе чек семын

   вӱд-влак ӱмбалне Тудо каватӱрым колтен.


11 Тудын кӱдыртымыж деч лӱдын,

 каван меҥгыже-влак чытырат.


12 Шке куатше дене Тудо теҥызым лӱҥгыкта,

 шке уш-акылже дене Раавым шалата.*б


13 Тудын шӱлалтышыж деч кава волгыдемеш,

 писын нушкын кайыше кишкым Тудын кидше шуралтен.


14 Чыла тиде Тудын пашаж гыч изи ужаш веле!

 Мыняр шагал ме Тудын нерген колынна!

 А Тудын куатшын могай кугу улмыжым кӧ умыла?»



*а26:5 «Колышо-влакын чонышт» манмым «рефаим-влак» манынат кусараш лиеш.

*б26:12 Раав – ончо 9:13.




ИОВЫН КНИГАЖЕ

27 Глава

1 Иов титакдыме улмыж нерген ойла. 7 Осалым ыштыше-влакым Юмын судшо вуча.



1 Иов ойжым умбакыже шуен:


2 «Юмо дене товатлем –

 Тудын дене, Кӧ мылам чын судым ынеж ыште,

 Чылакучышо дене товатлем –

 Тудын дене, Кӧ шӱм-чонем кочылык дене темен:


3 мыняр жап шӱлышем эше кӧргыштем лиеш

 да Юмын шӱлалтышыже неррожыштем –


4 умшам шоякым огеш ойло,

 йылмем гыч ондалчык ок лек!


5 Ом шотло мый шомакдам чынлан,

 колымешкем, шкемым чын ыштышылан ужам.


6 ”Чынле улам” шонымем деч нигунам ом чакне,

 илыме чыла кечемлан мыйым шӱмем ок шылтале.


7 Тек тушманем осалым ыштыше еҥлан шотлымо лиеш,

 ваштарешем шогышо – осал айдемылан.


8 Молан инана Юмым шотлыдымо еҥ,

 кунам тудлан мучаш толеш,

 кунам тудын чонжым Юмо налеш?


9 Колеш мо Юмо тудын кычкырымыжым,

 кунам тудын ӱмбак азап толеш?


10 Тӱҥалеш мо тудо Чылакучышылан куанаш,

 Юмым эре ӱжын кычкыраш?


11 Увертарем мый тыланда Юмын куатше нерген,

 Чылакучышын шонымашыжым ом шылте.


12 Чыла тидым ужында шкежат,

 молан гын кышкеда яра шомакым?


13 Теве мо вуча осал еҥым Юмо деч,

 теве мом шыгыремдыл илыше налеш Чылакучышо деч:


14 тек шуко лиеш йочаже – нуным керде пытара,

 ок коч киндым теммеш тудын тукымжо.


15 Кӧ илыше кодеш – шучко чер наҥгая шӱгарыш,

 шортмо йӱлам огыт керт эртарен тулык ватышт.


16 Тек тудо шийым пога пурак наре

 да вургемым ямдыла лавыра наре –


17 мом ямдылымыжым чын ыштыше айдеме чия,

 титакдыме еҥ тудын шийжым налеш.


18 Тудын пӧртшӧ эҥыремышвот гай,

 пасушто улшо орол омаш гай.


19 Мален колта тудо поян, но ок кынел тыгае:

 шинчажым почеш – йомын чыла.


20 Ташлем вӱд семын ӱмбакше шучкылык толеш,

 тӱтан мардеж тудым йӱдым наҥгая.


21 Эрвел мардеж тудым нӧлталеш

 да илыме верже гыч наҥгая,


22 кеч-кузе куржаш тӧча гынат,

 чаманыде ӱмбакше керылтеш,


23 лач совым пералта да шӱшкалта почешыже.




ИОВЫН КНИГАЖЕ

28 Глава

Мунлылыклан чапмуро.



1 Шийын уло шочмо лончыжо,

 шӧртньын уло левыктен эрыктыме верже.


2 Кӱртньым луктыт мланде гыч,

 кӱ гыч левыктен луктыт вӱргеньым.


3 Айдеме пычкемышым волгалтара,

 кычалеш кӱм кугу келгытыште,

 кӱнча пычкемыш ден колымаш ӱмылыштӧ.


4 Шахтым кӱнчат еҥ илыдыме верлаште,

 волат пеш кугу келгытыш,

 лӱҥгалтын кечат чылашт деч умбалне.


5 Мланде ӱмбалне кинде кушкеш,

 а кӧргыжым пуйто тул дене пургедме,


6 тусо кӱлаште уло сапфир,

 тушто – шӧртньӧ падыраш-влак.


7 Ок пале тушко корным куткыж,

 варашын шинчаже тудым ок уж,


8 огыт тошко тудым шучко янлык-влак,

 лев тушто ок кошт.


9 А айдеме чоткыдо курыкоҥ ӱмбак нӧлталеш шке кидшым,

 курык-влакым вожыштге савырен шуа.


10 Кӱ курык кӧргыштӧ руэн луктеш корно-влакым,

 чыла шергаканым шинчаже ужеш.


11 Миен шуэш эҥер вӱд лекме вер деке,

 еҥ шинча деч шылтымым волгыдыш луктеш.


12 Но кушто муаш лиеш мунлылыкым?

 Кушто уш-акыл ила?


13 Ок пале айдеме мунлылыкын шерге улмыжым,

 илыше-влакын мландыштышт тудым кычалын от му.


14 Пундашдыме келгыт каласа: ”Уке тудо мый денем”,

 теҥыз пелешта: ”Мый денем тудо огыл”.


15 Ок лий тудым налаш эн яндар шӧртньӧ дене,

 ший денат тудын акшым ок лий висаш.


16 От нал тудым Офирысе шӧртньӧ дене,

 шергакан оникс але сапфир денат.


17 От таҥастаре тудым шӧртньӧ да шерге янда дене,

 яндар шӧртньӧ гыч ыштыме ӱзгар денат от вашталте.


18 А коралл ден хрусталь нерген ойлыманат огыл,

 рубин деч мунлылык шергырак шога.


19 Тудын дене эфиоп топазым от таҥастаре,

 яндар шӧртньылан тудым от нал.


20 Тугеже, кушеч мунлылык лектеш,

 кушто уш-акыл ила?


21 Чыла илышын шинчаж деч,

 эсогыл кавасе кайык деч тудо шылтыме.


22 Вес тӱня ден колымаш ойлат:

 ”Тудын нерген ме колынна веле”.


23 Лач Юмо пала тудын деке корным,

 тудын илыме вержым пала.


24 Вет мланде тӱрыш шуэш Юмын ончалтышыже,

 кава йымалне мо уло – чыла ужеш.


25 Тудо мардежлан вийым пуэн,

   вӱдлан мыняр лийшашым палемден,


26 йӱрлан чекым колтен,

 кӱдырчан тӱтанлан корным ончыктен.


27 Тидын деч вара Юмо мунлылыкым ужын да кугу акым пуэн,

 тудым терген да пеҥгыдемден.


28 А айдемылан Тудо каласен:

 ”Господь деч лӱдмаш – теве мунлылык,

 осал деч кораҥмаш – теве уш-акыл”».




ИОВЫН КНИГАЖЕ

29 Глава

Иовын кошартышмутшо:

1 Иов сайын илен эртарыме кечылажым шарналта. 11 Иов йорло-влаклан полшымыжо да еҥ-влакын тудым пагалымышт нерген ойла.



1 Шке ойжым Иов умбакыже шуен:


2 «О, пӧртылташ ыле ончычсо жапым,

 нуно кечым, кунам Юмо мыйым арален шоген!


3 Тудын лампыже вуем ӱмбалне йӱлен,

 Тудын волгыдыштыжо пычкемыш гоч каенам,


4 самырык годсо вий-куат пеленем лийын,

 Юмын порылыкшо – омашем ӱмбалне.


5 Тунам Чылакучышо эше мый денем лийын,

 а йочам-влак – мыйын йырем.


6 Шӧр эҥер йоген йол йымакем,

 кӱ курык мылам олив ӱйым йоктарен!


7 Кунам мый ола капка деке лектынам,

 калык погынымо верыште шке верышкем шинчынам,


8 мыйым ужын, самырык пӧръеҥ-влак кораҥыныт,

 шоҥгыеҥ-шамыч кынел шогалыныт.


9 Он-влак кутырымыштым чарненыт,

 умшаштым кидышт дене петыреныт,


10 лӱмлӧ еҥ-влак шыпланен шогалыныт,

 йылмышт умшаношмышкышт пижын.


11 Кӧ мыйым колын – мыйым пиалан манын,

 кӧ мыйым ужын – мыйым моктен,


12 вет полышым йодшо йорло еҥлан кидем шуенам,

 аралтыш деч посна кодшо тулык йочам мый утаренам.


13 Орлыкыш логалше мыйым суапландарен,

 тулык ватын шӱм-чонышкыжо куаным пуртенам.


14 Лийын чынлык мыйын вургемем,

 чын ыштымаш – плащ ден вуйчиемем.


15 Лийынам мый сокыр еҥлан тудын шинчаже,

 окшак еҥлан – тудын йолжо.


16 Йорло-влаклан мый ачашт лийынам,

 палыдыме еҥын пашажым судышто тӱткын шымленам.


17 Осал еҥ-влакын оҥылашлуштым шалатенам,

 руалтен налмыштым умшашт гыч поген налынам.


18 Шоненам мый: ”Шке пыжашыштем колем,

 илыме кечем-влак ошма семын шуко лийыт.


19 Вӱд деке шуэш мыйын вожем,

 укшлаштемже лупс кия.


20 Ок лывыжге мыйын чапем,

 пикшым пеҥгыдын куча кидем”.


21 Шып колыштыныт еҥ-влак мыйым,

 вученыт нуно каҥашем.


22 Мутем деч вара нимом ойлен огытыл,

 ӱмбакышт шомакем вӱд семын чыпчен.


23 Йӱр семын нуно мыйым вученыт,

 шомакем шошо йӱр семын йӱыныт.


24 Кунам ӱшанаш тоштын огытыл, мый шыргыжалынам,

 ласкан ончалмем кумылыштым нӧлталын.


25 Виктарен шогенам мый нуным, вуйлатышышт лийынам,

 иленам пуйто сарзе-влак коклаште кугыжа,

 шортшо-влакым лыпландарыше семын лийынам.




ИОВЫН КНИГАЖЕ

30 Глава

1 А кызыт Иов воштылчыкыш савырнен. 16 Юмат Иовлан ок полшо. 27 Иовын полышым йодын кычкырымыжым нигӧ ок кол.



1 А кызыт мыйым воштылыт мый дечем самырык-влак –

 нуно, кӧмытын ачаштым кӱтӱэм оролышо пий-влак пеленат ом шогалте ыле.


2 Молан мылам нунын кид куатышт?

 Нунын вийышт лунчырген.


3 Нужналык ден шужымаш деч улнышо,

 нуно пуста да пычкемыш ир мландыш куржыт,

 кошкышо рокым нултат.


4 Вондер воктене погат коншудым,

 пӱнчывӱкшерме*а вож – нунын кочкышышт.


5 Калык кокла гыч нуным поктат,

 шолыштшылан кычкырыме семын почешышт кычкырат,


6 илаш перна нунылан лапверысе коремлаште,

   курык шелше ден мланде рожлаште.


7 Вондер кокла гыч нуно кычкырат,

 коршаҥге коклаште икте-весышт дек пызнат.


8 Шотдымо еҥ-влак, лӱмдымӧ тӱча,

 чыла верла гыч поктен колтымо!


9 А кызыт нуно мыйым мурыштышт оҥарат,

 мыйын нергенем воштылын кутырат.


10 Йырнат мый дечем, каят кораҥын,

 огыт вожыл шӱвалаш ӱмбакем.


11 Юмо пӱчкын пикшвӱчем да мыйым ыштен начарым,

 сандене нуно, мыйым ужмеке, огыт керт шкеныштым кучен.


12 Тиде тӱча кержалтеш пурла могырым,

 мыйым сӱмырен кудалташ да пушташ манын,

 корныжым мый декем виктара.


13 Петыреныт корнем, ямдылат мылам пытымашым –

 ок кӱл нунылан нигӧ полшышат.


14 Пырдыжысе кумда рож гоч толмыла ӱмбакем толыт,

 чыла сӱмырен, ӱмбакем кержалтыт.


15 Шучкылык ӱмбакем лупшалалтын –

 чапемым пуйто мардеж пуал наҥгаен,

 сай илышем пыл семын ийын каен.


16 Вӱд семын йоген кая илышемже,

 орлыкан кече-влак мыйым авыреныт.


17 Коржеш йӱдым луэм,

 корштымаш мыйым чарныде нулта.


18 Куат дене кушкедеш Юмо вургемем;

 чийыме тувырем мыйым иша.


19 Тудо мыйым лавыраш кудалтен,

 пурак да ломыж гай мый лийынам.


20 Тый дечет полышым йодын кычкырем –

 Тый от вашеште,

 Тыйын ончылнет шогем,

 а Тый лач ончалат ӱмбакем.


21 Чаманыдыме лийынат Тый мый декем,

 куатан кидет дене мыйым темдет.


22 Мыйым нӧлталын, тӱтан мардеж ӱмбаке шындет,

 тушечын мыйым мландымбаке шуэт.


23 Палем: мыйым наҥгает колымашке,

 чыла илыше-влаклан ямдылыме верышке!


24 Азапыш логалше еҥ полышым йодын кычкыра гын,

 тудын дек Юмо кидшым шуялта мо?*б


25 Ойгыш логалше-влак верч шортын омыл мо?

 Чонем корштен огыл мо йорло-влак верчын?


26 Кунам мый сайым вученам, толын осал,

 волгыдым вученам – толын пычкемыш.


27 Кӧргем мыйын вургыжеш, ок чарне –

 орлыкан кече-влак толыныт мый декем.


28 Ойго мыйым авалтен, кече ок куандаре,

 погынымаште шогалам да полышым йодын кычкырем.


29 Тулпире-влаклан лийынам мый изашт,

 страус-шамычын йолташышт улам.


30 Шемемын коваштем, шелышталтын,

 луэм-влак шокшо деч йӱлат.


31 Шӱлыкаҥын мыйын кӱслем,

 шиялтышем лийын шортшо йӱкан.



*а30:4 Пӱнчывӱкшерме – ракитник.

*б30:24 Еврей текстыште тыште мом возымым умылаш неле. Тидым тыгеат кусараш лиеш: «Колышаш еҥ кидшым ок шуялте мо? Азапыш логалше еҥ полышым йодын ок кычкыре мо?»




ИОВЫН КНИГАЖЕ

31 Глава

1 «Мый чын огыл корно дене коштын омыл». 35 «Тек Юмо мыланем вашмутым пуа».



1 Кутырен келшенам мый шинчам дене –

 ӱдыр-влак ӱмбак ончаш огыл.


2 Но мо вуча мыйым кӱшыч Юмо деч,

 мом налам мый кава гыч Чылакучышо деч?


3 Осал еҥлан огыл мо туткар,

 осалым ыштышылан огыл мо ойго?


4 Ужын огыл мо Тудо мыйын корнем,

 шотлен огыл мо Тудо йолтошкалтышем?


5 Чындымылык корно дене коштынам мо,

 йолем ондалаш вашкен мо?


6 Тек мыйым чын виса дене висат –

 пален налеш тунам Юмо чынле улмем.


7 А йолем корно гыч кораҥын,

 шинчамын ӱжмыж почеш шӱмем каен

 да кидем иктаж-мо ару огыл дене амыртенам гын,


8 тек мыйын ӱдымем весе кочкеш,

 тек шурнылектышем вожге куклен шумо лиеш.


9 Алгаштарыме лийын гын шӱмем еҥ вате дене

 да тудым лишылъеҥын омсаж воктене ваҥен шогенам –


10 тек мыйын ватем йоҥышта вес еҥлан,

 тек тудын дене возыт вес пӧръеҥ-влак.


11 Вет тиде – йырнык паша, сулык,

 тидлан мутым кучыман суд ончылно,


12 тиде – вес тӱняш наҥгайыше тул,

 пытара ыле тудо уло погем.


13 Пӧръеҥ але ӱдырамаш тарземын мый денем судитлалтмыж годым

 тудын дене шкемым чын кучен омыл гын,


14 мом ышташ тӱҥалам ыле,

 кунам Юмо судитлаш толеш?

 Мом мый каласем ыле,

 кунам Тудо мут кучаш шогалта?


15 Мыйым ава кӧргыштӧ Ыштышак огыл мо нунымат ыштен,

 Тудак огыл мо мемнам мӱшкырыштӧ калыплен?


16 Йорло-влакын йодмыштым шуктыде коденам мо,

 мылам верч тулык ватын шинчаже ойгаҥын мо?


17 Кочкынам мо киндемым шкетын,

 пайлен омыл мо тудым тулык йоча дене?


18 Вет самырык годсек тудым ача семын куштенам,

 тулык ватылан изинек полшен шогенам.


19 Ужынам гын вургем деч посна колаш вочшым,

 чием деч посна кодшо йорло еҥым,


20 да тудын капкылже мыйым тауштен огыл,

 шорыкемын межше дене тудо ырен огыл гын,


21 судышто мылам полыш лиймым пален,

 тулык йочалан мушкындым ончыктенам гын –


22 тек кидем вачем деч ойырла,

 кынервуй деч тек пудырга.


23 Лӱдам мый Юмо ончылно мутым кучаш,

 Тудын кӱдыратлыкше ончылно ом керт ыле тыгайым ыштен.


24 Лийын мо шӧртньӧ мыланем эҥертыш,

 ойленам мо тудлан: ”Тый мыйын ӱшанем улат”?


25 Куаненам мо поянлыкем шуко улмылан,

 кидем тынар шуко погымылан?


26 Моторын йолгыжшо кечым,

   кӱдыратлын ийын кайыше тылзым ончымо годым


27 чон кӧргыштем алгаштарымашыш пуренам мо,

 кидем дене нунылан ӱмам колтенам мо?


28 Тиде сулыкланат мутым кучыман ыле суд ончылно,

 вет тунам мый Чыла деч Кӱшылысӧ Юмо деч кораҥам ыле.


29 Куаненам мо мый тушманемын пытымыжлан,

 йывыртенам мо, кунам тудо ойгыш логалын?


30 Пуэн омыл мый умшамлан сулыкыш пураш,

 тушманем ӱмбак каргымашым ӱжаш.


31 Ойлен огытыл мо омашыштем илыше-влак:

 ”Тудо шылым мыланна теммеш пукша!”


32 Корныеҥ мален огыл уремыште,

 тудлан мыйын омсам эре почмо лийын.


33 Шке титакем помышыш тоен,

 сулыкем моло семын шылтем ыле гын,


34 кугу еҥ тӱшка деч ӧрткем ыле,

 шке калыкемын мыскылымыж деч лӱдын,

 шып лиям да мӧҥгыштӧ шинчем ыле.


35 О, иктаж-кӧ мыйым колыштеш ыле гын!

 Теве мыйын пытартыш шомакем –

 тек Чылакучышо вашмутым пуа.

 Тек мыйым титаклыше шке титаклыме шомакшым воза,


36 тиде возымым мый вачыштем нумалам ыле,

 вуйышкем вуйшӱдыш семын пыштем ыле.


37 Кажне йолтошкалтышем мый Тудлан каласем ыле,

 он семын Тудын деке лишемам ыле.


38 Титаклен гын мыйым мландем,

 вуйым шийын гын ӱмбакем тудын кашыже,


39 тӱлыде кочкынам гын саскажым

 да пашазыже-влакын илышыштым нелемденам –


40 тек шыдаҥ олмеш коршаҥге,

 шож олмеш шӱкшудо кушкыт».



Тидын дене Иовын мутшо пытен.




ИОВЫН КНИГАЖЕ

32 Глава

1 Иовын шомакшылан Елиуй шыдешкен. 6 Тудо Иовын йолташыже-влакым вурса. 15 Елиуйынат ойлышаш шомакше уло.

1 Тунам нине кум йолташ Иовлан ойлымыштым чарненыт, вет шке шинчаштыже тудо чын ыштыше еҥак кодын.
2 Но Иовлан Елиуй, Варахиил эрге, Рам тукымысо Вуз урлык эрге, шыдешкен, вет Иов Юмым огыл, а шкенжым чыныш луктын.
3 Тыгак тудо Иовын кум йолташыжлан шыдешкен: нуно Иовым титакленыт, а вашешташ шомакым муын огытыл.
4 Елиуй Иовын кутырен пытарымыжым вучен, вет чылан тудын деч кугурак ийготан лийыныт.
5 Но кунам Елиуй нине кум йолташын вашмутым пуэн кертдымыштым ужын, тудын шыдыже ылыжын.


6 Елиуй, Вуз тукым Варахиил эрге, тыге каласен:

 «Мый ийгот дене самырык улам,

 а те кугурак ийготан улыда.

 Сандене мый мом палымем

   тыланда каласаш аптыраненам да лӱдынам.


7 Мый шоненам: ”Тек шоҥгылык ойла,

 кугу ийгот мунлылыклан туныкта”.


8 Но айдемын кӧргыштыжӧ улшо шӱлыш,

   Чылакучышын шӱлалтышыже уш-акылым пуа.


9 Кугу ийготан-влак веле огыл мунло улыт,

 шоҥгыеҥ-шамыч гына огыл чын шонен моштат.


10 Сандене мый тыланда ойлем:

 ”Колыштса мыйым, мом палымем мыят каласем”.


11 Кунам те шомакым кычалда,

 мый тендан мутдам вучышым,

 шонымашдам колыштым.


12 Тендан ӱмбаке тӱткын ончышым,

 но нигӧ тендан кокла гыч Иовым ӱчашен ыш сеҥе,

 тудын мутшылан вашештен ыш керт.


13 Ида ойло: ”Ме мунлылыкым муынна” –

 тудлан айдеме огыл, а Юмо вашештышаш.


14 Мылам огыл тудо шке мутшым ойлен,

 мый гын тудлан тендан семын ом вашеште ыле.


15 Лӱдын шогалыныт нуно, тетла нимат огыт ойло,

 шомакышт нунын пытен.


16 Мом мыламже вучаш, шып улыт гын нуно,

 шогат гын тыште, нимом ойлыде?


17 Ойлаш шуын мыйын черетем,

 мом палем – мыят луктын каласем.


18 Умшам мут-влак дене темын,

 кӧргыштӧ шӱлышем ок пу мылам ласкалыкым,


19 кӧргем пуйто почдымо йошкар арака –

 у шувыш семын кушкедалташ ямде.


20 Луктын каласем – мылам куштылгырак лиеш,

 умшам почам да пуэм вашмутым.


21 Ик семын ончем мый айдеме ӱмбак,

 нигӧлан йӧраш ом тӧчӧ,


22 вет мый тыге ыштен ом мошто,

 а уке гын – мыйым пытара ыле мыйын Ыштышем!




ИОВЫН КНИГАЖЕ

33 Глава

1 Елиуй Иовым шылтала. 14 Юмо айдемым тӱрлӧ семын шижтара.



1 Тугеже колышт, Иов, мыйын ойлымем,

 тӱткын колышт кажне мутем.


2 Теве мый шке умшамым почам,

 умшаштем йылмемым рудем.


3 Ару шӱмем гыч мутем-влак лектыт,

 умшам каласа яндар шинчымашым.


4 Юмын Шӱлышыжӧ мыйым ыштен,

 Чылакучышын шӱлалтышыже мылам илышым пуэн.


5 Кертат гын, мылам вашеште,

 шогал ончыкем, ваш шогаш ямдылалт.


6 Юмо ончылно улам мый тый гаетак,

 рок гыч ыштыме улам мыят.


7 Ок кӱл тылат лӱдаш мый дечем,

 неле ок лий тылат мыйын кидем.


8 Мый кольым ойлыметым,

 тыгай шомакым кольым:


9 ”Ару улам мый, экшыкем уке,

 титакдыме улам, шылталаш амал уке.


10 Но Юмо кычал муын титаклаш амалым

 да мыйым шке тушманжылан шотла.


11 Тудо йолышкем калыпым чиктен,

 эскера чыла коштмо корнем”.


12 Но мый вашештем тылат: тыште йоҥылыш улат,

 вет Юмо айдеме дечын кугурак.


13 Молан тылат Тудын дене ӱчашаш?

 Шке пашаже-влакым Тудо умылтараш ок тӱҥал.


14 Юмо ик семын ойла,

 тидым огыт умыло гын – вес семын:


15 омо гоч, йӱдымсӧ кончымаш гоч,

 кунам еҥ-влакым омо авалта

 да нуно малат шке вакшыштышт.


16 Тунам Тудо айдемын пылышыжым почеш

 да шижтарен ойлымыж дене лӱдмашым колта –


17 айдемым кораҥдаш осал паша деч,

 утараш кугешнымаш деч,


18 чонжым арален кодаш шӱгар деч,

 илышыжым – кердын пытарымыж деч.


19 Але ушым пурта вакшыште чер гоч,

 кунам лужо чарныде коржеш –


20 тунам айдемын кочмыжо ок шу,

 йӧратыме кочкышыжо йыгыжге лиеш.


21 Капше пеш чот явыга,

 кояш тӱҥалеш чыла лужо,

 кудыжо ончыч шинчаш пернен огыл.


22 Чонжо тудын лишемеш шӱгар деке,

 илышыже – колымаш деке.


23 Но уло гын тудым пыдал налше Суксо –

 тӱжем гыч икте, айдемылан чын корным ончыктышо –


24 тудым чаманен налеш да каласа:

 ”Шӱгар деч тудым утаре,

 Мый тудлан сулен налме акым муынам”.


25 Тунам тудо самырык годсо вийым налеш,

 тудын дек пуйто самырык жапше пӧртылеш.


26 Кумалеш Юмылан да Тудын поро кумылжым муэш.

 Куан дене тудо Юмо ончыко шогалеш,

 да Юмо тудым угыч чыныш луктеш.


27 Тунам тудо еҥ-влак ончылно тыге каласа:

 ”Сулыкым ыштенам мый, чын корно гыч кораҥын,

 но Тудо мылам пашам почеш пӧртылтен огыл.


28 Чонем Тудо шӱгар деч утарен,

 ош тӱняште илышым мылам пӧлеклен”.


29 Чыла тидым Юмо айдеме дене кок-кум гана веле огыл ышта –


30 чонжым шӱгар деч арален кода,

 да илышын волгыдыжо тудым волгалтара.


31 Колышт тӱткын, Иов, мыйым колышт,

 шып лий, мый ойлаш тӱҥалам.


32 Уло гын мом каласашет – вашеште,

 ойло – ужнем ыле чыныш лекметым.


33 А уке гын, колышт мыйым,

 шып лий – мый тыйым мунлылыклан туныктем».




ИОВЫН КНИГАЖЕ

34 Глава

Елиуйын кокымшо шомакше:

1 Елиуй Иовын йолташыже-влакым шылтала. 10 Юмо осалым ыштен кертеш мо?



1 Елиуй шомакшым умбакыже шуен:


2 «Колыштса те, мунло-влак, мыйын мутем,

 тӱткын колыштса мыйым, шуко палыше-шамыч!


3 Вет кузе умша ойыркален мошта кочкыш тамым,

 тугак пылышат ойыркален терга шомакым.


4 Айста шоналтена – кушто чын,

 рашемдена шкенан коклаште – мо сай.


5 Тыге каласыш Иов: ”Улам мый титакдыме,

 но Юмо мылам чын судым ынеж ыште.


6 Мый чыным ойлем, но шотлат шоячылан.

 Кеч уке титакем, паремдаш лийдымын мыйым сусыртеныт”.


7 Уло мо Иов гай вес айдеме?

 Мыскылыме шомакым тудо вӱд семын йоктара,


8 законым пудыртышо-влак дене келша,

 осал еҥ-шамыч дене икоян.


9 Вет тудо ойла: ”Кӧ Юмылан йӧраш тӧча,

 тыгай айдемылан уке пайда”.


10 Колыштса мыйым те, кӧн ушыжо уло!

 Лийын ок керт Юмо дене закондымылык,

 осал пашам Чылакучышо ок ыште.


11 Айдемылан Тудо пашаж почеш пӧртылта,

 кӧ мом сулен, тудым кучыкта.


12 Чынжымак, ок ыште Юмо осалым,

 Чылакучышо чын огыл судым ок ыште.


13 Кӧ Тудлан мландым кид йымакше пуэн?

 Кӧ Тудлан уло тӱням кучыктен?


14 Тудо, лач Шкеж нерген шонен,

 шӱлыш ден шӱлалтышыжым Шкеж деке налеш гын,


15 чыла чонан иканаште пыта ыле,

 айдеме угыч пуракыш савырна ыле.


16 Ушет уло гын, колышт тидым,

 тӱткын колышт мыйын мутем.


17 Кертеш ыле мо чынлыкын тушманже тӱням вуйлатен?

 Кертат мо титаклен Чынлым да Куатаным?


18 Ойла Тудо кугыжалан: ”Йӧрдымӧ айдеме!”,

 тӧра-влаклан: ”Осал еҥ-шамыч”.


19 Но Тудо тӧра-влакым огеш ойыркале,

 поян еҥым незер деч кӱшкӧ ок шынде,

 вет нуно чылан Тудын кидше дене ыштыме улыт.


20 Ик татыште нуно колат,

 аптыранымашыш пура йӱдым калык да йомеш –

 айдеме кид деч огыл виян-влак пытат.


21 Эскера Тудо айдемын коштмо корныжым,

 ужеш Юмо тудын кажне ошкылжым.


22 Уке тыгай пычкемыш да колымашын ӱмылжӧ,

 кушан осалым ыштыше-влак шылын кертыт ыле.


23 Вет Тудын ончыко судыш шогалаш манын,

 Юмо айдемылан жапым ок палемде.


24 Нимом шымлыде Тудо виян-влакым пытара

 да олмешышт весе-шамычым шогалта,


25 вет Тудо чыла пашаштым пала,

 ик йӱдыштӧ нуным сӱмырен шуа –

 лийыт нуно пытарыме.


26 Весе-влакын шинча ончылнышт

 нуным осал пашаштлан кыра,


27 вет нуно Тудын деч кораҥыныт,

 Тудын корныж нерген шоналтен огытыл,


28 да миен шуын Тудын дек йорло-влакын йӧсын кычкырымышт,

 пызырналтше-влакын вуйшиймыштым Тудо колын.


29 Ок пу гын Юмо вашмутым, кӧ Тудым титакла?

 Шылта гын чурийжым, кӧ Тудым ужын кертеш?

 Эскера Тудо калыкым, посна айдемымат –


30 тек Юмым шотлыдымо еҥ огеш кугыжалане,

 оптышым ок шынде калыклан.


31 Иктаж-кӧ Юмылан тыге каласа лийже:

 ”Мый ойгым ужым, сулыкым тетла ом ыште.


32 Мом ом умыло – Тый мыйым туныкто,

 а осалым ыштенам гын, ончыкшым ом ыште”.


33 Кузе шонет, Юмо тудлан мутым кучыкта мо?

 Но тый Юмын мом ыштымыжлан торешланет.

 Мый огыл, а тый ойырен налшаш улат,

 мом палет гын, луктын ойло.


34 Каласат мылам ушан еҥ-влак,

 мыйым колыштшо мунло еҥ-влак:


35 ”Шоныде Иов ойла,

 мутшо улыт шот дечын посна”.


36 Тек Иов мучаш марте тергыме лиеш –

 осал еҥ семын тудо вашмутым пуа!


37 Шке сулыкшо дек тудо Юмо деч кораҥмашым ешара,

 мемнан коклаште совыжым кыра

 да Юмо ваштареш шке мутшым шукемда».




ИОВЫН КНИГАЖЕ

35 Глава

Елиуйын кумшо шомакше: тудо Иовым яра шомакшылан шылтала.



1 Елиуй умбакыже тыге ойлен:

 
2 «”Юмо ончылно чын ыштыше улам” манметым

  тый чынлан шотлет мо?

 
3 Ойлет тый: ”Сулыкым ыштыде илем гын,

 тидын деч мылам могай пайда?”

 
4 Тылат да йолташет-влаклан

   пуэм мый вашмутым.

 
5 Шинчатым кавашке нӧлтал да ончо, 

 ончал тый дечет кӱшнӧ улшо пыл-влакым.

 
6 Мом Тудлан ыштет тый сулыкыш пурымет дене? 

 Мом Тудлан кондет титакым шукемдымет дене?

 
7 Чын ыштыше улат гын, мом Тудлан пуэт? 

 Мом Тудо тый дечет налеш?

 
8 Сулыкет конда орлыкым лач тый гает еҥлан, 

  чын ыштымет полша айдеме эргылан.

 
9 Пызырналт илымылан еҥ-влак вуйым шийыт, 

 виян-влакын темдымышт деч полышым йодын кычкырат.

 
10 Но нигӧ ок ойло: ”Кушто Юмо, мыйым Ыштыше, 

 Кӧ йӱдым мураш кумылаҥда,

 
11 Кӧ мемнам мландымбалысе янлык деч ушанракым, 

   кавасе кайык деч мунлыракым ыштен?”

 
12 Еҥ-влак полышым йодын кычкырат, 

 но осал да кугешныше улмыштлан кӧра 

   уке нунылан Юмо дечын вашмут.

 
13 Арам нуно кычкырат – Юмо ок кол, 

 Чылакучышо тыгайым ок колышт.

 
14 Ойлет гын тый: ”Мый Тудым ом уж,

 но мыйын пашам Тудын судшо ончылно, 

 мый Тудым вучем” –  

  мутат уке, Тудо тыйым ок кол.

 
15 Но кызыт Тудо шыдыж дене мут кучаш ок шогалте, 

 осал паша-влакым шотыш ок нал.

 
16 Яра шомаклан Иов шке умшажым почын, 

 нимом палыде, мут-влакым ойлыштеш».




ИОВЫН КНИГАЖЕ

36 Глава

Елиуйын нылымше шомакше:

1 Юмо чын улеш. 22 Пален шого: Юмо – кугу да поро.



1 Елиуй шке шомакшым умбакыже шуен:


2 «Изиш вучалте, мый тылат умылтарем –

 Юмым арален налаш эше уло шомакем.


3 Лончылен шонкалымем умбач тӱҥалам

 да Ыштышемын чынле улмыжым ончыктем.


4 Чынжымак, мыйын мутыштем уке шояк,

 тыйын ончылнет – тичмаш шинчымашыш шушо айдеме.


5 Юмо вий-куатан, нигӧм Тудо ок шӱкал,

 Тудын уш-акылжын вийже кугу.


6 Осал еҥ-влакын илышыштым Тудо ок шуйо,

 а пызырналт илыше-шамычым пыдал налеш.


7 Чын ыштыше-влак ӱмбач ок кораҥде шинчажым,

 кугыжа-шамыч пелен нуным престолыш шында

 да чапыштым курымешлан нӧлталеш.


8 Улыт гын нуно шинчыр дене шинчырлыме

 да нуным ойго кепшыл авалтен –


9 Тудо нунылан пашаштым,

   кугешнымышт дене сулыкыш пурымыштым ончыкта.


10 Пылышыштым почын, Тудо нуным туныкта,

 осал деч кораҥаш кӱшта.


11 Тӱҥалыт гын нуно Тудым колышташ, Тудлан служитлаш,

 илышаш кечышт сай лиеш,

 ончыкылык ийлашт – пиалан.


12 А огыт колышт гын, керде деч колат,

 ушдымо улмыштлан кӧра пытат.


13 Юмым шотлыдымо-влакын шӱмышт шыде дене темын –

 Юмын шинчырлымекыжат, полышым йодын огыт кумал.


14 Сандене нуно самырык годымак колат,

 илышышт намысыште пыта.


15 Но орлыкыш логалшым Тудо орлык гочак утара,

 ойгыш логалмыж гоч тудын пылышыжым почеш.


16 Тыйымат Тудо шыгыр гыч йоҥгыдылыкыш луктеш ыле,

 куштыжо нимогай чарак уке,

 ӱстелет темеш ыле эн сай кочкыш дене.


17 Но тый осал еҥ-влак семын судитлалтынат,

 чынле суд тылат ышталтын.


18 Тек кугу шыдет мыскылымашыш ок савырне,

 пуымо чапле пӧлекет тыйым ок локтыл.


19 Утара мо азап деч тыйын вий-куатет,

 але полышым йодын кычкырымет?


20 Ит вучо тудо йӱдым,

 кунам калык-влак шке верыштышт пытарыме лийыт.


21 Осал корныш шогалме деч шеклане,

 садланак вет тый тергымаш гоч эртет.


22 Юмын вий-куатше кугу,

 Тудын гай вес туныктышо уло мо?


23 Кӧ Тудлан кайышаш корным ончыкта,

 кӧ Тудлан каласен кертеш: ”Тый чын огыл ыштенат”?


24 Тудын пашаже-влакым чапландараш ит мондо,

 нуным еҥ-шамыч моктен мурат.


25 Чыла еҥ-влак нуным ужыт,

 мом ыштымыжым умбачын ӧрын ончат.


26 Юмо – кӱдыратле,

 мыланна Тудым пален налаш ок лий,

 Тудын ийлажым мыланна умылаш ок лий.


27 Вӱд чӱчалтыш-влакым нӧлталеш пылпомышыш

 да нуным йӱрыш савыра:


28 пыл кокла гыч нуно чыпчат,

 еҥ-шамыч ӱмбак кугу йӱр семын йогат.


29 Кӧ ыҥла, кузе пыл-влак ийын каят,

 кузе Тудын омашыж гыч кӱдырчӧ рашкалтылеш?


30 Шке йырже Тудо волгенчым кышка,

 а теҥыз пундашым пычкемыш дене петыра.


31 Йӱрым колтен, калык-влакым судитла,

 кочкыш перкемат колтен шога.


32 Шке кидыштыже Тудо волгенчым куча,

 куш рашкалташ кӱлмым тудлан ойла.


33 Тӱтан лишемме нерген кӱдырчӧ шижтара,

 тудын толмыж нерген вольык пала.




ИОВЫН КНИГАЖЕ

37 Глава

1 Юмо пыл да мардеж дене вуйлата. 14 «Иов, Юмын ӧрыктарыше пашаж-влак нерген шоналте».



1 Тидын деч мыйын шӱмем пыртка,

 лектын возаш тудо ямде.


2 Колыштса, колыштса Тудын йӱкшым,

 Тудын умшаж гыч лекше кӱдырчӧ гай йӱкым –


3 кава мучко Тудын кӱдырчыжӧ кӱдыртылеш,

 волгенчыже мланде тӱрыш шуэш.


4 Нунын почеш Тудын йӱкшӧ сургалтеш,

 куатан йӱкшӧ дене Тудо рашкалтылеш,

 чарныде колта волгенчыжым – колыт Тудым чылан.


5 Ӧрыктарышын кӱдыртылеш Юмо шке йӱкшӧ дене,

 кӱдыратле паша-влакым ышта –

 ок лий нуным мыланна умылаш.


6 Каласа Тудо лумлан: ”Воч мландыш”,

 изи ден кугу йӱр Тудын куатшым ончыктат.


7 Тыгай годым еҥ-влак пӧртыштышт шинчат,

 тек нуно Тудын ыштыме пашажым палат!


8 Янлык-влакат пыжашышкышт шылыт,

 вынемыштышт нуно кият.


9 Шылме верже гыч тӱтан лектеш,

 йӱштым конда йӱдвел мардеж.


10 Юмын шӱлалтыш деч ий ышталтеш

 да кумда вӱд кылма.


11 Пылым Тудо южвӱд дене тема

 да тушечын волгенчым колтылеш.


12 Тудын шонымыж семын пыл-влак пӧрдын каят,

 кӱштымыжым пӱтынь мландымбалне шуктат –


13 мландымбаке Юмо деч

 я мут кучыктымашым, я порылыкым кондат.


14 Колышт тидым, Иов, да шып лий,

 Юмын ӧрыктарыше пашаж-влак нерген шоналте.


15 Палет мо, кузе Юмо пыл-влакым виктара

 да тушеч волгенчылан волгалтараш кӱшта?


16 Палет мо, кузе пыл-шамыч каваште ийын каят,

 умылет мо Чылапалышын ӧрыктарыше пашаже-влакым?


17 О тый, кӧм шокшо годым вургем тӱнчыктара,

 кунам кечывалвел мардеж деч мланде тӱлыжга,


18 тый мо Тудын дене пырля шаренат пылпомышым,

 велен ыштыме воштончыш гай пеҥгыдым?


19 Туныкто мемнам, мом Тудлан каласаш?

 Ме улына пычкемыште, огына мошто нимом вашештен.


20 Каласат мо Юмылан Тудын дене кутыраш шонымем?

 Но айдеме кычалеш мо колымашым?


21 Ок лий волгыдо ӱмбак ончаш –

 пыл-влак шеҥгелне тудо шинчам йымыктара,

 но толеш мардеж да нуным шалатен колта.


22 Йӱдвел гыч шӧртньӧ волгыдо толеш,

 лӱдыктышӧ кӱдыратлыкше дене Юмо чакемеш.


23 Чылакучышо! Тудын деке мыланна лишемаш ок лий,

 куатше дене Тудо пеш кугу,

 Тудо чын ышта да судитла, нигӧм ок шыгыремде.


24 Сандене еҥ-шамыч Тудым тек шотлен илат,

 мунло шӱман-влак Тудын ончылно тек чытырат!»




ИОВЫН КНИГАЖЕ

38 Глава

Иовлан Господь вашешта:

1 «Кертат гын, Мылам вашеште, Иов». 4 «Кӧ тӱням ыштен?» 12 «Ӱжарам, вес тӱням да пычкемышым палет мо?» 22 «Кӧ игече дене озалана?» 39 «Кӧ янлык-влакым пукша?»



1 [Кунам Елиуй ойлымыжым чарнен,] Господь Иовлан тӱтан кокла гыч вашештен:


2 «Кӧ тый улат, кузе тый Мыйын ышташ шонымем

   нимом палыде ойлымо мут-влак дене ӱмылтет?


3 Пӧръеҥ семын кыдалышкет ӱштым ӱштал:*а

 Мый йодышташ тӱҥалам,

 а тый Мылам вашеште.


4 Кушто лийынат тый,

 кунам Мый мланде негызым пыштенам?

 Палет гын, каласе.


5 Кӧ тудын кугытшым палемден? Мутат уке, палет!

 Але кӧ тудын ӱмбалне висыме кандырам шупшын?


6 Мо ӱмбалне мландын негызше шога,

 кӧ тудын пусак кӱжым пыштен?


7 Тунам эр шӱдыр-влак чылан пырля муреныт

 да Юмын эрге-шамыч йывыртен кычкыреныт.


8 Кӧ теҥызын капкажым петырен,

 кунам тудо авагудо гыч лекме семын чымалт лектын?


9 Мый тудым пыл дене леведынам,

 пычкемыш дене вӱдылынам,


10 тудын тӱржӧ-влакым палемденам,

 тӱкылтышан капка-влакым шогалтенам


11 да каласенам: ”Тышке толын шумеке, от кай умбакыже,

 тырга*б толкын-влакетлан тыште чек лиеш”.



12-13 Иктаж гана эрлан кӱштен ойленат мо?

 Мландын тӱржӧ-влакым кучыжо

 да мландымбач осал еҥ-шамычым почкалтен шужо манын,

 ӱжаралан верым ончыктенат мо?


14 Тунам печать дене темдалтше шун семын

   мландын сынже вашталтеш

 да тӱрлӧ тӱсан вургемла кояш тӱҥалеш.


15 Осал еҥ-влак волгыдо деч посна кодыт,

 нӧлталме кидышт пудыртымо лиеш.


16 Воленат мо теҥыз йымалысе памаш-влак деке

 да коштынат мо келгыт пундашыште?


17 Палыме улыт мо тылат колымашын капкаже-влак,

 ужынат мо колымаш ӱмылын капкаже-влакым?


18 Шымлен лектынат мо пӱтынь мландым?

 Умылтаре, чыла тидым палет гын.


19 Кузе каяш волгыдын илыме верышкыже,

 да кушто пычкемышын верже?


20 Вӱден наҥгает тый нуным илыме кундемышкышт,

 нунын пӧртышт дек корным палет, тыге вет?


21 Тый тидым палет, вет нунын дене иктаҥаш улат –

 теве могай кужу тыйын ӱмырет!


22 Пуренат мо тый лумым аралыме верыш,

 ужынат мо шолемын кийыме вержым?


23 Нуным Мый туткар жаплан,

 сӧй ден сар кечылан аралем.


24 Могай корно дене волгыдо шарла

 да мланде мучко эрвел мардеж коштеш?


25 Кӧ йӱр йӱрашлан йогыным почын

 да кӱдырчылан корным ончыктен?


26 Кӧ вӱдым колта еҥ илыдыме кундемыш,

 айдеме уке улман ир мландыш?


27 Кӧ ир мланде ден ошманурым йӱкта,

 мланде гыч ужар кушкылым кушта?


28 Уло мо йӱрын ачаже?

 Кӧ лупс чӱчалтыш-влакым шочыкта?


29 Кӧн авагудыж гыч ий лектеш,

 кӧ шочыкта кава гыч йогышо пӧршым,


30 кунам вӱд кӱ гай пеҥгыде лиеш

 да вӱд келгытын ӱмбалже кылма?


31 Кертат мо тый Шоктешӱдырым пырля кылден

 да Вӱдварашӱдырын ӱштыжым рончен?


32 Кертат мо шӱдыр-влакым шке жапыштыже луктын

 да Коркашӱдырым йочаж-влак дене вӱден наҥгаен?


33 Палет мо тый сандалык дене виктарыше законым,

 кертат мо тудын кучемвийжым мландымбалне шогалтен?


34 Пыл-влак ӱмбакет йӱрым йоктарышт манын,

 кертат мо нунын деке йӱкетым кугемден?


35 Колтет мо волгенче-влакым, да нуно каят мо,

 каласат мо тылат: ”Ме тыште улына”?


36 Кӧ шӱмыш мунлылыкым пыштен,

 кӧ уш-акыллан умылымашым пуэн?


37 Кӧ шке мунлылыкшо дене кертеш пыл-влакым шотлен

 да кавасе ате-шамычым ястарен?


38 Пурак тунам лавыраш савырна,

 рок комыля-влак ваш пижыт.


39 Тый мо ава левлан кочкышым кучет

 да тудын игыже-влакым пукшет,


40 кунам нуно пыжашыштышт кият

 але вондер йымалне ваҥат?


41 Кӧ пуа курныжлан кочкышым,

 кунам игыже-влак Юмылан кычкырат

   кочкыш деч посна тӧрштылмышт годым?



*а38:3 Ӱштым ӱштал – еврей йылмыште тиде «кучедалаш але иктаж-мом йӧсым ышташ ямдылалт» манмым ончыкта

*б38:11 Тырга – высокомерный, надменный.




ИОВЫН КНИГАЖЕ

39 Глава

Господь умбакыже ойла:

1 «Ирказа ден осёл-влакым тый ончет мо?» 9 «Ир ӱшкыж тыйым колыштеш мо?» 13 Страус нерген. 19 Имне нерген. 26 Вараш нерген.



1 Палет мо ирказа-влакын пачам ыштыме жапыштым,

 ороленат мо пӱчӧ-шамычын презым ыштымыштым?


2 Шотлен кертат мо, мыняр тылзе нунылан тӱж коштман?

 Палет мо нунын шочыктымо жапыштым?


3 Нуно презе-пачаштым чӱчырнен ыштат,

 нумалтыш дечын эрыкаҥыт.


4 Пасушто нунышт погат вийым, кушкыт,

 вара каят да огыт пӧртыл мӧҥгеш.


5 Кӧ ир осёлым эрыкыш колтен,

 кӧ тудын кепшылжым руден?


6 Вераҥденам Мый тудым тӧрверыш,

 шинчалан кундемым илыме вержым ыштенам.


7 Оласе йӱк-йӱан тудлан воштылчык,

 кӱтӱчын йӱкшым тудо ок кол.


8 Курыклаште шкаланже кочкышым ончыштын,

 ужар шудым тудо кычалын коштеш.


9 Кӧна мо ир ӱшкыж тылат служитлаш?

 Тӱҥалеш мо тудо шерчат воктене йӱдым малаш?


10 Кылден кертат мо тудым шогавуй дек,

 тырмала мо тудо тыланет пасум?


11 Инанет мо тудын кугу вийжылан,

 шке пашатым ӱшанет мо тудлан?


12 Шурнетым конда манын, тудлан ӱшанет мо?

 Намия мо тудым идымышкет?


13 Куанен лупша шулдыржым страус,

 но аистын пыстыл да пунжо дене

   тудым ок лий таҥастараш!*а


14 Кода тудо муныжым мландыште,

 шокшо ошмаште тудым ырыкта,


15 ок шоналте – кертыт муным тошкалын,

 кертеш тудым янлык лаштыртен.


16 Шке игыж-влак деке тудо торжа,

 пуйто нуно шкенжын огытыл,

 чыла тыршымыже арам лийме деч ок лӱд –


17 вет Юмо тудлан умылымашым пуэн огыл,

 уш-акыл деч посна тудым коден.


18 Но кунам тудо кынелеш да чымыкта,

 имне ден имнешке тудлан улыт воштылчык.


19 Тый мо имньылан вийым пуэнат

 да шӱйышкыжӧ оржам чиктенат?


20 Туныктенат мо тудым шурнышырчык семын тӧрштылаш?

 Неррожшо дене тудо шучкын пышкыра,*б


21 вийжылан куанен, йолжо дене тава

 да уло кертмын кредалмашыш тӧрга.


22 Лӱдмашым тудо игылт воштылеш, ок аптыране,

 керде деч лӱдын ок савырне.


23 Пикш лодак колдыртата ӱмбалныже,

 йылгыжыт умдо ден кинжал.


24 Чытен-чытыде, тудо ончык кудалеш,

 пуч йӱк шоктымеке, верыштыже ок керт шоген.


25 Пуч йӱкым колмеке, рокмалтен колта –

 умбачынак шижеш кредалмашым,

 сарзывуй-влакын кычкырымыштым, йӱк-йӱаным колеш.


26 Тыйын шонымет почеш мо вараш чоҥешта

 да, шулдыржым шаралтен, кечывалвеке кая?


27 Тыйын шомакет почеш мо арыслан кӱшкӧ нӧлталтеш,

 шке пыжашыжым кӱшнӧ чоҥа?


28 Кӱ курыкышто тудо йӱдым эртара,

 курыкнерыште да сип верлаште ила.


29 Тушеч арыслан шкаланже кочкышым ончыштеш,

 шинчаже тудын умбаке ужеш.


30 Тудын игыже-влак вӱрым йӱыт:

 кушто колышо кап – тудо тушто».


31 Господь Иовлан эше каласен:


32 «Тӱҥалеш мо эше ӱчашаш Чылакучышым титаклыше?

 Тек Юмым шылталыше Тудлан вашешта!»


33 Иов Господьлан вашештен:


34 «Улам мый йӧрдымӧ айдеме,

 Тылат мый мом вашештем?

 Кидем дене умшам петырем.


35 Ик гана мый ойленам – тетла ом ойло,

 эсогыл кок гана – ынде шып лиям».



*а39:13 Еврей текстыште тыште мом возымым умылаш неле.

*б39:20 Пышкыраш – фыркать, фыркнуть.




ИОВЫН КНИГАЖЕ

40 Глава

1 Юмо Иов деч йодеш: «Тый Мый гаемак куатан улат мо?» 10 «Шоналте бегемот нерген». 20 «Левиафаным тыпландарен кертат мо?»



1 Тунам Господь Иовлан тӱтан кокла гыч вашештен:


2 «Пӧръеҥ семын кыдалышкет ӱштым ӱштал:

 Мый йодышташ тӱҥалам,

 а тый Мылам вашеште.


3 Тый Мыйын судем шӧрынет,

 шкендым чыныш лукташ манын, Мыйым титаклынет?


4 Ала тыйын куатет Юмын гай

 да йӱкет Тудын семын кӱдырчӧ гай йоҥга?


5 Тугеже шкендым кугулык да чап дене сӧрастаре,

 кӱдыратлык да сӧраллык дене вӱдылалт.


6 Йоктаре шке кугу шыдетым:

 ончал кугешныше-влак ӱмбак да нуным ӱҥышемде,


7 шеклане тырга еҥ-шамычым да нуным ӱлыкшемде,

 осал еҥ-влакым верешыштак тошкал –


8 нуным чылаштым мландыш тойо,

 пычкемыш дене чурийыштым левед.


9 Тунам Мый тыйым мокталтем:

 шке кидет тыйым утарен кертеш.


10 Теве ончал бегемотым:*а

 тыйым ыштыме семынак Мый тудым ыштенам,

 кочкеш тудо ӱшкыж семын шудым.


11 Вийже тудын эрдыштыже,

 куатше тудын мӱшкыр чогашылыштыже,


12 почшо тудын пуйто пеҥгыде кедр,

 эрдыштыже шӧн-влак пуналтыныт,


13 лужо тудын той пуч гай,

 кӱртньӧ вара гай йолжо.


14 Тудо – Юмын эн куатле ыштымашыже,

 тудым Ыштыше гына кердыжым тудын дек лишемден кертеш.


15 Кочкышым тудлан курык-влак пуат,

 туштыжо янлык-шамыч модын юарлат.


16 Кия тудо ӱмылан вондерла йымалне,

 шылын возеш купысо омыж коклашке.


17 Нине вондер-влак тудым ӱмылтат,

 эҥер воктенысе арама-шамыч тудым авырат.


18 Виян вӱдйогын тудым ок лӱдыктӧ,

 Иордан вӱд умшашкыже лупшалтеш гынат, ок коляне.


19 Кӧ, воктекше лишемын, тудым руалтен кертеш?

 Кӧ тудын нерышкыже колчам чикта?


20 Эҥыр дене левиафаным луктын,

 кертат мо йылмыжым кылден?


21 Чыкет мо неррожышкыжо кандырам,

 шӱтет мо сагыле дене оҥылашлужым?


22 Тӱҥалеш мо тудо тыйым кужун сӧрвалаш

 да, ӱедылын, тый денет кутыраш?


23 Ышта мо тудо тый денет ойпидышым,

 лиеш мо курымешлан тыйын кулет?


24 Тӱҥалат мо тудын дене кайык семын модаш,

 кылден шындет мо тудым мӧҥгысӧ ӱдырет-влаклан модашышт?


25 Колызо-влак тудлан акым шындат мо,

 купеч-влаклан тудым ужашлен ужалат мо?


26 Сагылян умдо дене коваштыжым

   да корсака*б дене вуйжым шӱтен кертат мо?


27 Тӱкен ончо тудым ик гана –

 от мондо ты кучедалмашым, тӱкаш от тошт тудым тетла!



*а40:10 Еврей йылмыште «бегемот» шомак кугу, ӧрыктарыше янлыкым ончыкта. Тиде могай янлык лийын кертеш, каласаш неле. 

*б40:26 Корсака – кол кучымо ӱзгар, тушто пӱй ден сагыле-влак улыт.




ИОВЫН КНИГАЖЕ

41 Глава

Левиафан нерген умбакыже.



1 Арам лиеш тудым кучаш шонымаш –

 ик гана тудым ужмо деч тый камвозат.


2 Уке тыгай лӱддымӧ еҥ, кӧ тудым тарваташ тоштеш.

 Кӧ гын тугеже Мыйын чурием ончылно шоген кертеш?


3 Кӧ Мыланем иктаж-мом пуэн,

 кудым Мый пӧртылтышаш улам?

 Кава йымалне мо уло – Мыйын чылажат.


4 Каласыде ок лий левиафанын йолжо,

   вий-куатше да сӧрал капораже нерген.


5 Кӧ тудын ӱмбал вургемжым кудашеш?

 Кок пачашан кӱртньӧ тувыржым кӧ шӱта?


6 Кӧ тудын умша капкажым почеш?

 Пӱйжӧ-влак тушто улыт шучко.


7 Тупыштыжо – чоткыдо колшӱмла койшо авыртыш-влак,

 ушымо улыт нуно пуйто печать дене.


8 Икте-весышт деке тыге чот чак кият,

 эсогыл юж нунын кокла гыч ок эрте.


9 Тыге чот пызненыт икте-весышт дек,

 пижын шинчыныт – ок лий нуным ойыраш.


10 Тӱрвынчеш тудо – волгыдо йолгыжеш,

 шинчаже ӱжара гай йошкаргын йӱла.


11 Умшаж гычын тул лектеш,

 тулойып-влак чоҥештат.


12 Возак ӱмбалне шолшо под гыч лекме семын

   неррожшо гыч шикш нӧлталтеш.


13 Тудын шӱлышыжӧ ылыжта тулшолым,

 да умшаж гычын тул лектеш.


14 Шӱйыштыжӧ – вий,

 тудым ужмеке, шучкын чучеш.


15 Кап ужашыже-влак велыме кӱртньыла пеҥгыдын ушалтыныт,

 нуным тарваташ ок лий.


16 Шӱмжӧ тудын кӱ гай пеҥгыде,

 ӱлыл вакшкӱ гай чоткыдо.


17 Кунам тудо кынелеш, ӧрткат патыр-влак,

 лишеммыж деч лӱдын, нуно чакнат.


18 Тудын ваштареш керде лиеш вийдыме,

 умдо, кинжал да пикш тудым огыт сеҥе.


19 Кӱртньӧ тудлан олым дене иктак,

 а той – пуйто шӱйшӧ пушеҥге.


20 Пикш-влак деч тудо савырнен ок кудал,

 шӱштӱштӧ дене кышкыме кӱ-влак тудлан арва гай улыт.


21 Шугыньо*а тудлан пуйто олым пырче,

 умдын шӱшкен толмыжлан тудо воштылеш.


22 Мӱшкыр йымалныже – пӱсӧ мугыльо-влак,

 нунын дене тудо лавырам корен кая.


23 Ловыртата келге вӱдым пуйто подым,

 теҥызым тудо шолшо вартыш гайым ышта,


24 волгалтше кышам кода шке почешыже,

 теҥыз келгыт тунам чал ӱп гай коеш.


25 Уке мландымбалне тудын гай весе,

 Юмо тудым лӱддымым ыштен.


26 Чыла виян ӱмбаке онча тудо кӱшычын,

 кугешныше чыла янлык дене кугыжалана».



*а41:21 Шугыньо – дубина, булава.




ИОВЫН КНИГАЖЕ

42 Глава

1 Иовын Господьлан вашмутшо. 7 Господь Иовын йолташыже-влаклан ойла. 10 Господь Иовлан чылажымат кок пачаш шукырак пӧртылта.



1 Иов Господьлан тыге вашештен:


2 «Мый палем: Тый чыла кертат,

 мом ышташ шонет, тудым ыштет.


3 Тый йодыч: ”Кӧ тый улат,

 Мыйын ышташ шонымем нимом умылыде ӱмылтышӧ?”

 Чынжымак, мом умылен омыл, тидын нерген ойленам,

 ойленам мылам ыҥлаш лийдыме, ӧрыктарыше паша-влак нерген.


4 Тый каласышыч: ”Колышт Мыйым, Мый ойлаш тӱҥалам.

 Мый йодышташ тӱҥалам, а тый Мылам умылтаре”.


5 Тыйын нергенет мый колынам веле улмаш,

 а кызыт Тыйым шинчам дене ужым.


6 Сандене чыла ойлымем деч кызыт шӧрлем,

 ӱмбакем пурак ден ломыжым шавен, мый ӧкынем».

7 Иовлан чыла тидым ойлымеке, Господь Феман гыч Елифазлан каласен: «Тылат да кок йолташетлан Мыйын шыдем ылыжын: те Мыйын нергенем Иов тарзем семын чын ойлен огыдал.
8 Сандене, шым самырык ӱшкыж ден шым тагам налын, Мыйын Иов тарзем дек кайыза да шкаланда верч йӱлалтен пуымо надырым кондыза. Мыйын Иов тарзем тендан верч кумалеш, Мый тудын кумалмыжым шотыш налам да ушдымын ойлымыланда тендам мут кучаш ом шогалте. Вет те Мыйын нерген Иов тарзем семын чын ойлен огыдал».
9 Тунам Феман гыч Елифаз, Савхей гыч Вилдад, Наама гыч Софар каеныт да Господьын кӱштымыж семынак ыштеныт, да Господь Иовын кумалмыжым шотыш налын.



10 Иовын шке йолташыж-влак верч кумалмекше, Господь тудлан мом йомдарымыжым пӧртылтен. Господь Иовлан ондак мо улмыж деч кок пачаш шукырак пуэн.
11 Тудын дек чыла иза-шольыжо, ака-шӱжарже, ончычсо палымыже толыныт. Нуно тудын дене пырля пӧртыштыжӧ кочкыныт, Господьын колтымо туткар-влак деч тудым чаманен лыпландареныт. Кажныже тудлан ик кеситам*а да шӧртньӧ кӧржым пуэн.



12 Иовын пытартыш ийлажым Юмо ончычсыж деч утларак суапландарен. Тудын латныл тӱжем вуй тыгыде вольыкшо, куд тӱжем верблюдшо, тӱжем мужыр ӱшкыж ден тӱжем ава осёлжо лийын.
13 Тудын эше шым эргыже да кум ӱдыржӧ шочыныт.
14 Икымше ӱдыржым тудо Емима, кокымшыжым Кассия, а кумшыжым Керенгаппух*б манын лӱмден.
15 Мланде ӱмбалне Иовын ӱдыржӧ гай мотор ӱдырамаш-влак лийын огытыл. Ачашт нунылан югыпогым иза-шольышт дене тӧр пуэн.
16 Тидын деч вара Иов эше шӱдӧ нылле ий илен, шке эргыж ден уныкаже-влакым нылымше тукым марте ужын.
17 Иов чот шоҥгеммеке, кужу ӱмырым илен эртарымеке колен.*в





*а42:11 Кесита – акрет годсо окса единице, тудын кугытшо пале огыл.

*б42:14 Тиде лӱм-влак теве мом ончыктат: Емима – кӧгӧрчен, Кассия – кассий (корице пеледыш), Керенгаппух – шинчам сӧрастарыше наста.

*в42:17 Грек Библийыште «Иовын книгаж» деке тыгай ешартыш уло: «Тыге возымо: кӧм Господь ылыжта, нунын дене пырля Иов угыч ылыж кынелеш. Сирийысе книгаште тудын нерген тыге серыме: тудо Авситидий мландыште, Идумей ден Аравий кундемлаште илен. Тудын лӱмжӧ ончыч Иовав лийын. Аравий калык гыч ӱдырым налмекше, тудын эргыже шочын, лӱмжӧ – Еннон. Иовын ачаже Исавын Зерах уныкаже лийын, а аважын лӱмжӧ Воссора улмаш. Авраам деч вара Иов визымше тукым лийын. Едомым вуйлатыше кугыжа-влак – тудым Иоват вуйлатен – теве кӧмыт лийыныт: икымше – Валаак, Веор эрге, олажын лӱмжӧ Деннава лийын. Валаак деч вара – Иовав, тудым Иов маныныт; вара – Ассом, Феман мланде гыч кугу тӧра; тудын деч вара – Адад, Варад эрге, Моав пасушто тудо Мадиамым кырен шалатен, олажын лӱмжӧ Гефем лийын. Иов деке толшо йолташыже-влак: Елифаз, Софон эрге, Исав тукым гыч – Феманын кугыжаже; Валдад, Ховар кундем гыч Амнонын эргыже – Савхейын кугыжаже; Софар – Минейын кугыжаже».





ПСАЛТИРЬ

1 Псалом

Давидын псаломжо.



1 Пиалан тудо еҥ,

 кӧ осал еҥ-влакын каҥашышт почеш ок ыште,

 сулыкан-шамычын корнышт дене ок кай

 да мыскылен воштылшо-влакын погынымаштышт ок шинче,


2 но Господьын законжылан куана,

 тудын нерген йӱд-кече шонкала!


3 Тудо вӱдйогын воктене шындыме пушеҥге гай лиеш:

 шке жапыштыже саскам конда,

 лышташыжат ок лывыжге,

 кеч-мом ышта – чылажат воранен толеш.


4 Осал еҥ-влак дене тыге ок лий –

 нуно [мландымбач] мардеж дене пуал нӧлталме арва гай улыт.


5 Осал еҥ-влак Юмын судышто шоген огыт керт,

 сулыкан-шамыч – чын ыштыше-влакын погынымаштышт.


6 Вет чын ыштыше-влакын корныштым Господь вӱда,

 а осал еҥ-влакын корнышт пытымашке наҥгая.




ПСАЛТИРЬ

2 Псалом

Давидын псаломжо.



1 Молан калык-влак лӱшкат,

 тукым-шамыч кӱлдымӧ ойым пидыт?


2 Тӱнясе кугыжа-влак кынелыт,

 тӧра-шамыч, пырля погынен,

    Господь да Тудын Шӱрен Палемдымыж ваштареш каҥашат:


3 «Мыланна чиктыме кепшылыштым шалатена,

 шинчырыштым кӱрлына».


4 Пылпомышто Илыше тидлан воштылеш,

 Господь нуным мыскылтышыш луктеш.


5 Тунам Тудо сырымыж дене нунылан каласа,

 шке шыдыж дене пеш чот лӱдыкта:


6 «Мый Сионышто, святой курыкыштем,

    шке Кугыжамым шогалтенам».


7 Господьын пунчалжым увертарем:

 «Мылам Тудо каласен:

 Тый Мыйын Эргым улат,

 Мый таче Тыйым шочыктенам.


8 Йод Мый дечем –

 Мый тылат калык-влакым пуэм,

 мланде тӱр марте озаланаш тӱҥалат.


9 Тый нуным кӱртньӧ тоя дене пытарет,

 шун кӧршӧкым пудыртымо семын шалатет».


10 Тыгеракын, ушым шындыза, кугыжа-влак,

 тунемза, мландысе тӧра-влак!


11 Господь деч лӱдын, Тудлан служитлыза,

 [Тудын ончылныжо] чытырен куаныза.


12 Кугун пагален, Эргым шупшалза –

 тунам Господь ок шыдешке,

 да коштмо корныштыда те огыда коло,

 вет Тудын шыдыже ик татыште ылыжеш.

 Тудын полышыжлан инаныше-влак улыт пиалан!




ПСАЛТИРЬ

3 Псалом


1 Давидын Авессалом эргыж деч куржмыж годым возымо псаломжо.




2 Господь, тушманем-влак мыняр шукын улыт!

 Шукын мыйын ваштареш шогалыт,


3 шукын мыйын нергенем ойлат:

 «Юмо тудым ок утаре».


4 Но Тый, Господь, мыйын авыртышем да чапем улат,

 вуем Тый кӱшкӧ нӧлталат.


5 Кугу йӱкын мый Господьым ӱжам,

 Тудо мыланем святой курыкшо гыч вашешта.


6 Малаш возам мый, малем да кынелам,

 вет мыйым Господь арала.


7 Ом лӱд еҥ-влак деч, кеч тӱжем дене лийышт

 да мыйым чыла могырым авырышт.


8 Господь, кынел! Юмем, мыйым утаре!

 Тушманем-влакым Тый шӱргышт гыч перет,

 осал еҥ-влакын пӱйыштым шалатет.


9 Утарымаш – Господь дечын.

 Тыйын суапландарымашет – шке калыкет ӱмбалне.
 Тау





ПСАЛТИРЬ

4 Псалом


1 Хор вуйлатышылан. Кылан семӱзгар дене. Давидын псаломжо.




2 Кунам мый ӱжам, мылам вашеште,

 чын ыштыше Юмем!

 Шыгыр годым Тый мылам йоҥгыдылыкым пуэнат.

 Серлаге мыйым да кумалмемым кол.


3 Айдеме эрге-влак!

 Мыняр жап эше мыйын чапем волташ тӱҥалыда?

 Мыняр жап эше те кӱлеш-оккӱлым йӧраташ

    да шояк верч шогаш тӱҥалыда?


4 Палыза, Господь Шкаланже святой еҥжым ойырен:

 Господь колеш, кунам мый Тудым ӱжам.


5 Сыреда гынат, сулыкыш ида пуро –

 шып лийза, кийыме верыштыда тидын нерген шонкалыза.


6 Чын надыр-влакым кондыза

 да Господьын полышыжлан инаныза.


7 Шукын ойлат: «Кӧ мыланна сайым конда?»

 Господь, волгыдо чуриетым мемнан век савыре!


8 Тый мыйын шӱмем тугай кугу куан дене теменат,

 могайже кинде, йошкар арака [да олив ӱй]

    перкелыклан куаныше-влакынат уке.


9 Ласкан возам да малем,

 вет Тый гына, Господь, мылам лӱдде илаш пуэт.




ПСАЛТИРЬ

5 Псалом


1 Хор вуйлатышылан. Шиялтыш дене. Давидын псаломжо.




2 Господь, кол мыйын шомакем,

 шотыш нал сӧрвалымем!


3 Мыйын Кугыжам да Юмем,

 полышым йодын кычкырымем дек пылышет савыре,

 вет мый Тылат кумалам.


4 Господь! Эрден эрак кол йӱкемым –

 эрден эрак Тыйын ончыкет шогалам

 да вучаш тӱҥалам.


5 Юмем, осалым ыштымаш Тылат ок келше,

 осалым ыштыше Тый денет илен ок керт.


6 Моктаныше еҥ-влак чурий ончылнет шоген огыт керт,

 осалым ыштыше-шамычым Тыйын ужмет ок шу.


7 Ондалыше-влакым Тый пытарет,

 вӱрым йоктарыше да шояче еҥ деч Господь йырна.


8 А мый шуко порылыкетлан кӧра Тыйын пӧртышкет пурем,

 Тый дечет лӱдын, святой храметлан вуйым савем.


9 Тушманем-влаклан кӧра, Господь,

 шке чынлыкет дене мыйым вӱден наҥгае,

 мыйын ончылнем шке корнетым тӧрым ыште.


10 Нунын шомакыштышт чын уке,

 шӱмыштым пуштмаш авалтен,

 логарышт – почмо шӱгар,

 йылмышт дене ӱедылыт.


11 Судитле нуным, Юмем,

 осалым ышташ шонымыштлан тек шкеак камвозыт.

 Шуко осалланымыштлан кӧра нуным поктен колто,

 вет Тыйын ваштареш нуно шогалыныт.


12 Тек Тыйын полышетлан ӱшаныше-влак йывыртат,

    курымеш куанен йӱкланат.

 Нуным Тый арален шогаш тӱҥалат,

 Тыйын лӱметым йӧратыше-влак

    Тый денет моктанаш тӱҥалыт.


13 Господь, Тый чын ыштышым суапландарет,

 Тыйын поро кумылет тудлан авыртыш лиеш.




ПСАЛТИРЬ

6 Псалом


1 Хор вуйлатышылан. Кандаш кылан семӱзгар дене. Давидын псаломжо.




2 Господь, кугу шыдет дене мыйым ит шылтале,

 сырымет дене мыйым ит наказатле.


3 Серлаге мыйым, Господь, вет вийдыме улам,

 паремде мыйым, Господь, вет луэм-влак чытырат.


4 Чонем чот вургыжеш.

 Господь, мыняр жап эше тиде шуйна?


5 Савырне мый декем, Господь, чонем утаре,

 порылыкетлан кӧра мыйым нал пыдалын.


6 Вет колымеке Тыйым нигӧ ок шарналте.

 Кӧ Тыйым шӱгарыште мокташ тӱҥалеш?


7 Ойганен илымем деч ноенам,

 малыме верем кажне йӱдым ночко –

 шинчавӱд дене тудым нӧртем.


8 Ойгырен, шинчамже начарештын,

 тушман-влаклан кӧра тудо вудакан ужеш.


9 Осалым ыштыше-влак, мый дечем чылан кораҥза,

 вет Господь шортмо йӱкемым колын.


10 Господь колын полышым йодмем,

 кумалмемлан Тудо вашешта.


11 Тек тушманем-влак лийыт вожылтарыме,

 лийыт пеш чот лӱдыктымӧ,

 вучыдымын намысыш пурен, тек чакнен куржыт.
 Тау





ПСАЛТИРЬ

7 Псалом


1 Вениамин тукым гыч улшо Хус верч Давидын Господьлан шортын мурымыжо.




2 Господь Юмем, мый полышетлан ӱшанен илем.

 Утаре поктылшо-влакем деч, мыйым нал пыдалын.


3 Уке гын нуно мыйым лев семын кӱрышт пытарат –

 уке мыйым утарыше, [уке пыдалын налше].


4 О, Господь Юмем!

 Иктаж-мом удам ыштенам гын,

 чын огыл дене кидем амыртенам


5 але мый денем келшен илышылан осал дене тӱленам гын, –

 мый, амал деч посна тушманем лийшымат утарыше, –


6 тек чонемым поктылеш тушман да поктен шуэш,

 илышем мландыш тошка, чапем пуракышке шуа.


7 Господь, кынел шыдет дене,

 ажгыныше тушманем-влак ваштареш тарване,

 мылам кӧра кынел палемдыме судет ышташ.


8 Тек калык-влак йырет погынат,

 нунын ӱмбалне каваште Тый престолышко шич.


9 Господь калык-влакым судитла.

 Господь, мылам чын судым ыште –

 мый чын ыштыше, титак дечын посна улам.


10 Мучаш тек толеш осал еҥ-влакын пашаштлан,

 а чын ыштышым Тый пеҥгыдемде,

 вет Тый, чын Юмем, айдеме шӱм-чоным тергет!


11 Юмо – мыйын авыртышем,

 яндар шӱм-чонаным Тудо утара.


12 Юмо – чын ыштыше судья,

 [куатан да шуко чытыше,]

 осал пашалан кажне кечын мут кучаш шогалтыше.


13 Кӧ сулыкшо деч ок кораҥ,

 тыгайлан Тудо шке кердыжым пӱсемда,

 чымалтара йоҥежшым да тудын велыш виктара,


14 колымашым кондышо саргуралым ямдыла,

 пикшыже-влакым йӱлатышым ышта.


15 Осал еҥ чындымылыкым пӱктен шинча,

 кӧргыштыжӧ осалым нумалеш

 да шоякым шочыкта.


16 Кӱнча вынемым, кӱнчен пытара –

 кӱнчымӧ вынемышкыже шкеак пурен кая.


17 Осалже тудын шке вуйжо ӱмбакак толеш,

 весым темдымыже шкеж декак пӧртылеш.


18 Чаплем мый Господьым Тудын чынлыкшылан,

 Чыла деч Кӱшылысын лӱмжым моктен мурем!




ПСАЛТИРЬ

8 Псалом


1 Хор вуйлатышылан. Гефысе семӱзгар дене. Давидын псаломжо.




2 Господь Юмына!

 Могай кӱдыратле Тыйын лӱмет пӱтынь мландымбалне!

 Тыйын чапет кава деч кӱшкӧ шуэш!


3 Изи икшывын да чызе кочшын умшашт гоч

    ямдыленат Тый моктымашым.

 Тушманет-влак верчын тидым ыштенат,

 ӱчызӧ еҥ ден тушманым пытараш.


4 Кунам мый Тыйын кидет дене ыштыме кавам,

 тушто Тыйын вераҥдыме тылзым да шӱдыр-влакым ончем,


5 тунам шонем: «Мо тугай айдеме? А Тый тудым шарнет.

 Але айдеме эрге? А Тый тудын дек порын савырнет.


6 Тый тудым Суксо-влак*а деч изиш веле ӱлыкрак шынденат,

 тудым чап да пагалымаш дене леведынат,


7 кидет дене ыштыметын озажлан шогалтенат,

 тудын йол йымакше чыла пыштенат:


8 тыгыде ден шолдыра вольыкым, янлыкым,


9 кавасе кайык ден теҥызысе колым,

 теҥызыште чыла ийын коштшым».


10 Господь Юмына!

 Могай кӱдыратле Тыйын лӱмет пӱтынь мландымбалне!
 Тау




*а 8:6 «Суксо-влак» – еврей текстыште ’Юмо’ але ’юмо-влак’.




ПСАЛТИРЬ

9 Псалом


1 Хор вуйлатышылан. «Эрге колымо» семлан возымо.*а Давидын псаломжо.




2 Тыйым, Господь, уло шӱмем дене чапландарем,

 ӧрыктарыше чыла пашат нерген ойлем!


3 Тылат мый куанем да йывыртем,

 Чыла деч Кӱшылысӧ, лӱмет моктен мурем!


4 Тушманем-влак чакнен куржыт,

 шӱртнен камвозыт да чурий ончылнет колат.


5 Вет Тый мылам судым ыштенат,

 мыйын пашам пыдал налынат –

 Тый, Чынле Судья, престолыш шинчынат.


6 Калык-влакым Тый судитленат,

 осалым ыштыше-шамычым пытаренат,

 лӱмыштым мландымбач курымешлан ӱштылынат.


7 Тушманлан толын мучаш,

 олаже-влакым Тый шалатенат –

 тушман-влак нерген шарнымаш нунын дене пырля пытен.


8 Но Господь курымеш кугыжалана,

 шке престолжым Тудо судлан ямдылен –


9 уло тӱням чынлык дене судитла,

 калык-влаклан чын судым ышта.


10 Шыгыремдыме еҥлан Господь лиеш аралтыш,

 неле жапыште Тудо шылын куржмо вер лиеш.


11 Тыйым пален налше-влак Тыланет ӱшанен илат,

 вет Тыйым кычалше-влакым, Господь, Тый от кодо.


12 Сионышто илыше Господьым моктен мурыза,

 Тудын пашаж-влак нерген калык-шамыч коклаште каласкалыза!


13 Вет Тудо йоктарыме вӱр верч ӱчым шукта,

    шыгыремдыме-влакым шарна,

 нунын йӧсын кычкырымыштым ок мондо.


14 Серлаге мыйым, Господь!

 Мыйым ужмышудымо-влаклан кӧра орланымем ончал!

 Тый мыйым колымаш капка деч илышыш пӧртылтет,


15 да мый Сион ӱдырын капкаж воктене

    Тыйын нергенет моктен увертарем,

 Тыйын утарыметлан куанем.


16 Вес калык-влак кӱнчымӧ вынемышкышт шкеак пурен каеныт,

 шылтен шындыме лӧдышкышт шке йолышт пижын.


17 Еҥ-влакым чын судитлымыж дене Господь Шкенжым палдарен:

 шке шындыме капканышкыже осал еҥ логалын.


18 Тек Юмым пагалыдыме еҥ-влак

    да Юмым мондышо чыла калык вес тӱняшке каят.


19 Вет незер айдеме эрелан мондымо огеш лий,

 йорло-влакын ӱшанышт йӧршешлан ок йом.


20 Кынел, Господь! Ит пу айдемылан сеҥаш,

 тек калык-влак Тыйын ончылнет судитлыме лийыт.


21 Нунылан, Господь, лӱдмашым колто:

 тек калык-влак палат – нуно айдеме гына улыт.


22 Молан, Господь, тораште шогет,

 орлыкан жап годым Шкендым шылтет?


23 Осал еҥ кугешнымыж дене йорлым поктылеш –

 шонен пыштыме чоялыкешыже тек шкеак пижеш.


24 Вет тыгай еҥ осал кумыл шупшмыж дене моктана,

 шкаланже веле пайдам налаш йӧратыше еҥ «пиалан улам» манеш.

 Господьым тудо мыскыла!


25 Господьын ончыкылык судшым

    кугешныше осал еҥ шотыш ок нал,

 тудын чыла шонымашыже – «Юмо уке!»


26 Тудын чыла пашаже воранен толеш,

 Тыйын судет-влакым тудо ок умыло,

 чыла тушманже ӱмбаке кӱшыч онча.


27 Шкаланже ойла:

 «Мый пеҥгыдын шогем,

 мый денем уда нигунам огеш лий».


28 Тудын умшаже каргымаш, шояклымаш да лӱдыктымаш дене темын,

 йылмыж гыч орлык ден зияным кондышо мут-влак лектыт.


29 Ял мучаште тудо шылын-ваҥен шинча,

 шолып верлаште титакдымым пуштеда,

 шинчаже тудын полышдымо еҥым кӱта.


30 Кузе лев шылме верыштыже ваҥа,

    тудат шылме верже гыч кӱта,

 йорлым кучаш манын, вучен шинча –

 да тудым, шке вапшешыже кучен, руалта.


31 Пӱгырна, возеш,

    да полышдымо-влак тудын виян кӱчышкыжӧ логалыт.


32 Шке семынже ойла: «Юмо монден,

 чурийжым петырен, нигунам огеш уж».


33 Кынел, Господь, мыйын Юмем!

 Нӧлтал шке кидетым,

 индыралтше-влакетым [йылт] ит мондо.


34 Кузе осалым ыштыше еҥ, Юмым укешке луктын, шонаш тоштеш:

 «Юмо мыйым мут кучаш ок шогалте»?


35 Тый ужат орландарымаш ден пызырымашым,

 Тый ончет да шке кидет дене вашмутым кучыктет.

 Полышдымо еҥ шкенжым Тыйын кидышкет пуа,

 тулык йочалан Тый полшышо улат.


36 Юмым пагалыдыме осал еҥын вийжым шалате –

 тек чын огылжо деч огеш код кышат.


37 Господь курымешлан кугыжа, эрелан;

 Тудын мландыштыже йот калык-влак пытат.


38 Господь! Тый колат ӱҥышемше-влакын сӧрвалымыштым,

 пеҥгыдемде нунын шӱмыштым.

 Поч шке пылышетым,


39 тулык йоча ден шыгыремдыме еҥлан чын судым ыште,

 да ынже лӱдыктыл тетла ты мландыште илыше айдеме.



*а 9:1 Еврей текстыште кучылтмо «алму́т лаббе́н» шомак-влакын чынжымак мом ончыктымыштым каласаш неле.




ПСАЛТИРЬ

10 Псалом

Хор вуйлатышылан. Давидын псаломжо.



1 Господьын полшымыжлан ӱшанен илем.

 А те мылам ойледа:

 «Кайык семын курыкыш чоҥештен утло!»


2 Теве осал еҥ-шамыч йоҥежыштым шупшыныт,

 пикшыштым пикшвӱчыш пыштеныт

    яндар шӱм-чонан-влакым пычкемыште лӱяш.


3 Негыз марте мер илыш пужлен гын,

 чын ыштыше айдеме мом ыштен кертеш?


4 Господь – шке святой храмыштыже,

 Господьын престолжо – пылпомышто,

 Тудын шинчаже [йорло еҥым] ужеш,

 Тудын ончалтышыже айдеме эрге-влакым терга.


5 Чыным ыштен илыше еҥымат,

    осал айдемымат Господь терга,

 а весе-влакым темдаш йӧратыше айдеме дек

    Тудо ужмышудымаш дене темын.


6 Йӱлышӧ тулшолым, тул ден чӱкчыгишым

    Тудо осал еҥ-влак ӱмбаке йоктара,

 нунын ужашышт – когартыше мардеж.


7 Вет Господь – чын ыштыше,

 Тудо чын ыштымым йӧрата;

 чыным ыштен илыше-влак Тудын чурийжым ужыт.
Тау





ПСАЛТИРЬ

11 Псалом


1 Хор вуйлатышылан. Давидын псаломжо. Кандаш кылан семӱзгар дене.




2 Утаре [мыйым], Господь, вет Юмым шотлышо-влак кодын огытыл,

 айдеме эрге-влак кокла гыч ӱшанле еҥ-шамыч йомыныт.


3 Чылан икте-весыштлан шоякым ойлат,

 йылмышт дене ӱедылыт, чоя шӱм дене кутырат.


4 Господь пытара ӱедыл ойлышо умшам,

 моктаныше чыла йылмым,


5 кудышт ойлат: «Йылмына дене сеҥена,

 умшана мыланна полша. Кӧ мыланна оза?»


6 «Йорло-влакын орланымыштлан

 да незер-шамычын нелын шӱлымыштлан кӧра

    ынде кынелам, – ойла Господь, –

 да вучымо утарымашым нунылан кондем».


7 Господьын шомакше-влак яндар улыт,

 коҥгаште мланде деч эрыктыме,

 тулышто шым пачаш левыктыме ший гай улыт.


8 Тый, Господь, незер-влакым арален кодет,

 тиде тукым деч нуным курымеш саклет.


9 Чыла вере осалым ыштыше-шамыч коштыт,

 да айдеме эрге-влак коклаште йӧрдымӧ койыш озалана.




ПСАЛТИРЬ

12 Псалом


1 Хор вуйлатышылан. Давидын псаломжо.




2 Господь, мыняр эше тыге шуйна?

 Тый мыйым курымешлан монденат мо?

 Шке чуриетым мый дечем эше мыняр шылтет?


3 Мыняр жап мылам утлаш йӧным кычалман,

 шӱмыштем йӱдшӧ-кечыже орлыкым кучыман?

 Эше мыняр жап тушман ӱмбакем кӱшыч ончаш тӱҥалеш?


4 Ончал да вашеште мылам, Господь Юмем!

 Волгыдым колто мыйын шинчамлан,

 уке гын колымаш омо дене мален колтем.


5 Ынже каласе тушман: «Мый тудым сеҥенам»,

 ынже куане тудо мыйын шӱртньымемлан.


6 Мый гын порылыкетлан ӱшанем,

 Тыйын утарымашетлан куана шӱмем.

 Мылам порым ыштыше Господьлан муралтем,

 [Чыла деч Кӱшылысӧ Господьын лӱмжым моктен мурем.]




ПСАЛТИРЬ

13 Псалом

Хор вуйлатышылан. Давидын псаломжо.




1 Ушдымо еҥ шке семынже шона: «Юмо уке».

 Тыгай еҥ-влак пужленыт, нуно йырнык пашам ыштат,

 коклаштышт порым ыштыше уке.


2 Пылпомыш гыч Господь айдеме эрге-влак ӱмбак онча –

 уло мо шонен моштышо, Юмым кычалше?


3 Но чыланат кораҥыныт, чылан йӧрдымӧ лийыныт;

 уке порым ыштыше, иктат уке.


4 Нимат огыт умыло мо осалым ыштыше нине еҥ-влак,

 мыйын калыкемым киндым кочмо семын кочшо

 да Господьын лӱмжым ӱжде илыше-влак?


5 [Тудо верыште, кушто лӱдмаш уке,]

    нуным пеш кугу лӱдмаш авалта,

 вет Юмо – чын ыштыше-влак дене.


6 Незер еҥын вучымыжлан те воштылыда,

 но полышым тудо Господь деч ӱшанен вуча.


7 Сион гыч Израильлан утарымаш толжо ыле!

 Куана Иаков, Израиль йывырта,

 кунам Господь пленыште улшо калыкшым мӧҥгеш пӧртылта.
 Тау





ПСАЛТИРЬ

14 Псалом

Давидын псаломжо.




1 Господь, кӧ Тыйын илыме верыштет лийын сеҥа?

 Кӧ Тыйын святой курыкыштет илен кертеш?


2 Тудо, кӧ титакыш пурыде коштеш, чыным ышта,

 уло шӱм-чонжо дене чыным ойла;


3 кӧ йылмыж дене еҥ ӱмбак лавырам ок кышке,

 весылан осалым ок ыште,

 лишыл еҥжым шӱктарыме дене ок келше;


4 кӧм Юмо Шкеж деч кораҥден, тыгай еҥым ужмыжо ок шу,

 а Господь деч лӱдшӧ-влакым тудо мокта;

 товатмутшылан оза кодеш,

    кеч тидыже тудлан эҥгекым конден кертеш;


5 оксам арымеш пуымеке, ашламым ок йод,

 титакдыме еҥым титаклаш ок нал пӧлекым.

 Тыге ыштыше еҥ курымеш пеҥгыдын шога.




ПСАЛТИРЬ

15 Псалом

Давидын мурыжо.




1 Арале мыйым, Юмем,

 вет Тыйын полшыметлан ӱшанен илем.


2 Мый Господьлан каласенам:

 «Тый мыйын Озам улат,

 Тый дечет моло мыйын нимо сайжат уке».


3 Мландымбалне улшо святой да суапле-влак гына

    мыйын чонемлан куаным кондат.*а


4 Кӧмыт вес юмо дек каят, нунын орлык шукемеш;

 вес юмылан вӱр надырым мый ом йоктаре,

 вес юмо-влакын лӱмыштым ойлаш умшамым ом поч.


5 Господь – мылам палемдыме ужаш, мыйын йӱмӧ коркам.

 Мыйын шеревам – Тыйын кидыштет.


6 Мыйын межам чапле верла гоч колтымо,

 да мылам логалше мланде пеш сӧрал.


7 Ой-каҥашым пуэн шогышо Господьым моктем,

 эсогыл йӱдым кӧргыштем туныктымыжым колам.


8 Господьым эре шке ончылнем ужам,

 мый пеҥгыдын шогаш тӱҥалам,

 вет Тудо – мыйын пурла могырыштем.


9 Садлан шӱмем куана, чонем*б йывырта,

 ӱшанен вучен, капем тыныслын ила.


10 Вет Тый чонемым вес тӱняш от кодо,

 шке святоетлан шӱйын кияш от пу.


11 Тый илыш корным ончыктет мылам:

 ончылнет – кугу куан,

 пурла велыштет – курымаш пиал.



*а 15:3 Еврей текстыште тыште мом возымым умылаш неле.

*б 15:9 «Чонем» – Еврей текстыште ’чапем’.




ПСАЛТИРЬ

16 Псалом

Давидын кумалмыже.




1 Кол мыйым, Господь, мый чын судым кычалам,

 колышт полышым йодын кычкырымем,

 шотыш нал шоякдыме умшам гыч лекше сӧрвалыме мутем.


2 Тек Тый дечет мылам суд толеш,

 тек Тыйын шинчат чыным ужеш.


3 Тый тергышыч шӱмем, тольыч мый декемже йӱдым,

 шымлышыч мыйым, но шыч му нимогай удам –

 келшен толыт мутем ден шонымем.


4 Кеч-мом ыштышт весе-шамыч,

 а мый Тыйын шомакетым шуктен шогем,

    шыгыремдыше-влакын корнышт деч шкемым арален кодем.


5 Йолтошкалтышем шке корныштет пеҥгыдемде:

 тек мыйын йолем йоҥылыш огеш тошкал.


6 Юмем, Тыйым сӧрвален ӱжам,

 вет мыйым Тый колат.

 Савыре пылышет, колышт ойлымем.


7 Ӧрыктарыше порылыкетым ончыкто,

 полышетлан инаныше-влакым тушман деч куатет дене утаре.


8 Шинчасорта семын мыйым арале,

 шке шулдырет йымаке шылте


9 ӱмбакем кержалтше осал-влак дечын,

 пушташ шонен авырыше тушманем-влак дечын.


10 Чаманыдыме нунын чонышт, йӱштӧ,

 шке умшашт дене кугешнен ойлат.


11 Поктылшем-влак мыйым авырен нальыч,

 мыйым мландымбаке йӧрыкташлан эскерен шогат.


12 Нуно кочкышым ваҥыше лев гай,

 шылын вочшо самырык лев гай улыт.


13 Кынел, Господь, ваштарешышт шогал, йӧрыктӧ нуным.

 Кердет дене чонемым осал-влак деч утаре,


14 шке кидет дене, Господь, еҥ-шамыч деч сакле.

 Тӱнясе еҥ-влак деч утаре,

 суапым нунышт тиде илышыштак налыт.

 Вет шке клатет гыч пуэн, темет нунын мӱшкырыштым,

 нунын эргышт темше улыт,

 да мо кодшыжым шке йочаштлан кодат.


15 А мый чын ыштыше улам да Тыйын чуриетым ончаш тӱҥалам,

 помыжалтмеке, воктенем улметлан куан дене темам.
Тау





ПСАЛТИРЬ

17 Псалом


1 Хор вуйлатышылан. Господьын Давид тарзыжын псаломжо. Кунам тудым Господь чыла тушманже да Саулын кидше деч утарен, Давид тиде мурым Господьлан мурен. Тудо каласен:




2 Господь, Тыйым йӧратем,

 улат Тый вий-куатем!


3 Господь – пеҥгыдылыкем, аралтышем да утарышем,

 мыйын Юмем – кӱ курыкем,

 Тудын полшымыжлан ӱшанен илем;

 Тудо – авыртышем, виян утарышем да шылын куржмо верем.


4 Моктымашым сулышо Господьым мый ӱжам

 да тушманем-влак деч утарыме лиям.


5 Колымаш кандыра-влак мыйым авырышт,

 пужлымашын йогынжо-шамыч лӱдыктышт;


6 вес тӱнян шинчырже-влак мыйым авырышт,

 колымашын вапшыже йырем пӱтырналте.


7 Чонлан шыгыр лийме годым Господьым ӱжым,

 шке Юмемым сӧрвален мый йодым.

 [Святой] верже гыч Тудо йӱкем кольо,

 кычкырымем Тудын пылышыж дек миен шуо.


8 Юмын шыдыж деч мланде лӱҥгалте да чытырналте,

 курык-влакын негызышт чытырнышт, тарванышт.


9 Нерже гыч шикш лекте,

 умшаж гыч – чыла пытарыше тул,

 Тудын деч тулшол-влак йогышт.


10 Тудо пылпомышым пӱгыртыш да волыш,

 йол йымалныже – тӱп пычкемыш.


11 Херувим ӱмбаке шинче да чоҥештыш,

 мардежын шулдырешыже кайыш.


12 Пычкемыш гыч ыштыш Шкаланже леведышым,

 пычкемыш вӱд ден кава пыл гыч – Шке йырже пӱрдышым.


13 Тудын ончылныжо волгалтме деч пыл-влак лектыч,

 а тушечын – шолем ден тулшол.


14 Господь пылпомышышто кӱдыртыш,

 Чыла деч Кӱшылысӧ шке йӱкшым пуыш,

 шолем ден тулшолым колтыш.


15 Пикш-влакым колтен, тушманым шалатыш,

 шуко-шуко волгенче дене нуным чактарыш.


16 Господь, Тыйын кӱштымет деч,

 Тыйын шыдетын пуал колтымыж деч

 вӱдйогын-влак почылтыч,

 тӱнян негызше-влак койыч.


17 Кидшым кӱшыч шуялтен, мыйым нале,

 шуко вӱд кокла гыч мыйым лукто.


18 Утарыш мыйым виян тушманем деч,

 мыйым ужмышудымо еҥ-влак деч,

 кӧмытын куатышт лийын мый дечем шукырак.


19 Мылам неле лийме кечын нуно ӱмбакем кержалтыч,

 но Господь мылам эҥертыш лие.


20 Утарыш мыйым, йоҥгыдо верыш лукто,

 вет Тудо мый декем поро кумылан.


21 Чыным ыштымем почеш Господь мылам пӧртылта,

 кидемын арулыкшо почеш Тудо пуа.


22 Вет мый Господьын корныж дене коштынам,

 осалым ыштен, Юмем деч кораҥын омыл;


23 Тудын чыла кӱштымашыжым ушыштем эре кучем,

 пунчалже-влак деч мый кораҥын омыл.


24 Тудын ончылно шылталаш лийдыме лийынам

 да сулыкым ыштыме деч шекланенам.


25 Чыным ыштымем почеш Господь мылам пӧртылта,

 вет Тудын шинчаж ончылно кидем ару.


26 Поро еҥ дене Тый поро лият,

 чынле еҥ дене – чынле,


27 яндар дене – яндар,

 а шояк еҥ дене – чоя.


28 Ӱҥышӧ-влакым Тый утарет,

 а кугешныше ончалтышым ӱлыкшемдет.


29 Господь, Тый мылам лампым чӱктет,

 мыйын Юмем волгалтара пычкемышем.


30 Тыйын полшымет дене тушман ӱмбак керылтам,

 Юмем дене ола пырдыжым вончем.


31 Юмо! Тудын корныжо чынле,

 Господьын шомакше яндар.

 Кӧ Тудын полышыжлан ӱшанен ила,

 чылаштлан Тудо авыртыш лиеш.


32 Господь деч моло кӧ эше Юмо уло,

 Юмына деч моло кӧ эше аралтыш уло?


33 Юмо мылам вий-куатым пуа

 да чын корныш шогалта.


34 Йолемым ышта пӱчын гайым,

 кӱкшака верыш мыйым шогалта;


35 кидемым кредалаш туныкта,

 той пикшйоҥежым кидем чымалтара.


36 Утарымаш авыртышым Тый мылам пуэт,

 пурла кидет дене мылам полшен шогет,

 Тыйын порылыкет мыйым нӧлта.


37 Йолемлан коштмо верым лопкаҥдет,

 да огеш тайнышт мыйын йолем.


38 Мый тушман-влакем поктем да поктен шуам,

 нуным шалатен пытарымеш мӧҥгеш ом пӧртыл.


39 Кырен шалатем нуным – кынелын огыт керт,

 йол йымакем йӧралтыт.


40 Тый мылам кредалаш вий-куатым пуэт,

 ваштарешем шогалше-влакым ончылнем сӱмырет.


41 Тушман-шамычем мый дечем куржыктет,

 мыйым ужмышудымо-влакым мый пытарем.


42 Полышым йодын, нуно кычкырат, но утарыше уке,

 Господьым сӧрвалат, но Тудо нуным ок кол.


43 Пуракыш савырен, мый нуным мардеж почеш колтем,

 уремысе лавыра семын нуным тошкем.


44 Калык пудыранымаш деч Тый мыйым утарышыч,

 вес калык-влакын вуйлатышыштлан шогалтышыч –

 калык, кудым ончыч пален омыл, мылам служитла.


45 Ик гана ойлымекак, нуно мыйым колыштыт,

 йот калык мыланем келшаш тӧча.


46 Йот тукым-влак ошем каят ончылнем,

 карманышт гыч лектыт чытырен.


47 Господь илыше! Моктымо лийже мыйын аралышем,

 чапландарыме лийже мыйым утарыше Юмем!


48 Мылам верч Юмо ӱчым шукта,

 калык-влакым кид йымакем пуа,


49 тушман-шамыч дечын мыйым утара!

 Ваштарешем шогалше-влак деч кӱшкӧ

    Тый мыйым нӧлталынат,

 поктылшо еҥ дечын Тый утаренат.


50 Сандене Тыйым, Господь, вес калык-влак коклаште чапландарем,

 Тыйын лӱметым мый моктен мурем!


51 Шке кугыжатлан Тый кугу сеҥымашым пӧлеклет,

 шӱрен палемдыме Давид ден тудын тукымжылан

    порылыкым курым-курымеш ыштет.
Тау





ПСАЛТИРЬ

18 Псалом


1 Хор вуйлатышылан. Давидын псаломжо.




2 Юмын чапше нерген пылпомыш ойла,

 Тудын чыла пашаж нерген кава увертара.


3 Кече кечылан каласкала,

 йӱд йӱдлан шинчымашым пуа.


4 Кеч огыт ойло, мутым огыт лук

 да йӱкыштат ок шокто,


5 но каласымышт мланде мучко шарла,

 шомакышт тӱня тӱр марте шуэш.

 Каваште Тудо кечылан илыме верым ыштен.


6 Качын шке сӱан омашыж гыч лекме семын кече шыргыж лектеш,

 шке корныж дене каяш лекше патыр семын куана.


7 Ик могыр каватӱр гыч тудо лектеш,

 каен эрта вес каватӱр дек шумеш,

 да тудын шокшыж деч нимоат шылын ок код.


8 Господьын законжо – ситыдымаш деч посна,

 тудо шӱм-чоным пеҥгыдемда.

 Господьын сугыньжо – чынле,

 ужарвуй-влакым*а тудо ушаным ышта.


9 Чынле улыт Господьын кӱштымашыже-влак,

 нуно шӱмым куандарат.

 Волгыдо улыт Господьын шӱдымашыже-влак,

 нуно сайын ужаш полшат.


10 Господь деч лӱдмаш яндар, тудо курымеш лиеш.

 Господьын судшо-влак – тиде чынлык, чын улыт нуно чыланат.


11 Нуно шӧртньӧ деч, шуко яндар шӧртньӧ деч шергырак,

 мӱй, карашан мӱй чӱчалтыш деч улыт шерырак.


12 Нуно Тыйын тарзетым аралат,

 нуным шуктен толмаш кугу суапым конда.


13 Кӧ шке чыла йоҥылышыжым ужын сеҥа?

 Шекланыде ыштыме сулыкем деч эрыкте мыйым.


14 Лӱмын ыштыме сулык деч арале шке тарзетым,

 тек тудо мыйым огеш керт сеҥен.

 Тунам лиям мый титакдыме,

 кугу язык деч лиям яндар.


15 Тек умшам гыч лекше мут-влак да шӱмысӧ шонымашем-влак

    Тылат келшыше лийыт.

 Господь, Тый мыйын кӱ курыкем да Утарышем улат!



*а 18:8 Ужарвуй – неопытный, наивный.




ПСАЛТИРЬ

19 Псалом


1 Хор вуйлатышылан. Давидын псаломжо.




2 Неле лийме кечын Господь тыйым колжо,

 Иаковын Юмыжын лӱмжӧ тыйым аралыже.


3 Святой верже гыч тылат полышым колтыжо

 да Сион гыч тыйым пеҥгыдемдыже.


4 Тыйын кондымо чыла надыретым шарналтыже,

 да йӱлалтен пуымо надырет Юмылан келшыше лийже.


5 Тек [Господь] тылат шӱметын йодмыж почеш пуа,

 чыла ышташ шоныметым шукта.


6 Тунам ме тыйын сеҥымашетлан куанена

 да шкенан Юмына лӱмеш тистым нӧлталына.

 Тек Господь чыла йодмашетым шукта.


7 Кызыт палем мый:

 Господь шке шӱрен палемдымыжлан полша,

 шке утарыше кидшын вий-куатше дене

    святой пылпомыш гычше тудлан вашешта.


8 Южышт орвашт дене, южышт имньышт дене моктанат,

 а ме Господь Юмынан лӱмжӧ дене моктанена.


9 Нуно шӱртнят да йӧрлыт,

 а ме шогалын улына да пеҥгыдын шогена.


10 Господь, утаре кугыжам да кол мемнам,

 кунам ме Тыйым ӱжын кычкыраш тӱҥалына.




ПСАЛТИРЬ

20 Псалом


1 Хор вуйлатышылан. Давидын псаломжо.




2 Господь! Тыйын куатетлан йывырта кугыжа,

 Тыйын полышетлан моткоч куана.


3 Тый тудлан шӱм йодмыж почеш пуэнат,

 сӧрвалымыжым ӧрдыжкӧ шӱкалын отыл.


4 Вет Тый тудым поро суап дене вашлийынат,

 вуйышкыжо яндар шӧртньӧ гыч ыштыме вуйшӱдышым пыштенат.


5 Тудо Тый дечет илышым йодын –

 Тый тудлан курымеш шуйнышо кечылам пуэнат.


6 Тыйын полышет тудлан кугу чапым конден:

 Тый тудым чап да кугулык*а дене леведынат.


7 Тый курымешлан тудым суапландаренат,

 эре пеленже улмет тудлан кугу куаным конда.


8 Вет кугыжа Господьлан инана

 да Чыла деч Кӱшылысын порылыкшо дене пеҥгыдын шога.


9 Тыйын кидет чыла тушманетым муэш,

 Тыйым ужмышудымо-влакым пурла кидет муэш.


10 Лишемын, Тый нуным пуйто коҥгасе тулышто йӱлалтет.

 Господь шыдыж дене нуным пытара,

 тушман-влакым тул кочкеш.


11 Мландымбач Тый нунын тукымыштым ӱштыл кудалтет,

 айдеме эрге-влак кокла гыч урлыкыштым пытарет.


12 Вет нуно Тыйын ваштареш ышташ шонат осалым,

 шонен пыштымышт чоя, но тудо шукталтде кодеш.


13 Йоҥеж гычет ӱмбакышт пикшым виктарет,

 нуным Тый мӧҥгеш куржыктет.


14 Шке куатет дене, Господь, чылан ӱмбалне нӧлталт!

 Ме Тыйын вий-куатетым моктен мураш тӱҥалына!
Тау




*а 20:6 Кугулык – величие.




ПСАЛТИРЬ

21 Псалом


1 Хор вуйлатышылан. «Ӱжаран пӱчыжӧ» семлан возымо. Давидын псаломжо.




2 Юмем, мыйын Юмем, [кол мыйым]!

 Молан Тый мыйым кудалтен коденат?

 Полышым йодын кычкырем,

 но утарымаш тораште мый дечем.


3 Мыйын Юмем!

 Мый кечывалым кычкырем – Тый от вашеште,

 йӱдым – уке мылам лыпланымаш.


4 Но Тый улат Святой,

 Израильын моктеммутшо коклаште престолышто шинчет.


5 Тылат инаненыт ача-кочана-влак;

 ӱшаненыт, да Тый нунылан полшенат.


6 Нуно Тыйым сӧрваленыт, да лийыныт утарыме.

 Ӱшаненыт Тылат да вожылмашыш пурен огытыл.


7 Мыйже айдеме огыл, а шукш улам,

 калыклан мыскылтыш лийынам,

 еҥ-влак мыйым шотлымым чарненыт.


8 Мыйым ужын, чылан игылт воштылыт,

 вуйыштым рӱзен, койдарен ойлат:


9 «Господьлан тудо инанен, тугеже Господь тудым утарыже,

 тудын деке поро кумылан гын, полшыжо тудлан».


10 Но тиде Тый ава мӱшкыр гыч мыйым луктынат,

 чызым кочмем годымак шӱмышкем инанымашым пыштенат.


11 Шочмем годсекак Тыйын кидыштет лийынам,

 ава мӱшкыр гыч лекмекак, Тый Юмем улат.


12 Ит лий мый дечем тораште,

 вет лишне туткар, а полшышо уке.


13 Ӱшкыж кӱтӱ семын мыйын йыр шогальыч,

 Васанын виян ӱшкыжшӧ-влак мыйым авырышт,


14 ырлыше, кӱрышташ ямде лев семын

    ӱмбакем умшаштым карышт.


15 Мыйын вием мландыш вӱд гай йоген волыш,

 чыла луэм моклеште,

 шӱмем шыште семын оҥыштем левен кайыш.


16 Шун кӧршӧк пудырго семын виемже кошкыш,

 йылмем умшаношмыш пижын шинче –

 мылам колаш манын, мланде пуракыш мыйым волтышыч.


17 Вет пий-влак мыйым авырышт,

 осал тӱшка йырым-йыр шогале,

 шуралтышт кид ден йолем,


18 чыла луэм шотлен налаш лиеш.

 Мыйым мыскылен, ӱмбакем ончат.


19 Шке коклаштышт вургемем пайлат,

 мыйын чиемем верч шеревам кышкат.


20 Но Тый, Господь, ит лий мый дечем тораште;

 мыйын вием, мылам полшаш вашке.


21 Утаре мыйын чонем керде дечын,

 утаре илышем пий-влак дечын.


22 Утаре левын умшаж деч,

 арале ир ӱшкыжын тӱкыж деч, мылам вашеште.


23 Тӱҥалам иза-шольо-влакемлан Тыйын нергенет ойлаш,

 погынымаште Тыйым мокташ.


24 Господь деч лӱдшӧ-влак, моктыза Тудым!

 Иаковын уло тукымжо, чапландаре Тудым!

 Тек уло Израиль калык Юмым жапла,


25 вет Тудо орланыше еҥын ойгыжым изиэш ужын огыл,

 тудын деч чурийжым шылтен огыл,

 сӧрвален ӱжмекше, тудым колын.


26 Кугу погынымаште мый Тыйым моктем,

 Юмо деч лӱдшӧ-влак ончылно сӧрымем шуктем.


27 Тек йорло-шамыч кочкыт да темыт,

 тек Господьым кычалше-влак Тудым моктат.

 Тек чонда курымеш ила!


28 Мландын чыла тӱрыштыжӧ ушым шындат да Господь дек савырнат –

 чыла калык ден тукым Тыйын ончылнет вуйыштым сават,


29 вет Господь – Кугыжа,

 Тудо – чыла калыклан Оза.


30 Мландымбалне улан илыше-влак пайрем чесым кочкаш

 да Тудын ончылно вуйыштым саваш тӱҥалыт –

 чылан, кӧмыт колымаш деч утлен огыт керт,

 кӧмыт мланде пуракыш волышаш улыт,

 Тудын ончылно вуйыштым мланде марте сават.


31 Мыйын тукымем Тудлан служитлаш

 да ончыкылык тукымлан Господь нерген каласкалаш тӱҥалеш –


32 тудо толеш да ончыкшым шочшаш еҥ-влаклан

    Господьын чынлыкше, мом ыштымыж нерген каласкала.




ПСАЛТИРЬ

22 Псалом

Давидын псаломжо.




1 Господь – мыйын Кӱтӱчем,

 мылам мо кӱлеш – чылажат уло:


2 Тудо мыйым ужар олыклаште кандара,

 шып йогышо вӱд деке конда,


3 пеҥгыдемда мыйын чонемым,

 шке лӱмжылан кӧра мыйым чын корно дене наҥгая.


4 Кеч колымаш ӱмылан лапвер дене каем,

 ом лӱд осал дечын – Тый пеленем улат.

 Тыйын кӱтӱчӧ тоят ден пондет мыйым лыпландарат.


5 Тушманем-влак ончылно Тый мылам ӱстелым погет,

 вуемым ӱй дене шӱрет –

 мыйын коркам тӱргоч темыме.


6 Тыйын порылыкет ден чаманымашет

    чыла илышаш кечыштем пеленем лийыт,

 да мый Господьын пӧртыштыжӧ ӱмыр мучко лиям.




ПСАЛТИРЬ

23 Псалом

Давидын псаломжо. [Арнян икымше кечынже.]




1 Чылажат Господьын – мланде да мо тушто уло,

 тӱня да тушто чыла илыше,


2 вет Тудо теҥыз-влак ӱмбалне мландылан негызым пыштен,

 эҥер-влак ӱмбалне тудым пеҥгыдемден.


3 Кӧ Господьын курыкышкыжо кӱза,

 кӧ Тудын святой верыштыже шоген кертеш?


4 Тудо, кӧн кидше титакдыме да шӱмжӧ яндар,

 кӧ полган юмо-влаклан ок инане

 да лишылъеҥжылан шояк товатмутым ок пу.


5 Тудо Господь деч суапландарымашым налеш,

 Утарыше Юмыжо тудым чыныш луктеш.


6 Тыгай улеш Тудым кычалше тукым,

 Тыйын чуриетым кычалше тукым, Иаковын Юмыжо!


7 Комдык почылтса, капка-влак,

 курымашле омса-влак, почылтса –

 чапын Кугыжаже пура!


8 Кӧ тиде чапын Кугыжаже?

 Господь, пеҥгыде да куатан,

 тиде Господь – кучедалмаште виян.


9 Комдык почылтса, капка-влак,

 курымашле омса-влак, почылтса –

 чапын Кугыжаже пура!


10 Кӧ тиде чапын Кугыжаже?

 Господь Саваоф,

 Тудо – чапын Кугыжаже!
Тау





ПСАЛТИРЬ

24 Псалом

Давидын псаломжо.




1 Тый декет, Господь, чонемым кондем.


2 Юмем! Тыйын полшыметлан ӱшанен илем,

 мыйым вожылмашыш [нигунам] ит пурто,

 ит пу, мыйым сеҥен, тушман-влаклан куанаш.


3 Тылат инаныше нигӧ ынже пуро вожылмашыш,

 но Тый дечет арам кораҥше-влак тек намысыш пурат.


4 Господь, мылам шке корнетым ончыкто,

 йолгорнет дене каяш мыйым туныкто.


5 Тыйын чынет почеш илаш мыйым туныкто,

 вет Тый утарыше Юмем улат;

 мый кажне кечын Тылат инанен илем.


6 Шарналте, Господь, шке порылыкетым,

 чаманыше кумылетым – улыт нуно курымашле.


7 Самырык годсо сулык ден титакем-влакым ит шарне,

 поро улметлан кӧра, Господь, шке порылыкетлан кӧра мыйым шарналте!


8 Господь – поро да чынле,

 сандене сулыкан-влакым чын корныш шогалта,


9 ӱҥышӧ-влакым чынлыкыш наҥгая,

 нуным шке корныжлан туныкта.


10 Кӧ Тудын ойпидышыжым, кӱштымашыже-влакым шуктен шога,

 тудлан Господьын чыла корныжо – порылык да чын.


11 Господь, шке лӱметлан кӧра языкем кудалте –

 тудо пеш кугу.


12 Лӱдеш гын айдеме Господь деч,

 тудлан Господь кайышаш корным ончыкта.


13 Сай илыш дене тудо илаш тӱҥалеш,

 тудын тукымжо мландын озаже лиеш.


14 Господь деч лӱдшӧ-влак Тудын мом шонен пыштымыжым палат,

 шке ойпидышыжым палаш Тудо нуным туныкта.


15 Мыйын шинчам эре Господьым онча,

 вет Тудо йолемым оптыш гыч луктеш.


16 Ончал ӱмбакем, мый декем лий поро,

 вет мый шкет улам, мыйым шыгыремдылыт.


17 Нелылык темда чонемым –

 ты орлык гычын мыйым лук,


18 орланымем, ойганымем Тый уж,

 чыла языкем кудалте.


19 Ончал, мыняр шуко тушманем,

 ужмышудымаш дене темын, мылам зияным ыштынешт.


20 Арале чонем, мыйым утаре,

 намысыш пураш ит пу,

 вет мый полышетлан ӱшанен илем.


21 Титакдымылык ден чынлык тек мыйым аралат,

 вет Тыйым мый вучен илем.


22 Юмем, Израильым чыла орлыкшо деч утаре!




ПСАЛТИРЬ

25 Псалом

Давидын псаломжо.




1 Господь, мылам чын судым ыште,

 вет иленам титакым ыштыде.

 Господьлан инанен, мый пеҥгыдын шогем!


2 Шымлен нал, Господь, да мыйым терге,

 кӧргем ден шӱмемым ший семын левыкте.


3 Вет Тыйын порылыкет – шинча ончылнем,

 мый Тыйын чынет почеш иленам.


4 Шояк еҥ-влак дене пырля шинчен омыл,

 осал чоя еҥ-шамыч дене ом кай.


5 Осалым ыштыше-влакын погынымашыштым ужмем ок шу,

 Юмым шотлыдымо еҥ-шамыч дене пырля ом шич.


6 Титакдыме улам – кидемым мушкам,

 Тыйын жертвенникет йыр, Господь, коштам.


7 Уло йӱкем дене Тыйым моктен мурем,

 ӧрыктарыше чыла пашатым мый каласкалем.


8 Йӧратем, Господь, Тыйын илыме пӧртетым,

 Тыйын чапетын илыме вержым.


9 Ит пытаре мыйын чонем сулыкан-влак дене пырля,

 илышем – вӱрым йоктарыше-влак дене пырля.


10 Нунын кидышт осал пашам ышта,

 взятке дене пурла кидышт темын.


11 А мый илем титакым ыштыде –

 [Господь], утаре, мый декем лий поро!


12 Мыйын йолем тӧр верыште шога,

 погынымашыште мый Господьым моктем.




ПСАЛТИРЬ

26 Псалом

Давидын псаломжо. [Шӱрен палемдыме деч ончыч.]




1 Господь – мыйын волгыдем, утарымашем.

 Кӧ деч мылам лӱдаш?

 Господь – мыйын илышемлан аралтыш,

 кӧ деч мылам чытыраш?


2 Осал еҥ-шамыч але тушман-влак

    капемым кӱрышташ ӱмбакем кержалтыт гын,

 нуно шкешт шӱртнен камвозыт.


3 Тушман сарзе-влак мыйым авырат гын,

 огеш лӱд шӱмем тунамат.

 Ваштарешем сар дене толыт гын,

 тунамат инанаш тӱҥалам.


4 Иктым веле йодынам Господь деч,

 тидым гына кычалам –

 илыме чыла кечыштем Господьын пӧртыштыжӧ лияш,

 Господьын сӧраллыкшым ончаш,

 Тудын [святой] храмыштыже вашмутым вучаш.*а


5 Вет орлык толмо кечын мыйым

    Тудо шке омашышкыже пурта,

 шке илыме верешыже шылта,

 кӱ курыкыш кӱзыкта.


6 Тунам мыйым авырыше тушман-влак ӱмбалне вуем нӧлталтеш,

 да мый Тудын скинийже пелен надырым куанен кондем,

 Господь ончылно моктен мурем.


7 Господь, мыйын сӧрвалымем кол,

 серлаге мыйым да колышт!


8 Шӱмемже Тыйын мутетым шарна:

 «кычалза Мыйын чурием» –

 Господь, мый Тыйын чуриетым кычалаш тӱҥалам.


9 Ит петыре мый дечем чуриетым,

 сырымет дене ит шӱкал шке тарзетым.

 Лийынат Тый полыш мыланем.

 Утарыше Юмем, ит шӱкал, ит кай коден!


10 Коден каят гынат ачам ден авам,

 Господь мыйым Шкеж деке налеш.


11 Туныкто, Господь, мыйым шке корнетлан,

 тушман-влакемлан кӧра тура йолгорно дене вӱден наҥгае.


12 Ит пу мыйым тушман-влакын кидышкышт,

 вет шояк таныклыше-влак ваштарешем кынелыныт

    да осалын шӱлат.


13 Но илыше-влакын мландыштышт

    мый Господьын порылыкшым ужам манын ӱшанем.


14 Господьлан инане, нимо деч ит лӱд,

 лий пеҥгыде, Господьлан ӱшане!
Тау




*а 26:4 «Тудын [святой] храмыштыже вашмутым вучаш»: еврей текстыште тыште мом возымым умылаш неле. Южышт тидым «Тудын [святой] храмышкыже кошташ» семын умыленыт.




ПСАЛТИРЬ

27 Псалом

Давидын псаломжо.




1 Тыйым, Господь, ӱжын сӧрвалем:

 мыйын аралтышем, мыйым колдымо ит лий!

 От вашеште, шып лият гын,

 мый шӱгарыш волышо еҥ гай лиям.


2 Кол мыйын кумалмем, кунам Тыйым ӱжам,

 кунам святой храмет велке кидемым шуялтем.


3 Осалым да чын огылым ыштыше-влак дене пырля мыйым ит пытаре.

 Лишылъеҥышт-влак дене нуно сайын кутырат,

 а шӱмыштышт – осал.


4 Пӧртылтӧ нунылан пашашт почеш, осалым ыштымышт почеш,

 мом кидышт ыштен – тудымак пӧртылтӧ,

 мом сулен налыныт – тудымак пу.


5 Нуно Господьын мом ыштымыжым,

 Тудын кидше дене ыштыме пашажым шотыш огыт нал,

 сандене Тудо нуным шалата да угыч ок нӧлтал.


6 Моктымо лийже Господь,

 вет Тудо кумалмемым колын.


7 Господь – мыйын вием да авыртышем:

 шӱмем Тудлан инана.

 Полшыш Тудо мыланем, да чонемже куана –

 Тудым мый мурен чапландарем.


8 Господь – шке калыкшын куатше,

 шке шӱрен палемдымыжым утарен саклыше.


9 Утаре шке калыкетым,

 Шкаланет налме тукымым суапландаре,

 нуным кӱтӧ, курымеш арале!




ПСАЛТИРЬ

28 Псалом

Давидын псаломжо. [Тудым Омаш пайрем эртымеке мурат.]




1 Чапым пуыза Господьлан, Юмын эргыже-влак,

 чап ден вий-куатшылан Тудым моктыза.


2 Господьын лӱмжым чапландарыза,

 сӧрал святой верыштыже Тудлан вуйдам савыза!


3 Господьын йӱкшӧ вӱд ӱмбалне шокта,

 чапланыше Юмо кӱдырта, Господь – кугу вӱд ӱмбалне!


4 Господьын йӱкшӧ куатле,

 Тудын йӱкшӧ кӱдыратле!


5 Господьын йӱкшӧ кедр-влакым пудырта,

 Ливан кедр-влакым Господь шалата.


6 Тудо Ливан ден Сирион курык-влакым презе семын,

    самырык ӱшкыж семын тӧрштылыкта.


7 Господьын йӱкшӧ деч тулйылме лектеда.


8 Тудын йӱкшӧ ир мландым чытырыкта,

 Кадес ир мландым Господь чытырыкта.


9 Кунам Господьын йӱкшӧ кӱдырта,

 тӱж пӱчӧ-влак презым ыштат, чодыра-влак чараҥыт.

 Тудын храмыштыже чылан каласат: «Чап лийже Тудлан!»


10 Ташлыше вӱд ӱмбалне Господь престолыштыжо шинчен,

 курымеш Тудо кугыжа семын шинчаш тӱҥалеш.


11 Господь шке калыкшылан вийым пуа,

 Господь, тынысым пуэн, шке калыкшым суапландара.




ПСАЛТИРЬ

29 Псалом


1 Давидын псаломжо. Тудым храмым уэмдымылан возымо.




2 Господь, Тыйым чапландарем!

 Тый мыйым вынем гыч луктынат,

 ойгемлан куанаш тушманлан пуэн отыл.


3 Господь Юмем! Мый Тыйым ӱжынам,

 да Тый мыйым паремденат.


4 Господь! Тый вес тӱня гыч чонем луктынат,

 илышем утарен коденат,

 да мый шӱгарыш волен омыл.


5 Господьлан мурыза, Тудын ӱшанле еҥже-влак,

 Тудын святой лӱмжым чапландарыза!


6 Вет Тудын шыдыже – ик татлан,

 а поро кумылжо – ӱмырешлан:

 кастене шортмаш лиеш, а эрдене куан толеш.


7 Сайын илыме годым мый ойленам:

 «Мый эре пеҥгыдын шогем».


8 Поро кумылетлан кӧра, Господь,

 мыйым курык гай чоткыдым ыштенат.

 Но кунам Тый мый дечем чуриет шылтенат,

 мый чот ӧрткенам.


9 Тунам, Господь, мый Тыйым ӱжынам,

 Господьым сӧрвален кумалынам:


10 «Мый колем да шӱгарыш возам гын,

 тидын деч могай пайда?

 Мокташ тӱҥалеш мо Тыйым мланде пурак?

 Тыйын чын улмет нерген тӱҥалеш мо ойлаш?


11 Мыйым кол, Господь, чамане!

 Господь, мылам полшо!»


12 Ойгырен шортмем Тый юарлымашыш савырышыч,

 чоштыра вургемым ӱмбачем кудашыч

 да мыланем куаным ӱштальыч.


13 Мый Тыйым чарныде моктен мураш тӱҥалам.

 Господь, мыйын Юмем!

 Мый Тыйым курымеш мокташ тӱҥалам!
Тау





ПСАЛТИРЬ

30 Псалом


1 Хор вуйлатышылан. Давидын псаломжо. [Тудым ойган жап годым муреныт.]




2 Тыйын полышетлан, Господь, ӱшанен илем,

 тек намысыш мый нигунам ом пуро.

 Шке чынлыкет почеш мыйым утаре.


3 Кол мыйын йӱкем, утараш мыйым вашке.

 Лий мылам пеҥгыде аралтыш, шылын куржмо вер –

 мыйым утаре.


4 Вет Тый кӱ курыкем, чоткыдо карманем улат,

 шке лӱметлан кӧра мыйым вӱдӧ да виктарен шого.


5 Мылам йышт шындыме вапш гыч лук мыйым,

 вет Тый аралтышем улат.


6 Тыйын кидышкет шке чонем пуэм.

 Господь, ӱшанле Юмем,

 Тый мыйым шуко гана утаренат!


7 Полган юмо-влаклан кумалше-шамычым ужмем ок шу,

 мый Господьлан инанем.


8 Тыйын порылыкетлан йывыртем да куанем,

 вет Тый ужынат орлыкем, паленат, кузе мылам неле,


9 тушман кидыш мыйым пуэн отыл,

 а кумда, йоҥгыдо верыш луктынат.


10 Господь, чамане мыйым, вет неле мылам,

 шинчам, чонем да кӧргем ойганен начарештыныт.


11 Ойгырен илен, илышем эрта,

 нелын шӱлен, ий-влакем йомыт.

 Сулыкемлан кӧра вием лушкен,

 луэм-влакат кошкеныт.


12 Тушман-влакемлан кӧра лийынам мый воштылчык,

 игылтыт мыйым пошкудем-шамычат,

 палымем-влаклан лийынам лӱдыктыш,

 куржыт мый дечем уремыште ужшо-шамычат.


13 Монденыт мыйым, пуйто коленам,

 пудыргышо ате семын лийынам.


14 Шукышт деч мый осал шомакым колам,

 чыла могырым кугу лӱдмаш –

 нуно мыйын ваштареш каҥашен кутырат,

 мыйын чонем пытараш шонат.


15 А мый, Господь, Тыланет инанем,

 ойлем: «Тый мыйын Юмем улат!»


16 Тыйын кидыштет илышаш кечем-влак,

 утаре мыйым тушманем-влакын кидышт деч

 да мыйым поктылшо-шамыч деч.


17 Шке тарзет ӱмбак волгыдо чуриет дене ончал,

 шке порылыкет дене мыйым утаре.


18 Господь! Тыйым сӧрвален ӱжам,

 тек ом пуро вожылмашыш,

 но осалым ыштыше-влак тек намысыш пурат,

 шӱгарыште умшаштым петырат.


19 Шып лийыт тек шояк умша-влак –

 нуно, кӧмыт кугешнен, шкеныштым кӱш шынден,

 чын ыштыше еҥ ваштареш намысдымын ойлат.


20 Мыняр шуко Тыйын порылыкет!

 Тый дечет лӱдшӧ-влаклан тудо нигунам ок пыте,

 Тыйын полышетлан инаныше-влаклан

    чыла еҥ ончылно порым ыштет.


21 Нуным Тый Шке помышыштет

    еҥ-влакын осал шонымашышт деч аралет,

 йылме-влак титаклыме деч нуным саклет.


22 Моктымо лийже Господь,

 вет авырен налме олаште

 Тудо мылам ӧрыктарыше порылыкшым ончыктен!


23 А мый ӧрын-тургыжланен шоненам:

 «Тыйын шинча ончычет кораҥдыме улам».

 Но Тый мыйын кумалмем колынат,

 кунам мый Тыйым сӧрвален ӱжынам.


24 Йӧратыза Господьым, Тудын ӱшанле еҥже-влак!

 Вет шке ӱшанле-влакшым Господь арала,

 а кугешныше-шамычлан тӱргоч пӧртылта.


25 Лӱддымӧ да пеҥгыде лийза,

 Господьлан инаныше-влак чыланат!




ПСАЛТИРЬ

31 Псалом

Давидын псаломжо. Туныктымаш.




1 Поро пиалан тудо еҥ,

 кӧн титакшым Юмо кудалтен,

 кӧн языкшым леведын!


2 Пиалан тудо еҥ,

 кӧм Господь сулыкшылан ок титакле,

 кӧн чоныштыжо шояк уке!


3 Кунам мый шып лийынам,

 чарныде нелын кечкыжмем деч

    капем ӱнарым йомдарен.


4 Вет йӱдшӧ-кечыже Тыйын кидет нелын киен ӱмбалнем;

 шокшо кеҥеж игечыште кошкымо семын пытен мыйын ӱнарем.


5 Но мый почым Тылат языкем,

 титакемым шым шылте.

 Мый каласышым:

 «Сулыкем Господьлан луктын каласем»,

 да сулыкем ден титакем Тый кудалтышыч.


6 Садлан тек кажне ӱшанле еҥ

    туткар годым Тылат кумалеш,

 тунам чот шарлыше вӱд тудын дек миен ок шу.


7 Мылам Тый куржын утлымо вер улат,

 Тый ойго дечын мыйым аралет,

 утарымашлан куанен кычкырлыме йӱк мыйын йыр шокта.


8 «Пуэм тылат ушым, могай корно дене каяш туныктем,

 тыйым Мый вӱден наҥгаем,

 кажне ошкылетым эскерем».


9 «Ида лий шонен моштыдымо имне ден мул гай.

 Колыштышт манын, шӧрмыч ден сорлыкым чиктен,

 нуным ӱҥышемдаш кӱлеш».


10 Осал еҥын ойгыжо шуко,

 а Господьлан инанышым Тудын порылыкшо авыра.


11 Чын ыштыше-влак, куаныза, йывыртыза Господьлан!

 Яндар шӱм-чонан-влак, кугу йӱкын куаныза чылан!
Тау





ПСАЛТИРЬ

32 Псалом

[Давидын псаломжо.]




1 Чын ыштыше-влак, Господьлан куаныза!

 Чынле-влаклан Господьым мокташ келшен толеш.


2 Моктыза Господьым лира дене,

 мурыза Тудлан лу кылан кӱсле дене!


3 Мурыза Тудлан у мурым,

 шоктыза моторын, кугу йӱкын куанен!


4 Вет Господьын шомакше чын,

 Тудын чыла пашаже ӱшанле.


5 Господь йӧрата чынлык ден чын ыштымашым,

 Тудын порылыкшо дене мланде темын.


6 Господьын шомакше дене кава шочын,

 чыла, мо тушто уло, Тудын умша шӱлышыж дене ышталтын.


7 Кугу ора семын Тудо теҥыз вӱдым поген,

 пундашдыме вӱдым аралыме верлашке пыштен.


8 Тек уло мланде Господь деч лӱдеш,

 тӱняште илыше-влак ончылныжо чытырат.


9 Вет мом Тудо каласен – тидак ышталтын,

 Тудо кӱштен ойлен – тыгак лийын.


10 Господь калык-влакын шонен пыштымыштым,

 тукым-шамычын шонымыштым шалата,

 [тӧра-влакын каҥашыштым укешке луктеш].


11 Господьын пунчалже курымашле,

 мом шонен пыштымыже тукым гыч тукымыш кодеш.


12 Пиалан тудо калык, кӧн Юмыжо – Господь,

 пиалан тудо тукым, кӧм Тудо Шкаланже ойырен налын.


13 Онча Господь пылпомыш гыч,

 чыла айдеме эрге-влакым ужеш.


14 Шке престолжо гыч, шинчыме верже гыч,

 Тудо мландымбалне илыше-влак ӱмбаке онча:


15 чыланыштын шӱмыштым Тудо ыштен

 да нунын чыла пашаштым пала.


16 Кугыжам кугу сарзывийже ок утаре,

 патырым кугу куатше ок арале.


17 Имне сеҥымашым конда манын, ӱшанаш огеш кӱл,

 тудын кугу вийже ок утаре.


18 Господьын ончалтышыже – Тудын деч лӱдшӧ-влак ӱмбалне,

 Тудын порылыкшылан инаныше-влак ӱмбаке Тудын шинчаже онча.


19 Нунын чоныштым Тудо колымаш деч утара,

 шужымаш годым илен лекташ полша.


20 Мемнан чонна Господьым ӱшанен вуча,

 Тудо – мемнан полыш ден аралтышна.


21 Тудлан куана мемнан шӱмна,

 святой лӱмжылан ме эҥертена.


22 Тек порылыкет, Господь, лиеш мемнан ӱмбалне,

 вет ме Тылат эҥертена.




ПСАЛТИРЬ

33 Псалом


1 Авимелех деч кайымеке, Давидын возымо псаломжо. Авимелех ончылно тудо ушдымыла койынат, поктен колтымо лийын.




2 Эре моктем Господьым,

 Тудым чарныде моктымаш – мыйын умшаштем.


3 Мыйын чонем Господьлан йывырта,

 тек ӱҥышӧ-влак колыт да куанат.


4 Чапландарыза Господьым мый денем пырля,

 Тудын лӱмжым пырля моктена!


5 Кычалынам Господьым, да Тудо мыйым колын,

 чыла лӱдмашем деч мыйым утарен.


6 Кӧ ончалтышыжым Тудын дек савырен,

 тудо куан дене волгалтын –

 тыгай еҥын чурийжым вожылмаш ок левед.


7 Саде ӱҥышӧ сӧрвален – Господь тудым колын

 да чыла орлыкшо деч утарен.


8 Господь деч лӱдшӧ еҥ-влак йыр

 Тудын Суксыжо шогалеш да нуным утара.


9 Господьын поро улмыжым тамлен ончыза да пален налза!

 Пиалан айдеме, кӧ Тудын полышыжлан ӱшана.


10 Лӱдса Господь деч, Тудын святойжо-влак,

 вет Тудын деч лӱдшӧ-шамычын мо кӱлешышт чыла уло.


11 Самырык лев-влакын нимошт уке, шужен шинчат,

 а Господьым кычалше-шамычын чыла кӱлешлык сайышт уло.


12 Толза, йоча-влак, колыштса мыйым:

 Господь деч лӱдмашлан тендам туныктем.


13 Илаш шонет мо, айдеме,

 йӧратет мо кужу сай ӱмырым?


14 Кучо шке йылметым осал деч,

 умшатым – осал-чоя шомак деч.


15 Кораҥ кай осал деч да порым ыште,

 тыныслыкым кычал, тудын деке лишемаш тырше.


16 Господьын шинчаже чын ыштыше-влакым онча,

 пылышыже нунын сӧрвален йодмыштым колыштеш.


17 Но осалым ыштыше-влак нерген шарнымашым мландымбач пытараш манын,

 Господьын чурийже нунын ваштареш лиеш.


18 [Чын ыштыше-влакын] сӧрвален йодмыштым Господь колеш,

 чыла орлыкышт деч нуным утара.


19 Сусыргышо шӱм-чонан-влак пелен Господь лиеш,

 ӱҥышемше шӱлышан-влакым Тудо утарен кода.


20 Чын ыштыше еҥын ойгыжо шуко,

 но Господь чылашт деч утара.


21 Господь арала тудын чыла лужым,

 ок пудырго иктыжат.


22 Осал еҥым осаллыкше пуштеш,

 да кӧн чын ыштыше еҥым ужмыжо ок шу,

 тудо титаканыш лукмо лиеш.


23 Господь шке тарзыж-влакын чоныштым утара,

 Тудлан инаныше ик еҥат титаканыш лукмо ок лий.
Тау





ПСАЛТИРЬ

34 Псалом

Давидын псаломжо.




1 Кучедал, Господь, мый денем кучедалше-влак дене,

 кредал, Господь, мый денем кредалше-влак дене.


2 Изи ден кугу авыртышым нал

 да мыланем полшаш шогал.


3 Мыйым поктылшо-влакым вашлияш

    умдо ден сарлык товаретым лук,

 каласе мыйын чонемлан:

 «Мый тыйын утарымашет улам!»


4 Чонем кычалше-влак тек намысыш да вожылмашыш пурат,

 мылам осалым шонышо-влак тек чакнат да намыс дене леведалтыт.


5 Мардеж дене нӧлталме арва гай нуно лийышт,

 тек Господьын Суксыжо нуным покта.


6 Тек корнышт лиеш пычкемыш да яклака,

 тек Господьын Суксыжо нуным поктен кая.


7 Вет титакем уке ӱмбач мылам вапшым шынденыт,

 титакем уке ӱмбач мылам вынемым кӱнченыт.


8 Тек нуно вучыдымын кошаргат,

 шындыме вапшышт тек шкеныштым куча,

 тек тушко логалыт колашлан.


9 А мыйын чонем Господьлан куана,

 Тудын утарымыжлан йывырта.


10 Уло шӱм-чонем дене мый каласем:

 «Господь, Кӧ уло Тый гает?

 Начарым Тый виян деч утарет,

 йорло ден незерым – нуным агыше деч».


11 Осалым шонышо таныкче-влак мыйын ваштареш шогалыныт:

 мом ом пале, тидын нерген йодыштыт.


12 Порым ыштымемлан мылам осал дене тӱлат,

 чонемже мыйын кодын тулыкеш.


13 А мый черлышт годым чоштыра вургемым чиенам,

 пӱтӧ дене чонем орландаренам,

 но кумалмемлан вашмутым налын омыл.


14 Йолташ але иза шотеш ужын, нунын верч коляненам,

 ава колымылан шортын коштшо гай,

    вуйым ӱлыкӧ сакен, ойганен коштынам.


15 А кунам мый шӱртненам,

 нуно куанен пырля чумыргеныт,

 мыйым вурсышо-влак погыненыт.

 Ом пале – молан мыйым чарныде шӱктареныт,


16 сайла кояш тӧчен воштылшо-влак дене пырля

    ваштарешем шке пӱйыштым пурыныт.


17 Господь! Кунар эше тидым ончаш тӱҥалат?

 Утаре нунын умшашт деч мыйын чонем,

 нине лев-влак дечын мыйын илышем.


18 Моктем Тыйым кугу погынымаште,

 чаплем Тыйым шуко еҥ коклаште.


19 Амал деч посна тушманем лийше-влак ойгемлан ынышт куане,

 титакем уке ӱмбач мыйым ужмышудымо-влак

    шинчаштым икте-весыштлан ынышт пӱял.


20 Вет нуно тыныс нерген огыт ойло,

 но элыште тыныслын илыше-влак ваштареш осал-чоя пашам ышташ шонат.


21 Умшаштым ӱмбакем карен, тыге ойлат:

 «Туге, туге! Шке шинчана дене ужынна».


22 Чыла Тый ужынат, Господь, шып ит лий!

 Господь! Ит лий мый дечем тораште.


23 Кынел, Господь Юмем, мыйым арале,

 титаклымышт деч мыйым нал пыдалын!


24 Господь Юмем, чынлыкет почеш мылам чын судым ыште,

 тек нуно ойгемлан огыт куане.


25 Ынышт ойло шке шӱмыштышт:

 «О! Чылажат мемнан шонымына семын лие!»

 Ынышт ойло: «Ме тудым пытарышна!»


26 Тек вожылыт да намысыш пурат чылан, кӧ ойгемлан куанен:

 шкеныштым мый дечем кӱшкӧ шындыше-влакым

    тек вожылмаш ден намыс леведыт.


27 А нуно, кӧмыт мыйым чыныш лукмым ужнешт,

 тек куанат да йывыртат, чарныде ойлат:

 «Господь кӱдыратле, шке тарзыжлан Тудо тынысым шона!»


28 Йылмем ойлаш тӱҥалеш Тыйын чынлыкет нерген,

 Тыйым мокташ тӱҥалеш кажне кечын.




ПСАЛТИРЬ

35 Псалом


1 Хор вуйлатышылан. Господьын Давид тарзыжын мурыжо.




2 Осал еҥын сулыкшо тудын шӱмыштыжӧ кутыра,

 Юмо деч лӱдмаш тудын уке.


3 Вет тудо шкенжым пеш кугуэш ужеш,

 сандене сулыкшым огешат шеклане,

 тудым ужмышудымо ок лий.


4 Умшаж гыч лекше шомак-влак – шояк да чоялык,

 уш-акылым тудо шӱкалын, порым ыштымым чарнен.


5 Осалым ышташ шонкала малыме верыштыже,

 осал корныш шогалеш, осал деч ок йырне.


6 Господь, кава дек шумеш Тыйын порылыкет,

 пыл ора дек шумеш Тыйын ӱшанле улмет!


7 Тыйын чынлыкет кугу курыкла гай,

 чын судет – келге, пундашдыме!

 Айдеме ден вольык-янлыкым Тый аралет, Господь!


8 Мыняр шергакан Тыйын порылыкет, Юмына!

 Айдеме эрге-влак шулдыр йымалнет саклыме улыт.


9 Тыйын пӧртетын чесше дене нуно темыт,

 тичмаш куанетын эҥерже гыч Тый нуным йӱктет.


10 Вет илыш памаш Тый денет,

 Тыйын волгыдыштет ме волгыдым ужына.


11 Тыйым палыше-влаклан шке порылыкетым шуйо,

 яндар шӱм-чонан-влаклан – шке чынлыкетым.


12 Кугешныше айдемын йолжо мыйым ынже тошкал,

 осал еҥын кидше мыйым поктен ынже колто.


13 Теве осалым ыштыше-влак йӧрлыныт –

 нуным сӱмыреныт, нуно огыт керт кынел.
Тау





ПСАЛТИРЬ

36 Псалом

Давидын псаломжо.




1 Осал еҥлан кӧра ит шыдешке,

 осалым ыштылшылан ит кӧране –


2 вашке нуно шудо семын лывыжгат,

 ужар кушкыл семын кошкат.


3 Инане Господьлан да сайым ыште,

 иле мландыште да лий ӱшанле.


4 Господьлан куане,

 да Тудо шӱметын шонымыжым шукта.


5 Господьлан шке корнетым кучыкто да Тудлан инане:

 кузе кӱлеш – Тудо ышта.


6 Тудо титакдыме улметым ӱжара семын,

 чынлыкетым кече семын нӧлталеш.


7 Господьым колышт иле да Тудым ӱшанен вучо.

 Воранен илыше айдемылан,

 осал-чоя пашам ыштышылан ит кӧране.


8 Чарне шыдешкымым, кугу сырымашым кодо –

 шыдешкымаш сайыш ок шукто.


9 Вет осалым ыштыше-влак пытат,

 да мланде Господьлан инаныше-влакын лиеш.


10 Эше изишак – да осалым ыштыше еҥ огешат лий,

 ончалат тудын лийме верышкыже – тудо уке.


11 Мланде ӱҥышӧ-влакын лиеш,

 тыныс-эсенлыкыште нуно куанен илаш тӱҥалыт.


12 Осал еҥ чын ыштыше ваштареш шонкала осалым,

 тудын ваштареш пӱйжым пуреш.


13 Тудым ончен, Господь воштылеш:

 пала – вашке тудын кечыже шуэш.


14 Йорло ден незерым йӧрыкташ

    да чын корно дене кайыше-влакым пытараш манын,

 осалым ыштыше-влак кердыштым луктыт,

 йоҥежыштым чымалтарат.


15 Но кердышт шке шӱмышкышт пура,

 да пикшйоҥежышт шалана.


16 Чын ыштыше еҥын шагал погыжо

    шуко осал еҥын поянлыкышт деч сайрак,


17 вет нунын кидышт пудыртымо лиеш,

 а чын ыштыше-влакым Господь пеҥгыдемда.


18 Господь ужеш шылталаш лийдыме еҥ-влакын кечыштым,

 шке мландышт курымеш нунынак лиеш.


19 Неле жап годым огыт пуро намысыш,

 кинде укеан кечылаштат нуно темше лийыт.


20 А осалым ыштыше-влак колат,

 Господьын тушманже-влак пача коям йӱлатыме семын пытат,

 шикш семын нуно йомыт.


21 Осал еҥ кӱсын налеш да мӧҥгеш огеш пу,

 а чын ыштыше еҥ шкенжыным чаманыде пуа.


22 Мланде Юмын суапландарымыже-влакын лиеш,

 а каргымыже-шамыч пытат.


23 Кӧн коштмо корныжо Господьлан келша,

 тыгай айдемын ошкылжым Тудо пеҥгыдемда.


24 Кунам тудо пуреҥгаяш тӱҥалеш – пурен ок кай,

 вет Господь тудым кидше гыч куча.


25 Мый самырык лийынам да шоҥгемынам,

 но ужын омыл чын ыштыше еҥым шуэн кодымым

 да тудын шочшыжо-влакым киндым йодышт коштшым.


26 Тудо кажне кечын порылыкым ончыкта да кӱсын пуа,

 шочшыж-влак моло еҥлан суапландарымаш лийыт.


27 Кораҥ осал деч, порым ыште –

 тунам тый мландыштет курымеш илет,


28 вет Господь чынлыкым йӧрата

 да шке ӱшанлыже-влакым огеш кодо,

 нуным Тудо курымеш арала.

 [А осал еҥ-шамыч поктен колтымо лийыт,]

 Юмым пагалыдыме-влакын тукымышт пытат.


29 Мланде чын ыштыше-влакын лиеш,

 тушто нуно илаш тӱҥалыт курымеш.


30 Чын ыштыше еҥ умшаж гыч ушан шомакым луктеш,

 йылмыже тудын чын мутым ойла.


31 Юмыжын законжо – тудын шӱмыштыжӧ,

 ошкылжо тудын огеш тайнышт.


32 Осал еҥ чын ыштышым эскерен коштеш,

 тудым пушташ йӧнан жапым кычалеш.


33 Но Господь шке еҥжым тудын кидыш ок пу,

 судышто тудым титаканыш лукташ ок пу.


34 Господьлан инане, Тудын корныж деч ит кораҥ –

 тунам Тудо тыйым нӧлталеш, мланде тыйын лиеш,

 да тый осал еҥ-влакын пытымыштым ужат.


35 Ужынам мый осал-торжа айдемым,

 кӱкшӧ да ладыра пушеҥге семын шогышым.


36 Но тудо каен йомо,

 кычальым тудым – шым верешт.


37 Эскере титакдыме еҥым, чын ыштышым ончо:

 тынысле еҥым ончыкылык вуча.


38 А осалым ыштыше-влак чылан пытарыме лийыт:

 Юмым пагалыдыме-шамычын ончыкылыкышт ок лий.


39 Чын ыштыше-влаклан утаралтмаш – Господь деч,

 неле жап годым Тудо нуным арала.


40 Господь нунылан полша да нуным утара.

 Утара нуным осал еҥ дечын,

 вет нуно Тудын полышыжлан инанат.
Тау





ПСАЛТИРЬ

37 Псалом


1 Давидын псаломжо. [Шуматкечым] шарнашлан.




2 Господь, кугун сырымет дене ит шылтале мыйым,

 кугу шыдет дене мыйым ит наказатле.


3 Вет Тыйын пикшет-влак капышкем пуреныт,

 Тыйын кидет мыйым темда.


4 Тыйын шыдетлан верч капыштем корштыдымо вер кодын огыл,

 сулыкемлан кӧра луэм-влаклан уке ласкалык.


5 Осал пашам-влак вуем дечат кӱшнӧ улыт,

 неле нумалтыш гай мыйым темдат.


6 Ушдымо лиймемлан кӧра

    сусырем-влак шӱйыт да ӱпшалтыт.


7 Вуйым сакен, чылт пӱгырген,

 кече мучко мый ойган коштам.


8 Вет мыйын уло кӧргем йӱла,

 капыштем уке корштыдымо вер.


9 Вием пытен, ӱнарем кодын огыл,

 чон йӧсӧ дене чот кычкырем.


10 Господь, чыла кумыл шонымем – Тыйын ончылнет,

 нелын шӱлымем Тыйын пылышет колеш.


11 Шӱмем чытыра, кодын огыл вием,

 шинчам волгыдым начарын ужеш.


12 Йолташ ден лишыл еҥем-влак,

    мыйын орлыкем ужын, кораҥыт,

 родем-шамычат тораште шогат.


13 Чонемым кычалше-влак мылам лӧдым шындылыт,

 осалым шонышо-влак мыйым пушташ кутырат,

 кузе ондалаш манын, кажне кечын шонат.


14 А мый пуйто соҥгыра улам – нимом ом кол,

 пуйто йылмыдыме – умшам ом поч.


15 Лийынам мый тугай айдеме, кӧ огеш кол,

 кӧн умшаштыже уке вашмут.


16 Вет мый, Господь, Тыйым вучем;

 Тый вашештет мылам, Господь, мыйын Юмем.


17 Каласенам мый: [тушманем-влак] ойгемлан ынышт йывырте,

 йолем тайныштме годым ончылнем ынышт кугешне.


18 Мый теве-теве камвозам,

 орлыкем эре пеленем.


19 Осал пашамым почын ойлем,

 сулык ыштымемлан ойгырем.


20 А тушманем-влак илат, вийым погат,

 амал деч посна мыйым ужмышудымо-влак шукын улыт.


21 Сайым ыштымемлан нуно осал дене пӧртылтат,

 порым ышташ тыршымемлан мыйын ваштареш шогат.


22 Господь, мыйын Юмем! Мыйым ит кодо,

 ит лий мый дечем тораште!


23 Господь, мыйын Утарышем,

 мыланем полшаш вашке!




ПСАЛТИРЬ

38 Псалом


1 Хор вуйлатыше Идифунлан. Давидын псаломжо.




2 Каласенам мый:

 коштмо корнемым эскераш тӱҥалам,

 йылмемлан ом пу сулыкым ышташ,

 ончылнем осал еҥ улмо годым умшамым суралем.


3 Мый йылмыдыме, йӱкдымӧ лийынам,

 эсогыл сай нерген ойлен омыл,

 да ойгем эшеат кугемын.


4 Шӱмемже кӧргыштем йӱлаш тӱҥалын,

 чот шонкалымем дене тул эшеат вияҥын.

 Тунам умшам гыч мут-влак лектыч:


5 «Полшо умылаш, Господь, мыйын ӱмырем,

 мыняр кечым мыланем шотлымо:

 мылам палашлан – могай кӱчык илышем.


6 Шеч наре пуэнат Тый илышашлык кечым,

 уло илышемже Тыйын ончылнет – уке дене иктак,

 кажне айдемын илышыже – ик шӱлалтыш дене иктак.


7 Ӱмыл семын коштеш вет айдеме,

 тырша тудо чылтак арам,

 пога да ок пале – кӧлан чыла тиде логалеш.


8 А кызытше мылам мом вучыман, Господь?

 Лач Тыланет мый инанен илем.


9 Утаре мыйым чыла закондымылыкем деч,

 ит пу мыйым ушдымо еҥлан мыскылаш.


10 Мый йылмыдыме лийынам, ом поч умшамым,

 вет чыла тиде – Тый дечет.


11 Кораҥде мый дечем кидетым –

 кырыметым мый тетла чытен ом керт.


12 Тый айдемым сулыкшылан шылталет, мут кучаш шогалтет гын,

 мом тудо йӧратен ила – когарш кочмо семын пыта,

 вет айдемын илышыже – ик шӱлалтыш дене иктак!


13 Господь, кол мыйын кумалмем,

 колышт сӧрвален кычкырымем,

 шинчавӱдем ужмеке, шып ит шого.

 Вет Тыйын ончылнет мый ача-кочам-влак семынак

    кусныл коштшо ӧрдыжъеҥ улам.


14 Ит ончо шыдын ӱмбакем,

 тышечын кайымем да уке лиймем деч ончыч

 тек мый кеч изишак куанем».




ПСАЛТИРЬ

39 Псалом


1 Хор вуйлатышылан. Давидын псаломжо.




2 Господьым мый вучен иленам,

 да Тудо мый декем лап лийын,

 полышым йодын кычкырымем колын.


3 Луктын мыйым шучко вынем гыч,

 лӱҥген шинчыше лӱкӧ куп гыч,

 йолем кӱ курык ӱмбак шогалтен,

 йолтошкалтышем пеҥгыдемден,


4 у мурым умшашкем пыштен –

 мемнан Юмыланна моктеммурым.

 Шукын тидым ужыт да лӱдыт,

 Господьлан инанаш тӱҥалыт.


5 Пиалан тудо айдеме, кӧ Господьлан инана,

 кӧ кугешныше, шояк корныш шогалше дене ок ушно.


6 Господь, мыйын Юмем!

 Шуко Тыйын ӧрыктарыше пашат,

 мемнан шотышто мом ышташ шонымет!

 Мый нунын нерген увертарынем ыле,

 но ок лий нуным шотлен пытараш.

 Кӧ эше Тый гает уло?!


7 Надыр ден пӧлекым Тый ынет нал,

 йӱлалтен пуымо вольык ден сулык верч надырым йодын отыл,

 но мылам колын кертше пылышым пуэнат.*а


8 Тунам каласенам: теве мый толынам,

 книгаште мыйын нергенем возымо.


9 Юмем, мый Тыйын шоныметым шуктынем,

 Тыйын законет мыйын шӱмыштем.


10 Кугу погынымаште Тыйын чынле улмет нерген увертаренам,

 ойлымем мый чарнен омыл –

 Господь, Тый тидым палет.


11 Тыйын чынле улмет нерген шып лийын омыл,

 ӱшанле улмет да утарымашет нерген мый ойленам.

 Тыйын порылыкет ден йӧратымашет нерген

    кугу погынымаш ончылно ойлыде кодын омыл.


12 Господь, порылыкетым ит нал мый дечем,

 тек Тыйын чаманымашет ден чынет мыйым шогат арален.


13 Шотлен пытарыдыме ойго мыйым авырен,

 сулыкем-влак мыйым поктен шуыныт,

 нимом мый ужынат ом керт.

 Титакем-влак вуйысо ӱпем деч шукырак улыт,

 шӱмемым лӱдмаш авалтен.


14 Поро лий, Господь, утаре!

 Господь, мылам полшаш вашке!


15 Чонемлан колымашым кычалше-влак чылан

    тек вожылыт да намысыш пурат!

 Мыланем осалым шонышо-шамыч

    тек мӧҥгеш савырыме да воштылчыкыш лукмо лийыт!


16 Мыланем «Тыгак кӱлеш! Тыгак кӱлеш!» манын ойлышо-влак

    тек намысыш пурымышт деч ӧрткат.


17 Тек Тыйым кычалше-влак чылан Тылат куанен йывыртат,

 Тыйын утарымашетым йӧратыше-влак чарныде ойлат:

 «Господь кӱдыратле!»


18 Мый улам незер да йорло,

 но Господь мыланем полша.

 Тый мыйын полышем, утарышем улат!

 Мыйын Юмем! Тол, ит шуйкале.
Тау




*а 39:7 «Мылам колын кертше пылышым пуэнат»: Септуагинтын южо кидвозышыштыжо «мылам капым ямдыленат».




ПСАЛТИРЬ

40 Псалом


1 Хор вуйлатышылан. Давидын псаломжо.




2 Пиалан тудо еҥ, кӧ незер [ден йорло] нерген шона!

 Неле-йӧсӧ кечын тудым Господь утара.


3 Господь тудым сакла, илышыжым арален кода,

 мланде ӱмбалне тудо пиалан лиеш.

 Тый тудым тушман кидыш от пу.


4 Черланен кийымыж годым Господь пеҥгыдемда,

 йӧсланен кийыме верже гыч тудым кынелта.


5 Каласенам мый: серлаге, Господь, мыйым паремде –

 Тыйын ончылнет сулыкыш пуренам.


6 Тушманем-влак мыйын нерген кутырат осалым:

 «Кунам тудо кола да лӱмжӧ йомеш?»


7 Кӧ мыйым ужаш толеш гын, кутыра шоякым,

 ушыж дене удам шона,

 да лекмекше, тидымак ойлыштеш.


8 Чыланат, кӧмытын мыйым ужмышт ок шу,

 шке коклаштышт йыштак мыйын ваштареш кутырат,

 мый денем уда лиймым вучат:


9 «Ала-мо осал тудым сеҥен –

 пурен возын тудо, тетла ок кынел».


10 Эсогыл лишыл йолташем, кӧлан ӱшаненам,

 кӧ мый денем пырля киндым кочкын,

 ынде ӱмбакем йолтаганжым нӧлталын.


11 Но Тый, Господь, серлаге мыйым да кынелте,

 тунам мый пӧртылтем нунылан.


12 Тушманлан мыйым сеҥаш да куанаш от пу гын,

 палаш тӱҥалам: мый декем Тый поро кумылан улат.


13 А мыйым титакдыме улмемлан кӧра арален кодет

 да чурий ончыкет курымешлан шогалтет.


14 Тек моктымо лиеш Господь, Израильын Юмыжо,

 курым-курымеш! Аминь, аминь!




ПСАЛТИРЬ

41 Псалом


1 Хор вуйлатышылан. Корей эрге-влакын туныктымашышт.




2 Кузе пӱчӧ вӱдйогыным кычалеш,

 тыгак чонемже Тый декет, Юмем, шупшеш!


3 Юмо дек, илыше Юмо дек мыйын чонем шупшеш:

 кунам гын мый Юмын чурий ончык миен шогалам?


4 Шинчавӱдем йӱдшӧ-кечыже лийын мыйын киндем,

 ойлат мылам кажне кечын: «Кушто тыйын Юмет?»


5 Тидым шарналтем да шӱм-чонем почам:

 коштынам мый шуко калык коклаште,

 пайремлыше калыкын куан йӱкшӧ да моктеммурыж дене

 мый Юмын пӧртыш коштынам.


6 Мом тый, чонем, ойгырет да мом азапланет?

 Инане Юмылан! Мый Тудым эше мокташ тӱҥалам –

 мыйын Утарышемым, мыйын Юмемым!


7 Ойгыра мыйын кӧргыштем чонем –

 Иордан мландыште, Ермон ден Мицар курыклаште

 мый Тыйын нергенет шарналтем.


8 Тыйын вӱдшуҥгалтыш-влакетын гӱжлымышт дене

    пундашдыме ик келгыт весым ӱжеш;

 Тыйын вӱдшор ден толкынет-влак мыйын ӱмбачем эртеныт.


9 Кечывалым Господь ончыкта шке порылыкшым,

 а йӱдым мый Тудлан мурым мурем,

 илышым пуышо Юмемлан кумалам.


10 Каласем Юмылан, аралтышемлан:

 молан Тый мыйым монденат?

 Молан тушманын шыгыремдымыжлан ойгырен коштам?


11 Тушманем-влак мыйым шӱктарат,

 чыла луэм пудыргымыла чучеш.

 Вет кажне кечын мыланем ойлат:

 «Кушто тыйын Юмет?»


12 Мом тый, чонем, ойгырет да мом азапланет?

 Инане Юмылан! Мый Тудым эше мокташ тӱҥалам –

 мыйын Утарышемым, мыйын Юмемым!




ПСАЛТИРЬ

42 Псалом




1Юмем, мылам чын судым ыште,

 Тыйым шотлыдымо калык деч мыйым пыдал нал,

 шояк да чын огыл еҥ деч мыйым утаре!


2 Юмем, мыйын аралтышем,

 молан Тый мыйым коденат?

 Молан тушманын шыгыремдымыжлан ойгырен коштам?


3 Колто волгыдетым да чынетым,

 тек нуно мыйым вӱден наҥгаят,

 святой курыкышкет, Тыйын илыме верышкет кондат.


4 Миен шогалам Юмын жертвенникше дек,

 мыланем куан ден йывыртымашым пуышо Юмо дек.

 Юмем, мыйын Юмем, Тыйым кӱсле дене чапландараш тӱҥалам!


5 Мом тый, чонем, ойгырет да мом азапланет?

 Инане Юмылан! Мый Тудым эше мокташ тӱҥалам,

 мыйын Утарышемым, мыйын Юмемым!
Тау





ПСАЛТИРЬ

43 Псалом


1 Хор вуйлатышылан. Корей эрге-влакын туныктымашышт.




2 Юмына, ме шке пылышна дене колынна –

 ача-кочана-влак мыланна каласкаленыт,

    мом Тый нунын илыме жапыште, акрет кечылаште, ыштенат.


3 Шке кидет дене Тый калык-влакым пытаренат,

 нунын мландешышт ача-кочана-влакым вераҥденат,

 кырен шалатенат йот тукым-влакым, нуным поктен колтенат.


4 Шке кердышт дене огыл ачана-влак мландым налыныт,

 шке вийышт огыл нунылан сеҥымашым конден,

 а Тыйын кидет, вий-куатет да волгыдо чуриет,

 вет Тый нунын дек поро кумылан лийынат.


5 Тый Юмем, мыйын Кугыжам улат!

 Пу Иаковлан сеҥымашым.


6 Тый денет ӧрген чактарена тушманым,

 Тыйын лӱмет дене тошкена мемнан ваштареш шогалшым.


7 Мый шке пикшемлан ом ӱшане,

 кердем мыйым ок утаре.


8 Тый мемнам тушман деч утарет,

 мемнам ужмышудымо-влакым намысыш пуртет.


9 Кажне кечын ме Юмо дене моктанена,

 лӱметым курымеш мокташ тӱҥалына.


10 Но кызыт Тый мемнам кодышыч, вожылмашыш пуртышыч,

 сарзына-влак дене пырля шыч лек кредалаш.


11 Тый мемнам тушман деч куржыктышыч,

 мемнам ужмышудымо-влак погынам агат.


12 Шорык семын пуышыч мемнам шӱшкылаш,

 калык коклашке шалатышыч мемнам.


13 Парышым налде, калыкет ужалышыч,

 шулдо ак дене Тый пуышыч.


14 Пошкудына-влаклан мемнам Тый пуышыч мыскылаш,

 мемнан йыр илыше-шамычлан – вурсаш да воштылаш.


15 Калык-влак коклаште мемнам воштылчыкым ыштышыч,

 йот тукым-влак вуйыштым мыланна воштыл рӱзалтат.


16 Кече мучко чытем мыскылымашым,

 чуриемым вожылмаш леведеш –


17 колам шӱктарымым, игылтмым,

 тушман да ӱчым шуктышо-влак ӱмбакем шӧрын ончат.


18 Чыла тиде мемнан дене лийын,

 но ме Тыйым монден огынал,

 пудыртен огынал ойпидышетым,


19 шӱмна Тый дечет кораҥын огыл,

 йолна Тыйын корнет деч ӧрдыжкӧ каен огыл.


20 Тулпире-влакын мландыштышт мемнам Тый кырышыч,

 колымашын ӱмылжӧ дене мемнам леведыч.


21 Шке Юмынам монден,

 вес юмо дек киднам нӧлтална гын,


22 Юмо тидым пален ок нал ыле мо?

 Вет Тудо шӱмын чыла шолыпшым пала.


23 Тылат верч мемнам кажне кечын пуштедат,

 шӱшкылшаш шорыклан шотлат.


24 Помыжалт, Господь, молан Тый малет?

 Кынел, курымешлан мемнам ит кудалте.


25 Молан Тый чуриетым шылтет,

 орлыкнам, шыгыремдалт илымынам мондет?


26 Мемнан чонна пуракыште кия,

 капна мландыш пижын шинчын.


27 Кынел, Господь, полшаш мыланна,

 порылыкетлан кӧра мемнам утаре!




ПСАЛТИРЬ

44 Псалом


1 Хор вуйлатышылан. «Лилий-влак» семлан возымо. Корей эрге-влакын туныктымашышт. Йӧратымаш муро.




2 Сӧрал шомак шӱмем гыч йоген лекте.

 Каласем мый: шке мурем кугыжалан пӧлеклем,

 йылмем уста возкалышын пераж гай.


3 Чыла айдеме деч сӧрал улат тый,

 суапле шомак умшат гычын лектеш –

 тыге тыйым Юмо курымешлан суапландарен.


4 Талешке, кыдалышкет кердетым сакалте,

 ончыкто чапет ден виет.


5 Куатет дене чаплане,

 чынлык, ӱҥышӧ лиймаш да чын ыштымаш верч

    кудалын лек тый кредалаш.

 Тек тыйын пурла кидет ӧрыктарыше пашам ончыкта.


6 [Талешке!] Пикшет-влак пӱсӧ улыт,

 тушман-влакетын шӱмышкышт нуно керылтыт –

 Тыйын ончылнет, Кугыжа, калык-влак йӧралтыт.


7 Юмем, Тыйын престолет курым-курымеш,

 Тыйын кугыжан тоят – чынлык тоя.


8 Тый чын ыштымым йӧратет,

 закондымылыкым ужмет ок шу.

 Сандене Юмо, тыйын Юмет, куан ӱй дене тыйым

    пеленет улшо-влак деч утларак шӱрен.


9 Тыйын чыла вургемет смирна, алой да кассий пушан улыт;

 слон лу дене сӧрастарыме полатла гыч тыйым кӱсле йӱк веселаҥда.


10 Кугыжан ӱдыр-шамыч полатыштет пагалыме ӱдырамаш-влак коклаште улыт,

 Офирысе шӧртньым чийыман кугыжанвате пурла могырыштет шога.


11 Колышт, ӱдыр, да ончо, пылышетым савыре –

 калыкетым, шке ачатын пӧртшым мондо.


12 Тыйын моторлыкетлан кугыжан шӱм-чонжо ылыжеш,

 тудо – тыйын озат, тудлан вуетым саве.


13 Тир ӱдыр толеш пӧлек дене,

    калык кокла гыч эн поян-шамычат

 тыйын поро кумылетым тӱҥалыт кычалаш.


14 Кугыжан налшаш ӱдыржӧ полатыш мия, тудо пеш сӧрал,

 вургемже шӧртньӧ дене тӱрлымӧ.


15 Сынле*а вургеманым тудым кугыжа дек кондат,

 а почешыже – йолташ ӱдыржӧ-влакым.


16 Куанен да йывыртен нуным кондат,

 кугыжан полатышке нуно пурат.


17 Кугыжа, тыйын эргыч-влак ача-кочат-шамычым алмаштат,

 пӱтынь мланде мучко нуным вуйлатышылан шогалтет.


18 Лӱметым тукым гыч тукымыш мондалтдымым ыштем,

 калык-влак мокташ тӱҥалыт тыйым курым-курымеш.



*а 44:15 Сынле – яркий, красочный.




ПСАЛТИРЬ

45 Псалом


1 Хор вуйлатышылан. Корей эрге-влакын мурышт. Вичкыж йӱкын мурыман.




2 Юмо мыланна – аралтыш да куат,

 йӧсӧ лийме годым вашке полшышо.


3 Сандене ме огына лӱд, кеч мланде чытырналтше,

 курык-влак теҥыз келгытыш порволышт,


4 кеч тудын вӱдшӧ шаулыжо, шоҥешталтше

 да лӱшкымыж деч курык-влак чытырнышт.


5 Эҥер вӱдйогын-влак веселаҥдат Юмын олажым,

 Чыла деч Кӱшылысын святой илыме вержым.


6 Юмо – ола покшелне, тудо ок чытырне,

 эрден эрак тӱҥалын, полша Юмо тудлан.


7 Калык-влак пудыранат,

 кугыжаныш-влак чытырнат,

 [Чыла деч Кӱшылысын] йӱкшӧ деч мланде лӱҥгалтеш.


8 Господь Саваоф – мемнан дене,

 Иаковын Юмыжо мемнам арала.


9 Толза да Господьын мом ыштымыжым ончалза,

 ӧрыктарыше паша-влакым Тудо мландымбалне ыштен.


10 Господь мланде тӱр марте сар-влакым чарен:

 йоҥежым туген, умдым пудыртен,

 сарлык орва-влакым тул дене йӱлалтен.


11 «Чарнен шогалза да пален налза: Мый Юмо улам,

 калык-влак деч кӱшнӧ,

 уло мланде ӱмбалне эн кугу улам».


12 Господь Саваоф – мемнан дене,

 Иаковын Юмыжо мемнам арала.
Тау





ПСАЛТИРЬ

46 Псалом


1 Хор вуйлатышылан. Корей эрге-влакын псаломышт.




2 Совыдам кырыза, чыла калык,

 Юмылан йывыртен кычкырыза!


3 Вет Чыла деч Кӱшылысӧ Господь лӱдмашым луктеш,

 Тудо уло мландылан кугу Кугыжа.


4 Калык-влакым Тудо мемнан кидыш пуэн,

 тукым-шамычым йол йымакына пыштен,


5 мыланна мландым ойырен налын,

 йӧратыме Иаковшын кундемжым пуэн,

 кудыж дене тудо кугешнен илен.


6 Йывыртен кычкырыме годым Юмо престолыш шинче,

 пуч пуымо йӱк дене Господь кӱшкӧ нӧлталте.


7 Мурыза мемнан Юмылан, мурыза,

 моктыза мемнан Кугыжанам, моктыза!


8 Вет Юмо – пӱтынь мландын Кугыжаже,

 муро дене Тудым чапландарыза!


9 Юмо – чыла калыкын Кугыжаже,

 шке святой престолышкыжо Тудо шинчын.


10 Авраамын Юмыжын калыкше деке

    калык-влакын онышт погыненыт,

 вет мландысе вуйлатыше-влак*а Юмын улыт,

 Тудо нунын дечын кӱшнӧ!



*а 46:10 Вуйлатыше-влак – але: авыртыш-влак.




ПСАЛТИРЬ

47 Псалом


1 Муро. Корей эрге-влакын псаломышт.




2 Господь кӱдыратле да чот моктымо

    мемнан Юмынан олаштыже, шке святой курыкыштыжо.


3 Тиде – сӧрал да кӱкшӧ вер, уло мландын куанже,

 Сион курык – кӱдыратле Кугыжан олаже,

 тудо – йӱдвелысе тора курык гай.


4 Тиде олан карманыштыже Юмым

    чоткыдо аралтыш семын палат.


5 Теве кугыжа-влак погынен толыныт,

 ола ӱмбаке кержалташ шонен пыштеныт.


6 Мом нуно ужыныт – ӧрмашым луктын,

 нуно пудыраненыт, куржыныт мӧҥгеш.


7 Тушто нуным авалтен лӱдмаш,

 ӱдырамашын азам ыштымыж годсо гай орланымаш –


8 эрвел мардежын Фарсис корабль-влакым шалатымыж семын

 нуным Тый пытаренат.


9 Мо нерген колынна, тудымак Господь Саваофын олаштыже,

    мемнан Юмынан олаштыже, ужынна –

 курымешлан тудым Юмо пеҥгыдемден.


10 Юмына, ме Тыйын храмыштет

    Тыйын порылыкет нерген шонкалена.


11 Юмына, лӱмет шарлен чыла вере,

 моктат Тыйым мланде тӱр марте,

 пурла кидет чынлык дене темын.


12 [Господь], Тыйын чын судет-влаклан

    тек куана Сион курык,

    тек Иудан олаже-влак куанат.


13 Кайыза Сион йыр, тудым савырныза,

 башньыже-влакым шотлен лекса.


14 Ончалза тудын пеҥгыде пырдыжшым,

 ончал савырныза карманже-влакым –

 каласкаледа вара ончыкылык тукымлан.


15 Вет тиде Юмо – курымешлан мемнан Юмына,

 колымешкына мемнам Тудо вӱден наҥгая.




ПСАЛТИРЬ

48 Псалом


1 Хор вуйлатышылан. Корей эрге-влакын псаломышт.




2 Калык-влак, тидым колыштса,

 тӱнямбалне илыше-шамыч, тӱткын колыштса –


3 тыглай айдеме да лӱмлӧ,

 поян еҥ ден нужнат.


4 Умшам луктеш ушан шомакым,

 шӱм шонкалымашем-влак умылаш туныктат.


5 Мый туштен ойлымаш дек пылышем савырем,

 кӱсле сем почеш муам неле йодышлан вашмутым.


6 Молан лӱдаш мылам орлык толмо жап годым,

 кунам осаллык мыйым чыла велым авыра?


7 Нуно шке вийыштлан ӱшанат,

 шуко поянлыкышт дене моктанат.


8 Иза-шольыжым айдеме сулен налын ок керт,

 тудлан верч Юмылан акым ок пу.


9 Тудын чонжым сулен налаш ак пеш шерге,

 да тидым ышташ ок лий нигунам.


10 Вет, шӱгарыш логалде,

 курымеш илаш иктат ок код.


11 Кажныже ужеш: кугу ушан еҥ-влакат колат,

 шотдымо ден ушдымо семынак пытат,

 шке погыштым весылан кодат.


12 Кеч нуно мландыштлан шке лӱмыштым пуэныт,

 шӱгар курымешлан нунын пӧртышт,

 тукым гыч тукымыш илемышт лиеш.


13 Чапыште улшо еҥат курымеш ок иле,

 вольык семын тудат пыта.


14 Тиде корнышт – ушдымылык,

 кеч почешышт кайыше-влак нунын шонымыштым сайлан шотлат.


15 Шорык семын нуным поктен пуртат вес тӱняш,

 кӱташ тӱҥалеш нуным колымаш,

 вес кечынак чын ыштыше-влак олмешышт тӱҥалыт озаланаш.

 Нунын вийышт пыта, шӱгар лиеш нунын илыме верышт.*а


16 Но Юмо, мыйым Шкеж дек налын,

 вес тӱнян кидше деч чонем утара.


17 Ит кӧране, кунам айдеме поя,

 кунам пӧртшын чапше кушкеш:


18 кола тудо – нимом ок нал пеленже,

 чапше ок кай тудын почешыже.


19 Кеч илымыж годым шкенжым пиаланлан шотлен –

 вет тыйым моктат, кунам тыйын чылажат воранен толеш –


20 ача-кочаж-влак деке тудо кая,

 кудышт тетла волгыдым огыт уж.


21 Чапыште лиеш гынат, ок умыло айдеме:

 вольык семын тудат пыта.
Тау




*а 48:14-15 Еврей текстыште нине стих-влакын мом ончыктымыштым умылаш неле.




ПСАЛТИРЬ

49 Псалом

Асафын псаломжо.




1 Господь – юмо-влакын Юмышт – ойла

 да эрвел гыч касвел марте чыла айдемым ӱжын пога.


2 Чыла дечат сӧрал Сион гыч Юмо волгалт лишемеш,


3 толеш мемнан Юмына, да йӱк деч посна огыл:

 Тудын ончылныжо – чыла пытарыше тул,

 Тудын йырже – тале тӱтан мардеж.


4 Шке калыкшым судитлымашке

    Тудо пылпомыш ден мландым ӱжеш:


5 «Погыза Мый декем Мыйын ӱшанле-влакем,

 нуно, надырым конден, ыштеныт Мый денем ойпидышым».


6 Пылпомыш увертара Тудын чынлыкшым,

 вет Юмо улеш судья.


7 «Колышт, калыкем, Мый ойлаш тӱҥалам,

 Израиль, Мый ваштарешет таныклем,

 Мый Юмо, тыйын Юмет, улам.


8 Надырет верч огыл Мый тыйым шылталем,

 йӱлалтен пуымо надырет эре Мыйын ончылнем.


9 Ом нал суртет гыч ӱшкыжым,

 кудывечет гыч казатага-влакымат.


10 Вет Мыйын улыт чодырасе чыла янлык,

 тӱжемле курык ӱмбалне улшо вольыкат.


11 Палем курык ӱмбалысе чыла кайыкым,

 нурышто илыше чонан-влакат Мыйын улыт.


12 Шужем ыле гынат, Мый тылат ом каласе ыле,

 вет тӱня да чыла, мо тушто уло – Мыйын улыт.


13 Кочкам мо Мый ӱшкыж шылым,

 казатага вӱрым йӱам мо?


14 Кондо Юмылан надыр шотеш моктымашым,

 Чыла деч Кӱшылысылан мом сӧрыметым шукто.


15 Ӱж Мыйым неле кече годым –

 Мый тыйым утарем,

 тунам тый Мыйым чапландарет».


16 Сулыкан еҥлан Юмо ойла:

 «Кузе тый Мыйын кӱштымаш-влакем увертараш,

 ойпидышем нерген умшат дене кутыраш тоштат,


17 кунам Мыйын шылталыме мутем дек ужмышудымо улат,

 Мыйын шомакем кӱлдымыш луктат?


18 Шолыштшо еҥым ужмек, тудым йолташлан шотлет,

 яжар-влак денат тый келшен илет.


19 Умшатым почат осал мутым ойлаш,

 йылмет ондален кутыркала.


20 Шинчет да шке иза-шольыч ӱмбак шоякым ойлет,

 аватын эргыж ӱмбак лавырам кышкет.


21 Чыла тидым тый ыштылынат – Мый шып лийынам,

 шоналтенат тый: Мый тый гаетак улам.

 Но Мый тыйым мут кучаш шогалтем,

 чыла сулыкетым шинча ончыкет луктам.


22 Умылыза тидым, Юмым мондышо-влак,

 уке гын Мый тендам пытарем,

 да нигӧ утарыше ок лий.


23 Кӧ надыр шотеш моктымашым конда,

 тудо Мыйым жапла,

 кӧ чын корно дене кая,

 тудлан Мый Юмын утарымашыжым ончыктем».




ПСАЛТИРЬ

50 Псалом


1 Хор вуйлатышылан. Давидын псаломжо.
2 Давид тудым Вирсавия дене мален лекмекше, тудын деке пророк Нафанын толмыж деч вара возен.




3 Юмем, шке порылыкет дене мыйым серлаге,

 шуко сайлыкет дене осал паша-влакем ӱштын кудалте.


4 Мушкын колто сулыкем,

 титакем деч мыйым эрыкте.


5 Осал паша-влакемым мый палем,

 сулыкемже – эре ончылнем.


6 Тыйын, ик Тыйын ваштареш сулыкым ыштенам,

 Тыйын шинча ончылнет осалым ыштенам.

 Тыйын каласымет – чын,

 Тыйын судет – яндар.


7 Сулыкан мый шочынам,

 ава мӱшкыр гыч лекмекак, сулыкан лийынам.


8 Но Тый шӱмыштӧ чын улмым йӧратет,

 да мыланем шке мунлылыкетым ончыктет.


9 Ӱмбакем иссоп укш дене шыжыкте – лиям яндар,

 муш мыйым – лиям лум дечат ошо.


10 Пу мылам куан ден йывыртыме йӱкым колаш –

 куанат тек луэм-влак, кудыштым Тый шалатенат.


11 Шке ончалтышетым сулыкем деч кораҥде,

 чыла осал пашамым ӱштын кудалте.


12 Юмем, кӧргыштем яндар шӱмым ыште,

 шӱлышем уэмде, пеҥгыдемде.


13 Шке чуриет ончыч мыйым ит кораҥде,

 святой Шӱлышетым мый дечем ит нал.


14 Пӧртылтӧ мылам утарыметлан куаным,

 чолга Шӱлышет дене мыйым пеҥгыдемде.


15 Тунам мый осалым ыштыше-влакым Тыйын корнетлан туныктем,

 да сулыкан-шамыч Тый декет савырнат.


16 Юмем, мыйым утарыше Юмем!

 Вӱр йоктарымаш деч мыйым утаре,

 тунам йылмем Тыйын чынлыкетым куанен мокта.


17 Господь! Поч мыйын умшам,

 тунам мый Тыйым чапландарем.


18 Вольык надырым кондем ыле,

 но тудым Тый ынет нал,

 йӱлалтен пуымо надыр Тылат ок келше.


19 Юмылан келшыше надыр – кӱрышталтше шӱм-чон,

 кӱрышталтше да ӱҥышемше шӱмым Тый изиэш от уж, Юмем.


20 Шке порылыкет дене, [Господь,] Сионлан сайлыкым ыште,

 Иерусалимын пырдыжшым угыч нӧлтал.


21 Тунам келша Тыланет чын надыр,

 йӱлалтен пуымо да пӱтынек пуымо надыр,

 тунам жертвенникышкет самырык ӱшкыж-влакым пыштат.
Тау





ПСАЛТИРЬ

51 Псалом


1 Хор вуйлатышылан. Давидын туныктымашыже.
2 Идумей Доикын Саул деке толмекше да «Ахимелехын пӧртышкыжӧ Давид толын» манын увертарымекше, Давид тидым возен.




3 Мом осал пашат дене моктанет, «талешке»?

 Юмын порылыкшо эре мый денем.


4 Весылан пытымашым кычалеш йылмет,

 бритве гай пӱсӧ тудо, осал чоя айдеме!


5 Поро дечын путырак тый осалым,

 чыным ойлымо деч путырак шояклымым йӧратет.


6 Пытымашыш наҥгайыше мутым,

 чояланыше йылмым тый йӧратет.


7 Садланак Юмо тыйым курымешлан пытара,

 пӱтырен куча да омашет гыч луктын шуа,

 илыше-влакын мландышт гыч вожге кукла.


8 Ужыт тидым чын ыштыше-влак да лӱдыт,

 вара тыйын нергенет воштыл каласат:


9 «Теве айдеме, кӧ Юмым шке аралтышыжлан шотлен огыл,

 а шке кугу поянлыкшылан ӱшанен,

 осал пашаж дене вийым поген».


10 А мый Юмын пӧртыштӧ ладыра олив пушеҥге гай улам

 да Юмын порылыкшылан курым-курымеш инанем.


11 Чыла пашатлан мый Тыйым курымеш моктем,

 инанаш тӱҥалам Тыйын лӱметлан,

 вет Тый шке ӱшанле-влакет дек поро улат.




ПСАЛТИРЬ

52 Псалом


1 Хор вуйлатышылан. Пуэн шоктыман семӱзгар дене. Давидын туныктымашыже.




2 Ушдымо еҥ шке семынже шона: «Юмо уке».

 Тыгай еҥ-влак пужленыт, ыштат нуно йырнык пашам,

 уке нунын коклаште порым ыштыше.


3 Пылпомыш гыч Юмо айдеме эрге-влак ӱмбак онча –

 уло мо шонен моштышо, Юмым кычалше?


4 Но чыланат кораҥыныт, чылан йӧрдымӧ лийыныт,

 уке порым ыштыше, иктат уке.


5 Нимат огыт умыло мо осалым ыштыше нине еҥ-влак,

 мыйын калыкемым киндым кочмо семын кочшо

 да Юмын лӱмжым ӱжде илыше-влак?


6 Тудо верыште, кушто лӱдмаш уке,

    нуным пеш кугу лӱдмаш авалта.

 Тыйым шыгыремдылше-влакын лулегыштым Юмо шалатен кышка.

 Намысыш пуртет тый нуным,

 вет Юмо нуным Шкеж деч кораҥден.


7 Сион гыч Израильлан утарымаш толжо ыле!

 Куана Иаков, Израиль йывырта,

 кунам пленыште улшо калыкшым Юмо мӧҥгеш пӧртылта.




ПСАЛТИРЬ

53 Псалом


1 Хор вуйлатышылан. Кылан семӱзгар дене. Давидын туныктымашыже.
2 Тудым Давид зифей-влакын Саул деке толмышт да «Давид мемнан дене шылын» манмышт деч вара возен.




3 Юмем, лӱметын вийже дене мыйым утаре,

 шке куатет дене мылам чын судым ыште!


4 Юмем! Кол мыйын кумалмем,

 умшам гыч лекше мутым колышт,


5 вет йот еҥ-влак ваштарешем шогалыныт,

 чаманыдыме-шамыч мыйым пуштнешт –

 уке нунын ушыштышт Юмо.


6 Но Юмо мыланем полша,

 Господь чонем пеҥгыдемда.


7 Тушман-влакын осалыштым Тудо вуй ӱмбакышт пӧртылта.

 Шке чынлыкет почеш нуным пытаре.


8 Шке кумылын Тылат мый надырым кондем,

 Господь, Тыйын лӱметым моктем,

 вет тудо поро.


9 Тый мыйым чыла ойгем деч утарышыч,

 тушман ӱмбаке шинчам куанен онча.




ПСАЛТИРЬ

54 Псалом


1 Хор вуйлатышылан. Кылан семӱзгар дене. Давидын туныктымашыже.




2 Юмем, мыйын кумалмемым кол,

 сӧрвалымем деч ит шыл,



3-4 колышт мыйым да вашеште!

 Чонемым ойго туржеш,

 тушманын кычкырымыже,

 осал еҥын шыгыремдымыже

    мыйым аптыранымашыш пуртат.

 Нуно мыланем эҥгекым кондат,

 шыдышт дене ваштарешем тушманлат.


5 Шӱмем чытыра кӧргыштем,

 колымаш деч лӱдмаш мыйым авалтен.


6 Шучкылык ден ӧрткымаш мыйым темдалыныт,

 кугу лӱдмаш мыйым авалтен.


7 Каласышым тунам:

 «Пуат ыле гын мылам кӧгӧрченын гай шулдырым –

 чоҥештен каем да лыпланем ыле.


8 Торашке-торашке чоҥештем ыле,

 ир мландыште кодам ыле,


9 виян мардеж дечын, тӱтан мардеж дечын

    аралтышым муаш вашкем ыле».


10 Господь, ойыштым луген пытаре,

 вет олаште мый темдымаш ден шургымашым ужам –


11 йӱдшӧ-кечыже нуно ола йыр пырдыж дене коштыт,

 а ола кӧргыштӧ – осал паша, эҥгек.


12 Тушто – пытымаш,

 огыт кораҥ уремлаж гыч осал чоялык ден ондалымаш.


13 Мыйым тушман шӱктара гын,

 тидым чытем ыле,

 мыйым ужмышудымо еҥ ончылнем кугешна гын,

 тудын деч шылам ыле,


14 но тиде – тый, мый гаемак айдеме,

 мыйын йолташем да лишыл еҥем,


15 кӧн дене чон почын кутыренна,

 Юмын пӧртышкӧ пырля коштынна.


16 Тек нунын дек вучыдымын колымаш толеш,

 тек нуно илышынек вес тӱняшке волат,

 вет илыме верыштым осаллык авалтен.


17 А мый Юмым сӧрвален йодам,

 да мыйым Господь утара.


18 Кастене, эрдене да кечывалым

    мый сӧрвалаш да шортын йодаш тӱҥалам,

 да Тудо йӱкемым колеш:


19 ваштарешем кынелше-влак дечын,

 нуно шукын лийыт гынат,

 мыйым утарен кода да тынысым пуа.


20 Юмо колеш, акрет годсек Кугыжаланыше нуным колыштара,*а

 вет нуно огыт вашталт, Юмо дечын огыт лӱд.


21 Нунын дене келшен илыше ӱмбак кидыштым нӧлтат,

 ойпидышым пудыртат.


22 Ӱй деч пушкыдо шомакышт,

 а шӱмыштышт – ужмышудымаш,

 олив ӱй деч яклака нунын мутышт,

 но пӱсӧ керде гай нуно улыт.


23 Пу Господьлан шке тургыжланыметым –

 Тудо тыланет полша,

 чын ыштыше айдемылан тайнышташ нигунам ок пу.


24 Тый, Юмем, нуным эн келге вынемыш шуэт,

 вӱр йоктарыше ден шояче-влак

    пел ӱмырыштымат огыт шукто илен.

 А мый Тылат, [Господь,] ӱшанен илем.
Тау




*а 54:20 Колыштараш – подчинить.




ПСАЛТИРЬ

55 Псалом


1 Хор вуйлатышылан. «Умбалне йӱкым лукде илыше кӧгӧрчен» семлан возымо. Филистим-влакын Давидым Гефыште кучымекышт, Давидын возымашыже.




2 Юмем, мыйым серлаге!

 Еҥ-влак мыйым шыгыремдылыт,

 ӱмбакем керылтше-влак кечыгут поктылыт.


3 Кажне кечын тушманем-влак мыйым шыгыремдылыт,

 вет ваштарешем шогалше шукын улыт,

 о, Чыла деч Кӱшылысӧ!


4 Лӱдмем годым Тыйын полышетлан ӱшанем.


5 Мый Юмын мутшым моктем,

 ом лӱд – Юмын полшымыжлан ӱшанем,

 мом ыштен кертеш мылам айдеме?


6 Кажне кечын тушманем-влак вес семын савырат мутем,

 иктым нуно шонат – ышташ мылам осалым.


7 Пырля погынат, шылын шинчыт,

 мыйым пушташ ваҥен,

 кажне йолтошкалтышем эскерат.


8 Осал пашаштлан мутым огыт кучо мо?

 Юмем, калык-влакым шке шыдет дене сӱмырен кудалте!


9 Кусныл коштмо кажне кечем Тый шотленат.

 Мыйын шинчавӱдем шке атышкет пого –

 нуно Тыйын книгашкет возымо огытыл мо?


10 Кунам мый Тыйым сӧрвален ӱжам,

 тушманем-влак савырнат мӧҥгеш.

 Тышечын мый палем: Юмо – мыйын велне.


11 Мый Юмын мутшым моктем,

 Господьын пуымо мутшым чаплем.


12 Мый Юмылан инанен илем, нимо дечын ом лӱд,

 мом ыштен кертеш мылам айдеме?


13 Юмем, Тылат мом сӧрымем шуктем,

 моктымаш надырым кондем.


14 Вет утарышыч чонем Тый колымаш деч,

 [шинчамым – шинчавӱд деч,]

 йолемым – шӱртньымаш деч,

 да мый Юмын ончылно, илышын волгыдыштыжо, коштын кертам.




ПСАЛТИРЬ

56 Псалом


1 Хор вуйлатышылан. «Ит пытаре» семлан. Саул деч курыкпомышыш шылын куржмеке, Давидын возымашыже.




2 Серлаге, Юмем, мыйым серлаге,

 вет чонемже Тылат инана.

 Туткар эртен кайымешке,

 мый шулдыретын ӱмылешыже шылам.


3 Чыла деч Кӱшылысӧ Юмым,

 мыйым пыдал налше Юмым, сӧрвален йодам.


4 Колта кава гыч Тудо полышым да утара,

 мыйым поктылшо-влакым вожылмашыш пурта.

 Юмо мылам шке порылыкшым,

 ӱшанле улмыжым ончыкта!


5 А мый лев-влак коклаште улам,

 айдеме эрге-шамычым кочшо-влак коклаште кием,

 нунын пӱйышт – умдо да пикш,

 йылмышт – пӱсӧ керде.


6 Юмем, кава деч кӱшкӧ лий нӧлталме,

 пӱтынь мланде ӱмбалне лийже Тыйын чапет!


7 Йолемлан нуно вапшым шынденыт –

 чыла ӱшаным мый йомдаренам,

 ончылнем вынемым кӱнченыт,

 но тушко шкештак пурен каеныт.


8 Шӱмем мыйын ямде, Юмем, шӱмем мыйын ямде –

 мый мураш да чапландараш тӱҥалам.


9 Помыжалт, чонем, помыжалтса, кӱсле ден арфе!

 Мый ӱжара дене кынелам


10 да Тыйым, Господь, калык-влак коклаште чапландарем,

 тукым-шамыч коклаште моктен мурем.


11 Вет Тыйын порылыкет кава марте шуэш,

 Тыйын ӱшанле улмет – пыл ора дек шумеш.


12 Юмем, кава деч кӱшкӧ лий нӧлталме,

 пӱтынь мланде ӱмбалне лийже Тыйын чапет!




ПСАЛТИРЬ

57 Псалом


1 Хор вуйлатышылан. «Ит пытаре» семлан. Давидын возымашыже.




2 Судья-влак, чыным ойледа мо,

 айдеме эрге-шамыч, чын судитледа мо?


3 Уке, шӱмыштыда осал шонымашым нумалыда,

 тендан кидда вес еҥ-влакым темда.


4 Шочмышт годсекак йомын коштыт осал еҥ-влак,

 ава мӱшкыр гыч лекмекак, чын корно гыч кораҥын, шояклат.


5 Аярышт нунын кишкын гай,

 соҥгыра шемгишкын гай,

 кудо петыра шке пылышыжым


6 да кишкым юлен туныктышын йӱкшым ок кол,

 кеч-мыняр устан тудыжо юла гынат.


7 Юмем, умшасе пӱйыштым шалате,

 Господь, нине лев-влакын оҥылашлуштым шалате!


8 Тек нуно вӱд йоген кайыме семын йомыт!

 Кунам Юмо чымалтара шке пикшыжым,

 лийыт нуно сӱмырен кудалтыме.


9 Тек нуно коштшыжла тазылашукш семын кошкат,

 лугыч лийше аза семын огыт уж кечым.


10 Подышт-влакын йӱлышӧ шуанвондо шокшым шижын шуктымешкышт,

 нуным, ужаргым але когаргышым, тек пӧрдшымардеж наҥгая.*а


11 Нунылан ӱчым шуктымым ужмеке,

 чын ыштыше айдеме йывырта,

 йолжым мушкеш осал еҥын вӱрешыже.


12 Тунам еҥ-влак каласат:

 «Чын ыштыше айдемылан суап лиеш!

 Уло Юмо, мландымбалне судитлыше!»
Тау




*а 57:10 Еврей текстыште тыште мом возымым умылаш неле.




ПСАЛТИРЬ

58 Псалом


1 Хор вуйлатышылан. «Ит пытаре» семлан. Давидын возымашыже, кунам Саул, Давидым пушташ манын, тудын пӧртшым эскераш колтен.




2 Юмем, утаре мыйым тушманем-влак дечын,

 ваштарешем кынелше-влак дечын мыйым арале!


3 Утаре мыйым осалым ыштыше-шамыч дечын,

 вӱрым йоктарыше-влак дечын мыйым арале!


4 Господь, теве титакемлан верч огыл, сулыкемлан верч огыл

 нуно мыйын чонемым ваҥат,

 ваштарешем виян-влак погынат.


5 Титакем уке ӱмбач писын погынат, сарлан ямдылалтыт.

 Кынел мыланем полшаш, ӱмбакем ончал!


6 Тый, Господь, Саваоф Юмем, Израильын Юмыжо,

 калык-влаклан ӱчым шукташ помыжалт,

 осал чоя да ӱшанле огыл-влакым иктымат ит чамане!


7 Кастене нуно пӧртылыт

 да, пий гай урмыжын, ола мучко коштыт.


8 Йылмышт дене нуно шӱктарен вурсат,

 мутышт нунын пуйто керде.

 «Кӧ мемнам колеш?» – нуно шонат.


9 Но Тый, Господь, нуным воштылат,

 чыла нине калыкым ӱлык шындет.


10 Юмем, вий-куатем, ӱмбакет шинчаончалтышем виктарем,

 улат Тый мыйын аралтышем.


11 Мыйым чаманыше Юмо ончычем кая,

 тушманем-влак дене мо лиймым Тудо мылам ужаш пуа.


12 Но, калыкем Тыйым ынже мондо манын, нуным ит пушт –

 шалате нуным шке виет дене,

 сӱмырен кудалте нуным, Господь, мемнан Аралышына!


13 Йылмышт гыч лекше кажне мут дене нуно сулыкыш пурат –

 шудалмыштлан да шоякым ойлымыштлан

    тек нуно шке кугешнымашышт дене кучымо лийыт.


14 Шалате нуным шыдет дене, шалате,

 тек нуно огыт лий, тек пален налыт чылан –

 Юмо Иаковын мландыштыже да мланде тӱр мартеат кугыжалана.


15 Кастене нуно пӧртылыт,

 да, пий гай урмыжын, ола мучко коштыт.


16 Коштыт нуно, кочкышым кычалын,

 мӱшкырышт ок тем гын, йыҥысат.


17 А мый Тыйын куатетым моктен мурем,

 эрден эрак тӱҥалын, Тыйын порылыкетым моктем.

 Вет Тый лийынат мылам аралтыш,

 неле кече годым шылын куржмо вер.


18 Мыйын Куатем! Тыйым моктен мураш тӱҥалам,

 вет Тый, Юмем, мыйым арален налше,

 мылам порылыкым ончыктышо Юмо улат!




ПСАЛТИРЬ

59 Псалом


1 Хор вуйлатышылан. «Танык лилий» семлан возымо.*а Давидын туныктымо сынан возымашыже.
2 Месопотамийысе да Цовасе сириян-влак дене кредалмыж деч вара, Иоавын пӧртылшыла Шинчалан лапверыште латкок тӱжем идумейым кырен шалатымекше, Давид тидым возен.




3 Юмем, Тый мемнам Шке дечет кораҥдышыч да мемнам шалатышыч;

 Тый мыланна шыдешкышыч, но садак мемнан дек савырне!


4 Тый чытырыктышыч мландым, тудым печкалтарышыч –

 тӧрлате тудын шелшыжым, вет тудо чытыра.


5 Шке калыкетлан Тый кугу нелылыкым ужыктышыч,

 аҥыртарыше аракам мыланна йӱктышыч.


6 Тый дечет лӱдын илыше-влаклан тистым нӧлталат –

 тудын йырже погынен,

 нуно пикш дечын шылын кертыт.*б


7 Тек утлен кодыт Тыйын йӧратымет-влак.

 Мыйым кол, пурла кидет дене утаре.


8 Шке святой верже гыч Юмо каласен:

 «Сеҥымашлан куанен,

 Сихем мландым, Сокхоф лапверым шеледен пуэм.


9 Галаад ден Манассий Мыйын улыт,

 Ефрем – вуйыштем ӧшлӧк,

 Иуда кучемвий тоям лиеш.


10 Моав – мушкылтмо атем,

 Едом ӱмбак йолчиемем шуэм.*в

 Филистим мланде, Мыйым куан йӱк дене вашлий!»


11 Кӧ мыйым чоткыдемдыме олаш вӱден пурта,

 Едом марте кӧ мыйым ужата?


12 Вет Тый, Юмына, мемнам Шке дечет кораҥденат,

 сарзына-влак дене пырля от лек.


13 Полшо мыланна сеҥаш тушманым,

 вет айдеме полышлан ӱшан лиеш арам.


14 Юмо дене ме сеҥена,

 Тудо тушманнам тошка.



*а 59:1 Псалтирь книгаште музык дене кылдалтше термин-влакын мом ончыктымышт раш пале огыл.

*б 59:6 Еврей текстыште тыште мом возымым умылаш неле.

*в 59:10 Йолчиемым шуышо еҥын тыге ыштымыже «мландын озаже ынде мый улам» манмым ончыктен кертын.




ПСАЛТИРЬ

60 Псалом


1 Хор вуйлатышылан. Кылан семӱзгар дене. Давидын псаломжо.




2 Юмем, сӧрвален йодмемым кол,

 кумалмем дек пылышетым савыре!


3 Чонемлан йӧсӧ лийме годым мланде тӱр гыч Тыйым ӱжам:

 кӱзыктӧ мыйым кӱ курыкыш –

 шке вием дене тушко ом керт кӱзен.


4 Вет Тый улат аралтышем,

 тушман деч саклыше пеҥгыде пырдыжем.


5 Ӱмырем мучко Тыйын илыме верыштет илынем,

 Тыйын шулдырет йымалне мый утаралтнем.


6 Вет Тый, Юмем, сӧрымем колынат,

 лӱметым жаплыше-влакын налшаш суапыштым пуышыч мыламат.


7 Кугыжан илышаш кечыжым шукемде,

 кугыжаланыме ийлажым тукым гыч тукымыш шуйо.


8 Тек тудо Юмын ончылно курымеш кугыжалана,

 Тыйын порылыкет да ӱшанле улмет тек тудым оролат.


9 А мый Тыйын лӱметым курымеш моктен мурем,

 сӧрымем кече гыч кечыш шуктен шогем.
Тау





ПСАЛТИРЬ

61 Псалом


1 Хор вуйлатыше Идифунлан. Давидын псаломжо.




2 Юмо гына чонемлан тынысым пуа,

 Тудын деч – мыйын утаралтмашем.


3 Лач Тудо – кӱ курыкем, утарымашем, шылын куржмо верем;

 мый пеҥгыдын шогаш тӱҥалам.


4 Мыняр жап те эше еҥ ӱмбаке кержалташ тӱҥалыда?

 Те тудым пуштыда,

 тудо – тайныше пырдыж, лӱҥгышӧ пече гай.


5 Шонен пыштеныт нуно тудым кӱшычын сӱмырал шуаш,

 келша нунылан ондалкалаш:

 умшашт дене суапым тыланат, а шӱмыштышт каргат.


6 Чонем, Юмо дене ушнымаште веле лыпланымашым кычал!

 Вет Тудо мылам инанымашым пуа,


7 Тудо гына – мыйын кӱ курыкем,

    утарымашем да шылын куржмо верем,

 мый пеҥгыдын шогаш тӱҥалам.


8 Юмо гына – мыйын утаралтмашем да чапем,

 Юмо – пеҥгыде кӱ курыкем, шылын куржмо верем.


9 Калыкем, чыла жапыштат Тудлан ӱшане,

 шӱмыштет мо уло – поч Тудлан.

 Юмо – мемнан аралтышна.


10 Айдеме – шӱлалтыш дене иктак,

 еҥ-влак лач ондалчык улыт.

 Нуным чылаштым пышташ гын висаш,

 куштылгырак лийыт шӱлалтыш дечат.


11 Весым темден илымылан ида инане,

 агымылан ӱшанен ида иле.

 Поянлыкда шукемеш гынат,

 тушко шӱмдам ида пыште.


12 Ик гана Юмо каласыш,

 кок гана мый тидым кольым:

 чыла вий-куат – Юмын,


13 Тый гына, Господь, поро улат.

 Кажныжлан Тый пашаже почеш пӧртылтет.




ПСАЛТИРЬ

62 Псалом

1 Иуда тукымын ир мландыштыже лиймыж годым Давидын возымо псаломжо.




2 Юмем! Тый мыйын Юмем улат,

 эр ӱжара денак мый Тыйым кычалам.

 Вӱддымӧ, кошкышо ир мландыште

 чонемже Тый декет шупшеш,

 капемже Тыйым кычалеш.


3 Тыйын виет ден чапетым ужаш манын,

 святой верыште ӱмбакет онченам.


4 Тыйын порылыкет илыш деч сайрак!

 Мыйын умшам Тыйым тӱҥалеш мокташ.


5 Илыме чыла кечыштем Тыйым чапландарем,

 кидем нӧлталын, лӱметым ӱжын кумалам.



6-7 Кунам вакшыштем Тыйым шарналтен кием

 да Тыйын нергенет йӱдым шонкалем,

 чонем пуйто эн сай кочкыш дене темеш,

 йылмем Тыйым куанен мокта.


8 Вет Тый улат мыйын полышем,

 Тыйын шулдырет йымалне мый куанем.


9 Тый декет пижын мыйын чонем,

 Тыйын пурла кидет мыйым куча.


10 А чонемым пытараш шонышо-влак

 мланде кӧргыш порволат.


11 Логалыт нуно керде йымаке,

 тулпире-влаклан кочкыш лийыт.


12 Юмылан кугыжа йывырта,

 Юмо дене товатлыше кажне еҥ куанаш тӱҥалеш,

 вет шояче-влакын умшашт петырыме лиеш.




ПСАЛТИРЬ

63 Псалом


1 Хор вуйлатышылан. Давидын псаломжо.




2 Юмем, сӧрвален кумалмемым кол,

 лӱдмашым лукшо тушман деч илышем арале.


3 Осал чоя-влакын шонен пыштымышт деч,

 лӱшкышӧ осал еҥ-шамыч деч мыйым шылте.


4 Нуно керде семын пӱсемденыт йылмыштым,

 мутышт – чымалтарен шындыме аяран пикш гае.


5 Шылын шичме верышт гыч нуно титакдымым лӱят,

 вучыдымын лӱят ӱмбакше да огытат лӱд.


6 Осалым ышташ шонымаштышт пеҥгыдын шогат,

 кутырен келшеныт лӧдым шындаш,

 ойлат нуно: «Кӧ мемнам ужеш?»


7 Ышташ шонат осалым, тыге ойлат:

 «Чылажымат ме сайын шоненна!»

 Умылаш ок лий айдеме шӱм-чоным!*а


8 Но Юмо ӱмбакышт пикшым колта,

 кенеташте нуно сусыртымо лийыт.


9 Шке йылмышт дене нуно зияным шкаланышт кондат.

 Нуным ужшо-влак воктечышт кораҥыт.


10 Чыла еҥым лӱдмаш авалта,

 нуно Юмын пашаж нерген каласкалаш

 да Тудын мом ыштымыж нерген шонкалаш тӱҥалыт.


11 Господьлан куана чын ыштыше айдеме,

 Господьлан тудо инанен ила,

 да яндар шӱм-чонан-влак чылан йывыртат.
Тау




*а 63:7 Еврей текстыште тыште мом возымым умылаш неле.




ПСАЛТИРЬ

64 Псалом


1 Хор вуйлатышылан. Давидын псаломжо. Муро.




2 Тыйым, Юмем, моктена Сионышто,

 [Иерусалимыште] Тылат чыла сӧрымынам шуктена.


3 Тый кумалмым колат,

 чыла еҥ-влак Тый декет мият.


4 Сулыкан пашана-влак мемнам темдат,

 но нунын деч Тый эрыктет мемнам.


5 Пиалан, кӧм Тый ойырен налынат

    да Шке декет лишемденат –

 тудо Тыйын сурт-печышкет илаш пура.

 Тыйын пӧртетын, святой храметын,

    перкелыкше дене ме темына.


6 Кол мемнам, Юмына, мемнан Утарышына,

 чын судитлыше да лӱдмашым лукшо!

 Мланде тӱр ден мӱндыр теҥыз-влакын улат Тый ӱшанышт.


7 Шке куатет дене шогалтенат курык-влакым,

 кыдалешет ӱшталынат вий-куатым.


8 Теҥыз лӱшкымым, вӱдтолкын йӱкым,

    калык пудыранчыкым Тый лыпландарет!


9 Мланде тӱрыштӧ илыше-влакат

    Тыйын палдарыше палет-влак дечын лӱдыт,

 эрвел ден касвелнат Тый чапландараш кумылым луктат.


10 Мланде дек порын савырнен, йӱрым колтет,

 тудым лектышаным ыштет –

 Юмын йогынжо эре вӱд дене темше!

 Киндым шочыкташ Тый мландым ямдыленат:


11 куралме кашым вӱдыжтарет,

 комыля-влакым тӧрлет,

 йӱр дене тудым пушкыдемдет,

 лекше озымым суапландарет.


12 Идалыкым Тый кинде перке дене сӧрастарет,

 кушто Тый эртет, тушто мланде перкелык дене темеш.


13 Такыр олык-влак шудо дене леведалтыт,

 кӱкшака-шамыч куан вургемым чият.


14 Олык-влак кӱтӱ дене,

    лапвер-влак шурно дене леведалтыт,

 уло мланде куанен мура!




ПСАЛТИРЬ

65 Псалом

Хор вуйлатышылан. Муро. Псалом.




1 Пӱтынь мланде, Юмылан куанен кычкырал!


2 Тудын лӱмжын чапшым моктен мурыза,

 Тудым чапландарыза!


3 Каласыза Юмылан:

 «Ӧрыктарыше улыт Тыйын пашат-влак!

 Тыйын кугу куатетлан кӧра

    тушманет, ӱҥышыла койын, Тыланет келшаш тӧча».


4 [Чыла деч Кӱшылысӧ,] пӱтынь мланде Тылат вуйым савыже,

 Тылат мурыжо, лӱметым моктен мурыжо!


5 Толза да ончалза Юмын пашаже-влакым –

 мом Тудо айдеме эрге-шамычлан ышта, чылажат ӧрыктарыше.


6 Теҥызым Тудо кукшо мландыш савырен,

 эҥер гоч калык йолын лектын,

 Тудлан ме тушто куаненна.


7 Куатше дене Тудо курымеш кугыжалана,

 шинчаже Тудын чыла калыкым эскера –

 вуянче-влак ваштарешыже ынышт нӧлталт.


8 Калык-влак, Юмынам чапландарыза,

 Тудым кугу йӱкын моктыза!


9 Тудо илышнам арален коден,

 йолналан шӱртняш пуэн огыл.


10 Юмына, Тый мемнам тергенат,

 шийым левыктыме семын мемнам левыктен эрыктенат.


11 Вӱден наҥгайышыч мемнам Тый оптышыш,

 ӱмбакына нелылыкым пыштышыч.


12 Орван еҥ-влак вуй ӱмбачна коштыч,

 тул ден вӱдыш мыланна пураш логале,

 но мемнам Тый йоҥгыдо верыш луктыч.


13 Йӱлалтен пуымо надыр дене Тыйын пӧртышкет пурем –

 Тылат мом сӧрымем чыла шуктем.


14 Орлыкем годым умшам гыч нуно лектыныт,

 мыйын йылмем нуным ойлен.


15 Ӧрдышӧ вольыкым Тылат мый йӱлалтен пуэм –

 тагам йӱлалтыме тамле пушан шикшым пӧлеклем,

 ӱшкыж ден казатага-влакым надырлан кондем.


16 Юмо деч лӱдшӧ-влак, толза да колыштса чылан –

 Юмын мыланем мом ыштымыж нерген каласкалем.


17 Умшам дене Тудым мый сӧрвален ӱжынам,

 йылмем дене Тудым мокташ ямде лийынам.


18 Лиеш ыле гын шӱмыштем закондымылык,

 Господь мыйым огеш кол ыле.


19 Но Юмо мыйым колын,

 кумалмемлан пылышыжым почын.


20 Тек Юмо моктымо лиеш!

 Кумалмем Тудо кӱлдымыш луктын огыл,

 порылыкшым мый дечем кораҥден огыл.




ПСАЛТИРЬ

66 Псалом


1 Хор вуйлатышылан. Кылан семӱзгар дене. Псалом. Муро.




2 Юмына, лий мемнан деке поро,

 мемнам суапландаре,

 чуриетын волгыдыж дене мемнам волгалтаре –


3 тек пален налыт Тыйын корнетым мландымбалне,

 Тыйын утарымашетым – чыла калык коклаште.


4 Юмына, тек моктат Тыйым калык-влак,

 тек моктат Тыйым калык-влак чылан!


5 Тек йывыртат да куанат тукым-шамыч!

 Вет Тый калык-влакым чын судитлет,

 мландымбалысе тукым-шамычым виктарен шогет.


6 Юмына, тек моктат Тыйым калык-влак,

 тек моктат Тыйым калык-влак чылан!


7 Мланде мыланна шке саскажым пуа.

 Юмо, мемнан Юмына, тек суапландара мемнам!


8 Тек Юмо суапландара мемнам,

 тек мландын чыла тӱрыштыжӧ Тудын деч лӱдын илат!
Тау





ПСАЛТИРЬ

67 Псалом


1 Хор вуйлатышылан. Давидын псаломжо. Муро.




2 Тек Юмо кынелеш, да тушманже-влак шаланен пытат,

 тек Юмым ужмышудымо-влак Тудын чурийже деч куржыт!


3 Шикш шаланыме семын нуным шалате,

 тек шыштын тулышто левен шулымыж семын

    осал еҥ-влак Юмын чурий ончылно пытат.


4 А чын ыштыше-влак тек йывыртат да куанат,

 кугу куан дене Юмын ончылно йомартланат.


5 Мурыза Юмылан, Тудын лӱмжым моктыза,

 кава дене Коштшым чапландарыза!

 Лӱмжӧ Тудын – Господь,

 Тудын чурийже ончылно куаныза!


6 Тудо – тулык-влакын ачашт,

    тулык вате-шамычлан чын судым ыштыше,

 Юмо – шке святой илыме верыштыже.


7 Шкет кодшо еҥым Юмо пӧртыш илаш пурта,

 петырымаште улшо-влакым эрыкыш луктеш,

 а ӱскырт-влак кошкышо мландыште илаш тӱҥалыт.


8 Юмем, кунам шке калыкет ончылно каенат,

 кунам ир мланде дене ошкылынат –


9 Тыйын ончылнет, Синайысе Юмо, Израильын Юмыжо,

 мланде чытырналтын, кава йӱрым йоктарен.


10 Шке мландет ӱмбаке, Юмем,

    Тый тале йӱрым колтенат,

 кунам тудо лунчырген, Тый тудым ылыжтенат.


11 Тыйын калыкет тушто илен;

 шке порылыкет дене, Юмем,

 Тый йорло-влаклан мо кӱлешым пуэнат.


12 Господь колта шке шомакшым,

 уверзе ӱдырамаш-влак шукын улыт:


13 куржыт, сеҥалтын куржыт сарзывий-влак да нунын кугыжашт,

 а мӧҥгыштӧ ӱдырамаш-влак мом поген налмым шеледат.


14 Шке тукым мландыштыда киен,

 те кӧгӧрчен гай лийында,

    кудыжын шулдыржо ший дене,

    пыстылже яндар шӧртньӧ дене леведалтын.


15 Кунам кугыжа-влакым Чылакертше кырен шалатен,

 Селмон курыкышто лум лумын.


16 Васан курык, Юмын курык!

 Васан курык, кӱкшӧ курык!


17 Кӱкшӧ курык-влак, те молан

    Юмын илаш шонымо курык ӱмбак кӧранен ончеда?

 Тушто Господь курымеш илаш тӱҥалеш.


18 Юмын сарорваже шотлен пытарыдыме – тӱжем-тӱжемле,

 Господь нунын покшелнышт Синайыште, святой верыште.


19 Тый кӱкшытыш кӱзенат,

 пленыш налме-влакым пеленет наҥгаенат,

 айдеме-влак деч налынат пӧлекым,

 тунам ӱскырт-влак кокла гычат Господь Юмо дене илен кертыт.


20 Моктымо лийже Господь кажне кечын!

 Мемнан ӱмбаке Юмо нумалтышым пышта,

 но Тудак мемнам утара.


21 Мемнан Юмына – утарыше Юмо,

 Господь Юмо мемнам колымаш деч утара.


22 Юмо чынжымак шалата тушманже-влакын вуйыштым,

 сулык корно дене коштшо-шамычын ӱпан вуйыштым.


23 Господь каласен:

 «Васан гыч пӧртылтем Мый нуным,

 теҥыз пундаш гычат муын луктам.


24 Тунам тушман-влакетын вӱрышкышт тошкалат,

 пиет-влакат тудым йӱаш тӱҥалыт».


25 Юмына, Тыйын лӱмеш тӱшкан ошкылмым ужыныт,

 Кугыжа Юмем лӱмеш святой верыш ошкылмым ужыныт.


26 Ончылно ошкылыныт мурызо-влак,

 шеҥгелне – семӱзгар дене шоктышо-шамыч,

 коклаштышт – ӱдыр-влак тимпан дене.


27 «Те, Израиль тукым гыч лекше-влак,

 Господь Юмым погынымашыште моктыза!»


28 Тушто Вениамин, эн изи шольо, нуным вӱден наҥгая,

 туштак улыт Иудан тукымвуйжо-влак шке еҥышт дене,

 Завулон ден Неффалимын тукымвуй-влакшат.


29 Юмет тылат вийым ончылгоч палемден.

 Юмына, мом Тый мыланна ыштенат, угыч ончыкто.


30 Иерусалимысе храметлан кӧра

    кугыжа-влак Тылат пӧлекым кондат.


31 Пеҥгыдын каласе омыж коклаште илыше янлыклан,

 презе-влак коклаште улшо ӱшкыж кӱтӱлан.

 Тек нуно лийыт ӱлыкшемдыме, кондат ший моклакам.*а

 Кредалаш шонышо калыкым шалатен пытаре!


32 Толыт Египет гыч колтымо лӱмлӧ еҥ-шамыч,

 Эфиопийыште илыше-влакат Юмо деке кидыштым шуят.


33 Мландысе кугыжаныш-влак,

 Юмылан мурыза, Господьым моктен мурыза!


34 Акрет кава дене Тудо кая,

 кӱдырчӧ гай йӱкшӧ Тудын шокта!


35 Чапым пуыза Юмылан!

 Тудын кӱдыратлыкше – Израиль ӱмбалне,

 Тудын куатше – пыл лоҥгаште.


36 Луктеш лӱдмашым Юмо,

    Израильын Юмыжо, шке святой верыштыже.

 Тудо шке калыкшылан вийым да пеҥгыдылыкым пуа.

 Тек Юмо чапландарыме лиеш!
Тау




*а 67:31 Еврей текстыште тыште мом возымым умылаш неле.




ПСАЛТИРЬ

68 Псалом


1 Хор вуйлатышылан. «Лилий-влак» семлан возымо. Давидын псаломжо.




2 Юмем, утаре мыйым –

 вӱд шуын шӱй марте.


3 Пижынам мый келге купыш –

 пеҥгыде мланде йол йымалнем уке.

 Логалынам келге вӱдыш –

 писе вӱдйогын мыйым наҥгая.


4 Кычкырен сӧрвалымем деч чот улненам,

 логарем оралген.

 Юмемым вучен, шинчамже ноен.


5 Амал деч посна мыйым ужмышудымо еҥ-влак

    вуйысо ӱпем дечат шукын улыт.

 Мыйым нимолан поктылшо тушманем-влак вияҥыныт:

 мом шолыштын омыл, тудым пӧртылтышаш улам.


6 Юмем, Тый палет мыйын ушдымылыкем,

 титакем-влак Тый дечет шылтыме огытыл.


7 Господь, Господь Саваоф!

 Тыланет инаныше-влак тек мыйын верч вожылтарыме огыт лий.

 Израильын Юмыжо!

 Тыйым кычалше-влак мыйын верч ынышт пуро намысыш.


8 Вет Тылат кӧра чытем шӱктарымашым,

 вожылмаш леведын мыйын чурием.


9 Йот еҥ лийынам иза-шольо-влакемлан,

 авамын эргыж-влаклан лийынам ӧрдыжъеҥ.


10 Тыйын пӧртетын чапше верч тыршымаш йӱлалта чонемым,

 Тыйым вурсен ойлышо-влакын мыскылымышт возыт ӱмбакем.


11 Кунам мый шортам да пӱтым кучем,

 тидлан мыйым мыскылат.


12 Кунам тыглай вургем олмеш чоштыра вургемым чием,

 тидлан мыйым воштылыт.


13 Капка воктене шинчыше-влак мыйын нерген кутырат,

 аракам йӱшӧ-шамыч шке мурыштышт мыйын нерген мурат.


14 А мый, Господь, Тылат кумалам,

 келшыше жап годым Тыйым сӧрвалем.

 Юмем, кугу порылыкет ден утарыше чынлыкетлан кӧра

    мыйым кол.


15 Лук мыйым лӱкӧ лавыра гыч, ит пу мылам пуреҥгаяш.

 Мыйым ужмышудымо-влак деч, келге вӱд деч утаре.


16 Ынже наҥгай мыйым вӱдйогын,

 ынже нел мыйым келгыт,

 ынже петыре умшажым ӱмбалнем поргем.


17 Вашеште мыланем, Господь,

 вет Тый улат чаманыше, ӱшанле,

 шуко порылыкетлан кӧра ончал ӱмбакем.


18 Ит шылте чуриетым шке тарзет деч,

 вет мый кугу ойгыш логалнам.

 Мыланем вашешташ Тый вашке,


19 лишем мый декем, чонемым утаре,

 тушман-влак дечын мыйым нал арален.


20 Палет Тый, кузе мыйым мыскылат,

 шӱктарат да намыслат,

 чыла тушманем улыт Тыйын ончылнет.


21 Шӱмемжым кӱрыштеш мыскылымаш,

 мый чот лунчыргенам.

 Вучышым чаманымашым, но тудо уке,

 кычальым лыпландарышым, но шым му.


22 Кочкышыш мылам шекшым пыштышт,

 йӱмем шумо годым сыркам*а йӱктышт.


23 Тек ӱстел сийышт нунылан лӧдӧ лиеш,

 надыр пайремышт – йолыштлан вапш.


24 Тек шинчашт вудакаҥеш да сокыр лиеш,

 тек йолышт нунын эре чытыра.


25 Оптал ӱмбакышт шке шыдетым,

 тек йӱлышӧ шыдет нунын ӱмбак йога.


26 Лиеш тек яра нунын илыме верышт,

 илыше-влак ынышт лий нунын омашыштышт.


27 Вет кӧм Тый перенат, тудым поктылыт нунат,

 кӧм сусыртенат, тудлан орлыкым ешарат.


28 Титакышт ӱмбак титакым ешаре,

 тек чыныш лукмо огыт лий Тыйын ончылнет.


29 Тек лӱмышт илыш книга гыч ӱштылалтеш,

 чын ыштыше-влак дене пырля возымо ок лий.


30 А мый улам мыскынь, орлык мыйым авалтен.

 Тек Тыйын полышет, Юмем, мыйым йол ӱмбаке шогалта.


31 Тунам Юмемын лӱмжым чапландарен мурем,

 Тудым тауштен моктем.


32 Вет тӱкан да кӱчан самырык надыр ӱшкыж деч

    Господьлан тиде путырак келша.


33 Тидым ужын, шыгыремдалт илыше-шамыч куанат.

 Юмым кычалше-влак, тендан шӱм-чонда ылыжеш,


34 вет Господь незер-влакын кумалмыштым колеш,

 петырымаште шинчыше шке еҥже-влакым ок уж изиэш.


35 Тек моктат Тудым кава ден мланде,

 теҥыз да тушто илыше-влак!


36 Вет Юмо утара Сионым,

 Иудан ола-влакшым угыч нӧлталеш,

 Тудын калыкше тушто илаш да озаланаш тӱҥалеш.


37 Юмын тарзыж-влакын тукымышт тиде мландым налыт,

 Тудын лӱмжым йӧратыше-шамыч тушто илаш тӱҥалыт.



*а 68:22 Сырка – уксус.




ПСАЛТИРЬ

69 Псалом


1 Хор вуйлатышылан. Давидын псаломжо. Шарнашлан.




2 Юмем, мыйым утараш ит шуйкале,

 Господь, мыланем полшаш вашке.


3 Тек мыйын чонемлан колымашым кычалше-влак

    вожылтарыме, намысыш пуртымо лийыт.

 Тек мыланем осалым шонышо-влак

    мӧҥгеш савырыме да воштылчыкыш лукмо лийыт!


4 «Тыгак кӱлеш, тыгак кӱлеш!» манын мылам ойлышо-влак

    тек, намысыш пурен, савырнат мӧҥгеш.


5 Тек Тыйым кычалше-влак чылан Тылат куанен йывыртат,

 тек Тыйын утарымашетым йӧратыше-влак чарныде ойлат:

 «Юмына кӱдыратле!»


6 Мый улам незер да йорло –

 вашке мый декем, Юмем!

 Тый мыйын полышем, утарышем улат!

 Тол, Господь, ит шуйкале!
Тау





ПСАЛТИРЬ

70 Псалом




1 Тыйын полышетлан, Господь, ӱшанен илем,

 тек намысыш мый нигунам ом пуро.


2 Лук мыйым эрыкыш, шке чынлыкет почеш утаре!

 Кол мыйын йӱкем, мыйым утаре!


3 Лий мыйын пеҥгыде аралтышем,

 кушан мый эре шылын кертам.

 Тый мыйым утараш шонен пыштенат,

 Тый кӱ курыкем, чоткыдо карманем улат.


4 Юмем, утаре мыйым осал еҥын кидше деч,

 вуянче да шыгыремдыше-влак деч утаре.


5 Тый мыйын ӱшанем улат, Господь Юмем,

 Тылат мый самырык годсек инанем.


6 Шочмем годсекак мый Тылат эҥертем,

 ава мӱшкыр гыч мыйым Тый луктынат –

 ом чарне Тыйым моктымем.


7 Лийынам мый шукыштлан ӧрмашым лукшо,

 но Тый пеҥгыде аралтышем улат.


8 Тек умшам моктымаш дене темеш –

 [мураш Тыйын чапет нерген,]

 Тыйын сылнылыкетым кажне кечын моктен мураш.


9 Ит кодо мыйым шоҥго лиймекем,

 вием пыташ тӱҥалме годым ит шӱкал Шке дечет.


10 Теве тушманем-влак мыйын ваштареш кутырат,

 чонем ваҥыше-влак, погынен, шке коклаштышт ойлат:


11 «Юмо тудым коден.

 Поктен кайыза, тудым кучыза –

 тудын утарышыже уке».


12 Юмем, ит лий мый дечем тораште.

 Мыйын Юмем, мыланем полшаш вашке.


13 Тек, намысыш пурен, мыйын тушманем-влак йомыт!

 Осалым кӧ мылам шона, тек нуным вожылмаш да намыс леведыт!


14 А мый [Тылат] инанен илем,

 Тыйым эшеат чот моктем.


15 Кажне кечын Тыйын чынлыкет нерген,

    утарыше пашат-влак нерген ойлаш тӱҥалам,

 кеч нуным шотлен пытаренат ом керт.


16 Господь Юмын кугу пашаж-влак нерген каласкалем,

 Тыйын чынлыкетым, лач Тыйыным, мый увертарем.


17 Юмем, йоча жапем гычак мыйым туныктен шогенат,

 ӧрыктарыше пашат-влак нерген таче мартеат увертарем.


18 Юмем, ит кодо мыйым шоҥго, чал ӱпан лиймекемат –

 Тыйын виет нерген мый тиде тукымлан каласкалынем,

 ончыкылык тукым-влаклан куатет нерген ойлынем.


19 Тыйын чынлыкет кавашке шуэш,

 кӱдыратле улыт ыштыме пашат-влак.

 Юмем, кӧ уло Тый гает?


20 Шуко неле орлыкым мылам Тый колтенат,

 но угыч да угыч мыйым ылыжтенат,

 мланде пундаш гыч луктынат.


21 Чапем нӧлталын, адакат лыпландаренат,

 [мланде пундаш гыч мыйым луктынат].


22 Юмем, Тыйын порылыкетым арфе дене моктем,

 Израильын Святойжо, кӱсле дене Тыйым моктен мурем!


23 Тылат мурымо годым умшам куан дене темеш,

 йывырта чонем, кудым Тый утаренат.


24 Тыйын чынлыкет нерген йылмем кажне кечын ойла,

 вет мылам осалым шонышо-влак

    вожылтарыме да намысыш пуртымо улыт.




ПСАЛТИРЬ

71 Псалом

Соломонлан. [Давидын псаломжо.]




1 Юмем, кугыжалан чын судитлен моштыметым

    да кугыжа эргылан шке чынлыкетым пӧлекле.


2 Тек Тыйын калыкетым тудо чын судитла,

 йорло-влакетлан чын судым ышта.


3 Тек курык-влак калыклан тыныслыкым,

    кӱкшака-влак чынлыкым кондат.


4 Тек йорло еҥлан кугыжа чын судым ышта,

 незер-влакын йочаштым арален налеш,

 а шыгыремдыше еҥым тек пытара.


5 Мыняр жап кече ден тылзе лийыт,

 тынар жап еҥ-влак Тый дечет

    тукым гыч тукымыш тек лӱдын шогат.


6 Тек кугыжа солен налме олыкыш йӱршӧ йӱр гай,

    мландым вӱдыжтарыше кугу йӱр гай лиеш.


7 Тудын кугыжаланымыж годым чын ыштыше еҥ тек тӱзлана,

 тылзын уке лиймешкыже тыныслык тек озалана.


8 Теҥыз деч теҥыз марте,

 Евфрат эҥер деч мланде тӱр марте

    кугыжа тек оза лиеш.


9 Ир мландыште илыше-влак тудын ончык кумык возышт,

 тушманже-влак пуракым нулышт.


10 Фарсисын да отро-влакын кугыжашт,

    Сава*а ден Севан кугыжашт тек тудлан пӧлекым кондат.


11 Чыла кугыжа кумык вочшо ончыланже,

 чыла калык тӱҥалже тудлан тарзыланаш.


12 Вет полышым йодшо йорло еҥлан тудо полша,

 незер еҥым, кӧн полшышыжо уке, пыдалын налеш.


13 Йорло ден незерым тудо чамана,

 нунын чоныштым утара.


14 Шыгыремдымаш да пызырымаш деч чоныштым утара,

 нунын вӱрышт тудлан шергакан.


15 Тек тудо шуко ийым ила,

 тек Сава гыч тудлан шӧртньым кондат.

 Тек тудын верч эре кумалыт,

 кажне кечын тудлан суапым йодыт.


16 Мландыште шурно ток лийже,

 курыкыштат шурно парча Ливан чодыра семын лӱҥгалтше,

 олаште еҥ-влак мландысе кушкыл семын шукемышт.


17 [Моктымо лийже] тудын лӱмжӧ курымеш,

 мыняр жап сандалыкым кече волгалтара,

    тек тунар жап тудын лӱмжым шарнат.

 [Мландысе чыла тукымлан] суапландарымаш тудын гоч толжо,

 чыла калык кугыжам пиалан манже.


18 Моктымо лийже Господь Юмо, Израильын Юмыжо,

 Тудо гына ӧрыктарыше пашам ышта!


19 Моктымо лийже Тудын чапланыше лӱмжӧ курымеш,

 Тудын чапше дене уло мланде темже! Аминь, аминь!



20 Тидын дене Иессей эрге Давидын кумалме мутшо пытен.


Тау




*а 71:10 «Сава» – Грек текстыште «Аравий».




ПСАЛТИРЬ

72 Псалом

Асафын псаломжо.




1 Юмо Израиль деке чынжымак поро кумылан,

 нунын деке, кӧмытын шӱм-чонышт яндар!


2 А мый изиш гына шым шӱртньӧ,

 йолем изиш гына ыш яклешт.


3 Осал еҥ-влакын сайын илымыштым ужын,

 нине намысдыме еҥ-шамычлан мый кӧранен колтышым.


4 Колымешкышт уке нунын нимогай йӧсылык,

 чока капан, таза нуно улыт.


5 Моло еҥ семын огыт орлане,

 илышын кочыжым огыт пале.


6 Сандене кугешнымаш – нунын шӱшерышт,

 пызырымаш – нунын чиемышт.


7 Кояҥмышт дене шинчаштат огеш кой,

 уда, оккӱл шонымаш дене шӱмышт темын.


8 Мыскылен воштылыт, ойлат осалым,

 шкеныштым кӱшкӧ шынден, весе-влакым лӱдыктылыт.


9 Умшашт кутыра пылпомыш ваштареш,

 пӱтынь мланде ваштареш йылмышт ойла.


10 Юмын калыкшат савырна нунын могырыш,

 нунын мутыштым вӱд семын корка тич кошталын йӱэш.*а


11 Ойлат нуно: «Кузе Юмо пален налеш?

 Чыла деч Кӱшылысӧ пала мо?»


12 Тыгае улыт нине осал еҥ-влак,

 илат эре сайын, поянлыкым поген.


13 [Каласенам мый:]

 «Арам мо тугеже шӱмем яндарым кученам,

    титакдыме улмем ончыкташ кидем мушкынам?»


14 Кажне кечем орлык дене темын,

 кажне эрдене мылам шылталымым колаш логалын.


15 Но каласем ыле гын:

 «Тӱҥалам ойлаш мый нунын семын», –

 Тыйын калыкетым ондалем ыле.


16 Шонкаленам мый: кузе гын чыла тидым умылаш,

 но неле лийын тиде мыланем.


17 Вара гына, Юмын святой верышкыже пурымеке,

 мый умыленам – могай мучаш нуным вуча.


18 Яклака корныш Тый нуным шогалтет,

 Тый нуным пӱтынек пытарет.


19 Кузе нуно ик татыште пытарыме лийыт,

 пытат нуно, мучашышт лиеш шучко!


20 Помыжалтмеке, кузе ужмо омым мондат,

 туге Тылатат, Господь, кынелмекет,

 нунын сынышт нигунам лийдыме гай лиеш.


21 Кунам шӱмемлан кочо лийын да кӧргем йӱлен,


22 умылен кертын омыл, лийынам шонен моштыдымо,

 Тыйын ончылнет вольык гае лийынам.


23 Но мый эре улам Тый денет,

 пурла кидем гыч Тый мыйым кучет.


24 Каҥашым пуэн, ончыктет мылам корным,

 вара чапышке вӱден кондет.


25 Каваште Тый дечет моло кӧ мыйын уло?

 Мландыштат Тый дечет моло мыланем нимо ок кӱл.


26 Мыйын капем ден чонем начарештыт,

 но Юмо – шӱмемын пеҥгыдылыкше,

 Тудо – курымешлан мыйын ужашем.


27 А Тый дечет кораҥше-влак пытат.

 Пытарет Тый кажным, кӧ Тылат ӱшанле огыл.


28 Мыланем гын пиал – Юмо дек лишыл лияш!

 Господь Юмо дене мый аралтышым муынам.

 [Сион ӱдырын уремлаштыже]

 Тыйын пашат-влак нерген ойлаш тӱҥалам.



*а 72:10 Еврей текстыште тыште мом возымым умылаш неле.




ПСАЛТИРЬ

73 Псалом

Асафын туныктымашыже.




1 Юмына, молан Тый мемнам Шке дечет кораҥдышыч?

 Молан кӱтӱэтын шорыкшо-влаклан шыдет ылыжын?


2 Шарналте ожнак сулен налме калыкетым,

    Шкаланет тӱлен налме тукымым,

 да Сион курыкым, кушто Тый илаш тӱҥалынат.


3 Йолетым курымешлан сӱмырен кодымо пӧрт верыш виктаре –

 святой верыште мо улмым тушман чыла шалатен.


4 Тыйын лӱмеш погынымо верыште тушман-влак ырлат.

 Сеҥымаш пале семын шогалтеныт тушто шке тистыштым,


5 нугыдо чашкерыште пушеҥгым руышо семын товарыштым нӧлтыштыныт,


6 тушто улшо пӱчкеден ыштыме узор-влакым икте кодде

    товар да шугыньо дене шалатеныт.


7 Святой верышкет нуно тулым чыкеныт,

 Тыйын лӱметлан кумалме верым шакшыленыт.


8 Каласеныт шке шӱмыштышт: «Нуным пӱтынек пытарена»,

 да ты элыште Юмын лӱмеш погынымо чыла верым йӱлалтеныт.


9 Нимогай палым она уж,

 кодын огытыл пророк-влак мемнан коклаште,

 чыла тиде мыняре шуйна – уке тидым палыше.


10 Юмына, эше мыняр жап тушман мыскылаш тӱҥалеш?

 Курымеш мо тудо лӱметым шӱктараш тӱҥалеш?


11 Молан Тый шке кидет дене, пурла кидет дене, от полшо?

 Лук кидетым помышет гыч да нуным пытаре.


12 Юмо – тӱҥалтыш гычак мыйын Кугыжам,

 ыштет Тый мландымбалне утарымаш пашатым!


13 Шке куатет дене теҥызым кокыте шелынат,

 вӱдыштӧ теҥыз кишке-влакын вуйыштым шалатенат.


14 Шалатенат левиафанын*а вуйжо-влакым,

 пуэнат тудым ир мландысе [Эфиопий] калыклан кочкаш.


15 Тый почынат памаш ден йогын-влакым,

 а кугу вӱдан эҥер-шамычым коштенат.


16 Кече – Тыйын, йӱдат – Тыйын,

 тылзе ден кечымат Тый ыштенат.


17 Палемденат мландын чыла тӱржым,

 кеҥеж ден телым ыштенат.


18 Шарнен шого, Господь, кузе тушман игылт воштылеш,

 ушдымо калык Тыйын лӱметым шӱктара.


19 Ит пу янлыклан шке кӧгӧрченетын чонжым,

 незер калыкетым эрелан ит мондо.


20 Ит мондо шке ойпидышетым,

 вет мландын чыла пычкемыш верже пызырымаш дене темын.


21 Шыгыремдыме еҥ мыскылалтше ынже кай,

 йорло ден незер-влак тек лӱметым моктат.


22 Кынел, Юмем, да судитлалтме пашатым нал арален,

 ушдымо еҥын Тыйым кечыгут шӱктарымыжым шарналте.


23 Ит мондо тушман-влакетын кычкырымыштым,

 ваштарешет шогалше-влакын чарныде лӱшкымыштым.
Тау




*а 73:14 Левиафан – теҥызыште илыше акрет годсо мифысе шуко вуян кугу янлык.




ПСАЛТИРЬ

74 Псалом


1 Хор вуйлатышылан. «Ит пытаре» семлан. Асафын псаломжо. Муро.




2 Моктена ме Тыйым, Юмына, моктена,

 вет мемнан деке Тый чак улат!

 Ӧрыктарыше пашат-влак нерген еҥ-шамыч увертарат.


3 Каласенат Тый:

 «Палемдыме жапыште Мый чын судым ыштем.


4 Чытырналтше кеч мланде да тушто чыла илыше,

 тудым кучышо негыз меҥгым Мый пеҥгыдемдем.


5 Моктаныше-влаклан ойлем: ”Ида моктане”,

 да осал-влаклан: ”Ида нӧлтӧ тӱкыдам.


6 Кӱшкӧ тӱкыдам ида нӧлтӧ,

 вуйдам кӱшкӧ нӧлтен, [Юмо ваштареш] ида кутыро”».


7 Эрвел гыч огыл, касвел гыч огыл,

 ир мланде гычат огыл айдеме чапым нӧлтымаш,


8 а Юмо – чылаштлан судья:

 иктым Тудо ӱлыкшемда, весым нӧлта.


9 Вет Господьын кидыште тич темыме чаше,

 тушто шоҥалтеш тамлештарыме*а йошкар арака.

 Тиде аракам Господь темкала,

 мландымбалне илыше чыла осал еҥлан

    тудын кучажымат йӱашышт логалеш.


10 А мый Иаковын Юмыж нерген ойлаш,

 Тудым курымеш моктен мураш тӱҥалам!


11 «Осал еҥ-шамычын тӱкыштым пудыртем,

 да чын ыштыше-влакын тӱкышт нӧлталтыт».



*а 74:9 Тамлештараш – приправлять. Йошкар аракам тӱрлӧ приправе дене тамлештареныт.




ПСАЛТИРЬ

75 Псалом


1 Хор вуйлатышылан. Кылан семӱзгар дене. Асафын псаломжо. Муро.




2 Иуда мландыште Юмым палат,

 Израильыште Тудын лӱмжӧ кугу.


3 Салимыште Тудо ила,

 Сионышто Тудын илыме верже.


4 Тушто Тудо йоҥеж пикшым, авыртыш ден кердым

    да моло саргуралым пудыртен.


5 Чапет Тыйын волгалтеш,

 янлык илыме курык-влак деч Тый куатан улат.


6 Лӱддымӧ сарзе-влакын мо улыштым поген налме,

 нуным омо темдалын, кидыштышт вий кодын огыл.


7 Тыйын кӱштымӧ йӱкет деч, Иаковын Юмыжо,

    орва ден имне-влакат пуйто пич омо дене мален колтеныт.


8 Лӱдмашым лукшо Юмо Тый улат,

 Тыйын шыдешкымет годым чурий ончылнет кӧ шоген кертеш?


9 Увертаренат пылпомыш гыч Тый судым,

 да мланде лӱдмыж дене шыпланен.


10 Шогалын Юмо судым ышташ,

 мландымбалне пызырналт илыше чыла еҥым Тудо утара.


11 Еҥ-влакын шыдыштат конда Тылат чапым,

 кодшо шыдетым саргурал семын Тый ӱштальыч ӱмбакет.


12 Господь Юмыланда сӧрымаш-влакым пуыза

    да нуным шуктыза,

 тек йыр улшо-влак чылан лӱдмашым лукшо Юмылан пӧлекым кондат.


13 Вуйлатыше-влакым Тудо темдалеш,

 мландымбалысе кугыжа-влаклан Юмо лӱдмашан.




ПСАЛТИРЬ

76 Псалом


1 Хор вуйлатыше Идифунлан. Асафын псаломжо.




2 Юмо деч полышым йодын кумалам,

 Юмым сӧрвалем, да Тудо мыйым колеш.


3 Кунам мылам неле, кычалам Господьым,

 кидем Тудын дек йӱдымат нӧлталме,

 ынеж лыплане мыйын чонем.


4 Юмо нерген шонен, каньысырланем,

 шонкалем мый – чонемланже шуй чучеш.


5 От пу Тый мылам шинчам петыраш,

 чонем пудырана – ом керт кутыренат.


6 Ончычсо жапым, эртен кайыше ийлам шонкалем.


7 Йӱдым шарналтем мурым мурымем,

 шӱмыштем шонкалем, чонем вашмутым кычалеш:


8 йӧршешлан мо Господь мемнам Шкеж деч кораҥден,

 суапшым ок ончыкто мо тетла?


9 Йӧршешлан мо пытен Тудын порылыкшо,

 тукым гыч тукымыш ойлымо мутшылан мучаш толын мо?


10 Монден мо Юмо сайым ышташ,

 шыдешкымыжлан кӧра тетла ынеж чамане мо?


11 Шоненам мый:

 «Чыла деч Кӱшылысын кидше мемнам тетла ок арале –

 теве мо ойгандара чонем».


12 Мом Господь ыштен, мый ом мондо.

 Ондак ыштыме ӧрыктарыше пашат-влакым шарнем,


13 Тыйын ыштыме пашат-влак нерген,

    кӱдыратле пашат-влак нерген шонкалем.


14 Юмына, Тыйын корнет святой!

 Уло мо мемнан Юмына гай вес кугу Юмо?


15 Тый ӧрыктарыше паша-влакым ыштыше Юмо улат,

 калык-влак коклаште шке куатет ончыктенат.


16 Виян кидет дене Тый шке калыкетым,

    Иаков ден Иосиф эрге-влакым, утаренат.


17 Вӱд-влак Тыйым ужыныт, Юмына,

 вӱд-влак Тыйым ужыныт да лӱдыныт,

 пундашдыме келгыт-шамыч чытыреныт.


18 Пыл-влак вӱдым йоктареныт,

 каваште кӱдырчӧ кӱдыртен,

 Тыйын волгенче пикшет-влак чоҥештылыныт.


19 Тыйын кӱдыртымӧ йӱкет пылпомышышто шергылтын,

 волгенче-влак тӱням волгалтареныт –

 мланде лӱҥгалтын да чытырнен.


20 Тыйын корнет эртен теҥыз гочын,

 йолгорнет келге вӱд гоч каен,

 Тыйын йол кышатым нигӧ ужын огыл.


21 Тый шке калыкетым шорык кӱтӱ семын

    Моисей ден Ааронын кидышт дене наҥгаенат.
Тау





ПСАЛТИРЬ

77 Псалом

Асафын туныктымашыже.




1 Колышт, калыкем, мыйын туныктымем,

 ойлымо шомакем дек савыре пылышет.


2 Туштен ойлаш йылмем рудем,

 акрет годсо туштым мый ойлем.


3 Мом колынна да пален налынна,

 мом ачана-влак мыланна каласкаленыт –


4 йоча-влак дечын она шылте,

 толшаш тукымлан ме Господьын чапшым,

    Тудын куатше ден ӧрыктарыше пашаж-влакым увертарена.


5 Пуэн Иаковлан Тудо сугыньым,

 Израильлан – шке законжым,

 тудым ачана-влак шке йочаштлан туныктышт манын кӱштен коден.


6 Палышт тудым кушкын шушо тукым,

 ончыкшым шочшаш йоча-влак,

 да нунат шке жапыштыже икшывыштлан ойлышт.


7 Тек Юмо лиеш нунын ӱшанышт,

 Юмын пашажым нуно ынышт мондо

 да Тудын кӱштымашыж-влакым шуктен шогышт.


8 Ынышт лий нуно ача-кочашт гай,

 нунышт ӱскырт, мут колыштдымо тукым лийыныт,

 шӱмышт кокытеланыше улмаш,

 чонышт Юмылан ӱшанле лийын огыл.


9 Пикшым лӱйкалыше саргуралан Ефрем эрге-влак

    кредалме кечын тушман деч куржыныт.


10 Юмын ойпидышыжым нуно шуктен огытыл,

 Тудын законжо почеш илаш келшен огытыл.


11 Монденыт нуно Тудын мом ыштымыжым,

 нунылан ончыктымо ӧрыктарыше пашаж-влакым.


12 Ачаштын шинча ончылнышт Египет мландыште, Цоан кундемыште

    Юмо ӧрыктарыше паша-влакым ыштен.


13 Теҥызым шелын да нуным тудын гоч луктын,

 вӱдым пырдыж семын шогалтен.


14 Вӱден каен нуным кечывалым пыл дене,

 а йӱдым тул волгыдо дене наҥгаен.


15 Ир мландыште Тудо кӱм шелын,

 пуйто кугу келгыт гыч вӱдым луктын, нуным йӱктен.


16 Кӱ курык гыч луктын йогыным,

 да вӱд эҥер семын йоген.


17 Но нуно Тудын ваштареш сулыкым тугак ыштеныт,

 Чыла деч Кӱшылысым ир мландыште колыштын огытыл.


18 Юмым нуно лӱмынак тергеныт,

 чоныштлан келшыше кочкышым пуаш йодыныт.


19 Юмо ваштареш ӧпкелен ойленыт:

 «Кертеш мо Юмо ир мландыште ӱстелым поген?


20 Чынжымак, Тудо кӱм перен,

 да тушеч вӱд лектын, эҥер семын йоген.

 А кертеш мо Тудо киндымат пуэн,

 шке калыкшылан шылымат пукшен?»


21 Господь тидым колын да моткоч шыдешкен,

 тул лектын Иаков ӱмбаке,

 шыдыже ылыжын Израиль ваштареш.


22 Вет ӱшанен огытыл нуно Юмылан,

 Тудын утарымыжлан инанен огытыл.


23 Но пыл-влаклан Тудо пуэн кӱштымашым,

 кавасе омса-влакым почын


24 да ӱмбакышт йӱр семын манным колтен,

 кава гыч киндым нунылан кочкаш пуэн.


25 Суксо-влакын кондымо киндыштым кочкын айдеме,

 нунылан кочкышым Юмо ток колтен.


26 Эрвел мардежым Тудо тарватен кава гыч,

 куатше дене кечывалвел мардежым конден,


27 пурак наре йӱрыктен нунылан Тудо шылым,

 теҥыз ошма наре шулдыран кайыкым кышкен.


28 Нунын станышкышт, омашышт воктек

    Тудо кайыкым кышкен.


29 Нуно кочкыныт, утыждене темыныт,

 мо шонымыштым Тудо нунылан пуэн.


30 Но нунын эше шерышт темын огыл,

 умшаштышт эше кочкыш улмаш,


31 ӱмбакышт Юмын шыдыже ылыжын:

 нунын виян еҥыштым пуштын,

 Израильын самырык пӧръеҥже-влакым сӱмырен кудалтен.


32 Тидын деч варат нуно сулыкым ыштымыштым чарнен огытыл,

 Тудын ӧрыктарыше пашаж-влаклан ӱшанен огытыл.


33 Сандене Тудо илыме кечыштлан мучашым пыштен,

 нунышт шӱлалтыш семын йомыныт –

 илыме ийлаштым Тудо шучкын пытарен.


34 Кунам Юмо нуным пуштеден,

 нуно Тудым кычалыныт, Тудын дек савырненыт,

 эр гычак тӱҥалын, Юмо дек лишемаш тыршеныт.


35 Шарналтеныт тунам: Юмо – нунын кӱ курыкышт,

 Чыла деч Кӱшылысӧ Юмо – нуным Утарыше.


36 Туге гынат нуно умшашт дене Тудым ондаленыт,

 йылмышт дене шойыштыныт.


37 Шӱмышт Тудын ончылно чын лийын огыл,

 Тудын ойпидышыжлан нуно ӱшанле лийын огытыл.


38 Но Тудо, поро кумылан,

 сулыкыштым кудалтен да нуным пытарен огыл,

 шуко гана сырымашыжым кораҥден,

 уло шыдыжлан ылыжаш пуэн огыл.


39 Тудо шарнен: улыт нуно айдеме гына,

 шӱлалтыш, кудо лектеш да мӧҥгеш ок пӧртыл.


40 Мыняр гана нуно ир мландыште Тудын ваштареш шогалыныт,

 еҥ илыдыме верыште Тудым ойгандареныт!


41 Угыч да угыч нуно Юмым тергеныт,

 Израильын Святойжым йӧсландареныт.


42 Шарналтен огытыл Тудын виян кидшым,

    нуным пызыралтмаш деч утарыме кечыжым.


43 Тунам Тудо Египетыште палдарыше палыж-влакым,

 шке ӧрыктарыше пашаж-влакым Цоан кундемыште ончыктен.


44 Египтян-влакын эҥерыштым Тудо вӱрыш савырен,

 нуно вӱдйогынышт гыч йӱын кертын огытыл.


45 Нуным пурашлан колтен ӱмбакышт пормо-влакым

 да ужава-шамычым – орлыкым кондашлан.


46 Пуэн шукш-влаклан нунын мланде кушкылыштым,

 да шурнышырчыклан – паша лектышыштым.


47 Виноград вондыштым шолемлан кырыктен,

 ир смоква пушеҥгыштым йӱштӧ налын.


48 Вольыкышт ӱмбак шолемым колтен,

 кӱтӱштым волгенче дене пытарен.


49 Колтен нунын ӱмбак йӱлышӧ шыдыжым,

 сырымаш ден неле орлыкым ӱмбакышт йоктарен –

 пытарыше суксо-влакым пеш шуко колтен.


50 Кучаш тӱҥалын огыл Тудо шыдыжым,

 арален огыл колымаш деч чоныштым –

 нуным шучко черлан пуэн.


51 Египетын чыла кугэргыжым пуштын,

 Хамын илемыштыже пӧръеҥ вийын икымше саскажым пытарен.


52 Луктын шке калыкшым шорык семын,

 ир мландыште нуным кӱтӱ семын наҥгаен.


53 Корныштышт Тудо арален каен,

 лӱдын огытыл нуно нимо деч,

 а тушманыштым теҥыз петырен.


54 Нуным Тудо шке святой мландышкыже,

    шке кидше дене сеҥен налме курыкышкыжо, конден.


55 Тусо калык-влакым нунын ончыч поктен колтен,

 мландыштым Израиль калыклан шеледен пуэн,

 илемышкышт Израиль тукым-влакым вераҥден.


56 Но нуно умбакыжат Юмым тергеныт,

 Чыла деч Кӱшылысӧ ваштареш шогалыныт,

 Тудын сугыньжым шуктен огытыл.


57 Ача-кочашт семын Юмо деч кораҥыныт,

 Тудлан ӱшанле лийын огытыл –

 йӧрдымӧ пикшйоҥеж гай нуно лийыныт.


58 Кумалме кӱкшакашт дене Юмым шыдештареныт,

 шке ыштыме юмышт дене Тудым сырыктеныт.


59 Тидым ужын, Юмо чот сырен,

 Израильлан Тудо шыдешкен:


60 коден каен Силомысо илыме вержым –

 еҥ-влак коклаште илыме скинийжым.


61 Пуэн шке куатшым*а пленыш,

 шке чапшым – тушман кидыш.


62 Шке калыкшылан Юмо шыдешкен,

 тудым керде дене пушташ пуэн.


63 Тул кочкын нунын рвезыштым,

 сӱан мурым мурен огытыл ӱдырыштлан.


64 Иерей-влакышт керде деч пытеныт,

 тулык ватышт шортмо йӱлам эртарен кертын огытыл.


65 Тунам омо деч вара помыжалтше,

 аракам йӱмӧ деч вара шӧрлышӧ патыр семын

    Господь помыжалтын.


66 Тушман-влакым мӧҥгеш куржыктен,

 курымаш намысыш нуным пуртен.


67 Иосифын илыме вержым кудалтен каен,

 Ефрем тукымым Шкаланже ойырен налын огыл,


68 но Иуда тукымым, йӧратыме Сион курыкшым,

    Тудо ойырен налын.


69 Тушан Шкаланже кава гай кӱкшӧ святой верым чоҥен,

 курымешлан тудым мланде гай пеҥгыдым ыштен.


70 Ойырен налын шке Давид тарзыжым,

 шорык кудывече гыч тудым налын.


71 Пачам пукшышо шорык кокла гыч

    конден тудым шке калыкшым кӱташ –

 кӱташ Иаковым, шке Израиль калыкшым.


72 Нуным Давид яндар шӱм-чон дене кӱтен,

 уста кид дене вуйлатен.
Тау




*а 77:61 «Куатшым» – Тыште Юмын шондыкшо нерген ойлалтеш, тудым филистим-влак руалтен налыныт. Ончо: 1 Куг 4-ше глава.




ПСАЛТИРЬ

78 Псалом

Асафын псаломжо.




1 Юмем, йот калык-влак мландышкет тольыч,

 Тыйын святой храметым шакшылышт,

 Иерусалимым шалатен пытарышт.


2 Тарзе-влакетын капыштым кайыклан,

    ӱшанле-влакетын капыштым янлыклан кочкаш пуышт.


3 Иерусалим мучко вӱрыштым вӱд семын йоктарышт,

 нуным тойышо нигӧ уке.


4 Пошкудо-влаклан ме воштылчык лийна,

 йыр улшо калык мемнам вурса да мыскыла.


5 Мыняр жап эше, Господь, мыланна Тый сырет,

 эре мо йӱлаш тӱҥалеш тул семын Тыйын шыдет?


6 Тыйым палыдыме калык-влак ӱмбак шыдетым оптал,

 лӱметым ӱжде илыше кугыжаныш-влак ӱмбак сырыметым йоктаре,


7 вет нуно Иаковым пытареныт,

 тудын илыме вержым пустаҥденыт.


8 Ит пыште мемнан ӱмбак ача-кочанан сулыкыштым,

 шке порылыкетлан кӧра вашке мемнам серлаге,

 вет чот мыскыньыш ме савырненна.


9 Полшо мыланна, Юмына, мемнан Утарышына,

    шке лӱметын чапшылан кӧра.

 Шке лӱметлан верч мемнам утаре,

 сулыкнам Тый кудалте.


10 Ынышт ойло йот калык-влак:

 «Кушто нунын Юмышт?»

 Тарзет-влакын вӱрыштым йоктарымылан

    тек мемнан шинча ончылно калык-влаклан ӱчӧ шукталтеш,

 тек пален налыт калык-влак тидын нерген.


11 Пленыште улшо-влакын йӧсланен кычкырымыштым кол,

 пушташ пуымо-шамычым виян кидет дене утаре.


12 Шым пачаш пӧртылтӧ кажне пошкудо калыклан,

    Тыйым, Господь, шӱктарымыштлан.


13 А ме, Тыйын калыкет да кӱтӱэтын шорыкшо-влак,

    курымеш Тылат таум ыштена,

 тукым гыч тукымыш Тыйым моктен мурена.




ПСАЛТИРЬ

79 Псалом


1 Хор вуйлатышылан. «Лилий-влак» семлан возымо. Асафын таныклымыже. Псалом.




2 Колышт мемнам, Израильын Кӱтӱчыжӧ,

    кӱтӱ семын Иосифым Вӱдышӧ!

 Волгалт лишем, херувим-влак ӱмбалне Шинчыше!


3 Ончыкто шке виетым Ефрем, Вениамин да Манассий ончылно,

 тол утараш мемнам.


4 Юмына, мемнам угыч йол ӱмбак шогалте!

 Тек чуриет мемнам волгалтара, да ме утарыме лийына!


5 Господь Юмо Саваоф,

 калыкетын кумалмыжлан мыняр эше шыдешкаш тӱҥалат?


6 Тый нунылан шинчавӱд киндым пукшенат,

 пеш шуко шинчавӱдым йӱктенат.


7 Пошкудына-влак мемнан мландынам тавалат,

 тушман-влаклан ме воштылчык улына.


8 Саваоф Юмо, мемнам угыч йол ӱмбак шогалте!

 Тек чуриет мемнам волгалтара, да ме утарыме лийына!


9 Египет гыч Тый виноград вондым конденат,

 поктен колтен калык-влакым, тудым шынденат,


10 эрыктенат тудлан верым.

 Тудо вожым колтен, мланде мучко шарлен.


11 Тудын ӱмылжӧ курык-влакым леведын,

 укшыж-влак Юмын кедр гай лийыныт.


12 Шарлен тудын укшыжо теҥыз марте,

 игыж-влак эҥер*а дек шумеш шуыныт.


13 Молан шалатенат тудым авырыше пырдыжым?

 Кажне эртен кайыше ынде саскажым кӱрыштеш!


14 Тудым ир сӧсна пургедеш, янлык кочкеш.


15 Саваоф Юмо, савырне, ончал пылпомыш гыч,

 тиде виноград вондетым толын ончал!


16 Шке кидет дене шындымым,

    вияҥден куштымо игетым арален кодо.


17 Тудо тул дене йӱлалтыме, пӱчкедыме...

 Тек Тыйын шыдет деч тушман-влак пытат!


18 Пурла велнет улшо айдеме эргым,

 кӧм Тый Шкаланет виян тарзым ыштенат,

 тек Тыйын кидет арален шога.


19 Ме Тый дечет огына кораҥ!

 Иландаре мемнам, ме Тыйын лӱметым ӱжаш тӱҥалына!


20 Господь Юмо Саваоф,

 мемнам угыч йол ӱмбак шогалте!

 Тек чуриет мемнам волгалтара, да ме утарыме лийына!



*а 79:12 «Эҥер» – Тыште Евфрат нерген ойлалтеш.




ПСАЛТИРЬ

80 Псалом


1 Хор вуйлатышылан. Гефысе семӱзгар дене. Асафын псаломжо.




2 Юмо – мемнан вий-куатна, Тудлан куанен мурыза!

 Иаковын Юмыжлан йывыртен кычкыралза!


3 Мурыза псаломым, шоктыза тимпаным,

    мотор йӱкан кӱсле ден арфым,


4 у тылзе годым пучым пуалтыза,

 пайремна кечын, тичмаш тылзе годым пуалтыза.


5 Тыгай Израильлан кӱштымаш,

 Иаковын Юмыжо тыге ышташ шӱден.


6 Тидым Тудо Иосифлан сугыньлен,

 кунам тудыжо Египет гыч лектын.

 Тушто мый палыдыме йылме дене ойлымым кольым:


7 «Тупшо гыч нумалтышым Мый кораҥденам,

 кидыштым комдым нумалме деч утаренам.


8 Орлык годым тый Мыйым ӱжынат – Мый утаренам,

 кӱдырчан пыл кокла гыч тылат вашештенам,

 Мерива вӱд воктене тыйым тергенам.


9 Колышт, калыкем, Мыйын шижтарыме мутем!

 Эх, колыштат ыле гын Мыйым, Израиль!


10 Тек вес юмо тыйын ок лий,

 йот юмылан вуетым ит саве.


11 Мый Господь, тыйым Египет гыч лукшо Юмет улам,

 умшатым поч – Мый тыйым теммеш пукшем.


12 Но калыкем Мыйым колыштын огыл,

 мутем Израиль шуктен огыл.


13 Мый нуным вустыкымак коденам –

 тек шке шонымышт почеш илат.


14 Эх, колыштеш ыле гын Мыйым калыкем,

 коштеш ыле гын Израиль Мыйын корнем дене!


15 Мый нунын тушманыштым вашке колыштарем ыле,

 шыгыремдылшышт ӱмбак кидем нӧлталам ыле.


16 Мыйым ужмышудымо-влак, ӱҥышыла койын,

 Мылам келшаш тӧчат ыле,

 курымеш нуно орланат ыле.


17 А шке калыкемлан пукшем ыле эн сай шыдаҥым,

 теммеш пукшем ыле кӱ курыкысо мӱйым».
Тау





ПСАЛТИРЬ

81 Псалом

Асафын псаломжо.




1 Юмо шогалын юмо тӱшка коклаште,

 юмо-влак коклаште судым ыштен:


2 «Мыняр жап те эше чын огыл судитледа

 да осал-влак велне лийыда?


3 Йорло еҥ ден тулык йочалан чын судым ыштыза,

 пызырналтше ден незерлан чынлыкым ончыктыза.


4 Утарыза нужна ден йорлым,

 осал еҥын кидше гыч шупшын налза».


5 Но нине юмо-влак огыт пале, огыт умыло –

 коштыт нуно пычкемыште.

 Мландын чыла негызше лӱҥгалтеш.


6 «Мый каласышым: кеч те юмо,

 Чыла деч Кӱшылысын эргыже улыда,


7 но те еҥ-шамыч семын коледа,

 тӧра-влак семын пытеда».


8 Кынел, Юмем, судитле мландым,

 вет чыла калык Тыйын улыт!




ПСАЛТИРЬ

82 Псалом


1 Муро. Асафын псаломжо.




2 Юмем, шып ит лий, йӱкдымӧ ит лий,

 нимом ыштыде ит шого, Юмем!


3 Теве тушманет-влак пудыраненыт,

 Тыйым ужмышудымо-влак вуйыштым нӧлталыныт.


4 Тыйын калыкет ваштареш кутырен келшеныт,

 Тылат шерге еҥ-влак ваштареш нуно каҥашат.


5 Каласеныт: «Каена да калык кокла гыч нуным пытарена,

 тек Израильын лӱмжӧ йӧршешлан мондымо лиеш».


6 Ик ой дене кутырен келшеныт,

 ваштарешет ушемым ыштеныт:


7 Едом калык да Измаил тукым,

 Моав ден агарян-влак,


8 Гевал, Аммон да Амалик,

 филистим-влак ден Тирыште илыше-шамыч.


9 Нунын дек эсогыл Ассирий ушнен,

 Лотын эргыже-влаклан полыш кидшым шуен.


10 Ыште нунын дене тидымак, мом Тый Мадиамлан,

    Киссон эҥер воктене Сисара ден Иавинлан ыштенат.


11 Пытарыме лийыныт нуно Ен-Дорышто,

 капышт-влак мландыште терыс семын киеныт.


12 Ыште нунын онышт дене,

    кузе Орив да Зив дене ыштенат,

 нунын чыла вуйлатышышт дене –

    кузе Зевей да Салман дене ыштенат.


13 Вет нуно ойленыт:

 «Юмын мландыжым поген налына».


14 Юмем, тек нуно тӱтан дене тарватыме пурак гай,

    кугу мардеж дене нӧлталме арва гай лийыт.


15 Кузе тул чодырам йӱлалта, курыкым тулйылме когарта,


16 тугак нуным кугу мардежет дене покто,

 тӱтан мардежет дене чот лӱдыктӧ.


17 Намыс дене чурийыштым левед,

 тек нуно Тыйын лӱметым ӱжын кумалыт, Господь!


18 Тек вожылыт да пудыранат курымешлан,

 мыскылтышыш лектыт да колат.


19 Тыйын лӱмет – Господь.

 Тек нуно палат:

 Тый гына мландымбалне Чыла деч Кӱшылысӧ улат!




ПСАЛТИРЬ

83 Псалом


1 Хор вуйлатышылан. Гефысе семӱзгар дене. Корей эрге-влакын псаломышт.




2 Кузе мый Тыйын илыме веретым йӧратем, Господь Саваоф!


3 Господьын пӧртшын кудывечышкыже каяш шонен,

 мый чон улнен йокрокланем,

 илыше Юмылан куанен мурат мыйын шӱмем ден капем.


4 Кайыкат шкаланже муын илыме верым,

 вараксимат – пыжашым, кушан кушта шке игыж-влакым,

 Тыйын жертвенникет дене, Господь Саваоф,

 мыйын Кугыжам да мыйын Юмем!


5 Пиалан улыт Тыйын пӧртыштет илыше-влак,

 нуно Тыйым чарныде моктат.


6 Пиалан айдеме, кӧн вийже Тый дечет,

 кӧн шӱмыштыжӧ – Тыйын курыкышкет кӱзаш шонымаш.


7 Шортмаш лапверым эртымышт годым

    нуно тудым памашан верыш савырат,

 йӱрат тудым шке суапше дене леведеш.


8 Нуно, эшеат чот вийым налын,

 Юмын ончыко Сионыш толыт.


9 Господь Юмо Саваоф, кол мыйын кумалмем,

 Иаковын Юмыжо, колышт мыйым!


10 Юмына, мемнан аралышына!

 Порын ончал шӱрен палемдыметын чурийжым,


11 вет Тыйын кудывечыштет ик кечым эртарымаш

    вес вере тӱжем кече лийме деч сайрак.

 Осалым ыштыше еҥын суртыштыжо илымеш

    лучо мылам Юмын пӧртын омсалондемыштыже шогаш.


12 Вет Господь Юмо – кече да авыртыш,

 Господь шке порылыкшым ончыкта да чапым пуа,

 осал пашам ыштыде илыше еҥ деч суапым Тудо ок кораҥде.


13 Господь Саваоф, Тыланет ӱшанен илыше еҥ пиалан!




ПСАЛТИРЬ

84 Псалом


1 Хор вуйлатышылан. Корей эрге-влакын псаломышт.




2 Господь! Тый шке мландет деке поро лийынат,

 Иаков тукымлан эрыкым пӧлекленат;


3 калыкетын титакшым кудалтенат,

 чыла сулыкшым петыренат.


4 Тый сырыметым чарненат,

 кугу шыдетым йӧртенат.


5 Мемнан утарыше Юмына,

 мемнам угыч йол ӱмбак шогалте,

 мыланна кугун шыдешкыметым чарне.


6 Курымеш тӱҥалат мо мыланна сыраш,

 тукым гыч тукымыш шыдетым шуяш?


7 Мемнам угыч от иландаре мо?

 Тунам Тыйын калыкет Тылат куана ыле.


8 Ончыкто, Господь, мыланна шке порылыкетым,

 пӧлекле мыланна шке утарымашетым.


9 Господь Юмын мом ойлымыжым колыштам.

 Шке калыкшылан, ӱшанле тарзыж-влаклан Тудо тынысым сӧра,

 шонен моштыдымаш гына нуным угыч ынже авалте.


10 Чынжымак, Юмо деч лӱдшӧ-влаклан Тудын утарымашыже лишне,

 тунам мландыштына чап илаш тӱҥалеш!


11 Порылык ден чынлык вашлийыт,

 чын ыштымаш ден тыныс шупшалалтыт.


12 Чынлык кушкын лектеш мланде гыч,

 чын ыштымаш пылпомыш гыч ончалеш.


13 Господь пӧлекла чыла сайлыкым,

 да мландына шке саскажым пуа.


14 Чын ыштымаш Господьын ончылныжо кая

 да Тудлан ошкылашыже корным ямдыла.
Тау





ПСАЛТИРЬ

85 Псалом

Давидын кумалмыже.




1 Колышт мыйым, Господь, да мылам вашеште,

 вет мый йорло да мыскынь улам.


2 Арален кодо мыйын чонем,

 вет Тыйым шотлен илем.

 Юмем, утаре мыйым, Тылат ӱшаныше тарзетым.


3 Серлаге мыйым, Господь,

 вет кажне кечын Тыйым сӧрвален йодам.


4 Тый декет, Господь, чонем кондем,

 куандаре шке тарзетын чонжым.


5 Вет Тый дечет полышым йодын кумалше-влак деке

    Тый, Господь, эре поро улат.

 Тый титакыштым кудалтет да нунылан суапым ыштет.


6 Господь, мыйын сӧрвален йодмемым кол,

 мыйын кумалмем Тый колышт.


7 Кунам мылам неле, мый Тыйым ӱжам,

 вет Тый вашештет мылам.


8 Уке юмо-влак коклаште Тыйын гай, Господь,

 уке улыт Тыйын ыштыме гай паша-влак.


9 Тыйын ыштыме калык-влак толыт чылан,

 Тыйын ончылнет, Господь, вуйыштым сават

 да Тыйын лӱмет чапландарат.


10 Вет Тый улат кӱдыратле, ӧрыктарыше пашам ыштыше,

 Тый гына Юмо улат.


11 Господь, шке корнет дене кошташ мыйым туныкто –

 Тыйын чыныштет мый тӱҥалам кошташ,

 пу мылам ӱшанле шӱмым – Тыйын лӱметым шотлен илаш.


12 Тыйым, Господь Юмем, уло шӱмем дене мокташ тӱҥалам,

 Тыйын лӱметым курымеш чапландарем.


13 Вет Тыйын порылыкет кугу мый декем,

 вес тӱнян келгытше деч утаренат чонем.


14 Юмем! Кугешныше-влак шогалыныт ваштарешем,

 чаманыдыме еҥ тӱшка мыйын чонем кычалеш;

 Тыйым нуно шотыш огыт нал.


15 Но Тый, Господь, улат чаманыше да поро,

 шуко чытыше, суапым ыштыше да ӱшанле Юмо улат.


16 Ончал ӱмбакем да мыйым серлаге,

 шке тарзетлан вий-куатетым пу,

 шке тарзе ӱдырамашетын эргыжым утаре.


17 Мый декем поро улметым ончыкто –

 кӧмытын мыйым ужмышт ок шу, тек нуно тидым ужыт да вожылыт,

 вет Тый, Господь, мылам полшенат да мыйым лыпландаренат.




ПСАЛТИРЬ

86 Псалом


1 Корей эрге-влакын псаломышт. Муро.




2 Святой курык ӱмбалне Господь шке олажлан негызым пыштен.

 Сионым Тудо Иаковын моло илемже деч чотрак йӧрата.


3 Юмын олаже, тыйын нергенет чапмут йоҥгалтеш!


4 Раав*а ден Вавилон мыйым палыше-влак коклаште лийыт,

 тыгак филистим-влак, Тир ден Эфиопийыште илыше-влак каласат:

 «Нине еҥ-шамыч тушан шочыныт».


5 Сион нерген тыге каласат:

 «Тудат, нине еҥ-влакат тушан шочыныт,

 Чыла деч Кӱшылысӧ Шкежак тиде олам чоткыдемден».


6 Господь калык-влакым шотлен возымо годым серен шында:

 «Тиде айдеме тушан шочын».


7 Мурышо да куштышо-влак каласат:

 «Мемнан суап памашна тый дечет йоген лектеш».



*а 86:4 Раав – вес семынже Египет.




ПСАЛТИРЬ

87 Псалом


1 Муро. Корей эрге-влакын псаломышт. Хор вуйлатышылан. Махалаф сем дене мурашлан. Езрах тукым Еманын шонкалымашыже.




2 Господь, мыйым утарыше Юмем!

 Кечывалымат, йӱдымат Тыйым сӧрвален кычкырем.


3 Мыйын кумалмем Тый декет миен шужо,

 мыйын сӧрвалымем дек пылышетым савыре.


4 Чонем мыйын орлык дене темын,

 илышем вес тӱня дек лишемын.


5 Шотлат мыйым пел йол дене шӱгарыште шогышо еҥлан,

 ӱнарем йӧршеш кодын огыл,


6 улам колышо еҥ-влак коклаш кудалтыме,

 шӱгарыште кийыше, пуштмо еҥ-шамыч гай –

 кудышт нерген Тый от шарналте,

 кидет ок полшо нунылан тетла.


7 Тый мыйым пундашдыме вынемыш,

 пычкемыш поргемыш пыштенат.


8 Кугу шыдет мыйын ӱмбалнем нелемын,

 толкынет-влак мыйым чот темдат.


9 Палымем-влакым мый дечем кораҥденат,

 нунылан мыйым йырныкым ыштенат;

 мый пуйто петырымаште улам да лектын ом керт.


10 Ойгырымем дене шинчам вудакаҥын.

 Господь, кече мучко Тыйым сӧрвалем,

 Тый декет кидем шуем.


11 Колышо-влаклан Тый ӧрыктарыше пашам ыштет мо?

 Колышо-шамыч кынелыт да Тыйым мокташ тӱҥалыт мо?


12 Увертарат мо Тыйын порылыкет нерген шӱгарыште,

 Тыйын ӱшанле улмет нерген – шӱймӧ верыште?


13 Пален налыт мо ӧрыктарыше пашат-влакым пычкемыште,

 Тыйын чынлыкетым – мондымаш мландыште?


14 Но мый Тыйым, Господь, ӱжын сӧрвалем,

 эр эрденак кумалмем ончыкет кондем.


15 Молан, Господь, мыйым Шке дечет поктет,

 шке чуриетым мый дечем шылтет?


16 Самырык годсек мый орланем да колымаш дек чак улам,

 колтымо шучкылыкет деч ӱшанем йомеш.


17 Тыйын шыдет ӱмбачем эртен каен,

 лӱдыктымет мыйым темдалын.


18 Кажне кечын нуно вӱд семын авырат,

 мыйым йырым-йыр темдат.


19 Мый дечем кораҥденат Тый таҥем ден йолташем,

 лач пычкемыш мыйым ужатен кая.
Тау





ПСАЛТИРЬ

88 Псалом


1 Езрах тукым Ефамын туныктымашыже.




2 Тыйын порылыкет нерген, Господь,

    тӱҥалам эре мураш,

 Тыйын ӱшанле улмет нерген

    тукым гыч тукымыш ойлаш.


3 Каласышым мый:

 порылыкет Тыйын курымашле,

 ӱшанле улметым Тый пылпомышто пеҥгыдемденат.

 Каласенат Тый:


4 «Ойырен налме еҥем дене ыштенам ойпидышым,

 шке Давид тарземлан товатмутым пуэнам:


5 тыйын урлыкетым курымешлан пеҥгыдемдем,

 престолым тылат тукым гыч тукымыш пуэм».


6 Ӧрыктарыше пашат-влакым, Господь, пылпомыш чапла,

 святой Суксо-шамыч Тыйын ӱшанле улметым моктат.


7 Пылпомышто кӧ уло Господь гай?

 Юмын эрге-влак коклаште кӧ уло Господь гай?


8 Лӱдмашым Юмо луктеш святой Суксо-влакын погынымаштышт,

 Тудын деч лӱдыт йырже улшо-влак чылан.


9 Господь Саваоф, кӧ уло весе Тый гает?

 Тый куатан улат, Господь,

 ӱшанле улмет Тыйым авырен шога.


10 Лӱшкышӧ теҥызлан Тый Оза улат,

 нӧлталтше толкынжо-влакым Тый лыпландарет.


11 Сеҥенат Тый Раавым,*а тудым пуштынат,

 тушман-влакетым виян кидет дене шалатенат.


12 Тыйын улыт кава ден мланде,

 вет уло сандалыкым да мо тушто уло – Тый ыштенат.


13 Тый ыштенат йӱдвел ден кечывалвелым,

 Тыйын лӱметлан Фавор ден Ермон куанат.


14 Виян Тыйын кидет, чоткыдо тудо!

 Пурла кидет кӱшкӧ нӧлталме!


15 Чын ыштымаш ден чын суд престолетын негызше улыт,

 порылыкет да ӱшанле улмет Тыйын ончылнет каят.


16 Пиалан улеш пуч йӱкым палыше калык!

 Чуриетын волгыдыштыжо, Господь, нуно коштыт.


17 Тыйын лӱметлан куанат кажне кечын,

 Тыйын чынлыкет нуным кӱшкӧ нӧлталеш.


18 Вет Тый нунын вий ден чапышт улат,

 Тыйын поро кумылет дене мемнан тӱкына нӧлталтеш.


19 Мемнан авыртышна – Господь деч,

 Израильын Святойжо деч – мемнан кугыжана.


20 Ала-кунам кончымаш гоч Тый ӱшанле еҥет-влаклан каласенат:

 «Патыр сарзылан пуэнам Мый полышым,

 калык кокла гыч ойырен налме еҥем кӱш нӧлталынам.


21 Муынам Мый Давидым, шке тарземым,

 тудым шке святой елеем дене шӱренам.


22 Мыйын кидем тудын пелен лиеш,

 Мыйын куатем тудым пеҥгыдемда.


23 Тушман огеш керт тудым сеҥен,

 осалым ыштыше ок шыгыремде.


24 Тудын ончылно тушманже-влакым темдалам,

 тудым ужмышудымо-шамычым пытарем.


25 Мыйын порылыкем да ӱшанле улмем лийыт пеленже,

 Мыйын лӱмем дене тудын тӱкыжӧ нӧлталтеш.


26 Тудын кидшым Мый теҥыз ӱмбаке,

 тудын пурла кидшым эҥер-влак ӱмбаке пыштем.


27 Мыйым тудо тыге лӱмдаш тӱҥалеш:

 ”Тый мыйын Ачаем, мыйын Юмем, утарыше кӱ курыкем улат”.


28 Тудым Мый кугэргым ыштем,

 мландымбалысе кугыжа-влак коклаште тудо эн кугу лиеш.


29 Порылыкем тудын дене курымешлан лиеш,

 тудын дене ыштыме ойпидышем пеҥгыде.


30 Тудын тукымжым Мый курым-курымеш шуем,

 мыняр жап кава лиеш, тынар жап престолжо шогаш тӱҥалеш.


31 Но эргыж-влак Мыйын законем кодат

    да туныктымем семын ышташ огыт тӱҥал гын –


32 кӱштымашем пудыртат,

 сугынем огыт шукто –


33 тунам титакыштлан нуным тоя дене,

    сулыкыштлан лупш дене кырем.


34 Туге гынат, нунын деч порылыкем ом нал,

 ӱшанле улмем деч ом кораҥ.


35 Мый шке ойпидышем ом пудырто,

 умшам гыч лекше шомакем ом вашталте.


36 Икана товатленам шке святой лӱмем дене,

 Давидлан Мый ом шойышт:


37 курымеш лиеш тудын тукымжо,

 престолжо ончылнем кече семын эре лиеш,


38 тылзе семын курымешлан тудо пеҥгыде кодеш.

 Ӱшанле таныклыше – каваште».


39 Но кызыт Тый шыдешкенат шӱрен палемдыме еҥетлан,

 кораҥынат тудын деч, тудым шӱкалынат.


40 Кӱрлынат шке тарзет дене ыштыме ойпидышым,

 кугыжан вуйшӱдышыжым мландыш кудалтенат.


41 Шалатенат олажын чыла пырдыжшым,

 карманже-влакым сӱмырен шуэнат.


42 Воктеч эртен кайыше-шамыч тудым агат,

 пошкудыж-влаклан тудо воштылчык лийын.


43 Тушманже-шамычлан Тый сеҥаш полшенат,

 ваштарешыже шогышо-влакым куандаренат.


44 А тудын пӱсӧ кердыжым мӧҥгеш савыренат,

 кредалме годым тудым пеҥгыдемден отыл,


45 йолгышо чапым тудын деч налынат,

 престолжым мландымбак сӱмырен шуэнат.


46 Кӱчыкемденат тудын рвезе жапшым,

 намыс дене тудым леведынат.


47 Господь, мыняр жап эше Тый шылаш тӱҥалат?

 Мыняр жап йӱла тул семын шыдет?


48 Шарналте, могай кӱчык мыйын илышем,

 могай кӱлдымӧ илышлан айдеме эрге-влакым ыштенат!


49 Кӧ ила да ок уж колымашым?

 Кӧ вес тӱня деч чонжым утара?


50 Кушто Тыйын ончычсо порылыкет, Господь?

 Ӱшанле улмет дене тудым Тый Давидлан товатленат.


51 Ончал, Господь, кузе тарзет-влакым шӱктарат,

 калык-шамычын воштылмыштым мый шӱмыштем нумалам.


52 Тыйын тушманет-влак шудалыт, Господь,

 шӱрен палемдыметын кажне ошкылжым мыскылат!


53 Моктымо лийже Господь курым-курымеш!

 Аминь, аминь.
Тау




*а 88:11 Раав – мифысе теҥыз янлык, тудо осал вийым да пытымашым ончыкта.




ПСАЛТИРЬ

89 Псалом


1 Моисейын, Юмын еҥжын, кумалмыже.




2 Господь! Тукым гыч тукымыш

    Тый мемнан аралтышна улат.


3 Курык-влакын шочмышт деч ончычак,

    мланде ден сандалыкым ыштымет деч ончычак

 Тый курым гыч курымыш Юмо улат.


4 Тый айдеме-влакым мланде пуракыш пӧртылтет,

 «Пӧртылза, айдеме эрге-шамыч!» – ойлет.


5 Вет Тыйын шинча ончылнет тӱжем ий

    теҥгече эртыше кече гай, йӱдын ик орол черетше гай.


6 Вӱдташлем наҥгайыме семын Тый нуным наҥгает,

 омо семын нуно каят эртен.

 Нуно шудо гай улыт –

 тудыжо эрден кушкеш, эрденак пелед шогалеш,

 а кастене лывыжга да кошка.


7 Вет Тыйын сырыметлан кӧра ме пытена,

 Тыйын шыдет мемнам кугу лӱдмашыш пурта.


8 Тый мемнан сулыкнам пыштенат Шке ончыкет,

 шолып ыштыме языкна – Тыйын чурий ончылнет.


9 Тыйын шыдетлан кӧра илыме кечына-влак кӱчыкемыт,

 мемнан ийна-влак шӱлалтыш семын йомыт.


10 Мемнан ӱмырна шымле ий шуйна,

 ӱнар уло гын – кандашле,

 эн сай пагытна-влакат паша ден орлыкышто эртат,

 писын ий-влак йортат, да ме йомына.


11 Кӧ пала Тыйын сырыметын вийжым?

 Кӧ Тыйын шыдет деч ок лӱд?


12 Илышаш кече чотым шотлаш туныкто мемнам,

 тунам ме мунло шӱм-чонан лийына.


13 Мемнан дек савырне, Господь!

 Мыняр жап тиде шуйнаш тӱҥалеш?

 Шке тарзет-влакым чамане.


14 Порылыкетын перкелыкше дене мемнам эрденак теме,

 да кажне илыме кечын ме куанен йывыртена.


15 Мыняр кече Тый мемнам шӱлыкаҥденат,

 мыняр ий ме эҥгекым ужынна –

 тунарак мыланна пу куанен илаш.


16 Ончыкто кӱдыратле пашатым шке тарзет-влаклан,

    чапетым – нунын эргышт-влаклан.


17 Господь, мемнан Юмына, лий мемнан дек поро,

 пашанам ворандарен шого,

 ворандарен шого мемнан пашанам!




ПСАЛТИРЬ

90 Псалом

[Давидын моктеммурыжо.]




1 Чыла деч Кӱшылысын леведыш йымалныже илыше,

    Чылакертшын ӱмылыштыжӧ шинчыше еҥ


2 Господьлан ойла:

 «Юмем, улат Тый шылын куржмо верем,

 мыйын аралтышем, Тылат мый ӱшанем!»


3 Кучаш тӧчышын вапшыж деч да шучко чер деч

    Тудо тыйым утара.


4 Шке пыстылже-влак дене тыйым леведеш,

 Тудын шулдыржо – тылат аралтыш,

 Тудын ӱшанле улмыжо – пырдыж ден авыртыш.


5 От лӱд йӱдым шучкылык деч,

 кечывалым чоҥештыше пикш деч,


6 пычкемыште коштшо аярмужо*а деч,

 кечывалым пуштедыше шучко чер деч.


7 Тӱжем еҥ йӧрлеш тыйын воктенет,

 лу тӱжем – пурла могырыштет,

 но чыла нине азап тыйым огыт логал.


8 Осал еҥ-влаклан пӧртылтымӧ лиеш,

 тый тидым шке шинчат дене ужат.


9 Вет тый каласенат: «Господь – шылын куржмо верем»,

 Чыла деч Кӱшылысым тый шке аралтышетым ыштенат.


10 Нимогай осал тый денет огеш лий,

 илыме верышкет ойго-орлык ок лишем.


11 Вет Тудо Суксыж-влаклан тыйын шотышто кӱшта –

 тыйым чыла корныштет аралаш.


12 Йолет дене кӱэш ит шӱртньӧ манын,

 нуно тыйым кидешышт нумал наҥгаят.


13 Тошкалат кишкым, чӱҥгалше аяр кишкым,

 лев ден драконым тый тошкет.


14 «Мыйым йӧратымыжлан тудым утарем,

 Мыйын лӱмем палымыжлан тудым аралем.


15 Мыйым ӱжын кычкыра – тудым колам,

 ойгыж годым пеленже лиям,

 тудым утарем да чапым пуэм.


16 Тудлан Мый шуко илышаш кечым пуэм,

 шке утарымашем тудлан ончыктем».
Тау




*а 90:6 Аярмужо – мор.




ПСАЛТИРЬ

91 Псалом


1 Псалом. Шуматкечын мурымо муро.




2 Могай сай – Господьым мокташ,

    Чыла деч Кӱшылысын лӱмжым моктен мураш!


3 Порылыкет нерген эрдене,

    ӱшанле улмет нерген кастене каласкалаш,


4 лу кылан кӱсле дене, арфе да лира дене шоктен мураш!


5 Куандаренат, Господь, мыйым шке пашат дене,

 кидетын мом ыштымыжым ончен, мый йывыртем.


6 Господь, могай кугу улыт Тыйын пашат-влак,

 шонымашет-влак пеш келге улыт!


7 Ок пале тидым ушдымо айдеме,

 шонен моштыдымо ок умыло.


8 Кеч йӧрдымӧ еҥ-влак шудо семын кушкыт

 да осалым ыштыше-шамыч пеледалтыт,

 нуно садак курымешлан йомыт.


9 А Тый, Господь, курымеш чыла деч кӱшнӧ улат!


10 Вет тушманет-влак, Господь, Тыйын тушманет-влак пытат,

 осалым ыштыше-шамыч чылан шалатыме лийыт.


11 А мыйын тӱкем Тый ир ӱшкыжын тӱкыж гай нӧлталат,

 свежа ӱй дене мыйым шӱрет.


12 Тушманем-влак ӱмбаке шинчам куанен онча,

 ваштарешем шогалше осал еҥ-влакын варгыжмыштым пылышем колеш.


13 Чын ыштыше-влак пальме семын пеледалтыт,

 ливанысе кедр семын нӧлталтыт.


14 Нуно Господьын пӧртыштыжӧ шындыме улыт,

 Юмынан кудывечылаштыже пеледалтыт.


15 Шоҥгеммекат нуно саскам пуышо, лӧза да нӧргӧ лийыт,


16 Господьын чынлыкше нерген увертарат.

 Тудо – мыйын кӱ курыкем,

 Тудын нимогай чындымылыкше уке.




ПСАЛТИРЬ

92 Псалом

[Давидын моктеммурыжо. Айдеме тукымын ош тӱняште илаш тӱҥалмыж
нерген шарныктарыше муро, тудым шуматкече деч ончыч муреныт.]




1 Господь кугыжалана!

 Тудо кӱдыратлык дене вӱдылалтын,

 Господь куат дене вӱдылалтын,

 тудым кыдалешыже ӱшталын.

 Пеҥгыдын шога тӱня, тудо ок чытырне.


2 Акрет годсек престолет пеҥгыдын шога,

 Тый курым годсек улат.


3 Лӱшкат йогын-влак, Господь,

 вӱдйогын-шамыч йӱкыштым кугемдат,

 эҥер-влак толкыныштым нӧлтат.


4 Но кава кӱкшытыштӧ илыше Господь

    кугу вӱдын лӱшкымыж деч виянрак,

    теҥызысе виян толкын деч куатанрак.


5 Сугынет-влак, Господь, чот ӱшанле улыт,

 Тыйын пӧртет курымеш святой.




ПСАЛТИРЬ

93 Псалом

[Давидын псаломжо. Арнян нылымше кечынже муреныт.]




1 О, ӱчым шуктышо Юмо, Господь,

 ӱчым шуктышо Юмо, волгалтын лишем!


2 Кынел, тӱнян Судьяже,

 кугешныше-влаклан пашашт почеш пӧртылтӧ.


3 Господь, мыняр жап эше,

 мыняр жап эше осал еҥ-влак тӱҥалыт куанаш?


4 Тӱргалт лектеш умшашт гыч намысдыме шомак,

 осалым ыштыше-влак шкеныштым кӱшкӧ шындат.


5 Шыгыремдат Тыйын калыкетым, Господь,

 Тыйын еҥет-влакым нуно пызырат.


6 Пуштедат йот калык еҥ ден тулык ватым,

 тулык йоча-влакым пытарат.


7 Ойлат: «Господь ок уж, Иаковын Юмыжо пален ок нал».


8 Ушым шындыза, шонен моштыдымо-влак!

 Кузе те ода умыло, ушдымо-шамыч?


9 Пылышым пуышо ок кол мо,

 шинчам ыштыше ок уж мо?


10 Калык-влаклан ушым Пуртышо, айдемылан шинчымашым Пуышо

    мут кучаш ок шогалте мо?


11 Господь пала айдемын шонымашыжым –

 улыт нуно кӱлдымӧ, арам.


12 Пиалан тудо еҥ, кӧлан Тый, Господь, ушым пуртет,

 кӧм шке законетлан туныктет.


13 Тудлан Тый, осал еҥлан вынем кӱнчымӧ лиймешке,

 неле жап годымат ласкалыкым пуэт.


14 Ок шӱкал Господь шке калыкшым,

 шке еҥже-влакым Тудо ок кодо.


15 Судитлыме паша угыч чынле лиеш,

 яндар шӱм-чонан-влак тидым сайлан шотлат.


16 Кӧ мылам верчын осал еҥ-влак ваштареш шогалеш?

 Кӧ мыйым вуянче-шамыч деч арален налеш?


17 Ок полшо ыле гын мылам Господь,

 шӱгарысе тып-тымыкыш шукертак каенам ыле.


18 Кунам мый ойленам: «Йолем яклештеш», –

 порылыкет, Господь, мыланем полшен шоген.


19 Шӱмем чот тургыжланыме годым

    чонемлан куаным Тыйын лыпландарымашет конда.


20 Законым чоян кучылтын, осалым ыштыше судья-влак

    Тый денет ик ушемыште лийын кертыт мо?


21 Чын ыштыше ӱмбак нуно тӱшка дене керылтыт,

 титакдыме еҥым пушташ пунчалыт.


22 А мыйын аралтышем – Господь,

 Юмо – кӱ курыкем, шылын утлымо верем.


23 Осал пашаштым Юмо ӱмбакыштак савыра,

 осалышт денак Тудо нуным пытара,

 Господь Юмына нуным пытара.
Тау





ПСАЛТИРЬ

94 Псалом

[Давидын моктеммурыжо.]




1 Толза, Господьлан куанен мурена,

 [Юмылан,] утарыше кӱ курыкланна, йывыртен кычкыралына!


2 Юмылан тауштен, миена Тудын ончыко,

 йывыртен мурена ме Тудлан.


3 Вет Господь улеш кугу Юмо,

 чыла юмо-влаклан кугу Кугыжа.


4 Тудын кидыштыже – мландын келгытше-влак,

 курык вуй-шамычат Тудын улыт.


5 Теҥыз – Тудын, Господь тудым ыштен,

 кукшо мландымат Тудын кидше шочыктен.


6 Толза, вуйнам савен, кумык возына,

 мемнам ыштыше Господь ончылно сукен шинчына.


7 Тудо – мемнан Юмына,

 а ме Тудын кӱтымӧ калыкше,

    кидыштыже улшо шорыкшо улына.

 Эх, колыда ыле гын таче кечын Тудын йӱкшым:


8 «Ида пешкыдемде шӱмдам Мерива воктенысе семын,

    ир мландыште тергыме кечысе семын.


9 Тушто Мыйым ачада-влак тергеныт

 да ужыныт Мыйын пашам.*а


10 Нылле ий тиде тукым Мыйым витарен,

 да Мый каласенам: тиде калык шӱмжӧ дене йомын коштеш,

 пален налын огытыл нуно Мыйын корнем.


11 Сандене шыдем дене товатленам:

 Мыйын ласкалык верышкем нуно огыт пуро».



*а 94:9 Ончо: Лекм 17:1-7.




ПСАЛТИРЬ

95 Псалом

[Давидын моктеммурыжо. Плен гыч пӧртылмеке, Юмын пӧртым чоҥымо годым.]




1 У мурым мурыза Господьлан,

 пӱтынь мланде, Господьлан муро!


2 Мурыза Господьлан, Тудын лӱмжым чаплыза,

 Тудын утарымыж нерген кажне кечын ойлыза!


3 Калык-влак коклаште Тудын чапшым,

    чыла тукым коклаште ӧрыктарыше пашаж-влакым увертарыза!


4 Вет Господь кӱдыратле, моктымашым сулышо.

 Тудо кугу лӱдмашым луктеш, чыла юмо деч кӱшнӧ улеш!


5 Вет моло калыкын юмышт улыт полган,

 а Господь кавам ыштен.


6 Тудын пеленже – чап ден кугулык,

 святой верыштыже – сылнылык, куат.


7 Тӱнясе чыла калык, чапым пуыза Господьлан,

 моктыза Тудым чап ден вий-куатшылан!


8 Господьын лӱмжым чапландарыза,

 Тудын кудывечышкыже пӧлек дене мийыза,


9 святой сӧраллык дене Господьлан вуйдам савыза.

 Пӱтынь мланде, Тудын ончылныжо чытыре!


10 Калык-влаклан каласыза: «Господь кугыжалана!»

 Тӱня пеҥгыдын шога, ок чытырне.

 Чынлык дене Господь тӱням судитлаш тӱҥалеш.


11 Тек йывырта кава да мланде куана,

 теҥыз да мо тушто уло – тек куанен лӱшкат.



12-13 Тек куана пасу да мо тушто уло,

 тек чодырасе пушеҥге-влак Господь ончылно йывыртен гӱжлат.

 Вет толеш, вет Тудо толеш мландым судитлаш.

 Тудо тӱнялан чын судым ышта,

 калык-влакым шке чынлыкше почеш судитла.




ПСАЛТИРЬ

96 Псалом

[Давидын псаломжо, кунам вуйлатыме мландыжым шотыш конденыт.]




1 Господь кугыжалана!

 Тек мланде йывырта, отро-влак куанат!


2 Тудын йырже пыл ден пычкемыш улыт,

 престолжын негызше – чынлык ден чын ыштымаш.


3 Тул кая Тудын ончычшо,

 тушманже-влакым йырваш пытара.


4 Тудын волгенчыже-влак тӱням волгалтарат,

 тидым ужын, мланде чытырна.


5 Тудын чурийже ончылно, уло мландын Господьшо ончылно,

 курык-влак шыште семын шулат.


6 Пылпомыш-влак Тудын чынлыкше нерген ойлат,

 чыла калык Тудын чапшым ужеш.


7 Тек шке ыштыме юмылан кумалше-шамыч,

 шояк юмо дене моктаныше-влак чылан вожылмашыш пурат.

 Чыла юмо-влак, Тудын ончылно кумык вочса!


8 Тидым колын, Сион куана,

 Тыйын судет-влаклан, Господь,

 Иудан ӱдыржӧ-шамыч куанат.


9 Вет Тый, Господь, пӱтынь мланде деч кӱшнӧ улат,

 чыла юмо деч кӱшнӧ улат!


10 Господьым йӧратыше-влак, осал дек ужмышудымо лийза,

 вет шке ӱшанлыже-влакын чоныштым Тудо арала,

 осал еҥ-шамычын кидышт деч нуным утара.


11 Волгалтара чын ыштыше еҥым волгыдо,

 яндар шӱм-чонан-влакым – куан.


12 Чын ыштыше-влак, Господьлан йывыртыза,

 святой улмыжым шарнен, Тудым моктыза!
Тау





ПСАЛТИРЬ

97 Псалом

[Давидын] псаломжо.




1 У мурым мурыза Господьлан,

 вет ӧрыктарыше паша-влакым Тудо ыштен.

 Тудын пурла кидше, святой куатше

    конденыт Тудлан сеҥымашым.


2 Ончыктен Господь шке утарымашыжым,

 шке чынлыкшым калык-влак ончылно почын.


3 Шарнен Тудо [Иаков деке] поро улмыжым,

 Израиль калык дек ӱшанле улмыжым.

 Мландын чыла тӱржӧ Юмынан утарымашыжым ужын.


4 Мландымбалне илыше-влак,

 Господьлан куанен кычкыралза,

 йывыртыза да мурыза!


5 Мурыза Господьлан кӱсле дене,

 кӱслем шоктен, муро сем почеш моктыза!


6 Той пуч ден тӱкӧ пучын йӱкышт почеш

    Господь Кугыжа ончылно куанен кычкырыза.


7 Тек теҥыз да тушто мо уло,

    тӱня да тушто чыла илыше куанен лӱшкат.


8 Тек эҥер-влак совыштым кырат,

 курык-шамыч пырля куанен моктат


9 Господь чурий ончылно,

 вет Тудо мландым судитлаш толеш.

 Уло тӱням тӱҥалеш судитлаш чын дене,

 калык-влакым – чынлык дене.




ПСАЛТИРЬ

98 Псалом

[Давидын псаломжо.]




1 Господь кугыжалана, тек калык-влак чытырат!

 Тудо херувим-влак ӱмбалне шинча,

 тек мланде чытырна!


2 Господь Сионышто кӱдыратле,

 чыла калык деч Тудо кӱшнӧ.


3 Тек нуно Тыйын лӱметым моктат –

 тудо кӱдыратле, лӱдмашым лукшо да святой!


4 Кугыжа вий-куатан, йӧрата чын судым.

 Тый чын ыштымашым пеҥгыдемденат,

 Иаков тукымым чын суд ден чынлыклан туныктенат.


5 Чаплыза Господьым, мемнан Юмынам,

 вуйдам савыза Тудын йол шындыме верже ончылно:

 Тудо святой!


6 Иерей-влак кокла гыч Моисей ден Аарон,

    Тудын лӱмжым ӱжын кумалше кокла гыч Самуил

    Господьым ӱжын кумалыныт – Тудо нуным колын.


7 Тудо нунылан пыл меҥге кокла гыч ойлен,

 пуэн кодымо сугынь ден пунчалже-влакым нуно шуктеныт.


8 Господь Юмына! Тый нуным колынат,

 языкыштым кудалтенат,

 но осал пашаштлан мутым кучыктенат.


9 Чаплыза Господь Юмынам,

 Тудын святой курыкшо воктене вуйдам савыза,

 вет Господь Юмына святой.




ПСАЛТИРЬ

99 Псалом

[Давидын] моктен мурымо псаломжо.




1 Пӱтынь мланде, Господьлан йывыртен кычкырал!


2 Господьлан куанен служитлыза,

 Тудын ончыкшо кугу йӱкын куанен толза!


3 Палыза: Господь улеш Юмо,

 Тудо мемнам ыштен, ме Тудын улына –

 Тудын калыкше да кӱтӱжын шорыкшо.


4 Тудын капкалашкыже таумут дене пурыза,

 Тудын кудывечылашкыже – моктымаш дене.

 Тудлан тауштыза, Тудын лӱмжым моктыза!


5 Вет Господь поро:

 порылыкшо Тудын курымеш,

 тукым гыч тукымыш Тудо ӱшанле.




ПСАЛТИРЬ

100 Псалом

Давидын псаломжо.




1 Порылык ден чын суд нерген мурем,

 Тыйым, Господь, моктен мурем.


2 Илыш корнемын яндарлыкше нерген шонкалем,

 кунам Тый мый декем толат?

 Яндар шӱм дене илынем шке калыкем коклаште.


3 Шинча ончыкем нимо удам ом пыште,

 осал пашам ужмем ок шу,

 мый нунын деч кораҥ коштам.


4 Шӱмем гыч йӧрдымӧ шонымашым кораҥдем,

 осал дене варнымем ок шу.


5 Лишылъеҥже ӱмбак лавырам шолып кышкышым мый пытарем,

 кугешныше ончалтышаным, моктаныше шӱм-чонаным чыташ ом тӱҥал.


6 Элын ӱшанле еҥже-влак ӱмбак лиеш ончалтышем,

 лийыт нуно мыйын воктенем;

 ару корно дене коштшо мыланем служитлаш тӱҥалеш.


7 Илаш ок тӱҥал пӧртыштем ондалыше еҥ,

 шоякым ойлышо еҥ шинча ончылнем огеш лий.


8 Эр гычак тӱҥалын, пытараш тӱҥалам мый

    чыла осал еҥым шке мландыштем,

 осалым ыштыше-влакым Господьын олаж гыч пӱтынек пытарем.
Тау





ПСАЛТИРЬ

101 Псалом


1 Орланышын кумалмыже, кунам тудын ӱнарже пыта да тудо Господьлан вуйым шиеш.




2 Господь, мыйын кумалмемым кол,

 полышым йодын кычкырымем тек Тый декет миен шуэш.


3 Ит шылте чуриетым мый дечем,

 ойган кечыштем мый декем пылышетым савыре.

 Тыйым ӱжын кумалмем годым мылам вашешташ вашке.


4 Шикш семын йомыныт кечем-влак,

 луэм-влак пуйто тулеш когаргеныт.


5 Шӱмемже кошкен, лывыжген шудо семын,

 мый эсогыл кочкашат мондем.


6 Кечкыжмем дене мый дечем

    лач лу ден коваште кодыныт.


7 Лийынам мый ир мландысе пеликан гай,

 шалатен кодымо олаште илыше тумна гай.


8 Ом мале мый,

    леведыш ӱмбалне шинчыше шкет кайык гай улам.


9 Кажне кечын мыйым тушманем-влак шӱктарат,

 мыйым мыскылыше-шамыч каргаш лӱмемым кучылтыт.


10 Кинде семын кочкам мый ломыжым,

 йӱшаш вӱдышкем шинчавӱд йога,


11 вет Тый мылам сырышыч, шыдешкышыч,

 мыйым налын кудалтышыч.


12 Кечем-влак кас ӱмыл семын йомыт,

 шудо семын мый кошкем.


13 Но Тый, Господь, курымеш кугыжаланет,

 тукым гыч тукымыш Тыйым шарнен илат.


14 Тый кынелат да Сионым чаманен налат,

 вет шуын жап, жап шуын тудым серлагаш.


15 Тарзет-влаклан Сионын кажне кӱжӧ шерге,

 эсогыл пуракше чаманымашым луктеш.


16 Господьын лӱмжӧ деч лӱдаш тӱҥалыт калык-влак,

 Тудын чапше деч – мландысе кугыжа-шамыч.


17 Вет Господь Сионым угыч чоҥа,

 шке чапше дене Тудо конча.


18 Колеш Тудо полышдымо-влакын кумалмыштым,

 нунын йодмыштым шотыш налеш.


19 Шочшаш тукымлан тидын нерген возымо лиеш,

 ончыкылык еҥ-влак Господьым мокташ тӱҥалыт.


20 Онча Господь святой кӱкшӧ верже гыч,

 пылпомыш гыч Тудо мландыш онча.


21 Пленыш налме-влакын кечкыжмыштым Тудо колеш,

 пушташ пуымо-шамычым эрыкыш луктеш.


22 Моктен увертарат Господьын лӱмжым Сионышто,

 чапландарат Тудым Иерусалимыште,


23 кунам калык ден кугыжаныш-влак

    Господьлан кумалаш пырля погынат.


24 Жап деч ончыч Тудо мыйым лунчыртен,

 илышаш кечем кӱчыкемден.


25 Каласенам мый: Юмем, мыйым ӱмыр лугыч ит нал.

 Тый тукым гыч тукымыш илет!


26 Тый, [Господь], тӱҥалтыште мландым негызленат,

 кават – кидетын пашаже.


27 Нуно пытат, а Тый эре улат.

 Вургем семын нуно тоштемыт,

 чием семын Тый нуным вашталтет, да нуно весемыт.


28 Но Тый эре тугаяк кодат,

 илышаш кечет огеш пыте.


29 Тарзет-влакын эргышт илаш тӱҥалыт тыныслын,

 Тыйын чурий ончылнет нунын тукымышт пеҥгыде лиеш.




ПСАЛТИРЬ

102 Псалом

Давидын псаломжо.




1 Чонем, Господьым мокто,

 да уло кӧргем – Тудын святой лӱмжым!


2 Чонем, Господьым мокто

 да Тудын чыла поро пашажым ит мондо.


3 Тудо чыла титакетым кудалта,

 чыла черетым паремда.


4 Утарен кода шӱгар деч илышетым,

 порылык да чаманымаш дене тыйым леведеш.


5 Порылыкшо дене мо кӱлешетым тема,

 арыслангайык семын тый угыч самырык да виян лият.


6 Чын улыт Господьын пашаже-влак,

 чыла пызырналтшылан Тудо чын судым ышта.


7 Тудо шке корныжым Моисейлан,

    шке пашажым Израиль эрге-влаклан ончыктен.


8 Господь – поро да чаманыше,

 кужун чытыше да шуко порылыкан.


9 Эрелан огыл Тудын титаклымыже,

 курымешлан огыл шыдыже.


10 Мыланна осал пашана почеш ыштен огыл,

 сулыкна почеш мыланна пӧртылтен огыл.


11 Вет кузе кава мланде деч кӱшнӧ,

 тунар кугу Господьын порылыкшо

    Тудын деч лӱдшӧ-влак деке.


12 Кузе эрвел деч касвел мӱндырнӧ,

 тыгак мӱндыркӧ кораҥден мемнан деч сулыкнам.


13 Кузе ача эргыж-влакым чамана,

 тугак Господь Тудын деч лӱдшӧ-влакым чамана.


14 Вет Тудо мемнан мо гыч ышталтмынам пала,

 мланде пурак улмынам шарна.


15 Айдемын ӱмыржӧ шудо гай,

 олык пеледыш семын тудо пеледеш.


16 Ӱмбачынже мардеж эрта – тудо уке лиеш,

 тудын кушмо вержат тудым ок пале.


17 Но Господь деч лӱдшӧ-влаклан

    Тудын порылыкшо курым гыч курымыш лиеш,


18 нунын эргышт-влакын эргышт ӱмбалне –

 кӧмыт Тудын ойпидышыжым шуктен шогат,

 Тудын кӱштымашыже-влакым шарнат да шуктат –

 Господьын чынлыкше лиеш.


19 Господь пылпомышеш шке престолжым шынден,

 уло тӱня дене Тудо кугыжалана.


20 Те, Тудын куатан Суксыжо-влак,

 Тудын ойлымыжым колыштшо да мутшым шуктышо-влак,

 Господьым моктыза!


21 Те, Тудлан служитлыше,

 Тудын кумылжым шуктен шогышо патырже-влак,

 Господьым моктыза!


22 Господьын ыштымыже-шамыч, Тудым моктыза,

 чыла озаланыме верыштыже Тудым чапландарыза.

 Чонем, Господьым мокто!
Тау





ПСАЛТИРЬ

103 Псалом

[Тӱням ыштыме нерген Давидын псаломжо.]




1 Чонем, Господьым мокто!

 Господь, мыйын Юмем!

 Могай Тый кӱдыратле улат,

 Тый чап да кугулык дене вӱдылалтынат.


2 Тый волгыдым пуйто вургемым чиет,

 пылпомышым пуйто куэмым шарет.


3 Кӱшнысӧ вӱд-влак ӱмбалне илыме веретым шындет,

 пыл-влакым Шкаланет орвам ыштет,

 мардежын шулдырешыже чоҥештен коштат.


4 Суксет-влакым Тый шӱлышым ыштет,

 Тылат служитлыше-шамычым – тулйылмым.


5 Тый мландым шынденат чоткыдо негызеш:

 верже гыч ок тарване тудо курым-курымеш.


6 Келге вӱд-влак дене, пуйто вургем дене,

    тудым Тый леведынат –

 вӱд эсогыл курык-влакым петырен.


7 Тыйын шӱдымет дене вӱд-влак куржыныт,

 кӱдыртымӧ йӱкет деч нуно писын йогеныт.


8 Кӱзеныт курык ӱмбаке, лапверыш воленыт,

 Тыйын палемдыме верыш логалыныт.


9 Вӱд-влаклан Тый чекым пыштенат,

 тудым нуно огыт вончо,

 мландым леведаш огыт пӧртыл.


10 Памаш-влакым лапверлашке колтенат,

 курыкла коклаште нуно йогат.


11 Йӱктат памаш-влак чыла янлыкым,

 ир осёл-влак теммешкышт йӱыт.


12 Нунын воктене кавасе кайык-влак илат,

 укшерла кокла гыч йӱкыштым луктыт.


13 Шке кӱкшытет гыч курык-влакым йӱктет,

 Тыйын пашатын саскаже-влакым мланде теммеш кочкеш.


14 Тый вольыклан шудым куштет,

 айдемылан илаш – кушкыл-влакым,

 тыге Тый мланде гыч кочкышым шочыктет:


15 йошкар аракам – тудо айдемын шӱмжым куандара,

 ӱйым – тудын деч чурийже йылгыжеш,

 да киндым – айдеме капкыллан тудо вийым пуа.


16 Вӱдыжтарыме улыт Господьын пушеҥгыже-влак –

 Тудын шындыме Ливан кедр-влак.


17 Тушан кайык-шамыч пыжашым оптат,

 пушеҥге вуй-влак аистын илыме верже улыт,


18 кӱкшӧ курык-влак ирказан,

    курык шелше-влак даманын*а шылме верышт улыт.


19 Жапым ончыкташ ыштен Тудо тылзым,

 кечат шке шичме жапшым пала.


20 Колтет Тый пычкемышым – йӱд лиеш,

 да чодырасе чыла янлык лектын коштеш.


21 Ырлат лев-влак иктаж-мом кучаш,

 Юмо деч нуно кочкышым йодыт.


22 Кече лекмеке, пырля погынат,

 пурен возыт шке пыжашышкышт.


23 Айдеме гын пашам ышташ лектеш,

 кас пычкемыш марте тудо тырша.


24 Шотлен пытарыдыме Тыйын пашат, Господь!

 Чылажымат Тый мунлын ыштенат,

 Тыйын ыштымет дене мланде темын.


25 Теве пеш кугу, кумда теҥыз:

 тушто илыше чонан-влакым шотлен пытараш ок лий –

 тӱрлӧ кугу да изи янлык шолыт.


26 Теҥыз мучко ийын коштыт корабль-влак,

 Тыйын ыштыме левиафанат тушто модын коштеш.


27 Нуно чыланат Тыйын ӱмбакет ончат,

 шке жапыштыже кочкыш пуыметым вучат.


28 Тый пуэт – нуно налыт,

 чаманыде пуышо кидет дене нуным теммеш пукшет.


29 Шылтет чуриетым – пудыранат,

 шӱлышыштым налат – колат,

 угыч мланде пуракыш савырнат.


30 Шке шӱлышетым колтет – у илыш шочеш:

 мландын сынжым Тый уэмдет.


31 Чап лийже Господьлан курымеш,

 чыла мом ыштымыжлан Тудо тек йывырта!


32 Тудо мланде ӱмбак ончалеш – мланде чытырналтеш,

 курык-влак деке тӱкна – нуно шикшаш тӱҥалыт.


33 Мураш тӱҥалам Господьлан ӱмыр мучко,

 моктен мурем Юмемым, кунар эше илем.


34 Мыйын мурем Тудлан тек келшыше лиеш;

 Господьлан куана чонем.


35 Тек йомыт мландымбачын языкан-влак,

 осал еҥ-влак ынышт лий тетла.

 Чонем, Господьым мокто! Аллилуия!
Тау




*а 103:18 Даман – кролик кугытан, нултышо янлыкым ушештарыше янлык. Тӱҥ шотышто курыкан верыште ила.




ПСАЛТИРЬ

104 Псалом




1 Чаплыза Господьым, лӱмжым ӱжын кумалза,

 калык-шамыч коклаште Тудын пашаж-влакым каласкалыза.


2 Тудым чаплыза, Тудлан мурыза,

 Тудын чыла ӧрыктарыше пашаж-влак нерген ойлыза.


3 Тудын святой лӱмжӧ дене кугешныза,

 Господьым кычалше шӱм-влак тек куанат.


4 Кычалза Господьым да Тудын вийжым,

 кычалза Тудын чурийжым эре.



5-6 Те, Авраам тарзыжын тукымжо,

 Иаковын эргыже-влак, Тудын ойырен налмыже-влак!

 Тудын ӧрыктарыше пашаж-влакым,

    палдарыше пале ден увертарыме судшо-влакым шарныза.


7 Тудо – мемнан Господь Юмына,

 чыла вере мландымбалне судым ышта.


8 Курымеш шарна Тудо шке ойпидышыжым,

    тӱжем тукымлан пуымо мутшым,

   
9 Авраам дене ыштыме ойпидышыжым,

    Исааклан пуымо товатмутшым.


10 Иаковлан тидым закон семын,

    Израильлан курымаш ойпидыш семын пеҥгыдемден.


11 Тудо каласен: «Ханаан мландым тыланда пуэм,

 тудо озаланен илыме мландыда лиеш».


12 Тунам Израиль калык пеш шагал улмаш,

 да нуно тушто ӧрдыж гыч толшо лийыныт,


13 ик калык деч вес калык деке,

    ик кугыжаныш гыч вес кугыжанышыш кусныл коштыныт.


14 Но Тудо нуным нигӧлан шыгыремдаш пуэн огыл,

 нунын шотышто кугыжа-влаклан шижтарен ойлен:


15 «Шӱрен палемдыме-влакем ида тӱкӧ,

 пророк-влакемлан осалым ида ыште».


16 Ты мландыш Тудо колтен шужымашым,

 нуным кинде деч посна коден.


17 Нунын деч ончыч колтен ик еҥым:

 Иосиф кул семын ужалыме лийын.


18 Тудын йолжым шинчырленыт,

 шӱйышкыжӧ кӱртньӧ кепшылым чиктеныт,


19 но жап шуын – Юмын мутшо шукталтын.

 Тыге Господьын шомакше тудын чын улмыжым ончыктен.


20 Кугыжа кӱштен, да Иосифым руденыт,

 калык-влакым вуйлатыше тудым эрыкыш луктын.


21 Тудо Иосифым шке пӧртшын тӱҥ тӧражлан,

    уло погыжын озажлан шогалтен.


22 Иосиф тӧра-влакым шонымыж семын виктарен шогышаш,

 кугурак-шамычым мунлылыклан туныктышаш улмаш.


23 Тунам Израиль Египетыш толын,

 Хам мландышке Иаков илаш куснен.


24 Юмо шке калыкшым чот шукемден,

 тушманышт деч виянракым ыштен.


25 Тыге Господь египтян-влакын шӱмыштышт

    шке калыкше дек ужмышудымашым шочыктен,

 да нуно Тудын тарзыж-влак ваштареш

    осал чоялыкым ышташ тӱҥалыныт.


26 Но Господь шке Моисей тарзыжым

    да Аароным, ойырен налме еҥжым, колтен.


27 Египтян-шамыч коклаште нуно

    Тудын палдарыше палыж-влакым ончыктеныт,

 ӧрыктарыше паша-влакым Хам мландыште ыштеныт.


28 Тӱп пычкемышым Тудо колтен,

 Моисей ден Аарон Тудын шомакшылан торешланен огытыл.


29 Савырен нунын вӱдыштым вӱрыш,

 да чыла кол пытен.


30 Ужава-влак дене мландышт темын,

 пуреныт нуно кугыжан малыме пӧлемышкат.


31 Господь кӱштен – пеш шуко пормо толын темын,

 мланде мучко ӱвыра шарлен.


32 Йӱр олмеш ӱмбакышт шолемым йоктарен,

 йӱлатыше тулым мландышкышт колтен,


33 виноград ден смоква пушеҥгыштым пытарен,

 мланде мучко чыла пушеҥгым пудыртен.


34 Господь кӱштен – толын лектыныт шурнышырчык-влак,

    шотлен пытараш лийдыме шукш-влак.


35 Нунын мландыште чыла кушкылым пӧжгеныт,

 пасушто чыла лектышым кочкын пытареныт.


36 Мландыштышт Тудо чыла кугэргым пуштын –

 пӧръеҥ вийын икымше саскажым пытарен.


37 Израиль калыкым тушеч ший да шӧртньӧ дене луктын,

 тудын тукымлаштыже лийын огыл ик черлат.


38 Израиль кайымылан Египет йывыртен,

 вет Израиль деч тудо лӱдын.


39 Господь нуным пыл дене леведын,

 йӱдым волгалтараш тулым колтен.


40 Нуно йодыныт – пулдырчо-влакым колтен,

 кавасе киндым нунылан пукшен.


41 Шелын кӱ курыкым – вӱд йоген лектын,

 эҥер семын тудо кукшо верыште йоген.


42 Тудо шке святой шомакшым,

    Авраам тарзыжлан пуымо мутшым, шарналтен


43 да шке калыкшым йывыртымаш дене,

    ойырен налмыже-влакым куан дене луктын.


44 Пуэн нунылан вес калык-влакын мландыштым,

 весе-влакын паша лектышыштым нуно налыныт.


45 Нуно Тудын законжым шотлышаш,

 кӱштымашыже-влакым шуктен шогышаш улыт.

 Аллилуия!
Тау

Аллилуия.




1 Моктыза Господьым – Тудо поро,

 порылыкшо Тудын курымеш.


2 Кӧ Господьын куатан пашаж-влакым пӱтынек каласкален,

    моктымашым сулышо чыла пашажым увертарен кертеш?


3 Пиалан улыт чынлыкым шуктен шогышо,

    эре чыным ыштыше-влак!


4 Господь, шке калыкетлан порылыкым ончыктымет годым

    мыйым шарналте:

 кунам нуным утараш тӱҥалат – мыламат полшо.


5 Пу мылам ойырен налмет-влакын сайын илымыштым ужаш,

 Тыйын калыкет дене пырля йывырташ,

 Тыйын еҥет-влак дене пырля куанаш.


6 Ача-кочана-влак семын ме сулыкыш пуренна,

 осал, уда паша-шамычым ыштенна.


7 Египетыште улмышт годым ача-кочана-влак

    Тыйын ӧрыктарыше пашат-влакым умылен огытыл,

 шуко гана ончыктымо порылыкетым монденыт,

 Йошкар теҥыз воктене ӱскыртланеныт.


8 Но шке куатшым ончыкташ манын,

 шке лӱмжылан кӧра Тудо нуным утарен.


9 Йошкар теҥызлан кӱштен каласен – тудо кошкен,

 Господь нуным теҥыз пундаш дене

    пуйто кукшо мланде дене наҥгаен.


10 Тудо нуным ужмышудымо-влакын кидышт гыч утарен,

 тушман кид гыч эрыкыш колтен.


11 Вӱд леведын нунын тушманыштым,

 кодын огыл илыше иктат.


12 Тудын мутшылан нуно ӱшаненыт,

 Тудым моктен муреныт.


13 Но Тудын пашаж-влакым вашке монденыт,

 Тудын каҥашыжым вучен огытыл.


14 Ир мландыште нуно кумыл йодмыштлан вуйым пуэныт,

 еҥ илыдыме верыште Юмым тергеныт.


15 Нунын йодмыштым Тудо шуктен,

 но ӱмбакышт шучко черым колтен.


16 Станыште нуно кӧраненыт Моисейлан,

    да Ааронлан, Господьын святойжылан.


17 Мланде шелалт почылтын да Дафаным нелын,

 Авирон кашакым помышешыже тоен.


18 Тул ылыжын нунын коклаште,

 осал еҥ-влакым тулйылме йӱлалтен.


19 Хорив курык воктене велен ыштеныт ӱшкыжым,

 кумалыныт нуно шояк юмылан –


20 Юмыштым, шке Чапыштым,

    шудым кочкын илыше ӱшкыжын тӱсшылан вашталтеныт.


21 Монденыт нуно Утарыше Юмыштым,

 кеч Тудыжо Египетыште кугу паша-влакым,


22 Хам мландыште ӧрмашан

    да Йошкар теҥыз воктене лӱдмашан паша-влакым ыштен.


23 Шке калыкшым Тудо пытараш шонен,

 но Моисей, Тудын ойырен налме еҥже,

 Тудын ончыко шелшыш шогалын –

 да, нуным Юмо ынже пытаре манын,

 Тудын шыдыжым кораҥден.


24 Налаш шонымо мландыштым аклен моштен огытыл,

 Юмын мутшылан ӱшанен огытыл.


25 Ӧпкелен ойленыт шке омашлаштышт,

 Господьын йӱкшым колыштын огытыл.


26 Тунам Тудо кидшым нӧлталын –

 нуным ир мландыште кошарташ,


27 тукымыштым калык-влак коклаште пытараш,

 вес эллашке нуным шалатен колташ.


28 Нуно Ваал-Фегорлан кумалаш тӱҥалыныт,

 чондымо юмо-влаклан кондымо надырым кочкыныт.


29 Шке пашашт дене Господьын шыдыжым луктыныт,

 да нунын коклаште шучко чер шарлен.


30 Но тунам Финеес кынелын

 да судым ыштен – тыге чер чарнен.


31 Тиде пашажлан тудо тукым гыч тукымыш, курымеш

    чын ыштышылан шотлалтеш.


32 Мерива вӱд воктене шыдештареныт нуно Юмым,

 ойгым ужын нунын верч Моисей.


33 Тудын чонжылан нуно кочым конденыт,

 да сайын шоналтыде тудо каласен.


34 Господьын пытараш шӱдымӧ калык-влакым

    нуно пытарен огытыл,


35 йот калык-влак дене лугалтыныт,

 нунын йӱлаштлан тунемыныт,


36 шояк юмыштлан кумалыныт,

 нунышт израиль калыклан лӧдӧ лийыныт.


37 Шке эрге-ӱдырыштым нуно ия-влаклан надыр шотеш конденыт,


38 титакдыме вӱрым, эрге-ӱдырыштын вӱрым, йоктареныт,

 Ханаанысе шояк юмо-влаклан нуным надырлан конденыт –

 вӱрышт дене мланде шакшылалтын.


39 Тыге нуно пашашт дене шкеныштым амыртеныт,

 мом ыштылмышт дене яжарланеныт.


40 Тунам Господьын шыдыже шке калыкшылан ылыжын:

 шке еҥже-влак деч Тудо йырнен.


41 Пуэн нуным йот калык-влакын кидышкышт,

 нуным ужмышудымо-шамыч нунын дене озаланеныт.


42 Шыгыремденыт нуным тушман-влак,

 тушман кид йымалне нуно ӱҥышемыныт.


43 Шуко гана Тудо нуным утарен,

 а нуно вустыкланымышт дене Тудым сырыктеныт

 да шке сулыкешышт пижын шинчыныт.


44 Но Тудо нунын йӧсланымыштым ужын,

 полышым йодын кычкырымыштым колын.


45 Нунын дене ыштыме ойпидышыжым шарнен,

 шуко порылыкшылан кӧра нуным чаманен.


46 Кӧ нуным пленыште кучен,

    нунын шӱмышкӧ Господь чаманымашым пыштен.


47 Утаре мемнам, Господь Юмына,

 калык-влак кокла гыч мемнам пого,

 тунам ме Тыйын святой лӱметым чаплена,

 Тыйым куанен моктена.


48 Тек Израильын Господь Юмыжо курым-курымеш моктымо лиеш!

 Тек уло калык каласа: Аминь! Аллилуия!
Тау

[Аллилуия.]




1 Моктыза Господьым – Тудо поро,

 порылыкшо Тудын курымеш!


2 Тыге тек Господьын утарыме еҥже-влак ойлат.

 Нуным Тудо тушман кид гыч утарен,


3 тӱрлӧ эл гыч, эрвел да касвел гыч,

    йӱдвел да кечывалвел гыч поген.


4 Йомын коштыныт нуно еҥ илыдыме ир мландыште,

 муын огытыл корным еҥ-влак илыман олашке.


5 Чытеныт шужымашым, йӱмӧ шумашым,

 нуно пеш чот улненыт.


6 Шке ойгыштышт ӱжын кумалыныт Господьлан,

 да Тудо орлыкышт деч нуным утарен:


7 тура корно дене еҥ-влак илыман олашке наҥгаен.


8 Тек моктат Господьым Тудын порылыкшылан,

    айдеме эрге-влаклан ыштыме чыла ӧрыктарыше пашажлан,


9 вет йӱмӧ шушо чоным Тудо йӱктен,

 шужышо чонлан тамле кочкышым пукшен.


10 Ойго да кӱртньӧ дене шинчырлыме,

    нуно пычкемыште, колымаш ӱмылыштӧ шинченыт,


11 вет Юмын мутшылан нуно торешланеныт,

 Чыла деч Кӱшылысын каҥашыжым кӱлдымыш луктыныт.


12 Неле паша дене Тудо нуным темден,

 нуно шӱртненыт, нигӧ полшен огыл.


13 Но шке ойгыштышт ӱжын кумалыныт Господьлан,

 да Тудо орлыкышт деч утарен,


14 луктын нуным пычкемыш гыч, колымаш ӱмыл гыч,

 шинчырыштым кӱрлын шуэн.


15 Тек моктат Господьым Тудын порылыкшылан,

 айдеме эрге-влаклан ыштыме чыла ӧрыктарыше пашажлан!


16 Вет Тудо той капка-влакым пудыртен,

 кӱртньӧ тӱкылтыш-влакым шалатен.


17 Сулыкан корныштлан, осал пашаштлан кӧра

    шотдымо еҥ-влак орланеныт.


18 Нунын чонышт чыла кочкыш деч йырнен,

 колымаш капка деке нуно лишемыныт.


19 Но шке ойгыштышт ӱжын кумалыныт Господьлан,

 да Тудо орлыкышт деч нуным утарен.


20 Тудо шке шомакшым колтен да нуным паремден,

 шӱгар деч нуным утарен.


21 Тек моктат Господьым Тудын порылыкшылан,

    айдеме эрге-влаклан ыштыме чыла ӧрыктарыше пашажлан!


22 Тек кондат Тудлан моктымаш надырым,

 Тудын пашаж нерген йывыртен увертарат!


23 Южышт корабль дене теҥызыш коштыныт,

 кугу вӱд ӱмбалне сомылым шуктеныт –


24 нуно Господьын мом ыштымыжым ужыныт,

 вӱд келгытыште ыштыме ӧрыктарыше пашажым эскереныт.


25 Тудо кӱштен, да тале мардеж кынелын,

 теҥыз толкын-влак кӱш нӧлталтыныт.


26 Кӱзеныт еҥ-шамыч пылпомыш марте,

 вара келгытыш воленыт,

 тиде туткарыште чонышт ӱшаным йомдарен.


27 Йӱшӧ семын нуно пӧрдыныт, лӱҥгеныт –

 чыла моштымашышт лектын укеш.


28 Но шке ойгыштышт ӱжын кумалыныт Господьлан,

 да Тудо орлыкышт деч нуным утарен.


29 Тыпландарен Тудо тӱтаным,

 да толкын-влак шыпланеныт.


30 Куаненыт утарыме-влак теҥыз лыпланымылан,

 да Тудо нуным толаш шонымо гаваньыш конден.


31 Тек моктат Господьым Тудын порылыкшылан,

    айдеме эрге-влаклан ыштыме чыла ӧрыктарыше пашажлан!


32 Тек Тудым чаплат калык погынымаште

 да кугурак-влакын каҥашыштышт моктат!


33 Эҥерым Тудо савыра ошманурыш,

 памашым – кошкышо мландыш,


34 киндым шочыктышо мландым – шинчалан кундемыш.

 Вет тушто илыше-влак осал пашам ыштеныт.


35 Тудак савыра ошманурым ерыш,

 кошкышо мландым – вӱдан памашыш;


36 шужен илыше-влакым нине кундемыш вераҥда,

 нуно илашышт олам чоҥат.


37 Ӱдат пасум, шындат виноградым –

 кондат нунышт шуко саскам.


38 Суапландара Тудо нуным, да нуно чот шукемыт,

 вольыкыштымат Тудо шукемда.


39 Но кунам нуно шагалемыт,

 пызырналт илыме деч, ойго-орлык дечын лунчыргат,


40 Господь он-влакым намыс дене леведеш,

 корныдымо ир мландыште йомын кошташ кода.


41 Но йорлым Тудо незерлык гыч луктеш,

 тудын тукымжым шорык кӱтӱ гай кугум ышта.


42 Тидым ужын, чын ыштыше-влак куанат,

 а осалым ыштыше-шамыч умшаштым петырат.


43 Кӧ ушан – тидым шӱмышкыжӧ пышта

 да Господьын порылыкшым умыла.
Тау





ПСАЛТИРЬ

107 Псалом


1 Муро. Давидын псаломжо.




2 Юмем, ямде мыйын шӱмем, [шӱмем мыйын ямде] –

 тӱҥалам мураш, уло чонем дене Тыйым мокташ.


3 Помыжалтса, кӱсле ден арфе!

 Мый ӱжара дене кынелам


4 да Тыйым, Господь, калык-влак коклаште чапландарем,

 тукым-шамыч коклаште моктен мурем.


5 Вет Тыйын порылыкет кава деч кӱшкӧ шуэш,

 Тыйын ӱшанле улмет – пыл ора дек шумеш.


6 Юмем, кава деч кӱшкӧ лий нӧлталме,

 пӱтынь мланде ӱмбалне лийже Тыйын чапет!


7 Тек утлен кодыт Тыйын йӧратымет-влак.

 Мыйым кол, пурла кидет дене утаре.


8 Шке святой верже гыч Юмо каласен:

 «Сеҥымашлан куанен,

    Сихем мландым, Сокхоф лапверым шеледен пуэм.


9 Галаад ден Манассий Мыйын улыт,

 Ефрем – вуйыштем ӧшлӧк,

 Иуда кучемвий тоям лиеш.


10 Моав – мушкылтмо атем,

 Едом ӱмбак йолчиемем шуэм.

 Филистим мландыште Мый куанен кычкыраш тӱҥалам».


11 Кӧ мыйым чоткыдемдыме олаш вӱден пурта,

 Едом марте кӧ мыйым ужата?


12 Вет Тый, Юмына, мемнам Шке дечет кораҥденат,

 сарзына-влак дене пырля от лек.


13 Полшо мыланна сеҥаш тушманым,

 вет айдеме полышлан ӱшан лиеш арам.


14 Юмо дене ме сеҥена,

 Тудо тушманнам тошка.




ПСАЛТИРЬ

108 Псалом

Хор вуйлатышылан. Давидын псаломжо.




1 Мыйын моктымо Юмем, шып ит лий!


2 Вет осал да ондалчык еҥ-влак умшаштым ӱмбакем кареныт,

 мый денем шояк йылме дене кутырат.


3 Ужмышудымо мут-влакым чыла велым кышкат,

 амал деч посна ӱмбакем кержалтыт.


4 Йӧратымемлан нуно мыйым титаклат,

 а мый кумалам.


5 Порым ыштымемлан осал дене пӧртылтат,

 йӧратымемлан ужмышудымаш дене тӱлат.


6 Тушманем ваштареш осал судьям шогалте,

 а пурла велныже тек титаклыше лиеш.


7 Тек судышто тудо лектеш титаканыш,

 тудын кумалмыже тек сулыклан шотлалтеш.


8 Илышаш кечыже кӱчык лийже,

 тек тудын пашажым весе налеш.


9 Йочаж-влак кодышт тулыкеш,

 ватыжат тек тулыкеш кодеш.


10 Перныл коштшо, кӱчызӧ лийышт йочаж-влак,

 шаланен пытыше суртышт деч тораште тек нуно йодышт коштыт.


11 Кӱсын пуышо еҥ тудын мо улыжым чыла поген налже,

 йот еҥ-влак тудын погыжым агышт.


12 Нигӧ тудын деке поро ынже лий,

 тулык йочаж-влакым нигӧ ынже чамане.


13 Пытыже тудын тукымжо,

 лӱмжӧ вес тукымыштак йомжо.


14 Тек шарналта Господь ача-кочаж-влакын осал пашаштым,

    аважын сулыкшым ок мондо.


15 Тек сулыкышт эре Господь шинча ончылно лиеш,

 а тиде тукым нерген шарнымашым

    тек Тудо мландымбач ӱштыл кудалта.


16 Вет тиде еҥ порылыкым ончыкташ шонен огыл,

 йорло ден незерым поктылын,

 ойган еҥым пушташ шонен.


17 Йӧратен тудо каргымашым –

 шкенжын ӱмбакшак каргымаш толеш,

 келшен огыл тудлан суапландарымаш –

 тудо ты еҥ деч тораште лиеш.


18 Тек каргымаш тудын вургемже лиеш,

 вӱд семын кӧргышкыжӧ пура,

 ӱй гае лулегышкыже вита.


19 Тек каргымаш эре чийыме вургемже,

    кажне кечын ӱшталме ӱштыжӧ лиеш.


20 Тыге пӧртылтыжӧ Господь мыйым титаклыше,

 мыйын ӱмбакем осалым ойлышо-влаклан!


21 Но мыйын верч, Господь Юмем, шке лӱметлан кӧра шогал,

 вет Тыйын порылыкет кугу – мыйым утаре.


22 Мый йорло да незер улам,

 шӱмемым сусыртеныт.


23 Мый кас ӱмыл гай йомам,

 пуйто шурнышырчыкым мыйым налын кудалтат.


24 Пӱтым кучымо деч чытыра пулвуем,

 капем пеш чот явыген.


25 Еҥ-влаклан лийынам мый мыскылтыш:

 мыйым ужын, нуно вуйыштым рӱзат.


26 Полшо мыланем, Господь Юмем,

 шке порылыкетлан кӧра мыйым утаре:


27 тек палат – тиде Тыйын кидет,

    чыла тидым, Господь, Тый ыштенат.


28 Тек нуно каргат, а Тый суапландаре,

 ваштареш шогалмышт нунылан тек вожылмашыш савырна,

 а Тыйын тарзет тек куана.


29 Титаклышем-влак намыс дене леведалтышт,

 вожылмаш тек нунын вургемышт лиеш.


30 А мый Господьым чот мокташ тӱҥалам,

 шуко еҥ коклаште Тудым чапландарем.


31 Вет Тудо незер еҥын пурла могырыштыжо шога,

 пушташ шонен судитлыше-влак дечын тудым утара.
Тау





ПСАЛТИРЬ

109 Псалом

Давидын псаломжо.




1 Господь мыйын Господемлан каласен:

 тушманет-влакым йол йымакет пыштымешкем,

 пурла велыштем шинче.


2 Господь Тылат Сион гыч кучемвий тоям кучыкта,

 тушман-влакет коклаште озалане!


3 Вий-куатетым ончыктымо кечын

 Тыйын калыкет шке святой сӧраллыкше дене

    Тыйын почешет каяш ямде.

 Эр ӱжара гыч лекше лупс семын Мый Тыйым шочыктенам.*а


4 Господь товатлен да тидлан ок ӧкынӧ:

 «Мелхиседекын иерей радамже дене Тый курымашлык иерей улат».


5 Господь Тыйын пурла могырыштет.

 Шыде кечынже Тудо кугыжа-влакым пытара,


6 калык-шамычлан судым ышта,

 колышо кап дене мландым тема,

 мландымбалне чыла вере вуй-влакым шалата.


7 Тудо корно воктенысе вӱдйогын гыч йӱэш

 да вуйжым кӱшкӧ нӧлталеш.



*а 109:3 Еврей текстыште тыште мом возымым умылаш неле.




ПСАЛТИРЬ

110 Псалом

Аллилуия.




1 Уло шӱмем дене, Господь, Тыйым моктем,

 чын ыштыше-влак коклаште, погынымаште чаплем.


2 Кугу улыт Господьын пашаже-влак,

 кӧ нуным йӧрата, нунын нерген эре шонкала.


3 Тудын пашаже чапле, кӱдыратле,

 чынлыкше Тудын курымеш.


4 Мондаш лийдыме улыт Тудын ӧрыктарыше пашаж-влак,

 Господь поро да чаманыше улеш.


5 Туддеч лӱдшӧ-влаклан Тудо кочкышым пуа,

 шке ойпидышыжым курымеш шарна.


6 Шке пашажын куатшым Тудо шке калыкшылан ончыктен,

 йот калык-влакын мландыштым тудлан пуэн.


7 Тудын кидшын пашаже ӱшанле да чынле,

 чыла кӱштымашыже вашталтдыме,


8 курым-курымешлан пеҥгыдемдыме улыт,

 негызышт нунын – чын ден кере.


9 Тудо шке калыкшылан утарымашым колтен,

 шке ойпидышыжым курымешлан пеҥгыдемден.

 Лӱмжӧ Тудын святой, лӱдмашым лукшо!


10 Мунлылыкын тӱҥалтышыже – Господь деч лӱдмаш,

 Тудын кӱштымыжым шуктышо еҥ шонен моштышо.

 Мокташ тӱҥалыт Тудым курымеш!




ПСАЛТИРЬ

111 Псалом

Аллилуия.




1 Пиалан тудо еҥ, кӧ Господь деч лӱдеш

 да Тудын кӱштымашыже-влакым чот йӧрата!


2 Тудын урлыкшо мландымбалне виян лиеш,

 чын ыштыше тукым суапландаралтеш.


3 Тудын пӧртыштыжӧ – перке ден поянлык,

 тудын чынлыкше курым-курымеш.


4 Чын ыштыше еҥлан пычкемыште волгыдо лектеш,

 вет тудо поро, чын да чаманыше.


5 Поро еҥ чамана да кӱсын пуа,

 чыла пашаже тудын чынле.


6 Тудо курымеш пеҥгыдын шога,

 чын ыштышым эре шарнаш тӱҥалыт.


7 Уда увер деч тудо ок лӱд,

 шӱм-чонжо Господьлан чот инана.


8 Тудо ок лӱд, огеш тургыжлане,

 тушманжын сеҥалтмыжым ужеш.


9 Тудо шеледа, йорло-влаклан пуа,

 чын ыштымыже курым-курымешлан кодеш,

 тудын тӱкыжӧ чапланен нӧлталтеш.


10 Тидым ужын, сулыкан еҥ шыдешка,

 пӱйжым пуреш да мерчен пыта.

 Осал еҥын шонымыжо ок шукталт.
Тау





ПСАЛТИРЬ

112 Псалом

Аллилуия.




1 Моктыза, Господьын тарзыже-влак,

 Господьын лӱмжым моктыза!


2 Моктымо лийже Господьын лӱмжӧ

    кызыт да курым-курымеш!


3 Эрвел гыч касвел марте

    Господьын лӱмжӧ чаплыме лийже!


4 Господь чыла калык деч кӱшнӧ,

 Тудын чапше кава деч кӱшнӧ.


5 Кӧ уло Господь Юмына гай?

 Кӱшнӧ Тудо шинча,


6 кава ден мландым ончалашлан лап лиеш.


7 Пурак гыч Тудо йорлым нӧлталеш,

 лавыра гыч незерым луктеш,


8 тудым он-влак коклашке,

    шке калыкшын онжо-влак коклаш, шында.


9 Азам ыштен кертдыме ӱдырамашым

    суртыштыжо пиалан авам ышта.

 Аллилуия!




ПСАЛТИРЬ

113 Псалом

[Аллилуия.]




1 Кунам Израиль Египет гыч,

 Иаковын тукымжо йот калык кокла гыч лектын,


2 Иуда Тудын святой тукымжо,

    Израиль Тудын озаланыме калыкше лийын.


3 Тидым ужын, теҥыз чакнен,

 Иордан эҥер мӧҥгеш савырнен.


4 Лӱдмышт дене курык-влак тага семын,

    чоҥгата-влак пача семын тӧрштылыныт.


5 Мо лие тый денет, теҥыз, молан чакнышыч,

 да [тый денет], Иордан – молан мӧҥгеш савырнышыч?


6 Курык-влак, молан те тага семын

    да те, чоҥгата-влак, пача семын тӧрштылыда?


7 Чытыре, мланде, Господь чурий ончылно,

 Иаковын Юмыжын чурийже ончылно,


8 вет кӱ курыкым Тудо ерыш,

    кӱм памашыш савыра.


9 Мыланна огыл, Господь, мыланна огыл,

    а Тыйын лӱметлан чап лийже,

 Тыйын порылыкетлан, Тыйын ӱшанле улметлан кӧра.


10 Ынышт ойло йот калык-влак:

 «Кушто нунын Юмышт?»


11 Мемнан Юмына – пылпомышто [да мландыште],

 мом шона, Тудо чыла ышта.


12 А нунын шояк юмышт ший да шӧртньӧ дене ыштыме,

 айдеме кидын пашаже улыт.


13 Уло нунын умшашт, но огыт ойло,

 уло шинчашт, но огыт уж.


14 Уло нунын пылышышт, но огыт кол,

 уло неррожышт, но ӱпшым огыт шиж.


15 Уло нунын кидышт, но уке кидшӱмышт,

 уло йолышт, но огыт кошт,

 да логарышт гыч нимогай йӱк ок лек.


16 Нуным ыштыше да нунылан ӱшаныше-влак

    тек шкештат нунын гаяк лийыт!


17 Израиль [тукым], Господьлан инанен иле:

 Тудо мыланна полыш да авыртыш.


18 Аарон тукым, Господьлан инанен иле:

 Тудо мыланна полыш да авыртыш.


19 Господь деч лӱдшӧ-влак, Господьлан инанен илыза:

 Тудо мыланна полыш да авыртыш.


20 Господь шарна да суапландара мемнам,

 суапландара Израиль тукымым,

 суапландара Аарон тукымым.


21 Суапландара Господь Тудын деч лӱдшӧ-влакым:

 изижымат, кугужымат.


22 Тек Господь тендам шукемда:

 тендам да йочада-влакым.


23 Суапландара тендам Господь,

 кавам да мландым Ыштыше.


24 Кава – Господьын,

 а мландым Тудо айдеме эрге-шамычлан пуэн.


25 Колышо-влак, шӱгарысе тып-тымыкыш волышо-влак

    Господьым огыт мокто,


26 а ме, [илыше-влак,] чапландарена Господьым

    кызыт да курым-курымеш. Аллилуия!




ПСАЛТИРЬ

114 Псалом

[Аллилуия.]




1 Господьым мый йӧратем,

 колеш Тудо йӱкем, мыйын кумалмем,


2 савыра шке пылышыжым мый декем –

 чыла илыме кечыштем Тудым ӱжын кумалам.


3 Колымашын кепшылже мыйым пидын,

 вес тӱнясе шучкылык мыйым авалтен,

 пален налынам мый ойго ден орлыкым.


4 Тунам Господьын лӱмжым ӱжын кумальым:

 «О, Господь, утаре чонем!»


5 Господь чаманыше да чынле,

 поро мемнан Юмына.


6 Арала Господь полышдымо еҥ-влакым:

 кунам ӱнардыме лийым, Тудо мыйым утарыш.


7 Чонем, угыч лыплане,

 вет Господь тылат порылыкым ыштыш.


8 Тый утарышыч чонем колымаш деч,

 шинчам – шинчавӱд деч

 да йолем – шӱртньымаш деч.

 Мый илыше-влакын мландыштышт

    Господь чурий ончылно кошташ тӱҥалам.
Тау





ПСАЛТИРЬ

115 Псалом

[Аллилуия.]




1 Мый ӱшаненам, садлан ойленам.

 Мый ойгыш логалнам,


2 чот тургыжланымем дене каласенам:

 «Кажне айдеме – шояче».


3 Господьын мылам ыштыме чыла порылыкшылан

    Тудлан мо дене тӱлем?


4 Утарымаш чашым нӧлталам

 да Господьын лӱмжым ӱжын кумалам,


5 Тудын калыкшын шинча ончылныжо

    Господьлан сӧрымем шуктем.


6 Шке ӱшанле еҥже-влакын колымышт

    Господьын шинча ончылныжо шергакан.


7 Господь, мый Тыйын тарзет улам,

 улам тарзет, Тыйын ӱдырамаш тарзетын эргыже,

 Тый мыйын кепшылем руденат.


8 Моктымаш надырым Тылат кондем,

 Господьын лӱмжым ӱжын кумалам.


9 Господьлан сӧрымем шуктем

 Тудын калыкшын шинча ончылныжо,


10 Господьын пӧртшын кудывечылаштыже,

 тыйын покшелнет, Иерусалим! Аллилуия!




ПСАЛТИРЬ

116 Псалом

[Аллилуия.]




1 Чыла калык-влак, Господьым моктыза,

 чыла тукым-влак, Тудым чаплыза!


2 Вет Тудын порылыкшо мемнан дек пеш кугу,

 Господьын ӱшанле улмыжо курымешлан. Аллилуия!




ПСАЛТИРЬ

[Аллилуия.]




1 Моктыза Господьым – Тудо поро,

 порылыкшо Тудын курымеш.


2 Тек Израиль тукым каласа:

 [Тудо поро,] порылыкшо Тудын курымеш.


3 Тек Аарон тукым каласа:

 [Тудо поро,] порылыкшо Тудын курымеш.


4 Господь деч лӱдшӧ-влак каласышт:

 [Тудо поро,] порылыкшо Тудын курымеш.


5 Чонлан шыгыр лийме годым Господьым ӱжынам,

 Тудо мыйым колын да йоҥгыдо верыш луктын.


6 Господь – мыйын велне, сандене ом лӱд,

 мом ыштен кертеш мылам айдеме?


7 Господь полша мыланем –

 сеҥалтше тушманем-влак ӱмбаке мый ончем.


8 Айдемылан ӱшанымеш

    Господьлан инанен илаш сайрак.


9 Тӧра-влаклан ӱшанымеш

    Господьлан инанен илаш сайрак.


10 Чыла калык-влак авырышт мыйым,

 но Господьын лӱмжӧ дене нуным сӱмырал шуышым.


11 Чыла могырым авырен нальыч мыйым,

 но Господьын лӱмжӧ дене нуным сӱмырал шуышым.


12 Авырен нальыч мыйым мӱкш еш семын,

 но шуанвондышто йӱлышӧ тул семын писын йӧрышт –

 Господьын лӱмжӧ дене нуным сӱмырал шуышым.


13 Мыйым йӧрыкташ манын, чот шӱкал колтышт,

 но Господь мылам эҥертыш лие.


14 Господь – мыйын вием да моктымо мурем,

 Тудо лие мыйын утарымашем.


15 Чын ыштыше-влакын омашыштышт

    утарымашлан куаныме йӱк шокта:

 Господьын пурла кидше шке куатшым ончыкта!


16 Господьын пурла кидше кӱшнӧ,

 Господьын кидше шке куатшым ончыкта!


17 Мый ом коло, илаш тӱҥалам

 да Господьын пашаж-влак нерген каласкалем.


18 Чот наказатлыш мыйым Господь,

 но колымашлан ыш пу.


19 Почса мылам чынлыкын капкажым –

 мый тудын гоч пурем да Господьым чаплем.


20 Теве Господьын капкаже,

 чын ыштыше-влак тудын гоч пурат.


21 Тыйым чаплем, вет Тый мыйым колынат

 да мыйын утарымашем лийынат.


22 Чоҥышо-влакын йӧрдымыш лукмо кӱышт

    негыз пусак кӱ лийын:


23 тидыже – Господь деч,

 мемнан шинча ончылно моткоч ӧрыктарыше.


24 Тиде кечым Господь ыштен:

 куанен йывыртена тудлан!


25 О, Господь, утаре! О, Господь, сеҥаш полшо!


26 Господьын лӱмжӧ дене толшылан тек суап лиеш!

 Господьын пӧртшӧ гыч тыланда суапым тыланена.


27 Юмо – Господь, Тудо мемнам волгалтарен.

 Вуйшӱдыш дене пайремым эртарыза,

 жертвенникын тӱкыж-влак деке погыныза.


28 Тый мыйын Юмем улат, мый Тыйым чаплем,

 Юмем, мый Тыйым моктем.

 [Тыйым чаплем, вет мыйым колынат

 да мыйын утарымашем лийынат.]


29 Моктыза Господьым – Тудо поро,

 порылыкшо Тудын курымеш!
Тау





ПСАЛТИРЬ

[Аллилуия.]




1 Пиалан улыт чын корным тошкышо-влак,

 Господьын законжо почеш илыше-влак.


2 Пиалан улыт Тудын сугыньжым шуктен шогышо-шамыч,

 Тудым уло чон дене кычалше-шамыч.


3 Нуно осал пашам огыт ыште,

 Господьын корныж дене коштыт.


4 Тый Шке шӱдымаш-влакетым тӱткын шуктен шогаш кӱштенат.


5 О, мылам тура корно дене каяш ыле,

 Тыйын пунчалет-влакым шуктен шогаш ыле!


6 Тунам, кӱштымаш-влакетым ушыштем кучен,

 вожылмашыш мый ом пуро.


7 Ару шӱм-чон дене Тыйым моктем,

 Тыйын чын уставет-влаклан тунемам.


8 Пунчал-влакетым мый шукташ тӱҥалам,

 ит кодо мыйым йӧршешлан.


9 Кузе рвезыеҥлан шке корныжым арулыкышто кучаш? –

 Тыйын шомакетым шуктен шогымо дене.


10 Уло шӱмем дене Тыйым кычалам,

 ит пу мылам кӱштымаш-влакет деч кораҥаш.


11 Ончылнет сулыкым ышташ огыл манын,

 Тыйын шомакетым шӱмыштем аралем.


12 Моктымо улат Тый, Господь!

 Пунчал-влакетлан мыйым туныкто.


13 Тыйын умшат гыч лекше устав-влакым

    мыйын йылмем увертара.


14 Сугынь-влакетым шуктен илымылан

    мый поянлыклан куаныме семын йывыртем.


15 Тыйын шӱдымашет-влак нерген шонкалем,

 Тыйын корнет-влакым ончем.


16 Пунчалет-влак мыйым лыпландарат,

 Тыйын шомакетым мый ом мондо.


17 Шке тарзетлан порылыкетым ончыкто –

 тунам мый умбакыжат илем, Тыйын шомакет шуктем.


18 Поч мыйын шинчам,

 тунам законетын ӧрыктарыше чынже-влакым ужам.


19 Мландымбалне мый жаплан толшо гына улам –

 кӱштымаш-влакетым мый дечем ит шылте.


20 Устав-влакетым палаш шонен,

 мый чон улнен йокрокланем.


21 Кугешныше-шамычым Тый шылталенат–

 нуно каргыме улыт,

 кӱштымаш-влакет деч кораҥыныт.


22 Намыс ден шӱктарымашым мый дечем кораҥде,

 вет Тыйын сугынет-влакым мый шуктен шогем.


23 Тӧра-шамыч шинчат да мыйын ваштареш каҥашен кутырат,

 а Тыйын тарзет пунчалет-влак нерген шонкала.


24 Тыйын сугынет-влак – мыланем куан,

 [пунчалет-влак улыт] ойым пуышо.


25 Мыйын чонем пуракыште кия,

 шке мутет почеш мыйым иландаре.


26 Шке корнем-влак нерген Тылат ойленам –

 Тый мыйым колынат.

 Туныкто мыйым шке пунчалет-влаклан!


27 Полшо умылаш шӱдымаш-влакетын корныштым,

 да ӧрыктарыше пашат-влак нерген шонкалаш тӱҥалам.


28 Чонемже ойгырен шортеш –

 шке мутет дене мыйым пеҥгыдемде.


29 Шояк корным мый дечем кораҥде,

 порылыкет дене мыйым законетлан туныкто.


30 Ойырен налынам мый чынлык корным,

 Тыйын уставет-влак эре шинча ончылнем улыт.


31 Сугынет-шамычым, Господь, мый шӱмыштем ашнем –

 ит пурто мыйым вожылмашыш.


32 Куржам мый кӱштымаш-влакетын корнышт дене,

 Тый мыйын умылымашем кумдаҥдет.


33 Ончыкто мылам, Господь, пунчал-влакетын корныштым,

 мый тудын дене мучаш марте каем.


34 Пу мылам ушым – тӱҥалам законетым шукташ,

 уло шӱмем дене тудым аралаш.


35 Шогалте мыйым кӱштымаш-влакетын йолгорнышкышт,

 вет тушто мый куаным муам.


36 Мыйын шӱмем сутлык шонымаш дек огыл,

    а Тыйын сугынет деке савыре.


37 Кораҥде мыйын шинчам чыла кӱлдымаш деч,

 шке корныштет мыйым иландаре.


38 Шукто шке тарзетлан сӧрымӧ мутетым,

 Тыйым шотлен илыше-влаклан Тый тудым пуэнат.


39 Ит пу мыланем мыскылыме лияш –

 тидын дечын мый лӱдам.

 Тыйын уставет-влак сай улыт.


40 Шӱдымаш-влакетым мый вучен илем,

 шке чынлыкет дене мыйым иландаре.


41 Господь, мылам порылыкетым ончыкто,

 сӧрымет семынак мыйым утаре.


42 Тунам мыйым шӱктарышылан пуэн кертам вашмутым,

 вет Тыйын шомакетлан ӱшанен илем.


43 Умшам гыч чынле мутым ит кораҥде,

 вет Тыйын уставет-влаклан ӱшанен илем.


44 Эре, курым-курымеш

    мый Тыйын законет шуктем.


45 Эрыкан кошташ мый тӱҥалам,

 вет шӱдымашет-влак почеш илаш тыршем.


46 Тыйын сугынет-влак нерген кугыжа-шамычлан ойлем,

 вожылмашыш мый ом пуро.


47 Тыйын кӱштымаш-влакетлан куанем,

 нуным мый йӧратем.


48 Кидем шуем Тыйын кӱштымаш-влакет дек,

 нуным мый йӧратем,

 пунчалет-влак нерген мый шонкалем.


49 Шарналте шке тарзетлан пуымо мутетым,

 тудо шукталтеш манын, Тый мылам ӱшаным пуэнат.


50 Йӧсӧ годым тудо мыйым лыпландара,

 Тыйын мутет мыйым иландара.


51 Кугешныше-влак мыйым чот воштылыт,

 но мый Тыйын законет деч ом кораҥ.


52 Шарналтем Тыйын уставет-влакым, Господь,

 Тыйын акрет устав-влакетым, да лыпланем.


53 Осал еҥ-шамычлан мый шыдешкем –

 Тыйын законетым нуно кӱлдымыш луктыт.


54 Чыла вере, кушто йот еҥ семын илем,

 муро гай улыт пунчалет-влак мыланем.


55 Йӱдымат, Господь, Тыйым шарнем,

 Тыйын законетым ушыштем кучем.


56 Чыла тиде мый денем лийын,

 вет мый шӱдымаш-влакетым шуктен шогем.


57 Господь – мылам палемдыме ужаш,

 Тыйын шомакетым шуктен шогаш мый сӧренам.


58 Уло шӱм-чон дене Тылат кумалам:

 каласымет семынак поро лий мый декем.


59 Коштмо корнем-влак нерген шонкалем

 да Тыйын сугынь корнышкет шке йолем савырем.


60 Вашкем мый, ом юватыл

    Тыйын кӱштымаш-влакетым шукташ.


61 Осал еҥ-шамычын кандырашт мыйым авырат,

 но Тыйын законетым мый ом мондо.


62 Чын уставет-влаклан Тыйым мокташ

    мый пелйӱдым кынелам.


63 Тый дечет лӱдшӧ да шӱдыметым шуктышо-влаклан

    чылаштлан мый йолташ улам.


64 Тыйын порылыкет дене, Господь, мланде темын –

 шке пунчалет-влаклан мыйым туныкто.


65 Господь, cӧрымет семынак

    Тый шке тарзетлан сайым ыштенат.


66 Мыйым шонен мошташ туныкто, шинчымашым пу,

 вет Тыйын кӱштымаш-влакетлан ӱшанем.


67 Орлыкым эртымешке, мый йомын коштым,

 а кызыт Тыйын шомакет шуктен шогем.


68 Поро Тый улат, [Господь,] ыштет лач порым!

 Шке пунчалет-влаклан мыйым туныкто.


69 Кугешныше-влак ӱмбакем шоям кышкат,

 а мый уло шӱмем дене шӱдыметым шуктем.


70 Нунын шӱмышт кӱжгемын,

 а мый Тыйын законетлан куанем.


71 Орлыкем мылам сайыш савырнен –

 пунчал-влакетым мый тунемынам.


72 Тыйын умшат гыч лекше закон мыланем

    пеш шуко шӧртньӧ ден ший деч шергырак.


Тау

73 Тыйын кидет мыйым ыштен да калыплен:

 пу мылам ушым – Тыйын кӱштымашет-влаклан тунемам.


74 Тый дечет лӱдшӧ-влак мыйым ужыт да куанат,

 вет Тыйын шомакетлан мый инанен илем.


75 Палем, Господь – Тый чын судитлет,

 Тыйын колтымо орлыкым мый суленам.


76 Тек Тыйын порылыкет мыйым лыпландара,

 тидым Тый шке тарзетлан сӧренат.


77 Тек Тыйын чаманымашет пеленем лиеш –

 мый умбакыжат илаш тӱҥалам,

 Тыйын законет – мыланем куан.


78 Тек кугешныше-влак вожылмашыш пурат –

 титакем уке ӱмбач нуно мыйым шыгыремдылыт,

 а мый Тыйын шӱдымашет-влак нерген шонкалем.


79 Тек Тый дечет лӱдшӧ да сугынетым палыше-шамыч

    мый декем толыт.


80 Тек шӱмем Тыйын пунчалет-влак почеш ила,

 тунам ом пуро вожылмашыш.


81 Утарыметым вучен, йӧслана чонем:

 Тыйын шомакетлан инанен илем.


82 Тыйын мутетым вучен, шинчамже ноен –

 ойлем мый: кунам пуэт мылам лыпланымашым?


83 Лийынам мый шикш деч туртын пытыше шувыш гай,

 но Тыйын пунчал-влакетым монден омыл.


84 Мыняр жап эше Тыйын тарзетлан вучаш?

 Мыйым поктылшо-влаклан кунам Тый судым ыштет?


85 Тыйын законетым кӱлдымыш луктын,

 кугешныше-влак мылам вынемым кӱнченыт.


86 Тыйын чыла кӱштымашет чынле улыт.

 Нимолан огыл мыйым поктылыт – полшо мыланем!


87 Изиш гына мыйым ышт пытаре,

 но Тыйын шӱдымашет-влакым мый шым кодо.


88 Шке порылыкет дене арален кодо илышем –

 Тыйын пуымо сугынетым мый шуктен шогем.


89 Курымешлан, Господь, Тыйын шомакет каваште пеҥгыдемдыме,


90 Тыйын чынлыкет – тукым гыч тукымыш.

 Ыштенат Тый мландым, да тудо шога.


91 Тыйын уставет почеш чылажат таче кече марте шога,

 чылажат Тыланет служитла.


92 Тыйын законет мылам куаным ок пу ыле гын,

 пытем ыле ойгемлан кӧра.


93 Ом мондо нигунам шӱдымаш-влакетым,

 нунын дене Тый арален кодет илышем.


94 Тыйын мый улам – утаре мыйым,

 вет шӱдымашет-влак почеш илаш тыршем.


95 Вучен коштыт осал еҥ-влак мыйым пушташлан,

 а мый Тыйын сугынет нерген шонем.


96 Кеч-монат шке чекше уло – мый тидым ужынам,

 а Тыйын кӱштымашет-влак улыт пеш кумда.


97 Кузе мый Тыйын законетым йӧратем!

 Кече мучко тудын нерген шонкалем.


98 Тыйын кӱштымашет-влак эре ушыштем улыт,

 нуно мыйым чыла тушманем деч мунлыракым ыштат.


99 Ушанрак лийынам чыла туныктышем деч,

 вет Тыйын сугынет-влак нерген мый шонкалем.


100 Ушан-шотанрак лийынам калык кугурак-шамыч дечын,

 вет Тыйын шӱдымаш-влакетым мый шуктен шогем.


101 Нимогай осал корныш ом пу шогалаш йолемлан,

 Тыйын шомакетым мый шуктен шогынем.


102 Ом кораҥ Тыйын уставет-влак дечын,

 вет Тый Шкеак мыйым туныктет.


103 Могай тамле улыт мутет-влак йылмемлан,

 умшамлан улыт мӱй деч шерырак.


104 Тыйын шӱдымашет-влак пуат мылам ушым,

 садлан тӱрлӧ шояк корным ужмем ок шу.


105 Тыйын шомакет – йолемлан волгыдым пуышо,

    йолгорнемым волгалтарыше тул.


106 Мый чын устав-влакетым шуктен шогаш товатленам:

 сӧрымемым мый шуктем.


107 Господь, мый пеш чот орланем –

 шке мутет почеш мыйым иландаре.


108 Господь, тек Тыланет келша умшам гыч лекше шомакем –

 тудым шке кумылын мый надырлан кондем;

 шке устав-влакетлан мыйым туныкто.


109 Кеч илышемым лӱдыкшылык авырен шога,

 но Тыйын законетым мый ом мондо.


110 Осал еҥ-влак мылам лӧдым шынденыт,

 но Тыйын шӱдымет деч мый кораҥын омыл.


111 Тый дечет мый сугынь-влакым курымешлан налынам,

 вет нуно шӱм-чонем куандарат.


112 Шонен пыштенам мый

    Тыйын пунчалет почеш эре илаш.


113 Тылат ӱшанле огыл-влакым ужмем огеш шу,

 а Тыйын законетым мый йӧратем.


114 Тый мыйын авыртышем, куржын утлымо верем улат,

 Тыйын шомакетлан инанен илем.


115 Осалым ыштыше-шамыч, мый дечем кораҥза –

 Юмемын кӱштымашыж-влакым мый шуктен шогем.


116 Шке мутет почеш мыйым пеҥгыдемде –

 тунам умбакыжат илаш тӱҥалам,

 Тылат инанымылан мыйым вожылмашыш ит пурто.


117 Полшо мыланем – тунам лиям утарыме,

 пунчал-влакетым ушыштем эре кучаш тӱҥалам.


118 Пунчал-влакет деч кораҥше-шамычым Тый поктен колтет,

 вет нуно лач чояланен да ондален моштат.


119 Тый мландысе чыла осал еҥым куштыра семын ӱштыл кудалтет,

 а мый Тыйын сугынетым йӧратем.


120 Тый дечет лӱдмем дене капем чытыра,

 Тыйын суд-влакет деч мый лӱдам.


121 Чын пашам ыштен, мый чынлын иленам –

 ит пу мыйым поктылшо-влак кидыш.


122 Арален нал шке тарзетым, мылам сайым ыште,

 кугешныше-влак мыйым ынышт шыгыремдыл.


123 Тыйын утарыметым, чынле мутетын шукталтмыжым вучен,

 мыйын шинчам ноен.


124 Ончыкто тарзетлан шке порылыкетым,

 шке пунчалет-влаклан мыйым туныкто.


125 Улам мый Тыйын тарзет, пу мылам ушым –

 пален налам мый Тыйын сугынетым.


126 Жап шуын Господьлан шке пашажым ышташ,

 вет Тыйын законетым кӱлдымыш луктыныт.


127 А мый Тыйын кӱштымаш-влакетым

    шӧртньӧ деч чот, яндар шӧртньӧ деч чот йӧратем.


128 Мый чыла шӱдымашетым шуктен шогем,

 садлан тӱрлӧ шояк корным ужмем ок шу.


129 Ӧрмашан улыт Тыйын сугынет-влак,

 сандене мыйын чонемлан нуно шерге улыт.


130 Шомакетым умылымаш волгыдым конда,

 ужарвуй-влакланат ушым шында.


131 Умшам почын, нелын шӱлештам –

 тыге мый кӱштымаш-влакетым вучем.


Тау

132 Ончал ӱмбакем да мыйым чамане,

 вет лӱметым йӧратыше-влак дене Тый тыге ыштет.


133 Шке мутет дене ошкылем пеҥгыдемде,

 нимогай сулыклан мыйым ит пу сеҥаш.


134 Утаре мыйым айдеме шыгыремдымаш деч,

 тунам Тыйын шӱдымаш-влакетым шуктем.


135 Шке чуриетын волгыдыж дене тарзетым волгалтаре

 да шке пунчал-влакетлан мыйым туныкто.


136 Еҥ-влак Тыйын законетым огыт шукто,

 садлан шинчам гыч вӱд чот йога.


137 Тый чын ыштыше улат, Господь,

 чынле улыт Тыйын уставет-влак.


138 Тыйын пуымо сугынет-влак

    чын деч чын улыт.


139 Монденыт тушманем-влак Тыйын шомакетым –

 тиде мыйын чонем йӱлалта.


140 Тыйын шомакет пеш яндар,

 Тыйын тарзет тудым йӧрата.


141 Мыйым изиэш ужыт, огыт шотло,

 но Тыйын шӱдымаш-влакетым мый ом мондо.


142 Тыйын чынлыкет курымашле,

 Тыйын законет чынле.


143 Йӧсланымаш ден ойго мыйым авалтеныт,

 но кӱштымаш-влакет мылам куаным кондат.


144 Сугынет-влак курымеш чынле улыт:

 пу ушым мылам, да мый умбакыжат илаш тӱҥалам.


145 Уло шӱмем дене ӱжын кумалам:

 кол мыйым, Господь –

 пунчал-влакетым мый шуктен шогем.


146 Тыйым ӱжам – мыйым утаре,

 тунам Тыйын сугынетым шукташ тӱҥалам.


147 Волгыжмо деч ончычак Тыйым сӧрвален ӱжам –

 мый Тыйын шомакетлан инанен илем.


148 Йӱдвошт мый шинчам ом петыре,

 Тыйын шомакет нерген шонкалем.


149 Шке порылыкет дене, Господь, кол йӱкемым,

 чын судым ыштен, мыйым иландаре.


150 Лишемыт поктылшем-влак осал шонымаш дене,

 Тыйын законет деч нуно мӱндырнӧ улыт.


151 Лишне Тый улат, Господь,

 Тыйын чыла кӱштымашет улыт чынле.


152 Сугынь-влакетым шукертсек палем,

 Тый нуным курымешлан пеҥгыдемденат.


153 Ончал орлыкем да мыйым утаре,

 вет Тыйын законетым мый ом мондо.


154 Нал мыйым пыдалын, мыйым арале –

 шке мутет почеш мыйым иландаре.


155 Осалым ыштыше-влак деч утаралтмаш мӱндырнӧ,

 вет пунчал-влакетым нунын палымышт ок шу.


156 Господь, Тыйын чаманыше порылыкет пеш шуко –

 чын судым ыштен, мыйым иландаре.


157 Шуко мыйын поктылшем да тушманем,

 но сугынь-влакет деч ом кораҥ.


158 Тый дечет кораҥше-влакым ужын, мый йырнем,

 вет нуно Тыйын шомакетым огыт шукто.


159 Ончал, кузе мый шӱдымаш-влакетым йӧратем –

 шке порылыкет дене, Господь, мыйым иландаре.


160 Тыйын шомакет тӱрыснек чын,

 Тыйын чынле судет-влак курымашле улыт.


161 Титакем уке ӱмбач тӧра-влак мыйым поктылыт,

 но шӱмемже Тыйын шомакет деч веле лӱдеш.


162 Куанем мый Тыйын мутетлан,

 кугу поянлык тудо мыланем.


163 Ужмем ок шу шоякым, тудын деч йырнем,

 а Тыйын законетым йӧратем.


164 Чын уставет-влаклан Тыйым

    кечылан шым гана моктем.


165 Кугу тыныслык лиеш нунылан, кӧмыт законетым йӧратат,

 огыт шӱртньӧ нуно нигунам.


166 Тыйын утарыметлан, Господь, инанен илем,

 Тыйын кӱштымашет-влакым мый шуктен шогем.


167 Тыйын сугынет-влак улыт мылам шерге,

 нуным мый моткоч йӧратем.


168 Шуктен шогем мый шӱдымаш ден сугынетым,

 вет мыйын коштмо корнем Тыйын ончылнет.


169 Господь, полышым йодын кычкырымем

    тек Тый декет миен шуэш –

 шке мутет почеш пу ушым мыланем.


170 Тек мыйын кумалмем Тыйын ончыкет миен шуэш –

 шке мутет почеш мыйым утаре.


171 Умшам Тыйым мокташ тӱҥалеш,

 вет Тый мыйым пунчал-влакетлан туныктет.


172 Тыйын шомакетым йылмем мураш тӱҥалеш,

 вет Тыйын кӱштымашет-влак улыт чынле.


173 Тек Тыйын кидет мылам полыш лиеш,

 вет Тыйын шӱдымашет-влак почеш илаш шонен пыштенам.


174 Тыйын утарыметым, Господь, мый чот вучен илем,

 Тыйын законет мылам конда куаным.


175 Тек чонем ила да Тыйым мокта,

 уставет-влак тек мылам полшат.


176 Йомдарыме шорык семын мый йомынам:

 кычал му шке тарзетым,

 вет Тыйын кӱштымаш-влакетым монден омыл.
Тау





ПСАЛТИРЬ

119 Псалом

Кӱзымӧ годым мурымо муро.*а




1 Орлыкем годым Господьым ӱжын кумальым,

 да Тудо мыйым кольо.


2 Господь, мыйым шояк еҥ деч,

    ондалчык йылме деч утаре.


3 Ондалчык йылме, мо тыйым ончылно вуча,

 Господь тылат мо дене пӧртылта?


4 Виян сарзын пӱсӧ пикшыжым,

 йӱлышӧ тулшолым Тудо тыланет колта!


5 Ойго мылам: улам мый Мешехыште,

 Кедар омаш коклаште илем.


6 Шуко иленам мый тынысым ужмышудымо еҥ-влак коклаште.


7 Мый тыныс верч улам,

 но умшам веле почам – ямде улыт нуно сарлан.



*а 119 Очыни, кунам Юмын палемдыме пайремже-влакым пайремлаш Иерусалимыш тайыл дене кӱзеныт, нине псалом-влакым муреныт.




ПСАЛТИРЬ

120 Псалом

Кӱзымӧ годым мурымо муро.




1 Курыкла деке вуем нӧлталам –

 полыш мылам кушечын толеш?


2 Полыш мылам – Господь деч,

 кава ден мландым Ыштыше деч.


3 Йолетлан Тудо ок пу тайнышташ,

 тыйым Аралыше ок нералте.


4 Огеш нералте, огеш мале Израильым Аралыше.


5 Господь – тыйын Аралышет,

 Господь – тыйын пурла велнет,

 Тудо тыйым ӱмыл семын леведеш.


6 Кечывалым кече, йӱдым тылзе

    тылат зияным огыт ыште.


7 Господь тыйым чыла осал деч арала,

 илышетым [Тудо] арален кода.


8 Кайымет годым, толмет годым,

 кызыт да курым-курымеш Господь тыйым арала.




ПСАЛТИРЬ

121 Псалом

Кӱзымӧ годым мурымо муро. Давидын псаломжо.




1 Чот йывыртышым мый, кунам каласышт:

 «Господьын пӧртыш каена».


2 Теве мемнан йолна, Иерусалим,

 тыйын капкат дене шога.


3 Иерусалим, тый виян да ик тичмаш семын чоҥымо ола улат!


4 Тушко тукым-влак, Господьын калыкшын тукымжо-влак,

    Израильлан пуымо сугынь почеш Господьын лӱмжым чаплаш кӱзат.


5 Тушто судья-шамычын престолышт,

    Давид тукымын престолжо-влак шогат.


6 Иерусалимлан Юмо деч тынысым йодса:

 «Тыйым йӧратыше-влаклан эсенлык лийже,


7 пырдыжлаштет тыныслык лийже,

 полатлаштет эсенлык лийже!»


8 Иза-шольо ден лишылем-влаклан кӧра ойлем мый:

 «Тыныс тыланет!»


9 Господь Юмынан пӧртшылан кӧра

    тылат мый сайлыкым тыланем.




ПСАЛТИРЬ

122 Псалом

Кӱзымӧ годым мурымо муро.




1 Тый декет мый вуем нӧлталам,

 пылпомышто Илыше!


2 Кузе кул пӧръеҥын шинчаже шке озажын кидышкыже

    да кул ӱдырамашын шинчаже озаватыжын кидышке онча,

 тугак мемнан шинчана Господь Юмына ӱмбак онча

 да Тудын порылыкшым вуча.


3 Серлаге мемнам, Господь, серлаге –

 шуко жап мемнам нимоэш шотлен огытыл,


4 сӱрза еҥ-шамычын игылтмышт деч,

    кугешныше-влакын мыскылымышт деч ме ноенна.




ПСАЛТИРЬ

123 Псалом

Кӱзымӧ годым мурымо муро. Давидын псаломжо.




1 Господь огеш лий ыле гын мемнан дене, –

 тыге каласыже Израиль, –


2 тушман-влакын ӱмбакна кержалтмышт годым

    Господь огеш лий ыле гын мемнан дене,


3 мемнан ӱмбак шыдышт ылыжмеке,

 нуно мемнам илышынек нелыт ыле.


4 Вӱд-влак мемнам наҥгаят ыле,

 вӱдйогын эртен кая ыле мемнан ӱмбачын,


5 тале вӱд йоген кая ыле мемнан ӱмбачын.


6 Моктымо лийже Господь!

 Тудо мемнам нунын кидышкышт пуэн огыл,

 нунын пӱйышт мемнам кӱрыштын огыл.


7 Кайык семын ме кучышо-влакын лӧдышт гыч утленна,

 тудыжо шаланен – ме утаралтынна.


8 Полыш мыланна Господь деч толеш,

 Тудыжо кава ден мландым ыштен.
Тау





ПСАЛТИРЬ

124 Псалом

Кӱзымӧ годым мурымо муро.




1 Господьлан инаныше еҥ Сион курык гай,

 тудо ок чытырне, курымеш пеҥгыдын шога.


2 Кузе курык-влак Иерусалимым авырен шогат,

 туге Господь шке калыкшым кызыт да курым-курымеш авырен шога.


3 Чын ыштыше-влакын мландыштышт

    [Господь] осал еҥ-шамычлан кужу жап озаланаш огеш пу,

 тунам чын ыштыше-влак кидыштым осал пашам ышташ огыт шуялте.


4 Господь, поро еҥ-влаклан, яндар шӱм-чонан-влаклан

    сайым ыште.


5 А кадыр корныш савырныше-влакым, Господь,

 осалым ыштыше-шамыч дене пырля поктен колто.

 Тыныс лийже Израильлан!




ПСАЛТИРЬ

125 Псалом

Кӱзымӧ годым мурымо муро.




1 Кунам пленыште улшо-влакым Господь Сионыш пӧртылтен,

 тиде мыланна омо гай лийын.


2 Тунам ме кугу йӱкын йывыртенна,

 умшана чарныде куанен мурен.

 Мемнам ончен, вес калык-влак ойленыт:

 «Господь нунын дене кугу пашам ыштен!»


3 Чынак, кугу пашам ыштен Господь мемнан дене –

 тидлан ме куаненна.


4 Пӧртылтӧ, Господь, пленыште улшо-влакнам

    кечывалвел мландысе кошкышо йогынлашке вӱдым колтымо семын.


5 Кӧ шинчавӱд дене ӱда,

 тӱредеш куан дене.


6 Кӧ нӧшмым ӱдаш шортын кая,

 кылтаж-влакым нумалын, пӧртылеш куан дене.




ПСАЛТИРЬ

126 Псалом

Кӱзымӧ годым мурымо муро. Соломонын псаломжо.




1 Господь ок ыште гын пӧртым,

 тудым чоҥышо-влак тыршат арам.

 Господь ок арале гын олам,

 оролын чарныде оролымыжо арам.


2 Арам те эр кынелыда да йӱд марте шинчеда,

 неле паша дене ыштен налме киндым кочкыда –

 вет Господь йӧратымыже-влаклан мо кӱлешым

    малымышт годымат пуа.


3 Йоча-влак – Господьын пуымо суапше,

 авагудын саскаже – Тудын деч пӧлек.


4 Самырык годым шочыктымо эрге-влак

    виян сарзын кидыштыже улшо пикш гай улыт.


5 Пиалан айдеме, кӧ нунын дене шке пикш лодакшым темен!

 Ок пуро тудо намысыш,

 кунам тушманже дене ола капка воктене кутыра.




ПСАЛТИРЬ

127 Псалом

Кӱзымӧ годым мурымо муро.




1 Пиалан кажне еҥ, кӧ Господь деч лӱдын ила,

 Тудын корныж дене коштеш!


2 Тый шке кидет дене ыштен налмым кочкат.

 Пиалан тый улат, чылажат тыйын сай!


3 Ватетше пӧртыштет шуко саскам пуышо виноград пушеҥге гай,

 эргыч-влак ӱстел йырет улыт олив пушеҥге иге гай.


4 Господь деч лӱдын илыше айдеме тыге суапландарыме лиеш!


5 Суапландара Господь тыйым Сион гыч –

 ӱмырет мучко Иерусалимын пеледалт илымыжым ужат,


6 йочат-влакын йочаштым тый ужат.

 Тыныс лийже Израильлан!




ПСАЛТИРЬ

128 Псалом

Кӱзымӧ годым мурымо муро.




1 Самырык жап гычак мыйым шуко шыгыремденыт, –

 каласыже тыге Израиль, –


2 шыгыремденыт мыйым самырык жап гычак,

 но сеҥен кертын огытыл.


3 Куралше-влак тупыштем куралыныт,

 шке кужу кашыштым колтеныт.


4 Но Господь чынле –

 осал еҥ-влакын чиктыме кепшылыштым Тудо пӱчкын.


5 Тек намысыш пурат да чакнен каят чылан,

 кӧмытын Сионым ужмышт ок шу.


6 Тек лийыт нуно леведыш ӱмбалысе шудо гай –

 кӱрлын шумо деч ончыч тудо кошка,


7 тӱредше еҥын ӧлтыштыжӧ ок лий,

 кылтам пидше тудым поген ок нал.


8 Эртен кайыше-влак нунылан огыт каласе:

 «Господь тендам суапландарыже,

 Господьын лӱмжӧ дене тыланда суапым тыланена!»
Тау





ПСАЛТИРЬ

129 Псалом

Кӱзымӧ годым мурымо муро.




1 Господь, келгыт гыч Тыйым ӱжын кычкырем!


2 Господь! Кол мыйын йӱкем!

 Тек Тыйын пылышет кумалме йӱкемлан тӱткӧ лиеш.


3 Господь, кажне сулыкнам шотыш налат гын,

 тидым, Господь, кӧ чытен кертеш?


4 Но Тый улат титакым кудалтыше,

 тек Тыйым чылан шотлен илат!


5 Господьлан инанен илем, вуча Тудым мыйын чонем,

 Тудын шомакшылан мый инанем.


6 Оролын эрым вучымыж деч чот

    мыйын чонем Господьым вуча,

 оролын эрым вучымыж деч чот вуча!


7 Тек Израиль инанен ила Господьлан,

 вет Тудын порылыкшо кугу,

 утараш Господь эре ямде.


8 Тудо Израильым чыла сулыкшо деч утара.




ПСАЛТИРЬ

130 Псалом

Кӱзымӧ годым мурымо муро. Давидын псаломжо.




1 Господь, уке шӱмыштем моктанымаш,

 шинчам кугешнен ок ончо.

 Мо кугу да мылам умылаш лийдыме,

    тыгайлан пижын омыл.


2 Мый шке чонем луштаренам, шыматенам –

 тудо чызе деч ойырымо да ава оҥыш пызныше азан гай лийын,

 чызе деч посна тунемше аза гай лийын мыйын чонем.


3 Тек Израиль инанен ила Господьлан

    кызыт да курым-курымеш.

Кӱзымӧ годым мурымо муро.




1 Господь, шарналте Давидым,

 тудын чыла орлыкшым.


2 Тудо Господьлан товатлен,

 Иаковын куатан Юмыжлан мутым пуэн:


5 «Господьлан верым,

    Иаковын куатан Юмыжлан илемым мумешке,


3 мый омашышкем ом пуро, вакшышкем ом воч,


4 ом пу шинчамлан омым,

 шинчагомдышемлан – нерымашым».


6 Теве ме Ефрафаште ойпидыш шондык нерген колна,

 Иарим нурышто тудым муна.


7 Каена Тудын илыме верышкыже,

 Тудын йол шындыме верже ончылно вуйнам савена.


8 Кынел, Господь, шке илыме верышкет тол –

 Тый да Тыйын куатетын шондыкшо.*а


9 Тек иерей-влакет чынлык дене вӱдылалтыт,

    ӱшанле еҥет-шамыч куанен кычкырат.


10 Давид тарзетлан кӧра

    шке шӱрен палемдыметым Шке дечет ит кораҥде.


11 Ӱшанле товатмутым Господь пуэн Давидлан,

 шке мутшо дечын Тудо ок кораҥ:

 «Тыйын тукымет гыч лекшым Мый престолышкет шындем.


12 Тӱҥалыт гын эргыч-влак шуктен шогаш ойпидышем,

    нуным туныктымо сугынь-влакем –

 тунам нунын эргыштат тыйын престолыштет

    шинчаш тӱҥалыт курымеш».


13 Господь ойырен налын Сионым,

 ышташ шонен тудым шке илемжым:


14 «Тиде – мыйын курымешлан илыме верем,

 тыште илаш тӱҥалам, чонемлан тудо келша.


15 Кинде перке дене тудым суапландарем,

 йорлыж-влакым теммеш пукшем,


16 иерейже-шамычым утарымаш дене вӱдылам,

 тудын ӱшанле еҥже-влак куанен йӱкланат.


17 Тушто Давидын тӱкыжым нӧлталам,

 шӱрен палемдымемлан лампым чӱктем.


18 Тушманжым намыс дене леведам,

 а тудын вуйыштыжо кугыжан вуйшӱдыш йылгыжаш тӱҥалеш».



*а 131:8 «Куатетын шондыкшо» – ойпидыш шондык, мутерым ончо.

Кӱзымӧ годым мурымо муро. Давидын псаломжо.




1 Могай сай да могай чесле,

 кунам иза-шольо-влак пырля келшен илат!


2 Тиде – вуйыш шӱрымӧ шергакан елей гай,

 тудо пондашышке, Ааронын пондашышкыже,

    тудын вургемышкыже йоген вола.


3 Тиде – Сион курыкыш вочшо Ермонысо лупс гай.

 Вет Сионышто Господь суапландарымашым – курымаш илышым – пуэн.

Кӱзымӧ годым мурымо муро.




1 Моктыза Господьым, Тудын тарзыже-влак,

 Тудын пӧртыштыжӧ,

 [мемнан Юмынан кудывечылаштыже]

 йӱдым служитлен шогышо-влак!


2 Киддам святой вер дек нӧлталза

 да Господьым чапландарыза!


3 Тек кавам да мландым Ыштыше Господь

    тыйым Сион гыч суапландара.
Тау

Аллилуия.




1 Господьын лӱмжым моктыза,

 Господьын тарзыже-влак, моктыза,


2 Господьын пӧртыштыжӧ,

    мемнан Юмынан кудывечылаштыже служитлыше-влак!


3 Моктыза Господьым – Тудо поро,

 Тудын лӱмжым моктен мурыза – тудо чесле!


4 Вет Господь Шкаланже Иаковым ойырен налын,

 Израильым Шкенжыным ыштен.


5 Палем мый: Господь – кӱдыратле,

 чыла моло юмо деч Тудо кугу.


6 Господь мом шона, тудым ышта:

 каваште да мландыште,

 теҥызлаште да чыла келгытыште.


7 Мланде тӱр гыч нӧлталеш пыл-влакым,

 йӱр годым волгенчым колтылеш,

 шке аралыме верлаж гыч мардежым луктеш.


8 Египетыште Тудо икымше шочшо-влакым пытарен –

 айдеме гыч тӱҥалын вольык марте.


9 Тыйын калыкет коклаште, Египет,

 фараон ден тудын тарзыж-влаклан

    палдарыше пале ден ӧрыктарыше паша-влакым ончыктен.


10 Шуко калыкым Тудо кырен шалатен,

 виян кугыжа-влакым пытарен:


11 Аморрей кугыжа Сигоным,

 Васан кугыжа Огым,

 Ханаанысе чыла кугыжанышым.


12 Израильлан, шке калыкшылан,

    нунын мландыштым пуэн.


13 Господь, Тыйын лӱмет курымашле!

 Господь, Тыйым тукым гыч тукымыш шарнат!


14 Господь шке калыкшылан чын судым ышта,

 шке тарзыж-влакым чаманен налеш.


15 Вес калык-влакын шояк юмышт ший да шӧртньӧ дене ыштыме,

 айдеме кидын пашаже улыт.


16 Уло нунын умшашт, но огыт ойло,

 уло шинчашт, но огыт уж.


17 Уло нунын пылышышт, но огыт кол,

 умшаштышт шӱлыш уке.


18 Шояк юмым ыштыше да нунылан ӱшаныше-влак

    шкештат нунын гаяк лийыт.


19 Израиль тукым, Господьым мокто!

 Аарон тукым, Господьым чапландаре!


20 Левий тукым, Господьым мокто!

 Господь деч лӱдшӧ-влак, Господьым чаплыза!


21 Моктымо лийже Сионышто Господь,

 Иерусалимыште илыше! Аллилуия!

[Аллилуия.]




1 Чаплыза Господьым – Тудо поро,

 порылыкшо Тудын курымеш!


2 Чаплыза юмо-влакын Юмыштым –

 порылыкшо Тудын курымеш!


3 Чаплыза оза-влакын Озаштым –

 порылыкшо Тудын курымеш!


4 Тудо гына ӧрыктарыше кугу паша-влакым ышта –

 порылыкшо Тудын курымеш!


5 Кавам Тудо кугу уш-акыл дене ыштен –

 порылыкшо Тудын курымеш!


6 Вӱд-влак ӱмбалне мландым шарен –

 порылыкшо Тудын курымеш!


7 Кугу тӱняволгалтыш-влакым ыштен –

 порылыкшо Тудын курымеш!


8 Кечым – кечывалым виктараш,

 порылыкшо Тудын курымеш!


9 Тылзе ден шӱдыр-влакым – йӱдым виктараш,

 порылыкшо Тудын курымеш!


10 Египетын кугэргыж-влакым пытарен –

 порылыкшо Тудын курымеш!


11 Израильым тушеч луктын –

 порылыкшо Тудын курымеш!


12 Нӧлталме виян кидше дене луктын –

 порылыкшо Тудын курымеш!


13 Йошкар теҥызым кокыте шелын –

 порылыкшо Тудын курымеш!


14 Израильым теҥыз покшеч наҥгаен –

 порылыкшо Тудын курымеш!


15 А фараоным да сарзыж-влакым Йошкар теҥызыш пуртен колтен –

 порылыкшо Тудын курымеш!


16 Шке калыкшым ир мланде гоч наҥгаен –

 порылыкшо Тудын курымеш!


17 Кугу кугыжа-влакым кырен шалатен –

 порылыкшо Тудын курымеш!


18 Виян кугыжа-влакым пуштын –

 порылыкшо Тудын курымеш!


19 Аморрей кугыжа Сигоным –

 порылыкшо Тудын курымеш!


20 Васан кугыжа Огым –

 порылыкшо Тудын курымеш!


21 Нунын мландыштым шке калыкшылан пуэн –

 порылыкшо Тудын курымеш!


22 Пуэн тудым шке Израиль тарзыжлан –

 порылыкшо Тудын курымеш!


23 Пызырналтмына годым мемнам шарналтен –

 порылыкшо Тудын курымеш!


24 Тушман-влакна деч мемнам утарен –

 порылыкшо Тудын курымеш!


25 Чыла илышылан Тудо кочкышым пуа –

 порылыкшо Тудын курымеш!


26 Чаплыза кавасе Юмым –

 порылыкшо Тудын курымеш!

[Давидын псаломжо.]




1 Тушто, Вавилонысо эҥер-влак воктене,

    Сионым шарналтен, ме шортын шинченна,


2 арама укшлашке кӱсленам сакенна.


3 Мемнам пленыш налше-влак

    тушто мыланна мураш кӱштеныт,

 шыгыремдылшына-влак нуным веселитлаш шӱденыт:

 «Мыланна Сион муро-влакым мурыза!»


4 Кузе мыланна Господьын мурыжым йот мландыште мураш?


5 Мый тыйым мондем гын, Иерусалим,

 тек пурла кидем мом ыштен моштымыжым монда.


6 Шарнаш ом тӱҥал гын тыйым,

    огеш лий гын Иерусалим эн кугу куанем –

 тек йылмем умшаношмыш пижын шинчеш.


7 Шарналте, Господь, мом Едом эрге-влак

    Иерусалимым шалатыме кечын ойленыт:

 «Шалатыза тудым, негыз марте шалатыза!»


8 Вавилон ӱдыр, тый шалатыме лият!

 Пиалан тудо, кӧ мыланна мом ыштыметлан

    тылат чыла пӧртылта!


9 Пиалан тудо, кӧ йочат-влакым налеш

 да нуным кӱэш перен пуштеш!
Тау

Давидын псаломжо.




1 Уло шӱмем дене Тыйым моктем,

 юмо-влак ончылно*а моктен мурем,

 [вет Тый чыла мутемым колынат]!


2 Святой храм ончылнет вуемым савем,

 порылыкетлан, ӱшанле улметлан Тыйын лӱметым чаплем,

 вет сӧрымӧ мутетым Тый шке лӱмет гай кугум ыштенат.


3 Кунам Тыйым ӱжын кумалынам – мыйым колынат,

 кумылем нӧлтен, чонемлан вийым пуэнат.


4 Господь, ойлымо мутетым колын,

 Тыйым мландымбалысе кугыжа-влак чаплат,


5 пашат-влакым моктен мурат,

 вет Господьын чапше пеш кугу.


6 Господь кӱшнӧ,

 но ӱлыкшемдыме еҥым Тудо ужеш,

 кугешныше айдемым умбачынак пала.


7 Коштам гынат мый лӱдыкшӧ коклаште,

 илышемым Тый саклен шогет.

 Тушман-влакемын шыдышт ваштареш шке кидетым шуялтет,

 да мыйым утара Тыйын пурла кидет.


8 Господь шукта мылам сӧрымӧ мутшым!

 Тыйын порылыкет, Господь, курымеш –

 ит кай коден шке кидетын пашажым.



*а 137:1 «Юмо-влак ончылно»: Грек йылме дене кусарымаште «суксо-влак ончылно».

1 Господь, Тый мыйым тергенат да мыйым палет.


2 Тый палет, кунам мый шинчам да кунам кынелам,

 умбачынак Тый шонымем палет.


3 Ошкылам мый але канем –

 Тый мыйым ужат,

 чыла коштмо корнем пале Тыланет.


4 Уке эше мут йылмыштем –

 Тый тудым палет.


5 Шеҥгечат да ончычат Тый мыйым авырет,

 кидетым пыштенат мыйын ӱмбакем.


6 Чыла Тый палет – мылам тиде ӧрыктарыше,

 мыйын ушем тидым авалтен ок керт.


7 Куш каем мый Тыйын Шӱлышет деч,

 Тыйын чуриет деч куш куржам?


8 Кӱзем гын каваш, улат Тый тушто,

 вес тӱняш волен, шкаланем вакшышым шарем гын,

    туштат Тый улат.


9 Ӱжаран шулдырешыже чоҥештен кӱзен,

 тӱҥалам гын илаш теҥыз вес могырышто –


10 туштат Тый мыйым вӱден наҥгает,

 пурла кидет мыйым куча.


11 Кеч каласем: «Тек мыйым пычкемыш петыра

 да йырем улшо волгыдо йӱдыш савырна», –


12 пычкемышат Тылат пычкемыш ок лий:

 йӱдшӧ кече гай волгыдо лиеш,

 пычкемыш волгыдо гай волгалтеш.


13 Ыштенат Тый мыйын кӧргем,

 ава мӱшкырыштӧ мыйым куэнат.


14 Тыйым моктем – ӧрыктарышын Тый мыйым ыштенат!

 Ӧрыктарыше улыт Тыйын пашат-влак,

 мыйын чонем тидым сайын пала.


15 Койдымо лийын огытыл Тылат луэм-влак,

 кунам мый шолып ышталтынам,

 ава мӱшкырыштӧ*а устан ышталтынам.


16 Иланымем годымак Тыйын шинчат мыйым ужын.

 Илышаш кечем-влак Тыйын книгаштет возымо лийыныт,

 кунам эше ик кечымат илен омыл.


17 Могай кӱкшӧ улыт мыланем Тыйын шонымашет-влак, Юмем –

 мыняр шуко нуно улыт!


18 Тӱҥалам гын нуным шотлаш –

 улыт нуно ошма пырче дечат шукырак...

 Помыжалтам – мый эшеат Тый денет улам!


19 О Юмем, пытарет ыле гын осал еҥ-влакым!

 Кораҥза мый дечем, вӱрым йоктарыше-шамыч!


20 Тыйын нергенет нуно осалым ойлат,

 тушманет-влак кӱлеш-оккӱлым шонкалат.


21 Тыйым ужмышудымо-влакым, Господь,

    мыйын ужмем ок шу,

 Тыйын ваштареш шогалше-влак деч мый йырнем.


22 Ужмышудымаш дене темынам мый нунын деке,

 тушман улыт нуно мыланем!


23 Терге мыйым, Юмем – пален нал шӱмем,

 шымле мыйым – пален нал шонымем.


24 Ончал, уда корнышто омыл дыр?

 Курымаш корныш мыйым виктаре!



*а 138:15 «Ава мӱшкырыштӧ» – Еврей йылмыште: ’мланде кӧргыштӧ’.

1 Хор вуйлатышылан. Давидын псаломжо.




2 Утаре мыйым, Господь, осал еҥ деч,

 шыгыремдылше айдеме деч мыйым арале.


3 Шонат нуно шӱмыштышт осалым,

 кажне кечын келшыдымашым ылыжтен шогат.


4 Кишкын гай пӱсӧ нунын йылмышт,

 шемгишкын аярже – нунын йылмыштышт.


5 Арале мыйым, Господь, осал еҥын кидше деч,

 сакле мыйым шыгыремдыше-влак деч,

 йолем шӱртньыкташ шонен пыштыше-шамыч деч.


6 Кугешныше-влак мылам оптыш ден шӧргам шынденыт,

 шупшыныт вапшым мыйын корныштем,

 лӧдым шынденыт нуно мыланем.


7 Каласем Господьлан:

 «Улат Тый мыйын Юмем,

 Господь, мыйын кумалмемым кол!»


8 Господь, мыйын Юмем, виян Утарышем,

 сӧй кечын аралет Тый мыйын вуем.


9 Ит пу, Господь, осал еҥын шонымыжлан шукталташ,

 тудын шонен пыштымыжлан ит пу шукталташ –

 тек тудо кугешнаш ок тӱҥал.


10 Мыйым авырыше-влакын умшашт гыч лекше осал шомак-влак

    тек шке вуй ӱмбакыштак толыт,


11 йӱлышӧ шӱй-влак тек ӱмбакышт велыт,

 кудалтыме лийыт тек тулыш, келге вынемыш –

 ынышт лек нуно тушеч нигунам.


12 Тек осал йылман айдеме мланде ӱмбалне пеҥгыдын ок шого,

 тек шыгыремдылше еҥым ойго поктен кая да пытара.


13 Палем, йорло еҥлан Господь чын судым ышта,

 незер-влакым Тудо пыдалын налеш.


14 Чын ыштыше-влак Тыйын лӱметым моктат,

 яндар чонан-влак Тыйын чуриет ончылно илаш тӱҥалыт.
Тау

Давидын псаломжо.




1 Господь, Тыйым сӧрвален йодам –

 мый декем вашке,

 кумалмемым кол, кунам Тыйым ӱжам!


2 Тек кумалмем тамлыпушан шикш семын

    Тыйын чурий ончыкет кӱза,

 тек кидым нӧлтал кумалмем кас надыр семын лиеш.


3 Мыйын умшамлан, Господь, оролым шогалте,

 умшамын омсажым эскере.


4 Ит пу шӱмемлан осал могырыш тайнаш,

 ит пу мылам осалланыше-влак дене пырля сулыкым ышташ,

 нунын тамле сийыштым кочкаш.


5 Тек мыйым чын ыштыше еҥ наказатла –

    мылам тиде порылык,

 тек мыйым шылтала – тиде эн сай елей,

 мый тидлан тореш ом лий.

 Мыйын кумалмем – осал еҥ-влакын пашашт ваштареш.


6 Тура кӱ сер гыч вуйлатышышт кудалтыме лийыт,

 тунам чылан умылат: мутем-влак лийыныт лыжга.


7 Мемнам пуйто мландым куралыт, тырмалат –

 вес тӱнян умшашкыже шалатен кышкеныт лу-влакнам.*а


8 Но Тый декет, Господь Юмем, ончалтышем савырем –

 Тылат инанем, аралтыш деч посна мыйым ит кодо!


9 Мылам шындыме оптышла деч,

    осал еҥ-влакын лӧдышт деч мыйым арале.


10 Вапшышкышт нуно тек шке логалыт,

 а мый воктечышт эртен каем.



*а 140:5-7 Еврей текстыште нине стих-влакын мом ончыктымыштым умылаш неле.

Давидын псаломжо. Тудын курыкпомышто лиймыж годым кумалмыже.




1 Кугу йӱкын Господьым сӧрвален ӱжам,

 кугу йӱкын мый Господьлан кумалам.


2 Тудын ончылно вуйшиймашем йоктарем,

 Тудлан мый шке ойгем почам.


3 Чонем мыйын улнен,

 но Тый палет илыш корнем.

 Мыйын коштмо корныштем

    нуно мылам лӧдым шынденыт.


4 Ончем пурла велыш да ужам:

 мый ом кӱл нигӧлан.

 Уке мылам шылын куржмо вер,

 нигӧ мыйын верч ок тургыжлане.


5 Господь, мый Тыйым сӧрвален ӱжам, тыге ойлем:

 «Тый шылын куржмо верем,

 илыше-влакын мландыштышт мыйын ужашем улат».


6 Кол мыйын ӱжын кычкырымем,

 вет ӱнарем йӧршеш пытен.

 Утаре мыйым поктылшем-влак дечын –

 улыт нуно мый дечем виянрак.


7 Лук казамат гыч мыйын чонем,

 тунам мый Тыйын лӱметым моктем.

 Кунам Тый мылам порылыкым ончыктет,

 йырем чын ыштыше-влак погынат.

Давидын псаломжо. [Давидым Авессалом эргыже поктен кайыме годым возымо.]




1 Господь, кол мыйын кумалмем!

 Ӱшанле улметлан кӧра колышт сӧрвалыме мутем,

 шке чынлыкет почеш мылам вашеште!


2 Шке тарзет ваштареш судым ит тӱҥал –

 чыныш ок лек Тыйын ончылнет иктат.


3 Тушман покта мыйын чонем,

 мландыш тошкен мыйын илышем –

 тудо мыйым пычкемыш верыш шӱка,

 мый шукертак колышо еҥ гай лийынам.


4 Ӱнарем йӧршеш пытен,

 мый тӱҥгылген шогалынам.


5 Шарналтем ожнысо жапым,

 Тыйын пашат-влак нерген шонкалем,

 кидетын чыла мом ыштымыж нерген шонем.


6 Тый декет кидемым шуялтем.

 Кузе кошкышо мланде йӱрым вуча,

 туге мый Тый дечет полышым вучем.


7 Господь, вашке, мыланем вашеште!

 Чонемже мыйын улнен –

 ит шылте чуриетым мый дечем,

 уке гын шӱгарыш волышо еҥ гай лиям.


8 Эр эрденак пу мылам порылыкет нерген колаш,

 вет мый Тылат инанен илем.

 Кайышаш корным мылам ончыкто, [Господь,]

 Тый декет мый шке чонем кондем.


9 Господь, тушман-влакем деч утаре,

 Тый гына улат мылам аралтыш.


10 Туныкто мыйым Тыйын шоныметым шукташ,

 вет Тый мыйын Юмем улат.

 Тек мыйым поро Шӱлышет тӧр корно дене наҥгая.


11 Господь, шке лӱметлан кӧра мыйым иландаре,

 шке чынлыкетлан кӧра чонем туткар деч утаре.


12 Ӱшанле Тый улат – тушман-влакем пытаре,

 мыйым шыгыремдылше-шамычым чылаштым кошарте,

 вет мый Тыйын тарзет улам.
Тау

Давидын псаломжо. [Голиаф нерген.]




1 Моктымо лийже Господь, мыйын кӱ курыкем –

 Тудо кидемым кредалаш,

    парням саргуралым кучаш туныкта.


2 Тудо – мылам порым ыштыше, мыйым аралыше,

 Тудо – шылын куржмо верем, Утарышем, авыртышем,

 Тудлан мый инанен илем.

 Тудо калыкем мыйын кид йымакем пуа.


3 Господь, мо тугай айдеме?

 А Тый тудым шотыш налат.

 Але айдеме эрге?

 А Тый тудын нерген шонет.


4 Айдеме – шӱлалтыш дене иктак,

 тудын кечыже-влак ӱмыл гай йомыт.


5 Господь, пӱгыртӧ пылпомышет да воло,

 курык-влак деке тӱкнӧ – тӱҥалыт нуно шикшаш.


6 Колто волгенчым да тушман-влакетым шалате,

 колто шке пикшетым, нуным чактаре.


7 Шуялте шке кидетым кӱшыч да лук мыйым,

 кугу вӱд деч, йот калыкын кидше деч утаре.


8 Умшашт нунын ойла ондалчыкым,

 кидым нӧлтен товатлымышт шояк.


9 Юмем, у мурым Тыланет мурем,

 мурем Тылат лу кылан кӱсле дене,


10 вет Тый кугыжа-влаклан сеҥымашым пуэт,

 осал керде деч Давид тарзетым утарет.


11 Утаре мыйым, йот калыкын кидше деч нал арален –

 умшашт нунын ондалчыкым ойла,

 кидым нӧлтен товатлымышт шояк.


12 Тек лийыт эргына-влак одарланыше самырык кушкыл гай,

 ӱдырна-влак – кӱ полатысе чаткатан ыштыме колонно гай.


13 Клатна-влак лийышт темше,

 ток лийже тӱрлӧ шурно.

 Шорыкна-влак тӱлаҥышт тӱжем дене,

 шотлен пытарыдымын шукемышт кӱтымӧ верыште.


14 Тек ушкална-влак тӱлывуян лийыт,

 нунын дене эҥгек ынже лий, презым лугыч ынышт кудалте,

 ойгырен кычкырымаш уремлаштына ынже шокто.


15 Пиалан тудо калык, кӧ тыге ила!

 Пиалан тудо калык, кӧн Юмыжо улеш Господь!

Давидын моктымо псаломжо.




1 Мыйын Юмем, мыйын Кугыжам,

 мый Тыйым чапландарем,

 курым-курымеш лӱметым моктем!


2 Кажне кечын мый Тыйым моктем,

 лӱметым курым-курымеш чаплем.


3 Господь кӱдыратле, моктымашым сулышо,

 Тудын кугулыкшым шымлен пытараш ок лий!


4 Тукым гыч тукымыш тӱҥалыт Тыйын пашатым мокташ,

 Тыйын куатет нерген каласкалаш.


5 Тыйын кугулыкетын кӱдыратле чапше нерген,

    Тыйын ӧрыктарыше пашат-влак нерген мый шонкалем.


6 Каласкалаш тӱҥалыт лӱдмашан пашатын куатше нерген,

 ойлаш мый тӱҥалам Тыйын кугулыкет нерген.


7 Тыйын кугу порылыкетым шарнаш тӱҥалыт,

 Тыйын чынлыкет нерген йывыртен мурат.


8 Господь – поро да чаманыше,

 кужун чытыше да шуко порылыкан.


9 Господь чыла дек поро,

 чыла шке ыштымыжым Тудо чамана.


10 Чапла тек Тыйым, Господь, чыла ыштымет,

 ӱшанле-влакет тек Тыйым моктат!


11 Тек нуно кугыжанышетын чапше нерген ойлат,

 Тыйын вий-куатет нерген каласкалат.


12 Куатетым да кугыжанышетын кӱдыратле чапшым

    тек айдеме эрге-влак палат.


13 Тыйын кугыжанышет курымаш,

 Тыйын озаланымет – тукым гыч тукымыш.

 [Чыла шке мутшылан Господь ӱшанле,

 чыла шке пашаштыже Тудо святой.]


14 Лунчыргышо-влаклан Господь полша,

 пӱгыртымӧ-влакым Тудо чылаштым нӧлталеш.


15 Чылаштын шинчашт Тыйын ӱмбакет ӱшан дене ончат –

 Тый нунылан кочкышым шке жапыштыже пуэт.


16 Чаманыде пуышо кидет дене

    чыла чонаным уло кумылын пукшет.


17 Чыла шке корныштыжо Господь чын,

 чыла пашаштыже Тудо поро.


18 Тудым сӧрвален ӱжшӧ-влак деке,

    Тудым чын дене ӱжшӧ-влак деке Господь лишыл.


19 Тудын деч лӱдшӧ-влакын шонымыштым Тудо шукта,

 полышым йодын кычкырымыштым колеш да нуным утара.


20 Тудым йӧратыше-влакым Господь чылаштым арала,

 а чыла осал еҥым Тудо пытара.


21 Тек умшам чапландара Господьым,

 кажне илыше Тудын святой лӱмжым тек курым-курымеш мокта!
Тау

Аллилуия. [Аггей ден Захарийын псаломышт.]




1 Чонем, Господьым мокто!


2 Илыме чыла кечыштем мый Господьым чаплем,

 ӱмырем мучко шке Юмем моктен мурем.


3 Ида ӱшане тӧра-влаклан, айдеме эрге-влаклан –

 огыт керт нуно утарен.


4 Кунам лектеш айдемын шӱлышыжӧ,

 тудо угыч мланде пуракыш савырна –

 тиде кечын тудын чыла шонымашыже пыта.


5 Пиалан тудо, кӧлан Иаковын Юмыжо полша,

 кӧ шке Господь Юмыжлан инанен ила.


6 Тудыжо кавам, мландым, теҥызым

    да тушто чыла мо улым ыштен.

 Курымешлан Тудо ӱшанле –


7 пызырналтшылан чын судым ышта,

 шужышылан кочкышым пуа.

 Господь петырымаште улшо-влаклан эрыкым пуа,


8 Господь сокыр-шамычын шинчаштым почеш,

 Господь пӱгыртымӧ-влакым нӧлталеш,

 Господь чын ыштыше-шамычым йӧрата.


9 Господь йотъеҥым арален шога,

 тулык йоча ден тулык ӱдырамашлан полша,

 а осал еҥ-влакым корныштышт йомын коштыкта.


10 Господь курымеш кугыжаланаш тӱҥалеш.

 Сион, тукым гыч тукымыш Тудо тыйын Юмет!

 Аллилуия!

Аллилуия.




1 Моктыза Господьым!

 Могай сай мемнан Юмынам моктен мураш!

 Тиде чесле, Тудым чаплаш ямле!


2 Господь Иерусалимым чоҥа,

 шалатен колтымо Израиль калыкшым Тудо пога.


3 Господь сусыргышо шӱм-чонан-влакым паремда,

 нунын сусырыштым пидеш.


4 Тудо шӱдыр-влакын чотыштым пала,

 кажныжым лӱмжӧ дене ӱжеш.


5 Мемнан Господьна кӱдыратле, куатше Тудын кугу,

 уш-акылжым висаш ок лий.


6 Пызырналт илыше еҥым Господь кӱшкӧ нӧлталеш,

 а осал еҥым сӱмырен кудалта.


7 Господьлан тауштен мурыза,

 кӱсле йӱк почеш мемнан Юмылан мурыза!


8 Кавам Тудо пыл дене леведеш

 да мландышке йӱрым колта,

 шочыкта курыклаште шудым,

 [еҥ-шамычлан кочкаш шурным кушта].


9 Вольыклан пуа Тудо кочкышым,

 шужен кычкырыше курныж игымат пукша.


10 Ок куане Тудо имньын вийжылан,

 айдемын писе йолжылан –


11 Господьлан Тудын деч лӱдшӧ еҥ-влак,

    Тудын порылыкшылан инанен илыше-влак келшат.

[Аллилуия.]




1 Иерусалим, Господьым мокто,

 Сион, шке Юметым чапландаре!


2 Капка тӱкылтышетым Тудо пеҥгыдемда,

 калыкетын эргыж-влакым суапландара.


3 Тыйын мландетлан тынысым пуа,

 эн сай шыдаҥым тыланет пукша.


4 Шке мутшым колта мланде ӱмбаке,

 вашке миен шуэш Тудын кӱштымашыже.


5 Пуйто ош межым Тудо лумым шара,

 пӧршым пуйто ломыжым йоктара,


6 кинде катыш семын шке шолемжым кышка.

 Тудын йӱштыжым кӧ чыта?


7 Колта шке шомакшым – чылажат шула,

 пуалыкта шке мардежшылан – да вӱд йога.


8 Господь увертара шке шомакшым Иаковлан,

 пунчал ден уставшым – Израильлан.


9 Нимогай вес калыклан Тудо тыгайым ыштен огыл,

 Тудын уставшым нуно огыт пале.

 Аллилуия!
Тау

[Аллилуия.]




1 Моктыза Господьым пылпомыш гыч,

 моктыза Тудым кава кӱкшытыштӧ!


2 Господьын чыла Суксыжо, Тудым моктыза!

 Тудын кавасе чыла сарзывийже, Господьым моктыза!


3 Моктыза Тудым, кече ден тылзе!

 Моктыза Тудым, чолгыжшо шӱдыр-влак!


4 Моктыза Тудым, эн кӱшыл кава-влак,

 кава деч кӱшнӧ улшо вӱд-влак!


5 Тек моктат Господьын лӱмжым,

 вет Тудо [каласен – нуно ыштыме лийыныт,]

 кӱштен, да нуно шочыныт.


6 Курым-курымешлан нуным вераҥден,

 пудырташ лийдыме пунчалым пеҥгыдемден.


7 Моктыза Господьым, мландымбалне улшо-влак,

 теҥыз янлык ден вӱд келгыт-влак,


8 тул ден шолем, лум ден тӱтыра,

 Тудын кӱштымыжым шуктышо кугу мардеж,


9 курык да чыла кӱкшака,

 саскам пуышо пушеҥге ден кедр-влак,


10 янлык ден тӱрлӧ вольык,

 шулдыран кайык ден тыгыде чонан-влак,


11 мландысе кугыжа ден калык-влак,

 вуйлатыше ден судья-шамыч,


12 рвезе ден ӱдыр-влак,

 шоҥгыеҥ ден самырык-шамыч!


13 Тек нуно чыланат Господьын лӱмжым моктат,

 вет Тудын гына лӱмжӧ кугу да кӱдыратле,

 Тудын чапше – мланде ден кава дечат кӱшнӧ.


14 Шке калыкшын тӱкыжым,

 шке ӱшанле-влакшын – Израиль эрге-влакын,

 Тудын дек лишке улшо калыкын –

    чапыштым Тудо нӧлталын.

 Аллилуия!

Аллилуия!




1 Мурыза Господьлан у мурым,

 Тудлан ӱшанле-влакын погынымаштышт чапмурым.


2 Куаныже Израиль шке Ыштышыжлан,

 Сионын эргыж-влак шке Кугыжаштлан куанышт.


3 Мурен-куштен, Тудын лӱмжым моктышт,

 тимпан ден кӱсле йӱк почеш Тудлан мурышт.


4 Вет Господь шке калыкше дек поро кумылан,

 ӱҥышӧ-влакым Тудо утара, нунын чапыштым нӧлта.


5 Тудлан ӱшанле-влак чапланен йывыртышт,

 шке малыме верыштышт куанышт.


6 Юмым чаплымаш лийже нунын йылмыштышт,

 кидыштышт – кок могырымат пӱсемдыме керде:


7 калык-влаклан ӱчым шукташ,

 тукым-шамычлан мутым кучыкташ,


8 нунын кугыжаштым кепшылыш налаш,

 тӧрашт-влакым кӱртньӧ шинчыр дене шинчырлаш,


9 возен палемдыме судым нунылан ышташ.

 Тудын чыла ӱшанле еҥжылан тиде чапым конда.

 Аллилуия!

Аллилуия!




1 Моктыза Юмым Тудын святой верыштыже,

 каваште, Тудын куатшын верыштыже, Юмым моктыза.


2 Моктыза Тудым вий-куатшылан,

 кӱдыратле улмыжлан Тудым моктыза.


3 Моктыза Тудым пуч йӱк дене,

 арфе да кӱсле дене Тудым моктыза.


4 Моктыза Тудым тимпаным шоктен да куштен,

 кылан семӱзгар да шиялтыш дене Тудым моктыза.


5 Моктыза Тудым йоҥго йӱкан кимвал дене,

 кугу йӱкан кимвал дене Тудым моктыза.


6 Кӧ ила да шӱла, тек Господьым мокта!

 Аллилуия!
Тау





ПСАЛТИРЬ

151 Псалом

[Давидын псаломжо. Голиаф дене кучедалмеке возымо.*а




1 Изам-влак коклаште мый эн изи,

    ачамын пӧртыштыжӧ эн самырык лийынам,

 ачамын шорыкшо-влакым мый кӱтенам.


2 Кидем шиялтышым ыштен,

 парням-влак кӱслем оҥареныт.*б


3 Кӧ мыйын Господемлан тидым увертара? –

 Господь Шке, Тудо Шке мыйым колын.


4 Шке уверзыжым Тудо колтен,

 ачамын шорык кӱтӱж деч мыйым налын,

 шке елейже дене шӱрен палемден.


5 Мотор, кугу капан лийыныт изам-влак,

 но Господь иктыжымат ойырен налын огыл.


6 Йот тукым еҥ ваштареш мый кредалаш лектынам,

 шояк юмыж-влакын лӱмышт дене тудо мыйым карген.


7 Но, шупшын налын кердыжым,

 мый вуйжым руал ойыренам,

 Израиль эрге-влак ӱмбач намысым кораҥденам.]



*а 151 Еврей текстыште тиде псалом уке. Тудым грек текст гыч кусарыме.

*б 151:2 Кӱслем оҥараш – настраивать гусли.





СОЛОМОНЫН ТУНЫКТЕН КАЛАСЫМЕ ОЙЖО-ВЛАК

1 Глава


1 Ончылмут. 8 Уда йолташ-влак шотышто шижтарен ойлымаш. 20 Мунлылык*а ӱжын кычкыра.

1 Давид эрге Соломонын, Израиль кугыжан, туныктен каласыме ойжо-влак.


2 Тек нуно мунлылык ден туныктымашым кондат,

 ушан ойым умылаш полшат,


3 ушан-шотан илыш ден чын ыштымашлан,

 чын суд ден чынлыклан туныктат.


4 Тек ужарвуй-влаклан*б пуат умылен моштымашым,

 самырыклан – шинчымаш ден шонен моштымашым.


5 Тек мунло еҥат, нуным колын, кугемда шинчымашыжым,

 ушан еҥат мунло ой-каҥашым муэш –


6 кузе умылаш туныктен каласыме ден вес семын ойлымым,

    мунло еҥ-влакын мутышт ден туштен ойлымыштым.


7 Мунлылыкын*в тӱҥалтышыже – Господь деч лӱдмаш.

 [Кӧм тудо виктарен шога, чылаштлан пуа умылымашым.

 А Юмым шотлымаш – уш-акылын тӱҥалтышыже.]

 Ушдымо-влак гына огыт шотло мунлылык ден туныктымашым.


8 Эргым, ачатын каҥашыжым колышт,

 аватын туныктен ойлымыжым ит шӱкал,


9 лийыт нуно вуйыштет сӧрал вуйшӱдыш,

 шӱйыштет – мотор шӱшер.


10 Эргым, сулыкан-влак тыйым савыраш тӧчат гын,

 ит келше!


11 Нуно каласат гын: «Айда мемнан дене,

 пушташлан шылын шинчына,

 титакдыме еҥым амал деч посна ваҥена,


12 вес тӱня семын нуным илышынек,

    шӱгарыш волышым нелме семын тичмашнек нелына.


13 Поген налына шергакан тӱрлӧ арверым,

 поянлык дене пӧртнам темена.


14 Кышкаш тӱҥалат шеревам мемнан дене,

 чылаланна лиеш ик оксагалта», –


15 ит кай нунын дене, эргым,

 ит шогал нунын корнышкышт.


16 Вет нунын йолышт осалым ышташ куржыт,

 вӱрым йоктараш вашкат.


17 Кайык-влакын шинчашт ончылно шындыме лӧдӧ деч шот огеш лий,


18 а нине еҥ-влак шылын шинчыт шке вӱрыштым йоктараш,

 ваҥен шинчат шкеныштым пытараш!


19 Тыге лиеш осал паша дене шкаланже погым погышо еҥ дене:

 тиде пого тудын илышыжым пытара.


20 Мунлылык кычкыра уремлаште,

 еҥ погынымо верлаште шке йӱкшым кугемда,


21 ӱжын кычкыра лӱшкышӧ калык коклаште,

 ола капкаш пурымаште шке мутшым ойла:


22 «Ушдымо-влак, кунар эше те ушдымылыкым йӧраташ тӱҥалыда?

 Мыскылыше-влак шке мыскылымышт дене кунар эше келанаш*г тӱҥалыт,

 а ушдымо-влак шинчымашым ужмышудымо лийыт?


23 Савырныза мыйын шылталыме мутем дек:

 мый ӱмбакыда мунлылык шӱлышем опталам,

 тыланда шомакем увертарем.


24 Мый ӱжынам – те колыштын огыдал,

 кидем шуенам – нигӧ тидым шотыш налын огыл.


25 Чыла ой-каҥашем те шӱкалында,

 шылталыме мутем кӱлдымыш луктында.


26 Сандене мыят воштылам,

 кунам тендан деке туткар толеш,

 койдарем, кунам тендам шучкылык авалта!


27 Тӱтан семын ӱмбакыда шучкылык толеш,

 пӧрдшымардеж семын азап авалта,

 ойго ден орлык тендам темдалыт.


28 Тунам мыйым ӱжын кычкырат, но ом вашеште,

 чыла вере кычалыт, но огыт му.


29 Вет нуно шинчымашым ужмышудымо лийыныт,

 ойырен налын огытыл Господь деч лӱдмашым,


30 ой-каҥашем шӱкалыныт,

 кӱлдымыш луктыныт шылталыме мутем.


31 Сандене нуно шке паша саскаштым кочкыт,

 осал шонымашышт деч темыт.


32 Вет шотдымо-влакым ӱскырт улмышт кошарта,

 ушдымо-шамычым шоныде илымышт пытара.


33 А кӧ мыйым колыштеш – лӱдыкшым палыде ила,

 осал дечын тудо огеш лӱд».





*а 1 Мунлылык – мудрость.

*б 1:4 Ужарвуй – неопытный, наивный.

*в 1:7 «Мунлылыкын» – еврей текстыште «шинчымашын».

*г 1:22 Келанаш – наслаждаться.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

2 Глава


Мунлылыкын кӱлешлыкше.





1 Эргым, мыйын мутем шотыш налат

    да кӱштымем шӱмышкет пыштет гын,


2 шке пылышетым мунлылык дек савырет

    да шӱметым умылен моштымашлан почат гын,


3 шинчымашым ӱжаш да умылымаш деке кугу йӱкын кычкыраш,

   
4 тудым ший семын муаш тыршаш,

    шылтыме поянлык семын кычалаш тӱҥалат гын,


5 мо тыгай Господь деч лӱдмаш – умылет,

 Юмым палымашым муат.


6 Вет Господь мунлылыкым пуа,

 Тудын умшаж гыч лектыт шинчымаш ден умылымаш.


7 Чын ыштыше-влаклан Тудо ямдылен сеҥымашым,

 титакыш пурыде илыше-влаклан Тудо – аралтыш.


8 Чынлыкын корныжым Господь арала,

 Тудлан ӱшанле-влакын йолгорныштым сакла.


9 Тунам тый пален налат –

 мо тыгай чын ыштымаш да чынлык, тура да чын корно.


10 Шӱмышкет мунлылык пура,

 чонетлан шинчымаш куаным конда.


11 Шонен моштымаш тыйым аралаш тӱҥалеш,

 умылен моштымаш тыйым сакла.


12 Утарен кодат нуно тыйым осал корно дечын,

 ондален ойлышо еҥ-влак дечын –


13 нунышт тура корным коденыт,

 пычкемыш корным ойыреныт,


14 осал пашаштлан йывыртат,

 чыла тӱрлӧ пужлымашлан куанат.


15 Нунын корнышт кадыр,

 тушто нуно йомын коштыт.


16 Тыге тый аралалт кодат еҥ вате деч,

 ӱедылше шомакым ойлышо вес ӱдырамаш деч –


17 самырык годсо пелашыжым тудо кудалтен каен,

 Юмыж ончылно ыштыме ойпидышым монден.


18 Тудын пӧртшӧ – колымаш капка,

 вес тӱнясе пычкемышыш корныжо наҥгая.


19 Кӧ тудын дек пура, нигӧ огеш лек,

 илыш корныш тетла ок шогал.


20 Сандене кошт сай еҥ-влакын корнышт дене,

 чын ыштыше-влакын йолгорнышт гыч ит кораҥ,


21 вет чын ыштыше-шамыч илаш тӱҥалыт мландымбалне,

 ару шӱм-чонан-влак кодыт тушан.


22 А осалым ыштыше-шамыч лийыт мландымбач пытарыме,

 ӱшанле огыл-влак – тушеч ӱштыл шуымо.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

3 Глава


1 Юмым колыштын, шот дене иле. 13 Чын пиал.




1 Эргым, мыйын туныктымем ит мондо,

 тек шӱмет кӱштымаш-влакем шарна:


2 нуно илышаш ий ден кечым ешарат,

 тылат тыныслыкым кондат.


3 Коден ынышт кай тыйым порылык ден чынлык –

 сакалте нуным шӱйышкет,

 возен шынде шӱмышкет,


4 тунам тый Юмын да еҥ-влакын шинчаштышт

    поро кумыл ден аклымашым сулет.


5 Уло шӱмет дене Господьлан инане,

 шке ушетлан ит ӱшане.


6 Коштмо чыла корныштет Тудым пален шого,

 тунам Тудо тыйым чын корно дене наҥгая.


7 Ит шотло шкендым мунло еҥлан,

 Господь деч лӱд, осал деч кошт кораҥын –


8 тиде капетлан тазалыкым конда,

 чыла луэтым пеҥгыдемда.


9 Господьым шотлен, пуэн шого Тудлан мо улет гыч,

 чыла лектышетын икымше саскаж гыч –


10 тунам клат-влакет тич темыме лийыт,

 виноградым темдыме верет*а саска вӱд дене темеш.


11 Эргым, Господьын тӧрлымыжым кӱлдымыш ит лук,

 Тудын шылталымыж деч тупынь ит савырне.


12 Вет кузе ача шке эргыжым мут кучаш шогалта,

 тугак Господь, кӧм йӧрата, тудым наказатла.


13 Пиалан тудо еҥ, кӧ мунлылыкым кычал муын,

 кӧ пален налын уш-акылым.


14 Вет мунлылык ший деч сайрак,

 тудын деч пайда шӧртньӧ деч кугурак,


15 тудо шергакан кӱ деч шергырак.

 [Нимогай осал тудын ваштареш шоген ок керт,

 тудын дек чак лийше-влаклан мунлылык сайын палыме.]

 Налаш шонымет гыч нимом тудын дене от таҥастаре.


16 Кужу ӱмыр – тудын пурла кидыштыже,

 а шолаштыже – поянлык ден чап,

 [тудын умшаж гыч лектеш чынлык,

 йылмыштыже – закон ден порылык].


17 Тудын корныжо-влак сӧрал,

 чыла йолгорныжо лӱдыкшӧ деч посна улыт.


18 Мунлылыкым пеҥгыдын кучышылан тудо илыш пушеҥге лиеш,

 да пиалан улыт нуно, кӧмыт тудым огыт колто!


19 Мунлылык дене Господь мландым негызлен,

 уш-акыл дене кавам пеҥгыдемден,


20 Тудын шинчымашыж дене вӱд келгыт-влак почылтыныт

 да пыл-влак лупсым йоктарат.


21 Эргым, яндар уш ден шонен моштымашым арале,

 нуным шинча ончычет ит йомдаре –


22 нуно чонетлан илышым пуат,

 шӱетлан лийыт сӧрастарыш.


23 Тунам шке корнет дене лӱдде кает,

 да ок шӱртньӧ тыйын йолет.


24 Лӱдде малаш тый возат,

 тамле омо дене малет.


25 От лӱд тый вучыдымо азап деч,

 осал-влакым пытарыше туткар деч,


26 вет Господь лиеш тыйын ӱшанет,

 Тудо арален кода оптыш деч йолет.


27 Кӧлан полыш кӱлеш, тудлан полшыде ит код,

 кунам тыйын кидет тидым ыштен кертеш.


28 Вес еҥлан мом пуаш тыйын уло гын, ит ойло:

 «Кай да угыч тол, тылат эрла пуэм».

 [Вет мом эрласе кече конда, тый от пале.]


29 Осалым ышташ ит шоно лишылъеҥетлан,

 кудыжо тыйын воктенет лӱдде ила.


30 Вес еҥ тылат осалым ыштен огыл гын,

 амал деч посна тудын дене ит ӱчаше.


31 Весым темден илыше еҥлан ит кӧране,

 тудын ик корныжымат ойырен ит нал,


32 вет осал чоя айдеме Господьлан йырнык,

 а чын ыштыше еҥ дек Тудо лишыл лиеш.


33 Осал еҥын пӧртшӧ ӱмбак Господь каргымашым колта,

 а чын ыштышын илемжым Тудо суапландара.


34 Мыскылен ойлышо-влакым Тудо воштылеш,

 а ӱҥышӧ-влаклан*б порылыкым ончыкта.


35 Мунло-влак чапыште лийыт,

 а ушдымо-шамыч намысыш пурат.



*а 3:10 Темдыме вер – давильня.

*б 3:34 Ӱҥышӧ – кроткий, смиренный.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

4 Глава


Ачан туныктымыжым колыштса.




1 Колыштса, йоча-влак, ачан каҥашыжым –

 тӱткын колыштса, погыза уш-акылым.


2 Вет мый тыланда поро каҥашым пуэм,

 туныктымем деч ида кораҥ.


3 Мыят ачамын лийынам вет эргыже,

 авамын шыман йӧратыме ик эргыже.


4 Ачам, мыйым туныктен, тыге ойлен:

 «Шӱмыштет мутем-влакым арале,

 шуктен шого сугынем – тунам илаш тӱҥалат.


5 Кычал му тый мунлылыкым, уш-акылым пого:

 ит мондо нине шомакем, нунын дечын ит кораҥ.


6 Коден ит кай мунлылыкым – тудо тыйым арала,

 йӧрате тудым – тудо тыйым перега.


7 Эн тӱҥ – тиде мунлылык,

 сандене тудым кычал му,

 чыла деч чот уш-акылым пого.


8 Кугун акле мунлылыкым – тудо тыйым кӱш нӧлталеш,

 ӧндал кучет гын тудым, чапыште лият.


9 Тудо вуйышкет сӧрал вуйшӱдышым пышта,

 чапле вуйпидышым тылат конда».


10 Колышт, эргым, да шотыш нал мутемым –

 илышаш кечет-влак ешаралтыт тунам.


11 Тылат мый мунлылык корным ончыктем,

 чын йолгорно дене тыйым наҥгаем.


12 Кунам кает, ок лий корныштет чарак,

 куржат гынат, от шӱртньӧ.


13 Пеҥгыдын кучо тиде туныктымашым,

 тудын деч ит кораҥ, чот арале,

 вет тудо – тыйын илышет.


14 Ит шогал йӧрдымӧ-влакын йолгорнышкышт,

 осал-шамычын корныштым ит тошко –


15 кай тушеч, тудын дене ит кошт,

 кораҥ тушеч, эртен кай воктечын.


16 Нуно осалым огыт ыште гын, мален огыт колто,

 нигӧм огыт шӱртньыктӧ гын, омышт йомеш.


17 Осал паша – теве нунын киндышт,

 весым темден илымаш – йошкар аракашт.


18 Чын ыштыше-влакын корнышт – ӱжаран волгыдыж гай,

 кечывал жаплан тудо эшеат волгыдемеш.


19 А осал-влакын корнышт – тӱп пычкемыш:

 огыт пале, кушан нуно шӱртнят.


20 Эргым, мутем-влакым тӱткын колышт,

 мом ойлымем дек пылышетым савыре.


21 Шинча ончычет нуным ит йомдаре,

 кажныжым шӱмыштет арале,


22 вет нуным мушо еҥлан нуно илыш улыт,

 тазалыкым кондат уло капшылан.


23 Эн чот шке шӱметым арале,

 вет тудо илышетым виктарен шога.


24 Умшат гыч шояк мутым кораҥде,

 йылметым ондалымаш дечын кучо.


25 Шинчат онча тек туран,

 ончалтышет виктаралтше ончыко.


26 Могай корно дене каяш – сайын шоналте,

 тек йолет тура корно дене ошкылеш.


27 Ит кораҥ тушеч пурлашкат, шолашкат,

 осал корно дечын кошт кораҥын.


28 [Вет чын корным Господь эскера,

 а шолагай корно-влак улыт пужлышо.


29 Йолгорнетым Тудо турам ышта,

 корнетым тыныслыкыш виктара.]




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

5 Глава


Еҥ вате дене коштмо деч шекландарымаш.




1 Эргым, тӱткын колышт мунло шомакем,

 пылышетым уш-акылем дек савыре –


2 тунам шонен моштымаш пеленет лиеш,

 ойлымо шомакыштет шинчымаш лиеш.

 [Ит колышт шотдымо ӱдырамашым,]


3 вет еҥ ватын умшаж гыч мӱй чыпча,

 ӱй деч пушкыдо тудын шомакше,


4 но мучашлан тудо арымшудо гай кочо,

 кок могырымат пӱсемдыме керде гай лиеш.


5 Йолжо тудын колымашыш вола,

 ошкылжо вес тӱняшке виктаралтын.


6 Илыш корно нерген огешат шоналте,

 тудо йомын коштеш да тидым ок пале.


7 Тыгеракын, икшывем-влак, мыйым колыштса,

 мыйын шомакем деч ида кораҥ.


8 Эргым, тыгай ӱдырамаш деч лий тораште,

 тудын пӧрт омсаж деке ит лишем,


9 уке гын весе-влаклан шке виетым пытарет,

 орландарыше еҥлан ий-влакетым пуэт,


10 погетым йот еҥ-влак кучылтыт,

 тыйын чыла ыштымет вес пӧртлан лиеш.


11 Кунам капет лунчырга да кошка,

 тунам, ӱмырет эртымеке, тый кечкыж
12 каласет:

 «Молан туныктымаш дек лийынам ужмышудымо,

 шылталыме мутым шӱмем кӱлдымыш луктын?


13 Молан колыштын омыл туныктышо-влакым,

 илыш корныш лукшо-влаклан пылышем почын омыл?


14 Уло калык шинча ончылно

2 изиш гына мый ойгыш шым логал!»


15 Йӱ вӱдым шке памашет гыч,

 шке тавет гыч лекше вӱдым йӱ.


16 Молан йогаш пуэт памаш вӱдетлан уремлаште,

 вӱдйогынетлан – шке суртет дечын тӱжвалне?


17 Тек лийыт нуно тыйын веле,

 весе-влак дене нуным ит пайле.


18 Тек тыйын памашет лиеш суапландарыме,

 да самырык годым налме ватетлан куане.


19 Тудо – йӧратыме пӱчет, чатката ирказат,

 тек оҥпогыжо тыйым эмрата ӱмыр мучко,

 йӧратымашыж дене эре ракатлане.


20 Молан тылат, эргым, вес вате дек шӱмаҥаш,

 тудын чызыжым ӧндалкалаш?


21 Вет айдемын корныжо – Господь шинча ончылно,

 Тудо кажнын йолгорныжым шымла.


22 Осал еҥым сулыкшо оптышыш наҥгая,

 сулык кепшыл тудым пеҥгыдын куча:


23 туныктымашым шотыш налдеак, тудо кола,

 кугу ушдымылыкшылан кӧра йомеш.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

6 Глава


Ушдымо паша деч шекландарымаш.




1 Эргым, тый лишылъеҥетын парымже верч мутым кучаш сӧренат,

    вес еҥын парымжым шке ӱмбакет налынат гын,


2 тугеже шомакет дене оптышыш логалынат,

 умшат гыч лекше мутет дене кучымо лийынат.


3 Теве мом тунам ыште, эргым, да шкендым утаре –

 вет тый лишылъеҥетын кидышкыже логалынат:

 кай, ончылныжо кумык возын, тудым сӧрвале.


4 Покто омым шке дечет,

 шинчатлан ит пу петырнаш,


5 утаре шкендым,

 кузе пӱчӧ сонарзын кидше гыч утла,

 кузе кайык тудым кучышо деч мучыштен кая.


6 Йолагай, кай кутко деке,

 ончал тудын пашажым да мунло лий.


7 Уке тудын вуйлатышыже,

    тӧра ден кугыжаже,


8 но тудо кеҥежым ямдыла шке киндыжым,

 тӱредме годым шкаланже кочкышым пога.

 [Але кай мӱкш дек да пален нал:

 могай тудо пашаче, могай кӱлешан пашам ышта.

 Таза лияш манын, тудын погымо мӱйжым

    кугыжа-влакат, тыглай еҥат кочкыт.

 Чылан тудым йӧратат да жаплат,

 кеч вийже шагал, но мунло улмыжлан чылан пагалат.]


9 Мыняр жап эше, йолагай, тый кияш тӱҥалат?

 Кунам тый мален кынелат?


10 Эше изишак малет, изиш нералтет,

 кидетым кыргештен,*а изиш киялтет –


11 аген коштшо семын тый декет нужналык толеш,

 толышо еҥ семын йорлылык поктен шуэш.

 [Тый його от лий гын,

 лектышет памаш семын йоген толеш,

 нужналык тый дечет умбаке куржеш.]


12 Йӧрдымӧ еҥ, осал айдеме

    чыла вере шояк мутым ойлыштеш,


13 пӱялеш шинчажым, весын йолжым тошкалеш

 але шолып ончыкта парняж дене.


14 Шӱмыштыжӧ тудын чоялык,

 эре шонен коштеш осалым,

 ӱда тудо келшыдымашым.


15 Садлан тудын дек туткар кенета толеш

 да вучыдымын тудо пытарыме лиеш,

 паремдымашым ок уж.


16 Нине кудыт дек Господь ужмышудымо,

 эсогыл шымыт Тудлан улыт йырнык:


17 кугешныше шинча, шояк йылме,

 титакдыме вӱрым йоктарыше кид,


18 осалым ышташ шонышо шӱм,

 осал-чоя пашашке писын куржшо йол,


19 шояк таныклыше, кудо ондален ойлыштеш

 да иза-шольо коклаште келшыдымашым шочыкта.


20 Эргым! Ачатын кӱштымыжым ушыштет тый кучо,

 аватын туныктен ойлымыж деч ит кораҥ.


21 Нумал нуным эре шӱмыштет,

 сакалте нуным шӱйышкет.


22 Кунам кает, нуно тыйым вӱден наҥгаят,

 малаш возат – оролаш тӱҥалыт,

 кынелат – тыйым туныктат.


23 Вет нине кӱштымаш-влак улыт чӱктымӧ лампе,

 каҥаш-влак улыт тылат волгыдо,

 а туныктен ойлымо шылталымаш – илыш корно.


24 Нуно тыйым осал ӱдырамаш деч,

    пыльген кутырышо еҥ вате деч арален кодат.


25 Ит алгаштаралт тудын моторлыкшо дене,

 [тудым ончен, ит логал вапшышкыже,]

 ончалтышыже тыйым ынже сымыстаре.


26 Вет яжар ӱдырамашын акше – изи ӱяча,

 а еҥ ватылан кӧра илышет йомдарет.


27 Кертеш мо иктаж-кӧ тулым помышыш шылтен

 да вургемжым йӱлалтыде коден?


28 Кертеш мо иктаж-кӧ йӱлышӧ тулшолышто коштын,

 йӱлалтыде шке йолжым?


29 Тыгак лиеш тудын дене, кӧ лишылъеҥжын ватыж дене коштеш:

 кӧ тудын дек тӱкна, мут кучыде огеш код.


30 Чотшак огыт шыдешке ворлан,

 кунам тудо шужышо мӱшкыржым темаш шолыштеш;


31 но, кучымо лиймекше,

 тудо шым пачаш шукырак тӱла, уло погыжым пуа.


32 Но кӧ еҥ вате дене яжарлана, тудын ушыжо уке –

 тыге ыштыше шкенжым шке пытара.


33 Тудым кыралтмаш да вожылмаш вучат,

 нигунам ок мондалт тудын намысше.


34 Вет марийын ушкалымашыже кугу шыдым ылыжта,

 ӱчым шуктымо кечын тудо чаманаш ок тӱҥал –


35 нимогай сулен налме акым тудо ок нал,

 ок серлаге, пӧлекым шукемдет гынат.



*а 6:10 Кидым кыргешташ – сложить руки крест-накрест.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

7 Глава


Яжар ӱдырамаш шотышто шекландарымаш.




1 Эргым, шарне мут-влакем,

 кӱштымем шӱмыштет арале.

 [Эргым, шотлен иле Господьым –

 тунам тый пеҥгыде лият.

 Тудын деч гына лӱдын иле!]


2 Шуктен шого кӱштымем – тунам тый илаш тӱҥалат.

 Мыйын туныктымем шинчасорта семын арале,


3 кылде нуным парняшкет,

 возен шынде шӱмышкет.


4 Каласе мунлылыклан: «Улат тый акам!»,

 уш-акылым «мыйын родем» манын ойло.


5 Тунам нуно тыйым арален кодат еҥ вате деч,

 ӱедылше шомакан вес ӱдырамаш деч.


6 Икана мый мӧҥгыштем окнасе решотка гоч онченам.


7 Ужынам ужарвуй-влак коклаште,

    шекланенам самырык-влак коклаште ушдымо рвезым.


8 Ошкылын тудо тыгай ӱдырамашын илыме уремже дене,

 тудын пӧртшӧ деке корныжым шуен.


9 Лийын тиде кече шичме деч вара,

 рӱмбалгымеке, йӱд пычкемыш волымо годым.


10 Тудын ваштарешыже лектын ӱдырамаш,

 яжар семын чийыше, осал чоя шӱман,


11 лӱшкаш йӧратыше, ӱскырт койышан.

 Шинчен ок керт тиде ӱдырамаш мӧҥгыштӧ –


12 уремлаште, еҥ погынымо верлаште

    шога тудо кажне лукышто ваҥен.


13 Тудо рвезым руалтен кучен, шупшалын

 да намысдыме чурий дене ойлен:


14 «Татулык надыр шылем мыйын уло,

 таче мый мо сӧрымем шуктенам.


15 Сандене тыйын ваштареш лектынам –

 кычалынам мый тыйым, ынде муынам.


16 Вакшыш ӱмбаке шаренам чапле леведышым,

 Египет гыч кондымо тӱрлӧ тӱсан куэмым,


17 малыме верем смирна, алой да корице дене пушландаренам.


18 Пуро, эр марте шыматен модына,

 икте-весым йӧратен, ракатым налына.


19 Вет мӧҥгыштӧ уке марием:

 тора корныш тудо каен,


20 пеленже шуко шийым налын,

 мӧҥгӧ пӧртылеш тичмаш тылзе годым».


21 Шуко ныжыл мут дене рвезым сымыстарен,

 ӱедылше шомакше дене тудым савырен.


22 Тунамак каен рвезе почешыже –

 кузе кая ӱшкыж шӱшкылмашке,

 [пий – шинчырлымашке]

 да пӱчӧ – лӱйымашке,


23 тунам пикш шӱта тудын мокшыжым.

 Кайык семын чоҥешта тудо шӧргашке,

 тушто колымаш улмым палыде.


24 Тыгеракын, икшывем-влак, мыйым колыштса,

 мутем деке тӱткӧ лийза:


25 шӱмда ынже савырне тыгай ӱдырамашын корнышкыжо,

 йомын ида кошт тудын йолгорныштыжо.


26 Вет шукым тудо сӱмырен кудалтен,

 шагалым огыл пытарен.


27 Тудын пӧртшӧ – вес тӱняшке корно,

 наҥгая тиде корно колымашын тӱняшкыже.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

8 Глава


1 Мунлылык еҥ-влакым колышташ ӱжеш. 12 Мунлылык шке нергенже каласкала. 22 Тудын шочмыжо. 32 Мунлылыкым колыштшо айдеме пиалан.




1 Мунлылык огыл мо ӱжеш?

 Уш-акыл огыл мо шке йӱкшым кугемда?


2 Шога мунлылык кӱкшакалаште,

 корно воктене, корнывожлаште,


3 ола капка воктене тудо кычкыра,

 олаш пурымаште йӱклана:


4 «Тендам мый ӱжам, еҥ-шамыч,

 айдеме тукым дек мыйын йӱкем!


5 Ужарвуй-влак, умылен мошташ тунемза,

 ушдымо-шамыч, ушым погыза!


6 Колыштса, каласем мый эн кӱлешаным,

 умшам увертара кере шомакым.


7 Йылмем каласа лач чыным,

 шоякым ойлаш – умшамлан йырнык.


8 Чыла мутем улыт чынле,

 осал чоялык ден ондалчык тушто уке.


9 Ушан еҥлан нуно улыт раш,

 шинчымашым налшылан куштылго нуным умылаш.


10 Мыйын туныктымем ший деч чот аклыза,

 шинчымашым – яндар шӧртньӧ деч чотрак.


11 Вет мунлылык шергакан кӱ деч шергырак,

 налаш шонымет гыч нимом тудын дене от таҥастаре.


12 Мый, мунлылык, уш-акыл дене пырля илем,

 шонен моштымаш ден шинчымаш улыт пеленем.


13 Господь деч лӱдмаш – осалым ужмышудымаш.

 Кугешнымым, шкем кӱшкӧ шындымым,

 осал корно ден шояк мутым ок шу ужмем.


14 Мый денем – ой-каҥаш ден шонен моштымаш,

 мыйын улыт уш-акыл ден вий-куат.


15 Мыйын полшымо дене кугыжа-влак вуйлатат,

 тӧра-шамыч луктыт чынле законым.


16 Вуйлатыше ден он-влак, мландымбалысе чын судья-влак

    мыйын полшымо дене вуйлатен шогат.


17 Мыйым йӧратыше-влакым мыят йӧратем,

 мыйым кычалше-шамыч мыйым муыт.


18 Мый денем улыт поянлык ден чап,

 мучашдыме перкелык ден чынлык.


19 Саскам-влак улыт шӧртньӧ деч сайрак,

 яндар шӧртньӧ деч чеслырак,

 мый дечем пайда – яндар ший деч кугурак.


20 Коштам мый чын ыштымаш корно дене,

 чынлыкын йолгорныжым тошкем.


21 Кӧ мыйым йӧрата, тудлан улан илышым пуэм,

 клатше-влакым поянлык дене темем.

 [Кажне кечын мо лийме нерген ойлымем годым

 тӱҥалтыш гычак чыла мо лийшымат ушештараш ом мондо.]


22 Господь мыйым тӱҥалтыште,

    чыла пашаж деч ончыч, эн ожно ыштен.


23 Тӱҥалтыштак, эше тӱням негызлыме деч ончыч,

    акрет годым мый ыштыме лийынам.


24 Мый шочынам, кунам эше вӱд келгыт-влак лийын огытыл,

    вӱд дене темше памаш-шамыч лектын огытыл.


25 Мый шочынам, кунам курык-влак нӧлталме лийын огытыл,

 кунам чоҥгата-шамыч эше лийын огытыл,


26 кунам Тудо эше мландымат, нурымат,

    сандалыкын икымше пурак пырчыжымат ыштен огыл.


27 Кунам Тудо вераҥден кавам, мый тушто лийынам.

 Кунам Тудо вӱд келгыт ӱмбалне каватӱрым колтен,


28 кунам кӱшан пыл-влакым вераҥден,

    келгытын вӱдшинчаже-влакым ыштен,


29 да, вӱд ӧрдыжкӧ ынже лек манын,

    теҥызлан чекым пыштен,

 кунам мланде негызым палемден,


30 мый Тудын пелен уста чоҥышо лийынам,

 лийынам кажне кечысе куан,

 Тудын ончылныжо чарныде йомартланенам,


31 куаненам Тудын ыштыме мланде кумдыкшылан,

 айдеме тукымлан йывыртенам.


32 Тыгеракын, икшывем-влак, мыйым колыштса:

 пиалан улыт нуно, кӧмыт мыйын корнем дене каят!


33 Колыштса туныктымем, мунло лийза,

 тудын деч ида кораҥ.


34 Пиалан тудо, кӧ мыйым колыштеш,

 капкам воктене кажне кечын эскера,

 омсам воктене вучен шога!


35 Вет кӧ мыйым муэш – илышым муэш

    да Господь деч суапым налеш.


36 А кӧ мый дечем посна йомын коштеш,

    шке чонжылан конда зияным:

 мыйым ужмышудымо-влак йӧратат колымашым».




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

9 Глава


Мунлылык еҥ-влакым шкеж деке ӱжеш, ушдымылыкат шкеж деке савыраш тӧча.




1 Мунлылык шкаланже пӧртым чоҥен,

 тудлан шым меҥгым локшинчын,


2 вольыкым шӱшкылын,

 йошкар аракам тамлештарен, ӱстелым поген


3 да тарзе ӱдырамашыже-влакым

    оласе кӱкшакала гыч тыге увертараш колтен:


4 «Шонен моштыдымо-влак, тышке толза!»

 Ушдымо-шамычлан каласен:


5 «Толза, мыйын киндем кочса,

 тамлештарыме йошкар аракам йӱза.


6 Кодыза ушдымылыкдам – илаш тӱҥалыда,

 уш-акылын корныж дене коштса».


7 Намысдыме еҥым вурсет – шкеак лият шӱктарыме,

 осал еҥым шылталет – лият мыскылыме.


8 Ит шылтале намысдыме еҥым,

 уке гын тудлан ужмышудымо лият,

 шылтале мунло еҥым –

 тудо тыйым йӧраташ тӱҥалеш.


9 Пу каҥашым мунло еҥлан –

 лиеш тудо эше мунлырак,

 туныкто чын ыштыше еҥым –

 лиеш тудо эше ушанрак.


10 Мунлылыкын тӱҥалтышыже – Господь деч лӱдмаш,

 Святойым пален налмаш – теве уш-акыл.


11 Вет мыланем кӧра илышаш кечет-влак шукемыт,

    тыйын ий-влакет ешаралтыт.


12 [Эргым,] тый мунло улат гын,

 мунлылыкет пайдам шкаланет [да лишылъеҥет-влаклан] конда,

 а вуянче улат гын, шкеак орланаш тӱҥалат.

 [Кӧ шоякеш негызлалтын, тудо мардежым кӱта,

    чоҥештылше кайык-влакым поктылеш:

 вет тудо шке виноград аҥасе корныж гыч кораҥын

 да пасусо йолгорнылаштыже йомын коштеш.

 Тудо вӱддымӧ, кошкаш пӱралтше ир мланде гоч кая,

 саскам погаш кидшым шуялта, но нуно уке улыт.]


13 Ушдымылык – тиде лӱшкышӧ, окмак,

    нимом палыдыме ӱдырамаш.


14 Шинча тудо шке пӧрт омсаж воктене,

 оласе кӱкшака верыште, пӱкеныште,


15 да ӱжын кычкыра эртен кайыше-шамычым,

 шке корнышт дене тура кайыше-влакым:


16 «Шонен моштыдымо-влак, тышке толза!»

 Ушдымо-шамычлан ойла:


17 «Шолыштмо вӱд шере,

 шылтыме кинде тамле».


18 Ок пале саде еҥ:

 тушто колышо-влакын чонышт улыт,

 тиде ӱдырамашын ӱжмӧ еҥже-влак вес тӱнясе келгытыште улыт.

 [Но тый курж тушечын, тушто ит шого,

 ит ончо тудын ӱмбак –

 тыге тый йот вӱдым эртен кает.

 Кораҥ кай йот вӱд дечын,

 весын памашыж гыч ит йӱ –

 тунам тый кужун илет,

 илышаш ий-влакет ешаралтыт.]

Соломонын тӱрлӧ нерген туныктен каласыме ойжо-влак (10:1 – 22:16).

1 Соломонын туныктен каласыме ойжо-влак.

 Мунло эрге – ачалан куан,

 а ушдымо эрге – авалан ойго.


2 Пайдам ок пу шолагай поянлык,

 а чын ыштымаш колымаш деч утара.


3 Чын ыштыше еҥым Господь шужышым ок кодо,

 а осал еҥын опкын кумылжым шуктыде кода.


4 Йолагай кид йорлылыкым конда,

 а тыршыше кид – поянлыкым.


5 Кӧ кеҥежым пога – тудо ушан,

 а кӧ тӱредме жап годым мален кия – намысыш пура.


6 Чын ыштыше еҥын вуй ӱмбалныже суапландарымаш,

 а осал-влакын шомакыштышт шылын шинча весым темдымаш.


7 Чын ыштыше еҥым шарнымаш суапландарымашым конда,

 а осал еҥын лӱмжӧ йомеш.


8 Мунло шӱман еҥ каҥашым колыштеш,

 а ушдымын умшаже шукта пытымашке.


9 Кӧ чын корно дене коштеш, тудлан лӱдыкшӧ огыл,

 а кӧ тушеч кораҥеш – осаллыкше чараш лектеш.


10 Шинчам пӱялымаш ойгым конда,

 а ушдымын умшаже пытымашке шукта.


11 Чын ыштыше еҥын умшаже – илыш памаш,

 а осал-влакын шомакыштышт шылын шинча вуянче койыш.


12 Ужмышудымаш келшыдымашым луктеш,

 а йӧратымаш чыла сулыкым леведеш.


13 Ушан еҥын умшаштыже – мунлылык,

 а ушдымын тупыштыжо – розго.


14 Мунло-влак шинчымашым погат,

 а ушдымын умшаже пытымашке наҥгая.


15 Поян еҥ шке погыжым чоткыдемдыме олалан шотла,

 а йорлым нужналык пытара.


16 Чын ыштыше еҥын тыршымыже илышым конда,

 а осал еҥын парышыже сулыкыш наҥгая.


17 Кӧ шылталымым колыштеш – илыш корнышто шога,

 а кӧ тудым шотыш ок нал – йомын коштеш.


18 Кӧ ужмышудымашым шылта, умшаштыже – шояк,

 кӧ манеш-манешым шаркала, тудо – ушдымо.


19 Шуко ойлымо годым сулыкыш пурыде от код,

 а йылмым кучен моштышо – ушан.


20 Чын ыштышын йылмыже – яндар ший,

 а осал еҥын шӱмжӧ нимом ок шого.


21 Чын ыштыше еҥын шомакше шукым пукша,

 а ушдымо-влак ушышт укелан кӧра пытат.


22 Господьын суапландарымашыже пойдара,

    пеленже ойгым ок кондо.


23 Ушдымо еҥым осал пашам ыштымыже куандара,

 а ушан еҥын куанже – мунлылык.


24 Мо деч осал еҥ лӱдеш, тидак тудын дене лиеш,

 а чын ыштыше-влакын ӱшанен вучымышт шукталтеш.


25 Тӱтан мардеж эртен кая – осал еҥ тетла уке,

 а чын ыштыше еҥ курымеш пеҥгыдын шога.


26 Кузе уксус умшалан да шикш шинчалан,

 тугак йолагай еҥ – тудым сомыл ышташ колтышылан.


27 Господь деч лӱдмаш ешара илышаш кечым,

 а осал еҥ-влакын ӱмырышт кӱчыкемеш.


28 Чын ыштыше-влакын вучен илымышт конда куаным,

 а осал еҥ-шамычын ӱшанышт шукталтде кодеш.


29 Шылталаш амалдыме еҥлан Господьын корныжо – кӱ курык,

 а осалым ыштышылан тудо лӱдмашым конда.


30 Чын ыштыше эре пеҥгыдын шога,

 а осал-влакын ӱмырышт кӱчык лиеш.


31 Чын ыштышын умшаж гыч мунлылык йога,

 а аяр йылме пӱчкын шуымо лиеш.


32 Чын ыштышын умшаж гыч сай лектеш,

 а осал еҥ-влакын йылмышт гыч – аяр.






СОЛОМОНЫН ТУНЫКТЕН КАЛАСЫМЕ ОЙЖО-ВЛАК

11 Глава


1 Ондалыше виса – Господьлан йырнык,

 а чын ончыктышо кир Тудлан келша.


2 Кушто кугешнымаш, тушко намыс толеш,

 а ӱҥышӧ-влак дене мунлылык лиеш.

 [Чын ыштыше еҥын колымыжлан ойгырат,

 а осал-влакын колымышт вучыдымо да куандарыше лиеш.]


3 Ару чонан-шамычым чынлыкышт виктарен шога,

 а шыҥышыр*а еҥ-влакым осал чоялыкышт пытара.


4 Господьын шыдыжын кечынже поянлык ок полшо,

 а чын ыштымаш колымаш деч утара.


5 Шылталаш амалдыме еҥын чынлыкше

    тудын корныжым тӧрым ышта,

 а осал еҥым шке осаллыкше сӱмырен шуа.


6 Ару чонан-влакым чынлыкышт утара,

 а шыҥышыр еҥ-влак опкын кумылыштын вапшышкыже логалыт.


7 Осал еҥын колымыж дене пыта тудын ӱшанже,

 вучен илымыже арам лиеш.


8 Чын ыштыше еҥ азап деч утарыме лиеш,

 олмешыже туткарыш осал айдеме логалеш.


9 Юмым шотлыдымо айдемын шомакше лишылъеҥжым пытара,

 а чын ыштышым шинчымаш утара.


10 Кунам чын ыштыше-влак сайын илат, ола куана,

 кунам осал еҥ-шамыч пытат, куан йӱк шокта.


11 Ару чонан-влак олалан суапым йодыт,

    да тудо нӧлталтеш,

 а осал еҥ-влакын мутышт олам шалата.


12 Ушдымо шке лишылъеҥжым мыскыла,

 а ушан айдеме шып лиеш.


13 Шалаумша вес еҥын шолып пашажым почеш,

 а ӱшанле айдеме уто шомакым ок лук.


14 Вуйлатыме деч посна калык пыта,

 а каҥашым пуышо шуко гын, сайын ила.


15 Кӧ еҥын парымже верч мутым кучаш сӧра,

    шкаланже ойгым конда,

 а кӧ тыгай сӧрымашым пуаш ок келше,

    аралалт кодеш.


16 Сай койыш-шоктышан вате [марийжылан] чап лиеш,

 [а чыным ужмышудымо вате кугу намысым конда.

 Йолагай марий-влак йорло лийыт],

 а виян-шамыч поянлыкым погат.


17 Поро айдеме шкаланже сайым конда,

 а весым чаманыдыме еҥ – эҥгекым.


18 Осал еҥын паша лектышыже южгойшо*б лиеш,

 а чынлыкым ӱдышӧ айдеме чын суапым налеш.


19 Чын ыштыше еҥ илаш тӱҥалеш,

 а осалым кычалше колымашым муэш.


20 Осал чоя еҥ-влак Господьлан йырнык улыт,

 а чын корным тошкышо-влак Тудлан келшат.


21 Пален шого: осал еҥ мут кучыде ок код,

 а чын ыштышын тукымжо утарыме лиеш.


22 Мотор, но ушдымо ӱдырамаш

    сӧсна нерыш пижыктыме шӧртньӧ колча дене иктак.


23 Чын ыштыше-влакын вучен илымышт сайым конда,

 а осал еҥ-шамычын – шыдым.


24 Икте чаманыде пуа, да тудын эшеат ешаралтеш,

 весе пеш чот чаҥга, но йорлештеш гына.


25 Кӧ чаманыде пуа, тудын шуко лиеш,

 кӧ весылан вӱдым пуа – шкежат йӱктымӧ лиеш.


26 Кӧ шурныжым шылта, тудым каргат,

 а кӧ ужалаш ямде, тыгай еҥым моктат.


27 Кӧ порым ышташ тырша – Юмын суапшым муэш,

 а кӧ осалым кычалеш – тудыжо ӱмбакше толеш.


28 Шке поянлыкшылан ӱшаныше еҥ кошка,

 а чын ыштыше-влак тӱзланат.


29 Кӧ шке суртшылан эҥгекым конда,

 тудын ужашыже лач мардеж,

 да ушдымо еҥ мунло айдемын тарзыже лиеш.


30 Чын ыштыше еҥын саскаже – илыш пушеҥге,

 да мунло айдеме шкеж деке шӱмаҥда.


31 Чын ыштыше еҥын пашажлан мландымбалнак пӧртылтымӧ лиеш гын,

 осал да сулыкан еҥлан, мутат уке, пашаже почеш пӧртылтымӧ лиеш.



*а 11:3 Шыҥышыр – ехидный, язвительный.

*б 11:18 Южгойшо – мираж, обманчивый призрак.

1 Кӧ тӧрлатымым йӧрата – йӧрата шинчымашым,

 а кӧ шылталымым чытен ок керт – ушдымо.


2 Поро айдеме дек Господь поро кумылан,

 а осал чоя еҥым Тудо титаканыш луктеш.


3 Осал пашажлан кӧра айдемын негызше пеҥгыде огыл,

 а чын ыштыше-влакын вожышт ок тарване.


4 Сай вате – шке марийжылан вуйшӱдыш,

 а пышткойшо – тудын лулегыштыже погынышо шӱйшӧ дене иктак.


5 Чын ыштыше-влакын шонымашышт улыт чынле,

 а осал еҥ-шамычын – осал чоя.


6 Осал еҥ-влакын мутышт вӱрым йоктараш виктаралтыт,

 а чын ыштыше-влакын шомакышт чоным утарен кодат.


7 Толеш осал еҥ дек азап, да тудо йомеш,

 а чын ыштышын тукымжо пеҥгыдын шога.


8 Айдемым ушыжлан моктат,

 а пужлышо уш-акыланым огыт шотло.


9 Шкенжым кугуэш ужшо, но шужен шинчыше еҥ лиймешке,

 лучо изи лӱмнеран, но шкем пукшен-йӱктышӧ айдеме лияш.


10 Чын ыштыше еҥ шке вольыкшо верчат тырша,

 а осал еҥ поро лияш тӧчымыж годымат чаманыдыме.


11 Кӧ шке мландыжым курал-ӱда – темше лиеш,

 а кӧ южым чумен коштеш, тудын ушыжо уке.

 [Кӧ шке жапшым аракам йӱын эртара,

 тудо шке пӧртшым намысла.]


12 Осал еҥ весым осаллык вапшышкыже кучынеже,

 а чын ыштыше-влакын вожышт пеҥгыде.


13 Осал еҥ шке сулыкан шомакше дене кучалтеш,

 а чын ыштыше айдеме азап дечын утла.

 [Тыматлын ончышо еҥ дек поро кумыл лиеш,

 а ола капкаште вашлийме еҥ молым шыгыремда.]


14 Айдемын поро шомакше тудлан шуко сайым конда,

 пашаже почеш тудлан пӧртылтымӧ лиеш.


15 Ушдымо еҥ шке корныжым чынлан шотла,

 а каҥашым колыштшо – мунло айдеме.


16 Ушдымо еҥ шке шыдыжым тунамак ончыкта,

 а ушан айдеме осал шомакым шотыш ок нал.


17 Чын еҥ каласа лач чыным,

 а шояк таныклыше – ондалчыкым.


18 Шоныде ойлыштшо айдеме керде семын сусырта,

 а мунло еҥын мутшо паремда.


19 Чын шомак кодеш курымешлан,

 а шояк мут – лач ик татлан.


20 Осал чоя-влакын шӱмыштышт – ондалчык,

 а тынысым кондышо-влакын – куан.


21 Чын ыштыше дене нимогай осал ок лий,

 а осал-влакын илышышт неле-йӧсӧ дене темеш.


22 Ондалчык умша – Господьлан йырнык,

 а шке мутшым шуктышо еҥ Тудлан келша.


23 Ушан ок ончыкто шке шинчымашыжым,

 а ушдымо-влак окмак улмыштым почын ончыктат.


24 Тыршыше кид тӱҥалеш вуйлаташ,

 йолагай – ӧкым пашам ышташ.


25 Шӱм-чон тургыжланымаш кумылым волта,

 а поро шомак куандара.


26 Чын ыштыше шке лишылъеҥжылан чын корным ончыкта,

 а осал-влак шке корныштышт йомын коштыт.


27 Йолагай сонарлен кондымо шылжым ок кӱктӧ,

 а тыршыше айдемын погыжо улан.


28 Чынлык корнышто – илыш,

 уке тушто колымаш.

1 Ушан эрге ачажын каҥашыжым колыштеш,

 а вуянче эрге шылталымым шотыш ок нал.


2 Поро шомакше дене айдеме шуко сайлыкым налеш,

 а ондален илыше еҥын чонжо весым темдаш ӱжеш.


3 Кӧ шке йылмыжым куча – чонжым арала,

 а кӧ умшажым ок петыре – шкенжым кошарта.


4 Йолагай пеш вуча, но арам,

 а тыршыше еҥын шонымыжо шукталтеш.


5 Чын ыштыше еҥ чытен ок керт шоякым,

 а осалым ыштыше лӱмнержым шӱктара, намысыш пура.


6 Чын корно дене коштшым чынлык арала,

 а осал еҥым сулык пытара.


7 Икте поянла кояш тӧча, а тудын ниможат уке,

 весын поянлыкше шуко гынат, шкенжым нужналан шотла.


8 Поянлыкше дене айдеме шке чонжым сулен налын кертеш,

 а йорло еҥым нигӧ ок лӱдыктӧ.


9 Чын ыштыше-влакын тулышт куанлын йӱла,

 а осал-шамычын лампышт йӧра.

 [Осал чоя-влак шке сулыкыштышт йомын коштыт,

 а чын ыштыше-влак поро, чаманыше улыт.]


10 Шкем кӱшкӧ шындымаш ӱчашымашым шочыкта,

 а каҥашым колыштшо еҥ – мунло.


11 Вашке погымо поянлык йомеш,

 а изин-изин погымо – шукемеш.


12 Шукталтдыме ӱшан туржеш шӱм-чоным,

 а шукталтше шонымаш – пуйто илыш пушеҥге.


13 Кӧ туныктымым кӱлдымыш луктеш – ышта шкаланже зияным,

 а кӧ кӱштымашым пагала – налеш суапым.


14 [Осал чоя еҥым нимо сай ок вучо,

 а ушан тарзын пашаже воранен толеш,

 коштмо корныжат тура.]


15 Мунло еҥын туныктымыжо – илыш памаш,

 колымаш вапш деч тудо арален кода.


16 Шонен моштышо уш-акыл поро кумылым сула,

 а осал чоя-влакын корнышт колымашыш наҥгая.


17 Ушан еҥ чылажымат шот дене ышта,

 а ушдымо айдеме окмак улмыжым ончыкта.


18 Уда уверзе деч туткарым вучо,

 а ӱшанле уверзе – паремдыше эм гай.


19 Кӧ кӱлдымыш луктеш каҥашым,

 тудым йорлылык ден вожылмаш вучат,

 а кӧ шылталымым колыштеш – чапыште лиеш.


20 Шукталтше шонымаш чонлан куаным конда,

 а ушдымо еҥлан осал деч кораҥаш шучко.


21 Мунло-влак дене пырля коштат – шкежат мунло лият,

 ушдымо-влак дене келшет – азапыш логалат.


22 Сулыкан еҥ почеш туткар коштеш,

 а чын ыштыше суапым налеш.


23 Поро еҥын поянлыкше уныкажланат кодеш,

 а сулыкан еҥын поянлыкше чын ыштышылан аралалтеш.


24 Йорлын пасуштыжат шурно шуко лийын кертеш,

 но элыште чындымылык озалана гын, лектыш весылан лиеш.


25 Кӧ кидышкыже розгым налын огыл,

 тудо шке эргыжым ок йӧрате,

 а кӧ йӧрата – изинекак тудлан ушым пурта.


26 Чын ыштыше теммеш кочкеш,

 а осал еҥ шужышо лиеш.

1 Мунло вате шке суртшым ворандара,

 а ушдымо – шке кидше дене шалата.


2 Кӧ тура корно дене коштеш – Господь деч лӱдеш,

 а кӧн корныжо кадыр – Тудым ок шотло.


3 Ушдымо еҥын ойлымыжо – тупшылан тоя,

 а мунло еҥын шомакше лиеш тудлан аралтыш.


4 Ӱшкыж-влак уке улыт гын, шерча яра шога,

 а кушто виян ӱшкыж, тушто сай шурнылектыш.


5 Ӱшанле таныклыше ок ондале,

 а шояк таныклыше шуко шоям ойлыштеш.


6 Намысдыме еҥ мунлылыкым кычалеш гынат, ок му,

 а ушан еҥлан шинчымаш куштылгын пуалтеш.


7 Кораҥ кай ушдымо еҥ дечын,

 вет тудын шомакше деч от нал шинчымашым.


8 Ушан еҥын мунлылыкшо – шке илыш-корныжым умылаш,

 а ушдымо еҥын окмак улмыжо тудым ондала.


9 Ушдымо-влакым сулыкышт воштылтара,

 а чын ыштыше-влак поро кумылым сулен налыт.


10 Шӱмет гына пала ойгетым,

 куанымат от керт весе дене пайлен.


11 Осал еҥ-влакын пӧртышт шалана,

 а чын ыштыше-влакын илемышт тӱзлана.


12 Айдеме шке корныжым чынлан шотла,

 но мучаште тудыжо колымашке шукта.


13 Воштылмо годымат южгунам шӱм коршта,

 куан деч варат ойго толеш.


14 Чын корно гыч кораҥше еҥлан пашаж почеш пӧртылтымӧ лиеш,

 тыгак сай айдемат шке пашаж дене келшышын налеш.


15 Ужарвуй кажне шомаклан ӱшана,

 а ушан шке корныжым тӱткын эскера.


16 Мунло еҥ осалым ыштыме деч шекланен да кораҥын коштеш,

 а ушдымо шкаланже инана, шкенжым кучен ок мошто.


17 Кӧ вашке шыдешка – орадым ыштылеш,

 кӧ осал чоя пашам ыштылеш – ужмышудымо лиеш.


18 Шонен моштыдымо-влакын пайышт – ушдымылык,

 а ушан-шамычын вуйшӱдышышт шинчымаш лиеш.


19 Осал еҥ-влак вуйыштым поро-влак ончылно сават,

 сулыкан-влак – чын ыштыше-шамычын капкашт ончылно.


20 Йорлым эсогыл пошкудыжо-влак огыт йӧрате,

 а поян еҥын йолташыже шуко.


21 Кӧ лишылъеҥжым ок шотло – сулыкым ышта,

 а кӧ йорло-влак деке поро, тудо пиалан.


22 Осалым ышташ шонышо-влак чын корно гыч кораҥын огытыл мо?

 [Осалым ыштыше-шамыч поро да ӱшанле лиймым огыт пале,]

 поро да ӱшанле лиймаш – сайым шонышо-влак дене.


23 Кеч-могай тыршымаш пайдам конда,

 а яра шомакым ойлыштмаш – лач нужналыкым.


24 Мунло-влакын вуйшӱдышышт – поянлык,

 а ушдымо-шамычын – ушдымылык.


25 Ӱшанле таныклыше илышым утара,

 а шояк таныклыше шуко шоям ойлыштеш.


26 Господь деч лӱдмаш – айдемылан ӱшанле аралтыш,

    тудлан да эргыж-влаклан куржын утлымо вер.


27 Господь деч лӱдмаш – илыш памаш,

 колымаш вапш деч тудо арален кода.


28 Калыкше шуко улмо годым кугыжа чапыште,

 а калык деч посна вуйлатыше пыта.


29 Кӧ вашке ок шыдешке, тудын ушыжо шуко,

 а вашке сырыше шке ушдымылыкшым ончыкта.


30 Тыматле шӱм-чон – капкыллан тазалык,

 а кӧранымаш – лулегыште погынышо шӱйшӧ дене иктак.


31 Кӧ йорло еҥым шыгыремда – тудын Ыштышыжым мыскыла,

 а кӧ Юмым шотла – йорло еҥлан порым ышта.


32 Осал еҥ-влакым осал пашашт пытара,

 а чын ыштышын колымыж годымат аралтышыже уло.


33 Ушан еҥын шӱмыштыжӧ мунлылык ила,

 ушдымо-влак коклаштат тудо шкенжым палдара.


34 Чын ыштымаш калыкын чапшым нӧлта,

 а сулык тудым намысыш пурта.


35 Ушан тарзе дек кугыжа поро кумылан,

 а кӧн пашаже намысле – тыгай еҥ ӱмбак шыдыже лектеш.

1 [Ушан-влакымат шыде пытара.]

 Тыматле вашмут сырымашым кораҥда,

 а торжа шомак шыде тулым ылыжта.


2 Мунло еҥын йылмыже сай шинчымашым пуа,

 а ушдымын умшаж гыч орадылык тӱргалт лектеш.


3 Господьын шинчаже чыла вере:

 тудо осал-влакымат, поро-влакымат ужеш.


4 Лыпландарыше шомак илышым конда,

 а осал чоя мут шӱм-чоным темда.


5 Ушдымо йоча ачажын туныктымыжым кӱлдымыш луктеш,

 а кӧ шылталымым колыштеш, тудо ушан.

 [Чыным ыштымаш шукемеш гын, тиде – кугу вий,

 а осал еҥ-влак мландымбач пытарыме лийыт.]


6 Чын ыштышын пӧртыштыжӧ поянлык шуко,

 а осал еҥын парышыже ойгым конда.


7 Мунло еҥын йылмыже шинчымашым шара,

 а ушдымо-влак тыге огыт ыште.


8 Осал еҥын надырже – Господьлан йырнык,

 а чын ыштышын кумалмыже Тудлан келша.


9 Осал еҥын корныжо – Господьлан йырнык,

 а чын ышташ тыршышым Тудо йӧрата.


10 Чын корно гыч кораҥше еҥ чот наказатлыме лиеш,

 кӧ шылталымым чытен ок керт – пыта.


11 Вес тӱня ден колымашат Господьлан шылтыме огытыл гын,

 айдеме шӱм нергенже мом ойлаш!


12 Намысдыме еҥ шылталымым ок йӧрате,

 мунло-влак деке тудо ок кай.


13 Куаныше шӱм чурийым веселаҥда,

 а ойгырышо – чоным темда.


14 Ушан айдеме кычалеш шинчымашым,

 а ушдымо-влакым окмаклык пукша.


15 Нужна еҥын чыла кечыже неле,

 а куаныше шӱмын эре пайрем.


16 Кугу поянлык дене тургыжланен илымешке,

 лучо шагал поган лияш да Господь деч лӱдын илаш.


17 Ӧрдыктарыме ӱшкыж шылым ужмышудымаш дене кочмешке,

 лучо пакчасаскам йӧратымаш дене кочкаш.


18 Вашке шыдешкыше еҥ луктеш келшыдымашым,

 а чытышан еҥ ӱчашымашлан мучашым пышта.


19 Йолагайын корныштыжо иман вондер кушкын,

 а чын ыштышын корныжо тӧр.


20 Ушан эрге ачажым куандара,

 а ушдымо шке аважым ок шотло.


21 Ушдымылык – окмак еҥын куанже,

 а ушан айдеме тура корно дене кая.


22 Шонен пыштыме паша каҥаш деч посна ок воране,

 а каҥашым пуышо шуко гын, шукталтеш.


23 Кӱлеш годым вашмутым муаш – тиде куан,

 да могай сай шке жапыштыже каласыме шомак!


24 Ушан еҥ илыш корно дене кӱшкӧ кӱза,

 ӱлнӧ улшо вес тӱня деч тудо утаралт кодеш.


25 Шкем кӱшкӧ шындыше-влакын пӧртыштым Господь шалата,

 но тулык ватын межажым Тудо арален кода.


26 Осал шонымаш Господьлан йырнык,

 а поро мут Тудлан келша.


27 Опкын еҥ шке суртышкыжо ойгым конда,

 а кӧ взятке дек ужмышудымо – илаш тӱҥалеш.


28 Чын ыштыше айдеме вашмутым шонен пуа,

 а осал еҥын умшаж гыч осаллык тӱргалт лектеш.

 [Чын ыштыше-влакын корнышт Господьлан келша,

 нунын гоч тушман-влакат лийыт йолташ.]


29 Осал еҥ-шамыч деч Господь умбалне,

 а чын ыштыше-влакын кумалмыштым Тудо колеш.


30 Волгыдо шинчаончалтыш шӱмым куандара,

 сай увер капкыллан вийым пуа.


31 Кӧ ушан-шотан шылталымым колыштеш,

 мунло еҥ-влак коклаште шинчаш тӱҥалеш.


32 Кӧ туныктымым шотыш ок нал – шке илышыжым ок акле,

 а кӧ шылталымым колыштеш – уш-акылым пога.


33 Господь деч лӱдмаш мунло лияш туныкта,

 а чап деч ончыч ӱҥышылык толеш.

1 Айдеме тидым-тудым ышташ шона,

 но пытартыш шомак – Господь дечын.


2 Коштмо чыла корныжым айдеме чынлан шотла,

 но шӱм-чон шонымашым Господь терга.


3 Шке пашатым Господьлан ӱшане,

 мом шонен пыштымет тунам шукталтеш.


4 Чылажымат Господь шке шонымыжым шукташ ыштен,

 эсогыл осал еҥым азап кечылан ыштен.


5 Йырнык улыт Господь ончылно кугешныше шӱман-влак,

 пален шого: тыгай-влак мут кучыде огыт код.

 [Сай корнылан тӱҥалтыш – чыным ыштымаш.

 Юмын шинча ончылныжо тиде надырым кондымаш деч сайрак.

 Господьым кычалше еҥ шинчымаш ден чынлыкым муэш,

 Тудым уло чон дене кычалше-влак тынысым муыт.]


6 Порылык да ӱшанле лиймаш сулыкым касарат,

 Господь деч лӱдмаш осал деч кораҥда.


7 Кӧн коштмо корныжо Тудлан келша,

 Господь ты айдемын тушманжымат тудын дене сӧрасыкта.


8 Чын ыштен налме изи парыш

    чын огыл ыштен налме кугу парыш деч сайрак.


9 Могай корно дене каяш – айдеме шке шона,

 но тудын ошкылжым Господь виктара.


10 Кугыжан умшаштыже – Юмын пуымо шомакше,

 судышто тудо чын пунчалым луктеш.


11 Чын виса ден пезмен Господьын улыт,

 купеч сумкасе кир-влакат Тудын улыт.


12 Осал паша кугыжалан йырнык,

 вет чын ыштыме дене престол пеҥгыдын шога.


13 Чынле умша кугыжалан келша,

 чыным ойлышым тудо йӧрата.


14 Кугыжан шыдыже колымаш нерген увертара,

 но мунло айдеме тудым лыпландара.


15 Кугыжан волгыдо чурийже илышым конда,

 тудын поро кумылжо – пуйто шошо йӱрым кондышо пыл.


16 Мунлылыкым мумаш шӧртньӧ деч сайрак,

 уш-акылым погымаш яндар ший деч шергырак.


17 Чын ыштыше-влакын корнышт осал деч кораҥеш,

 кӧ шке корныжым эскера – чонжым арален кода.


18 Сӱмырлымӧ деч ончыч толеш кугешнымаш,

 камвочмо деч ончыч – шкем кӱшкӧ шындымаш.


19 Руалтен налме погым кугешныше-влак дене пайлымешке,

    лучо йорло-шамыч коклаште ӱҥышын илаш.


20 Кӧ пашам шонен виктара, тудын чылажат ворана,

 кӧ Господьлан инанен ила, тудо пиалан.


21 Мунло шӱман еҥым ушан манын лӱмдат,

 а тыматлын ойлымаш шинчымашым ешара.


22 Кӧн уш-акылже уло, тудлан тиде – илыш памаш,

 а ушдымо-влакым шке окмаклыкышт чуриктара.


23 Мунло еҥын шӱмжӧ ышта йылмыжым ушаным

    да умшаштыже шинчымашым шукемда.


24 Лыжга шомак – караш мӱй дене иктак:

 чонлан ласка, каплан – эм.


25 Айдеме шке корныжым чынлан шотла,

 но мучаште тудыжо колымашке шукта.


26 Кочмо шумаш айдемым пашам ыштыкта,

 шужышо мӱшкыржӧ тудым покта.


27 Йӧрдымӧ айдеме ышташ шона осалым,

 йылмыштыже – пуйто когартыше тул.


28 Осал чоя айдеме келшыдымашым ӱда,

 манеш-манешым шаркалыше еҥ йолташ-влакым ойыра.


29 Вуянче еҥ лишылъеҥжым алгаштара,

 тудым уда корныш наҥгая.


30 Кӧ шинчажым пӱялеш – ондалаш шона,

 кӧ пӱйым пуреш – осалым ышта,

 [тудо – осаллык дене темше коҥга].


31 Чал ӱп – чапын вуйшӱдышыжӧ,

 чын корно дене коштмо деч тудо лиеш.


32 Шуко чытышан айдеме патыр еҥ деч сайрак,

 шкем кучен моштышо еҥ олам сеҥен налше деч сайрак.


33 Кудалтат шеревам вургем урвалтеш,

 но вашмут – Господь дечын.

1 Пайрем чесан да вурседылмашан пӧртыштӧ лиймешке,

 кукшо кинде катышым тыныслын кочкаш сайрак.


2 Ушан тарзе шке озажын шотдымо эргыжым виктараш тӱҥалеш

 да тудын иза-шольыж-влак дене пырля югыпогым налеш.


3 Левыктыме вер – шийлан, коҥга – шӧртньылан,

 а шӱм-чоным Господь терга.


4 Осал еҥ колыштеш осал шомакым,

 шояче – аяр йылмым.


5 Кӧ йорло еҥым шыгыремда, тудым ыштыше Юмым мыскыла,

 кӧ еҥын ойгыжлан куана – мут кучыде ок код,

 [а весым чаманыше лиеш серлагыме].


6 Шоҥгыеҥ-влакын вуйшӱдышышт – нунын уныкашт,

 йоча-влакын чапышт – ача-авашт.

 [Ӱшанле еҥын поянлыкше шуко,

 а кӧ ӱшанле огыл, тудын ик ыржат уке.]


7 Келшен ок тол ушдымо еҥлан чапле шомак,

    пагалыме еҥлан – шояк мут.


8 Айдемын пуымо взяткыже тудлан юзо кӱ гай:

 кеч-кушко кая – тудын чылажат ворана.


9 Кӧ ӧпкем кудалта – кычалеш йӧратымашым,

 но кӧ тудым шарныкта – йомдара йолташым.


10 Шылтален ойлымо мут ушан еҥым туныкта,

 а ушдымылан шӱдӧ гана перымат ок полшо.


11 Осал еҥ кычалеш лач пудыранчыкым,

 сандене чаманыдыме уверзе*а ваштарешыже колтымо лиеш.


12 Ушдымо еҥым да тудын окмаклыкшым вашлиймешке,

    лучо игыжым йомдарыше ава маскам вашлияш.


13 Кӧ порылан осал дене пӧртылта,

 осал тудын пӧртшӧ деч огеш кораҥ.


14 Вурседылмашын тӱҥалтышыже пӱян урылтмыж*б дене иктак,

 сандене шып лий, тек вурседылмаш умбакыже ок шарле.


15 Титаканым чыныш лукшо да чын ыштышым титаклыше –

 коктынат Господьлан йырнык улыт.


16 Ушдымо еҥлан окса деч могай пайда?

 Мунлылыкым налаш тудын ушыжо ок сите.

 [Кӧ шке пӧртшым кӱкшым ышта – сӱмырлымашым кычалеш,

 а кӧ тунемме деч кораҥеш – азапыш логалеш.]


17 Йолташ чыла годымат йӧрата,

 ойгым пайлаш иза-шольо шочын.


18 Лач ушдымо еҥ шке кидшым пуа

    да лишылъеҥжын парымже верч мутым кучаш сӧра.


19 Вурседылаш йӧратыше айдеме сулыкым йӧрата,

 а кӱкшӧ мотор капкам чоҥышо еҥ пытымашым кычалеш.


20 Осал чоя еҥ сайым ок уж,

 шояк йылме ойгыш логалеш.


21 Кӧ ушдымо йочам ыштен, тудым ойго вуча,

 окмак эргын ачаже куаным ок уж.


22 Весела шӱм-чон – эн сай эм,

 а ойган чон-шӱлыш лулегым кошта.


23 Осал еҥ, чынле судым пужаш манын,

 помыш гыч лукмо пӧлекым налеш.


24 Ушанын ончалтышыже мунлылык дек савырыме,

 а ушдымын шинчаже мланде тӱрыштӧ йомын коштеш.


25 Ушдымо эрге – ачажлан ойго,

 аважлан тудо чон орлыкым конда.


26 Сай огыл титакдыме еҥлан штрафым тӱлыкташ

    але пагалыме еҥым чын улмыжлан кыраш.


27 Ушан-шотан еҥ шке мутшым арам ок кышке,

 шонен моштышо айдеме шкенжым кучен мошта.


28 Окмак еҥат, кунам тудо шып, койын кертеш мунло еҥла,

 кунам умшажым петыра – чучеш ушанла.



*а 17:11 «Уверзе»: еврей йылмысе тиде шомакым «суксо» манынат кусараш лиеш.

*б 17:14 Урылташ – прорваться.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

18 Глава


1 Моло деч ойыралт илыше еҥ шке кумыл шупшмыжо почеш ышта,

    ушан каҥашым кӱлдымыш луктеш.


2 Умылен моштымаш ушдымо еҥлан куаным ок кондо,

 тудо шке шонымыжым веле ойлаш йӧрата.


3 Осал еҥ дене пырля шотлыдымаш толеш,

 а намыс дене пырля – мыскылалтмаш.


4 Айдемын мутшо – келге вӱд,

 мунлылык памаш – йоргыктышо вӱдйогын.


5 Сай огыл пыдал налаш осал еҥым

    да чын ыштышым чынле суд деч посна кодаш.


6 Ушдымын йылмыже вурседылмашым конда,

 шомакше кыралтмашке шукта.


7 Ушдымын умшаже – тудлан пытымаш,

 йылмыже – чонжылан вапш.


8 [Йолагай еҥым лӱдмаш сеҥа,

 ӱдырамаш гай пӧръеҥ-влак шужен шинчат.]


9 Манеш-манешым шаркалышын мутшо – пуйто томсык,*а

 мӱшкыр кӧргыш тудо куштылгын пура.


10 Йолагай пашазе – шалатен пытарышын шольыжо.


11 Господьын лӱмжӧ – чоткыдо башне:

 чын ыштыше тушко куржын утла.


12 Поян еҥ шке погыжым чоткыдемдыме олалан шотла,

 кӱкшӧ пырдыж семын тудым ужеш.


13 Камвочмо деч ончыч айдемын шӱмжӧ кугешнымаш дене темеш,

 а чап деч ончыч ӱҥышылык толеш.


14 Колышт пытарыде вашмутым пуышо еҥ – ушдымо,

 ончылно тудым намыс вуча.


15 Чон-шӱлышыжӧ виян гын, айдеме черым сеҥа,

 а ойгаҥше гын, кузе тудо чытен кертеш?


16 Ушан еҥын шӱмжӧ пога шинчымашым,

 мунло еҥын пылышыже тудым кычалеш.


17 Айдемын пуымо пӧлекше тудлан корным почеш,

 тӧра-влак декат намиен шукта.


18 Кӧ судышто икымше каласкала – мутшо чынла чучеш,

 но ваштареш шогышо еҥ толеш да тудым терга.


19 Шерева ӱчашымашлан мучашым пышта

    да виян-влак коклам тӧрла.


20 Ӧпкелалтше иза – чоткыдемдыме ола гай,

 а вурседылмаш – карманын капка тӱкылтышыж дене иктак.


21 Кутырен моштымыж дене айдеме мӱшкыржым тема,

 умшаж гыч лекше мут дене тудо шкенжым пукша.


22 Илымаш ден колымаш – йылмын кидыштыже,

 ойлаш йӧратыше-влак шке шомакышт деч саскам погат.


23 Кӧ [сай] ватым муын – суапым муын

    да Господьын поро кумылжым сулен.

 [Кӧ сай ватым поктен колта – пиалым поктен колта,

 а кӧ яжар ӱдырамашым ашна – ушдымо да Юмым шотлыдымо.]


24 Йорло еҥ сӧрвален ойла,

 а поян торжан вашешта.


25 Улыт йолташ-влак, кудышт йолташла койыт гына,

 но южо йолташыже иза-шольо деч лишылрак.



*а 18:9 Томсык – деликатес.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

19 Глава


1 [Поян], шояк йылман да эшежым ушдымо еҥ деч

    йорло да титакыш пурыде илыше айдеме сайрак.


2 Айдемылан шинчымаш деч посна сай огыл,

 да вашкыше еҥын йолжо шӱртня.


3 Ушдымылык айдемын илыш корныжым локтылеш,

 а тудо, шыдешкен, Господьлан йолам ышта.


4 Шуко йолташым конда поянлык,

 а нужнам йолташыжат коден кая.


5 Шояк таныклыше еҥ мут кучыде ок код,

 шоям ойлышо ок утло.


6 Лӱмлӧ еҥ-влак ончылно шукын ӱедылыт,

 пӧлекым ыштыше айдемылан кажныже йолташ.


7 Йорло еҥ шке иза-шольыжлан ужмышудымо,

 кораҥыт тудын деч йолташыже-влакат –

 арам тӧча тудо нунын дене кутыраш.


8 Кӧ ушым пога – шке илышыжым акла,

 кӧ уш-акылым арала – муэш суапым.


9 Шояк таныклыше еҥ мут кучыде ок код,

 да кӧ шоям ойла, тудым пытымаш вуча.


10 Келшен ок тол ушдымылан улан илыш,

    куллан – тӧра-влакым вуйлаташ.


11 Уш-акыл айдемым шыде деч куча,

 тудын чапше – ӧпкелалтде илымаш.


12 Кугыжан шыдыже – левын ырлымыж дене иктак,

 а поро кумылжо – шудыш вочшо лупс гай.


13 Ушдымо эрге – ачажлан ойго,

 ӱчашаш йӧратыше вате – пуйто чыпчен шичыше вӱд.


14 Пӧрт ден пого – ача-ава деч,

 а ушан вате – Господь деч.


15 Йогылык конда келге омым,

 йолагай шужен кошташ тӱҥалеш.


16 Кӱштымашым шуктен шогышо шке чонжым арала,

 а кӧ коштмо корныжым ок эскере – пыта.


17 Кӧ йорлылан полша – Господьлан арымеш пуа,

 да Господь тудлан пӱтынек пӧртылта.


18 Наказатле шке эргычым, кунам эше уло ӱшан,

 ит пу тудын чонжылан пыташ.


19 Вашке шыдешкыше еҥ наказатлыме лийшаш,

 налат гын чаманен, логалеш вара чотрак наказатлаш.


20 Колышт каҥашым, шотыш нал шылталымым –

 ончыкшым лият мунлырак.


21 Айдемын шӱмыштыжӧ шуко шонымаш,

 но мо Господь дечын – лач тиде шукталтеш.


22 Айдемын ӱшанле улмыжо кугун аклалтеш,

 да йорло айдеме шояче деч сайрак.


23 Господь деч лӱдмаш илышым конда:

 ласкан малет, осал тый декет ок лишем.


24 Йолагай шке кидшым кӱмыжыш чыка,

 но умшаж дек кондаш ӧркана.


25 Мыскылыше еҥым наказатлет – ужарвуй-влак ушым шындат,

 ушаным шылталет – каласыметым тудо ушышкыжо пышта.


26 Ачажым кырыше да аважым поктен лукшо эрге –

    намысдыме да лӱмнержым шӱктарыше.


27 Эргым, чарнет гын туныктымым колышташ,

 ушан шомак дечын посна йомат.


28 Йӧрдымӧ таныклыше судым шӱктара,

 осал еҥын умшаже осал мутшо дене темеш.


29 Намысдыме айдемым суд вуча,

 а ушдымын тупшым – кырымаш.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

20 Глава


1 Йошкар арака конда мыскылымашым, пӱрӧ – ажгынымашым,

 кӧ нунылан вуйжым пуэн, тудо ушан огыл.


2 Кугыжан кугу шыдыже – левын ырлымыж дене иктак:

 кӧ тудым сырыкта – илышыжлан лӱдыкшым конда.


3 Чап тудлан, кӧ вурседылмаш деч шкенжым куча,

 а ушдымо еҥ туманлаш йӧрата.


4 Ок курал йолагай шке жапыштыже:

 уржа-сорла годым кычалаш лектеш, но нимом ок му.


5 Айдемын шонен пыштымыже – келге вӱд,

 но ушан еҥ тудым коштал налын кертеш.


6 Шукын кычкырат ӱшанле улмышт нерген,

 но чынжымак ӱшанле айдемым кӧ муэш?


7 Чын ыштыше еҥ титакыш пурыде ила,

 пиалан улыт йочаже-влак тудын деч вара!


8 Кунам кугыжа судитлаш шинчеш,

 ончалмыж дене чыла осалым шеклана.


9 Кӧ каласен кертеш:

 «Шӱмем эрныктенам, сулыкем деч ару улам»?


10 Чын огыл кир, ондалыше виса –

 чыла тиде Господьлан йырнык.


11 Рвезым пашаж дене палаш лиеш:

 сай мо, чын мо тудын койыш-шоктышыжо.


12 Колшо пылыш да ужшо шинча –

 тидыжымат, тудыжымат Господь ыштен.


13 Ит йӧрате малаш – тунам от лий нужна,

 кынел эрден эрак – тунам теммеш кочкат.


14 «Уда, уда сату!» – ойла сатум налше,

 а кораҥмекше, моктана.


15 Шӧртньӧ уло, шергакан кӱ шуко,

 но ушан шомак – эн шергакан.


16 Кӧ палыдыме еҥын парымже верч мутым кучаш сӧрен –

 тудын деч вургемжым нал,

 йот еҥ верчат тудын деч залогым нал.


17 Ондален налме кинде тамле,

 но тудын деч вара умша ошма дене темеш.


18 Каҥашымеке, ышташ шонымо паша вийым налеш,

 сар дене кайымет годым шотыш нал каҥашым.


19 Кӧ манеш-манешым шаркала – вес еҥын шолып пашажым почеш,

 тыгай шалаумша деч тый кораҥын кошт.


20 Кӧ шке ачажым але аважым шӱктарен ойла,

 тудын лампыже йӱд пычкемыште йӧра.


21 Жап деч ончыч да вашке налме югыпого

    варажым суапландарымашым ок кондо.


22 Ит ойло: «Осалым ыштымылан ӱчым шуктем!»

 Пу тиде пашам Господьлан – Тудо тыйым арален налеш.


23 Йырнык улыт Господьлан чын огыл кир-влак,

 ондалыше виса-влакат Тудлан йырынчык улыт.


24 Айдемын ошкылжым Господь виктарен шога,

 шке корныжым айдеме кузе умылен кертеш?


25 Айдемылан оптыш – Господьлан сӧрымашым шоныде пуаш

    да вара гына сайын шоналташ.


26 Мунло кугыжа осал еҥ-влакым арва семын пуалта

 да шийме орва дене ӱмбачышт кудал эрта.


27 Айдемын шӱлышыжӧ – Господьын лампыже,

 тудо шӱмын кӧргӧ луклажым терга.


28 Порылык ден чынлык кугыжам аралат,

 порылыклан кӧра тудын престолжо пеҥгыдын шога.


29 Рвезын чапше – тудын вийже,

 а шоҥгыеҥым чал ӱп сӧрастара.


30 Перен сусыртымаш осал деч эрныкта,

 да кырымаш айдеме шӱмым тӧрлата.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

21 Глава


1 Кугыжан шӱмжӧ Господьын кидыште – пуйто вӱдйогын:

 Господь тудым кушко шона, тушко виктара.


2 Коштмо чыла корныжым айдеме чынлан шотла,

 но шӱм-чон шонымашым Господь терга.


3 Чын ыштымаш ден чынлыкым Господь

    надырым кондымаш деч сайраклан шотла.


4 Кугешныше ончалтыш, моктаныше шӱм-чон –

 тиде осал еҥын лампыже, сулык корныш нуно наҥгаят.


5 Тыршыше еҥын шонен пыштыме пашаже перкелыкым конда,

 а кыдач-покшеч ыштылше айдеме нужна лиеш.


6 Еҥым ондален погымо поянлык – вашке шаланыше тӱтыра,

 тудо колымашыш наҥгая.


7 Осал еҥ-влакын осал пашашт шке ӱмбакышт толеш,

 вет нуно чынлыкым ышташ келшен огытыл.


8 Осал чоя айдемын корныжо кадыр,

 а ару шӱм-чонан еҥын ыштымыже чын.


9 Вурседылше вате дене кугу пӧртыштӧ илымеш,

    лучо пӧрт леведыш лукышто илаш.


10 Осал еҥ осаллан опкын,

 ок чамане тудо лишыл еҥжымат.


11 Мыскылыше еҥым наказатлет – ужарвуй-влак ушым шындат,

 мунло еҥым туныктет – налеш тудо шинчымашым.


12 Осал еҥын пӧртшым Чын Ыштыше эскера

 да тудын ӱмбак азапым колта.


13 Кӧ незерын кычкырымыж деч пылышыжым петыра,

 тудо шкежат кычкыраш тӱҥалеш, но вашмут огеш лий.


14 Шолып ыштыме пӧлек шыдым луштара,

 помышыш пуымо взятке – кугу ажгынымашым.


15 Чынлыкым ыштымаш – чын ыштышылан куан,

 а осалым ыштышылан тудо лӱдмашым конда.


16 Кӧ уш-акылын корныж гыч кораҥын,

 колышо чон-влак коклаште лиеш.


17 Кӧ веселитлаш йӧрата – нужнаҥеш,

 кӧ кочкаш-йӱаш йӧрата – поян ок лий.


18 Чын ыштыше еҥым сулен налаш осал еҥ пуалтеш,

 чынле айдемым сулен налаш – шояк еҥ.


19 Вурседылше да шыде вате дене илымеш,

    лучо ир мландыште илаш.


20 Мунло еҥын суртыштыжо – кӱлешан пого ден сай кочкыш,

 а ушдымо чыла тидым кучылт пытара.


21 Чынлык ден порылыкым ышташ тыршыше еҥ

    илышым, чынлыкым да чапым муэш.


22 Мунло еҥ виян-влакын олашкышт пура

 да нунын ӱшанен илыме карманыштым шалата.


23 Кӧ шке умшаж ден йылмыжым шеклана,

 тудо шкенжым орлык деч арала.


24 Торжа, кугешныше еҥым кугу кугешнымаш виктара,

 лӱмжӧ тудын – «мыскылыше».


25 Йолагайым кумыл шупшмыжо пытара,

 вет кидше ынеж ыште пашам.


26 Кажне кечын тудым кумыл йодмыжо нулта,

 а чын ыштыше чаманыде пуа.


27 Осал еҥ-влакын надырышт – йырнык,

 поснак – осал чоя шонымаш дене кондымышт.


28 Шояк таныклыше пыта,

 а ӱшанле таныклыше эре ойлаш тӱҥалеш.


29 Осал еҥын чурийже вожылдымо,

 а чын ыштыше шке корныж дене тура кая.


30 Айдеме мунлылык, уш-акыл да каҥаш

    Господь ваштареш шоген огыт керт.


31 Имньым ямдылат сӧй кечылан,

 но сеҥымаш – Господь дечын.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

22 Глава


1-16 Соломонын тӱрлӧ нерген туныктен каласыме кӱчык ойжо-влак мучашлалтыт. 17 Мунло-влакын кумло ойышт.




1 Поро лӱм кугу поянлык деч шергырак,

 еҥ-влакын пагалымышт ший-шӧртньӧ деч сайрак.


2 Поян ден йорло теве мо дене икгай улыт:

 нуным когыньыштымат Господь ыштен.


3 Ушан еҥ лӱдыкшым ужеш да шылеш,

 а ужарвуй-влак ончыко каят да туткарыш логалыт.


4 Ӱҥышылык да Господь деч лӱдмаш

    поянлыкым, чапым да илышым кондат.


5 Осал чоя еҥын корныштыжо – иман вондер ден оптыш,

 кӧлан шке илышыже шерге, тудо тушко ок лишем.


6 Йочам чын корно дене каяш тӱҥалтыштак туныкто –

 шоҥгеммекат, тушечын тудо ок кораҥ.


7 Поян – йорло айдемылан оза,

 парыман еҥ – арымеш пуышо еҥлан тарзе.


8 Кӧ чындымылыкым ӱда – ойгым тӱредеш,

 да тудын шыдылык тояже пудырга.

 [Уло кумылын пуышо еҥым Юмо йӧрата

 да тудлан мо кӱлешым пуа.]


9 Поро чонан еҥ суапландарыме лиеш,

 вет тудо шке киндыжым незер дене пайла.

 [Чаманыде пуышо еҥ сеҥымаш ден чапым налеш,

 кӧлан полшен, нуным шкеж велке савыра.]


10 Поктен колто мыскылаш йӧратыше еҥым –

 шургымаш пыта, вурседылмаш ден ӧпкелымаш чарнат.


11 Кӧ шӱм-чон арулыкым йӧрата да лыжган кутыра,

 тудын йолташыже кугыжа лиеш.


12 Господь чыным арала,

 а ондален илыше еҥын шомакшым укеш луктеш.


13 Йолагай еҥ ойла: «Уремыште лев!

 Лектам гын тушко, мый колем!»


14 Еҥ ватын умшаже – келге вынем:

 тушко тудо еҥ камвозеш, кӧлан Господь шыдешкен.


15 Йочан шӱмышкӧ окмаклык пижын шинчын,

 но ушым пуртышо розго тудым поктен колта.


16 Кӧ, пояш манын, йорлым шыгыремда

    да кӧ поян еҥлан пӧлекым ышта – лийыт нужна.




17 Савыре пылышет, мунло-влакын мутыштым колышт,

 шӱметым поч туныктымемлан.


18 Аралет гын нуным шӱмыштет,

 лийыт гын нуно умшаштет –

 лиеш тылат куанле да ласка.


19 Господьлан инанаш тунем манын,

 мый нуным таче тылат увертарем.


20 Ушан кумло ойым мый тылат возенам –

 тушто тый каҥаш ден шинчымашым муат,*а


21 чыным, кере шомакым пален налат

 да тыйым колтышо-влаклан чын вашмутым пуэн кертат.


22 Нужна еҥым нужна улмыжлан ит аге,

 незер еҥым судышто*б ит шыгыремдыл –


23 вет нунын пашаштым Господь арала

 да нуным агыше-влакын чоныштым налеш.


24 Ит келше шыде еҥ дене,

 вашке сырыше дене таҥ ит лий,


25 уке гын тудын корныжым тошкаш тунемат

 да оптышыш логалат.


26 Еҥын парымжым шке ӱмбакет ит нал,

 тудын парымже верч мутым кучаш ит сӧрӧ,


27 вет тылат нимо дене тӱлаш лиеш гын,

 йымачет вакшышетымат налын каят.


28 Ожнак ыштыме межам ит кусаре,

 тудым ача-кочат-влак колтеныт.


29 Ужынат мо шке пашажым мастарын ыштыше еҥым?

 Тудо тыглай еҥ-шамыч ончылно огыл,

    а кугыжа-влак ончылно шогаш тӱҥалеш.



*а 22:20 Еврей текстыште тыште мом возымым умылаш неле.

*б 22:22 Судышто – еврей текстыште «ола капка воктене». Тушто еҥ погынымо вер лийын, туштак судым ыштеныт.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

23 Глава


Мунло-влакын кумло ойышт (умбакыже).




1 Кунам вуйлатыше дене кочкаш шинчат,

 мо*а тыйын ончылнет – шеклане:


2 кочкышлан сут улат гын,

 логарышкет чаракым шынде.


3 Тудын тамле сийжылан ит сутлане,

 тиде – ондалчык кочкыш.


4 Пояш тӧчымӧ дене шкендым ит улныктаре,

 тыгай шонымашым кодо.


5 Ончалат веле поянлык ӱмбаке – тудо укеат:

 шкаланже шулдырым кушта

 да арыслан семын кавашке чоҥешта.


6 Ит коч чаҥга еҥын кочкышыжым,

 тамле сийжылан ит сутлане,


7 вет тыгай еҥ шке пайдаже нерген веле шона.

 Каласа тылат: «Коч, йӱ»,

 а ушыштыжо – йӧршеш весе.


8 Кочмо катышетым тый укшич шуэт,

 каласыме сай шомакет ярашке лектеш.


9 Нимом ит ойло ушдымо еҥлан –

 ушан шомакетым тудо кӱлдымыш луктеш.


10 Ожнак ыштыме межам ит кусаре,

 тулык-влакын пасуштым шкаланет ит нал,


11 вет нуным Аралыше виян,

 тый денет судитлалтмышт годым Тудо нуным пыдал налеш.


12 Шӱметым туныктымаш дек савыре,

 ушан шомаклан пылышетым поч.


13 Йочам мут кучыктыде ит кодо:

 розго дене кырет гын, колымаш деч утарет.


14 Кырен налат тудым розго дене

 да вес тӱня деч арален кодет.


15 Эргым, шӱмет мунло лиеш гын,

 мыйынат шӱмем куана,


16 умшат чыным кутыра гын,

 уло кӧргем йывырта.


17 Тек сулыкан-влаклан шӱмет ок кӧране,

 тек тудо Господь дечын эре лӱдеш,


18 вет уло тыйын ончыкылык,

 арам ок лий инанен илымет.


19 Колышт, эргым, да лий мунло,

 шке шӱметым чын корныш виктаре.


20 Ит лий йӱын руштшо-влак коклаште,

 шылым утыждене кочшо-влак дене ит шинчылт,


21 вет йӱын коштшо ден сут логар-влак нужнаҥыт,

 нерен шинчымышт нунылан сырве-сорво вургемым чикта.


22 Колышт ачатым – тудо тыйым шочыктен,

 кӱлдымыш ит лук аватым, кунам тудо шоҥгемеш.


23 Кычал му чыным да мунлылыкым ит йомдаре,

 ит кораҥ туныктымаш деч, уш-акылым пого.


24 Чын ыштыше эргын ачаже куана,

 мунло эргым шочыктышо йывырта.


25 Тек куанат ачат ден ават,

 тыйым шочыктышо йывырта!


26 Эргым, мый декем шӱметым савыре,

 мыйын корнем дек шинчатым виктаре.


27 Яжар ӱдырамаш – тиде келге вынем,

 вес еҥын ватыже – шыгыр таве,


28 агаш лекше семын тудо ваҥен шога

 да ватыштым ондалыше пӧръеҥ чотым шукемда.


29 Кӧ варгыжеш? Кӧ кечкыжеш?

 Кӧн шургымаш? Кӧ вуйым шиеш?

 Кӧн чурийже какаргыше? Кӧн шинчаже йошкаргыше?


30 Нунын, кӧмыт арака воктене кужун шинчат,

 кӧмыт тамлештарыме йошкар аракам кычал коштыт.


31 Ит ончо аракам, могай тудо йошкарге,

 кузе тудо коркаште йолгыжеш да куштылгын йӱалтеш –


32 варажым тудо пурлеш кишке семын,

 шемгишке семын чӱҥгалеш.


33 Ужаш тӱҥалеш шинчатше ыҥлаш лийдымым,

 шотдымо шонымаш-влак шӱметым авалтат –


34 пуйто теҥыз покшелне киет,

 мачте вуйышто малет.


35 [Каласет тый:] «Мыйым кыреныт – корштен огыл,

 мыйым лупшеныт – нимат шижын омыл.

 Кунам помыжалтам, адак йӱаш кычал каем».



*а 23:1 «Мо» – еврей мутым «кӧ» манынат кусараш лиеш.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

24 Глава


1-22 Мунло-влакын кумло ойышт (мучаш). 23 Мунлыеҥ-влакын вес ойпогышт.




1 Осал еҥ-влаклан ит кӧране

 да нунын дене пырля лияш ит тырше,


2 вет ушышт осал пашам ышташ шона,

 умшашт ойгым кондаш кутыра.


3 Мунлылык полшымо дене пӧрт чоҥалтеш,

 уш-акыл полшымо дене тудо пеҥгыдын шога,


4 да шинчымаш полшымо дене пӧлемже-влак

    шергакан да мотор арвер дене темыт.


5 Кӧ мунло, тудо куатан,

 кӧн шинчымашыже уло, тудо вийым пога.


6 Сар дене кает – ой-каҥашым колышт,

 вет каҥашым пуышо шуко гын, сеҥымаш лиеш.


7 Ушдымо еҥлан мунлылык – умылаш лийдыме,

 ола капка воктене тудо умшажым ок поч.


8 Осалым ышташ шонышо еҥым

    «осал чоя» манын лӱмдат.


9 Ушдымылыкын мом ышташ шонымыжо – сулык,

 да мыскылыше айдеме – еҥ-влаклан йырнык.


10 Ойган кечын тый пеҥгыде лийын отыл гын,

 шагал тугеже тыйын виет.


11 Утаре титак деч посна колымашлан пуымо-влакым,

 пушташ наҥгайыме-влак деч кораҥын ит кай.


12 Каласет мо: «Ме тидым пален огынал»?

 Но шӱм-чоным Тергыше ок пале мо?

 Тыйын илышетым Эскерыше тидым пала,

 айдемылан Тудо пашаж почеш пӧртылта.


13 Коч мӱйым, эргым – тудо пайдале,

 коч караш мӱйым – умшатлан тудо шере.


14 Тыгаяк лиеш чонетлан мунлылык,

 муат тудым – уло ончыкылыкет,

 арам ок лий инанен илымет.


15 Осал еҥ, чын ыштышын пӧртшӧ воктене ваҥен ит шинче,

 тудын илыме вержым ит аге –


16 чын ыштыше шым гана камвозеш гынат, кынелеш,

 а осал еҥ-влак шӱртнят да туткарыш логалыт.


17 Ит йывырте, кунам тушманет камвозеш,

 шӱмет ынже куане, кунам тудо шӱртня,


18 вет Господь шинча ончылно тиде осал паша,

 да Тудо шке шыдыжым тушманет деч кораҥда.


19 Ит шыдешке осалым ыштыше-влаклан,

 сулыкан-влаклан ит кӧране,


20 вет осал еҥын ончыкылыкшо уке,

 сулыкан-влакын лампышт йӧра.


21 Эргым, Господь деч да кугыжа деч лӱд,

 вуянче-влак дене кылым ит кучо,


22 вет когыньышт деч толеш вучыдымын азап –

 кӧ пала, могай ойгым нуно колтат.




23 Теве эше мунлыеҥ-влакын ойлымышт.

 Судышто еҥым ойыркалаш сай огыл.


24 Кӧ титакан еҥлан «тый чын улат» манын каласа,

 тудым калык-влак каргаш, тукым-влак ужмышудымын ончаш тӱҥалыт.


25 А кӧ титакан еҥым мут кучаш шогалта,

 тудын дене сай лиеш, ӱмбакше суапландарымаш толеш.


26 Чынле вашмут – тӱрвым шупшалме дене иктак.


27 Ондак пӧрт воктенысе сомылым ыште,

 пасушто пашатым пытаре,

 вара гына пӧртетым чоҥо.


28 Лишылъеҥет ӱмбак шояклен ит таныкле –

 молан тылат ондален ойлаш?


29 Ит ойло: «Кузе тудо мый денем ыштен,

 мыят тудын дене тыгак ыштем –

 пашаж почеш тудлан пӧртылтем».


30 Эртен каенам мый йолагай еҥын пасужо воктеч,

 ушдымо айдемын виноград аҥаже воктеч:


31 чыла вере кушкын шогалын коршаҥге,

 почкалтыш леведын, кӱ пырдыж сӱмырлен.


32 Чыла тидым ончен, мый шонкаленам –

 теве мом ужынам да умыленам:


33 изишак малет, изиш нералтет,

 кидет кыргештен, изиш киялтет –


34 аген коштшо семын тый декет нужналык толеш,

 толышо еҥ семын йорлылык поктен шуэш.




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

25 Глава


Соломонын туныктен каласыме моло ойжо, нуным Езекий кугыжан еҥже-влак погеныт (25 гыч 29 глава марте).

1 Теве эше Соломонын туныктен каласыме ойжо-влак, нуным Иуда кугыжа Езекийын еҥже-влак погеныт.


2 Юмын чапше – айдеме шинча деч пашам шылташ,

 кугыжан чапше – тидым шымлаш.


3 Каван кӱкшытшӧ да мландын келгытше семын

    кугыжан шӱмжат шымлаш лийдыме.


4 Ший деч шлакым ойырет гын,

 мастар кидыште ате шочеш;


5 кугыжа деч осал еҥым кораҥдет гын,

 чын ыштыме дене престолжо пеҥгыдын шогаш тӱҥалеш.


6 Кугыжа ончылно шкендым кугу еҥ семын ит кучо

 да тӧра-влак коклаште верым налаш ит тырше:


7 лӱмлӧ еҥ-влак ончылно тыйым ӱлык шындымешке,

 тек лучо тылат «тышке лишем» манын каласат.

 Мом шке шинчат дене ужынат,


8 судыш лукташ ит вашке –

 тушто тыйым вес еҥ вожылмашке пурта гын,

 мом тый ышташ тӱҥалат?


9 Вес еҥ дене судитлалтат гын,

 еҥын тайныжым ит поч:


10 уке гын тидын нерген колшо еҥ тыйым шылтала,

 тунам намыс тый дечет огеш кораҥ.

 [Эрыкым кондат йӧратымаш ден келшымаш:

 мыскылалташ огыл манын, кучо нуным пеленет,

 тек коштмо корнет тынысле лиеш.]


11 Шке жапыште каласыме шомак –

    ший теркесе шӧртньӧ олма дене иктак.


12 Тӱткӧ пылышлан мунло шылталымаш

 шӧртньӧ кӧрж, яндар шӧртньӧ гыч ыштыме сӧрастарыш гай улеш.


13 Ӱшанле уверзе шке озажлан

    уржа-сорла жап годым лумын йӱштыж дене иктак:

 тудо шке озажлан вийым пуа.


14 Пыл да мардеж, но йӱр уке –

 тыгаяк тудо еҥ, кӧ пуыдымо пӧлекше дене моктана.


15 Чытен моштымо дене савыраш лиеш вуйлатышым,

 тыматле шомак торешланымым сеҥа.


16 Мӱйым муынат – коч мыняр кӱлешым,

 утыжым кочкат гын, укшинчаш тӱҥалат.


17 Ит кошт йолташын пӧртышкыжӧ чӱчкыдын,

 уке гын тудо тый дечет ноя, да тудлан ужмышудымо лият.


18 Лишылъеҥже ваштареш шояклен таныклыше еҥ –

    шугыньо, керде да пӱсӧ пикш дене иктак.


19 Туткар кечын шояк еҥлан ӱшанаш –

    пудыргышо пӱй але окшак йол дене иктак.


20 Ойган шӱманлан мурым мураш –

    йӱштӧ кечын вургемым кудашме

    але сусыр верыш уксусым йоктарыме дене иктак.

1 [Вургемлан эҥгекым когарш, пушеҥгылан – шукш,

    а айдемын шӱмжылан ойго кондат.]


21 Тушманет шужышо гын‚ тудым пукшо‚

 йӱмыжӧ шуэш гын‚ йӱктӧ:


22 тыге ыштен‚ тый тудын вуйжылан йӱлышӧ тулшолым погет,

 а тылат Господь пашат почеш пӧртылта.


23 Йӱдвел мардеж конда йӱрым,

 а шалаумшан йылмыже – сырыше чурийым.


24 Вурседылше вате дене кугу пӧртыштӧ илымеш,

    лучо пӧрт леведыш лукышто илаш.


25 Мӱндыр кундем гыч поро увер –

    сусынышо еҥлан йӱштӧ вӱд дене иктак.


26 Осал еҥлан вуйым пуышо чынле айдеме –

    румбыкан вӱдшинча да шалатыме памаш дене иктак.


27 Кузе мӱйым утыждене кочкаш сай огыл,

 тугак сай огыл эре чапым кычалаш.


28 Шкенжым кучен моштыдымо еҥ –

    пырдыж деч посна кодшо, шалатыме ола дене иктак.

1 Кеҥежлан лум, уржа-сорлалан йӱр,

    а ушдымылан чап келшен огыт тол.


2 Кузе пӧрткайык але вараксим чоҥештен каят,

 тыгак сулен налдыме каргымаш эртен кая.


3 Сола – имньылан, шӧрмыч – осёллан,

 а розго – ушдымын тупшылан.


4 Ушдымылан тудын ушдымылыкшо почеш ит вашеште,

 уке гын тыят тудын гай лият.


5 Ушдымылан тудын ушдымылыкшо почеш вашеште,

 уке гын тудо шкенжым мунлылан шотлаш тӱҥалеш.


6 Кӧ ушдымо еҥ дене уверым колта – туткарыш логалеш,

 пуйто шке йолжым пӱчкын шуа.


7 Ушдымо еҥын ушан ойым пелешташ тӧчымыжӧ –

    окшак еҥын окшаклен кайымыж дене иктак.


8 Ушдымылан чапым пуымаш –

    рогаткыш кӱм кылдыме дене иктак.


9 Ушдымо еҥын ушан ойым пелешташ тӧчымыжӧ –

    йӱшын кидыштыже улшо иман вондо дене иктак.


10 Ушдымым але перныл коштшым пашаш налше еҥ –

    куш логалын, тушко лӱйкалыше пикшызе дене иктак.*а


11 Кузе пий шке укшинчышыж дек пӧртылеш,

 тыгак ушдымо еҥ шке ушдымо пашажым угыч ышта.


12 Ужынат мо шкенжым мунлылан шотлышо айдемым?

 Тудын дене таҥастарымаште, ушдымо еҥлан ӱшан кугурак.


13 Йолагай ойла: «Уремыште лев!

 Уремыште лев коштеш!»


14 Топсаште*б омса тышке-тушко коштеш,

 а йолагай шке вакшыштыже почаҥеш.


15 Йолагай шке кидшым кӱмыжыш чыка,

 а умша дек намиен шукташ тудлан неле.


16 Шотан вашмутым пуышо шым еҥ деч

    йолагай шкенжым ушанраклан шотла.


17 Эртен кайышыла, еҥ вурседылмашыш шӱшкылтмаш

    осал пийым пылышыж гыч руалтен кучымо дене иктак.



18-19 Кӧ вес еҥым ондала,

 а вара «мыскарам веле ыштышым» манеш,

 уш пудыраныше еҥ дене иктак,

 кудыжо йӱлышӧ пикшым колтылеш да колымашым ӱда.


20 Пу пыта – тул йӧра,

 манеш-манешым колтышо уке – вурседылмаш пыта.


21 Тулшол деч шокшо, пу деч тул лектеш,

 а вурседылше еҥ келшыдымашым ылыжта.


22 Манеш-манешым шаркалышын мутшо – пуйто томсык,

 мӱшкыр кӧргыш тудо куштылгын пура.


23 Осал шӱм-чонан еҥын йымыжан кутырымыжо

    шун кӧршӧкым комыжлымо ший дене иктак.


24 Чоян ӱедылеш умшаж дене тушман,

 а шӱмыштыжӧ шона осалым.


25 Кеч ныжылге йӱк дене ойла, тудлан ит ӱшане:

 шым йырнык уло тудын шӱмыштыжӧ.


26 Чоян шылта гынат ужмышудымашым,

 калык ончылно осаллыкше садак почылтеш.


27 Кӧ вынемым кӱнча – тушко шкеак камвозеш,

 кӧ кугу кӱм пӧрдыкта – тудын йымаке шке логалеш.


28 Шояк йылман еҥ кӧм сусыртен, нуным ужмыжо ок шу,

 а ӱедыл ойлышо айдеме ойгым конда.



*а 26:10 Еврей текстыште тыште мом возымым умылаш неле.

*б 26:14 Топса – петля.

1 Эрласе кече дене ит моктане,

 вет тудо мом конда – тый от пале.


2 Тек тыйым шке умшат огыл, а вес еҥ мокта –

    тыйын огыл, а весын йылмыже.


3 Кӱ неле, ошмат куштылго огыл,

 а ушдымо еҥын чоным туржмыжо эшеат нелырак.


4 Шыде – шучко, ажгынлык – кучен кертдыме,

 но ушкалымаш ваштареш кӧ шоген кертеш?


5 Чон почын шылталымаш

    шолып йӧратымаш деч сайрак.


6 Йолташын шылталымыже – чынле,

 тушманын шупшалмыже – шоя.


7 Темше мӱшкыр караш мӱйымат тошкен коштеш,

 а шужышо мӱшкырлан кочыжат шерыла чучеш.


8 Шке мландыжым коден кайыше еҥ

    шке пыжашыжым кодышо кайык дене иктак.


9 Кузе олив ӱй ден тамлыпушан наста*а шӱм-чоным куандарат,

 тугак йолташын шӱм гыч лекше каҥашыже чонлан келша.


10 Ит кодо шке йолташетым, ачатын йолташыжымат.

 Ойгыш логалмекет, изатын пӧртышкыжӧ ит кай:

 лишне улшо пошкудет умбалне илыше изат деч сайрак.


11 Эргым, мунло лий да шӱмем куандаре –

 тунам палем, мом мыйым вурсышылан вашешташ.


12 Ушан еҥ лӱдыкшым ужеш да шылеш,

 а ужарвуй-влак ончыко каят да туткарыш логалыт.


13 Кӧ палыдыме еҥын парымже верч мутым кучаш сӧрен,

 тудын деч вургемжым нал,

 йот еҥ верчат тудын деч залогым нал.


14 Кӧ эрден эр шке пошкудыжлан суапым кугу йӱкын тылана,

 тудым каргыше еҥлан шотлат.


15 Ӱчашаш йӧратыше вате

    йӱран кечын чыпчен шинчыше вӱд гай:


16 тудым чараш тӧчымаш –

 мардежым чарыме але олив ӱйым урзышто кучымо дене иктак.


17 Кӱртньӧ кӱртньым шума,

 айдеме – айдемым.


18 Кӧ смоква пушеҥгым ончен кушта – саскажым кочкеш,

 кӧ шке озаже верч тырша – чапыште лиеш.


19 Кузе вӱд ӱмбалне айдемын чурийже коеш,

 тугак ик еҥын шӱмжӧ гоч весыным пуйто воштончышышто ужаш лиеш.


20 Темдыме улыт вес тӱня ден колымаш,

 айдемын шинчажат тыгаяк темдыме.

 [Кугешнен ончымаш – Господь шинча ончылно йырнык,

 а кужу йылман-влак ушдымо улыт.]


21 Левыктыме вер – шийлан, коҥга – шӧртньылан,

 а айдемым моктеммут терга.

 [Сулыкан еҥын шӱмжӧ кычалеш осалым,

 а чынле шӱм – шинчымашым.]


22 Ушдымо еҥым пырче дене пырля

    кеч шуарвондо дене шуареш шуро –

 ушдымылыкшо тудын деч садак ок ойырло.


23 Кузе вольыкет илыштеш – эскерен шого,

 шорык кӱтӱ-влакетым сайын ончо,


24 вет нимогай поянлык курымашле огыл,

 да кучемвий тукым гыч тукымыш ок шуйно.


25 Кунам, шудым поген налмеке, кайшудо лектеш

 да курык тайылыштат шудым погымо,


26 тунам пача меж гыч шкаланет вургемым ыштет,

 каза-влакым ужален, пасум налат.


27 Шкендым, ешетым да тарзе ӱдырамаш-влакетым пукшаш

    каза шӧрет ситышын лиеш.



*а 27:9 Тамлыпушан наста – благовонное вещество.

1 Осал еҥ куржеш, кеч тудым нигӧ ок покто,

 а чын ыштыше еҥ – лев гай лӱддымӧ.


2 Элыште пудыранчык гын, вуйлатыше-влак шукын лийыт,

 а ушан-шотан вуйлатыше годым эл пеҥгыдын шога.


3 Незер-влакым шыгыремдылше йорло еҥ

    шурным пытарыше кугу йӱр дене иктак.


4 Закон деч кораҥше-влак осал еҥ-шамычым моктат,

 а законым шуктен шогышо-влак нунын ваштареш шогат.


5 Осал еҥ-влак чынлыкым огыт умыло,

 а Господьым кычалше-влак тудым пӱтынек умылат.


6 Титакыш пурыде илыше йорло айдеме

    пужлышо корно дене коштшо поян еҥ деч сайрак.


7 Кӧ законым шуктен шога, тудо ушан эрге,

 а шотдымо-влак дене келшыше шке ачажым шӱктара.


8 Кӧ шке поянлыкшым кугу ашламым налын шукемда,

 мом погымыжо йорло-влаклан полшышо еҥлан лиеш.


9 Кӧ Господьын законжым ынеж колышт,

 тудын кумалмыже Господьлан йырнык.


10 Чын ыштыше-влакым осал корныш савырыше еҥ

    шке кӱнчымӧ вынемышкыже логалеш,

 а чын корным тошкышо-влакым суап вуча.


11 Поян шкенжым мунлылан шотла,

 но ушан йорло еҥ тудым вошт ужеш.


12 Кунам чын ыштыше-влак йывыртат – кугу куан озалана,

 а кунам осал еҥ-влак нӧлталтыт – калык шылеш.


13 Кӧ шке сулыкшым шылта – илышыже ок воране,

 а кӧ титакшым луктын каласа да тудын деч кораҥеш –

    серлагыме лиеш.


14 Господь деч лӱдын илыше айдеме суапым налеш,

 а шӱмжым пешкыдемдыше еҥ азапыш логалеш.


15 Йорло калыклан осал вуйлатыше –

    ырлыше лев але ажгыныше маска гай.


16 Ушдымо вуйлатыше шуко шыгыремдылеш,

 а шолагай оксам ужмышудымо еҥ кужу ӱмыран лиеш.


17 Айдеме вӱрым йоктарыше еҥ

    колымешкыже шылын куржталаш тӱҥалеш,

 тек тудлан полшышо нигӧ огеш лий.


18 Кӧ осалым ыштыде ила – лӱдыкшым ок уж,

 а кӧ кадыр корно дене коштеш – вучыдымын камвозеш.


19 Кӧ шке мландыжым курал-ӱда – темше лиеш,

 а южым чумен коштшым нужналык вуча.


20 Ӱшанле айдеме суапландарымашлан поян,

 а кӧ пояш толаша – мут кучыде ок код.


21 Еҥым ойыркалаш сай огыл,

 но южышт кинде шултыш верчат сулыкыш пурат.


22 Чаҥга айдеме пояш вашка,

 но ок пале – тудым нужналык вуча.


23 Йылме дене ӱедылшым огыл,

    а шылталыше еҥым тӱҥалыт варажым аклаш.


24 Кӧ шке ачаж ден аважын мо улыжым поген налеш

 да «тиде сулык огыл» манеш,

 тудо – пуштедыше-влаклан йолташ.


25 Опкын еҥ вурседылмашым ылыжта,

 а Господьлан инаныше сайын ила.


26 Кӧ шкаланже инана, тудо ушдымо,

 а кӧ мунло корно дене коштеш – лӱдыкшӧ деч утла.


27 Незер-влаклан пуышо еҥын чылажат ситышын лиеш,

 а кӧ нунын деч шинчажым кораҥда –

 шкеж ӱмбаке каргымашым конда.


28 Кунам осал еҥ-влак нӧлталтыт – еҥ-шамыч шылыт,

 а кунам нуно пытат – чын ыштыше-влак тӱзланат.

1 Кӧ шуко гана шылталыме деч варат ӱскыртлана,

 вучыдымын пытарыме лиеш,

 паремдымашым тудо ок уж.


2 Кунам чын ыштыше-влак вийым налыт – калык куана,

 а кунам осал еҥ озалана – калык кечкыжеш.


3 Кӧ мунлылыкым йӧрата – шке ачажым куандара,

 а кӧ яжар ӱдырамаш-влак дене коштеш – уло погыжым пытара.


4 Чынлык дене кугыжа элым пеҥгыдемда,

 а взяткым йӧратыше тудым шалата.


5 Кӧ шке лишылже ончылно ӱедылеш,

 тудын йолжылан оптышым шында.


6 Осал еҥын сулыкшо шкаланжак оптыш лиеш,

 а чын ыштыше куанен мура.


7 Чын ыштыше еҥ судышто йорлын пашажым тӱткын шымла,

 а осал айдеме ончашат ок тӱҥал.


8 Вуянче-влак олаште пудыранчыкым нӧлталыт,

 а мунло-влак шыдым луштарат.


9 Кунам ушдымо еҥ мунло дене судитлалтеш,

 тудо я сыра, я воштылеш, нигузе ок лыплане.


10 Титакдыме еҥым вӱр йоктарыше-влакын ужмышт ок шу,

 а чын ыштыше-влак тудын дене йолташ лийнешт.*а


11 Ушдымо еҥ уло шыдыжым луктын ончыкта,

 а мунло шке шыдыжым кучен мошта.


12 Вуйлатыше шоякым колыштеш гын,

 тудын полатыштыже чыланат осал лийыт.


13 Йорло ден шыгыремдылше теве мо дене икгай улыт:

 когыньыштынат шинчаштлан волгыдым Господь пуэн.


14 Кугыжа йорло-влакым чын судитла гын,

 тудын престолжо курымеш шога.


15 Розго ден шылталымаш ушым пуртат,

 а туныктыде кушшо эрге аважым намысыш пурта.


16 Осал еҥ-влак шукемыт – сулык шукемеш,

 но чын ыштыше-влак нунын пытымыштым ужыт.


17 Наказатле шке эргычым – ласкан илаш тӱҥалат,

 чонетлан тудо куаным конда.


18 Кавасе кончымаш деч посна калык лиеш кучен кертдыме;

 но законым шуктен шогышо-влак лийыт пиалан.


19 Кулым мут дене гына туныкташ огеш лий:

 ойлымым умыла гынат, садак ок колышт.


20 Ужынат мо тый шоналтыде ойлышо айдемым?

 Тудын дене таҥастарымаште, ушдымо еҥлан ӱшан кугурак.


21 Кулым изинекак нечкын ончен куштет гын,

 варажым тудо тылат ойгым конда.*б


22 Вашке шыдешкыше еҥ вурседылмашым ылыжта,

 чыдыртан*в айдеме шуко сулыкым ышта.


23 Кугешнымаш айдемым ӱлыкӧ шында,

 а ӱҥышӧ чонан чапыште лиеш.


24 Кӧ ворлан йолташ, тудо шкаланже тушман:

 каргымым колеш, но нимом ок ойло.


25 Айдеме деч лӱдмаш – тиде оптыш,

 а Господьлан инаныше еҥлан нимогай лӱдыкшӧ уке.


26 Шукышт вуйлатышын поро кумылжым кычалыт,

 но айдемылан чын суд – Господь деч.


27 Чын ыштыше еҥлан осал айдеме йырнык,

    а осал еҥлан – чын ыштыше айдеме.



*а 29:10 «Тудын дене йолташ лийнешт»: тидым «тудым арален налнешт» манынат кусараш лиеш.

*б 29:21 «Тылат ойгым конда»: тидым «эрге лияш шонен пышта» манынат кусараш лиеш.

*в 29:22 Чыдыртан – вспыльчивый.

Агурын туныктен каласыме ойжо-влак.

1 Агурын, Иакей эргын, каласыме шомакше-влак. Юмын пуымо нине шомакым тудо Ифииллан, Ифиил ден Укаллан*а ойлен:


2 «Мутат уке, мый чыла еҥ деч окмакрак улам,

 айдеме уш-акылем мыйын уке,


3 мунлылыклан тунемын омыл,

 святой-влакын шинчымашышт мыйын уке.


4 Кӧ кӱзен кавашке да тушечын волен?

 Кӧ мардежым шке урзышкыжо поген?

 Кӧ вӱдым вургемышке вӱдылын?

 Кӧ мландын чыла тӱржым палемден?

 Кузе тудын лӱмжӧ?

 Кузе тудын эргыжын лӱмжӧ?

 Очыни, палет?


5 Юмын кажне шомакше яндар,

 Тудлан инаныше-влаклан Тудо аралтыш.


6 Тудын шомакше дек нимом ит ешаре –

 уке гын, Тудо тыйым шылтала,

 да тый лектат шоячыш.


7 Кокытым мый Тый дечет йодам,

 илымем годым нуным шукташ тореш ит лий:


8 кӱлдымӧ шомак ден шоям мый дечем кораҥде,

 мылам нужналыкымат, поянлыкымат ит пу.

 Илышаш киндем мылам пуэн шого.


9 Уке гын мый, утыжден поян лиймеке,

 Тый дечет кораҥын, ”Кӧ тыгай Господь?” манын кертам,

 але, нужнаҥмеке, шолышташ тӱҥалын,

 Юмын лӱмжым шӱктарен кертам.


10 Оза ончылно тудын кулжо нерген осалым ит ойло,

 уке гын тудо тыйым карга, да титакетлан мутым кучет.


11 Улыт тыгай-влак, кӧмыт шке ачаштым каргат

 да аваштлан суапым огыт тылане.


12 Улыт тыгай-влак, кӧмыт шкештым арулан ужыт,

 кеч лавырашт деч эрыктыме огытыл.


13 Улыт тыгай-влак – о, кузе нуно кугешнен ончат,

 кузе нуно нерыштым кӱшкӧ нӧлтат!


14 Улыт тыгай-влак, кӧмытын пӱйышт керде гай,

 оҥылашлушт кӱзӧ гай:

 нуно мландымбалне йорло-шамычым пӧжгат,

 еҥ-влак кокла гыч незер-влакым пытарат.


15 Сутланымашын кок ӱдыржӧ уло: ”Эше, эше!”

 Теве кумыт, кудышт улыт темдыме,

 эсогыл нылыт, кудышт огыт каласе: ”Сита!” –


16 вес тӱня, азам ыштен кертдыме мӱшкыр,

 мланде, кудо вӱд деч нигунам огеш тем,

 да тул, кудо нигунам ок каласе: ”Сита!”


17 Кӧ ача-аважым игылтеш да нуным ок колышт –

 тудын шинчажым лапверысе курныж-влак чӱҥген луктыт,

 арыслан иге-шамыч чӱҥген пытарат.


18 Кумыт мылам умылаш лийдыме,

 нылыт, кудыштым ом керт умылен:


19 арысланын корныжо каваште,

 кишкын корныжо кӱ коклаште,

 корабльын корныжо теҥыз покшелне

 да пӧръеҥын корныжо ӱдыр деке.


20 А яжарланыше ватын корныжо тыгай:

 кочкеш, умшажым ӱштылеш да каласа:

 ”Мый нимо удам ыштен омыл”.


21 Кумыт деч мланде чытырналтеш,

 нылытым тудо ок керт чытен:


22 кулым, кунам тудо кугыжа лиеш,

 ушдымым, кунам тудо теммеш кочкеш,


23 ужмышудымо ӱдырамашым, кунам тудо марлан лектеш,

 да тарзе ӱдырамашым, кунам тудо озаватыжын вержым налеш.


24 Теве нылытын мландымбалне изи улыт,

 но улыт мунло деч мунлырак:


25 кутко-влак – виян урлык огытыл,

 а кочкыш шапашым кеҥежымак ямдылат,


26 даман-влак – куньырий урлык улыт,

 а пыжашым кӱ курыкеш ыштат,


27 шурнышырчык-влак – нунын кугыжашт уке,

 но лектыт рат дене,


28 шыҥшале-влак – кучаш лиеш нуным кид дене,

 но кугыжан полатыште нуно лиедат.


29 Теве кумыньыштын ошкылышт яшката,

 нылытын коштыт чаткатан:


30 лев – янлык-влак кокла гыч эн патыр,

 нигӧн ончылно тудо ок кораҥ,


31 агытан, вуйым кӱш нӧлталын коштшо,

 казатага, [кӱтӱм вӱден наҥгайыше,]

 да кугыжа шке сарзыж-влак коклаште.


32 Окмак улмет дене тый шкендым кӱш шынденат

    да осалым шонен пыштенат гын,

 умшатым кидет дене петыре,


33 вет ӱмбалым пудыратыме деч ӱй лиеш,

 нерым перыме деч вӱр йога,

 а шыдым тарватыме деч келшыдымаш шочеш».





*а 30:1 «Ифииллан, Ифиил ден Укаллан»: нине шомакым тыгеат кусараш лиеш: «Мый ноенам, Юмем. Мый ноенам, Юмем. Кузе мылам сеҥен лекташ?»




СОЛОМОНЫН ТУНЫКТЕН КАЛАСЫМЕ ОЙЖО-ВЛАК

31 Глава


1 Лемуил кугыжан туныктен каласыме ойжо-влак. 10 Сай ватым моктымаш.

1 Лемуил кугыжан каласыме шомакше-влак. Юмын пуымо нине шомаклан тудым аваже туныктен:


2 «Мо, эргым? Мо, мӱшкырыштем нумалме падырашем?

 Мо, сӧрымӧ мутемын эргыже?


3 Ит пытаре шке виетым ӱдырамаш-влаклан,

 ӱнаретым – кугыжа-шамычым пытарыше ӱдырамаш-влаклан.


4 Келшен ок тол кугыжа-влаклан, Лемуил,

 келшен ок тол кугыжа-влаклан йошкар аракам,

 вуйлатыше-шамычлан пӱрым йӱаш.


5 Руштмеке, нуно законым мондат

 да йорло-влакым чын суд деч посна кодат.


6 Пуыза пӱрым колаш тӱҥалше еҥлан,

 йошкар аракам – ойганыше чонанлан.


7 Тек тудо йӱэш да незерлыкшым монда,

 шке орлыкшым ок шарналте тетла.


8 Поч умшатым шкешт верч шоген кертдыме-влак верч,

 чыла вийдыме-влакым нал арален.


9 Поч умшатым чын судитлаш,

 йорло да незерын пашаштым арален налаш».




10 Кӧ сай ватым муын кертеш?

 Тудо шергакан кӱ деч шергырак.


11 Марийжын шӱмжӧ тудлан ӱшана,

 огеш код тудо парыш дечын посна.


12 Илыме чыла кечылаштыже тудо марийжылан

    осал дене огыл, а порылык дене пӧртылта.


13 Уло тудын межат, йытынат,

 уло кумылын шке кидше дене тырша.


14 Тудо купеч корабль семын

    умбачын кочкышым конда.


15 Волгыжмо деч ончыч кынелеш

 да мӧҥгысыжӧ-влаклан кочкышым ямдыла,

 тарзе ӱдырамашыже-влаклан пашам пуа.


16 Ончен лектеш пасум да тӱлен налеш,

 ыштен налме парышыж дене виноград аҥам шында.


17 Куат дене тудо пашалан пижеш,

 чыла сомыллан кидше кожмак.


18 Тудо пала: торгайыме пашаже парышым конда,

 тудын лампыже йӱдымат йӱла.


19 Кидшым кӱнчылавондо дек шуя,

 парняже шӱдырым ӱшанлын куча.


20 Йорлылан тудо кидкопажым почеш,

 незерлан полыш кидшым шуялта.


21 Лум толмо деч ок лӱд тудын ешыже,

 вет кажныжлан шокшо вургемым чикта.


22 Шкаланже тудо леведышым ышта,

 вургемже улыт чапле йытын гыч ыштыме, шемалге-йошкар.


23 Марийже – ола капка воктене пагалыме еҥ,

 шке элжын кугуракше-влак коклаште шинча.


24 Йытын вургемым тудо ужалаш ышта,

 ханаан купеч-влаклан ӱштым ямдыла.


25 Вий-куат ден моторлык – тудын вургемже,

 у кечылан тудо куана.


26 Умшаштыже – мунло шомак,

 йылмыштыже – тыматле туныктымаш.


27 Суртышто кузе паша кая – эскерен шога,

 яра киндым тудо ок коч.


28 Кынелыт йочаж-влак да тудым чаплат,

 тыгак марийже тудым мокта:


29 «Шукын улыт сай ӱдырамаш-влак,

 но тый чылаштым эртенат!»


30 Сӧраллык ондала, моторлык йомеш,

 но Господь деч лӱдшӧ вате моктымашым сулен налеш.


31 Пӧртылтыза тудлан пашаже почеш,

 тек тудо ола капка воктене пашаж дене чаплана!







ЭККЛЕСИАСТЫН, МУНЛО ТУНЫКТЫШЫН, КНИГАЖЕ

1 Глава

1 Чылажат арам. 12 Мунлылыкым кычалмашат – мардежым поктылмо дене иктак.

1 Мунло туныктышын, Давид эргын, Иерусалимысе кугыжан, мутшо-влак.


2 Арам, чыла арам, – каласен мунло туныктышо, – чылажат арам!


3 Кече йымалне ыштыме чыла пашаж деч

    айдемылан могай пайда?


4 Ик тукым весым вашталта,

 а мланде курымеш шога.


5 Кече лектеш, кече шинчеш –

 лекме верышкыже угыч вашка.


6 Чоҥешта мардеж кечывалвелыш,

 вара йӱдвелыш савырна,

 корныштыжо пӧрдын-пӧрдын,

 йыр савырнен пӧртылеш.


7 Чыла эҥер теҥызыш йога,

 но тудыжо садак тӱргоч ок тем:

 угыч йогаш манын,

 вӱд йоген лекме верышкыже пӧртылеш.


8 Муаш ок лий кӱлеш шомакым,

 да чылажым ойленат от пытаре.

 Мом ужмо дене шинча ок тем,

 мом колмо дене пылыш ок тем.


9 Мо лийын – тудак лиеш,

 мо ышталтын – тудак ышталтеш:

 кече йымалне нимо у уке.


10 Иктаж-мо нерген ойлат: ончо, тиде ала-мо у,

 но лийын тудо мемнан деч ончычат,

 кодшо курымлаште.


11 Ончыч илыше-влакым огыт шарне,

 да кӧмыт ончыкшым илаш тӱҥалыт,

 нунымат вара илыше-шамыч огыт шарналте.



12 Мый, мунло туныктышо, Иерусалимыште Израильын кугыжаже лийынам.
13 Кыртмен пижынам мый кава йымалне чыла мо ышталтмым шымлаш да тидым мунлылык дене терген лекташ. Тиде неле сомылым Юмо айдеме эрге-влаклан пуэн.
14 Мо кече йымалне ышталтеш, мый чыла ужынам: чылажат – арам, чылажат – мардежым поктылмо дене иктак.


15 Кадырым ок лий тураҥдаш,

 а мо укем ок лий шотлаш.



16 Каласенам шкаланем: «Теве мый кугу еҥ лийынам да мый дечем ончыч Иерусалимым вуйлатыше-влак деч шукырак мунлылыкым погенам. Мыйын шӱмем шуко мунлылык ден шинчымашым поген».
17 Вара мый мо тыгай мунлылык да мо тыгай окмаклык ден ушдымылык улмым пален налаш кыртмен пижым. Умылышым, тидат – мардежым поктылмо дене иктак.


18 Вет кушто шуко мунлылык,

 тушто шуко тургыжланымаш,

 да кӧ шинчымашым шукемда – орлыкым шукемда.






ЭККЛЕСИАСТЫН, МУНЛО ТУНЫКТЫШЫН, КНИГАЖЕ

2 Глава

1 Ракатланен илымаш айдемылан нимом ок кондо. 12 Мунлылыкат, ушдымылыкат нимом огыт шого. 18 Неле пашам ыштыме деч могай пайда?

1 Мый шкаланем каласышым: «Терген ончем-ян куанле илышым, пален налам пиалым». Но тидат арамыш лекте.
2 Воштылмаш нерген каласышым: «Ушдымылык!», а веселалык нерген – «Мом тудо пуа?»
3 Шӱмемым мунлылык виктарен шоген гынат, мый йошкар арака дене капем эмраташ да ушдымылык дене палыме лияш шонен пыштышым. Мый ужаш шонышым: мо айдеме эрге-влаклан сай, кӱчык ӱмырыштышт кава йымалне мом нуно ыштышаш улыт.



4 Кугу пашам мый ыштышым: шкаланем пӧрт-влакым чоҥышым, виноград аҥа ден
5 сад-пакчам шукемдышым, саскан тӱрлӧ пушеҥгым шындышым.
6 Сад-пакчасе пушеҥгым вӱдыжтараш манын, пӱя-влакым кӱнчышым.
7 Шкаланем пӧръеҥ ден ӱдырамаш кул-шамычым нальым, мыйын шке пӧртыштем шочшо кул-влакат лийыныт. Шолдыра ден тыгыде вольыкем Иерусалимыште мый дечем ончыч илыше кеч-могай еҥын деч шукырак лийын.
8 Мый шкаланем кугыжа-влак деч да тӱрлӧ кундем гыч ший ден шӧртньым, поянлыкым погышым. Тыгак шкаланем пӧръеҥ ден ӱдырамаш мурызо-влакым да шуко тӱрлӧ семӱзгарым – айдемын куанжым – муым.



9 Тыге мый Иерусалимыште ончыч илыше чыла еҥ деч кугурак да поянрак лийым. Тыгодым мунлылыкем пеленемак кодын.
10 Мо мыйын шинчамлан келшен, нимом шӱкалын омыл – шӱмем чыла семын куандаренам. Чыла тидын деч шӱмем куанен – мыйын тыршымемлан тыгай саска лийын.
11 Но кунам ыштыме чыла пашам да тыршымем ончальым, мый ужым: чылажат – арам, чылажат – мардежым поктылмо дене иктак, да кече йымалне тидын деч нимогай пайда уке.



12 Вара мый мунлылык, окмаклык да ушдымылык нерген шонкалаш тӱҥальым. Мом ышташ тӱҥалеш ик кугыжа деч вара вуйлаташ тӱҥалше вес кугыжа? Мо тудын деч ончыч ышталтын, тидымак огыл мо?
13 Мый ужым: кузе волгыдо пычкемыш деч сайрак, тыгак мунлылык ушдымылык деч сайрак.
14 Мунло еҥ кушко кайымыжым ужеш, а ушдымо еҥ пычкемыште коштеш. Но мый умылышым: когыньыштымат ик пӱрымаш вуча.



15 Тунам мый шкаланем каласышым: «Мыйымат ушдымо еҥын пӱрымашыже вуча. Молан тугеже мылам мунлылык кӱлеш?» Каласышым шкаланем: «Чыла тидат – арам».
16 Вет мунло еҥымат, ушдымо еҥымат курымеш шарнаш огыт тӱҥал, ончыкшым чылажат мондымо лиеш. Мунло еҥ ушдымо семынак кола!
17 Илыш мыланем ужмышудымо лие, кече йымалне ышталтше чыла паша осалын чучо. Чылажат – арам, чылажат – мардежым поктылмо дене иктак!



18 Ужмышудымо лие мыланем кече йымалне чыла тыршымем, вет чыла ыштен налмем мый дечем вара лийше еҥлан кодышаш улам.
19 Да кӧ пала: тудо мунло лиеш але ушдымо? А вет мом мый кече йымалне шке кидем да мунлылыкем дене ыштен налынам, чыла тидын дене тудо озаланаш тӱҥалеш. Чыла тидыжат – арам!
20 Тунам кече йымалне тыршен ыштыме чыла пашам деч мый ойгаҥым,
21 вет южо айдемыже пашам мунлын, шинчен да устан ышта, а вара чыла тидым тугай еҥлан кодышаш, кудыжо тышке нимогай надырым пыштен огыл. Тидат – кӱлдымаш да кугу чындымылык!
22 Кече йымалне ыштыме чыла пашаж ден азапланымыж деч айдеме мом налеш?
23 Чыла тудын илыме кечыже – лач орлык, пашам ыштымыже – лач тургыжланымаш, эсогыл йӱдымат тудын шӱмжӧ ласкалыкым ок пале. Тидыжат – чыла арам!



24 Кочкаш, йӱаш да шке пашаж деч куаным налаш – теве айдемылан пиал. Тыгак умыленам: тидымат Юмын кидше пуа.
25 Тудын деч посна кочкын да куаным муын кӧ кертеш?
26 Кӧ Юмылан келша, тыгай еҥлан Тудо мунлылыкым, шинчымашым да куаным пуа, а сулыкан еҥлан – погаш, чумыраш да варажым Юмылан келшыше еҥлан пуаш. Тидат – арам, мардежым поктылмо дене иктак!






ЭККЛЕСИАСТЫН, МУНЛО ТУНЫКТЫШЫН, КНИГАЖЕ

3 Глава

1 Чылалан шке жапше уло. 16 Тӱняште чындымылык озалана.




1 Чылалан шке жапше уло,

 кава йымалне чыла мо улылан шке пагытше уло:


2 жап шочаш да жап колаш,

 жап шындаш да жап шындымым куклаш;


3 жап пушташ да жап паремдаш,

 жап шалаташ да жап чоҥаш;


4 жап шорташ да жап воштылаш,

 жап ойгыраш да жап мурен-кушташ;


5 жап кӱм кышкаш да жап кӱм погаш,

 жап ӧндалаш да жап ӧндалме деч кораҥаш;


6 жап кычалаш да жап йомдараш,

 жап аралаш да жап луктын кудалташ;


7 жап кушкедаш да жап урген шындаш,

 жап шып лияш да жап кутыраш;


8 жап йӧраташ да жап ужмышудымо лияш,

 жап сарлан да жап тыныслан.

9 Могай пайдам айдеме ыштыме пашаж деч налеш?
10 Мый ужынам тиде сомылым, Юмо тудым айдеме эрге-влаклан пуэн.
11 Чылажымат Тудо шке жапыштыже сӧралым ыштен. Тудо тыгак еҥ-влакын шӱмышкышт курымашлык нерген умылымашым пыштен, но Юмын пашажым айдеме тӱҥалтыш гыч мучаш марте садак умылен ок керт.
12 Мый ужынам: илыме годым илышлан куанаш да ракатланаш – айдемылан тидын деч сайракше уке.
13 Айдеме кочкеш, йӱэш да пашаж деч куаным налеш гын, тиде – Юмо деч пӧлек.
14 Мый умыленам: чыла, мом Юмо ышта, курымешлан кодеш – тышке нимом от ешаре, тышеч нимом от кораҥде. Тудын деч лӱдын илышт манын, Юмо тыге ышта.


15 Мо кызыт уло – тиде ондакат лийын,

 мо варажым лиеш – тидат ончыч лийын,

 вет Юмо эртышым мӧҥгеш пӧртылта.*а


16 Эше теве мом мый кече йымалне ужым:

 судитлыме вер, а тушто закондымылык озалана,

 чынлыкын верже, а тушто – чындымылык.


17 Каласышым мый шкаланем:

 «Чын ыштыше еҥат, осал еҥат Юмын суд ончыкшо шогалыт,

 вет кажне пашалан шке жапшым палемдыме».



18 А еҥ-влак шотышто мый шоналтышым: «Вольык дене иктак улмыштым палышт манын, нуным Юмо терга.
19 Вет айдемынат, вольыкынат пӱрымашышт икгай – чылан ик семынак колат, нунын илыш шӱлышышт икгай. Айдеме вольык деч нимо денат ок ойыртемалт, вет чылажат – арам.
20 Чылажат ик верыш кая: чылажат мланде пурак гыч лийын да пуракыш савырна.
21 Кӧ пала – айдемын шӱлышыжӧ кӱшкӧ кӱза мо да вольыкын шӱлышыжӧ ӱлыкӧ, мландыш, вола мо?»



22 Мый умыленам: айдемылан шке пашаж деч куаным налме деч нимо сайрак уке – тыге тудлан пӱралтын. Мо тудын деч вара лиеш – тидым ончалаш тудым кӧ конда?





*а 3:15 Еврей текстыште тыште мом возымым умылаш неле.




ЭККЛЕСИАСТЫН, МУНЛО ТУНЫКТЫШЫН, КНИГАЖЕ

4 Глава

1 Пызырналт илыше ден шкет еҥын орлыкышт. 13 Мунлылыкын шергакан улмыжо.

1 Вара мый кече йымалне ышталтше чыла пызырымашым ужым да тидын нерген шонкалаш тӱҥальым. Теве пызырналт илыше-влакын шинчавӱдышт, а лыпландарышышт уке. Чыла вий-куат – нуным пызырыше-влакын кидыштышт, а лыпландарышышт уке.
2 Тунам мый каласышым: колышо-шамыч илыше-влак деч пиаланрак улыт.
3 А кӧмыт эше шочын огытыл да кече йымалне ышталтше осал пашам ужын огытыл, эн пиалан улыт.



4 Мый тыгак ужым: кеч-могай тыршымаш да пашам устан ыштымаш еҥ-влак коклаште кӧранымашым луктыт. Тидат – арам, мардежым поктылмо дене иктак!


5 Ушдымо еҥ, йогыланен, кидшым кыргештен*а шинча

 да шкенжым пытымашке шукта.


6 Ласкан ыштен налме ик кормыж –

 неле паша дене да мардежым поктылын ыштен налме

    кок кормыж деч сайрак.



7 Мый кече йымалне ышталтше эше ик арам пашам ужым да тидын нерген шонкалаш тӱҥальым.
8 Теве шкет айдеме – воктеныже нигӧ уке, уке эргыжат, иза-шольыжат. Уке тудын пашажлан мучаш, поянлыкше тудым ок куандаре. «Кӧлан мый тыршем, шкемым куан деч посна кодем?» Тидат – арам, сай огыл паша!



9 Шкет лиймеш, коктын лияш сайрак, вет пырля тыршымылан сай пӧлек вуча.
10 Иктыже камвозеш гын, весыже тудлан кынелаш полша. Но шкет еҥлан ойго: тудо камвозеш гын, кынелтыше нигӧ уке.
11 Тыгак коктын кият гын, нунылан шокшо. А шкетлан кузе ыраш?
12 Иктым сеҥаш куштылго, но коктын ваштареш шоген кертыт, а кум ярым пырче гыч пунымо шӱртӧ вашке ок кӱрл.



13 Йорло, но ушан рвезе – шоҥго да ушдымо, ой-каҥашым колыштмым чарныше кугыжа деч сайрак.
14 Кеч рвезе тудын кугыжаныштыже йорло шочын, тудо казамат гыч лектеш да вуйлаташ шогалеш.
15 Мый ужым: кече йымалне илыше-влак чыланат кугыжалан шогалшаш вес рвезе почеш каят.
16 Тудын кид йымалныже улшо-шамычым шотлен пытараш лийын огыл. Но вара шочшо-влаклан тудо келшен огыл. Тидат – арам, мардежым поктылмо дене иктак лийын!



17 Кунам Юмын пӧртыш кает, шкендым эскере. Ушдымо-влак семын шоналтыде надырым кондымешке, лучо тушко колышташ мияш – нунышт тидын дене осалым ыштымыштым огыт пале.





*а 4:5 Кидым кыргешташ – сложить руки крест-накрест.




ЭККЛЕСИАСТЫН, МУНЛО ТУНЫКТЫШЫН, КНИГАЖЕ

5 Глава

1 Юмылан сӧрыметым шукто. 7 Йорло еҥым шыгыремдыме нерген. 10 Поянлык деч могай пайда? 17 Коч, йӱ да пашам ыштымет деч куаным нал.




1 Иктаж-мом ойлымет деч ончыч шоналте,

 Юмо ончылно мутым пелешташ ит вашке.

 Юмо каваште, а тый мландымбалне улат,

 сандене каласышаш шомакет шуко ынже лий.


2 Вет шуко тыршыме годым тургыж омо-влак кончат,

 кушто шуко шомак – тушто ушдымо ойла.


3 Кунам Юмылан сӧрымашым пуэт,

 тудым шукташ жапым ит шуйкале.

 Ушдымо-влак Тудлан огыт келше:

 мом сӧренат, тудым шукто.


4 Сӧрымым шуктыде кодымеш,

 лучо сӧрашыжат огыл.


5 Ит пу йылметлан тыйым сулыкыш пурташ,

 [Юмын] уверзыже ончылно тыге ит ойло:

 «Мыйын сӧрымем йоҥылыш лийын».

 Молан шомакет дене Юмым шыдештараш?

 Тунам Тудо чыла мом ыштыметым шалата.


6 Вет шуко омым ужмаште, шуко шомакыштат – шуко кӱлдымаш,

 но тый Юмо деч лӱд.

7 Иктаж-могай кундемыште йорлым шыгыремдымым, чындымылык ден чын огыл судым ужат гын, тидлан ит ӧр: ик вуйлатыше ӱмбалне вес вуйлатыше уло, а тудын ӱмбалне – эше кугурак.
8 Но элыште шке мландыж верч тыршыше кугыжа уло гын, тиде сайрак.


9 Кӧ оксам йӧрата, тудлан окса эре шагалла чучеш,

 кӧ поянлыкым йӧрата – налме парышыже эре изила чучеш.

 Тидат – арам!


10 Кунам пого шукемеш,

 шукемыт тудым кучылтшо-влакат.

 Могай пайда тудын озажлан –

 лач погыжым ончаш мо?


11 Шуко але шагал кочкын пашаеҥ –

    садак тамле омо дене мала,

 а поян еҥ шуко погыжлан кӧра мален ок керт.



12 Кугу орлыкым мый кече йымалне ужынам: айдемын поянлыкше тудлан зияным конда.
13 Вучыдымо азаплан кӧра йомдара поянлыкшым – кунам эргыже шочеш, тудыжын ниможат ок лий.
14 Ава мӱшкыр гыч тудо чара лектын, ош тӱняшке могай толын – тыгаяк кая. Шке пашаж деч тудо мом налын, пеленже нимомат ок наҥгай.
15 Тиде – кугу орлык: могай тудо толын, тугаяк кая. Чыла тыршымыже мардежыш кая гын, тудлан могай пайда?
16 Илыме чыла кечылаштыже тудо пычкемыште кочкеш, кугун тургыжланен, ойгырен да йӧсланен ила.



17 Вара мый умылышым, мо айдемылан сай да ямле: тиде – Юмын тудлан пуымо чыла кечылаште кочкаш, йӱаш да кече йымалне ыштыме чыла пашаж деч куаным налаш, вет тудлан тыге пӱралтын.
18 Айдемылан Юмо поянлык ден погым пуа, тидым кучылт илаш, тидын деч шке ужашым налаш йӧным ышта да ыштыме пашаж деч куаным пуа гын, тиде – Юмо деч пӧлек.
19 Тыгай айдеме илыме кечыж-влак нерген шуко ок шонкале, вет Юмо тудын шӱмжым куан дене тема.






ЭККЛЕСИАСТЫН, МУНЛО ТУНЫКТЫШЫН, КНИГАЖЕ

6 Глава

1 Куан деч посна эртыше илыш. 9 Мо айдемылан пайдам конда?

1 Кече йымалне мый вес орлыкым ужынам, тудым еҥ-влаклан нумалаш неле:
2 Юмо айдемылан поянлыкым, погым да чапым пуа – тудын мо шонымыжо чыла уло, но Юмо тудлан чыла тидым кучылт илаш ок пу – тидым вес еҥ кучылт илаш тӱҥалеш. Тиде – арам, тиде – кугу орлык!



3 Кеч айдемын шӱдӧ йочаже шочеш, тудо шуко ийым ила да пеш кужу ӱмыран лиеш, но тиде сайлык деч тудо куаным ок нал да, колымекыже, тудым огытат тойо гын, мый каласем ыле: лугыч кудалтыме аза тудын деч пиаланрак,
4 вет тудыжо арам толеш да пычкемышыш кая, тудын лӱмжым тӱп пычкемыш леведеш.
5 Тиде аза кечымат ужын да пален огыл, но саде айдеме деч тудлан ласкарак.
6 А тиде айдеме кок тӱжем ийым ила ыле гынат, нимогай сайлык деч куаным ок нал ыле. Пытартышлан коктынат ик верышкак огыт кай мо?
7 Айдемын чыла тыршымыже – мӱшкыржым темаш, а шерже нигунам ок тем.
8 Тугеже мо дене мунло еҥ ушдымо деч ойыртемалтеш? Йорло еҥ моло коклаште илен мошта гынат, тидын деч тудлан могай пайда?



9 Шукташ лийдыме нерген шонкалымешке, мо улылан куанен илаш сайрак. Тидат – чыла арам, тидат – мардежым поктылмо дене иктак!
10 Чыла мо улылан лӱмым пуымо, да мо тугай айдеме – шукертсек палат. Шкеж деч виянрак дене тудо ӱчашен ок керт.
11 Шомакын шукеммыж дене арамлыкат ешаралтеш. Айдемылан тидын деч могай пайда?
12 Кӧ пала, айдемын илышыштыже, ӱмыл семын арам илен эртарыме кечылаштыже, мо тудлан сай? Да кӧ каласа айдемылан – тудын деч вара кече йымалне мо лиеш?






ЭККЛЕСИАСТЫН, МУНЛО ТУНЫКТЫШЫН, КНИГАЖЕ

7 Глава

1 Мунло каҥаш-влак. 25 Вапшышкыже кучышо ӱдырамаш – колымаш деч кочырак.




1 Поро лӱм тамлыпушан шергакан ӱй деч сайрак,

 колымо кече шочмо кече деч сайрак.


2 Пайрем пӧртыш кайымешке,

    лучо колышо еҥ шотышто шортмо пӧртыш каяш.

 Вет кажне айдемым тыгай мучаш вуча,

 кӧ ила – тек тидым ушышто куча.


3 Ойгырымаш воштылмаш деч сайрак,

 вет шӱлыкан чурий годым шӱм лиеш порырак.


4 Мунлын шӱмжӧ – шортмо пӧртыштӧ,

 а ушдымын шӱмжӧ – веселитлыме пӧртыштӧ.


5 Ушдымо-влакын мурыштым колыштмешке,

    лучо мунло еҥын шылталымыжым колышташ,


6 вет ушдымо-влакын воштылмышт

    под йымалне йӱлышӧ иман вондерын чодыртатымыж дене иктак.

 Тидат – чыла арам!


7 Шыгыремдымылан кӧра мунло еҥ ушдымыш савырна,

 взятке деч шӱм-чон пужла.


8 Мучаш тӱҥалтыш деч сайрак,

 да чытышан еҥ кугешныше деч сайрак.


9 Ит вашке шыдешкаш,

 вет шыде ушдымо-влакын шӱмыштышт пыжашым ышта.


10 Ит ойло:

 «Молан ончычсо кече-влак кызытсе деч сайрак лийыныт?»,

 вет тыгай йодыш мунло огыл.


11 Мунлылык ача деч кодшо пого семынак сай,

 ош тӱняште илыше-влаклан тудо пайдам конда.


12 Окса семынак мунлылык арален шога,

 но теве мо дене мунлылык шергырак:

 тудо шке озажлан илышым конда.


13 Юмын пашаже-влакым ончал:

 мом Тудо кадырым ыштен, кӧ кертеш тураҥден?


14 Сайын илыме годым куане,

 а ойган кечылаште пален лий:

 тидыжымат, тудыжымат Юмо пуэн –

 тек Тудын ваштареш айдеме нимом ок керт каласен.*а


15 Тӱрлым ужынам мый арам илыме кечылаштем:

 чын ыштыше еҥ чыным ыштенак кола,

 а осал айдеме, осалжым ыштен, кужун ила.


16 Ит тӧчӧ утыждене чынле да мунло лияш –

 молан тылат шкендым пытараш?


17 Осал пашалан шкендым ит пу, ушдымо ит лий –

 молан тылат ӱмыр лугыч колаш?


18 Тиде икымше каҥашым колыштат

 да весыжымат от шӱкал гын, тылат сай лиеш,

 вет кӧ Юмо деч лӱдеш – пытымаш деч утла.


19 Мунлылык ушан еҥым

    оласе лу вуйлатыше деч виянракым ышта.

20 Уке мландымбалне чын ыштыше еҥ, кудо эре порым веле ышта да нигунам сулыкыш ок пуро.
21 Шотыш ит нал ойлымо кажне шомакым, уке гын колын кертат, кузе тарзет тыйын нерген осалым ойла.
22 А вет шӱметше пала: тый шкежат весе-влак нерген осалым шуко гана ойленат.



23 Чыла тидым мый мунлылык дене тергенам да каласенам: «Тыге мый мунло лиям», но мунлылык мый дечем садак тораште лийын.
24 Мо уло, чыла тиде тораште, моткоч келгыште – кӧ тудым муэш?
25 Шонен пыштышым мый мунлылык ден ыҥлымашым умылаш, нуным шымлаш да муаш, да пален нальым: осал еҥ-влак окмак улыт, шонен моштыдымо-влак – ушдымо.


26 Теве мом мый пален нальым:

 колымаш деч кочырак тугай ӱдырамаш,

 кудыжо – пуйто оптыш,

 шӱмжӧ тудын – шӧрга, кидше – кепшыл.

 Юмылан келшыше еҥ тудын деч утла,

 а сулыканым тудо куча.


27 Теве мом пален нальым, – каласыш мунло туныктышо. – Иктыш весым ешарен, мый умылтарымашым муым.
28 А мом мыйын чонем кычале, шым му. Тӱжем еҥ коклаште мый ик пӧръеҥым муым, а ӱдырамашым иктымат шым му.
29 Лач тидым умылышым: Юмо айдемым чын корно дене коштшым ыштен, но еҥ-влак утыждене шукым шонен лукташ тӱҥалыныт.





*а 7:14 «Тудын ваштареш айдеме нимом ок керт каласен»: тидым «айдеме тудын деч вара мо лийшашым ок пале» манынат умылаш лиеш.




ЭККЛЕСИАСТЫН, МУНЛО ТУНЫКТЫШЫН, КНИГАЖЕ

8 Глава

1 Кугыжам колышт. 10 Осалым ыштымылан огыт судитле гын, еҥ-влак осал пашашке лупшалтыт. 16 Мунло еҥат чыла пален ок керт.




1 Мунло еҥ гай кӧ уло?

 Кӧ чыла умылтарен кертеш?

 Мунлылык айдемын чурийжым волгыдемда,

 шыде чурийже вашталтеш.

2 Тыге каласем мый: колышт кугыжан кӱштымыжым, вет тый Юмо ончылно тудым колышташ товатленат.
3 Кугыжа дечын кораҥ каяш ит вашке, ӱскыртланен, осал пашам ит ыште, вет кугыжа мом шона, тудым ыштен кертеш.
4 Кугыжан шомакыштыже – кучемвий. Кӧ тудлан каласа: «Мом тый ыштылат?»


5 Кӧ кӱштымым шукта, ок логал туткарыш,

 мунло шӱм кунам да мом ыштышашым пала.


6 Чылан шке жапше да ышталтшаш радамже уло,

 но айдемылан неле орлыкым чыташ логалеш.


7 Мо ончыкшым лиеш – айдеме ок пале,

 да кузе тиде лиеш – кӧ тудлан каласа?


8 Уке айдемын илыш шӱлышым кучен кертме вийже,

 колышаш кечыжат тудын кидыште огыл.

 Сар гычын ок лий каяш,

 осал еҥым осал пашаже ок утаре.


9 Чыла тидым ужынам мый,

 кунам кече йымалне мо ышталтмым шымленам.

 Теве ик айдеме весым кид йымалныже куча

 да тудлан эҥгекым конда.



10 Эше мый ужынам: теве осал еҥ-влакым тоят. Нуно ала-кунам святой верыш коштыныт, но варажым осалым ыштен илыме олаштышт мондымо лийыныт.*а Чыла тидат – арам!
11 Кунам осал пашалан суд вашке ок ышталт, айдемын шӱмжӧ лач осалым ышташ ӱжеш.
12 Сулыкан еҥ шӱдӧ гана осалым ышта да кужун ила ыле гынат, мый палем: кӧ Юмо деч лӱдеш да Тудым шотлен ила, тудын дене сай лиеш.
13 А осал еҥ порым ок уж, куржшо ӱмыл семын ӱмыржӧ писын эрта, вет тудо Юмо деч ок лӱд.



14 Мландымбалне эше теве могай арам паша ышталтеш: мом осал еҥ сулен налшаш, тидым чын ыштыше налеш, а мом чын ыштыше сулен налшаш – осал еҥлан логалеш. Тидат арам, каласенам мый.
15 Садлан чапым тыглай илышын куанжылан пуэнам, вет кече йымалне айдемылан кочмо, йӱмӧ да йывыртыме деч сайракше уке. Кече йымалне Юмын тудлан пуымо да пашам ыштен илыме кечылаште чыла тиде айдеме пелен лиеш.



16 Кунам мый мунлылыкым пален налаш да мландымбалне айдемын ыштыме чыла пашажым ончал лекташ шонен пыштенам – вет нунылан кӧра айдеме кечывалымат, йӱдымат ок мале, –
17 тунам мый Юмын чыла пашажым ужынам да ыҥленам: айдеме кеч-кузе тӧча гынат, кече йымалне мо ышталтмым умылен ок керт. Иктаж мунло еҥ «мый тидым палем» манын ойла гын, тудат тидым умылен ок керт.





*а 8:10 «Нуно ала-кунам святой верыш коштыныт, но варажым осалым ыштен илыме олаштышт мондымо лийыныт»: тидым тыгеат кусараш лиеш: «Нуно ала-кунам Юмо деке лишемыныт – Иерусалимыш святой верыш миен коштыныт, но варажым тыге ыштыме олаштышт нуным кугешнымаш авалтен».




ЭККЛЕСИАСТЫН, МУНЛО ТУНЫКТЫШЫН, КНИГАЖЕ

9 Глава

1 Чыла еҥым ик мучаш вуча. 7 Юмын пуымо илышлан куанен иле. 13 Мунлылык да ушдымылык нерген шонкалымаш.

1 Теве мом шымлаш мый шонен пыштышым: чын ыштыше-влак, мунло еҥ-влак да нунын пашашт Юмын кидыште улмым кушеч ужына? Айдеме ок пале, мо тудым вуча – йӧратымаш але ужмышудымаш.
2 Чылаштым ик мучаш вуча: иктак лиеш чын ыштыше да Юмым пагалыдыме еҥ дене, поро да [осал еҥ] дене, ару да ару огыл еҥ дене, надырым кондышо да надырым кондыдымо еҥ дене. Порым ыштыше еҥ дене мо лиеш – сулыкым ыштыше денат тидак лиеш, товатлыше еҥ дене мо лиеш – товатмутым пуаш лӱдшӧ денат тидак лиеш.
3 Кече йымалне угыч да угыч лач теве мо уда лиеда – чылаштым ик пӱрымаш вуча. Илыме годым айдемын шӱмжӧ осаллык да ушдымылык дене темеш, а тидын деч вара тудо вес тӱняшке кая.
4 Но илыше еҥын ончыкылыклан эше ӱшанже уло, вет колышо лев лиймешке, лучо илыше пий лияш.
5 Илыше-влак колышашышт нерген палат, а колышо-влак нимом огыт пале – нуным нимогай суап ок вучо, нунын нерген огытат шарналте.
6 Эртен нунын йӧратымашышт, ужмышудымашышт да ушкалымашышт. Кече йымалне ышталтше пашашке нуно ынде нигунам огыт ушно.



7 Тугеже кай, киндетым йывыртен коч да шӱм куан дене йошкар аракатым йӱ, вет мом ыштымет Юмылан келша.
8 Тек вургемет эре ошо лиеш, вует – олив ӱй дене шӱрымӧ.
9 Арам илен эртарыме чыла кечылаштет Юмын пуымо йӧратыме ватет дене кече йымалне куанен иле. Вет илышыштет да кече йымалне ыштыме пашаштет тылат тыге пӱралтын.
10 Чыла, мом тый ыштен кертат, виет шутымо семын ыште. Вет вес тӱняште, кушко тый кает, нимогай паша, шонкалымаш, шинчымаш да мунлылык уке.


11 Эше теве мом мый кече йымалне шекланышым:

 эрежак огыт сеҥе писе-влак куржмаште,

    виян-шамыч – кредалмаште,

 эре ок лий мунло-влакын кинде,

    ушан-шамычын – поянлык,

 ок лий уста-влаклан поро кумыл.

 Чылажат шке жапше да келшыше тат деч шога.


12 Вет айдеме ок пале, кунам тудын жапше шуэш:

 кузе кол вапшыш логалеш да кайык оптышеш пижеш,

 тугак айдеме вучыдымын толшо туткар жапыште

    колымаш вапшыш логалеш.



13 Теве эше могай мунлылыкым мый кече йымалне ужынам, тудо мылам поснак ойыртемалтшыла чучын.
14 Лийын изи ола, тушто шагалын иленыт. Тудын ӱмбак виян кугыжа толын, олам авырен да, сеҥен налаш манын, йырже кугу мланде кӱкшакам нӧлталын.
15 Но тушто мунло йорло еҥ лийын, да тудо шке мунлылыкшо дене олам утарен коден. А тидын деч вара ты йорло еҥым нигӧ шарналтенат огыл.
16 Тунам каласенам мый:

 Мунлылык вий дечын сайрак,

 но йорло еҥын мунлылыкшым огыт шотло,

 тудын мутшым огыт колышт.


17 Ушдымо-влакын вуйлатышыштын кычкырымыжым колыштмешке,

    лучо мунло еҥын тыматлын ойлымыжым колышташ.


18 Мунлылык саргурал деч сайрак,

 но сулыкым ыштыше ик еҥ шуко сайым пытарен кертеш.






ЭККЛЕСИАСТЫН, МУНЛО ТУНЫКТЫШЫН, КНИГАЖЕ

10 Глава

1 Мунло шомак-влак. 16 Ушан да ушдымо вуйлатыше-шамыч.




1 Кузе колышо карме-влак тамлыпушан ӱйым локтылыт

    да шакшын ӱпшалтшым ыштат,

 тугак изи окмак паша мунлылык ден чапым укеш луктеш.


2 Мунло еҥын шӱмжӧ пурлашке шупшеш,

 а ушдымын – шолашке.


3 Ушдымо еҥ кеч-кушко кая гынат,

 ушыжо садак ок сите,

 ойлымо шомакыштыже ушдымылыкшо чылалан коеш.


4 Вуйлатыше тылат шыдешка гын,

 шке веретым коден ит кай –

 ӱҥышем моштымаш шуко йоҥылышым леведеш.


5 Ужынам мый кече йымалне эше ик осалым,

    вуйлатышын йоҥылышыжлан кӧра лийшым:


6 ушдымо-влакым кӱшкӧ нӧлтат,

 а поян-шамычым ӱлыкӧ шындат.


7 Мый ужынам, кузе кул-влак имне ӱмбалне шинчат,

 а тӧра-шамыч кул семын йолын ошкылыт.


8 Кӧ вынемым кӱнча – тушко шкеак камвозеш,

 кӧ пырдыжым шалата – тудым кишке чӱҥгалеш.


9 Кӱм лукмо верыште тыршыше еҥ эмганен кертеш,

 пум руышо еҥынат пашаже лӱдыкшӧ.


10 Товар нӱшкеммеке, тудым от шумо гын,

 руымо годым вий кӱлеш,

 а мунлылык деч пайда эре лиеш.


11 Юлен туныктышо еҥым*а кишке юлаш тӱҥалмыж деч ончыч чӱҥгалеш гын,

 тудын мастарлыкше деч ок лий пайда.


12 Мунло еҥын шомакше тудын деке поро кумылым шочыкта,

 а ушдымым шке умшажак пытара.


13 Тудын икымше шомакшак ушдымо,

 пытартыш мутшат окмак.


14 Ушдымо шуко кутыра,

 но айдеме ок пале, мо ончылно вуча –

 кӧ тудлан каласа, мо тудын деч вара лиеш?


15 Ушдымым паша нойыктара,

 ок пале тудо олашке корнымат.


16 Ойго тыланет, мланде,

 кунам тыйын кугыжат самырык эрге,*б

 а тӧрат-влак эрденак пайрем сийым кочкыт.


17 Пиалан улат тый, мланде,

 кунам тыйын кугыжат – сай тукым гыч,

 а тӧрат-влак шке жапыштыже кочкыт –

 алкынымеш огыл, а вийым погашлан йӱын-кочкыт.


18 Йолагай улмылан кӧра пӧрт тувраш волен кая,

 да кунам паша ок ышталт – леведыш вошт вӱд йога.


19 Кочмаш-йӱмашым веселитлаш ыштат,

 йошкар арака илышым куандара,

 а окса чыла тидым пуа.


20 Ушет денат кугыжам ит шудал,

 малыме пӧлемыштетат поян еҥ нерген осалым ит ойло:

 кавасе кайык-влак наҥгаен кертыт мутетым,

 шулдыран-влак шарен кертыт ойлыметым.



*а 10:11 Кишкым юлен туныктышо еҥ – заклинатель змей.

*б 10:16 «Самырык эрге» – тидым «тарзе кокла гыч» манынат кусараш лиеш.




ЭККЛЕСИАСТЫН, МУНЛО ТУНЫКТЫШЫН, КНИГАЖЕ

11 Глава

1 Айдеме уш чыла ок пале. 7 Юмым шарнен, илышлан куане.




1 Колто киндетым вӱд дене,

 шуко кечыла гыч тудо угыч пӧртылеш.


2 Мо тыйын уло – шым але кандаш ужашлан пайлен пуэде,

 вет мландымбак могай туткар толшашым от пале.


3 Кунам пыл-влак вӱд дене темыт,

 нуно мланде ӱмбак йӱрым йоктарат.

 Пушеҥге кечывалвел але йӱдвел могырыш камвозеш гын,

 тудо камвочмо верыштыжак кодеш.


4 Кӧ мардежым эскера – ок ӱдӧ,

 кӧ пылым онча – ок тӱред.


5 Кузе тый мардежын коштмо корныжым

    да мӱшкыран ӱдырамашын кӧргыштыжӧ лу ышталтмым от пале,

 тугак Юмын, чыла Ыштышын, пашаже-влакым от керт пален.


6 Эрдене урлыкашым ӱдӧ,

 кастенат кидетлан канаш ит пу,

 вет тый от пале:

 икымшыже але весыже сайын шыта,

 але коктынат ик семын сайын лектыт.


7 Кечын волгыдыжо ямле,

 шинчалан тудым ончаш келша.


8 Айдеме кеч-мыняр шуко ила гынат,

 тек ӱмыржӧ мучко лиеш весела.

 Но тек пычкемыш кече-влак толмо нерген шарна,

 вет нунат шуко лийыт.

 Ончыкшым мо лиеш – чылажат арам!


9 Веселитле, рвезе, самырык улмет годым,

 самырык жапетын кажне кечынже тек чонет куана.

 Кай, кушко шӱмет ӱжеш, кушко шинчат онча,

 но шарне: чыла тидлан Юмо тыйым мут кучаш шогалта.


10 Покто шӱмет гыч ойгырымашым,

 кожен колто капет гыч орлыкым,

 вет йоча пагыт ден самырык жапат – чыла арам!




ЭККЛЕСИАСТЫН, МУНЛО ТУНЫКТЫШЫН, КНИГАЖЕ

12 Глава

1 Тыйым Ыштышым шарне. 9 Иктешлымаш.




1 Самырык жапет годым шке Ыштышет нерген шарне,

 кунам эше неле кече-влак толын огытыл,

 кунам эше тугай ий-влак лишемын огытыл,

 кудышт нерген тый каласет:

 «Нунын деч мылам нимогай куан уке».


2 Тунам кече, волгыдо, тылзе да шӱдыр-влак вудакаҥыт

 да, йӱр эртымеке, угыч пыл погына.


3 Тунам пӧрт орол-влак чытыраш тӱҥалыт,

 виян пӧръеҥ-шамыч пӱгырнат,

 йоҥыштышо-влак йоҥыштымым чарнат –

 нуно пеш шагалын кодыт,

 а окнаш ончышо-шамыч вудакан ужаш тӱҥалыт.


4 Уремыш омса-влак тӱкылымӧ лийыт,

 кидвакшын йӱкшӧ тыплана.

 Кайык йӱк дене эрдене помыжалтеш айдеме,

 мурымо йӱк шыплана.


5 Лӱдаш тӱҥалыт кӱкшыт деч,

 а корнышто лӱдыкшӧ лиеш.

 Пеледеш миндаль,

 нелемеш шудышырчык,

 каперсын*а пеледышлыкше тетла ок полшо.

 Вет айдеме кая шке курымашле пӧртышкыжӧ,

 шортмо йӱлам эртарыше ӱдырамаш-влак уремыште коштыт.


6 Сандене шке Ыштышетым шарне,

 кунам эше ший шинчыр кӱрлалтын огыл

 да шӧртньӧ корка шаланен огыл,

 кунам эше памаш воктене кувшин пудырген огыл

 да таве орава шаланен огыл.


7 Тунам пурак мландыш пӧртылеш,

 кушечын тудо налме лийын.

 А шӱлыш пӧртылеш Юмо дек,

 Кудо тудым пуэн.


8 Арам, чыла арам, – каласен мунло туныктышо, –

 чылажат арам!

9 Мунло улмыж деч посна тудо эше калыклан шинчымашым пуэн, туныктен каласыме шуко ойым шымлен, терген да поген.
10 Мунло туныктышо тыгак сылне ойсавыртышым кычалын, кере шомак-влакым чынлын возен.


11 Мунло еҥ-влакын каласыме ойышт

    вольыкым поктымо пӱсӧ тоя гай,

    пеҥгыдын кырен шындыме пуда гай улыт,

 нине погымо ой-влак ик Кӱтӱчӧ деч улыт.



12 Эргым, чыла тидын дек утыжым ешарыме деч шеклане: шуко книгам возымылан мучаш ок лий, шуко лудмаш капкылым улныктара.



13 Чыла тидым колмеке, теве тыгай иктешлымаш: Юмо деч лӱдын иле да Тудын кӱштымашыже-влакым шуктен шого, вет тидым кажне айдеме ыштышаш.
14 Вет кажне пашалан, шолып ыштымыланат – тудо сай але осал лийже – Юмо мут кучаш шогалта.





*а 12:5 Каперс – кечывалвелысе кушкыл, тудым вий-куатым пуышо эм семын кучылтыныт.





ЧЫЛА МУРЫЛАН МУРО

1 Глава

1 Ӱдыр йӧратымашыж нерген ойла. 8 Каче йӧратыме ӱдыржым мокта. 11 Ӱдыр ден каче икте-весыштлан ойлат.




1 «Тек тудо мыйым шупшалеш, ӱмаж дене леведеш!

 Тыйын йӧратымашет йошкар арака деч сайрак.


2 Шӱрымӧ ӱетше могай тамле пушан!

 Лӱметше – велыме тамлыпушан ӱй гай,

 садлан ӱдыр-влак тыйым йӧратат.


3 Наҥгай мыйым пеленет, айда куржына!

 Кугыжам мыйым шке пӧлемлашкыже пуртыш.

 Ме тый денет куанен йывырташ тӱҥалына,

 вет йӧратымашет йошкар арака деч чаплырак –

 арам огыл тыйым тынар йӧратат.


4 Иерусалимын ӱдыржӧ-влак,

 улам мый шеме, но мотор,

 Кедарысе омаш-влак да Соломонын пӱрдышыж гай.


5 Тыгай шеме улам манын ида ончо –

 тиде мый кечеш кӱынам.

 Иза-шольым-влак мылам шыдешкеныт

 да виноград аҥам оролаш шогалтеныт,

 сандене мый шке виноград аҥам оролен кертын омыл.


6 Каласе, йӧратымем, кушто кӱтӱм кӱтет,

 кушто нунын дене кечывалым канет?

 Молан мылам йолташет-влакын кӱтӱшт воктене,

    чурием леведын, тыйым кычалын кошташ?»


7 «Ӱдырамаш-влак кокла гыч эн моторжо,

 тый тидым от пале гын,

 шорык-влакын кышашт почеш кае

 да казапачат-шамычым кӱтӱчӧ-влакын омашышт воктене кӱтӧ».


8 «Йӧратымем, тый фараон орваш кычкыме вӱльӧ гай улат!


9 Сӧрастарыш йымалысе шӱргыначкат,

 шерым сакыман шӱет моторын койыт!


10 Ыштена ме тылат шӧртньӧ сӧрастарышым,

 ший чинчаным».


11 «Кунам мыйын кугыжам ӱстелтӧрыштӧ лийын,

 капем нард*а семын тамлыпушым луктын.


12 Мыйын йӧратымем – пуйто миррам*б пыштыман калта,

 оҥпогем коклаште тудыжо кия.


13 Мыйын йӧратымем –

 пуйто Ен-Гедисе виноград аҥасе хна пеледыш аршаш».


14 «Могай мотор улат, йӧратымем, улат тый сылне,

 а шинчатше кӧгӧрчен гай!»


15 «Могай мотор улат, шӱмбелем, улат тый сӧрал!

 Мемнан кийыме верна – ужар шудо,


16 кедр-влак улыт пӧрт леведышна,

 а туврашыже – кипарис гычын».



*а 1:11 Нард – кушкыл, тудын вожшо гыч тамле пушан ӱйым ыштеныт.

*б 1:12 Мирра – Аравийысе кушкылын тамлын ӱпшышӧ кишыже.




ЧЫЛА МУРЫЛАН МУРО

2 Глава

1 Шаронысо нарцисс да олмапу. 8 Мыйын йӧратымем лишемеш. 10 Мурымо жап толын шуын. 16 Йӧратымем улеш мыйын, да мыят тудын улам.




1 «Улам мый Шаронысо нарцисс,

 лапверысе лилий улам!»


2 «Моло ӱдыр коклаште мыйын йӧратымем –

 пуйто иман вондер лоҥгаште лилий».


3 «Моло рвезе коклаште мыйын йӧратымем –

 пуйто чодырасе пушеҥге лоҥгаште олмапу.

 Йӧратем мый тудын ӱмылыштыжӧ шинчаш,

 саскажат умшамлан пеш шере.


4 Тудо мыйым йошкар аракам йӱмӧ омашыш пуртен,

 ӱмбалнем тудын тистыже – йӧратымаш.


5 Вийым погаш манын,

 пуыза мылам изюмым, пукшыза олмам –

 йӧратымаш деч мыйын алем кая.


6 Тудын шола кидше – вуй йымалнем,

 а пурлаже мыйым ӧндалеш.


7 Иерусалимын ӱдыржӧ-влак,

 ирказа да пӱчӧ-влак дене мылам товатлыза:

 жап деч ончыч йӧратымашым ида помыжалте,

 тудым ида кынелте!


8 Йӧратымемын йӱкшым колам!

 Теве тудо толеш –

 чоҥгата ӱмбалне тӧрштылын, курыкла ӱмбалне тӧрген.


9 Шӱмбелемже – пуйто ир казатага але самырык пӱчӧ.

 Теве тудо шога пӧрт пырдыжна шеҥгелне,

 тӧрзашке онча, окна петыртыш гоч ужнеже.


10 Йӧратымем мылам каласыш:

 ”Кынел, шӱмбелем, лек, моторем!


11 Ончал – теле эртен,

 йӱр чарнен, эртен каен.


12 Олыклаште пеледыш коеш,

 мурымо жап толын шуын,

 кундемыштына кеде йӱк шокта.


13 Смоква пушеҥгын саскаже кӱэш,

 пеледше виноград тамле пушым шара.

 Кынел, йӧратымем, лек, моторем!


14 Курыкоҥ помышышто шинчыше кӧгӧрченем,

 сергӱ йымалне шылше шӱмбелем!

 Мылам чуриетым ончыкто, йӱкетым колнем,

 вет йӱкетше ныжыл, чуриет мотор”».


15 Кучыза рывыж-влакым, изи рывыж-влакым –

 локтылыт нуно виноград аҥам.

 А кызыт виноград аҥана-влак лач пеледыт!


16 «Йӧратымем улеш мыйын, мыят тудын улам.

 Лилий коклаште тудын кӱтымӧ верже.


17 Юалге кас мардеж лекмешке да ӱмыл йоммешке

    пӧртыл, йӧратымем:

 курыкан верласе ир казатага але самырык пӱчӧ семын вашке!»




ЧЫЛА МУРЫЛАН МУРО

3 Глава

1 «Кушто мыйын йӧратыме качем?» 6 «Кӧ тиде ӱдыр, ир мланде гыч толшо?»




1 «Йӱдым вакшыштем шке йӧратымем кычальым –

 кычальым мый, но шым му.


2 ”Кынелам мый, каем ола мучко,

 урем-влакым, калык погынымо верлам эртем –

 кычалам мый тудым, кӧм йӧратем”.

 Кычальым тудым, но шым му.


3 Ола мучко коштшо орол-влак мыйым вашлийыч,

 да мый нунын деч йодым:

 ”Ужында мо те мыйын йӧратымем?”


4 Изиш веле нунын деч кораҥым –

 муым тудым, кӧм йӧратем.

 Тудым пӱтырен кучышым, нигушкат шым колто

 да авамын пӧртышкыжӧ, мыйым шочыктышын пӧлемышкыже,

    тудым кондышым».


5 Иерусалимын ӱдыржӧ-влак,

 ирказа да пӱчӧ-влак дене мылам товатлыза:

 жап деч ончыч йӧратымашым ида помыжалте,

 тудым ида кынелте.


6 Кӧ тиде ӱдыр, ир мланде гыч шикш меҥге семын толшо?

 Тудо мирра да ладын дене,

 купеч-влакын кондымо тамлыпушан насташт дене пушлана.


7 Ончалза! Тиде Соломонын паланкинже,*а

 тудын йыр – кудло сарзе,

 улыт нуно Израильын тале сарзыже-влак.


8 Чылаштын уло керде, туныктымо улыт нуно кредалаш,

 кажнын эрдыштыже керде кеча,

 ямде улыт нуно йӱд лӱдыкшым чактараш.


9 Ыштен шке паланкинжым Соломон кугыжа

    ливанысе пушеҥге дене,


10 меҥгыжым – ший дене,

 эҥертышыжым – шӧртньӧ дене.

 Шинчыме вержым шемалге-йошкар куэм дене леведме,

 кӧргыжым Иерусалимын ӱдыржӧ-влак йӧратен сӧрастареныт.


11 Толза, Сионын ӱдыржӧ-влак,

 вуйшӱдышым чийыше Соломон кугыжам ончалза –

 ты вуйшӱдышым аваже тудлан сӱан кечын,

    эргыжын эн куанле кечынже, чиктен.



*а 3:7 Паланкин – леведышан да эҥертышан шинчыме вер, тудым кок вара дене нумал коштыныт.




ЧЫЛА МУРЫЛАН МУРО

4 Глава

1 Каче шке таҥжын мотор улмыж нерген ойла. 8 «Шӱмбелем, каена мый денем!»




1 «Мотор улат, йӧратымем, улат сӧрале!

 Чурий леведыш вошт шинчат коеш кӧгӧрчен гай,

 ӱпетше – Галаад курык гыч волышо каза кӱтӱ гай.


2 Пӱетше – мушмо да тӱредме шорык кӱтӱ гай,

 кажныжын йыгыр пелашыже уло,

 нунын коклаште шкет кодшо уке.


3 Тӱрвет – ал тасма гай,

 умшат тыйын чатка.

 Шӱргыначкатше – гранат саска гай,

 чурий леведыш вошт тудо коеш.


4 Шӱетше – саргураллан чоҥымо Давидын башньыж гай,

 тӱжем авыртыш тушто кеча,

 нуно сарзе-влакын авыртышышт улыт.


5 Кок чызет – пуйто кок самырык пӱчӧ,

 лилий-влак коклаште коштшо йыгыр ирказа.


6 Юалге кас мардеж лекмешке да ӱмыл йоммешке,

 мый мирра курыкыш да ладын чоҥгашке каем.


7 Йӧратымем, улат чатка тый пӱтынек,

 ик экшыкат уке ӱмбалнет!


8 Шӱмбелем, каена мый денем, каена Ливан гыч!

 Воло Амана курык вуй гыч,

 Сенир ден Ермон курык вуй гыч,

 левын пыжашыж деч,

 леопардын илыме курыкшо гыч!


9 Шӱжарем, шӱмбелем, шӱмем савыренат!

 Шӱйысӧ шеретым ужмо денак,

    ик ончалтышет дене мыйым сымыстаренат.


10 Шӱжарем, шӱмбелем,

 могай ямле йӧратымашет!

 Йошкар арака деч тудо мыняр пачаш сайрак,

 шӱрымӧ ӱетын пушыжат чыла тамлыпуш деч сайрак!


11 Шӱмбелем, тӱрвет гыч караш мӱй чыпча,

 шупшалметше мӱй да шӧр гай тамле,

 Ливан кедрын тамлыпушыжо вургемет деч шарла.


12 Шӱжарем, шӱмбелем,

 тый тӱкылен шындыме сад,

    леведме таве, печать дене петырыме памаш улат!


13 Кушкыт тиде садыште гранат,

    тӱрлӧ чапле саска, нард ден хна.


14 Тушто – нард ден шафран, аир ден корице,

 тамлыпушан тӱрлӧ пушеҥге, мирра ден алой,

 эн сай тамлыпушан кушкыл-влак.


15 Улат тый садысе памаш – йоргыктышо вӱдан таве,

 йогынжо Ливан курык гыч толеш».


16 «Кынел, йӱдвелысе мардеж!

 Тол, кечывалвел мардеж!

 Пуалза сад ӱмбакем, тамле пушыжым шарыза!

 Тек йӧратыме качем шке садышкыже толеш

 да чапле саскажым кочкеш».




ЧЫЛА МУРЫЛАН МУРО

5 Глава

1 «Шке садышкем мый тольым». 2 Ӱдырын омыжо. 9 Ӱдыр шке качыжын могай улмыж нерген ойла.




1 «Шӱжарем, шӱмбелем, шке садышкем мый тольым,

 тамлыпуш ден миррам погышым.

 Кочкым шке караш мӱемым,

 йӱым йошкар арака ден шӧрем.

 Кочса, йолташем-влак!

 Шер теммеш йӱза, йӧратымем-влак!»


2 «Кеч малем мый, но шӱмем ок мале...

 Колам – тӱкала, йӧратымемын йӱкшӧ шокта:

 ”Поч, шӱжарем, поч, йӧратымем, ару кӧгӧрченем.

 Вуем лупс дене нӧрен, ӱпем – йӱд вӱдыжгӧ дене”.


3 Вургемым мый кудашынам – угычын мо чийыман?

 Йолемым мушкынам – адакат амыртыман?


4 Йӧратымем шке кидшым омса вишыш чыкыш,

 да чыла кӧргем йӱлаш тӱҥале.


5 Йӧратымемлан почаш манын, мый кынельым –

 кидемже гыч мирра чыпчен,

 мирра парням гыч омса тӱкылтышыш чыпчен.


6 Йӧратымемлан мый почым омсам,

 а тудо савырнен да каенат шуктен!

 Чонем пуйто лекте –

 кычальым мый тудым, но шым му,

 ӱжым, но тудо йӱкым ыш пу.*а


7 Ола мучко коштшо орол-влак мыйым вашлийыч,

 нуно мыйым кырышт, сусыртышт –

 пырдыжым оролышо-шамыч ӱмбал леведышем шупшын нальыч.


8 Иерусалимын ӱдыржӧ-влак, мылам товатлыза:

 йӧратымемым вашлийыда гын, каласыза тудлан –

 йӧратымаш деч мыйын алем кая».


9 «Ӱдыр-влак кокла гыч эн сӧрале,

 мо дене тыйын йӧратымет моло деч сайрак?

 Молан тый мемнам тыге товатлаш йодат –

 мо дене тудо моло деч сайрак?»


10 «Йӧратымем мыйын сынле да чевер,

 лу тӱжем пӧръеҥ деч чаплырак.


11 Вуйжо тудын – яндар шӧртньӧ,

 ӱпшӧ – кудыр, курныж гай шем тӱсан.


12 Шинчаже – вӱдйогын воктенысе кӧгӧрчен гай,

 кудышт шӧрыштӧ йӱштылыт, пӱя воктене шинчат.


13 Шӱргыначкаже – тамым пуышо кушкылан пакча,

 тамлыпушан шудым шочыктышо йыраҥ,

 тӱрвыжӧ – пуйто лилий, кушечын мирра чыпча.


14 Кидше – шӧртньӧ вара, топаз дене сӧрастарыме.

 Мӱшкыржӧ – пуйто слон лу гыч ыштыме

    да сапфир дене леведме.


15 Йолжо – пуйто мрамор меҥге,

 негызше тудыжын шӧртньӧ.

 Коеш тудо Ливанысе чодыра гай,

 кедр гай кӱдыратле улеш.


16 Ӱмаже тудын шере,

 пӱтынек тудо чонйодмемлан келшыше.

 Теве тыгай йӧратымем, мыйын таҥем,

 Иерусалимын ӱдыржӧ-влак!»



*а 5:6 Еврей текстыште тыште мом возымым умылаш неле.




ЧЫЛА МУРЫЛАН МУРО

6 Глава

1 Ӱдыр дене мутланат. 4 Каче шке ӱдыржын моторлыкшым мокта. 8 Мыйын йӧратыме ӱдырем гай весе уке. 11 Пӱкшерме пакчаште.




1 «Ӱдыр-влак кокла гыч эн сӧрале,

 кушто тыйын йӧратыметше?

 Кудо велыш тудо каен?

 Ме тудым тый денет пырля кычалаш тӱҥалына».


2 «Йӧратымем каен шке садышкыже,

 тамым пуышо кушкылан пакчашке –

 сад лоҥгаште кошташ да лилийым погаш.


3 Мый шӱмбелемын улам, а тудо – мыйын.

 Лилий коклаште тудын кӱтымӧ верже».


4 «Йӧратымем, улат тый Фирца*а гай мотор,

 Иерусалим гай сӧрале,

 тисте-влакан сарзывий семын лӱдмашым лукшо.


5 Ӱмбачем шинчатым кораҥде,

 тудо чонем пудырата.


6 Ӱпетше – Галаад курык гыч волышо каза кӱтӱ гай,

 пӱетше – мушмо шорык кӱтӱ гай,

 кажныжын йыгыр пелашыже уло,

 нунын коклаште шкет кодшо уке.


7 Шӱргыначкатше – гранат саска гай,

 чурий леведыш вошт тудо коеш.


8 Кудло кугыжанвате, кандашле кулвате

    да шотлен пытарыдыме ӱдыр-влак улыт,


9 но тудо мыйын тыгай икте–

 кӧгӧрченем, ару да яндарем.

 Тудо – аважын ик шкет ӱдыржӧ,

 тудым шочыктышын ойыртемалтше ӱдыржӧ.

 Тудым ужын, ӱдыр-влак ”пиалан улат” маныныт,

 кугыжанвате ден кулвате-влак тудым моктеныт».


10 «Кӧ тиде – эр ӱжара гай волгалтше,

 тылзе гай мотор, кече гай чолгыжшо,

 тисте-влакан сарзывий семын лӱдмашым лукшо?»


11 «Кайышым мый пӱкшерме пакчаш

    лапверысе ужаргым ончалаш.

 Нерешталтын мо виноград,

 гранат пушеҥгылаште коеш мо пеледыш?


12 Мый денем мо лийын, шкежат ом пале –

 шке калыкемын лӱмлӧ еҥже-влакын орваштышт мый лийым».*б



*а 6:4 Фирца – акрет годым Израильысе тиде ола мотор улмыж дене чапланен.

*б 6:12 Еврей текстыште тыште мом возымым умылаш неле.




ЧЫЛА МУРЫЛАН МУРО

7 Глава

1 Сулам гыч ӱдыр. 2 Каче шке ӱдыржын моторлыкшым мокта. 11 Ӱдыр качылан вашешта.




1 «Пӧртыл, савырне мӧҥгеш, Сулам гыч ӱдыр!

 Пӧртыл, савырне мӧҥгеш – ме тыйым ончалына!»

 Молан тыланда Сулам ӱдыр ӱмбак

 Манаимысе куштымашым ончымо семын ончаш?


2 «Лӱмлӧ ӱдыр,

 сандальым чийыше йолетше мотор,

 эрдет – уста мастарын ыштыме шӱшерже гай йыргешке.


3 Мӱшкырет – пуйто йыргешке чаше,

 кушто тамлештарыме йошкар арака огеш шагалем.

 Тудо – пуйто шыдаҥ кышыл,

 лилий-влак дене авырыме.


4 Чызет – пуйто кок самырык пӱчӧ, йыгыр ирказа.


5 Шӱет – пуйто слон лу гыч ыштыме башне,

 шинчат – Батраббим капка воктенысе Есевон пӱя,

 неретше – пуйто Дамаскыш ончышо мотор Ливан башне.


6 Вует тыйын – пуйто Кармил курык,

 вуйысо ӱпет – шемалге-йошкарге,

 кудыр ӱпет дене тый кугыжам шке декет савырет.


7 Могай тый мотор да сымыстарыше улат, йӧратымем!

 Улат тый мыйын куанем!


8 Капкылетше – пуйто пальме,

 оҥпогетше – тудын саскаже.


9 Шоналтышым мый:

 ”Тиде пальмыш кӱзем,

 укшлажым руалтен кучем”.

 Оҥпогет лиеш тудын саскаже,

 шӱлалтышет олма дене пушлана,


10 а умшатше – пуйто эн сай йошкар арака».

 «Йоген кая тудо йӧратыме качем дек,

 малыше-влакын тӱрвышкышт йога.


11 Улам мый лач йӧратымемын,

 тудынат кумылжо мый декем шупшеш.


12 Тол, йӧратымем, олыкыш каена,

 йӱдым ялыште эртарена.


13 А эрдене каена виноград аҥалашке

 да ончалына – нерешталтын мо виноград,

 почылтын мо пеледышлык,

 гранат пушеҥгылаште коеш мо пеледыш?

 Тушто тылат мый йӧратымашем пӧлеклем.


14 Мандрагор-влак тамле пушым шарат,

 омсана воктене улыт тӱрлӧ сай саска, у ден тоштыжат –

 нуным, йӧратымем, тылат арален коденам!»




ЧЫЛА МУРЫЛАН МУРО

8 Глава

1 «О, тый мыйын изам лият ыле гын!» 5 Йӧратымаш – колымаш гай виян. 11 Соломонын виноград аҥаже. 14 «Вашке тол, йӧратыме качем!»




1 «Лият ыле гын тый мыйын изам,

 кӧлан авам чызыжым пукшен –

 уремыште, тыйым вашлиймеке,

 шупшал пытарем ыле,

 да нигӧ мыйым ок шылтале ыле.


2 Мый тыйым вӱден наҥгаем ыле,

 кондем ыле авамын суртышкыжо.

 Тый мыйым туныктет ыле,

 а мый тыланет тамлештарыме йошкар аракам,

    гранат-влакемын сокшым йӱктем ыле.


3 Йӧратымемын шола кидше – вуй йымалнем,

 а пурлаже мыйым ӧндалеш».


4 Иерусалимын ӱдыржӧ-влак, мылам товатлыза:

 жап деч ончыч йӧратымашым ида помыжалте,

 тудым ида кынелте!




5 Кӧ тиде ир мланде гыч толеш,

 йӧратымыжын кидышкыже эҥертен?

 Олмапу йымалне мый тыйым помыжалтышым,

 тушто тыйым ават ыштен,

    шочыктышет тыйым ыштен.


6 Пыште мыйым печать семын шӱмышкет,

 печатян шергаш семын чикте парняшкет,

 вет йӧратымаш – колымаш гай виян,

 тудын тулжо вес тӱня гай ажгын.

 Тудын пикшыже-влак улыт тулан,

 йӧратымаш – кугу куатан тулйолкын.


7 Кугу вӱд-влак тудым йӧртен огыт керт,

 эҥер-влак тудым мушкын огыт наҥгай.

 Иктаж-кӧ йӧратымаш верч пуа гын чыла поянлыкшым,

 тыгай еҥ мыскылымашым гына сула ыле.


8 «Мемнан уло изи шӱжарна,

 тудын чызыжат эше кушкын огыл.

 Мом мыланна шӱжар дене ышташ,

 кунам толыт тудын дек туларташ?


9 Лиеш ыле гын тудо пырдыж,

 ме тушан ший пӱян башне-влакым нӧлталына ыле,

 лиеш ыле гын тудо омса,

 ме тудым кедр оҥа дене комыжлена ыле».


10 «Улам мый пырдыж,

 оҥпогемже – пуйто башне,

 садлан тудын шинчаштыже кушкын шушо ӱдыр улам.


11 Ваал-Гамонышто Соломонын виноград аҥаже лийын,

 тудым Соломон еҥ-влаклан ончаш пуэн.

 Саскажлан кажныже тӱжем ший оксам кондышаш улмаш.


12 А мыйын виноград аҥам – лач мыйын.

 Тек тӱжем ший окса, Соломон, тылат лиеш,

 а кокшӱдӧ – саскам ончышылан».


13 «Сад коклаште шинчыше ӱдыр!

 Йолташем-влак колыт йӱкетым,

 пу мыламат тыйын йӱкетым колаш».


14 «Вашке тол, йӧратымем!

 Лий бальзам курыкласе ир казатага але самырык пӱчӧ гай!»





ПРОРОК ИСАИЙЫН КНИГАЖЕ

1 Глава


1 Израиль калыкын сулыкшо. 10 Господь деч кораҥше-влакын надырышт, пӧлекышт да кумалмышт арам улыт. 21 Господь Иерусалимым шылтала.

1 Исаийлан, Амос эргылан, кончымаш лийын. Теве мом тудо Иуда мландын Озий, Иофам, Ахаз да Езекий кугыжаже-влак вуйлатыме годым Иуда ден Иерусалим шотышто ужын.*а


2 Колышт, кава! Тӱткын колышт, мланде!

 Тыге Господь ойла:

 «Мый эрге-влакым ончен куштенам,

 а нуно Мыйын ваштареш шогалыныт.


3 Пала ӱшкыж шке озажым,

 осёл – озажын шерчажым,

 а Израиль [Мыйым] ок пале,

 ок умыло Мыйын калыкем».


4 О, сулыкан калык, язык дене пызырналтше калык,

 осал тукым, пужлышо эрге-влак!

 Нуно Господьым коденыт,

 Израильын Святойжым шотлымым чарненыт,

 Тудын дек тупынь савырненыт.


5 Молан тыланда шкендам эше кырыкташ?

 Молан ӱскыртланымыдам огыда чарне?

 Вуйда сусыр дене леведалтын,

 шӱм-чонда орлана.


6 Йолвундаш гыч вуйлеп марте

 таза верда кодын огыл,

 чыла вере – лач какарге, нузылго, почылтшо сусыр.

 Нуно мушмо, пидме огытыл,

 ӱй денат йыгыме огытыл.


7 Мландыдам пустаҥдыме,

 олада-влакым тул дене йӱлалтыме.

 Шинчада ончылно йот еҥ-влак элдам агат,

 йот калыкын йождарен*б кайымыж семын чылажат пустаҥдыме.


8 Кодын Сион ӱдыр шкетын,

 виноград аҥасе, кияр пакчасе омаш семын,

 йыр авырен налме ола семын.


9 Господь Саваоф мемнан кокла гыч

    утлен кодшо-влакым ок кодо ыле гын,

 ме Содом гай лийынна ыле,

 Гоморра гайыш савырненна ыле.


10 Колыштса Господьын шомакшым, Содомын онжо-влак!

 Колышт Юмынан законжым, Гоморран калыкше!


11 «Молан Мылам тендан шуко надырда? – ойла Господь. –

 Йӱлалтен пуымо тага-влак деч,

    ӧрдыктарыме вольыкын кояж деч шерем темын.

 Ӱшкыж, тага да казатага-влакын вӱрышт Мыйым ок куандаре.


12 Те Мыйын ончыкем толыда,

 но кӧ тендам тидым ышташ йодеш?

 Молан те Мыйын кудывечем тошкеда?


13 Ида кондо тетла арам пӧлек-влакым.

 Тӱтырымаш Мылам йырнык,

 у тылзе, шуматкече, пайрем погынымаш-влакым чытен ом керт –

 пайремда-шамыч осал паша дене темыныт!


14 У тылзе ден моло пайрем годым кумалмыдам ужмем ок шу:

 нуно Мылам неле нумалтыш улыт,

 нунын деч Мый ноенам.


15 Кунам те киддам шаралтен Мыланем кумалыда,

 Мый шинчам петырем,

 кеч-мыняр кумалза – тендам ом кол:

 кидда вӱр дене амырген.


16 Мушкылтса, эрналтса!

 Осал пашадам Мыйын шинчам деч кораҥдыза,

 осалым ыштымыдам чарныза!


17 Тунемза порым ышташ, чынлыкым кычалза!

 Пызырналтшылан полшыза,

 тулык йочам арален налза,

 тулык ватым пыдалза!


18 Толза, икте-весе коклам тӧрлена, – ойла Господь.

 Сулыкда кӱреналге-йошкар лиеш гынат,

 тудым лум гай ошым ыштем,

 шемалге-йошкар лиеш гынат,

 ош меж гай тудым ошемдем.


19 Мутем колыштшо да шуктышо лийыда гын,

 мландын сай саскажым кочкыда,


20 а ода келше да ӱскыртланеда гын,

 тендам керде пытара!»

 Тидым Господь Шке каласен.


21 Кузе тыге ӱшанле рӱдола яжарыш савырнен?!

 Вет тушто чынлык озаланен, чын ыштымаш илен,

 а кызыт тушто – пуштедыше-влак.


22 Тыйын шиет савырнен куштыраш,

 йошкар аракатым вӱд дене варыме.


23 Вуйлатышет-влак улыт мут колыштдымо,

 шолыштшо-шамыч дене нуно келшат.

 Нуно чыланат взяткым налаш йӧратат

 да пӧлеклан сутланен толашат.

 Арален огыт нал тулык йочам,

 тулык ватын вуйшиймыже миен ок шу нунын дек.


24 Садлан Господь, Господь Саваоф,

 Израильын Виян Юмыжо, тыге ойла:

 «Тушманем-влаклан шыдем ончыктем,

 нунылан Мый ӱчым шуктем!


25 Тыйын ӱмбакет Мый кидем нӧлталам,

 конвӱд дене эрыктыме семын куштырат эрыктем,

 чыла кӱртньышурым*в тый дечет ойырем.


26 Ончычсо гай чынле судья-влакым тылат шогалтем,

 ой-каҥашым пуышо-шамычым ончычсо гайым ыштем.

 Тунам тыйым ”Чын ыштыше ола, Ӱшанле рӱдола” манын лӱмдат».


27 Утаралтеш Сион чынлык дене,

 язык деч кораҥше эргыж-влак – чын ыштымаш дене.


28 А мут колыштдымо ден сулыкан-влаклан толеш мучаш,

 Господь деч кораҥше-шамыч пытарыме лийыт.


29 Тыланда чот шерге улшо онапу-влакда верч

    те вожылтарыме лийыда,

 шкаланда ойырен налме шнуй ото-влакда верч

    намысыш пуреда.


30 Те шкежат лывыжгыше лышташан тумо гай,

 вӱд укелан кӧра кошкаш тӱҥалше ото гай лийыда.


31 Виян еҥ савырна муштовыш,

 пашаже – тулойыпыш:

 йӱлаш тӱҥалыт пырля – нигӧ нуным ок йӧртӧ!





*а 1:1 Нине кугыжа-влак Хр. шоч. д.о. VIII курымын кокымшо пелыштыже вуйлатеныт.

*б 1:7 Йождараш – разорять, опустошать.

*в 1:25 Кӱртньышур – окалина.




ПРОРОК ИСАИЙЫН КНИГАЖЕ

2 Глава


1 Мландымбаке тынысле жапын толмыжо. 6 Господьын суд кечыже.

1 Исаийын, Амос эргын, ужмо кончымашыже. Иуда ден Иерусалим шотышто шомак.


2 Пытартыш кечылаште тыге лиеш:

 курык, кушто Господьын пӧртшӧ шинча,

 чыла курык ден кӱкшака деч кӱшнӧ шогаш тӱҥалеш,

 да тудын дек чыла калык погына.


3 Шуко калык тушко мия да каласа:

 «Толза – Господьын курыкышкыжо,

 Иаковын Юмыжын пӧртышкыжӧ, кӱзена.

 Тудо мемнам шке корныжлан туныкта,

 да ме Тудын йолгорныж дене кошташ тӱҥалына».

 Вет Сион гычын закон лектеш,

 Иерусалим гыч – Господьын шомакше.


4 Тудо калык-влаклан судым ышта,

 шуко тукымым тӧрла.

 Шке кердышт гыч нуно шогавуйым,

    а умдышт гыч сорлам таптен ыштат.

 Ик калык вес калык ӱмбак керде дене ок кае,

 кредалаш тетла огыт тунем.


5 Иаков тукым, тол –

 Господьын волгыдыштыжо кошташ тӱҥалына!


6 Тый шке калыкетым, Иаков тукымым, коден каенат.

 Вет нуно эрвел еҥ-влак деч шукылан тунемыныт:

 филистим-влакын гай юзо айдемышт уло,

 йот тукым еҥ-шамыч дене келшат.


7 Нунын мландышт ший-шӧртньӧ дене темын,

 поянлыкыштым ок лий шотлен пытараш.

 Нунын мландышт имне дене темын,

 орвашт-влакым ок лий шотлен лукташ.


8 Нунын мландышт шояк юмо дене темын:

 кидышт дене, шке парняшт дене ыштыме арверлан

    вуйыштым сават.


9 Ӱлыкшемын,*а вуйым сакен айдеме,

 Тый тудын титакшым от кудалте.


10 Господь деч лӱдын, курж кӱ курыкыш,

 кӱдыратле куатше деч шылын шич мланде кӧргыш.


11 Кугешныше ончалтыш ӱлыкшемеш,

 айдеме моктанымаш укешке лектеш –

 Господь гына тудо кечын кӱшнӧ лиеш.


12 Чыла кугешныше, тырга да шкем кӱшкӧ шындыше ӱмбаке

 Господь Саваофын кечыже толеш –

 нуно ӱлыкшемдыме лийыт!


13 Тудо кече толеш кӱкшӧ, кӱшкӧ нӧлталтше Ливан кедр-влак ӱмбаке,

 Васанысе чыла тумо ӱмбаке,


14 чыла кӱкшӧ курык ден кӱшкӧ нӧлталтше кӱкшака ӱмбаке,


15 чыла кӱкшӧ башне ден чоткыдемдыме пырдыж ӱмбаке,


16 Фарсис корабль-влак ӱмбаке,

 нунын кондымо эн чапле сӧрастарыш-влак ӱмбаке.


17 Камвозеш айдемын кугешнымашыже,

 айдеме моктанымаш укешке лектеш.

 Господь гына тудо кечын кӱшнӧ лиеш,


18 шояк юмо-влак йӧршешлан йомыт.


19 Кунам Господь тӱням мут кучыкташ кынелеш,

 Тудын деч лӱдын, еҥ-влак кӱ курык шелшыш куржыт,

 кӱдыратле куатше деч келге коремыш шылын шинчыт.


20 Шкаланже кумалаш ыштыме ший ден шӧртньӧ шояк юмыжо-влакым

 айдеме тиде кечын удыр*б ден водывычыраҥге-шамычлан кудалта.


21 Кунам Господь тӱням мут кучыкташ кынелеш,

 Тудын деч лӱдын, айдеме курык шелшыш куржеш,

 кӱдыратле куатше деч курыкпомышыш шылеш.


22 Чарныза айдемылан инанымым,

 тудын илыш шӱлышыжӧ – неррожыштыжо гына,

 тудо иктаж-мом шога мо?





*а 2:9 Ӱлыкшемаш – унизиться.

*б 2:20 Удыр – крот.




ПРОРОК ИСАИЙЫН КНИГАЖЕ

3 Глава


1 Иерусалимыште пудыранчык жап. 13 Иерусалим ден Иудам судитлымаш. 16 Иерусалимын ӱдырамашыже-влаклан ойго толеш.




1 Пален шогыза: Господь, Господь Саваоф,

 поген налеш Иерусалим ден Иуда деч

    ӱшанен илыме чыла эҥертышыштым –

 кинде ден вӱд шапашым,


2 тале сарзе ден патырым,

 судья ден пророкым,

 шинчанужшо*а ден кугуракым,


3 витльывуй ден тӧрам, каҥашым пуышым,

 тале кидмастар ден уста шӱведышым.


4 «Нунын вуйлатышыштлан Мый рвезе-влакым шогалтем –

 шонен моштыдымаш нунын дене озаланаш тӱҥалеш».


5 Тӱҥалыт еҥ-влак шыгыремдылаш икте-весыштым,

 кажныже – шке лишылъеҥжым.

 Шотлаш огыт тӱҥал рвезе-влак кугурак-шамычым,

 йӧрдымӧ еҥ-влак – тӧра-шамычым.


6 Тунам айдеме шке тукым изажым руалтен куча да каласа:

 «Тыйын сай вургемет уло – лий мемнан онна,

 шалатыме тиде верла дене вуйлате».


7 Но тудыжо кугу йӱкын каласа:

 «Ом керт мый сусырдам паремден!

 Мыйын пӧртыштем киндат, сай вургемат уке –

 калыкын онжылан мыйым ида шогалте!»


8 Иерусалим шӱртнен, Иуда камвозын!

 Вет нунын шомак ден пашашт – Господь ваштареш,

 Тудын чапше ваштареш нуно шогалыныт.


9 Чурийыштак нунын ваштареш таныкла,

 Содомышто илыше-влак семын

    нуно шке сулыкышт нерген шылтыде ойлат.

 Ойго нунылан! Шке ӱмбакышт азапым шкеак кондат.


10 Чын ыштыше еҥлан каласыза: тудлан сай лиеш,

 вет шке пашажын саскажым кочкаш тӱҥалеш.


11 А осал еҥлан уда лиеш –

 ыштыме пашаж почеш тудлан пӧртылтымӧ лиеш.


12 Йоча-влак Мыйын калыкемым шыгыремдылыт,

 ӱдырамаш-шамыч тудым вуйлатат.

 О, калыкем! Онет-влак тыйым йомын коштыктеныт,

 чын корно гыч кораҥденыт.


13 Господь кынелын судым ышташ,

 шогалын калык-влакым судитлаш.


14 Шке калыкшын кугуракше да онжо-влак дене

    тӱҥалеш Господь судитлалташ:

 «Те виноград аҥам пытаренда!

 Мом йорло-влак деч поген налында,

 чыла тиде – тендан пӧртыштӧ.


15 Молан те Мыйын калыкем шыгыремдеда,

 йорло-влакым тошкеда?» –

 ойла Господь, Господь Саваоф.


16 Господь каласен:

 «Сионын ӱдыржӧ-влак улыт койышан,

 коштыт нуно, вуйыштым кӱшкӧ нӧлтен,

 шинчаштым модыктен, ошкылыт тыпыртатен,

 йолысо чылвырышт*б дене чылдыртатен.


17 Садлан Господь Сион ӱдыр-влакын вуйыштым,

    лӱмӧ черым колтен, чараҥда

 да намысле верыштым почын ончыкта».


18 Тудо кечын Господь нунын ӱмбач

 кудашеш чыла сӧрастарышым:

 йолысо чылвырым, кече да катлыше тылзе сынан сӧрастарышым,


19 кӧржым, кидшолым, чурий леведышым,

 вуйпидышым, йолшакляка шинчырым,

 ӱштым, тамлыпуш кленчам, юзо аралтышым,


20 печатян шергашым, нерыш пижыктыме колчам,


21 пайрем вургемым, ӱмбал вургемым, тувырым, оксагалтам,


22 вичкыж шовырым, йытын тувырым, вуйчиемым да кугу шовычым.


23 Тамлыпуш олмеш лиеш йыгыжге пуш,

 ӱштӧ олмеш – кандыра,

 ӱппунем олмеш – чаравуй,

 мотор тувыр олмеш – чоштыра вургем,

 моторлык олмеш – когартыме тамга.


24 Пӧръеҥет-влак керде деч колат,

 тале сарзет-шамыч сарыште пытат.


25 Рӱдолан капкаже-влак ойгырен шорташ тӱҥалыт,

 мландымбалне тудо пустаҥдыме шинчаш тӱҥалеш.



*а 3:2 Шинчанужшо – провидец.

*б 3:16 Чылвыр – цепочка.




ПРОРОК ИСАИЙЫН КНИГАЖЕ

4 Глава


Иерусалимыште утаралт кодшо-влакым Господь арала.

1 Тиде кечын шым ӱдырамаш ик пӧръеҥым руалтен куча да каласа:

 «Ме шке киндынам кочкаш

 да шке вургемнам чияш тӱҥалына,

 мемнам шке ватетым гына ыште –

 ӱмбачна намысым кораҥде».



2 Тудо кечын Господьын Игыже сӧраллык да чап дене лектеш. Тунам мландын саскаже Израильыште утаралт кодшо-влакын кугешнымашышт да чапышт лиеш.
3 Сионышто кодшо-влак, Иерусалимыште утаралт кодшо-шамыч, кӧмыт Иерусалимыште илыше-влакын книгашкышт возымо улыт – святой манын лӱмдалташ тӱҥалыт.
4 Судын шӱлышыж дене, тулын шӱлышыж дене Господь Сион ӱдыр-влакын амырчыкыштым мушкын колта, Иерусалимым вӱр деч эрыкта.
5 Господь тыге ышта: пӱтынь Сион курык ӱмбалне, калык погынымо верла ӱмбалне кечывалым пыл, а йӱдым шикш ден йолгыжшо тулйолкын лийыт. Чыла чапланыше ӱмбалне Господьын аралтыш леведышыже лиеш.
6 Тудо кечывал шокшо годым ӱмыл, а йӱр ден тӱтан годым куржын утлымо да аралалтме вер лиеш.






ПРОРОК ИСАИЙЫН КНИГАЖЕ

5 Глава


1 Господь Саваофын виноград аҥаж нерген муро. 8 Сулыкан-влаклан ойго лиеш. 25 Йот сарзывийым кондымыж дене Господь шке калыкшым мут кучаш шогалта.




1 Йӧратымемлан мурым мурем,

 тиде муро – Тудын виноград аҥаж нерген.

 Кӱкшака сай мландыште Йӧратымемын виноград аҥаже лийын.


2 Тудо мландым кӱнчен, кӱ деч эрыктен,

 тушан эн сай виноградым шынден,

 аҥа покшелне орол башньым чоҥен

 да виноградым темдыме верым ыштен.

 Тудо сай саскам вучен,

 но тудыжо шере лийын огыл.


3 «Теве те, Иерусалимыште илыше-влак да Иудан калыкше,

 Мыйын да виноград аҥам кокласе пашам тӧрлыза.


4 Мом эше виноград аҥамлан ышташ кӱлеш ыле,

 мом Мый тудлан ыштен омыл?

 Молан, кунам Мый сай саскам вученам,

 тудо кочо саскам конден?


5 Мый тыланда каласем, мом виноград аҥам дене ыштем:

 печыжым кораҥдем – тудым чарам кодат,

 пырдыжшым шалатем – тудым тошкен пытарат.


6 Мый тудым пустам кодем:

 тудым пӱчкедашат, пушкыдемдашат огыт тӱҥал –

 тушто коршаҥге ден иман вондер кушкын шогалыт.

 А пыл-влаклан кӱштем:

 тек тудын ӱмбаке йӱрым огыт йоктаре».


7 Господь Саваофын виноград аҥаже – тиде Израиль калык,

 Иуда эрге-влак Тудын йӧратыме садше улыт.

 Вучен Тудо чынлыкым, но ужын вӱр йоктарымым,

 вучен чын ыштымашым, но колын йӧсын кычкырымым.


8 Ойго тыланда, пӧрт почеш пӧртым поген налше,

 пасу почеш пасум шкаланда ешарыше-влак!

 Моло-шамычлан вер кодын огыл,

 пуйто пӱтынь мландыште те шкет гына иледа!


9 Мый колынам, кузе Господь Саваоф каласен:

 «Чыным ойлем: пӧрт-влак шуко улыт, но нуно пустаҥыт –

 кугу, мотор суртлаште илаш огыт тӱҥал.


10 Кугу*а виноград аҥа йошкар аракам лач ик батым пуа,

 ик хомер пырче деч лектыш ефа наре веле лиеш».*б


11 Ойго нунылан, кӧмыт эр гычак йӱаш кычалыт,

 йӱд марте шкеныштым арака дене руштыктарат!


12 Нунын пайремлаштышт –

 арфе, кӱсле, тимпан, шиялтыш да йошкар арака,

 а Господьын пашаже-влакым нуно огыт ончал,

 Тудын мом ыштымыжым огыт уж.


13 Тидлан кӧра калыкем пленыш наҥгайыме лиеш:

 тӧраже-влак шужен шинчаш тӱҥалыт,

 тыглай калык йӱмӧ шумо дене орлана.


14 Вес тӱня умшажым почын, логараҥжым чот шарен:

 каят тушко тӧра ден тыглай еҥ-влак,

 лӱшкен пайремлыше-шамыч чылан.


15 Ӱлыкшемыт, камвозыт айдеме-шамыч,

 кугешныше-влакын шинчашт ӱлык онча.


16 А Господь Саваоф шке чын судшо дене кӱш нӧлталтеш,

 Святой Юмо чын ыштымыж дене святой улмыжым ончыкта.


17 Шке олыкыштышт коштмо семын

    шорык-влак олаште кочкын кошташ тӱҥалыт,

 а поян-шамычын пӧртыштышт, кудышт шалатыме улыт,

    йот еҥ-влак кочкын шинчаш тӱҥалыт.


18 Ойго нунылан, кӧмыт, орваш кычкалтме семын сулыкыш кычкалтын,

 кӱлдымашын кандыраж дене осалым почешышт шӱдырен наҥгаят.


19 Ойлат нуно:

 «Тек Тудо вашка, шке пашажым писынрак ышта –

 ме тидым ончалнена ыле.

 Тек тиде лиеш,

 тек Израильын Святойжын шонен пыштымыже шукталтеш –

 тунам ме палаш тӱҥалына!»


20 Ойго нунылан, кӧмыт осалым поро,

    а порым осал манын лӱмдат,

 пычкемышым волгыдылан,

    а волгыдым пычкемышлан шотлат,

 кочым шерылан, а шерым кочылан шотлат!


21 Ойго нунылан, кӧмыт шкеныштым мунлылан да ушанлан шотлат!


22 Ойго нунылан, кӧмыт йошкар аракам йӱаш

    да аракам тамлештараш мастар улыт,


23 кӧмыт пӧлеклан кӧра титаканым чыныш луктыт,

 а титакдымым чын суд деч посна кодат!


24 Садлан, кузе тулйылме олымым йӱлалта,

 кузе тул кукшо шудым пытара,

 туге нунын вожышт шӱеш,

 пеледышышт пурак семын чоҥештен пыта.

 Вет нуно Господь Саваофын законжым кӱлдымыш луктыныт,

 Израильын Святойжын шомакшым шотлымым чарненыт.


25 Садлан Господьын шыдыже шке калыкшылан ылыжеш,

 Тудо кидшым нӧлталеш да нуным пера –

 курык-влак чытырнат,

 колышо кап-шамыч уремлаште куштыра семын кияш тӱҥалыт.

 Тидын деч варат Тудын шыдыже ок лушко,

 Тудын кидше эшеат нӧлталме лиеш.


26 Тораште илыше-влакым ӱжын, Тудо тистым нӧлталеш,

 мланде тӱрыштӧ илыше-влаклан палым пуа –

 толыт нунышт вашке, пеш писын.


27 Нигӧ нунын кокла гыч ок нойо, ок шӱртньӧ,

 нигӧ ок нералте, мален ок колто,

 кыдалыштышт ӱштӧ ок лушко,

 йолчием кылышт ок кӱрл.


28 Нунын пикшышт улыт пӱсӧ,

 чыла йоҥежышт – чымалтарен шындыме.

 Тулгӱ гай улыт имньыштын кӱчышт,

 оравашт – пуйто пӧрдшымардеж.


29 Лев гай нунын ырлымышт,

 самырык лев семын урлат,

 мо кучымым ырлен руалтен наҥгаят –

 нигӧ шупшын ок нал.


30 Тудо кечын нуно мом кучымышт ӱмбалне ырлат,

 йӱкышт теҥызын чот лӱшкымыж гай шокта.

 Кӧ тунам мланде ӱмбаке ончалеш,

 пычкемыш ден орлыкым ужеш,

 волгыдым пыл-влак петыреныт.



*а 5:10 «Кугу» – тыште ик кечыште лу мужыр ӱшкыж курал кертман кумдык нерген ойлалтеш.

*б 5:10 Ик бат – 30 литр наре; ик хомерыш 200 литр наре пурен; ик ефа – 22 литр наре.




ПРОРОК ИСАИЙЫН КНИГАЖЕ

6 Глава


Исаий кончымашым ужеш, да Господь тудым шке калыкше деке пророк шомак дене колта.

1 Озий кугыжан колымо ийын мый Господьым ужынам – Тудо кӱкшӧ, кӱш нӧлталме престолышто шинчен, Тудын вургем урвалтыже уло храмым темен.
2 Тудын йыр серафим-влак*а шогеныт, кажныжын куд шулдыржо лийын: кокыт дене чурийыштым петыреныт, кокыт дене – йолыштым, а кокытшо дене чоҥештылыныт.
3 Нуно икте-весыштлан кугу йӱкын ойленыт:

 «Святой, святой, святой улеш Господь Саваоф!

 Тудын чапше дене пӱтынь мланде темын!»


4 Кычкырыше-влакын йӱкышт деч омса янак чытырен, да пӧрт шикш дене темын.
5 Мый каласенам:

 «Ойго мылам! Мыланем мучаш!

 Вет мый ару огыл умшан улам

 да ару огыл умшан калык коклаште илем,

 да мыйын шинчам Кугыжам, Господь Саваофым, ужын».


6 Тунам мый декем серафим-влак кокла гыч иктыже чоҥештен толын. Кидыштыже йӱлышӧ тулшол лийын, тудыжым шипши дене жертвенник гыч налын.
7 Тиде тулшол дене тудо мыйын умшам деке тӱкнен да каласен: «Теве тиде тыйын умшат дек тӱкныш – тыйын титакет кораҥдыме, сулыкет кудалтыме».



8 Вара мый Господьын ойлымыжым колынам: «Кӧм Мыланем колташ? Кӧ Мемнан уверзына лиеш?» Тунам мый каласенам: «Теве мый, колто мыйым».
9 Тудо ойлен: «Кай да тиде калыклан каласе:

 ”Пылыш дене колыштыда, но огыда умыло,

 шинча дене ончеда, но огыда уж”.


10 Тунам тиде калыкын шӱмжӧ пешкыдемеш,

 пылышыже пыкше колеш,

 шинчажым тудо кума.

 Сандене шинчаж дене огеш уж,

 пылышыж дене огеш кол,

 шӱмжӧ дене огеш умыло,

 Мылам тудым паремдаш манын, Мый декем огеш савырне».



11 Мый йодынам: «Тиде эше мыняр шуйна, Господь?» Тудо вашештен:

 «Ола-влак пустаҥыт,

 тушто илыше-шамыч пытат,

 пӧрт-влак еҥ деч посна кодыт,

 тиде мланде чылт яра лиеш –

 тидын марте шуйна.


12 Господь еҥ-влакым умбаке колта,

 ты мланде пӱтынек коден кайыме лиеш.


13 Тушто калык деч луымшо ужаш кодеш гынат,

 тудат пытарыме лиеш.

 Но кузе теревинф пушеҥгым да тумым йӧрыктен шуат,

 да нунын деч пундыш кодеш,

 тугак калык деч кодшо пундыш гыч святой тукым кушкеш».





*а 6:2 Серафим-влак – Юмын престолжо пелен улшо Суксо-влак.




ПРОРОК ИСАИЙЫН КНИГАЖЕ

7 Глава


1 Господь пророк Исаий гоч Ахаз кугыжалан уверым колта. 10 Господь Ахазлан палдарыше палым пуа: Эммануил – Ӱдыр деч шочшо эрге. 18 Египет ден Ассирийыште илыше-влак сар дене толыт.

1 Кунам Ахаз кугыжа, Озийын Иофам эргыжын эргыже, Иудам вуйлатен, Иерусалим ӱмбак Сирий кугыжа Рецин ден Израиль кугыжа Факей, Ремалий эрге, сар дене каеныт, но сеҥен налын кертын огытыл.
2 Давид тукымлан увертареныт: «Сириян-влак Ефрем мландыште*а улыт». Тунам Ахаз кугыжан да тудын калыкшын шӱмышт мардеж деч чытырыше чодырасе пушеҥге семын чытыраш тӱҥалыныт.



3 Господь Исаийлан каласен: «Тый да Шеар-Ясув*б эргыч Кӱшыл пӱяш вӱдым колтышо канал мучашыш, Межйӧрышӧ пасуш наҥгайыше корно деке, Ахазым вашлияш лекса.
4 Каласе тудлан: ”Лыплане, шкендым кидыш нал, ит лӱд. Тек тыйын шӱмет тиде кок эҥше тулвуй деч, Рецин ден сириян-влакын да Ремалий эргын ылыжше шыдышт деч ок аптыране.
5 Сирий, Ефрем да Ремалий эрге тыланет осалым ышташ шонен пыштеныт. Нуно ойлат:
6 ’Иуда ӱмбак каена, тудым лӱдыктена да сеҥен налына, кугыжажлан Тавеил эргым шогалтена’.
7 Но Господь Юмо тыге ойла:

 Тиде ок шукталт, тыге ок лий.


8 Вет Сирий дене Дамаск озалана,

 Дамаск дене – Рецин.

 Кудло вич ий гыч Ефремым кырен шалатат,

 да тудо тетла калык ок лий.


9 Ефрем дене Самарий озалана,

 Самарий дене – Ремалий эрге.

 Ӱшанда пеҥгыде огыл гын,

 те пеҥгыдын шоген огыда керт”».



10 Господь Ахазлан умбакыже ойлен:
11 «Господь Юмет деч палдарыше палым йод – кеч вес тӱнян келгытыштыже але каван кӱкшытыштыжӧ».
12 Но Ахаз вашештен: «Ом йод, Господьым тергаш ом тӱҥал».
13 Тунам Исаий каласен: «Колыштса, Давидын тукымжо! Айдеме чытышым тергыме тыланда ок сите мо? Те мыйын Юмемынат чытышыжым тергынеда?
14 Тыланда Господь Шкежак палдарыше палым пуа: теве, Ӱдыр нелемеш да Эргым ышта, тудлан Эммануил*в лӱмым пуа.
15 Осал деч кораҥаш да порым ойырен мошташ тунеммешкыже, Тудо торык ден мӱйым кочкаш тӱҥалеш.
16 Тиде йочан осал деч кораҥаш да порым ойырен мошташ тӱҥалмыж деч ончыч нине кок кугыжан мландышт, кудыж деч тый лӱдат, пустаҥдыме лиеш.
17 Но Господь тыланет, калыкетлан да тукыметлан тугай неле кече-влакым колта, могайже Ефремын Иуда деч ойырлымыж деч вара лийын огытыл – Тудо Ассирий кугыжам колта.


18 Тудо кечын Господь шӱшкалта

 да Египет эҥер аҥысе кармым,

    Ассирий мландысе мӱкшым ӱжеш.


19 Нуно чоҥештен толыт

 да коремлашке, кӱ курык шелшылашке,

    иман вондер ден кӱтымӧ верлашке шинчыт.


20 Тудо кечын Господь ӱп ден пондашдам, намысле верласе ӱпдам

 Евфрат вес могыр гыч тарлыме бритве дене –

    Ассирий кугыжан кидше дене – нӱжын шуа.


21 Кӧ тудо кечын ушкал ден кок шорыкым кучаш тӱҥалеш –


22 нунын шуко шӧрым пуымыштлан кӧра торыкым кочкаш тӱҥалеш.

 Чылан, кӧмыт тиде мландыште утаралт кодыт,

 торык ден мӱйым кочкаш тӱҥалыт.


23 Тудо кечын чыла вере,

 кушто тӱжем сикль шийым шогышо тӱжем виноград вондер шоген,

 шуанвондо ден коршаҥге кушкын шогалыт.


24 Пӱтынь мланде мучко коршаҥге ден иман вондер кушкыт,

 сандене пикш да йоҥеж дене тушто кошташ тӱҥалыт.


25 Ондак катман дене пушкыдемдыме курык тайыллашке

    тетла от кай – коршаҥге ден иман вондер деч лӱдат.

 Шолдыра вольык тушто кошташ тӱҥалеш,

 тыгыде вольыкат нуным тошка».





*а 7:2 Ефрем тыште пӱтынь Израиль кугыжанышым ончыкта.

*б 7:3 Шеар-Ясув лӱм «утаралт кодшо калык пӧртылеш» манмым ончыкта.

*в 7:14 Эммануил – тиде лӱм «Мемнан дене Юмо» манме лиеш.




ПРОРОК ИСАИЙЫН КНИГАЖЕ

8 Глава


1 Исаийын эргыже шочмаш – калыклан палдарыше пале. 5 Ассирийыште илыше-влак сар дене толыт. 11 Юмын калыкшым шижтарымаш. 21 Орлыкан жап.

1 Господь мылам каласен: «Кугу кӱоҥам нал да тушан тыглай буква дене возен шынде: Магер-шелал-хаш-баз».*а
2 Мый ӱшанле таныклыше-влакым – иерей Урий ден Захарийым, Варахий эргым – ӱжынам.



3 Вара мый пророк ватем дене малаш возынам, тудыжо мӱшкыраҥын да эргым ыштен. Господь мыланем каласен: «Тудлан Магер-шелал-хаш-баз лӱмым пу,
4 вет тиде йочан ”ачай” ден ”авай” манын ойлаш тунеммыж деч ончыч Дамаск ден Самарийыште поген налме чыла поянлыкым Ассирий кугыжа дек наҥгаят».



5 Господь мылам умбакыже ойлен:


6 «Тиде калык Силоамын лыжган йогышо вӱдшым кӱлдымыш луктын

 да Рецин ден Ремалий эргылан куанен ила,


7 садлан Господь тудын ӱмбак Евфрат эҥерын кугу да тале вӱдшым –

 Ассирий кугыжам чыла вий-куатше дене – колта.

 Эҥерын чыла вӱдкорныжо темеш,

 серлаж гыч ташлен лектеш.


8 Кугу вӱд Иуда мланде мучко шарла,

 шӱй даҥыт нӧлталтеш.

 Тудын шаралтыме шулдыржо, Эммануил,

    пӱтынь мландетым леведеш!»


9 Калык-влак, те кырен шалатыме лийыда – чытырыза!

 Тора мланде-влак, тӱткын колыштса!

 Ямдылалтса сарлан, но чытырыза,

 ямдылалтса, но чытырыза!


10 Мом ыштышашым шонен пыштыза,

 но тиде ок шукталт,

 кутырен келшыза, но нимат ок лек,

 вет мемнан дене Юмо!



11 Виян кидше дене мыйым кучен, Господь мый денем кутырен да тиде калыкын корныж дене коштмо деч мылам шекланаш кӱштен. Тудо каласен:


12 «Мом тиде калык заговорлан шотла,

 чылажымак заговорлан ида шотло.

 Мо деч тудо лӱдеш,

 тидын деч ида лӱд, ида ӧрткӧ.


13 Лач Господь Саваофым святойлан шотлыза,

 Тудын деч лӱдса, Тудын деч чытырыза!


14 Израильысе кок кугыжанышланат Тудо святитлыше лиеш.

 Тудо шӱртньымӧ кӱ, алгаштаралтме кӱ,

 Иерусалимыште илыше-влаклан шӧрга ден оптыш лиеш.


15 Шукышт нунын кокла гыч шӱртнят,

 камвозыт да шаланат,

 оптышыш логалыт, кучымо лийыт.


16 Пӱтырал да кылден шынде тиде таныклымашым,

 печать дене петыре тиде туныктымашым –

 тек тудо тунемшем-влак дене лиеш!»


17 Мый тӱҥалам вучаш Господьым,

 кеч Тудо шке чурийжым Иаков тукым деч шылтен.

 Господьлан мый инанен илем!


18 Теве мый да Господьын мылам пуымо икшыве-шамыч.

 Сион курыкышто илыше Господь Саваоф деч

    ме Израильлан колтымо палдарыше пале семын улына.



19 Кунам тыланда колышын чонжым ӱжын лукшо, юзыланыше але вудыматен шӱведыше деке каяш темлат, тыге вашештыза: «Шке Юмыж деч огыл мо калык йодшаш? Колышо-влак деч илыше-шамыч нерген йодыт мо?
20 Туныктымаш ден таныклымаш деке савырныза». Кӧмыт тиде шомак дене келшышын огыт ойло, нунын дене волгыдо уке.


21 Нуно, индыралтше да шужышо,

 мланде мучко перныл кошташ тӱҥалыт.

 Шужымекышт, кугун шыдешкен,

 шке кугыжаж ден Юмыштым каргаш тӱҥалыт.


22 Нуно кӱшкӧ, вара мландымбаке ончалыт –

 ужыт лач ойгым, пычкемышым,

 тӱп пычкемышыш нуно логалыт.

 Но кушто кызыт тӱп пычкемыш, тушто эре тыге ок лий.





*а 8:1 Тиде лӱм ’поген налаш вашка, агаш содорлана’ манмым ончыкта.




ПРОРОК ИСАИЙЫН КНИГАЖЕ

9 Глава


1 «Мыланна аза шочын». 8 Израиль кугыжанышлан ойго толеш.




1 Завулон мланде ден Неффалим мланде

    ончыч ӱлыкшемдыме лийыныт,

 но теҥыз деке кайыме корно,

 Иордан вес вел кундем,

 йот калык-влакын Галилей мландышт ончыкшым чапланат.


2 Пычкемыште коштшо калык кугу волгыдым ужеш,

 колымаш ӱмылан мландыште илыше-влаклан

    волгыдо волгалтеш.


3 Тый калыкым шукемдет,

 тудын куанжым кугемдет.

 Кузе тӱредме жап годым йывыртат

 да сарыште руалтен налмым пайлыме годым куанат,

 туге нуно Тыйын ончылнет веселитлаш тӱҥалыт.


4 Вет вачыштым темдыше неле омытам,

 тупыштым кырыше тоям,

 шыгыремдылшын пондыжым

 Тый Мадиамым кырен шалатыме кечысе семын шалатенат.


5 Сӧйыштӧ лийше кажне йолчием,

    вӱр дене амыргыше чыла вургем йӱлалтыме лийыт,

 туллан нуно лийыт кочкыш.


6 Вет мыланна аза шочын,

 мыланна Эрге пуалтын!

 Тудын вачыштыже – кучемвий,

 Тудын лӱмжӧ:*а Ӧрыктарыше, Каҥашпуышо,

 Виян Юмо, Курымаш Ача, Тынысын Онжо.


7 Тудын кучемвийжылан, тыныслыкын шукеммыжлан

    ок лий мучаш –

 Тудо Давидын престолыштыжо кугыжанышыжым вуйлата,

 чынлык да чын ыштымаш дене тудым

    курым-курымешлан пеҥгыдемда, чоткыдым ышта.

 Господь Саваофын чон йӱлен тыршымыже тидым ышта!




8 Иаков ваштареш Господь шомакым колтен,

 Израиль ӱмбаке тудо толын.


9 Пален налын тудым уло калык –

 Ефрем, Самарийыште илыше-влак, –

 кӧмыт кугешнен, тырга шӱм-чон дене ойленыт:


10 «Кермыч пырдыж сӱмырлен –

 ме тудым руымо кӱ дене угыч нӧлталына,

 ир смоква пушеҥге гыч чоҥымым шалатеныт –

 тудым кедр дене вашталтена».


11 Господь нунын ваштареш Рецинын тушманже-влакым таратен,

 тушманле калык-шамычым нӧлталын:


12 эрвел гыч – сириян-влакым,

 касвел гыч – филистим-шамычым.

 Опкын семын нуно Израильым пӧжгеныт!

 Но тунамат Господьын шыдыже лушкен огыл,

 кидше Тудын эшеат нӧлталме лийын.


13 Но калык тудым Кырыше дек савырнен огыл,

 Господь Саваофым кычалын огыл.


14 Тунам Господь ик кечыштак Израильын вуй ден почшым,

    пальме укш ден омыжшым руал кудалтен.


15 Вуй – тиде кугурак-влак ден лӱмлӧ еҥ-влак,

 а поч – шояклан туныктышо пророк-шамыч.


16 Тиде калыкын вуйлатышыже-влак нуным йомын коштыктеныт,

 вӱден наҥгайыме еҥже-шамыч корным йомдареныт,


17 сандене Господь нунын рвезыштлан куанен огыл,

 тулык йоча ден тулык ватыштым чаманен огыл.

 Вет чыланат Юмым шотлыдымо да осалым ыштыше лийыныт,

 умшашт йырныкым ойлен.

 Но тунамат Господьын шыдыже лушкен огыл,

 Тудын кидше эшеат нӧлталме лийын.


18 Тул семын йӱла осаллык:

 пытара коршаҥге ден иман вондерым,

 йӱлалта сип чодырам –

 шикш меҥге-влак кӱшкӧ нӧлталтыт.


19 Господь Саваофын кугу шыдыже мландым когарта:

 калык лиеш туллан кочкыш,

 ок чамане айдеме шке иза-шольыжым.


20 Пурла велне руалтен пӧжгат – кодыт шужышо,

 шола велне кочкыт – огыт лий темше.

 Кажне айдеме кочкаш тӱҥалеш кид чогашылжым.


21 Пӧжга Манассий Ефремым,

 Ефрем – Манассийым,

 коктын пырля – Иудам.

 Но тунамат Господьын шыдыже ок лушко,

 Тудын кидше эшеат нӧлталме лиеш.



*а 9:6 Септуагинтыште (Тошто Сугыньым акрет грек йылмыш кусарымаште) да черке-славян кусарымаште тышке эше «Кугу каҥашын Суксыжо» манмым ешарыме.




ПРОРОК ИСАИЙЫН КНИГАЖЕ

10 Глава


1 Чын огыл судитлыше-влакым ойго вуча. 5 Ассирий кугыжан кидше дене Юмо Израильым мут кучаш шогалта. Ассирийымат Юмын судшо вуча. 20 Израильын утаралт кодшо еҥже-влак шке Юмышт деке савырнат. 28 Иерусалим деке тушман лишемеш.




1 Ойго нунылан, кӧмыт чын огыл законым луктыт

 да орлыкым кондышо пунчалым возат!


2 Нуно йорло-шамычлан чын судым ынешт ыште,

 Мыйын калыкем кокла гыч незер-влакым

    чын суд деч посна кодынешт,

 тулык вате-шамычын погыштым поген налнешт,

 тулык йоча-влакым агынешт.


3 Мом те ышташ тӱҥалыда мут кучымо кечын,

 кунам тора гыч ойго толеш?

 Кӧ деке те полышым йодын куржыда?

 Кушан поянлыкдам кодеда?


4 Тунам тыланда, пленыш логалын, сукен шинчаш

 але пуштмо-влак коклаште кияш веле кодеш.

 Но тунамат Господьын шыдыже ок лушко,

 Тудын кидше эшеат нӧлталме лиеш.


5 «О Ассирий – Мыйын шыдемын тояже!

 Тудын кидыштыже сола – Мыйын кугу шыдем!


6 Мый тудым Юмым шотлыдымо калык ваштареш колтем,

    шыдем лукшо тукым ӱмбак савырем.

 Тудлан Мый нимом кодыде агаш, чыла поген налаш,

    тиде калыкым уремысе пурак семын тошкаш кӱштем.


7 Но тудын ушыштыжо тиде огыл,

 тидым огыл Ассирий шона –

 шонен пыштен тудо кырен шалаташ,

 шуко калыкым пытараш.


8 Ойла тудо:

 ”Тӧра-влакем пуйто кугыжа огытыл мо?


9 Калне ола Кархемис семын, Емаф Арпад семын

    да Самарий Дамаск семын сеҥен налме огытыл мо?


10 Мыйын кидем полган юмылан кумалше кугыжаныш-влакым сеҥен налын,

 тушто шке ыштыме юмо-влак Иерусалим ден Самарийысе деч шукырак лийыныт.


11 Мом мый Самарий да тудын полган юмыж-влак дене ыштенам,

 тидымак Иерусалим да тудын шке ыштыме юмыж-влак дене ыштем!”»

12 Кунам Господь шке пашажым Сион курыкышто да Иерусалимыште мучашла, Тудо каласа: «Шкенжым кӱшкӧ шындымылан, кугешныше ончалтышыжлан Ассирий кугыжам Мый мут кучаш шогалтем.
13 Вет тудо ойла:

 ”Шке вием да мунло улмем дене тидым ыштенам,

 вет мый ушан улам.

 Калык-влакын мланде чекыштым ӱштынам,

 поянлыкыштым агенам,

 кугыжаштым престол гыч ӱшкыж семын сӱмырал шуэнам.


14 Кузе пыжашым яра кодат,

 туге мый калык-влакын поянлыкыштым поген налынам,

 кузе пыжашыште коден кайыме муным погат,

 туге мый пӱтынь мландым руалтен налынам –

 нигӧ шулдыржым тарватен огыл,

 умшажым почын огыл, йӱкымат луктын огыл!”»


15 Товар тудын дене руышо ончылно кугешна мо?

 Пила тудын дене йыгыше ончылно моктана мо?

 Кертеш мо пондо тудым кучышо еҥым нӧлталын?

 Кертеш мо шугыньо пу дене огыл ыштыме айдемым нӧлталын?


16 Тидлан Господь, Господь Саваоф,

 Ассирийын таза еҥже-влак ӱмбак мерчыше черым колта,

 лӱмлӧ еҥже-шамычым тулйолкын йӱлалта.


17 Израильын Волгыдыжо лиеш тунам тул,

 тудын Святой Юмыжо лиеш тулйылме –

 ик кечыште Ассирийын пелчан ден коршаҥгыжым йӱлалтен пӧжга.


18 Чапле чодыра ден садлажым пытара,

1 нимогай илыше тушто ок код,

 колаш вочшо черле еҥ гай лиеш Ассирий.


19 Чодыраште пушеҥге пеш шагал кодеш –

 изи йочат нуным шотлен луктын кертеш.


20 Тудо кечын Израиль деч кодшо-влак –

 Иаков тукым гыч утаралт кодшо-влак –

 нуным кырен шалатышылан тетла эҥерташ огыт тӱҥал,

 но уло шӱм-чон дене Господьлан,

    Израильын Святой Юмыжлан, инанаш тӱҥалыт.


21 Утаралт кодшо-шамыч мӧҥгеш толыт,

 Иаков тукым деч кодшо-влак виян Юмо дек пӧртылыт.


22 Израиль, тыйын калыкет

    теҥыз ошма пырче наре лиеш ыле гынат,

 шагалже веле утаралт кодеш да пӧртылеш.

 Пытарымашым палемдыме, тудо чын суд почеш ышталтеш,


23 вет Господь, Господь Саваоф,

 палемдыме пытарымашым пӱтынь мландымбалне шукта.


24 Сандене Господь, Господь Саваоф, тыге ойла:

 «Мыйын калыкем, Сионышто илыше калыкем!

 Ит лӱд Ассирий деч, кеч тудо тыйым тоя дене кыра,

    Египет семын шугыньыжым ӱмбакет нӧлта.


25 Эше изишак, эше пыртак – Мыйын тылат сырымем эрта,

 да Мыйын кугу шыдем Ассирий ӱмбак савырна.


26 Орив кӱ курык воктене Мадиам калыкым кырен шалатымыж семын

    Господь Саваоф тунам тудын ӱмбак солам нӧлталеш,

 Египет ӱмбак нӧлталме семын

    шке пондыжым теҥыз ӱмбак нӧлталеш.


27 Тудо кечын Ассирийын нумалтышыже

    вачӱмбачет кудалтыме лиеш –

 чиктыме омытаже шӱет гыч кораҥдыме лиеш,

 тыйын вий-куатет деч тудо шалана».


28 Толыт нуно Аиаф гоч,

 эртен каят Мигроным,

 Михмасыште шапашыштым кодат.


29 Эртен каят курыклоҥым,

 Геваште йӱдым эртарат.

 Чытыра Рама,

 Саулын Гиваже гыч илыше-влак куржыт.


30 Кугу йӱкын кычкыре, Галлим калык!

 Колышт, Лаис,

 о, мыскынь Анафоф!


31 Куржын пытен Мадмена,

 Гевимыште илыше-влак каяш вашкат.


32 Тиде кечынак тушман Новышто шогалеш

 да Сион курыклан, Иерусалимысе кӱкшакалан

    шке мушкындыжым рӱза.


33 Теве Господь, Господь Саваоф,

 лӱдмашым лукшо куатше дене пушеҥге укшлам кӱрыштеш –

 кугу пушеҥге-влак руэн шумо,

 кӱкшӧ пушеҥге-влак мландымбак йӧрыктымӧ лийыт.


34 Сип чодырам Тудо кӱртньӧ товар дене руа,

 Ливанысе кугу пушеҥге семын нуно камвозыт.






ПРОРОК ИСАИЙЫН КНИГАЖЕ

11 Глава


1 Давидын тукымжо гыч тыныслыкым кондышо лектеш. 11 Шалатен колтымо израильтян-влак мӧҥгеш пӧртылыт.




1 Иессейын вожшо гыч иге лектеш,

 тудын вожшо гыч нӧргӧ одар кушкеш.


2 Тудын ӱмбалныже Господьын Шӱлышыжӧ,

 мунлылык ден уш-акылын шӱлышышт,

 умылымаш ден вий-куатын шӱлышышт,

 шинчымаш ден Юмым шотлымашын шӱлышышт лиеш,


3 Господь деч лӱдмаш тудлан куаным конда.

 Тӱжвал сын дене огыл Тудо судитлаш тӱҥалеш,

 колмо шомак почеш огыл пунчалым луктеш.


4 Йорло-влакым Тудо чын почеш судитла,

 индыралт илыше-шамычлан чын судым ышта.

 Шке шомакше дене, пуйто тоя дене, мландым пера,

 умша шӱлалтышыж дене осал еҥым пуштеш.


5 Чын ыштымаш Тудын ӱштыжӧ лиеш,

 кыдалышкыже Тудо ӱшанлыкым ӱшталеш.


6 Пире тунам пача дене пырля илаш тӱҥалеш,

 казапача пелен леопард возеш,

 презе ден лев пырля кочкын кошташ тӱҥалыт,

 изи йоча нунын кӱтӱчышт лиеш.


7 Ушкал ден ава маска пырля кочкын кошташ,

    игыштат пырля кияш тӱҥалыт,

 а лев ӱшкыж семын олымым кочкаш тӱҥалеш.


8 Аза модаш тӱҥалеш шемгишкын илыме верже воктене,

 изи йоча шке кидшым кишке пыжашыш шуялта.


9 Мыйын святой курыкыштем

    нимогай осал ден эҥгекым огыт ыште,

 вет кузе вӱд теҥызым тема,

 туге пӱтынь мланде Господьым палымаш дене темеш.


10 Тудо кечын Иессейын вожшо гыч иге

    калык-влаклан тисте семын нӧлталтеш,

 тӱрлӧ калык тудын дек толеш,

 да тудын илыме верже чаплана.


11 Тудо кечын Господь кидшым кокымшо гана шуялта

 да утлен кодшо шке калыкшым Шкаланже пӧртылта –

 пӧртылта нуным Ассирий гыч,

 Египет, Пафрос да Эфиопий гыч,

 Елам ден Сеннаар гыч, Емаф да теҥыз отрола гыч.


12 Калык-влаклан Тудо тистым нӧлталеш

 да Израиль гыч поктен колтымо калыкым пӧртылта,

 Иуда мланде гыч шалатен колтымо еҥ-шамычым

    мландын ныл тӱржӧ гыч пога.


13 Кӧранымыжым чарна Ефрем,

 Иуда шыгыремдылмыжым чарна.

 Кӧранаш ок тӱҥал Иудалан Ефрем,

 Иуда Ефремым огеш шыгыремде.


14 Касвелне нуно филистим-влак ӱмбаке кержалтыт,

 эрвелне илыше калык-шамычым агат:

 шуят кидыштым Едом ден Моав ӱмбаке,

 аммон-влак кид йымалнышт лийыт.


15 Господь кошта Египет теҥызын иксажым,

 да, когартыше мардежым колтен,

 Евфрат ӱмбак шке кидшым шуялта –

 эҥерым савыра шым изэҥерыш,

 лиеш нуным вончаш, йолчиемым нӧртыде.


16 Тунам Ассирийыште утлен кодшо калыкшылан

    кумда корно почылтеш –

 Израильын Египет мланде гыч лекмыж годымат тыгак лийын.




ПРОРОК ИСАИЙЫН КНИГАЖЕ

12 Глава


Господьлан тауштымо муро.




1 Тудо кечын тый каласет:

 «Тыйым чапландарем, Господь!

 Мылам Тый шыдым кученат,

 но шыдет лушкен, да мыйым Тый лыпландаренат.


2 Чынжымак, Юмо – мыйын утарымашем,

 Тудлан мый инанем, нимо дечын ом лӱд.

 Господь – вий-куатем, Господь – мыйын мурем,

 Тудо мыйым утарен!»


3 Утарымаш памаш гыч вӱдым

    куанен кошталаш тӱҥалыда.


4 Тудо кечын те маныда:

 «Моктыза Господьым, Тудын лӱмжым ӱжын кумалза!

 Калык-влак коклаште пашаж нерген каласкалыза,

 Тудын лӱмжын кӱдыратле улмыж нерген ушештарыза.


5 Господьлан мурыза, вет Тудо кугу паша-влакым ыштен –

 тек тидын нерген уло мланде пала.


6 Сионышто илыше-влак, куаныза да мурыза,

 вет тендан коклаште Израильын Святой Юмыжо пеш кугу!»




ПРОРОК ИСАИЙЫН КНИГАЖЕ

13 Глава


Вавилон нерген пророклен ойлымаш.

1 Вавилон нерген пророклен ойлымаш – тудым Исаий, Амос эрге, кончымаш гоч налын.


2 «Чара курыкышто тистым нӧлталза,

 чот кычкырыза, кидда дене рӱзыза –

 тек он-влакын капкашкышт пурат.


3 Шкемын ойырен налме-влакемлан Мый кӱштымашым пуэнам,

 шыдем опталаш манын, виян сарзе-влакем ӱжынам –

 Мыйын кӱдыратле улмемлан нуно куанат.


4 Курыклаште кугу йӱк-йӱан шокта,

 тушто – пуйто кугу калык тӱшка.

 Пырля погынен, кугыжаныш ден калык-влак лӱшкат –

 Господь Саваоф сарзывийжым кредалаш ямдыла!


5 Толыт нуно тора эл гыч, каватӱр гыч –

 Господь да Тудын шыдыжын саргуралже-влак толыт

    уло мландым пытараш.


6 Чот шортса, вет Господьын кечыже лишне!

 Чылакертшын колтымо пытарымашыже семын тудо толеш.


7 Сандене чылаштын кидышт лушка,

 кажныжын шӱмжӧ лӱдын кӱлтка.


8 Чылан лӱдыт, орлык ден корштымаш нуным авалтат,

 йочам ыштыше ӱдырамаш семын тӱҥалыт йӧсланаш.

 Икте-весышт ӱмбаке лӱдын-ӧрткен ончат,

 чурийышт нунын йӱлаш тӱҥалеш.


9 Теве толеш Господьын шучко кечыже

    кугу да когартарыше шыде дене!

 Тудо мландым пустаҥда,

 тудын ӱмбач чыла сулыканым пытара.


10 Кавасе шӱдыр-влак волгалтарымым чарнат,

 кече лекмыж годым пычкемыш лиеш,

 тылзе огеш волгалтаре.


11 ”Мый тӱням осал пашажлан,

 осал еҥ-шамычым сулыкыштлан наказатлем.

 Кугешныше-влакын сӱрзалыкыштлан*а мучашым пыштем,

 шыгыремдылше-шамычын кугешнымашыштым ӱлыкшемдем.


12 Мый тыге ыштем – айдеме-влак яндар шӧртньӧ деч,

    Офирысе шӧртньӧ деч шуэнрак вашлиялташ тӱҥалыт.


13 Тидлан Мый кавам рӱзалтем,

 да мланде Господь Саваофын кугу шыдыж деч

    шке верже гыч тарвана –

 Тудын йӱлышӧ шыдыжын кечынже тиде лиеш.


14 Поктен кайыме ирказа да кӱтӱчӧ деч посна коштшо шорык-влак семын

 тунам кажне еҥ шке калыкше дек пӧртылеш,

 кажныже шке мландышкыже куржеш.


15 Но кӧ логалеш, тудым шуралтен пуштыт,

 кӧм кучат – керде деч камвозеш.


16 Азаштым шинча ончылнышт перен пуштыт,

 пӧртыштым агат, ватыштым намыслат.


17 Мый нунын ӱмбак мидян-влакым колтем,

 кӧмыт шийлан кумылан огытыл,

 кӧмыт шӧртньым нимоэш ужыт.


18 Нунын пикшышт самырык рвезе-влакым пытара,

 аза-шамычым илышым ок кодо –

 йоча-влак дек ок лий нимогай чаманымаш”.


19 Вавилонымат – кугыжаныш-влакын моторлыкшым,

 халдей-шамычын чап ден кугешнымашыжым –

 Юмо пытара Содом ден Гоморра семын.


20 Нигӧ тушто нигунам ок вераҥ,

 тушто нигӧ илаш ок тӱҥал.

 Ок шынде тушан омашыжым араб,

 кӱтӱчӧ-влак кӱтӱшт дене огыт кане.


21 Ир янлык-влак тушан вераҥыт,

 пӧрт-влак тумна дене темыт.

 Илаш тӱҥалыт тушто страус-шамыч,

 пунан ирказа-влак тӧрштылаш тӱҥалыт.


22 Карманыштышт тулпире-шамыч,

    сӧрал полатыштышт гиене-влак урмыжаш тӱҥалыт.





*а 13:11 Сӱрзалык – наглость, дерзость.




ПРОРОК ИСАИЙЫН КНИГАЖЕ

14 Глава


Вавилон нерген пророклен ойлымаш (умбакыже): 1 Израильтян-влак шке мландышкышт пӧртылыт. 3 Вавилон кугыжан пытымыже. 22 Вавилон ден Ассирийым пытарымаш. 28 Филистим мландым пустаҥдымаш.




1 Жап лишемеш, нине кече-влак толыт:

 Господь Иаковым чамана,

 Израильым угыч ойырен налеш

 да нуным шке мландышкышт пӧртылта.

 Йот тукым еҥ-влак нунын дек ушнат,

 Иаков эрге-шамыч дене пырля илаш тӱҥалыт.


2 Калык-влак израильтян-шамычым нунын мландышкышт кондат.

 Господьын мландыштыже нине калыкым

    Израиль тукым шке кулжым ышта.

 Нуным пленыш налше-влакым ынде нуно пленыш налыт,

 нуным шыгыремдыше-шамыч дене озаланаш тӱҥалыт.

3 Тудо кечын, кунам Господь тыйым орлык, ойго да ӧкым ыштыме неле паша деч утара,
4 Вавилон кугыжа нерген тый воштылчык мурым мурет:

 ”Уке ынде орландарыше,

 тудын кугу шыдыжлан толын мучаш!


5 Господь осал-влакын пондыштым,

    вуйлатыше-шамычын кучемвий тояштым пудыртен.


6 Нуно, ажгынен, калык-влакым чарныде кыреныт,

 шыде вуйлатыше лийын, тукым-шамычым чаманыде темденыт.


7 Уло мланде ынде тыныслын кана,

 лач куанен кычкырыме йӱк йоҥга.


8 Тыйын нерген колын, кипарис-влак куанат,

 Ливан кедр-влак йывыртат.

 Нуно ойлат: ’Курымеш мален колтымекет,

    мемнам руаш ынде нигӧ огеш тол’.


9 Мланде йымалысе вес тӱня тылат кӧра пудыранен,

 тыйым вашлияш вашка.

 Тылат кӧра тудо колышо-влакын чоныштым помыжалтарен:

 мландымбалне ондак вуйлатыше чыла оным,

 калык-влакын чыла кугыжаштым престолышт гыч кынелтен.


10 Нуно чылан тылат каласат:

 ’Тыят мемнан гай вийдыме лийынат!

 Тыят мемнан гай лийынат!’


11 Тыйын чапетым вес тӱняшке

    кӱсле семет дене пырля сӱмырал шуымо.

 Шукш-влак лийыныт вакшет,

 нунак улыт тыйын леведышет.


12 Кузе тый камвозынат кава гыч,

 эр шӱдыр, ӱжаран эргыже!

 Мланде ӱмбак сӱмырал шуымо улат,

 калык-влакым тошкышо!


13 Тый шоненат: ’Кӱзем кавашке,

 Юмын шӱдыржӧ-влак деч кӱшнӧ престолым шындем

 да тора йӱдвелыште юмо-влакын погынымо курыкышкышт шинчам.


14 Кӱзем пыл-влак деч кӱшкӧ,

 Чыла деч Кӱшылысӧ гай лиям’.


15 Но тый сӱмырал шуымо улат вес тӱняшке,

 мланде пундашын келгытышкыже.


16 Тыйым ужшо-влак тӱткын ончалыт да ӧрыт:

 ’Тиде тудо мо, кӧ мландым, кугыжаныш-влакым чытырыктен,


17 тӱням ир мландыш савырен,

 ола-шамычым шалатен,

 пленыш налме-влакым мӧҥгышкышт колтен огыл?’


18 Калык-влакын чыла кугыжаштым тоеныт чап дене,

 кажныже кия поян шӱгарыштыже.


19 А тый шке шӱгарыштет от кий,

 тый йӧрдымӧ укш семын кудалтыме улат!

 Киет керде дене шуралтен пуштмо-влак коклаште,

 кӧмыт кӱ вынемыш улыт кудалтыме.

 Мландымбалне кийыше капетым коштыт тошкен!


20 От лий тый моло кугыжа семын тойымо,

 вет шке мландет пустаҥденат, шке калыкет пытаренат.

 Тек осал тукымын лӱмжӧ нигӧн умшаж гыч ок лек!


21 Ача-кочаштын титакыштлан тудын эргыж-влакым пушташ ямдылалтса –

 тек нуно мландым сеҥен огыт нал,

 тек нунын олашт тӱня мучко огыт шарле”.


22 ”Мый нунын ваштареш кынелам”, –

 ойла Господь Саваоф.

 ”Мый Вавилонын лӱмжым да тушто утаралт кодшо-влакым,

 йочаж ден уныкаже-влакым чыла пытарем”, –

 ойла Господь.


23 ”Мый тудым купыш савырем,

 шоҥшо-влакын илемыштым ыштем,

 чыла пытарыше ӱштервоштыр дене ӱштыл шуэм”, –

 ойла Господь Саваоф».


24 Тыге Господь Саваоф товатлен ойлен:

 «Кузе Мый шонен пыштенам, тугак лиеш,

 мом палемденам, тидак лиеш.


25 Мый шке мландыштем ассириян-влакым пытарем,

 шке курыкыштем нуным тошкем.

 Мыйын калыкемын омытаже кудашме лиеш,

 вачӱмбачше нумалтыш камвозеш».


26 Теве пӱтынь мланде шотышто палемдыме пунчал,

 теве чыла калык ӱмбак шуялтыме кид!


27 Вет тидым Господь Саваоф палемден –

 кӧ тудым вашталтен кертеш?

 Тудын кидше шуялтыме – кӧ тудым кораҥден кертеш?



28 Ахаз кугыжан колымо ийын тыгай пророк шомак лийын:


29 «Ит куане, филистим мланде,

 тыйым кырыше пондын пудыргымыжлан!

 Вет кишкын вожшо гыч шемгишке лектеш,

 тудын саскаже чоҥештылше кишке лиеш.


30 Тунам эн йорло-влак темше лийыт,

 незер-шамыч малаш возыт лӱдде.

 А тый дечет кодшо вожым пытарем шужымаш дене,

 утаралт кодшет-влак лийыт пуштмо.


31 Шортса, капка-влак! Урмыж, ола!

 Лӱдын чытыре, пӱтынь филистим мланде!

 Вет йӱдвел гыч шикш толеш –

 тиде сарзывий лишемеш,

 тушто почеш кодшо уке.


32 Мом каласаш тиде калыкын уверзыже-влаклан? –

 Господь Сионлан негызым пыштен,

 Тудын калыкшын йорло еҥже-влак

    тушто утаралтме верым муыт».






ПРОРОК ИСАИЙЫН КНИГАЖЕ

15 Глава


Моав мланде нерген пророклен ойлымаш.

1 Моав нерген пророклен ойлымаш.

 «Ар-Моавым ик йӱдыштӧ пустаҥдат, тудым шалатат!

 Кир-Моавым ик йӱдыштӧ пустаҥдат, тудым шалатат!


2 Баит ден Дивонышто илыше-влак кӱкшакашке кӱзат,

 толыт нуно святой верлашке шорташ.

 Нево ден Медева верч Моав мӱгырен шортеш.

 Чылаштын ӱпышт тӱредме, пондашышт нӱжымӧ.


3 Чоштыра вургемым чиен, уремлаште коштыт,

 пӧрт леведыш ӱмбалне да погынымо верлаште

    мӱгырен шортыт чылан, шинчавӱдым йоктарат.


4 Магырат Есевон ден Елеал,

 шокта йӱкышт Яац марте.

 Мӱгырен шортыт Моавын сарзыже-влак,

 шӱмышт нунын чытыра.


5 Чонем Моав верч кычкырен шортеш!

 Тушто илыше-влак Сигорыш, Кумшо Эглаш куржыт,

 Лухитыш шортын кӱзат,

 азапыш логалмыштлан Хоронаим корнышто магырат.


6 Нимримын вӱдшӧ йомын, шудо кошкен,

 кушкыл лывыжген – нимогай ужарге кодын огыл.


7 Уло погыштым, мом арален коденыт,

 нуно Аравим эҥер вес могырыш наҥгаят.


8 Кугун магырыме йӱк Моавын кундемлажым темен,

 нунын шортмышт Эглаим, Беэр-Елим марте шокта,


9 вет Димонын вӱдшӧ вӱр дене темын.

 Но Мый Димон ӱмбак эше весымат колтем –

 утлышо моав-влак, тиде элыште кодшо-шамыч ӱмбаке

    лев-влакым колтем.






ПРОРОК ИСАИЙЫН КНИГАЖЕ

16 Глава


Моав-влак Иерусалим деч полышым арам йодыт.




1 Мландын озажлан пӧлек шотеш пача-влакым колтыза –

 ир мландысе Села гыч Сион ӱдырын курыкышкыжо колтыза!


2 Арноным келын вончымо вер воктене

 Моавын ӱдыржӧ-влак пыжаш гыч камвочшо

    да шулдыржо дене лупшкедылше кайыкиге гай лийыт.


3 ”Каҥашым пу, пунчалым лук –

 тек ӱмылет мемнам кечывалым йӱд семын леведеш!

 Поктен колтымо-влакым шылте,

 куржшо-шамычым нуным кычалше кидыш ит пу!


4 Илаш пурто поктен колтымо моав-влакым,

 пытарыше деч шылын утлымо вер нунылан лий!”

 Кунам шыгыремдылше-влак огыт лий, пустаҥдымаш пыта,

 да тиде мландым тошкен коштшо-влак йомыт,


5 тунам престол порылык дене пеҥгыдемеш,

 да тушко чынлык дене Давидын пӧртшӧ гыч судья шинчеш –

 чыным кычалше, эре чын ыштыше.


6 Ме колынна Моавын кугешнымыже,

    утыждене кугешнымыж нерген,

 оҥым кадыртымыже, шкем кӱшкӧ шындымыже

    да тырга улмыж нерген,

 но тудын моктанымыже пуста улеш.


7 Сандене моав-влак тек шортыт,

    шке мландышт шотышто чылан магырат.

 Кирхарешетысе изюмым*а шарналтен,

 ойгыш логалше-влак тек шортыт!


8 Кошкеныт Есевонысо пасу-влак,

 Сивмасе виноград вондер-влак.

 Калык-шамычын вуйлатышышт эн сай виноград укшлам руэныт.

 Нине виноград аҥа-влак ондак Иазер марте,

    ир мланде дек шумеш шуйналтыныт.

 Нунын игышт шарлен,

 теҥыз вес могырыш шуын улмаш.


9 Сандене мыят Сивмасе вондер-влак шотышто

    Иазер семын шортам.

 Есевон ден Елеал,

 шинчавӱдем дене тендам вӱдыжтарем,

 вет саскам погымо да тӱредме жап годым

 куан йӱк тендан дене тетла ок шокто.


10 Садлаште йомын куанен йывыртымаш,

 огыт муро виноград аҥалаште, куанен огыт йӱклане.

 Темден лукмо верлаште нигӧ виноградым ок тошко,

 куанле йӱк-йӱанлан толын мучаш.


11 Моав шотышто шӱмем шортеш кӱсле семын,

 Кирхарешет верч чонем шортеш.


12 Шнуй кӱкшакашке кумалаш толын,

 Моав шкенжым арам улныктара,

 шнуй верышкыже толеш,

 но тудлан нимо ок полшо».

13 Теве Господьын Моав шотышто шукертак каласыме шомакше.
14 А кызыт Господь тыге ойла: «Кум ий гычын, тарлалтме ий-влакым шотлымо семын шотлаш гын, Моавын чапше вола да тудын шуко чотан калыкше иземеш, а кӧмыт утаралт кодыт, нуно шагал да начар лийыт».





*а 16:7 «Кирхарешетысе изюмым» – тидым «Кирхарешетын пеҥгыде негызшым» манынат умылаш лиеш.




ПРОРОК ИСАИЙЫН КНИГАЖЕ

17 Глава


1 Дамаск нерген пророклен ойлымаш. 4 Юмо Израильым наказатла. 12 Тушман калык-влакын сеҥалтмышт.

1 Дамаск нерген пророклен ойлымаш.

 «Дамаск тетла ола ок лий,

 тудын деч лач кӱ ора кодеш.


2 Ароерысе ола-влак коден кайыме лийыт,

 тушто кӱтӱ-влак канен кияш тӱҥалыт,

 нуным лӱдыктышӧ нигӧ ок лий.


3 Ефремын чоткыдемдыме олаже-влак йомыт,

 Дамаскыште кугыжа кучемвий тетла ок лий.

 Израильтян-влакын чапышт дене мо лийын,

 тидак Сирийын утаралт кодшо еҥже-шамыч дене лиеш», –

 ойла Господь Саваоф.


4 «Тудо кечын Иаков тукымын чапше иземеш,

 кӱжгӧ капше явыга.


5 Тиде жап тӱредме пагыт гай лиеш –

 тӱредшын кидше шурно парчам пӱчкеш,

 да Рефаим лапверыште шурно парчам погат.


6 Тушто икмынярын веле кодыт –

 лач тыге лиеш олив пушеҥгым рӱзалтыме годым,

 кунам эн кӱшыл укшышто кок-кум олив,

 иктаж укшышто ныл-вич саска гына кодеш», –

 ойла Господь, Израильын Юмыжо.


7 Тудо кечын еҥ-влак шке Ыштышышт дек савырнат,

 шинчаштым Израильын Святой Юмыж ӱмбак виктарат.


8 Чоҥымо жертвенникыштым нуно тетла огыт ончал,

 шке кидышт дене ыштыме Ашера меҥге

    да тӱтырымӧ жертвенник ӱмбак шинчаштым огыт савыре.



9 Израиль эрге-влакын ты мландыш толмекышт мо лийын, тудо кечын нунын чоткыдемдыме олашт дене тидак лиеш: тушто илыше-шамыч куржыт, чылажат пустаҥеш, сип чодыра-влак гына кодыт.


10 Монденат тый утарыше Юметым,

 шарналтен отыл тыйым аралыше Кӱ курыкым!

 Сандене йот юмо-влак лӱмеш садым куштет,

 йот виноград укшлам шындет.


11 Шындымет кечынак нуно кушкын шогалыт,

 тудо эрденак пеледаш тӱҥалыт.

 Но кунам орлык ден чарныдыме корштымаш кече толеш,

 тыйын лектышет ок лий.


12 О, калык-влакын йӱк-йӱанышт шокта,

 гӱжлат нуно теҥыз семын!

 О, тукым-влакын гӱжлымышт шокта,

 лӱшкат нуно кугу вӱд семын!


13 Гӱжлат калык-влак кугу вӱд семын!

 Но Тудо нуным лӱдыкта, да нуно куржыт умбаке,

 мардежын курыкыш наҥгайыме арва семын,

    тӱтан мардежын поктымо пурак семын чошат.


14 Кастене шучкылык толеш!

 Эр марте нуно огыт код.

 Теве мемнам агыше-влакын пӱрымашышт,

 теве мо нуным вуча!






ПРОРОК ИСАИЙЫН КНИГАЖЕ

18 Глава


Эфиопий нерген пророклен ойлымаш.




1 «Ойго тыланет, Эфиопий эҥер-влак вес велне кийыше,

    чоргыктышо шулдыр*а йӱк дене темше мланде!


2 Тӧра-влакетым тый теҥыз дене колтет,

 вӱд дене колтет нуным омыж пушеш.

 Писе уверзе-влак, кайыза

    кугу капан, пондашдыме калык деке,

 лишнат да тораштат лӱдмашым лукшо,

    виян да чыла сеҥен налше калык деке,

 кӧн мландыжым эҥер-влак пӱчкедат!


3 О те, тӱнямбалне улшо-влак,

 мландымбалне илыше-шамыч!

 Кунам курык ӱмбалне тисте нӧлталтеш, ончыза,

 кунам пуч пуалта, колыштса!


4 Тыге мыланем Господь каласен:

 ”Шокшо игечын йолгыжшо волгыдо семын,

 уржа-сорла годсо тӱтыра семын

 Мый шке илыме верем гыч шыпак ончаш тӱҥалам”.


5 Вет виноградым погымо деч ончыч,

 кунам тудо пеледын пыта да саска кӱаш тӱҥалеш,

 Господь укш-влакым кӱзӧ дене пӱчкеш,

 одар укшлам руэн кудалта.


6 Чылажат курыкласе сут кайыклан, ир янлыклан кодеш:

 кайык-влак тушто кеҥежым,

    а янлык-шамыч телым илаш тӱҥалыт.


7 Тиде жапыште Господь Саваофлан

 кугу капан, пондашдыме калык деч –

 лишнат да тораштат лӱдмашым лукшо,

 виян да чыла сеҥен налше калык деч,

 кӧн мландыжым эҥер-влак пӱчкедат –

 Сион курыкыш, Господь Саваофын лӱмжын илыме верышкыже,

 пӧлекым кондат».



*а 18:1 Тыште, очыни, шурнышырчык-влак нерген ойлалтеш.




ПРОРОК ИСАИЙЫН КНИГАЖЕ

19 Глава


1 Египет нерген пророклен ойлымаш. 16 Египтян-влак Господьлан кумалаш тӱҥалыт.

1 Египет нерген пророклен ойлымаш.

 «Теве Господь писын коштшо пыл ӱмбалне шинча,

 Египетыш кая.

 Египетын шояк юмыжо-влак Тудын ончылно чытырат,

 Египетын шӱмжӧ лӱдын кӱлтка!


2 ”Мый египтян-влакым икте-весышт ваштареш тарватем:

 иза шке шольыж дене кредалаш тӱҥалеш,

 пошкудо – пошкудыж дене, ола – ола дене

 да кугыжаныш – кугыжаныш дене.


3 Египтян-влак аптыранымашыш пурат,

 шонен пыштымыштым Мый шалатем –

 тунам нуно шояк юмо деч, вес тӱняш кайышын чонжо деч,

 колышын чонжым ӱжын лукшо да шӱведыше деч йодаш каят.


4 Мый египтян-влакым осал тӧра кидыш пуэм,

 торжа кугыжа нунын дене озаланаш тӱҥалеш”, –

 ойла Господь, Господь Саваоф.


5 Теҥызын вӱдшӧ кошка,

 эҥер куакшемеш, кукшо мландыш савырна.


6 Вӱдкорно-влак шакше ӱпшым луктыт,

 Египетын йогынжо-шамыч таляка лийыт да кошкат,

 омыж ден вӱдвондо когарген шемемыт.


7 Нил эҥер аҥысе кушкыл,

    сер воктенысе пасулаште мом ӱдымӧ – чыла кошка,

 лиеш мардеж дене наҥгайыме, чыла пыта.


8 Шинчавӱдыштым йоктарат колызо-влак,

 эҥерыш эҥырым кышкыше-шамыч шорташ тӱҥалыт,

 вӱдыш вапшым шындыше-влакым шӱлык авалта.


9 Йытыным тулышо-влак ойгыш логалыт,

 чапле куэмым куышо-шамыч ӱшаным йомдарат.


10 Вургемым ыштыше-влак ойгаҥыт,

 тарлалтше пашаеҥ-шамычым шӱлык авалта.


11 Цоан олан онжо-влакын ушышт каен!

 Фараонын мунло каҥашпуышыжо-шамыч

    шотдымо каҥашым пуат.

 Кузе нуно фараонлан каласаш тоштыт:

 ”Ме мунло еҥ-влакын эргышт,

    акрет кугыжа-шамычын эргышт улына”?


12 Кушто улыт нуно, тыйын мунло еҥет-влак?

 Тек нуно тыланет каласат, тек пален налыт –

 мом Господь Саваоф Египетлан пӱрен!


13 Цоанын онжо-влакын ушышт каен!

 Мемфисын*а онжо-шамыч ондалалтыныт –

 Египет тукым-влакын кугуракышт

    калыкым чын корно гыч кораҥденыт.


14 Господь нунын ушыштым пудыратен,

 да нуно Египетым чын корно гыч кораҥдат –

 тудыжо йӱшӧ еҥ семын шке укшинчышыштыже тошкыштеш.


15 Египетлан тетла нигӧ полшен огеш керт,

 лийже тудо кеч вуй але поч, пальме укш але омыжвондо.



16 Тудо кечын египтян-влак ӱдырамаш гай лийыт – нуно Господь Саваофын нӧлталме кидше деч лӱдын чытырнат.
17 Иуда мланде египтян-влаклан шучкылыкыш савырна – кажныже, кӧлан тудын нерген каласат, Господь Саваофын нунын шотышто мом шонен пыштымыж деч лӱдын чытырна.



18 Тудо кечын Египет мландысе вич ола ханаан йылме дене*б ойлаш тӱҥалеш да Господь Саваофлан товатмутым пуа. Нунын кокла гыч иктыжым ”Кече ола” манын лӱмдат.
19 Тудо кечын Египет мланде покшелне Господьлан жертвенник шогаш тӱҥалеш, а чек воктене – Господь лӱмеш шогалтыме кӱ.
20 Египет мландыште нуно Господь Саваоф нерген пале да танык лийыт. Кунам египтян-влак шыгыремдыме лийыт да Господь деч полышым йодын кумалыт, Тудо нунылан утарышым да пыдал налшым колта, да тудыжо нуным утара.
21 Тыге Господь Шкенжым Египетыште палдара, да египтян-влак тудо кечын Господьым пален налыт. Нуно Тудлан, вольык надыр ден кинде надырым конден, вуйыштым сават, сӧрымашым пуат да шуктат.
22 Господь Египетым пера да Шкеак паремда. Кунам нуно Господь деке мелын савырнат, Тудо сӧрвалымыштым колеш да нуным паремда.
23 Тудо кечын Египет гыч Ассирийыш кугу корно шуйналтеш. Ассириян-влак Египетыш, а египтян-шамыч Ассирийыш кошташ тӱҥалыт. Египтян ден ассириян-влак Господьлан пырля кумалаш тӱҥалыт.
24 Тудо кечын Израиль кумшо кугу кугыжаныш, Египет да Ассирий дене иктӧр, лиеш. Пӱтынь мландылан тудо суапландарымаш лиеш.
25 Господь Саваоф нуным суапландара, тыге каласа: ”Суапландарыме улыт Мыйын калыкем – египтян-влак, Мыйын кидемын пашаже – ассириян-шамыч да Мыйын ойырен налме калыкем – Израиль”».





*а 19:13 Мемфис – Еврей текстыште «Ноф», тиде вер мыланна Мемфис лӱм дене палыме.

*б 19:18 «Ханаан йылме дене» – вес семын «еврей йылме дене».




ПРОРОК ИСАИЙЫН КНИГАЖЕ

20 Глава


Египет нерген пророклен ойлымаш (умбакыже).

1 Тудо ийын, кунам Ассирий кугыжа Саргонын колтымо тартан*а Азот деке толын да, ваштарешыже кредалын, тудым сеҥен налын,
2 Господь Исаийлан, Амос эргылан, тыге каласен улмаш: «Кыдалыште кечыше чоштыра вургеметым да йолет гыч сандальым кудаш». Исаий тыгак ыштен – чараматын да чарайола коштын.
3 Господь каласен: «Кузе Мыйын Исаий тарзем кум ий чараматын да чарайола коштын – тиде Египет ден Эфиопий шотышто палдарыше пале лийын, –
4 туге Ассирий кугыжа Египетыште пленыш налме да Эфиопий гыч наҥгайыме еҥ-влакым, самырык ден шоҥгымат, чараматын да чарайолын, чара коварчаным*б поктен наҥгая – Египетым намысыш пурта.
5 Тунам Эфиопийлан инаныше да Египет дене моктаныше-влак пеш чот лӱдыт, намысыш пурат.
6 Тудо кечын тиде теҥыз серыште илыше-влак каласат: ”Теве мо лийын нунын дене, кӧмытлан ме инаненна да, Ассирий кугыжа деч аралалташ манын, кӧмыт дек полышым йодын миенна! Кузе мыланна кызытше утаралташ?”»





*а 20:1 Тартан – Ассирийысе титул, тӱҥ сарзывуйым тыге лӱмденыт.

*б 20:4 Коварче – ягодица.




ПРОРОК ИСАИЙЫН КНИГАЖЕ

21 Глава


1 Вавилон нерген пророклен ойлымаш. 11 Дума кундем нерген пророклен ойлымаш. 13 Аравий нерген пророклен ойлымаш.

1 Теҥыз воктене улшо ир мланде нерген пророклен ойлымаш.

 «Кузе Кечывалвел мландыште тӱтан мардеж чоҥештылеш,

 туге ир мланде гыч, шучко мланде гыч пытарымаш толеш.


2 Шучко кончымаш мылам ончыктымо лийын:

 элым ужалыше ужала, мландым пустаҥдыше пустаҥда!

 ”Керылт, Елам! Авырен нал, Мидий!

 Чыла йӧсын йыҥысымылан Мый мучашым пыштем”.


3 Тиде кончымашлан кӧра кӧргем чытырналтын,

 азам ыштышын орлыкшо мыйым авалтен.

 Мом колмем деч мый тӱҥгылгенам,

 мом ужмем деч ӧрткенам.


4 Шӱмем вургыжеш, капем чытырыкта,

 ласкалыкым кондышо рӱмбалге кызыт мыйым лӱдыкта.


5 Ӱстелым погат, ковёрым шарат да кочкын-йӱыт.

 Кынелза, сарзывуй-влак, шке авыртышдам шӱрыза!


6 Вет мыланем Господь тыге каласен:

 ”Кай, шогалте оролым – тек мом ужмыжым ойла!


7 Ужеш гын тудо мужыр дене толшо сарзе-влакым:

 имне, осёл да верблюд ӱмбалне шинчыше-шамычым –

 тек тӱткын эскера, чот тӱткын!”


8 Орол кычкыралын: ”Озам, мый кечыгут оролем,

 йӱдымат шке верыштем шогем.


9 Теве нуно лишемыт – мужыр дене толшо имнешке-влак!”

 Вара тудо увертарен кычкыралын:

 ”Пытен, пытен Вавилон!

 Тудын шояк юмыжо-влак мландымбалне шалатыме кият!”


10 О, идымыште шийме мыйын калыкем!

 Мом мый Израильын Господь Саваоф Юмыж деч колынам,

 лач тудымак тыланда увертарем».



11 Дума кундем нерген пророклен ойлымаш.

 «Сеир гыч мыланем кычкырат:

 ”Орол, вашке мо йӱд пыта?

 Орол, вашке мо йӱд пыта?”


12 Орол вашешта: ”Эр шуэш, но эше йӱд.

 Угыч йоднеда гын, мӧҥгеш толза да йодса”».



13 Аравий нерген пророклен ойлымаш.

 «Деданыште илыше калыкын ӱштыганже-влак,

 Аравийысе чашкерыште йӱдым эртарыза!


14 Фема мландыште илыше-влак!

 Сусынышо-шамычлан вӱдым наҥгайыза,

 куржшо-влакым кинде дене вашлийза!


15 Вет нуно керде деч, лодак гыч лукмо керде деч куржыт,

 куржыт чымалтарыме йоҥеж деч, шучко сар деч.



16 Господь мыланем тыге каласен: ”Ик ий гычын, тарлалтме ий-влакым шотлымо семын шотлаш гын, Кедарын чапшылан мучаш толеш.
17 Кедарын тале пикшызыже-влак шагалын кодыт”».


 Тыге Господь, Израильын Юмыжо, каласен.






ПРОРОК ИСАИЙЫН КНИГАЖЕ

22 Глава


1 Иерусалим нерген пророклен ойлымаш. 15 Полат вуйлатыше Севналан шижтарен каласымаш.

1 Кончымаш лапвер*а нерген пророклен ойлымаш.

 «Мо тый денет, молан еҥет-влак леведыш ӱмбаке кӱзеныт?


2 Йомартлын гӱжлышӧ, куанен йӱкланыше ола!

 Тыйын еҥет-влак керде деч огыл пытеныт,

 сӧйыштӧ огыл коленыт.


3 Он-влакет чылан пырля куржыныт,

 пикшым лӱйыде, кучымо лийыныт.

 Тендам чыладам, кӧм муыныт, руалтен кученыт,

 кеч-мыняр умбаке куржында гынат.


4 Сандене мый каласенам:

 Кодыза мыйым, мый кочын шорташ тӱҥалам.

 Мыйым лыпландараш ида тӧчӧ,

 вет мыйын калыкем пытен.


5 Вет Господь, Саваоф Юмо, Кончымаш лапверлан

    пудыраныме, шалатыме, аптыраныме кечым палемден.

 Ола пырдыжым сӱмырат, кычкырыме йӱк курык вуй марте шокта.


6 Еламын сарзыже-влак сакеныт пикш лодакыштым,

 сарлык орва да имнешке дене толыт,

 Кир гыч толшо сарзе-шамыч авыртышым нӧлтат.


7 Тыйын эн сай лапверет-влак орва дене темыныт,

 ола капка воктене имнешке-шамыч рат дене шогат.


8 Иуда ӱмбач аралтыш кидым кораҥдыме!

 Тудо кечын те Кедр полатысе саргуралым ончалында


9 да Давид-Оласе пырдыжыште шуко рожым ужында,

 Ӱлыл пӱяште шапаш вӱдым погенда.


10 Иерусалимысе пӧрт-влакым ончен лекмеке,

 ола пырдыжым тӧрлаш манын,

 те южо пӧртшым ронченда.


11 Кок пырдыж коклаште те

    Тошто пӱян вӱдшылан аралыме верым ыштенда.

 Но Кӧ чыла тидым шукташ палемден,

 Тудын дек шинчадам савырен огыдал.

 Кӧ шукертак тидым ышташ шонен пыштен,

 Тудым ончен огыдал.


12 Господь, Господь Саваоф,

 тудо кечын тендам шорташ да ойгыраш,

    вуйысо ӱпым нӱжаш да чоштыра вургемым чияш ӱжеш.


13 Но тендан дене – йывыртымаш, куан:

 те ӱшкыж ден шорыкым шӱшкылыда,

 шылым кочкыда, йошкар аракам йӱыда.

 Ойледа: ”Кочкаш да йӱаш тӱҥалына,

 вет эрла садак колена!”


14 Господь Саваофын мылам ойлымыжым колынам:

 ”Тиде сулыкда колымешкыда кудалтыме ок лий!”»

 Тыге Господь, Господь Саваоф, ойлен.


15 Тыге каласен Господь, Господь Саваоф:

 «Кугыжан тӧраже да полат вуйлатыше Севна дек вигак кай

 [да тудлан каласе]:


16 Тый тыште кӧ улат, шкендым кӧлан шотлет?

 Кузе тый тыште шкаланет чапле шӱгарым ыштет?

 Кӱшнӧ тый шӱгарым руэнат,

 кӱ курыкышто шкаланет кийыме верым ыштенат.


17 Но Господь тыйым, виян айдеме,

 руалтен куча да луктын кудалта!


18 Тудо тыйым вӱдылкаш пӱтыралеш

 да мундыра семын кумда мландыш кудалта.

 Тушто тый колет, чапле орват-влак

    озатын пӧртшылан мыскылымашым кондат.


19 Мый тыйым шинчыме верет гыч сӱмырен кудалтем,

 тетла тый вуйлатыше от лий.



20 Тудо кечын Мый шке Елиаким тарземым, Хелкий эргым, ӱжам.
21 Тудлан Мый вургемет чиктем, ӱштетым ӱшталтем, кучемвиетым пуэм. Тудо Иерусалимыште илыше-влак ден Иуда калыкын ачашт лиеш.
22 Давид пӧрт деч сравочым Мый тудын вачышкыже сакалтем. Мом тудо почеш – нигӧ ок петыре, мом тудо петыра – нигӧ ок поч.
23 Мый Елиакимым чоткыдын пудален шындыме пуда гайым ыштем, тудо ачажын тукымжылан чап престол лиеш.
24 Тиде пудаште ачажын пӱтынь тукымжо уло нелытше дене кечаш тӱҥалеш: тушто йоча ден уныкаже-влак – изи ате-шамыч, – тыгак моло ате, корка гыч кувшин марте лийыт.
25 Тудо кечын, – Господь Саваоф ойла, – чоткыдын пудален шындыме пуда лӱҥгаш тӱҥалеш. Тудо лукмо лиеш да камвозеш, а тушто мо кечен – чыла пыта». Тыге Господь ойла.





*а 22:1 Кончымаш лапвер – Иерусалим.




ПРОРОК ИСАИЙЫН КНИГАЖЕ

23 Глава


Тир нерген пророклен ойлымаш.

1 Тир нерген пророклен ойлымаш.

 «Фарсис корабль-влак, шортса!

 Вет Тир олам шалатыме,

 пӧрт-влак ден гаваньжым пытарыме.

 Тидын нерген тыланда Киттим*а мландыште увертареныт.


2 Шыпланыза, сер ден отролаште илыше-влак,

    да те, сидон купеч-влак!

 Теҥызым вончен коштшо-влак, Сидон, тыйым пойдареныт:


3 кугу вӱд дене конденыт Сихор воктене куштымо пырчым,

 Нил сер гыч – мо тӱредмым;

 тый калык-влакын торгайыме верышт лийынат.


4 Вожыл, Сидон, теҥызын карманже!

 Вет теҥыз тыйын шотышто тыге ойла:

 ”Мый азам ыштыме орлыкым пален омыл

 да азам ыштен омыл,

 мый эрге-влакым куштен омыл,

 ӱдыр-шамычым ончен омыл”.


5 Кунам египтян-влак Тир нерген тыгайым колыт,

 нуным орлык авалта.


6 Фарсисыш вончыза, шкендам утарыза,

 теҥыз серыште илыше-влак, шортса!


7 Тиде мо тендан куанен йӱкланыше олада,

 эше акрет жапыштак шочшо?

 Йолда тендам наҥгаен мӱндыр эллашке илаш.


8 Кӧ тыгайым Тирлан палемден?

 Тудыжо кугыжа-влакым шогалтылын,

 купечше-шамыч он лийыныт,

 сатучыжо-влак уло тӱнялан чапланеныт.


9 Господь Саваоф тудлан тыге лияш палемден:

 чапым лукшо пашаж дене кугешнымыжлан мучашым пышташ,

 мландымбалне чапланыше-влакым ӱҥышемдаш.


10 Фарсисыште илыше-влак, йогын семын мландыда мучко шаланыза,

 вет гавань тетла уке.


11 Господь шке кидшым теҥыз ӱмбак шуялтен

 да кугыжаныш-влакым чытырыктен налын.

 Ханаан шотышто Тудо кӱштымашым пуэн –

 карманже-влакым шалаташ.


12 Тудо каласен:

 ”Намыслалтше Сидон ӱдыр, тетла тый от куане!

 Кынел, Киттимыш кай,

 но туштат тый ласкалыкым от уж”.


13 Теве халдей-влакын мландышт,

 но тиде калык тетла уке.

 Ассириян-влак тудым

    ир мландысе янлыкын илыме верышкыже савыреныт.

 Нуно олам авырен налаш чоҥежым нӧлталыныт,

 тусо полат-влакым шалатеныт,

 чыла сӱмырен кудалтеныт.*б


14 Шортса, Фарсис корабль-влак –

 тендан карманда шалатыме!



15 Тудо кече гыч Тирым шымле ийлан – ик кугыжан илыме жапшылан – мондат. Шымле ий эртымеке, яжар ӱдырамаш нерген кузе мурат, тидак Тир дене лиеш:


16 ”Мондалтше яжар ӱдырамаш,

 нал кӱслем да ола мучко кошт!

 Сайын шокто, шуко мурым муро –

 ала тыйым шарналтат!”



17 Шымле ий эртымеке, Господь Тир деке поро кумылжым ончыкта. Тунам ола угыч торгайыме пашаж деке пӧртылеш да мландымбалне улшо чыла кугыжаныш дене яжарланаш тӱҥалеш.
18 Но торгайыме деч налме парышыже Господьлан пӧлек семын ойырымо лиеш: тудым клатыш огыт пыште да тушто огыт арале – чыла парыш Господь чурий ончылно илыше-влаклан теммеш кочкашышт да сай вургемым чияшышт кая».





*а 23:1 Киттим – ожно Кипрым тыге лӱмденыт.

*б 23:13 Еврей текстыште тыште мом возымым умылаш неле.




ПРОРОК ИСАИЙЫН КНИГАЖЕ

24 Глава


1 Уло тӱням судитлымаш. Израиль утарыме лиеш. 14 Господьым чапландарымаш. 21 Кугыжаныш-влаклан мучаш толеш, да Юмо кугыжаланаш тӱҥалеш.




1 Теве Господь мландым пустаҥда,

 тудым йождара – тӱсшым вашталта,

 тушто илыше-влакым шалатен колта.


2 Мо калык дене лиеш – тидак иерей дене лиеш,

 мо тарзе дене лиеш – тидак озаж дене лиеш,

 мо тарзе ӱдырамаш дене лиеш –

 тидак оза ӱдырамашыж дене лиеш,

 мо сатум налше дене лиеш –

 тидак сатум ужалыше дене лиеш,

 мо арымеш налше еҥ дене лиеш –

 тидак арымеш пуышо дене лиеш,

 мо кӱсын налше еҥ дене лиеш –

 тидак кӱсын пуышо дене лиеш.


3 Мланде пӱтынек пустаҥдыме да агыме лиеш.

 Тиде шомакым Господь каласен.


4 Мланде лунчырга, кошка,

 тӱня тӱлыжга, лывыжга,

 мландысе тӧра-влак лунчыргат.


5 Тушто илыше-шамыч мландым шакшыленыт:

 закон-влакым пудыртеныт,

 пунчалым вашталтеныт,

 курымаш ойпидышым шуктен огытыл.


6 Тидлан верч мландым каргымаш кочкеш,

 тушто илыше-влак пашаштлан мутым кучат.

 Тидлан верч мландымбалне илыше-шамычым тул пытара,

 еҥ-влак тушто кодыт шагалын.


7 Виноград вӱд шагал кодеш, виноград вондо кошка,

 веселитлен илыше-влак ойганен шӱлат.


8 Куанен йоҥгышо тимпан-влак шыпланат,

 веселитлыше-шамычын йӱкышт ок шокто,

 кӱсле-влакат тыпланат.


9 Мурым мурен, йошкар аракам тетла огыт йӱ,

 йӱшӧ-влаклан пӱрын тамже кочо.


10 Пустаҥше ола шалатыме,

 пӧрт-влак тӱкылымӧ улыт –

 тушко ок лий пураш.


11 Уремлаште магырат – йошкар арака уке,

 йомын йывыртымаш, мландым куан коден каен.


12 Олаште – пустаҥмаш, капка-влакым шалатыме.


13 Кузе олив пушеҥгым рӱзалтыме деч вара

    але виноградым погымо деч вара саска шагал кодеш,

 тугак мланде мучко еҥ-влак шагалын кодыт.


14 Нуно шке йӱкыштым кугемдат,

 куанен кычкырлаш тӱҥалыт,

 Господьын кугулыкшым касвелне моктен мурат.


15 Тыгеракын, чаплыза Господьым эрвелне!

 Моктыза Господьын, Израиль Юмын, лӱмжым теҥыз отролаште!


16 Мланде тӱр гыч мурымо йӱкым колына:

 «Чын Ыштышылан чап лийже!»

 А мый ойлем: «Ойго мыланем, ойго! Мый пытенам!

 Еҥ-влак ӱшанле огытыл,

 йырым-йыр ужалымаш озалана!»


17 Мландымбалне илыше еҥ,

 тыйым лӱдмаш, вынем да оптыш вучат!


18 Кӧ лӱдын кычкырымым колын куржеш – вынемыш камвозеш,

 кӧ вынем гыч лектеш – оптышыш пижеш.

 Вет кавасе окна-влак почылтыт,*а

 мланде негыз чытырналтеш!


19 Мланде шелалтеш, печкалтеш,

 тудо чот чытырналтеш!


20 Йӱшӧ семын мланде тайныштеш,

 мардеж дене пуалтарыме омашла лӱҥгалтеш.

 Темда тудым осал пашаже –

 камвозеш да кынелын ок керт.


21 Тудо кечын Господь мут кучаш шогалта:

 кавасе-влакым – каваште,

 мландысе кугыжа-шамычым – мландымбалне.


22 Лийыт нуно иктеш погымо,

 пленыш налме-влак семын вынемыш кудалтыме,

 лийыт нуно казаматыш петырыме,

 кужу жап эртымеке, мут кучаш шогалтыме.


23 Кунам Сион курыкышто, Иерусалимыште

    Господь Саваоф кугыжаланаш тӱҥалеш

 да калыкшын кугуракше-влаклан шке чапшым ончыкта,

 тунам тылзе намысыш да кече вожылмашыш пурат.



*а 24:18 Тыште йӱр нерген ойлалтеш.




ПРОРОК ИСАИЙЫН КНИГАЖЕ

25 Глава


1 Утарымылан Господьым чапландарымаш. 10 Юмо Моавым мут кучаш шогалта.




1 Господь, улат Тый мыйын Юмем!

 Тыйым чаплем мый, лӱметым моктем,

 вет Тый ӧрыктарыше паша-влакым ыштенат –

 ожно годымак мом шонен пыштыметым шуктенат.


2 Олам Тый кӱ ораш савыренат,

 чоткыдемдыме олам шалатенат.

 Йот тукым еҥ-влакын карманышт тушто ынде уке,

 огеш лий тудо нигунам угыч чоҥымо.


3 Сандене виян калык-влак тӱҥалыт Тыйым чаплаш,

 шыгыремдыше калык-влакын олашт тӱҥалыт Тый дечет лӱдаш.


4 Ойгыш логалшылан лийынат Тый шылын куржмо вер,

 лийынат нужналан неле жап годым утаралтме вер,

 тӱтан деч аралтыш, лӱп шокшо годым ӱмыл.

 Вет индырыше-влакын шыде дене шӱлымышт

 тӱтан мардежын пырдыж ваштареш шогымыж дене иктак,


5 кукшо ир мландыште лӱп шокшо шогымо дене иктак.

 Но Тый тушман капырын лӱшкымӧ йӱкшым тыпландаренат.

 Кузе пыл погынымо годым шокшо йомеш,

 индырыше-влакын мурышт туге шыплана.


6 Тиде курык ӱмбалне Господь Саваоф

    чыла калыклан сийым ышта,

 Тудо нунылан чапле кочкышым, эн сай йошкар аракам,

    томсыкан чесым*а ямдыла.


7 Чыла калыкым леведше петыртышым,

 чыла тукым ӱмбалне кийыше леведышым

 тиде курык ӱмбалне Тудо пытара –


8 колымаш курымешлан нелме лиеш.

 Тунам Господь Юмо чыла чурий гыч шинчавӱдым ӱштылеш,

 пӱтынь мландымбалне шке калыкше ӱмбач намысым кораҥда.

 Тыге Господь ойлен.


9 Каласат тудо кечын: «Теве Тудо, мемнан Юмына!

 Тудлан ме инаненна, да Тудо мемнам утарен!

 Тиде Господь, ме Тудым ӱшанен вученна!

 Тудын утарымыжлан куанен йывыртена!»


10 Господьын кидше тиде курык ӱмбалне лиеш.

 Олымым ночко терысыш тошкымо семын

 Моав шке верыштыже тошкымо лиеш.


11 Кузе ийын кайыше еҥ шке кидшым шаралта,

 туге Моав терыс коклаште кидше дене лупшкедылаш тӱҥалеш.

 Но тудо кеч-кузе толашыже,

 Господь кугешнымашыжым садак ӱлыкшемда.


12 Тыйын кӱкшӧ, пеҥгыде ола пырдыжетым Тудо шалата,

 мланде ӱмбаке, пуракыш, тудым сӱмыра!



*а 25:6 Томсыкан чес – изысканная пища.




ПРОРОК ИСАИЙЫН КНИГАЖЕ

26 Глава


Иудан сеҥымаш мурыжо.

1 Тудо кечын Иуда мландыште тыгай мурым мурат:

 «Мемнан олана чоткыдемдыме,

 Господь мыланна утарымашым пуэн,

 пырдыж да мланде кӱкшака семын Тудо мемнам арала.


2 Почса капкам –

    тек ӱшанле, чыным ыштыше калык пура!


3 Пеҥгыдын шогышо еҥым

    Тый тичмаш тыныслыкыште аралет,

 вет тудо Тыланет инана.


4 Инанен илыза Господьлан курымеш,

 вет Господь Юмо курымаш кӱ курык улеш.


5 Кӱкшӧ верлаште илыше-влакым Тудо сӱмырен кудалтен,

 кӱшнӧ шогышо олам сӱмырен шуэн,

 мланде ӱмбаке, пуракыш сӱмырен.


6 Йол дене тудым тошкат –

 йорло еҥын йолжо, незерын йолгопаже тошкат.


7 Чын ыштыше еҥын йолгорныжо вияш,

 тудын корныжым Тый тӧрым ыштет.


8 Суд-влакым ыштыметым ужын,

 Господь, ме Тыланет инанена.

 Тыйын лӱмет дек, Тыйым шарнымаш дек

 мемнам чонна шупшеш.


9 Йӱдым чонем Тый декет шупшеш,

 эрден эр Тыйым чон-шӱлышем кычалеш.

 Кунам мландымбалне чын судет-влак шукталтыт,

 тӱняште илыше-шамыч чынлыклан тунемыт.


10 Лиеш гын осал еҥ серлагыме,

 тудо чынлыклан ок тунем –

 чын ыштыше-влакын мландыштышт осалым умбакыжат ышта,

 Господьын кугулыкшым тудо ок уж.


11 Господь, Тыйын кидет кӱш нӧлталме,

 но тудым осал еҥ-влак огыт уж.

 Шке калыкет верч Тыйын чон йӱлен тыршыметым ужын,

 тек нуно вожылмашыш пурат,

 тушманет-влаклан ямдылыме тул тек нуным пытара.


12 Господь, Тый мыланна тыныслыкым пуэт,

 вет чыла, мом ме ыштенна – тыште Тыйын кидет.


13 Господь, мемнан Юмына!

 Мемнан дене Тый огыл, вес он-влак озаланеныт,

 но ме лач Тыйын лӱметым шотлена.


14 Нине он-влак коленыт, нуно огыт кынел,

 колышо-влакын чонышт огыт ылыж.

 Мут кучаш шогалтен, Тый нуным пытаренат,

 нунын нерген чыла шарнымашым ӱштыл шуэнат.


15 Тый калыкым шукемденат, Господь,

 шукемденат Тый калыкым –

 тидын дене Тый чапланенат,

 элын кумдыкшым кугемденат.


16 Господь, ойго годым нуно Тыйым кычалыныт,

 а кунам мут кучаш шогалтенат,

 нуно ойгырен сӧрваленыт.


17 Кузе мӱшкыран ӱдырамаш азам ыштымыж годым

    орлана, йӧсланен кычкыра,

 меат Тыйын ончылнет тыгаяк лийынна, Господь.


18 Лийынна ме мӱшкыран да йӧсланенна,

 но лач мардежым шочыктенна.

 Конден огынал ме мландылан утарымашым,

 тӱняште илыше-влак пытарыме лийын огытыл.*а


19 Ылыжыт Тыйын колышо-влакет,

 колышо кап-шамыч кынелыт!

 Мланде пуракыште кийыше-влак,

 помыжалтса да куанен кычкырыза!

 Вет Тыйын эр лупсет кечыйол деч йылгыжеш,

 да мланде пуа колышо-влакым.


20 Кай, мыйын калыкем, каныме верышкет пуро

 да шке почешет петыре омсам!

 Тудын шыдыже эртымешке, шыл тый кӱчык жаплан.


21 Теве Господь шке илыме верже гыч лектеш,

 мландымбалне илыше-влакым осал пашаштлан мут кучаш шогалта.

 Шке ӱмбалныже йоктарыме вӱрым мланде чараш луктеш,

 пуштмо-влакым тетла ок шылте».





*а 26:18 Еврей текстыште ты стихын пытартыш корныжым умылаш неле.




ПРОРОК ИСАИЙЫН КНИГАЖЕ

27 Глава


1 Господь кугу кишкым, левиафаным, пытара. 2 Юмын виноград аҥаж нерген у муро. 12 Шалатен колтымо Израиль эрге-влакын пӧртылмышт.




1 Тудо кечын Господь шке кугу, чоткыдо

    да чаманыдыме кердыж дене пытара левиафаным,

 писын нушкын кайыше кишкым,

 левиафаным, кугыргылшо кишкым,

 теҥызысе кугу янлыкым Тудо пуштеш.


2 «Мурыза тудо кечын чапле виноград аҥа нерген!


3 Мый, Господь, тудым ончем, вӱдым эре шавем,

 нигӧ ынже тӱкӧ манын, йӱдшӧ-кечыже оролем.


4 Уке Мыйын шыдем.

 Но тудо Мыланем коршаҥге ден иман вондерым шочыкта гын,

 Мый нунын ваштареш сар дене каем,

 нуным чылаштым йӱлалтем!


5 Але нуно Мый декем тек аралтышым кычалын толыт

 да Мый денем тыныс ойпидышым ыштат,

 тек Мый денем тыныс ойпидышым ыштат!»


6 Ончыкылык кечылаште Иаков вожым колта,

 Израиль лышташнерым луктеш да пеледеш,

 уло тӱням саскаж дене тема!


7 Тугак мо Господь израильтян-влакым кырен,

 кузе нуным кырыше-шамычым кырен?

 Тугак мо пуштеден,

 кузе нуным пуштедыше-влакым пуштеден?


8 Тый израильтян-влакым утыждене наказатлен отыл.

 Нуным Тый шалатен колтенат,

 эрвел мардеж гай виян шӱлалтышет дене пуал колтенат.


9 Теве мо дене Иаковын титакше кудалтыме лиеш,

 сулык касарымым ончыктышо саскаже теве могай лиеш:

 жертвенникысе кӱ-влакым нуно татырым шалатыме семын шалатат,

 Ашера меҥге ден тӱтырымӧ жертвенник-влак огыт код.


10 Чоткыдемдыме ола пустаҥеш,

 тусо калык илемже-влакым кода,

 ола коден кайыме лиеш, ир мланде гайыш савырна.

 Кошташ тӱҥалыт тушто презе-влак,

 тушто кияш да укш-влакым кочкаш тӱҥалыт.


11 Укш-влак кошкымеке, нуным тодыштыт,

 ӱдырамаш-влак толыт да нуным йӱлалтат.

 Вет тиде калык шотдымо,

 садлан Ыштышыже тудым ок серлаге, ок чамане.

12 Тудо кечын Господь Евфрат эҥер гыч Египет чекысе йогын марте шурным шияш тӱҥалеш, да те, Израиль эрге-влак, иктын-иктын погымо лийыда.
13 Тудо кечын кугу пуч пуалта – тунам Ассирий мландеш йомшо да Египетыш поктен колтымо еҥ-влак толыт да Иерусалимысе святой курык ӱмбалне Господьлан вуйыштым сават.






ПРОРОК ИСАИЙЫН КНИГАЖЕ

28 Глава


1 Йӱдвел кугыжанышым шижтарымаш. 7 Иерей ден пророк-влакым шижтарымаш. 14 Сионысо негыз пусак кӱ. 23 Куралше нерген туштен ойлымаш.




1 Ойго кугешнымашым лукшо вуйшӱдышлан,

 кудын дене Ефремын йӱшӧ эргыже-влак моктанат,

 ойго тиде лывыжгыше мотор-сӧрал пеледышлан!

 Тудыжо саскам пуышо лапвер ӱмбалне нӧлталтын,

 а тушто илыше-влакым йошкар арака сеҥен.


2 Господьын виян патырже уло,

 тудо шолеман кугу йӱр да тӱтан мардеж гай,

 шарлыше кугу вӱд ташлем гай.

 Кидше дене нуным мландыш налын кудалта,


3 йолжо дене вуйшӱдышым тошка,

 кудыж дене Ефремын йӱшӧ эргыже-влак кугешнат.


4 Жап деч ончыч шушо смоква саска дене мо лиеш,

 тидак саскам пуышо лапвер ӱмбалне нӧлталтше

    ты лывыжгыше мотор-сӧрал пеледыш денат лиеш:

 кӧ тудым ужеш – тунамак кӱрлын налеш да кочкеш.


5 Тудо кечын Господь Саваоф утлен кодшо шке калыкшылан

    сӧрал вуйшӱдыш, мотор вуйшӱдыш лиеш.


6 Судитлышылан Тудо чын судым ыштен моштымо шӱлышым пуа,

 капка воктене тушманым чактарыше-влаклан Тудо вий-куат лиеш.


7 Но ниныштат йошкар арака деч тайныштыт,

 лӱҥгыштыт пӱрӧ деч –

 иерей ден пророк арака деч тайныштыт,

 йошкар арака нуным аҥыртен.

 Лӱҥгыштыт нуно пӱрӧ деч –

 ужмо кончымашышт чын огыл,

 луктыт нуно йоҥылыш пунчалым.


8 Чыла ӱстелым йырнык укшинчыш леведын,

 ару вер кодын огыл.


9 Ойлат нуно: «Кӧм тудо туныкташ тӧча?

 Кӧлан тудо умылтарынеже?

 Ава чызе деч ойырымо,

 эше шукерте огыл ава шӧрым кочшо азалан мо?


10 Вет тиде – кӱштымаш почеш кӱштымаш,

 ик кӱштымашлан вес кӱштымаш,

 правил почеш правил,

 ик правиллан вес правил,

 тыште изишак, тушто изишак».


11 Садлан Господь тиде калыклан

 вудыматыше умша, йот йылме дене ойлаш тӱҥалеш.


12 Ончыч Тудо нунылан ойлен:

 «Тыште ласкалык вер, тек нойышо-влак каналтат.

 Тиде каныме вер».

 Но нунын Тудым колыштмышт шуын огыл.


13 Ынде нунылан Господьын тыгай шомакше лиеш:

 «Кӱштымаш почеш кӱштымаш,

 ик кӱштымашлан вес кӱштымаш,

 правил почеш правил,

 ик правиллан вес правил,

 тыште изишак, тушто изишак».

 Сандене нуно каят, комдык камвозыт да шаланат,

 оптышыш логалыт да кучымо лийыт.


14 Сандене колыштса Господьын шомакшым

 те, мыскылыше-влак, Иерусалим калыкым вуйлатыше-влак!


15 Те ойледа: «Ме колымаш дене ушемым,

    вес тӱня дене ойпидышым ыштенна.

 Кунам чыла пытарыше лупш эрта,

 тудо мемнам ок тӱкӧ,

 вет шоякым ме шкаланна куржын утлымо верым ыштенна,

 ондалчык – мемнан шылме верна».


16 Сандене Господь Юмо тыге ойла:

 «Теве Мый Сионышто кӱм пыштем,

 тиде – тергыме кӱ, чоткыдо негызыш пыштыме шергакан пусак кӱ,

 тудлан ӱшаныше намысыш ок пуро.


17 Чын судым Мый висыме кандырам ыштем,

 чын ыштымаш лиеш воткандыра*а.

 Шолем пытара шоякын илыме вержым,

 вӱд мушкын колта тендан шылме вердам.


18 Колымаш дене ыштыме ушемда пудырга,

 вес тӱня дене ыштыме ойпидышда кӱрлеш.

 Кунам чыла пытарыше сола лупшаш тӱҥалеш,

 те кырыме лийыда.


19 Кажне лупшалмыж годым тудо тендам солалтен наҥгая –

 кажне эрдене, кечывалым да йӱдымат».

 Кунам ты уверым колыда, тендам кугу лӱдмаш авалта.


20 Малымвер пеш изи – ок лий шуйналтын кияш,

 да леведыш пеш аҥысыр – ок лий тудын дене пӱтырналт возаш.


21 Перацим курык воктене кынел шогалме семын кынелеш Господь,

 Гаваон лапверыште шыдешкымыж семын Тудо шыдешка –

 ышта шке пашажым, тыглай огыл пашажым,

 мом ыштымыжым, ӧрыктарыше пашажым ончыкта.


22 Тыгеракын, игылтмыдам чарныза,

 уке гын кепшылда эшеат неле лиеш.

 Колынам мый Господь Юмо Саваоф деч:

 уло мландым пытараш палемдыме.


23 Савырыза пылышдам да мыйым колыштса,

 тӱткӧ лийза, мыйын ойлымем колыштса.


24 Мландым ӱдаш манын, куралше эре куралеш мо,

 кажне кечын мо тудо тырмала-пушкыдемда?


25 Уке! Мландым тӧремдымеке,

 тудо укропым ӱда, каламбырым шава.

 Ӱда тудо рат дене шыдаҥым,

 шке верышкыже шожым да пасу тӱрыш – вистым.


26 Тыге ышташ тудым Юмо туныкта,

 Юмо тудлан шинчымашым пуа.


27 Вет огыт ший каламбырым шийме оҥа дене,

 укроп ӱмбачын шийме оравам огыт коштыкто,

 но шийыт каламбырым тоя дене,

 укропым – пондо дене.


28 Киндылык пырчым шийыт, но огыт тыгыдемде,

 ӱмбачынже имне-влак шийме орвам коштыктат,

 но ложаш гайым огыт ыште.


29 Чыла тиде – Господь Саваоф деч:

 ӧрыктарыше Тудын уш-акылже, мунлылыкшо Тудын кугу!



*а 28:17 Воткандыра – отвес.




ПРОРОК ИСАИЙЫН КНИГАЖЕ

29 Глава


1 Давидын олажлан ойго! 9 Господьын шижтарымыжым шотыш огыт нал. 17 Израиль угыч вийым налеш.




1 «Ойго Арииллан,*а Ариил олалан,

 Давидын илыме олажлан!

 Ий дек ийым ешарыза,

 тек пайрем-влак шке черетышт дене эртат.


2 Но Мый Ариилым садак шыгыремдем –

 тудо шорташ да ойгыраш тӱҥалеш,

 Мыланем жертвенник гай лиеш.


3 Тыйын йырет Мый стан дене шогалам,

 башне-влак дене тыйым авырем,

 ваштарешет мланде кӱкшака-шамычым нӧлталам.


4 Тый мландыш урымо лият, тушеч ойлаш тӱҥалат,

 пурак йымач мутет пич йӱкын шокташ тӱҥалеш.

 Тыйын йӱкет колышо еҥын гай лиеш,

 пурак йымач вудыматаш тӱҥалат.


5 Но шуко чотан тушманет савырна пуракыш,

 шучко капыр савырна чоҥештен кайыше арваш.

 Вучыдымын, ик татыште


6 Господь Саваоф тый декет кӱдырчӧ,

 мланде чытырналтмаш да кугу йӱк-йӱан,

 тӱтан да пӧрдшымардеж,

 чыла пытарыше тулйылме семын толеш.


7 Ариил ваштареш кредалаш лекше шуко калык,

 ӱмбакше кержалтше, карманже-влакым авырен налше

    да тудым чот шыгыремдылше шуко калык,

 тунам тылат омым, йӱд омым ужмо гай лиеш.


8 Кузе шужышо еҥлан омешыже конча, пуйто кочкеш –

 помыжалтеш, а тудо тугаяк шужышо,

 кузе сусынышо еҥлан омешыже конча, пуйто йӱэш –

 помыжалтеш, а тудо тугаяк сусынышо да орлана,

 тугак лиеш йот калык-влак дене,

 кудышт Сион курык ваштареш кредалыт!»


9 Ӧрмалгыза, ӧрза,

 шкендам сокырым ыштыза, сокырак кодса!

 Руштса, но йошкар арака деч огыл,

 тайныштса, но пӱрӧ деч огыл,


10 вет Господь тыланда келге омым колтен.

 Пророк-влак, Тудо тендан шинчадам петырен!

 Ончыкужшо-шамыч, Тудо вуйдам леведын!

11 Чыла кончымаш тыланда печать дене петырыме вӱдылка книгасе мут-влак семын лийын. Тиде вӱдылка книгам лудын моштышо еҥлан пуэда да «луд!» манын каласеда гын, тудо вашешта: «Лудын ом керт, вет тудым печать дене петырыме».
12 А тудым лудын моштыдымо еҥлан пуэда да «луд!» манын каласеда гын, тудо вашешта: «Мый лудын ом мошто».



13 Господь каласен:

 «Тиде калык Мый декем мутшо дене лишемеш,

 Мыйым нуно йылмышт дене пагалат,

 а шӱмышт Мый дечем тораште.

 Мыйым жаплымаш нунылан –

 айдемын кӱштымыжым шуктен шогымаш веле.


14 Сандене Мый умбакыжат тиде калык дене

    нигунам уждымо, ӧрмашан паша-влакым ышташ тӱҥалам –

 мунло еҥыштын мунлылыкышт пыта,

 ушаныштын уш-акылышт йомеш».


15 Ойго нунылан, кӧмыт шылыт,

    Господь деч шонымашыштым шылташ тӧчат.

 Нуно шке пашаштым пычкемыште ыштат да тыге ойлат:

 «Кӧ мемнам ужеш? Кӧ пален налеш?»


16 Чылажымат те вес семын савыреда!

 Кӧршӧкым ыштыше еҥ шун деч кугурак огыл мо?

 Каласа мо арвер шке ыштышыж нерген:

 «Тудо мыйым ыштен огыл»?

 Каласа мо ӱзгар шке ыштышыж нерген:

 «Тудо нимомат ок умыло?»


17 Эше изишак, эше пыртак –

 Ливан курык тайыл савырна садыш,

 а тудыжо чодырала кояш тӱҥалеш.


18 Тудо кечын соҥгыра-влак вӱдылка книгасе шомакым колыт,

 сокыр-влакын тӱп пычкемыш дене петырналтше шинчашт почылтеш.


19 Пызырналт илыше-шамычым Господь куан дене тема,

 йорло-влак Израильын Святой Юмыжлан йывыртат.


20 Вет шыгыремдыше-шамыч тетла огыт лий,

 мыскылыше-влак йомыт,

 пытарыме лийыт осалым ышташ шонышо-влак –


21 нуно, кӧмыт титакдымым титаканыш луктыт,

 ола капка воктене судым ыштышым ондалкалат,

 титакдыме еҥым шке шояшт дене чын суд деч посна кодат.


22 Сандене Господь, Авраамым сулен налше,

 Иаков тукым нерген тыге ойла:

 «Иаков тукым тетла вожылмашыш ок пуро,

 намыс деч чурийже ок йошкарге.


23 Вет кунам нуно шке коклаштышт йочаштым –

 Мыйын кидемын пашажым – ужыт,

 тунам Мыйын лӱмем святойлан шотлаш тӱҥалыт,

 Иаковын святойжым святойлан ужаш,

    Израильын Юмыжым лӱдын жаплаш тӱҥалыт.


24 Тунам чын корным йомдарыше-влак мунлылыкым муыт,

 ӧпкелен ойлышо-шамыч туныктымым колыштыт».





*а 29:1 Ариил – тыште Иерусалим нерген ойлалтеш. Тиде мутын мом ончыктымыжым раш каласаш неле, тудо ’Юмын левше’, ’Юмын возакше’ але ’Юмын жертвенникше’ манмым ончыктен кертеш.




ПРОРОК ИСАИЙЫН КНИГАЖЕ

30 Глава


1 Египет дене ыштыме ушем пайдам ок кондо. 8 Мут колыштдымо Израиль наказатлыме лиеш. 19 Израиль утарыме да суапландарыме лиеш. 27 Юмо Ассирийым мут кучаш шогалта.




1 «Ойго мут колыштдымо икшывем-влаклан, – ойла Господь. –

 Ышташ шонымо пашашт-влак Мый дечем огытыл,

 ыштыме ушемышт-влак Мыйын Шӱлышем деч огытыл.

 Тыге нуно сулык ӱмбак сулыкым ешарат.


2 Мый дечем йодде, каят Египетыш,

 фараон дене аралтышым кычалыт,

 Египетын ӱмылешыже шылнешт.


3 Но фараонын аралтышыже пурта тендам вожылмашыш,

 Египет ӱмылыштӧ шылмаш тыланда намысым конда.


4 Кеч вуйлатышыда Цоаныш,

    уверзыда Ханес дек миен шуыныт,


5 те чылан вожылмашыш пуреда.

 Вет тудо калык полшен ок керт –

 ок лий тудын деч нимогай полыш ден пайда,

 лиеш лач намыс да мыскылалтмаш».

6 Кечывалвел кундемысе янлык-влак нерген пророклен ойлымаш.

 «Нелылык да орлыкан мланде гоч –

 ава лев ден ырлыше левын,

    шемгишке ден чоҥештылше кишке-влакын мландышт гоч –

 колтымо еҥ-влак осёл тупеш поянлыкым,

 верблюд пӱгыреш шергакан пӧлекым

 саде калык деке наҥгаят,

 но тудын деч ок лий нимогай пайда.


7 Египетын полышыжо арам, пайда деч посна лиеш.

 Сандене тудлан лӱмым пуэнам:

 ”Нимом ыштыде шинчыше Раав”.*а


8 Кызыт кай да тидым нунын ончылно изоҥаште возо,

 возен шынде нине мутым вӱдылка книгаш –

 тек нуно ончыкылык жаплан,

 эрелан, курымешлан аралалт кодыт».


9 Вет тиде вуянче калык,

 шояче эрге-влак улыт,

 Господьын законжым ынешт колышт.


10 Ончыкужшо-влаклан нуно ойлат:

 «Ончык ужмыдам чарныза»,

 пророк-влаклан маныт:

 «Мыланна чын пророк шомакым ида ойло,

 ойлыза мыланна келшыше мутлам,

 кумыл нӧлтышӧ кончымашым каласыза.


11 Кораҥза чын корно гыч, тудым кодыза,

 ида ойло мыланна Израильын святой Юмыж нерген!»


12 Сандене Израильын Святой Юмыжо тыге ойла:

 «Тиде шомакым те кӱлдымыш луктында,

 шыгыремдымашлан инаненда,

 ондалымашлан эҥертенда!


13 Садлан тиде сулык тыланда шелше семын лиеш,

 кудыжо кӱкшӧ, сӱмырлаш ямде пырдыжыште шарла,

 да пырдыж вучыдымын ик татыште сӱмырла.


14 Ате семын тудо йыклык шалана,

 пуйто шун атым чаманыде пудыртат –

 возак гыч тулшолым налаш але пӱя гыч вӱдым кошталаш

 ик йӧрышӧ катыкымат пудыргыжо-влак коклаште ок лий муаш.


15 Тыге ойла Господь Юмо, Израильын Святойжо:

 Мый декем савырнеда да ласкалыкыште кодыда гын,

 те утаралтыда ыле.

 Тендан вийда – инанымаш ден тымыкыште».

 Но те тидын ваштареш лийында


16 да каласенда: «Уке, ме имне дене кудал утлена».

 Ну мо, каен утлашда логалеш!

 «Ме писе имне дене кудалына!»

 Но тендам поктышо-влакат писе лийыт!


17 Икте лӱдыкта – тӱжем еҥ куржеш,

 визытын лӱдыктат – те чылан куржыда,

 а утаралт кодшыда-влак курык вуйысо ломаш семын,

 чоҥгата ӱмбалысе тисте семын лийыт.


18 Но Господь тендам чаманен налаш вуча

 да тыланда полшаш кынелеш.

 Вет Господь – чын судым ыштыше Юмо,

 Тудлан инаныше-влак улыт пиалан!


19 Сионын калыкше, Иерусалимыште илыше-влак!

 Тетла те шорташ огыда тӱҥал –

 полышым йодын кычкыреда гын, Тудо серлага.

 Тендам колмеке, Тудо тыланда вигак вашешта.


20 Господь тыланда шыгыремдымашын киндыжым пукша

    да орлыкын вӱдшым йӱкта,

 но Туныктышыда тетла шылаш ок тӱҥал,

 Тудым те шке шинча дене ужыда.


21 Те чын корно гыч пурлашке але шолашке савырнеда гын,

 шеҥгелне ойлымо йӱкым шке пылышда дене колыда:

 «Теве корно, тудын дене кайыза».


22 Тунам те ший дене комыжлымо шояк юмыдам,

    шӧртньӧ дене комыжлымо юмын сӱретдам йырныклан шотледа.

 Те нуным амырчык семын луктын кудалтеда,

 нунылан каласеда: «Йомза тышеч!»


23 Пасуш ӱдымӧ пырчыланда Тудо йӱрым колта,

 мландын шочыктымо шурныжо лӧза да лыҥ лиеш.

 Кӱтӱда тудо кечын кумда олыклаште кошташ тӱҥалеш.


24 Мландым куралше ӱшкыж ден осёл-влак

 кольмо дене пуалтен эрыктыме, шинчал дене варыме кургым кочкыт.


25 Кугу пытарымаш кечын, кунам башне-влак камвозыт,

 кажне кӱкшӧ курык ден чоҥгата гыч

    изэҥер ден вӱдйогын-влак йогаш тӱҥалыт.


26 Тудо кечын, кунам Господь шке калыкшын сусыржым пидеш

    да эмганымыжым паремда,

 тылзе кече семын волгалтараш тӱҥалеш,

 а кече шым пачаш волгыдынрак,

    шым кечын волгыдыж дене волгалташ тӱҥалеш.


27 Теве, Господьын лӱмжӧ умбачын толеш!

 Тулйолкын семын Тудын кугу шыдыже йолген йӱла.

 Умшаже Тудын шыде дене темын,

 йылмыже Тудын чыла пытарыше тул гай.


28 Шӱлалтымыже ташлыше вӱдйогын гай,

 вӱдшӧ тудын шӱй марте шуэш.

 Калык-влакым Тудо пустаҥдымаш шокте гоч колта,

 умшашкышт сорлыкым чикта –

 тудыжо нуным йоммашыш наҥгая.


29 А те мураш тӱҥалыда,

 святой пайрем кастене мурымо семын муреда.

 Господьын курыкышкыжо, Израильын кӱ курыкшо деке,

 шиялтыш йӱк почеш кӱзышӧ еҥын гай

 шӱм-чонда тунам йывырта.


30 Кӱдырта Господь кӱдыратле йӱкшӧ дене,

 шке кидше дене Тудо пера –

 кугу шыде да чыла пытарыше тул дене,

 тале йӱр, тӱтан мардеж да кугу шолем дене!


31 Господьын йӱкшӧ деч Ассирий лӱдын чытырна,

 шке тояж дене тудым Господь пытара.


32 Тимпан да кӱсле йӱк шоктымо годым

 Тудо наказатлыше тояж дене угыч да угыч кыраш тӱҥалеш.

 Нӧлталме виян кидше дене Господь кая тудын ваштареш!


33 Вет Тофет*б шукертак ямде,

 тудым кугыжалан ямдылыме.

 Тиде вер келге да кумда,

 тушто шуко пу, кугу тул йӱла.

 Чӱкчыгиш толкын семын тудым

    Господьын шӱлалтышыже ылыжта.





*а 30:7 Раав – мифысе теҥыз янлык, тудо осал вийым да пытымашым ончыкта.

*б 30:33 Тофет – Йӱлалтыме вер, тушто Молох юмо лӱмеш йоча-влакым тул гоч колтеныт.




ПРОРОК ИСАИЙЫН КНИГАЖЕ

31 Глава


Господь Иерусалимым арален налеш.




1 Ойго нунылан, кӧмыт Египетыш полышым кычалын каят!

 Нуно имне-влаклан инанат,

 орва ден виян имнешке-влаклан ӱшанат,

 вет нунышт шукын да пеш виян улыт,

 а Израильын святой Юмыж дек огыт савырне,

 Господьым огыт кычал!


2 Но Тудо мунло: колта туткарым,

 шке шомакшым ок вашталте.

 Тудо вуянче-влак ваштареш,

    осал еҥлан полшышо-шамыч ваштареш шогалеш.


3 Вет египтян-влак Юмо огыл, а айдеме улыт,

 да нунын имньышт – шӱлыш огыл, а колышашлык кап.

 Кунам Господь шке кидшым нӧлталеш,

 полшаш толшо-влак шӱртнят,

 полышым налше-влак шуҥгалтыт – чыланат пытат.


4 Господь мылам тыге каласыш:

 «Кузе кучымо кочкышыж ӱмбалне ырлыше лев, самырык лев,

 йырже погынышо кӱтӱчӧ-влакын кычкырымышт деч ок лӱд

 да йӱк-йӱанышт деч ок чакне –

 туге Господь Саваоф Сион курык верч,

 тудын кӱкшакаж-влак верч кредалаш вола.


5 Кузе кайык шке игыжым арала,

 тугак Господь Саваоф арален налеш Иерусалимым,

 тудым леведеш, чамана, сакла да утара».

6 Израиль эрге-влак! Кӧ деч те тынар умбак кораҥында, Тудын дек мелын савырныза!
7 Ты кечын кажне еҥ шке кидше дене ыштыме, сулыкыш пуртышо ший да шӧртньӧ шояк юмыжым луктын кудалта.


8 «Айдемын кердыж деч огыл ассириян-влак камвозыт,

 айдемын кердыже огыл нуным пытара.

 Куржыт нуно керде деч,

 самырык пӧръеҥышт ӧкым пашам ыштыше лийыт.


9 Кӧлан эҥертеныт, нунышт лӱдын куржыт,

 ӧрткышӧ вуйлатышышт сар тистым кудалтен каят», –

 тыге ойла Господь,

 Кӧн тулжо Сионышто йӱла,

 Кӧн возакше – Иерусалимыште.






ПРОРОК ИСАИЙЫН КНИГАЖЕ

32 Глава


1 Чын ыштымаш озаланаш тӱҥалеш. 9 Пустаҥдыме Израиль угыч вийым налеш.




1 Шуэш жап, кунам Кугыжа чын почеш кугыжаланаш

    да он-влак закон почеш вуйлаташ тӱҥалыт.


2 Нуно кажныже тунам тӱтан мардеж деч аралтыш

    да кугу йӱр деч леведыш семын лийыт,

 лийыт кукшо ир мландыште вӱдйогын

    да кече пелтыман ошманурышто кӱ курыкын ӱмылжӧ семын.


3 Ужшо-влакын шинчашт тунам ок петырне,

 колшо-шамычын пылышышт тӱткын колыштеш.


4 Шоналтыде ыштыше-влак тӱҥалыт шонен мошташ,

 тӱкнылшӧ йылман-влак – куштылгын да раш кутыраш.


5 Шотдымо еҥым огыт тӱҥал лӱмдаш «суапле»,

 шакше еҥ нерген «тудо пагалыме айдеме» манын огыт каласе.


6 Вет шотдымо еҥ ушдымо мутым ойла,

 ушыжо осалым шонкала – Юмым шотлыде ила

 да Господь нерген чын огылым ойла,

 шужышылан киндым, сусынышылан вӱдым ок пу.


7 Шакше еҥын пашажат осал-чоя:

 шона ышташ осалым,

 шоя полшымо дене кошарташ йорло еҥым,

 кунам тудыжо судышто чыным ойла.


8 А чынле еҥ лач чын пашам ышташ шона,

 чынле паша верч тудо пеҥгыдын шога.


9 Азапланыде илыше ӱдырамаш-влак,

 кынелза, мыйым колыштса!

 Йылдырий ӱдыр-влак,

 мыйын мутем дек тӱткӧ лийза!


10 Тургыжланыде илыше-влак,

 ик ий утларак эртымеке,

 те лӱдын чытыраш тӱҥалыда!

 Вет виноградым погаш огыт тӱҥал,

 лектышым погымо жап огеш лий.


11 Чытырыза, азапланыде илыше-влак,

 лӱдса, йылдырий-шамыч!

 Кудашса вургемдам, чараҥза,

 чоштыра вургемым чийыза!


12 Ойгырен, оҥдам кырыза,

 шортса чапле пасуда верч,

 шуко саскам пуышо виноград аҥада верч шортса!


13 Калыкемын мландыштыже

    коршаҥге ден иман вондер кушкаш тӱҥалеш.

 Шортса йывыртен илыме пӧртда верч,

 куанен йӱкланыше олада верч шортса!


14 Вет полат-влак коден кайыме лийыт,

 гӱжлышӧ олада пустаҥеш.

 Офел ден орол башне курымешлан коден кайыме лийыт –

 нуно янлык-влакын илыме мландыш,

 ир осёл-шамычын ракатланен коштмо кундемыш,

 вольыкын кочкын коштмо верыш савырнат.


15 Но тидын деч вара ӱмбакна кӱшыч Шӱлыш опталме лиеш.

 Тунам ир мланде садыш савырна,

 а тудыжо кояш тӱҥалеш чодырала.


16 Илаш тӱҥалеш ир мландыште чынлык,

 садлаште – чын ыштымаш.


17 Чын ыштымаш тыныслыкым конда,

 тудын саскаже лиеш тымык,

 курым-курымеш лӱдде илымаш.


18 Тунам мыйын калыкем тынысле илемлаште,

 ласкан илыме пӧртлаште да лӱдыкшыдымӧ верлаште илаш тӱҥалеш.


19 Кеч лиеш чодыра шолем дене кырыме,

 а ола пӱтынек шалатыме,


20 те пиалан лийыда:

 вӱдан вер воктене ӱдаш тӱҥалыда,

 тушко ӱшкыж ден осёлдам колтеда.




ПРОРОК ИСАИЙЫН КНИГАЖЕ

33 Глава


1 Полышым йодын кумалмаш. 10 Господь шке калыкшылан шижтарен ойла. 17 Господь Иерусалимым утара.




1 Ойго тыланет, пустаҥдыше,

 тый, кӧ лийын огыл пустаҥдыме!

 Ойго тыланет, вес еҥым ужалыше,

 тый, кӧм нигӧ ужален огыл!

 Кунам пустаҥдыметым чарнет,

 тый шкежат пустаҥдыме лият,

 кунам ужалыметым чарнет, шкендымат ужалат.


2 Господь, серлаге мемнам,

 вет ме Тылат инанена!

 Лий кажне кечын мемнан вийна,

 неле жапыште – мемнан утарымашна!


3 Кӱдыратле йӱкет деч калык-влак куржыт,

 кунам Тый кынелат – тукым-влак шаланен пытат.


4 Шукш кочмо семын нунын мо улыштым погат,

 шурнышырчык тӱшка семын погышт ӱмбак кержалтыт.


5 Господь чыла деч кӱшнӧ!

 Кава кӱкшытыштӧ Тудо ила,

 Сионым чынлык да чын ыштымаш дене тема.


6 Лиеш Тудо тыланда ӱшанле аралтыш,

 утарымашым, мунлылык ден шинчымашым Тудо лыҥ пуа.

 Господь деч лӱдмаш – тендан поянлыкда.


7 Теве виян-влак уремлаште кычкырат,

 тыныс ойпидышым ышташ колтымо еҥ-шамыч кочын шортыт.


8 Пустаҥыныт корно-влак,

 тушто коштшо-влак огыт кой.

 Ойпидышым пудыртымо,

 ола-влакым кӱлдымыш лукмо,

 еҥ-шамычым нимоэш огыт шотло.


9 Мланде кошкен, лунчырген,

 Ливан чодыра мыскылалтын, лывыжген.

 Ир мланде гай лийын Шарон,

 лышташ деч посна кодыныт Васан ден Кармил.


10 «Ынде Мый кынелам, – ойла Господь, –

 ынде шогалам, кӱшкӧ нӧлталтам!


11 Тендан мӱшкырыштыда шудо иланен,

 да шочыктеда те олымым,

 а шӱлалтышда лиеш тендам пытарыше тул.


12 Калык-влак йӱлат, нунын деч лач татыр кодеш,

 руэн шуымо иман вондо семын йӱлалтыме лийыт.


13 Колыштса, умбалне улшо-влак, мом Мый ыштенам,

 да теат, лишне улшо-влак, Мыйын вий-куатем пален налза!»


14 Сулыкан-влак Сионышто лӱдыныт,

 Юмым шотлыдымо-шамыч чытырат:

 «Кӧ мемнан кокла гыч чыла пытарыше тул пелен илен кертеш?

 Кӧ мемнан кокла гыч курымаш тулйолкын пелен илен кертеш?»


15 Тудо, кӧ чыным ышта да чыным ойла,

 кӧ, шыгыремдылын, парышым налаш ок келше,

 взятке деч шке кидшым кораҥда,

 вӱр йоктарыме нерген кутырымым ок колышт,

 осал пашам онченат ок керт.


16 Тыгай еҥ илаш тӱҥалеш кӱкшакаште,

 лӱдде илыме верже кӱ курык лиеш.

 Пуымо лиеш тудлан кинде,

 вӱдшӧ нигунам ок пыте.


17 Шке шинчат дене ужат Кугыжам да Тудын сӧраллыкшым,

 умбак шуйналтше мландым ужат.


18 Ондак лӱдын илыметым шарналтен,

 тый шоналтет: «Кушто еҥ-влакым шотлен лукшо?

 Кушто йозакым висыше?

 Кушто башне-влакым ончен коштшо?»


19 Тетла от уж тиде сӱрза калыкым,

 ыҥлаш лийдымын кутырышо калыкым,

 кӧн йылмыже – умылыдымо вудыматымаш.


20 Ончал Сионым, пайрем-влакнам эртарыме олам,

 Иерусалим ӱмбак шинчат виктаре.

 Ужат тый тыныслын илыме верым,

 омашым, кудыжым тетла огыт тарвате,

 лукмо огыт лий тудым пеҥгыдын кучышо пашкар-влак,

 ок кӱрл ик кандыражат.


21 Тушто мемнан дене пырля кугу Господь лиеш,

 Тудо мыланна кумда эҥер да вӱдйогын семын лиеш,

 тушко пушкольман кораблят, кугу кораблят огыт пуро.


22 Господь – мемнан Судьяна,

 Господь – мемнан Онна,

 Господь – мемнан Кугыжана,

 Тудо мемнам утара.


23 Кандырат-влак лушкеныт:

 мачте-влакым огыт кучо,

 парусым ок лий нӧлталаш.

 Руалтен налме шуко погым тунам пайлаш тӱҥалыт,

 эсогыл окшак-влак агаш каят.


24 Тушто илыше-шамыч кокла гыч нигӧ

    «мый черле улам» манын ок каласе.

 Тушто илыше калыкын языкше кудалтыме лиеш.




ПРОРОК ИСАИЙЫН КНИГАЖЕ

34 Глава


Мландымбалысе калык-влакым судитлымаш.




1 Калык-влак, лишемза да колыштса,

 тукым-шамыч, тӱткын колыштса!

 Тек колыт мланде да тушто мо уло,

 тӱня да тушто мо шочеш!


2 Чыла калыклан Господь сырен,

 Тудын шыдыже калык тӱшка-влак ӱмбаке опталме лийын.

 Тудо нуным шӱшкылаш, пӱтынек пытараш пуэн.


3 Пуштмо еҥ-влак шала кышкыме лийыт –

 колышо капышт деч йыгыжге пуш лектеш,

 нунын вӱрышт курыклам мушкеш.


4 Шӱдыр-влак шаланен пытат,

 вӱдылка книга семын кава пӱтырналтеш,

 мо тушто уло, чылажат йога –

 кузе виноград вондо гыч лышташ

    але смоква пушеҥге гыч кошкышо саска велеш.


5 Каваште Мыйын кердем йӱын темын –

 вола тудо судым ышташ Едом ӱмбаке,

 пӱтынек пытараш шонымо калык ӱмбаке.


6 Господьын кердыже вӱр дене мушкылтын,

 коя дене леведалтын –

 пача да казатаган вӱржӧ дене,

 тага вергын кояж дене,

 вет Восораште – Господьын надыр кондымашыже,

 Едом мландыште – кугу шӱшкылмаш.


7 Нунын дене пырля пытат ир ӱшкыж-влак,

 самырык ден кугу-шамычат –

 нунын вӱрыштым мланде йӱын темеш,

 кояшт деч рок ӱян лиеш.


8 Вет тиде – Господьын ӱчым шуктымо кечыже,

 Сионлан верч мут кучыктымо ий!


9 Едомын эҥерже-влак савырнат мланде кишыш,*а

 чӱкчыгишыш савырна тудын пуракше –

 пӱтынь мланде лиеш йӱлышӧ киш!


10 Кечывалымат, йӱдымат тудо ок йӧрӧ,

 тушечын шикш курымеш нӧлталташ тӱҥалеш.

 Тиде мланде тукым гыч тукымыш пуста кодеш,

 тетла нигӧ нигунам тудын гоч эртен ок кай.


11 Лиеш Едом тумна ден шоҥшо-влакын илемышт,

 ӱҥгӧ ден курныж-шамыч тӱҥалыт тушто илаш.

 Шалаташ манын, Юмо тудым кандыра дене,

    пустаҥдаш манын, воткандыра дене виса.


12 Ок код тушто кугыжалан шогалтышаш ик лӱмлӧ еҥат,

 онжо-влак нимошко савырнат.


13 Полатыштышт кушкын шогалеш иман вондер,

 карманыштышт – почкалтыш ден лопшудо.

 Лиеш тудо тулпире-влаклан илыме вер,

 страус-шамыч тушан вераҥыт.


14 Ир янлык ден гиене-влак тушто ваш лийыт,

 ирказа-шамыч тӱҥалыт икте-весыштым ӱжын магыраш,

 йӱд овда-влак*б тушто канаш тӱҥалыт,

 шкаланышт каныме верым муыт.


15 Кугу кишке тушан пыжашым ышта,

 муным мунча да игым луктеш,

 шке ӱмылжӧ йымак нуным пога.

 Курныж-влакат тушко погынат,

 мужыр дене толыт чоҥештен.


16 Кычал муза Господьын книгаштыже да лудса:

 нине чонан-влак, икте кодде, тушко толыт,

 кажныже – мужыр дене.

 Вет Господьын умшаже тыге кӱштен каласен,

 Тудын Шӱлышыжӧ шкеак нуным пога.


17 Нунылан Тудо шеревам кудалта

 да, кандыра дене висен, мландым шеледен пуа.

 Нуно тушто курымеш озаланаш

 да тукым гыч тукымыш илаш тӱҥалыт.



*а 34:9 Мланде киш – нефтьым ушештарыше, асфальт гай шем киш, ырыктымеке, тудо вишкыде лиеш. Пӱртӱс пуымо шочмо верже Евфрат эҥер воктене лийын.

*б 34:14 «Йӱд овда-влак» – еврейла «Лилит», йӱдым коштшо ӱдырамаш осал шӱлыш. Еврей мифологий дене келшышын, тудо еҥ-влакын коден кайыме верлаштышт перныл коштеш.




ПРОРОК ИСАИЙЫН КНИГАЖЕ

35 Глава


Иерусалимыш кугу куан дене пӧртылыт.




1 Куана ир мланде, кукшо мланде,

 йывырта ошманур да нарцисс семын пелед шогалеш.


2 Пеледеш тудо сылнын

 да куанаш, йывыртен кычкыраш тӱҥалеш.

 Ливанын чапше, Кармил ден Шаронын сӧраллыкышт

    пуымо лийыт тудлан.

 Чылан ужыт Господьын чапшым,

 мемнан Юмынан кугулыкшым.


3 Вияҥдыза ӱнардыме кидым,

 чытырыше пулвуйым пеҥгыдемдыза.


4 Каласыза лӱдшӧ-влаклан:

 «Ида лӱд, пеҥгыде лийза!

 Тендан Юмыда ӱчым шукташ толеш,

 тушманлан Тудо мутым кучыкта,

 Тудо толеш да тендам утара».


5 Тунам сокыр-влакын шинчашт,

    соҥгыра-влакын пылышышт почылтыт,


6 окшак еҥ пӱчӧ семын тӧргаш,

 йылмыдыме еҥ куанен кычкыраш тӱҥалеш.

 Вет ир мландыште вӱд лектеш,

 кукшо мландыште йогын-влак йогат.


7 Савырна ошманур ерыш,

 кошкышо мланде – вӱд памашыш.

 Тулпире-влакын ончыч илыме верыштышт

    омыж ден вӱдвондо кушкын шогалыт.


8 Тушто кугу корно шуйналтеш,

 тудым Святой Корно манын лӱмдат.

 Ару огыл-влак тиде корно дене огыт кай,

 тудын дене кайыше иктат ок йом,

 эсогыл шонен моштыдымо-влакат.


9 Лев тушто ок лий, осал янлык тушан ок шогал –

 нуно тушто огыт лий!

 Сулен налме-влак тиде корно дене пӧртылыт,


10 Господьын утарыме еҥже-шамыч толыт,

 Сионыш кугу йӱкын йывыртен кӱзат –

 курымашлык куан нуным авалта.

 Куан ден йывыртымаш нуным темат,

 орлык ден нелын шӱлымаш пытат.




ПРОРОК ИСАИЙЫН КНИГАЖЕ

36 Глава


Сеннахирим Иерусалимым лӱдыкта.

1 Езекий кугыжан латнылымше ий вуйлатымыж годым Ассирий кугыжа Сеннахирим Иуда тукымын чоткыдемдыме чыла олаж ӱмбак керылтын да нуным сеҥен налын.
2 Ассирий кугыжа Лахис гыч рабсакым*а кугу сарзывий дене Езекий кугыжа дек Иерусалимыш колтен. Тудыжо Межйӧрышӧ пасуш наҥгайыше корно воктенысе Кӱшыл пӱяш вӱдым колтышо канал воктелан шогалын.
3 Тудын дек полат вуйлатыше Елиаким, Хелкий эрге, возкалыше Севна да курымсерышым возышо Иоах, Асаф эрге, лектыныт.



4 Рабсак нунылан каласен: «Езекийлан ойлыза: ”Тыге кугу кугыжа, Ассирий кугыжа, ойла: тый молан инанен илет?
5 Тый яра мутым веле ойлыштат. А сарлан шонен моштымаш ден вий-куат кӱлыт. Мыйын ваштарешем шогалын, кӧлан инанет?
6 Теве тый Египетлан, тиде тодылалтше омыж пондылан, эҥерташ шонет. Кӧ тудлан эҥерта, тиде вондо тудын кидышкыже керылт пура да шӱтен лектеш. Теве мо лиеш нунын дене, кӧмыт фараонлан, Египет кугыжалан, инанат.
7 Але тый мыланем ”Ме шке Господь Юмыланна инанена” манат? Но Езекий огыл мо Тудын кӱкшакаласе кумалме вер ден жертвенникше-влакым пытарен да Иуда ден Иерусалимлан ”Иерусалимыште улшо тиде жертвенник ончылно гына кумалза” манын ойлен?
8 Ассирий кугыжа озам дене сделкым ыште: мый тылат кок тӱжем имньым пуэн кертам, но тый нунылан имнешке-влакым муын кертат мо?
9 Кузе тый озамын кеч эн изи вуйлатышыжым чактарен кертат? Египетын орва ден имньыжлан инанет?!
10 Господьын кумылжо почеш огыл мо мый тиде кундемым пустаҥдаш толынам? Тудо мылам каласен: ”Тиде мландыш кай да тудым пустаҥде!”»



11 Тунам Елиаким, Севна да Иоах рабсаклан каласеныт: «Мемнан дене, шке тарзет-влак дене, арамей йылме дене кутыро – ме умылена. Пырдыж ӱмбалне улшо калык ончылно мыланна еврей йылме дене ит ойло».
12 Рабсак нунылан вашештен: «Мыйын озам нине мут-влакым тыйын озатлан да тылат веле каласаш колтен шонет мо? Уке, пырдыж ӱмбалне шинчыше еҥ-влакланат! Нуно тендан дене пырля шке шурыштым кочкаш да шке шондыштым йӱаш тӱҥалыт!»
13 Тунам рабсак шогалын да кугу йӱкын еврейла каласен: «Кугу Ассирий кугыжан мутшым колыштса!
14 Кугыжа тыге ойла: тек Езекий тендам огеш ондалкале. Тудо тендам утарен ок керт.
15 Тек Езекий ”Мемнам Господь утара, тиде ола Ассирий кугыжан кидышкыже пуымо ок лий” манмыж дене шӱмыштыда Господьлан инанымашым огеш шочыкто.
16 Ида колышт Езекийым. Ассирий кугыжа тыге ойла: мый денем тыныс ойпидышым ыштыза да мый декем лекса. Тунам те кажныже шке виноград ден смоква пушеҥгыда гыч саскам кочкыда да шке тавыда гыч вӱдым йӱыда.
17 А вара мый толам да тендан гаяк вес мландыш – шурно ден йошкар аракан, кинде ден виноград аҥан мландыш – тендам наҥгаем.
18 Тек Езекий ”мемнам Господь утара” манмыж дене тендам ок ондалкале. Иктаж вес калыкын юмыжо Ассирий кугыжан кидше деч шке мландыжым утарен мо?
19 Кушто Емаф ден Арпадын юмыжо-влак? Кушто Сепарваимын юмыжо-влак? Нуно мыйын кидем деч Самарийым утареныт мо?
20 Нине мландын юмышт кокла гыч кӧ шке мландыжым мыйын кидем деч утарен? Господь мыйын кидем деч Иерусалимым утара шонеда мо?»



21 Калык шып шинчен, ик мутымат пелештен огыл. Кугыжа тыге кӱштен каласен улмаш – «тудлан ида вашеште».
22 Полат вуйлатыше Елиаким – Хелкий эрге, возкалыше Севна да курымсерышым возышо Иоах – Асаф эрге, Езекий деке кушкедме вургеман толыныт да тудлан рабсакын чыла шомакшым каласеныт.





*а 36:2 Рабсак – Ассирий кугыжанышысе тӧра-влак кокла гыч иктыжын титулжо.




ПРОРОК ИСАИЙЫН КНИГАЖЕ

37 Глава


1 Езекий кугыжа пророк Исаий деч каҥашым йодеш. 21 Исаий тудлан Господь деч вашмутым пуа. 36 Ассирий сарзывийын сеҥалтмыже.

1 Тидым колмеке, Езекий кугыжа шке вургемжым кушкедын, чоштыра вургемым чиен да Господьын пӧртышкыжӧ каен.
2 А полат вуйлатыше Елиакимым, возкалыше Севнам да кугурак иерей-влакым – нунат чоштыра вургемым чиеныт – тудо пророк Исаий, Амос эрге, деке колтен.
3 Нунышт Исаийлан каласеныт: «Езекий тыге ойла: ”Таче орлык, мут кучымо да мыскылалтме кече. Аза теве-теве шочшаш, а тудым ышташ вий уке.
4 Ала Господь, тыйын Юмет, рабсакын шомакшым колеш? Ассирий кугыжа озаже тудым илыше Юмым мыскылаш колтен. Ала тиде шомакшылан Господь тудым мут кучаш шогалта? Илыше кодшо-влак верчын кумал”».



5 Кунам Езекий кугыжан тарзыже-влак Исаий дек толыныт,
6 тудо нунылан тыге вашештен: «Шке озаланда каласыза, Господь тыге ойла: ”Колмо шомакет деч, кудыж дене Ассирий кугыжан тарзыже-влак Мыйым мыскыленыт, ит лӱд.
7 Мый тудын шонымашыжым вашталтем – тудо уверым колеш да шке мландышкыже пӧртылеш. Тушто Мый тудым керде дене пытарем”».



8 Тидын деч вара рабсак тушеч каен. Ассирий кугыжан Лахисым коден кайымыже да кызыт Ливна ваштареш кредалмыж нерген колмеке, тудо тушко кугыжа деке каен.
9 Вара Ассирий кугыжа уверым колын: «Тый денет кредалаш Тиргак, Эфиопий кугыжа, толеш». Тунам тудо шке еҥже-влакым Езекий деке колтен:
10 «Езекийлан, Иуда кугыжалан, тыге каласыза: ”Ассирий кугыжа кидыш Иерусалим пуымо ок лий” манын ит шоно да инанен илыме Юметлан шкендым ондалаш ит пу.
11 Мом Ассирий кугыжа-влак чыла моло эл дене ыштеныт – тый колынат. Нуно чылаштым пытареныт. А тый утлен кодам шонет мо?
12 Вес калык-влакын юмышт нуным утареныт мо? Ача-кочам-шамыч нине калыкым – Гозан, Харан да Рецефыште илыше-влакым, тыгак Фалассарыште илыше Еден эрге-шамычым – пӱтынек пытареныт.
13 Кушто кызыт Емаф ден Арпадын, Сепарваим олан, Ена ден Ивван кугыжашт улыт?»



14 Колтымо еҥ-влакын кидышт гыч Езекий серышым налын да лудын лектын. Вара Господьын пӧртышкӧ каен да Тудын ончылно серышым шаралтен пыштен.
15 Езекий Господьлан тыге кумалын:
16 «Господь Саваоф, Израильын Юмыжо, херувим-влак ӱмбалне шинчыше! Мландымбалысе кугыжаныш-шамычын Юмышт Тый гына улат, Тый кава ден мландым ыштенат.
17 Савыре пылышет, Господь, да кол! Шинчатым поч, Господь, да ончал, Сеннахиримын чыла мутшым кол – тудо Тыйым, илыше Юмым, мыскылаш шке еҥже-влакым колтен!
18 Тидыже чынак, Господь – Ассирий кугыжа-влак нине калыкын мландыштым пустаҥденыт,
19 а юмышт-влакым тулыш кудалтеныт. Но вет нуно юмо огыл, а айдеме кид дене ыштыме пу да кӱ полган лийыныт, сандене нуным пытарен кертыныт.
20 А кызыт, Господь Юмына, тудын кидше деч мемнам утаре! Тек мландымбалысе чыла кугыжаныш-влак пален налыт: Тый гына, Господь, Юмо улат!»



21 Исаий, Амос эрге, Езекий деке тыге каласаш колтен: «Господь, Израильын Юмыжо, тыге ойла: ”Тый Мылам Ассирий кугыжа Сеннахирим шотышто кумалынат.
22 Теве тудын нерген Господьын каласыме шомакше:

 Койдара, воштылеш тыйым нарашта Сион ӱдыр.

 Вуйжым рӱзалта почешет Иерусалим ӱдыр.


23 Кӧм тый мыскылет? Кӧм шӱктарет?

 Кӧн ӱмбак йӱкет кугемденат да ӱмбакыже кугешнен ончаш тоштат?

 Израильын святой Юмыж ӱмбаке!


24 Тарзет-влак гочын тый Господьым мыскылен ойленат:

 ’Шуко сарлык орва дене мый курыкыш,

    Ливанын умбал тайылышкыже кӱзенам.

 Мый тудын эн кӱкшӧ кедр ден эн сай кипарисше-влакым руэнам,

 тудын эн кӱкшӧ верлаштыже, чодыра лоҥгаштыже лийынам.


25 Мый таве-влакым кӱнченам да вӱдым йӱынам.

 Египетын чыла эҥержым мыйын йолем коштен’.


26 Тый колын отыл мо?

 Чыла тидым Мый шукертак палемденам,

 акрет кечылаштак шонен пыштенам.

 А кызыт тидым шуктенам –

 тый чоткыдемдыме ола-влакым шалатенат,

 нунын деч лач кӱ ора-шамыч кодыныт.


27 Тушто илыше-влак вийдыме лийыныт,

 нуно лӱдын чытырат, намысыш пуреныт.

 Нуно пасу кушкыл гай, нӧргӧ лышташнер гай,

    леведыш ӱмбалне кушкын шуде кошкышо шудо гай лийыныт.


28 Шинчет мо тый але лектат,

    але пурет – Мый чыла палем.

 Мыйын ваштареш ажгынен шогалметымат палем.


29 Мый декем сӱрза улметлан, кугешныметлан –

 тидын нерген колынам –

 нерышкет колчам пижыктем,

 умшашкет сорлыкым чиктем

 да толмо корнет денак тыйым мӧҥгеш наҥгаем”.


30 Теве тыланет, Езекий, палдарыше пале:

 йогышо пырче деч мо кушмым тиде ийын кочкыда,

 вес ийын – шке гыч шочшым,

 а кумшо ийын ӱдыза да тӱредса,

 виноград аҥа-влакым шындыза да саскаштым кочса.


31 Тунам Иуда тукым гыч утлен кодшо-влак

    угыч вожым колтат да саскам пуат.


32 Утлен кодшо калык Иерусалим гыч шарлаш тӱҥалеш,

 утаралт кодшо-шамыч – Сион гыч.

 Господь Саваофын чон йӱлен тыршымыже тидым ышта.



33 Садлан Ассирий кугыжа шотышто Господь тыге ойла:

 Тиде олашке тудо ок пуро,

 пикш-влакым тушко ок колто,

 тудын дек авыртыш дене ок лишем,

 тудым авырен налаш мланде кӱкшака-влакым ок ыште.


34 Толмо корныж денак мӧҥгеш пӧртылеш,

 тиде олашке ок пуро – тыге Господь ойла.


35 Шкаланем кӧра да Давид тарземлан кӧра

    Мый тиде олам аралем да утарен кодем».



36 Тидын деч вара Господьын Суксыжо толын да Ассирий станыште шӱдӧ кандашле вич тӱжем еҥым пытарен. Эрдене кынелыныт – йырым-йыр лач колышо кап-влак кият.
37 Тунам Сеннахирим, Ассирий кугыжа, мӧҥгеш савырнен каен да Ниневийыште илен.



38 Икана, кунам тудо шке Нисрох юмыжын пӧртыштыжӧ кумалын, Адрамелех ден Шарецер эргыже-влак тудым керде дене шуралтен пуштыныт, а шкешт Арарат мландыш куржыныт. Сеннахирим олмеш кугыжалан Асардан эргыже шогалын.






ПРОРОК ИСАИЙЫН КНИГАЖЕ

38 Глава


Езекийын черланымыже да пареммыже.

1 Тудо кечылаште Езекий колышаш гай черланен. Тудын дек пророк Исаий, Амос эрге, толын да каласен: «Тыге Господь ойла: пӧртет шотышто пытартыш кӱштымашым кодо – тый колет, от парем».
2 Тунам Езекий чурийжым пырдыж велыш савырен да Господьлан кумалын:
3 «О Господь, шарналте – мый Тыйын ончылнет ӱшанле лийынам, чын да шылталаш лийдымын иленам, Тылат келшыше паша-влакым ыштенам». Да Езекий чон йӧсыж дене шортын колтен.



4 Исаийлан Господь деч шомак лийын:
5 «Кай да Езекийлан каласе: ”Давид кугезе кочатын Господь Юмыжо тыге ойла: Мый тыйын кумалметым кольым, шинчавӱдетым ужым. Мый ӱмыретым латвич ийлан шуем.
6 Тыйым да тиде олам Ассирий кугыжан кидше деч утарем. Тиде олам Мый арален кодем”.
7 Господь каласыме шомакшым шукта манын, теве тылат Тудын деч палдарыше пале:
8 ”Теве Мый кече деч вочшо ӱмылым, кудыжо Ахазын тошкалтышыж дене волен, лу тошкалтышлан мӧҥгеш кӱзыктем”». Тунам тошкалтыш дене волышо ӱмыл лу тошкалтышлан мӧҥгеш кӱзен.



9 Черланымыж деч вара пареммеке, Езекийын, Иуда кугыжан, кумалмыже:


10 «Шоналтышым мый: пел ӱмырым гына илымеке,

 мылам вес тӱнян капкаж гоч эрташ логалеш,

 мый кодшо илышаш ий-влак деч посна кодам.


11 Шоналтышым мый: ом уж тетла Господьым,

 илыше-шамычын мландыштышт Господьым ом уж!

 Ом уж тетла еҥ-влакым ты тӱняште.


12 Мыйын илемем рончен погат,

 кӱтӱчӧ омаш семын пӱтырат.

 Кузе куышо еҥ куэмым пӱтыра,

 туге мый шке илышем пӱтыралынам.

 Станокышто пӱчмӧ семын Тудо мыйым пӱчкын кудалта.

 Кечывалымат, йӱдымат Тый мыйым колымаш дек лишемдет!


13 Эр марте мый чытен вученам,

 а Тудо лу-влакем лев семын пудыртылеш.

 Кечывалымат, йӱдымат Тый мыйым колымашыш наҥгает!


14 Турня,*а вараксим семын йӱкым луктам,

 йӱкем кӧгӧрченын гай шып.

 Эре кавашке ончен, шинчамже ноен:

 ”Йӧсӧ мыланем, Господь! Мылам полшо!”


15 Но мом мый каласен кертам?

 Мом Тудо каласен, тидымак ыштен.

 Чон ойгемлан кӧра кодшо илыш корнем нелын эрта.


16 О Господь! Тидын дене еҥ-влак илат,

 мыйынат илышем тыгаяк,

 но Тый мыйым паремдет, мыйым илышым кодет!


17 Тиде ойго мылам сайыш савырнен –

 йӧратымашет дене Тый чонемым колымаш вынем гыч луктынат,

 чыла сулыкем туп шеҥгекет кудалтенат.


18 Вет вес тӱня огыл Тыйым чапла,

 колымаш огыл Тыйым мокта,

 шӱгарыш вочшо-влак огыл Тыйын ӱшанле улметлан инанат.


19 Илыше, лач илыше Тыйым чапландара,

 лач тыге мый таче ыштем!

 Ача йочаж-влаклан Тыйын ӱшанле улмет нерген каласкала.


20 Господь мыйым утара!

 Господьын пӧртыштӧ ме илыме чыла кечыштына

    кылан семӱзгар йӱк почеш мурым мурена».



21 Исаий каласен: «Тек коштымо смоквам кондат да пуалын шӱймӧ верыш пыштат – тудо паремеш».
22 А Езекий йодын: «Господьын пӧртышкӧ эше каем манын, могай палдарыше пале лиеш?»





*а 38:14 Турня – еврей текстысе шомакын мом ончыктымыжым каласаш неле.




ПРОРОК ИСАИЙЫН КНИГАЖЕ

39 Глава


Вавилон кугыжан колтымо еҥже-влакым сайын вашлийын, Езекий йоҥылыш ышта.

1 Тиде жапыште Вавилон кугыжа Меродах-Баладан, Баладан эрге, Езекийын черле лиймыж да пареммыж нерген колмеке, тудлан серыш-влакым да пӧлекым колтен.
2 Колтымо еҥ-шамычым Езекий куанен вашлийын да нунылан шке клатше-влакым, поянлыкым аралыме верыштыже мо улмым: ший ден шӧртньым, тамлыпушан наста ден шергакан ӱй-влакым, тыгак саргуралым аралыме пӧртшым – чыла ончыктен. Езекийын пӧртыштыжӧ, озанлыкыштыже нунылан ик арверат ончыктыде кодын огыл.



3 Езекий кугыжа дек пророк Исаий толын да тудын деч йодын: «Нине еҥ-влак мом ойленыт, нуно тый декет кушеч толыныт?» Езекий вашештен: «Тора мланде гыч, Вавилон гыч, мый декем толыныт».
4 «Нуно тыйын пӧртыштет мом ужыныт?» – Исаий йодын. «Мо пӧртыштем лийын, чыла ужыныт. Поянлыкым аралыме верлаштем ик арверат нунылан ончыктыде кодын огыл», – вашештен Езекий.
5 Тунам Исаий Езекийлан каласен: «Колышт Господь Саваофын шомакшым:
6 Тугай жап толын шуэш, кунам пӧртыштет мо улмым, мом ача-кочат-влак таче кече марте погеныт – чыла Вавилоныш наҥгаят. Тыште нимат ок код, тыге Господь ойла.
7 Тый дечет шочшо эргыч-влакым, тыйын тукыметым, пленыш налыт. Нуно Вавилон кугыжан полатыштыже служитлыше евнух лийыт».



8 Езекий Исаийлан каласен: «Мом тый кызыт мылам каласышыч – Господь деч сай шомак». Вара ешарен: «Тугеже, мыйын илыме жапыште тыныс да ласка илыш лиеш!»






ПРОРОК ИСАИЙЫН КНИГАЖЕ

40 Глава


1 Юмын калыкшым лыпландарымаш. 12 Юмын кугулыкшо.




1 «Лыпландарыза, лыпландарыза Мыйын калыкем! –

 тендан Юмыда ойла. –


2 Тыматлын кутырыза Иерусалим дене,

 увертарыза тудлан – неле жапше пытен,

 титакше кудалтыме,

 вет чыла сулыкшылан Господь кок пачаш пӧртылтен».


3 Ир мландыште кычкырышын йӱкшӧ шокта:

 «Господьлан корным ямдылыза!

 Кукшо мландыште Юмынан йолгорныжым вияшым ыштыза!


4 Тек корем-влак темыт,

 чоҥга ден курык-шамыч иземыт,

 тӧр огыл мланде тӧремеш,

 лакылан корно-влак тӧр лийыт!


5 Господьын чапше почылтеш,

 да [Юмын утарымашыжым] чыла илыше ужеш».

 Чыла тидым Господьын умшаже ойлен.


6 Йӱк ойла: «Увертаре!»

 Мый йодым: «Мом увертараш?»

 «Кажне айдеме – шудо гай,

 тудын пеҥгыдылыкше – олык пеледышын гай.


7 Кунам Господь шӱлалта,

 шудо кошка, пеледыш йога –

 чынжымак, айдемат шудо гаяк улеш.


8 Шудо кошка, пеледыш йога,

 а Юмынан шомакше курымешлан кодеш».


9 Поро уверым кондышо Сион,

 кӱкшӧ курыкыш кӱзӧ!

 Поро уверым кондышо Иерусалим,

 шке йӱкетым кугемде!

 Кугемде йӱкетым, ит лӱд!

 Иудан олаже-влаклан каласе:

 «Теве тендан Юмыда!»


10 Теве Господь Юмо шке вий-куатше дене толеш,

 Тудын куатан кидыштыже – кучемвий.

 Теве, Тудын дене – суап,

 Тудын чурий ончылныжо – пӧлек.


11 Кӱтӱчӧ семын Тудо шке кӱтӱжым кӱташ тӱҥалеш,

 налеш кидышкыже пача-влакым

 да оҥжо пелен нумалаш тӱҥалеш,

 вӱден кая нунын аваштым.


12 Кӧ теҥыз вӱдым шке кормыжшо дене,

    а кавам шеч дене висен?

 Кӧ висыме атыш мланде пуракым вераҥден,

 виса дене курык-влакым,

    пезмен дене кӱкшака-влакым висен?


13 Кӧ Господьын Шӱлышыжым виктарен,

 Тудлан каҥашым пуышо лийын да Тудым туныктен?


14 Кӧ деч Тудо каҥашым йодеш?

 Кӧ Тудлан ушым шында,

 Тудым чын корныш виктара?

 Кӧ Тудым туныктен шога,

 Тудлан мунлылык корным ончыкта?


15 Теве калык-влак ведрасе вӱд чӱчалтыш гай,

 висаште улшо пурак гай улыт.

 Отро-влакым Тудо ошма пырче семын нӧлталеш.


16 Надыр туллан Ливан чодыра ок сите,

 йӱлалтен пуымо надырым кондаш янлыкше-влак лийыт шагал.


17 Калык-влак Тудын ончылно – нимо,

 улыт нуно Тудлан укелык да пусталык.


18 Тыгеракын, кӧ дене те Юмым таҥастареда?

 Мом Тудын гайым муыда?


19 Шояк юмым вела кидмастар,

 шӧртньыӱзгар мастар тудым комыжла шӧртньӧ дене

 да тушко ший шинчырым ыштен сака.


20 А кӧ тидым ышташлан йорло,

 ойырен налеш чоткыдо пушеҥгым,

 кычал муэш кидмастарым,

 тудыжо тудлан пеҥгыдын шогышо шояк юмым ышта.


21 Те огыда пале мо, колын огыдал мо?

 Тыланда тӱҥалтыш гычак каласыме лийын огыл мо?

 Тӱням ыштыме жап гычак умылен огыдал мо?


22 Шинча Тудо каватӱр ӱмбалне,

 а мландымбалне илыше-влак

    Тудын ончылно шудышырчык гай улыт.

 Вичкыж куэм семын Тудо кавам шарен,

 вынер омаш семын тудым шаралтен.


23 Он-влакым Тудо нимош савыра,

 мландымбалысе судья-влакым укеш луктеш.


24 Нуно але шындыме, ӱдымӧ гына улыт,

 вожым колташ веле тӱҥалыныт –

 Тудо ӱмбакышт шӱлалта, да нуно кошкат,

 олым семын нуным тӱтан мардеж наҥгая.


25 «Кӧ дене те Мыйым таҥастареда,

 кӧ Мыйын гаем уло?» – йодеш Святой Юмо.


26 Нӧлталза вуйдам да кавашке ончалза:

 кӧ чыла тидым ыштен?

 Тудо, Кӧ каваште мо улым шотлен луктеш

 да кажныжым шке лӱмжӧ дене лӱмда.

 Тудын кугу куатан да виян улмыжлан кӧра

    нунын кокла гыч иктат йомын огыл.


27 Кузе тый, Иаков, тыге ойлет

 да тый, Израиль, кутырет:

 «Мыйын корнем Господь деч петырыме,

 мыйын пашам Юмем монден»?


28 Тый от пале мо? Колын отыл мо?

 Господь – курымаш Юмо,

 пӱтынь мландым ик мучаш гыч вес мучаш марте Ыштыше.

 Тудо ок нойо, ок улно,

 уш-акылже Тудын шымлаш лийдыме.


29 Нойышо еҥлан Тудо вийым пуа,

 ӱнардыме-влакым пеҥгыдемда.


30 Рвезе-шамычат ноят да пыта ӱнарышт,

 самырык еҥ-влак шӱртнят да камвозыт,


31 а Господьлан инаныше-влак у вийым налыт:

 арыслангайык семын шулдырыштым шарат,

 куржыт – огыт нойо, каят – огыт улно.




ПРОРОК ИСАИЙЫН КНИГАЖЕ

1 Израильлан полшем манын, Юмо ӱшандарен ойла. 21 Шояк юмо-влак вийдыме улыт.




1 «Отро-влак, Мыйын ончылнем шып лийза!

 Тек калык-шамыч вийым погат,

 лишемыт да шке мутыштым ойлат.

 Погынена чылан судыш!


2 Кӧ чын ыштыше патырым эрвелне нӧлталын,

 ӱжын тудым Шкаланже служитлаш?

 Кӧ тудлан калык-влакым кучыктен,

 кугыжа-шамычым кид йымакше пуэн?

 Кердыже нуным савырен пуракыш,

 пикшйоҥежше – мардеж дене наҥгайыме олымыш.


3 Нуным поктен, кая тудо таза-эсен, кая корно дене,

 кудын дене йолжо нигунам коштын огыл.


4 Кӧ чыла тидым ыштен?

 Тудо, Кӧ тӱҥалтыш гычак тукым-влакым ош тӱняш шочыкта.

 Мый, Господь, икымше улам,

 пытартыш-влак денат Мый тудак кодам».


5 Отро-влак ужыныт да лӱдыныт,

 ик тӱр гыч вес тӱр марте пӱтынь мланде чытырнен.

 Тушто еҥ-влак лишемыныт, пырля погыненыт,


6 чылан ваш-ваш полшат,

 икте-весыштлан ойлат: «Пеҥгыдем!»


7 Кидмастар кумылаҥда велен ыштыше мастарым,

 калайым таптыше – шандал*а ӱмбалне таптышым,

 а паитлыме шотышто «сайын, чоткыдын ыштыме» манын ойла

 да, ынже лӱҥгӧ манын, эше пудам пудала.


8 «А тый, Израиль, Мыйын тарзем,

 Иаков, кӧм Мый ойырен налынам,

 Мыйын Авраам йолташемын тукымжо,


9 тый, кӧм Мый мланде мучаш гыч налынам,

 кӧм эн умбал тӱр гыч ӱжын конденам

 да каласенам: ”Тый Мыйын тарзем улат,

 Мый тыйым ойырен налынам да тыйым коден ом кай” –


10 ит лӱд, вет Мый пеленет улам,

 ит ӧрткӧ, вет Мый тыйын Юмет улам.

 Мый тыйым пеҥгыдемдем да тылат полшем,

 чын ыштыше пурла кидем – тылат эҥертыш.


11 Кӧ тылат шыдым куча, тудым намыс ден мыскылалтмаш вучат,

 ваштарешет шогышо-влак пытат, нимошко савырнат.


12 Нуным кычалаш тӱҥалат – от му,

 ваштарешет кредалше-влак огыт лий,

 тый денет тушманлыше-шамыч йӧршешлан йомыт.


13 Вет Мый Господь, тыйын Юмет, улам.

 Мый тыйым пурла кидет гыч кучем да ойлем:

 ”Ит лӱд, Мый тыланет полшем”.


14 Ит лӱд, Иаков шукш, шагал еҥан Израиль,

 Мый тылат полшем – ойла Господь,

 тыйым Сулен налше, Израильын святой Юмыжо. –


15 Мый тыйым шийме оҥам ыштем – уым, пӱсӧ пӱяным.

 Тый курык-влакым шияш да туржаш тӱҥалат,

 чоҥга-влакым савырет арвашке.


16 Тый нуным пуалтет, а мардеж наҥгая,

 тӱтан нуным шалатен пытара.

 Но тый Господьлан куанет,

 Израильын святой Юмыж дене моктанаш тӱҥалат.


17 Йорло ден незер-влак вӱдым кычалыт,

 но вӱд уке, умшашт кошкен.

 Мый, Господь, нуным колам,

 Мый, Израильын Юмыжо, нуным ом кодо.


18 Мый чара курыклаште эҥерым,

    лапверлаште вӱдшинчам почам,

 ир мландым ерыш, кукшо мландым памашыш савырем.


19 Ир мландыште Мый кедрым, акацийым,

    миртым да олив пушеҥгым шындем.

 Кукшо мландыште кипарис, платан да пӱнчӧ-влакым куштем.


20 Тек тидым чылан ужыт да палат,

 шоналтат да умылат:

 тыште – Господьын кидше,

 Израильын святой Юмыжо тидым ыштен!»




21 «Судышто ончышаш пашадам кондыза, – ойла Господь.

 Мо дене шкендам арален налыда? – ойла Иаковын Кугыжаже.


22 Тек нуно ӱшандарен ойлат да мо лийшашым каласат.

 Тек иктаж-мом тыгайым ончыктат,

 кудыж нерген ончылгоч каласеныт, да тудыжо шукталтын,

 тунам ме шоналтена, да тышеч мо лектын, пален налына.

 Але увертарыза мыланна ончыкылык нерген,


23 каласыза – мо ончыкшым лиеш,

 тунам ме юмо улмыдам пален налына.

 Ыштыза иктаж-мом сайым але осалым –

 тидым ужын, ме чыланат лӱдын ӧрына.


24 Но те улыда нимо, пашада нимогай акым ок шого!

 Кӧ тендам ойырен налеш, тудо – йырнык.


25 Мый тудым нӧлталынам йӱдвел гыч, да тудо толеш,

 Мый тудым лӱмжӧ дене кече лекме вел гыч ӱжынам.

 Кузе кӧршӧк ыштыше шуным тошка,

 туге тудо он-влакым лавыра семын тошка.


26 Мыланна палаш да ”тудо чын” каласаш манын,

 кӧ тендан кокла гыч тидын нерген ондакак увертарен?

 Нигӧ каласен огыл, нигӧ увертарен огыл,

 нигӧ тендан шомакдам колын огыл.


27 Сионлан тидым Мый икымше палдаренам,

 да Иерусалимыш поро уверым кондышым колтенам.*б


28 Ончем Мый, но нигӧ уке,

 нунын коклаште каҥашым пуышо иктат уке.

 Нунын деч йодам гынат, вашештыше нигӧ уке.


29 Чыла нине юмо-влак улыт ондалчык,

 пашашт нунын – нимо,

 нунын статуйышт – мардеж да пусталык!»



*а 41:7 Шандал – наковальня.

*б 41:27 Еврей текстыште тыште мом возымым умылаш неле.

1 Господьын Тарзыже. 10 Господьлан у мурым мурыза. 14 Господь шке калыкшылан полша. 18 Соҥгыра да сокыр Израиль.




1 «Теве Мыйын Тарзем – Тудым Мый пеҥгыдемдем,

 Мыйын ойырен налмем – Тудын деке Мыйын поро кумылем.

 Тудын ӱмбак Мый Шӱлышем опталам,

 Тудо калык-влаклан поро судем увертара.


2 Тудо ок кычкыре, йӱкым ок кугемде,

 уремлаште Тудын йӱкшым огыт кол.


3 Тодылалтше омыжым Тудо ок пудырто,

 эҥын кийыше йытын рӱдым ок йӧртӧ.

 Чын судым Тудо ышташ тӱҥалеш.


4 Тудо ок начарешт, ок лунчырго –

 мландымбалне чын суд шуктымашым пеҥгыдемда.

 Тудын туныктымыжым отро-влак вучат».


5 Кавам ыштыше да шарыше,

 мландым да тушто чыла мо улым шочыктышо,

 тушто улшо калыклан шӱлышым,

    тудын ӱмбалне коштшо-влаклан илышым пуышо

    Господь Юмо тыге ойла:


6 «Мый, Господь, Тыйым чын ыштымашым шараш ӱжынам,

 Мый Тыйым кидет гыч кучем да аралаш тӱҥалам.

 Тыйын гоч Мый калык дене ойпидышым ыштем,

 моло калыклан волгыдым кондем.


7 Тыге сокыр-влакын шинчашт почылтеш,

 петырен шындыме-шамыч эрыкыш колтымо лийыт,

 пычкемыште шинчыше-влак казамат гыч лектыт!


8 Мый Господь улам, тиде Мыйын лӱмем!

 Ом пу Мый весылан шке чапем,

 шояк юмо-влаклан – Мылам кондышаш моктымашым.


9 Ончыч каласыме шукталтын,

 да Мый тыланда у нерген увертарем –

 шукталташ тӱҥалмыж деч ончычак

 Мый тидын нерген увертарем».


10 Теҥыз дене коштшо-влак

 да чыла, мо теҥызыште уло,

 отро-влак да тушто илыше-шамыч!

 Господьлан у мурым мурыза,

 мландын ик тӱр гыч вес тӱржӧ марте Тудым моктен мурыза!


11 Тек ир мланде да тудын олаже-влак шке йӱкыштым кугемдат,

 Кедарын илемже-влак йывыртен мурат!

 Тек куанен мурат кӱ курыкышто*а илыше-шамыч,

 тек курык вуй гыч кугу йӱкын мурат!


12 Тек Господьым чапландарат,

 Тудын чапше нерген отролаште увертарат!


13 Лектеш Господь патыр семын,

 тале сарзын гай тудын чонжо йӱла,

 кугу йӱкын кычкыралеш,

 тушман-влаклан шке куатшым ончыкта.


14 «Кужу жап нимом ойлен омыл,

 Мый чытенам, Шкемым кученам.

 Но кызыт азам ыштыше семын кычкыраш,

 нелын шӱлешташ тӱҥалам.


15 Пустаҥдем курык ден чоҥга-влакым,

 тушто улшо чыла шудым коштем.

 Эҥер-влакым савырем отролашке,

 ер-шамычым кукшемдем.


16 Сокыр-влакым наҥгаем нунылан шинчыдыме корно дене,

 палыдыме йолгорно дене нуным вӱден каем.

 Ончылнышт улшо пычкемышым волгыдыш савырем,

 лакылан корным тӧрым ыштем.

 Теве мом нунылан ыштем, нуным Мый коден ом кай.


17 Тунам шояк юмылан инаныше-влак,

 полган юмылан ”те мемнан юмына улыда” манше-влак,

 кугу намысыш пурат да поктен колтымо лийыт.


18 Соҥгыра-влак, колыштса,

 сокыр-шамыч, ончыза, тек шинчада почылтеш!


19 Кӧ Мыйын тарзем семын сокыр,

 Мыйын колтымо уверзем гай соҥгыра?

 Кӧ Мылам служитлыше еҥ гай сокыр,

 Господьын тарзыже семын сокыр?


20 Тый шуко ужынат, но шекланен отыл,

 пылышет колын кертше лийын, но колын отыл».


21 Законым кугуэш шындаш да кӱшкӧ нӧлталаш

    Господь шке чынлыкшылан кӧра сайлан шотлен.


22 Но тиде калыкым агыме, толымо –

 нуным чылаштым вынемыште кучат,

 казаматыш петыреныт.

 Нуным кученыт – нигӧ утарен огыл,

 нуным руалтеныт – нигӧ ок ойло: «Пӧртылтӧ мӧҥгеш!»


23 Кӧ тендан кокла гыч тидлан пылышыжым почеш,

    колыштеш да ончыкылыклан шотыш налеш?


24 Кӧ Иаковым пустаҥдаш пуэн,

 агыше-влаклан пуэн Израильым?

 Господь огыл мо, Кӧн ваштареш ме сулыкым ыштенна?

 Тудын корныж дене нунын коштмышт шуын огыл,

 Тудын законжым нуно колыштын огытыл.


25 Тунам Тудо ӱмбакышт кугу шыдыжым йоктарен,

 шучко сарым колтен.

 Тудо нуным чыла могырым тул дене авырен,

 но нуно умылен огытыл,

 тулйолкын нуным когартен,

 но ушышт пурен огыл.



*а 42:11 «Кӱ курыкышто» – тидым «Села олаште» манынат кусараш лиеш.




ПРОРОК ИСАИЙЫН КНИГАЖЕ

43 Глава


1 Господь шке калыкшым утараш сӧра. 14 Господь шке калыкшылан мӧҥгыжӧ пӧртылаш корным ямдыла. 22 Израильын сулыкшо да Господьын порылыкшо.




1 Но кызыт тыге ойла Господь,

 Кӧ тыйым ыштен, Иаков,

 тыйым шочыктен, Израиль:

 «Ит лӱд, Мый тыйым сулен налынам,

 тыйым лӱмет дене ӱжынам,

 тый Мыйын улат.


2 Вӱд гочын вончет – Мый пеленет лиям,

 эҥер гоч – тушко пурен от кай,

 тул гоч кает – от йӱлӧ,

 тулйылме тыйым ок когарте.


3 Вет Мый Господь, тыйын Юмет,

    Израильын Святойжо, тыйын Утарышет, улам.

 Тыйым сулен налаш манын,

 Мый Египетым, Эфиопийым да Севам пуэнам.


4 Мыйын шинча ончылнем тый шерге, кугун аклыме улат.

 Мый тыйым йӧратем,

 сандене олмешет вес еҥ-влакым,

    тыйым сулен налаш калык-шамычым пуэм.


5 Ит лӱд, Мый тый денет улам!

 Эрвел гыч шочшет-влакым кондем,

 касвел гычат тыйым погем.


6 Йӱдвеллан каласем: ”Пу нуным!”,

 кечывалвеллан – ”Ит кучо нуным!”

 Кондыза Мыйын эргым-влакым умбачын,

 кондыза ӱдырем-влакым мланде тӱр гыч –


7 чылаштым, кӧ Мыйын манын лӱмдалтын,

 кӧм Мый шке чапемлан ыштенам,

    калыпленам да шочыктенам.


8 Лукса калыкым, кӧн шинчаже уло, но тудо сокыр,

 кӧн пылышыже уло, но тудо соҥгыра.


9 Тек калык-влак погынат,

 тукым-шамыч чумыргат.

 Кӧ нунын кокла гыч ончыкылыкым увертарен,

 мо лиймым мыланна ончылгоч ойлен?

 Чыныш лекташ манын, тек таныклыше-влакым кондат –

 тек таныклымыштым моло-шамыч колыт

 да ”тиде чын” манын каласат.


10 А те Мыйын таныкем, ойырен налме тарзем улыда, – ойла Господь. –

 Те Мыйым палышаш да Мыланем ӱшанышаш улыда,

 тиде Мый улам манын, умылышаш улыда.

 Мый дечем ончыч Юмо лийын огыл,

 Мый дечем варат ок лий.


11 Мый, Мый гына Господь улам,

 Мый дечем моло вес Утарыше уке.


12 Тиде Мый ончылгоч ойленам, утаренам, увертаренам!

 Тендан пелен вес юмо лийын огыл!

 Те Мыйын таныклышем улыда, – ойла Господь. –

 Мый Юмо улам!


13 Тӱҥалтыш кечыла гыч Мый Тудак улам,

 Мыйын кидем деч нигӧ ок утаре!

 Мом Мый ыштем, тидым кӧ шӧрен кертеш?»


14 Тыге ойла Господь,

 тендам Сулен налше, Израильын Святойжо:

 «Тыланда кӧра Мый еҥ-влакым Вавилоныш колтенам

 да чыла тӱкылтышым пудыртенам,

 корабльыштышт пайремлыше халдей-шамычым

    Мый кырен шалатенам.*а


15 Мый Господь, тендан Святойда улам,

 Мый Израильым Ыштыше, тендан Кугыжада улам».


16 Тыге ойла Господь, Кӧ теҥызыште корным почын,

 кугу вӱд кокла гыч йолгорным колтен,


17 орва ден имне-влакым,

 капырым, виян сарзе-шамычым вӱден каен –

 нунышт чыланат пырля вуйыштым пыштеныт,

 кынелын огытыл, лампе тул семын йӧреныт.


18 «Ондакысым ида шарналте,

 акрет годсо нерген ида шонкале.


19 Теве Мый уым ыштем,

 теве тудо шытен лектеш –

 тидым огыда умыло мо?

 Ир мландыште Мый корным ыштем,

 вӱддымӧ кундемыш йогыным колтем.


20 Чаплаш тӱҥалыт Мыйым янлык-влак,

    тулпире ден страус-шамыч,

 вет ир мландылаште Мый вӱдым пуэм,

 кукшо верыште эҥер-влакым почам –

 тек ойырен налме калыкем вӱдым йӱэш.


21 Тиде калыкым Мый Шкаланем ыштенам,

 тудо Мыйым мокташ тӱҥалеш.


22 Но тый, Иаков, Мыйым ӱжын кумалын отыл,

 тый, Израиль, Мый дечем ноенат!


23 Мыланем огыл тый шорык-влакым йӱлалтен пуэнат,

 надырым кондымо дене Мыйым чаплен отыл.

 Мый тый дечет кинде надырым утыжым йодын омыл,

 тӱтыртышым йодмо дене тыйым улныктарен омыл.


24 Мылам тамлыпушым налаш тый шийым тӱлен отыл,

 надыр вольыкын кояжым Мылам пукшен отыл.

 Мӧҥгешла, сулыкетын нелытше дене Мыйым темденат,

 осал пашат-влак дене улныктаренат.


25 Мый, Мый Шке тыйын языкетым

    Шкаланем кӧра ӱштын кудалтем,

 титакетым ом шарналте.


26 Шарныкте Мылам – судитлалташ тӱҥалына,

 шкендым чыныш лукташ мом каласет?


27 Тыйын кугезе кочат сулыкыш пурен,

 тыйым арален ойлышет-влак Мый дечем кораҥыныт.


28 Садлан Мый святой верын онжо-влакым намысыш пуртенам,

 Иаков тукымым пӱтынек пытараш,

 Израильым мыскылаш пуэнам.



*а 43:14 Еврей текстыште тыште мом возымым умылаш неле.




ПРОРОК ИСАИЙЫН КНИГАЖЕ

44 Глава


1 Шке калыкшылан полшышо Господь – ик шкет Юмо. 9 Шояк юмо-влаклан кумалмаш – окмак паша. 21 Господь шке калыкшым ок мондо.




1 А кызыт колышт, Иаков, Мыйын тарзем,

    Израиль, Мыйын ойырен налмем.


2 Тыге Господь ойла – Тудо, Кӧ тыйым ыштен,

 ава мӱшкырыштӧ калыплен,

 Кӧ тыланет полшен шога:

 Ит лӱд, Иаков, Мыйын тарзем,

 Израиль,*а Мыйын ойырен налмем!


3 Сусынышо мландыш йоктарем Мый вӱдым,

 кошкышо рокыш – вӱдйогыным.

 Тыйын тукымет ӱмбак шке Шӱлышем,

 урлыкет ӱмбак суапландарымашем опталам.


4 Олыкысо шудо семын,

 вӱдйогын воктенысе арама-влак семын

 нуно тӱҥалыт шарлаш.


5 Икте каласа: ”Мый Господьын улам”,

 весе Иаковын лӱмжӧ дене лӱмдалтеш.

 А ала-кӧ кидешыже ”Господьын улам” манын возен шында,

 Израильын лӱмжым шкаланже налеш».


6 Тыге ойла Господь, Израильын Кугыжаже,

 тудын Сулен налшыже, Господь Саваоф:

 «Мый икымше да Мыяк пытартыш улам,

 Мый дечем моло вес Юмо уке.


7 Кӧ Мый гаем уло?

 Тек тудо каласа, увертара, Мылам рат дене ойла:

 мо лийын акрет калыкым ыштымекем,

 да ончыкылыкым, мо лийшашым тек увертара.


8 Ида лӱд, ида ӧрткӧ!

 Ожнак огыл мо Мый чыла тидым

    тыланда увертаренам, ончылгоч ойленам?

 Те Мыйын таныклышем улыда.

 Уло мо Мый дечем моло вес Юмо?

 Уке вес Кӱ курык, иктымат ом пале».


9 Шояк юмым ыштыше-влак улыт нимо,

 йӧратыме шояк юмышт нимогай пайдам огыт кондо.

 Нунын нерген таныклыше-влак огыт уж, огыт умыло,

 сандене нуно намысыш пурат.


10 Молан юмым ышташ, шояк юмым велен лукташ кӱлеш,

 кудыжо нимогай пайдам ок кондо?


11 Тыгай пашаш ушнышо-влак чылан вожылмашыш пурат,

 вет шояк юмым ыштыше-шамыч айдеме веле улыт.

 Тек нуно погынат да пырля шогалыт –

 нуным авалта лӱдмаш, чылан намысыш пурат.


12 Кӱртньӧ гыч апшат ышта товарым,

 тулшол ӱмбалне куча, чӧгыт дене тапта –

 чыла вий-куатшым тышке пышта!

 Тудо шужа, кодеш ӱнар деч посна,

 ок йӱ вӱдымат – чыла вийже пыта.


13 [Пушеҥгым ойырен налмеке,] плотник тудым виса,

 пӱсӧ ӱзгар дене корешым колта,

 вара ий дене пӱчкеда да ягылтара.

 Вара, юмылукыш шындаш манын,

 тудлан мотор айдемын тӱсшым пурта.


14 Руа тудо шкаланже кедрым

 але ойырен налеш кипарисым, тумым

 да чодыраште кушкаш кода,

 але шында пӱнчым – тудыжым йӱр кушта.


15 Тиде пу варажым олташ кая –

 шокшым лукташ айдеме тулым ылыжта, киндым пышта.

 Тиде пу гычак тудо юмым ышта да тудлан вуйжым сава,

 шояк юмым ышта да ончыланже кумык возеш.


16 Пел пужым айдеме йӱлалта –

 шылым тулеш кӱкта да теммеш кочкеш.

 Тудо ыра да каласа:

 «Мылам ынде шокшо, мый тулым шижым».


17 А мо кодшыж гыч юмым, шке шояк юмыжым, ышта

 да тудлан вуйжым сава, ончыланже кумык возеш.

 Айдеме тудлан кумалеш да ойла:

 «Утаре мыйым, вет тый юмем улат».


18 Нимом нуно огыт пале, огыт умыло!

 Ынышт уж да ынышт умыло манын,

 нунын шинчашт ден ушышт петыралтын.


19 Нигӧ нунын кокла гыч ок шоналте,

 нигӧн ушыжо да умылымашыже ок сите тыге каласаш:

 «Пел пужым мый йӱлалтышым,

 тулшолешыже киндым, шылым кӱктышым да кочкым.

 Молан кодшыж дене мылам йырнык юмым ышташ?

 Тӱҥалам мо мый пу сорымлан вуйым саваш?»


20 Тыгай айдеме пуйто пуракым поктылеш,

 ондалалтше ушыжо тудым йомын коштыкта.

 Ок керт тудо шкенжым утарен, шкаланже тыге каласен:

 «Мо мыйын пурла кидыштем, тиде шояк огыл мо?»


21 «Шарне тидым, Иаков, шарне, Израиль,

 вет тый Мыйын тарзем улат.

 Мый тыйым ыштенам, тый Мыйын тарзем улат.

 Мыйым ит мондо, Израиль.


22 Титакетым Мый тӱтыра семын,

 сулыкетым пыл семын ӱштыл шуэм.

 Пӧртыл Мый декем, вет тыйым сулен налынам».


23 Куанен муро, кава, вет Господь тидым ыштен!

 Куанен йӱклане, мланде келгыт,

 йывыртен гӱжлыза, курык-влак,

 чодыра да тушто улшо пушеҥге-влак!

 Вет Господь сулен налын Иаковым,

 Израильыште Тудо чапландарыме лиеш!


24 Тыге ойла Господь, тыйым сулен налше

    да ава мӱшкырыштӧ калыплыше:

 Мый Господь, чыла Ыштыше улам,

 Мый шкетын шаралтенам кавам,

 шаренам шке вием дене мландым.


25 Шояк пророк-влакын палдарыше палыштым луктам нимошко,

 юзыланыше-шамычым – аҥырашке,

 мунло-влакым аптыранымашыш пуртем,

 шинчымашыштым луктам окмакыш.


26 Тарземын мом ойлымыжым Мый пеҥгыдемдем,

 уверзе-влакемын ончылгоч каласымыштым шуктем.

 Иерусалим нерген тыге каласем:

 ”Тудо угыч еҥ-шамыч дене темеш”,

 Иудан олаже-влак шотышто –

 ”Лийыт нуно угыч чоҥымо,

 мо шалатымым Мый уэш нӧлталам”.


27 Вӱд келгытлан каласем:

 ”Кошко! Йогын-влакетым Мый коштем”.


28 Кир шотышто Мый ойлем:

 ”Тудо – Мыйын кӱтӱчем, шукта Мыйын шонымем,

 Иерусалим нерген тудо каласа:

 ’Угыч чоҥымо лиеш!’,

 храм шотышто манеш: ’Тудлан негызым пыштат!’”»



*а 44:2 Израиль – еврей текстыште «Ешурун», Израильын шуэн кучылталтме лӱмжӧ, тӱҥ шотышто поэзийыште вашлиялтеш.




ПРОРОК ИСАИЙЫН КНИГАЖЕ

45 Глава


1 Господь кугыжалан Кирым шогалта. 9 Господь – айдемын да уло тӱнян Озаже. 20 Господь ончылно кажне пулвуй сукен шинчеш.




1 Тыге Господь Кирлан, шке шӱрен палемдымыжлан, ойла:

 «Калык-влак кид йымалнет лийышт манын,

 Мый тыйым пурла кидет гыч кучем.*а

 Тылат омса-влак почылтышт

    да капка-влак петырыме ынышт лий манын,

 кугыжа-шамычын кыдалышт гыч ӱштым рудем.*б


2 Мый тыйын ончычет каем

 да курык-влакым тӧрым ыштем,

 той омсам пудыртем,

 кӱртньӧ тӱкылтышым шалатем.


3 Мый пычкемыште аралыме поянлыкым,

    шылтыме шергакан погым тылат пуэм.

 Тый палышаш улат:

 Мый Господь, Израильын Юмыжо,

    тыйым лӱмет дене ӱжшӧ Юмо улам!


4 Кеч Мыйым пален отыл,

 Иаков тарземлан, ойырен налме Израилемлан кӧра

 Мый тыйым лӱмет дене ӱжынам,

 тылат чап лӱмым пуэнам.


5 Мый Господь улам – весе уке,

 Мый дечем моло вес Юмо уке.

 Кеч Мыйым пален отыл,

 тыйым Мый вий-куат дене ӱшталынам.


6 Тек эрвел гыч касвел марте палат:

 Мый дечем моло уке, Мый Господь улам, весе уке.


7 Мый волгыдым шочыктем да пычкемышым ыштем,

 сай илышым пуэм да туткарым колтем.

 Мый, Господь, чыла тидым ыштем!


8 Кава, йоктаре кӱшыч чынлыкым –

 тек тудо пыл кокла гыч йога,

 тек мланде почылтеш, утарымашым конда,

 тудын дене пырля чынлык шочеш.

 Мый, Господь, чыла тидым ыштенам».


9 Ойго тудлан, кӧ шке Ыштышыж дене ӱчаша,

 вет тудо шун ате катык веле,

 мландыште кийыше катык кокла гыч иктыже!

 Каласа мо кӧршӧкым ыштышылан шун:

 «Ыштен кертат мо тый кӧршӧкым?»

 Каласа мо тылат ыштыме пашат:

 «Ок тол кид-йолет!»


10 Ойго тудлан, кӧ шке ачажлан ойла:

 «Кертынат мо тый йочам шочыктен?»

 але аважлан: «Кертынат мо тый азам ыштен?»


11 Тыге ойла Господь, Израильын святой Юмыжо да тудым Ыштыше:

 «Тыланда мо йочам-влакын ончыкылыкышт нерген йодаш,

 кидемын ыштыме паша дене Мылам мом ышташ туныкташ?


12 Мый мландым да тушан айдемым ыштенам.

 Тиде Мыйын кидем кавам шарен,

 тушто чыла мо улым Мый вуйлатем.


13 Чыным ышташ Мый Кирым нӧлталам,

 тудын чыла корныжым тӧрым ыштем.

 Тудо Мыйын олам угыч чоҥа,

 пленыш логалше калыкем эрыкыш луктеш –

 тӱлен налме деч посна, пӧлекым пуымо деч посна».

 Господь Саваоф тидым ойла.


14 Тыге ойла Господь:

 «Египетын паша лектышыже, Эфиопийын торгайыме сатужо

 да Севаште илыше кугу капан еҥ-влак тый декет вончат, тыйын лийыт.

 Каят нуно почешет, шинчырлыме толыт,

 кумык возыт ончыкет, тыйым сӧрвален каласат:

 ”Тый денет гына Юмо, весе уке,

 нимогай вес юмо уке”».


15 Чынжымак, Тый Шкендым шылтыше Юмо улат,

 Израильын Юмыжо, Утарыше!


16 Шояк юмым ыштыше-влак лийыт вожылтарыме, шӱктарыме,

 намысыш пуртымо лийыт нуно чыланат.


17 А Израильым Господь утара, курымешлан утара.

 Тетла те нигунам вожылтарыме, намысыш пуртымо огыда лий.


18 Тыге ойла Господь, кавам ыштыше –

 Юмо, Кӧ мландым ыштен, тудым шочыктен да негызлен,

 яра ынже лий, а тушто еҥ-влак илышт манын, тудым ыштен:

 «Мый Господь улам, весе уке.


19 Шолып огыл, пычкемыш верыште огыл Мый ойленам.

 Ойлен омыл Мый Иаков тукымлан:

 ”Арам Мыйым кычалыда”.

 Мый, Господь, чыным ойлем, чынлыкым увертарем!


20 Погыныза да толза, лишемза чылан,

    кӧ калык-влак кокла гыч утаралт кодын.

 Шонен моштыдымо улыт нуно,

 кӧмыт пу гыч ыштыме шояк юмыштым нумал коштыт

 да кумалыт юмылан, кудыжо ок утаре.


21 Шке коклаштыда каҥашымеке, увертарыза да каласыза:

 кӧ тидым ожнак каласен, шукертак увертарен?

 Мый, Господь, огыл мо?

 Уке Мый дечем моло вес Юмо,

 чын ыштыше да Утарыше Юмо весе уке.


22 Савырныза Мый декем, мландын чыла тӱржӧ-влак,

 тунам лийыда утарыме!

 Вет Мый Юмо улам, весе уке.


23 Шкем дене товатлем:

 Мыйын умшам гыч чынлык лектеш,

 ты шомакым Мый ом вашталте:

 кажне пулвуй Мыйын ончылнем сукен шинчеш,

 кажне йылме Мылам товатмутым пуа.


24 Ойлаш тӱҥалыт Мыйын нерген:

 ”Господь дене гына – чын ыштымаш да куат”».

 Чылан, кӧ Тудлан шыдым кучен,

 Тудын дек толыт да вожылмашыш пурат.


25 А Израильын тукымжо-влак чылан

    Господьын полшымыж дене чыныш лектыт да чапланат!



*а 45:1 Пурла кид гыч кучаш – тиде ойсавыртыш кучемвийым пуымо да полшымо нерген ойла.

*б 45:1 Ӱштым рудаш – тиде ойсавыртыш вий-куат да саргурал деч посна кодымым ончыкта.




ПРОРОК ИСАИЙЫН КНИГАЖЕ

46 Глава


Израильын Юмыжо да Вавилонын шояк юмыжо-влак.




1 Камвозын Вил, сӱмырлен Нево,*а

 вольык тупыш пӧштыртымӧ улыт нине шояк юмо-влак.

 Ондак нуным те нумалында,

 а кызыт нуно нойышо вольыкын

    неле нумалтышыже лийыныт.


2 Тайненыт, йӧрлыныт нуно пырля,

 утарен огыт керт тиде нумалтышым,

 шкештат нуно пленыш каят.


3 «Колыштса Мыйым, Иаков тукым

 да Израильын утаралт кодшыжо-влак –

 те, кӧм ава мӱшкыр гыч лекмекак кидышкем налынам,

 шочмыда годсек нумалын коштынам.


4 Шоҥгеммешкыда Мый Тудак кодам,

 чал лиймекыдат тендам нумалаш тӱҥалам.

 Мый тендам ыштенам да тӱҥалам нумалаш,

 тендан верч азапланаш, тендам аралаш.


5 Кӧ дене те Мыйым таҥастареда,

 кӧм Мыйын гайым муыда?

 Кӧм, икгайым муын, Мый денем таҥастареда?»


6 Ястарат калта гыч шӧртньым,

 виса дене шийым висат да тарлат шӧртньыӱзгар мастарым –

 тудыжо тидын дене юмым ышта.

 Вара тиде шояк юмылан кумалыт,

 тудын ончылно кумык возыт.


7 Тудым вачӱмбакышт нӧлталыт,

 нумал наҥгаят да шке верышкыже шогалтат.

 Тудо шога, шке верже гыч ок тарване.

 Тудлан кычкырат – ок вашеште,

 азап деч тудо ок утаре.


8 «Мый дечем кораҥше-влак,

 шарналтыза тидым да шоналтыза,

 шӱмышкыда пыштыза!


9 Шарналтыза ондакысым, акрет годымак лийшым.

 Мый Юмо улам – уке весе,

 Мый Юмо улам – весе уке Мый гаем.


10 Тӱҥалтыштак увертаренам Мый – мо мучаште лиеш,

 ожнак каласенам тудым, мо эше лийын огыл.

 Ойлем Мый: ”Мом шонен пыштенам – шукталтеш,

 мом Мый шоненам – ыштем!”


11 Эрвел гыч ӱжам Мый пӱркытым,

 умбал мланде гыч тудым ӱжам,

 да тудо Мыйын шонымем шукта.

 Мом каласенам – Мый шуктем,

 мом шонен пыштенам – ыштем!


12 Колыштса Мыйым, ӱскырт-влак,

    чынлык деч умбалне шогышо-влак!


13 Лишемденам Мый чынлыкым – тудо воктенак,

 Мыйын утарымашем толаш ок юватыл.

 Пуэм Мый Сионлан утарымашым,

 Израильлан – шке чапем.



*а 46:1 Вил ден Нево – Вавилонын кугун пагалыме юмыжо-влак.

Вавилонын сӱмырлымыжӧ.




1 Чап верет гыч воло да пуракыш шич, Вавилон ӱдыр!

 Шинче мландымбалне, вет престол уке, Халдей ӱдыр!

 Тетла тыйым шыма да ныжыл манын огыт лӱмдӧ.


2 Нал вакшкӱм да ложашым йоҥышто.

 Чурий леведышетым кораҥде да, урвалтым нӧлталын,

 йолетым чараҥде, эҥерла гоч вончо.


3 Тек тыйын чаралыкет почылтеш,

 тек ужыт намысле веретым.

 Мый ӱчым шуктем, нигӧм ом чамане».


4 Мемнан Сулен налшына – Израильын святой Юмыжо,

 лӱмжӧ Тудын – Господь Саваоф!


5 «Шып шинче, Халдей ӱдыр, кай пычкемышыш!

 Тетла тыйым ”кугыжаныш-влакын озаже” манын огыт лӱмдӧ.


6 Шке калыкемлан Мый шыдешкенам,

 тудым намысыш пуртен, кидышкет пуэнам.

 А тый нуным чаманен отыл,

 шоҥгыеҥ-влак ӱмбакат неле нумалтышым пыштенат.


7 Ойленат: ”Мый курымеш оза лиям”,

 но варажым мо лиеш, шоналтен отыл.


8 Колышт кызыт, ракатланен илыше,

 лӱдыкшӧ деч посна илыше,

 шке семынет тыге шонышо:

 ”Мый веле, нигӧ уке мый гаем!

 Нигунам ом код тулык, йоча-влакем ом йомдаре!”


9 Вучыдымын, ик кечыште, тый декет толеш кокытшат –

 йоча-влакым йомдарымаш да тулык вате кодмаш.

 Шуко юзыланет да юлыметын вийже кугу гынат,

 нуно ӱмбакет кугу куат дене толыт.


10 Тый шке осал пашатлан инаненат,

 тыге ойленат: ”Нигӧ мыйым ок уж”.

 Мунлылык ден шинчымашет тыйым ондаленыт.

 Шке семынет тый шоненат:

 ”Мый гына, нигӧ уке мый гаем”.


11 Толеш тый декет азап – юзыланымет ок полшо,

 сӱмырла ӱмбакет туткар – поктен колташ виет ок сите,

 вучыдымын толеш ӱмбакет пытымаш –

 тудын нерген тый от тогдае.


12 Ну мо, умбакыжат юло да эше шукырак юзылане,

 вет тидым тый самырык годсек ыштен шогенат.

 Ала иктаж-могай шот лектеш,

 ала иктаж-кӧм лӱдыктен кертат...


13 Эре каҥашым поген, тый ноенат.

 Тек кавам эскерыше, шӱдырмужаҥ

    да у тылзе почеш мужедшет-влак кынел шогалыт

 да тыйым мо лийшаш деч саклен кодат.


14 Но нуно олым гай лийыч, нуным тул йӱлалтыш,

 тулйолкын деч шкештым ышт керт арален.

 Ыш код ыраш ситыше тулшол,

 тул ончылно шинчаш – тулйолкын.


15 Теве тыгай лийыныт нуно тылат,

 кӧмыт дене пырля тый тыршенат,

 кӧмыт дене самырык годсек торгаенат.

 Кажныже соптыртатен шке корныж дене –

 тыйым утарыше нигӧ уке».

1 Ӱскыртланыше Израиль. 12 Кир – Господьын ойырен налме онжо. 17 «О, Израиль, тый Мыйын кӱштымаш-влакем колыштат ыле гын!»




1 Колышт тидым, Иаков тукым –

 те, кӧмыт Израиль манын лӱмдалтыда

 да Иудан нӧшмыж гыч лектында,

 те, кӧмыт Господьын лӱмжӧ дене товатледа

 да Израильын Юмыжым ӱжын кумалыда,

 но чынлык да ару шӱм-чон дене огыл!


2 Те шкендам святой олан шочшыжо-влаклан шотледа

 да Израильын Юмыжлан эҥертеда,

 Тудыжын лӱмжӧ – Господь Саваоф.


3 «Мо ондак лийын, Мый шукертак ойленам,

 тиде шомак умшам гыч лектын, Мый тудым увертаренам.

 Чыла тидым Мый вучыдымын ыштенам, да ойлымем шукталтын.


4 Мый паленам: те ӱскырт улыда,

 шӱйысӧ шӧнда – кӱртньӧ, саҥгада – той.


5 Сандене ”Тидым шояк юмем ыштен,

 велен ыштыме юмем тидлан лияш кӱштен” ида каласе манын,

 Мый чыла тидым тыланда ондакак ойленам,

 шукталтмыж деч ончыч увертаренам.


6 Те тидын нерген колында – ынде чыла тидым ончалза!

 Те тидым огыда умыло мо?

 А кызыт Мый тыланда уым увертарем,

 тудо шинчада деч шылтыме, тыланда палыдыме лийын.


7 Тидыже ондак огыл, а кызыт ышталтеш,

 тачысе кече марте те тидын нерген колын огыдал,

 сандене ”Тидым ме паленна” манын огыда керт.


8 Тидын нерген те колынат, паленат огыдал,

 ожнысекак тендан пылышда почмо лийын огыл.

 Ӱшанле огыл улмыдам Мый палем,

 шочмекыдак тендам вуянче манын лӱмденыт.


9 Шке лӱмемлан кӧра Мый шыдемлан ылыжаш пуэн омыл,

 шке чапемлан кӧра тендам пытарыме деч Шкемым кученам.


10 Мый тендам левыктен эрыктенам, но ший семын огыл,

 орлык коҥгаште тендам тергенам.


11 Шкаланем кӧра, Шкаланем кӧра Мый тидым ыштем.

 Мыйын лӱмем мыскылыме ынже лий!

 Шке чапем Мый весылан ом пу.


12 Колышт Мыйым, Иаков, тый, Израиль, ойырен налмем!

 Мый Юмо улам, Мый икымше да Мыяк пытартыш улам.


13 Мыйын кидем мландым негызлен,

 пурла кидем кавам шарен пыштен.

 Кунам Мый нуным ӱжам, пырля толын шогалыт.


14 Погыныза чылан да колыштса:

 кӧ шояк юмо-влак кокла гыч тидым ончылгоч каласен?

 Господь тудым*а йӧрата,

 да Господьын шонен пыштымыжым тудо Вавилон дене шукта,

 халдей-влаклан Господьын виян кидшым ончыкта.


15 Мый, Мый каласенам да тудым ӱжын конденам,

 да тудын корныжо сеҥымашан лиеш.


16 Лишемза Мый декем да колыштса:

 тӱҥалтыш гычак Мый шолып огыл ойленам,

 кунам тиде шукталташ тӱҥалын, Мый тушто лийынам».

 Кызыт Господь Юмо мыйым да шке Шӱлышыжым колтен.


17 Тыге Господь, тыйым Сулен налше, Израильын святой Юмыжо ойла:

 «Мый Господь, тыйын Юмет, улам.

 Мый тыйым пайдалылан туныктем,

 каяш кӱлмӧ корно дене наҥгаем.


18 О, тый Мыйын кӱштымаш-влакем колыштат ыле гын!

 Тунам тыйын тыныслыкет эҥер гай йога ыле,

 чынлыкет теҥыз толкын гай лиеш ыле.


19 Тыйын тукымет ошма семын шуко,

 йочат ошма пырче наре лийыт ыле!

 Нунын лӱмышт Мыйын ончычем огыт йом,

    ӱштын кудалтыме огыт лий ыле».


20 Кайыза Вавилон гыч, куржса халдей-влак деч!

 Куан йӱк дене тидым увертарыза, палдарыза,

 тиде уверым мланде тӱр марте шарыза,

 ойлыза: «Господь шке Иаков тарзыжым сулен налын!»


21 Ир мландыла гоч наҥгайымыж годым нуно сусынен огытыл,

 кӱ курык гыч Тудо нунылан вӱдым луктын:

 шелын кӱ курыкым, да тушечын вӱд йоген.


22 «Осал еҥ-влак дене тыныслык ок лий», – ойла Господь.



*а 48:14 Тыште Кир нерген ойлалтеш.




ПРОРОК ИСАИЙЫН КНИГАЖЕ

49 Глава


1 Господьын тарзыже. 8 Господьын калыкше плен гыч пӧртылеш.




1 Колыштса мыйым, отро-влак,

 тӱткын колыштса, умбалне илыше калык-шамыч!

 Господь мыйым шочмекемак ӱжын,

 ава мӱшкыр гыч лекмекак, мылам лӱмым пуэн.


2 Тудо мыйын умшам пӱсӧ керде гайым ыштен,

 шке кидшын ӱмылжӧ дене мыйым леведын.

 Ыштен мыйым пӱсемдыме пикш гайым

 да пикш лодакыштыже шылтен ашнен.


3 Мылам Тудо каласен: «Тый Мыйын тарзем улат, Израиль,

 тыйын гоч Мый чапланем».


4 А мый шоненам: «Арам тыршенам,

 нимолан вием пытаренам.

 Но Господь мыланем чын судым ышта,

 мылам логалшаш суап – Юмын кидыште».


5 Кызыт ойла Господь –

 Тудо, Кӧ Шкаланже Иаковым пӧртылташ,

    Шкеж дек Израильым погаш манын,

 Тудын тарзыже лияш мыйым ава мӱшкырыштӧ калыплен.

 Вет мый Господьын шинчаштыже пагалыме еҥ улам,

 Юмем – мыйын вий-куатем.


6 Тудо ойла: «Тый Иаков тукым-влакым угыч нӧлталше

 да Израильын утаралт кодшыжо-шамычым пӧртылтышӧ

    тарзем гына от лий,

 Мый тыйым чыла калыклан волгыдым ыштем –

 Мыйын утарымашем мланде тӱрышкат шуктет».


7 Тыге ойла Господь,

 Израильым Сулен налше да тудын Святойжо –

 ойла тудлан, кӧм нигӧ ок шотло,

 кӧм калык вурса, кӧ он-влакын кулышт улеш:

 «Тыйым ужын, кугыжа-влак кынел шогалыт,

 он-шамыч вуйыштым сават –

 Господьлан кӧра, Кудыжо ӱшанле,

 Израильын Святойжылан кӧра,

 Кудыжо тыйым ойырен налын».


8 Тыге Господь ойла:

 «Мылам келшыше жап годым Мый тыйым колынам,

 утарыме кечын тылат полшенам.

 Мый тыйым аралем,

 тыйын гоч калык дене ойпидышым ыштем.

 Шаланыше элым тый угыч нӧлталат,

 пустаҥдыме тукым мландыштым озаштлан пӧртылтет,


9 каласет петырымаште улшо-влаклан: ”Лекса!”,

 пычкемыште улшо-влаклан – ”Волгыдыш толза!”

 Корно воктенат нуно кочкышым муыт,

 чара кӱкшака-влак нунын кӱтымӧ верышт лийыт.


10 Нуно шужаш да сусынаш огыт тӱҥал,

 лӱп шокшо ден когартыше кече нунылан зияным огыт кондо.

 Вет Чаманен налше нуным вӱден наҥгая,

 вӱдан памаш-влак деке конда.


11 Чыла курыкем Мый корныш савырем,

 Мыйын корнем-влак кӱшнӧ шуйналтыт.


12 Теве толыт нуно умбачын:

 кӧ йӱдвел гыч, кӧ теҥыз могырым,

 а кӧ гын Синим мланде гыч».


13 Куане, кава, да йывырте, мланде!

 Курык-влак, куанен йӱкланыза!

 Вет Господь шке калыкшым лыпландарен,

 орланен илышыже-влакым серлаген.


14 А Сион ойлен: «Господь мыйым коден,

 Юмем мыйым монден!»


15 «Монден кертеш мо ӱдырамаш шке йочажым,

 ок чамане мо чызым кочшо азажым?

 Но тудо монда гынат, Мый тыйым ом мондо.


16 Мый тыйым кидкопашем корен возенам,

 ола пырдыжет-влак эре шинча ончылнем улыт.


17 Йочат-влак тый декет вашкат,

 шалатыше ден пустаҥдыше-шамыч кораҥын каят.


18 Нӧлтал вуетым да йырет ончал:

 шочшет-влак толыт чылан, тый декет погынат.

 Шкем дене товатлем, – ойла Господь, –

 нуно тыланет сӧрастарыш семын лийыт,

 оръеҥ семын тый нуным ӱмбакет чиет».


19 Шалатен пытарыме, пустаҥдыме мландет

    тушто илыше-влаклан ынде шыгыр лиеш,

 а тыйым пӧжгышӧ-шамыч лийыт поктен колтымо.


20 Тый йочат-влакым йомдаренат, но тыйын весе-шамыч шочыт,

 да нуно тылат каласат:

 «Мыланна тыште шыгыр, пу верым мыланна илаш».


21 Тунам тый шке семынет шоналтет:

 «Кӧ нуным мыланем ыштен?

 Мый йоча деч посна кодынам,

 лийынам азам ыштен кертдыме,

    пленыш наҥгайыме, поктен колтымо!

 Кӧ нуным ончен куштен?

 Мый шкет кодынам, кушеч нуно лектыныт?»


22 Господь Юмо тыге ойла:

 «Мый калык-влаклан палым пуэм,

 тукым-шамычлан шке тистем нӧлталам.

 Нуно эргыч-влакым кидешышт,

    ӱдырет-шамычым вачӱмбалнышт кондат.


23 Кугыжа-влак йочат-шамычым ончаш,

    кугыжанвате-шамыч азат-влакым пукшаш тӱҥалыт.

 Нуно вуйыштым ончылнет мланде марте сават,

 йолысо пуракетым нулаш тӱҥалыт.

 Тунам тый умылет: Мый Господь улам,

 Мылам инаныше-влак огыт пуро вожылмашыш».


24 Поген налаш лиеш мо тале сарзе деч мом руалтымыжым

 але сеҥыше деч – пленыш налме еҥже-влакым?


25 Тыге ойла Господь:

 «Туге, тале сарзын пленыш наҥгайыме еҥже-влак поген налме,

    индырыше еҥын мом руалтымыже пӧртылтымӧ лийыт.

 Тушманет-влак ваштареш Мый Шке шогалам,

 йочат-шамычым Мый утарем!


26 Шыгыремдылше-влакетлан шке капыштым пукшем,

 йошкар арака деч руштмо семын нуно шке вӱрышт деч руштыт.

 Кажне еҥ пален налеш:

 Мый Господь, тыйын Утарышет да Сулен налшет,

    Иаковын Виян Юмыжо улам».

1 Сулыкыш пурышо калыкшылан Господь полшаш ямде лийын. 4 Господьын мут колыштшо Тарзыже.




1 Тыге ойла Господь:

 «Кушто авадан ойырлымо нерген кагазше,

 кудын дене Мый тудым луктын колтенам?

 Уло мо Мыйын тыгай кӱсын пуышем,

 кудыжлан Мый тендам парым верч пуэнам?

 Уке, те шке сулыкда верч ужалыме улыда,

 осал пашада верч авада ойырен колтымо.


2 Молан, кунам Мый толынам, нигӧ лийын огыл?

 Молан, кунам Мый ӱжынам, нигӧ вашмутым пуэн огыл?

 Шонеда, тендам сулен налаш кидем кӱчык лийын

 але утараш вием уке?

 Мый шке шомакем дене теҥызым коштем,

 эҥер-влакым ир мландыш савырем,

 тушто кол-влак сусынен колат,

 вӱд укелан кӧра шӱйын ӱпшат.


3 Кавам Мый пычкемыш дене вӱдылам,

 шем тӱсан вургем дене леведам».


4 Господь Юмо Мылам тунемше еҥын йылмыжым пуэн,

 моштем Мый ӱнардыме-влаклан шомак дене полшен.

 Кажне эрдене Тудо мыйым кынелта,

 тунемше семын колышташ пылышем помыжалтара.


5 Господь Юмо Мыйын пылышем почын –

 тидлан Мый тореш лийын омыл, мӧҥгеш савырнен омыл.


6 Тупем Мый кыраш, пондашемым кӱраш пуэнам,

 мыскылыме да шӱведыме деч чурием шылтен омыл.


7 Господь Юмо Мыланем полша,

 садлан Мый ом вожыл,

 чурием тулгӱ гай пеҥгыдым ыштем.

 Палем Мый: вожылмашеш ом код.


8 Лишне улеш Мыйым чыныш Лукшо.

 Кӧ Мыйым титаклынеже? Шогалына пырля!

 Кӧ Мый денем судитлалтнеже? Тек Мый декем толеш!


9 Господь Юмо Мыланем полша –

 кӧ Мыйым титаканыш луктеш?

 Вургем семын нуно чыланат лыжгаят,

 когарш нуным кочкеш.


10 Кӧ тендан кокла гыч Господь деч лӱдеш

 да Тудын Тарзыжын йӱкшым колыштеш?

 Кӧ пычкемыште коштеш, кӧ волгыдо деч посна –

 тек ӱшана Господьын лӱмжылан, шке Юмыжлан инана!


11 Но те чыланат – тулым ылыжтыше,

 йӱлалтыше пикш-влакым лӱйышӧ-шамыч –

 шке ылыжтыме тулышкыда кайыза,

 йӱлышӧ пикшдан ылыжтыме тулйолкынышто коштса!

 Теве мом тендан дене Мыйын кидем ышта:

 те орланен коледа!




ПРОРОК ИСАИЙЫН КНИГАЖЕ

51 Глава


1 Господь Сионым лыпландара. 9 Господь кумалмым колеш да шке калыкшылан полша.




1 «Колыштса Мыйым, Господьым кычалше,

    чынлыкыш шуаш тыршыше-влак!

 Ончалза кӱ курык ӱмбаке, кушеч те руэн лукмо улыда,

 кӱм лукмо верыш, кушеч те лукмо лийында.


2 Ончалза Авраам ачада да тендам шочыктышо Сарра ӱмбаке.

 Кунам Мый Авраамым ӱжынам, тудо шкет лийын,

 но Мый тудым суапландаренам, тукымжым шукемденам.


3 Господь лыпландара Сионым,

 лыпландара шалатыме чыла верлажым.

 Ир мландыже-влакым ышта Эдем сад гайым,

 ошмануржо-влакым – Господьын садше гайым.

 Лийыт тушто куан ден йывыртымаш,

 муро йӱк ден тауштымаш йоҥгаш тӱҥалыт.


4 Колышт Мыйым, калыкем,

 пылышет савыре, Мыйын тукымем!

 Мый дечем закон лектеш,

 чын судем калык-влаклан волгыдым конда.


5 Лишне Мыйын чынлыкем,

 Мыйын утарымашем толеш,

 Мыйын кидем калык-влак коклаште чын судым ышта.

 Инанаш тӱҥалыт Мыланем отро-влак,

 Мыйын куатемлан нуно инанат.


6 Вуйдам кава деке нӧлталза,

 да ӱлнӧ мландым ончалза:

 кава йомеш шикш семын,

 а мланде вургем семын лыжгая,

 тушто илыше-влак ӱвыра семын пытат.

 Но Мыйын утарымашем лиеш курымешлан,

 Мыйын чынлыкем нигунам ок пыте.


7 Колыштса Мыйым, чыным ыштен илен моштышо-влак,

 Мыйын законем шӱмыштыжӧ ашныше калык!

 Ида лӱд еҥ-влакын мыскылымышт деч,

 ида ӧрткӧ нунын игылтмышт деч.


8 Вет нуно когарш пытарыме вургем семын,

 шукш кочмо меж семын пытат.

 А Мыйын чынлыкем лиеш курымеш,

 мыйын утарымашем – тукым гыч тукымыш».


9 Кынел, кынел, Господьын кидше,

 вий-куат дене вӱдылалт!

 Ончычсо кечылаште кынелмет семын,

    акрет годымсо жап семын кынел!

 Тый огыл мо Раавым пытаренат,

 теҥызысе кугу янлыкым шуралтен пуштынат?


10 Тый огыл мо теҥызым, вӱд келгытым кукшемденат,

 сулен налме-влак эртен кайышт манын,

 теҥыз келгытым корныш савыренат?


11 Господьын утарыме еҥже-влак пӧртылыт,

 Сионыш кугу йӱкын йывыртен кӱзат –

 курымашлык куан нуным авалта.

 Куан ден йывыртымаш нуным темат,

 орлык ден нелын шӱлымаш пытат.


12 «Мый, Мый Шке тендан Лыпландарышыда улам.

 Молан тый лӱдат айдеме деч, кӧм колымаш вуча,

 лӱдат айдеме эрге деч, кӧ шудо семын кошка?


13 Мондет тый Господьым, шке Ыштышетым,

    Кӧ кавам шарен да мландым негызлен!

 А кажне кечын лӱдын илет шыгыремдылшын кугу шыдыж деч,

 кудыжо тыйым пытараш шона.

 Но кушто шыгыремдылшын кугу шыдыже?


14 Петырымаште кучымо еҥым вашке эрыкыш луктыт,

 тудо казаматыште ок коло, киндыже эре лиеш.


15 Мый Господь, тыйын Юмет, улам –

 Тудо, Кӧ теҥызым пудырата, вӱдтолкын-влакым лӱшкыкта:

 лӱмем Мыйын – Господь Саваоф.


16 Тыйын умшашкет шке шомакем пыштем,

 кидемын ӱмылжӧ дене тыйым леведам.

 Мый кавам вераҥденам, мландым негызленам,

 каласенам Сионлан: ”Тый Мыйын калыкем улат”».


17 Помыжалт, помыжалт, кынел, Иерусалим –

 вет тылат Господь шыдыж дене темше чашыжым кучыктен,

 да тудым тый пӱтынек йӱынат,

 руштыктарыше чашым пундаш марте йӱынат.


18 Шочыктымо эргыч-влак кокла гыч

    тыйым вӱден кайыше нигӧ уке,

 ончен куштымо эргыч-влак кокла гыч

    кидет гыч кучышо нигӧ уке.


19 Кок азап тыйым авалтен,

 кӧ тыйым чаманен налеш?

 Пустаҥдымаш ден пытарымаш, шужымаш ден керде!

 Кӧ тыйым лыпландара?


20 Эргыч-влак вийдыме лийыныт,

 вынемыш логалше пӱчӧ семын урем луклаште кият.

 Господьын шыдыжым, Юметын кугу шыдыжым

    нуно пундаш марте йӱыныт.


21 Колышт тидым, орлыкыш логалше,

 йошкар арака деч огыл руштшо!


22 Тыге ойла тыйын Господь Юмет,

 шке калыкшым арален налше Юмет:

 «Руштыктарыше чашым Мый кидет гыч налам,

 шыдемын чашыж гыч тетла тый от йӱ.


23 Мый тудым орландарышет-влаклан кучыктем,

 кӧмыт тылат ойленыт: ”Кумык воч, ме ӱмбачет каена”.

 Лийын тупетше нунылан мланде семын,

 тыйын ӱмбачет урем дене эртымыла коштыныт».




ПРОРОК ИСАИЙЫН КНИГАЖЕ

52 Глава


1 Тек Сион куана. 13 Господьын орланыше Тарзыже.




1 Кынел, кынел, вий-куатет дене вӱдылалт, Сион!

 Чапле вургемет чие, святой Иерусалим ола!

 Пӱчдымӧ, ару огыл еҥ уремлаштет тетла кошташ ок тӱҥал.


2 Пленыш налме Иерусалим,

 пуракым ӱмбачет почкалте да кынел!

 Пленыш налме Сион ӱдыр,

 шӱет гыч шинчырым кудаш!


3 Тыге ойла Господь: «Тендам яра ужаленыт,

 ший деч поснак тӱлен налме лийыда».


4 Тыге Господь Юмо ойла:

 «Мыйын калыкем ончыч Египетыш каен да тушто илен,

 вара нимолан огыл тудым Ассирий шыгыремдылын.


5 А кызыт Мый тыште мом ужам? – ойла Господь.

 Мыйын калыкемым яра налыныт,

 вуйлатышыже-влак ойгырен шортыт, – ойла Господь. –

 Мыйын лӱмем эре, кажне кечын, мыскылымаште.


6 Сандене Мыйын калыкем Мыйым палаш тӱҥалеш,

 тудо кечын тудо пален налеш:

 Мый Тудак улам, Кӧ каласен: ”Теве Мый улам!”»


7 Могай сай улеш курыклаште тыныслык нерген увертарыше

    да поро уверым кондышо еҥын толмыжо –

 тудо куанле уверым конда,

 утарымашым увертара да Сионлан ойла:

 «Тыйын Юмет кугыжаланаш тӱҥалын!»


8 Колышт! Орол-влакет йӱкыштым кугемденыт,

 нуно куанен кычкырат –

 Господьын Сионыш пӧртылмыжым

    нуно шке шинчашт дене ужыт.


9 Иерусалимын шалатыме верлаже,

 куанен йывыртыза, мурыза!

 Вет Господь шке калыкшым лыпландарен,

 Иерусалимым сулен налын!


10 Чыла калык ончылно Господь святой вий-куатшым ончыктен,

 да мландын чыла тӱржӧ Юмынан утарымашыжым ужеш.


11 Кайыза, кайыза Вавилон гыч, тушечын лекса!

 Ару огыл деке ида тӱкнӧ!

 Лекса тушечын, шкендам эрныктыза,

 Господьын атыже-влакым нумалше-шамыч!


12 Но корныш те содор огыда лек, огыда курж,

 вет тендан ончылно Господь кая,

 Израильын Юмыжо шеҥгечда аралтыш лиеш.


13 «Мыйын Тарзем ворана,

 Тудо моткоч кӱшкӧ нӧлталтеш да чаплана!


14 Шукынжо, Тудым ужын, лӱдын колтеныт:

 Тудым туге чот кыреныт – нимогай айдеме сынже кодын огыл,

 койын огыл Тудо айдеме эргыла.


15 Но Тудо шуко калыкым ӧрмашыш пурта,

 кугыжа-влак Тудын ончылно умшаштым петырат.

 Вет мом нунылан ойлен огытыл, шке шинчашт дене ужыт,

 мом ондак колын огытыл, нуно умылат».




ПРОРОК ИСАИЙЫН КНИГАЖЕ

53 Глава


Господьын Тарзыжын орланымыже да чапланымыже.




1 [Господь!] Мемнан каласымылан кӧ ӱшанен,

 Господьын вий-куатше кӧлан почылтын?


2 Господь ончылно Тудо иге семын лектын,

 кукшо мланде гыч одар семын нӧлталтын.

 Лийын огыл Тудын мотор сынжат, кугулыкшат –

 ме Тудын ӱмбак онченна,

 но Тудын тӱсыштыжӧ мемнам Шкеж дек савырыше нимо лийын огыл.


3 Еҥ-влак Тудым шотлен огытыл, лийын Тудо кӱлдымыш лукмо –

 орлык ден черым пален налше айдеме,

 ме шке чурийнам Тудын деч савыренна.

 Тудым шотлен огытыл, ме Тудым нимоэш шынденна.


4 Но Тудо мемнан орлыкнам нумалын,

 мемнан чернам Шке ӱмбакше налын.

 А ме шоненна: Тудым Юмо перен,

    мут кучаш шогалтен, орланаш пуэн.


5 Но Тудо сулыкна верч сусыртымо лийын,

 титакна верч Тудым индыреныт.

 Мемнан верч Тудым наказатленыт –

 тидыже мыланна тынысым конден,

 Тудын сусыржо дене ме паремынна.


6 Чылан ме шорык семын йомын коштынна,

 кажныже шке корныж дене каен,

 но чыла сулыкнам Господь Тудын ӱмбакыже пыштен.


7 Тудым орландареныт, индыреныт,

 но Тудо умшажымат почын огыл.

 Шӱшкылаш наҥгайыме пача семын,

 тӱредше ончылно йӱкым лукдымо шорык семын

    Тудат шке умшажым почын огыл.


8 Тудым руалтен кученыт, судитленыт да вӱден наҥгаеныт.

 Тудын тукымжо нерген кӧ умылтара?

 Илыше-влакын мландышт гыч Тудо налме лийын,

 калыкемын сулыкшо верч Тудым пуштыныт.


9 Осал еҥ-влак пелен Тудлан шӱгарым палемденыт,

 но поянын шӱгарыштыже тоеныт.

 Вет Тудо нимогай осалым ыштен огыл,

 умшаштыже шояк мут лийын огыл.


10 Но Тудым индыраш, орлыклан пуаш

    Господьын кумылжо улмаш.

 Кунам Тудын илышыже сулык верч надыр лиеш,

 Тудо ончыкылык тукымжым ужеш да кужун илаш тӱҥалеш,

 Тудын гоч Господьын кумылжо шукталтеш.


11 Орлыкшо деч вара Тудо илыш волгыдым ужеш да куана.

 Тудо – Чын ыштыше, Мыйын Тарзем –

 Тудым пален налме гоч шукыштым чыныш луктеш

 да нунын сулыкыштым Шке ӱмбакше налеш.


12 Сандене Мый Тудлан лӱмлӧ-влак коклаште ужашым пуэм,

 поген налме поянлыкым Тудо виян-шамыч дене пайла.

 Вет Тудо Шкенжым колымашлан пуэн,

 законым пудыртышылан шотлалтын,

 а Тудо шуко еҥын сулыкшым Шке ӱмбакше налын

 да титакан-влак верч кумал шогышо лийын.




ПРОРОК ИСАИЙЫН КНИГАЖЕ

54 Глава


1 Теве могай чап Иерусалимым вуча. 11 У Иерусалим.




1 «Азам ыштен кертдыме, йочам ыштыдыме, куане!

 Азам ыштен орланыдыме, йывыртен кычкырал!

 Вет шкет кодшо ӱдырамашын йочаже шуко,

 мариян ӱдырамашын деч шукырак, – ойла Господь.


2 Омашетын шогымо вержым кугемде,

 илеметын леведме куэмжым кумдаҥде.

 Ит ӧр, кандыратым кужемде,

 кошар пашкарет-влакым чоткыдын кырен шынде.


3 Вет тый пурлашке да шолашке шарлет,

 йочат-влак шуко калыкын мландыжлан оза лийыт

 да пустаҥше олалаште илаш тӱҥалыт.


4 Ит лӱд – вожылмашыш от пуро,

 ит аптыране – намысыште от лий.

 Самырык годсо намысетым тый мондет,

 тулык лиймет годсо мыскылалтмым тетла от шарналте.


5 Вет тыйым Ыштыше – тыйын Пелашет,

 лӱмжӧ Тудын – Господь Саваоф.

 Израильын святой Юмыжо – тыйым Сулен налше,

 пӱтынь мландын Юмыжо – Тудым тыге лӱмдат.


6 Кудалтыме да ойганыше ватым,

 самырык годым марлан налме да ойырен колтымо ватым

    мӧҥгеш ӱжмӧ семын Господь тыйым ӱжеш, –

 ойла тыйын Юмет.


7 Кӱчык жаплан Мый тыйым коденам,

 но, кугун чаманен, мӧҥгеш налам.


8 Шыде пар годым тый дечет кӱчык жаплан кораҥынам,

 но курымашле йӧратымашем дене тыйым серлагем, –

 ойла Господь, тыйым Сулен налше. –


9 Кузе Мый Ной жапысе ташлем годым

 ”тыгай вӱдташлем мландымбаке тетла ок тол” манын товатленам,

 туге Мый кызыт тылатат товатлем:

 тылат тетла ом шыдешке, тыйым ом шылтале.


10 Кеч курык-влак тарванат, чоҥга-влак чытырнат,

 но Мыйын йӧратымашем эре пеленет лиеш,

 тыныс ойпидышем ок пудырго, –

 тыге ойла тыйым серлагыше Господь.


11 Ойгыш логалше, тӱтан дене орландарыме, лыпландарымашым палыдыме!

 Мый тыйым бирюза дене чоҥем,

 негызетлан сапфирым пыштем.


12 Пырдыжысе башне вует-влакым ыштем рубин дене,

 капкат-влакым – йылгыжше кӱ дене,

 чыла пырдыжетым – шергакан кӱ дене.


13 Йочат-шамычым Господь туныкташ тӱҥалеш,

 нуным кугу тыныслык вуча.


14 Чын ыштымаш тыйым пеҥгыдемда,

 пызырымаш деч лият умбалне, тый нимо деч от лӱд.

 Лӱдыкшӧ тый дечет кораҥеш – тудо тый декет ок лишем.


15 Тыйын ӱмбакет иктаж-кӧ кержалтеш гын,

 тиде Мый дечем ок лий.

 Кеч-кӧ ваштарешет шогалже – тудо пыта.


16 Тиде Мый ыштенам апшатым –

 йӱлышӧ тулшолым тудо поша

 да шке пашажлан ӱзгарым тапта.

 Тиде Мый, пустаҥдаш манын, пытарышым ыштенам.


17 Тый денет кредалаш ыштыме ик саргуралат

    тылат эҥгекым ок кондо,

 тыйым титаклыше кажне умшам луктат титаканыш.

 Теве могай суап Господьын тарзыже-влакым вуча,

 нуным Мый Шке чыныш луктам, – тыге Господь ойла.




ПРОРОК ИСАИЙЫН КНИГАЖЕ

55 Глава


Господь шке калыкшылан порылыкым да курымашлык ойпидышым темла.




1 Сусынышо-влак, чыланат вӱд деке толза!

 Кӧн оксаже уке, теат толза, налза кочкышым да кочса!

 Толза, налза яра, окса деч посна йошкар арака ден шӧрым!


2 Молан тыланда оксам пытараш тудлан, мо кинде огыл,

 шке пашадардам тудлан, мо мӱшкырдам ок теме?

 Тӱткын колыштса Мыйым да сайым кочса,

 тек перкан кочкышлан чонда куана.


3 Пылышдам савырыза, Мый декем толза да колыштса –

 тунам те илаш тӱҥалыда.

 Мый тендан дене курымаш ойпидышым ыштем,

 Давидлан сӧрымӧ, вашталташ лийдыме суапым тыланда пуэм.


4 Тудым Мый калык-влаклан таныкым ыштенам,

 он да вуйлатыше лияш шогалтенам.


5 Ӱжат тый калыкым, кудым пален отыл,

 тыйым палыдыме калык тый декет куржын толеш –

 Господь Юметлан, Израильын святой Юмыжлан кӧра,

 вет Тудо тылат чапым пуэн».


6 Кычалза Господьым, кунам Тудым эше муаш лиеш,

 ӱжса Тудым, кунам Тудо эше лишне!


7 Тек осал еҥ уда корныжым кода,

    мом шонен пыштымыж деч кораҥеш.

 Тек тудо Господь дек савырна – Господь тудым чаманен налеш,

 тек Юмына дек толеш, Тудо – шуко сулыкым кудалтыше.


8 Мыйын шонымашем – тендан шонымашда огыл,

 тендан корныда – Мыйын корнем огыл, – ойла Господь. –


9 Кузе кава мланде деч кӱшнӧ,

 тугак Мыйын корнем тендан корныда деч,

    Мыйын шонымашем тендан шонымашда деч кӱшнӧ.


10 Кузе йӱр ден лум кава гыч йогат

 да тушко огыт пӧртыл,

 но, ӱдышылан урлыкашым да кочшылан киндым пуыжо манын,

 мландым йӱктат, шочыкташ да кушташ йӧрышым ыштат,


11 тугак Мыйын умшам гыч лекше шомакат

    Мый декем арам ок пӧртыл,

 но Мыйын шонымем шукта –

 молан Мый колтенам, тудым ышта».


12 Те куанен лектыда, тыныс дене наҥгайыме лийыда.

 Курык ден чоҥгата-влак тендан ончылно мураш тӱҥалыт,

 пушеҥге-влак тыланда совыштым кырат.


13 Иман вондо олмеш кушкын шогалеш кипарис,

 почкалтыш олмеш – мирт.

 Лиеш тиде Господьын чапшылан

    курымашле, пытараш лийдыме палдарыше пале.




ПРОРОК ИСАИЙЫН КНИГАЖЕ

56 Глава


1 Господь шке калыкше деке весе-влакымат уша. 9 Израильым вуйлатыше-влак сокыр да ушдымо улыт.




1 Тыге ойла Господь:

 «Чынлык верч шогыза, чын ыштыше лийза!

 Вашке Мыйын утарымашем толеш,

 вашке Мыйын чынлыкем шукталтеш.


2 Пиалан тудо еҥ, кӧ чыным ышта,

 тугай айдеме, кӧ тидым пеҥгыдын шуктен шога,

 кӧ шуматкечым святой кечылан шотла,

 осалым ыштыме деч кидшым арала».


3 Тек Господь дек ушнышо йот тукым еҥ ок ойло:

 «Господь мыйым шке калыкше деч кораҥда».

 Тек евнух ок каласе: «Мый кошкышо пушеҥге улам».


4 Вет Господь тыге ойла:

 «Мыйын шуматкечем шуктен шогышо,

    Мылам келшышым ойырен налше

    да ойпидышемлан ӱшанле улшо евнух-влаклан


5 шке храмыштем да пырдыжем коклаште

 Мый чапкӱм да поро лӱмым пӧлеклем.

 Тидыже эрге ден ӱдыр-влакан улмо деч сайрак лиеш.

 Нунылан Мый курымашле, нигунам йомдымо лӱмым пуэм.


6 Тыгак йот тукым еҥ-влакым, кӧмыт Господь дек ушненыт,

 Тудлан служитлат да Тудын лӱмжым йӧратат, Тудлан тарзе улыт,

 шуматкечым святой кечылан шотлат

 да Мыйын ойпидышемлан ӱшанле улыт –


7 Мый святой курыкышкем кондем,

 кумалме пӧртыштем нунылан куаным пуэм.

 Йӱлалтен пуымо да моло надырым

    нуно Мыйын жертвенникышкем кондат,

 надырышт-влак Мылам келшыше лийыт.

 Мыйын пӧртем чыла калык-влакын кумалме пӧртышт лиеш».


8 Шалатен колтымо израиль эрге-влакым погышо Господь Юмо тыге ойла:

 «Нунын деке Мый эше весе-влакымат погаш тӱҥалам».




9 Ир мландысе чыла янлык, толза!

 Чодырасе чыла янлык, толза да кочса!


10 Израильын оролжо-влак сокыр да ушдымо улыт.

 Нуно чыланат оптен моштыдымо кокок*а пий улыт –

 возыныт да нерен кият, малаш йӧратат.


11 Нуно сут, темын кертдыме пий улыт!

 Нуно шонен моштыдымо кӱтӱчӧ улыт:

 кажныже кая шке корныж дене,

 икте кодде, шкаланышт пайдам кычалыт.


12 «Толза, – кычкырат, – йошкар аракам луктам,

 теммеш пӱрым йӱына!

 Эрласе кечымат эртарена тыгак,

 эртарена эше сайрак!»



*а 56:10 Кокок – немой.

1 Шояк юмылан кумалмым шылталымаш. 14 Господь шке еҥже-влаклан пареммаш ден лыпландарымашым сӧра.




1 Чын ыштыше еҥ кола, но нигӧ тидым шӱмыш ок пыште.

 Юмылан ӱшанле-влак тышеч налме лийыт,

 да нигӧ ок умыло: чын ыштыше еҥ осал деч налалтеш,


2 тудо тыныслыкыш кая –

 чын корно дене коштшо-влак

    кийыме верыштышт ласкан канаш тӱҥалыт.


3 «А те, юзо тукым эрге-влак,

 аташ да яжар урлыкын йочаже-шамыч, тышке лишемза!


4 Кӧм те игылтыда?

 Кӧлан пӱйдам шыреда, йылмыдам ончыктеда?

 Те сулыкын йочаже, шоякын шочшыжо улыда!


5 Кажне онапу ден ладыра пушеҥге йымалне

    йот юмо дек кап кумыл шупшмыда дене ылыжыда.

 Изэҥер дене, кӱ курык йол воктене

    шке йочадам надырлан шӱшкыл кондеда.


6 Изэҥерысе шаргӱ-влак – теве тыйын ужашет,

 нуно, нуно улыт тыйын пает!

 Нунылан тый йошкар арака надырым йоктаренат,

 кинде надырым конденат.

 Тиде Мыланем келша шонет?!


7 Кугу да кӱкшӧ курык ӱмбалне шкаланет кийыме верым ыштенат,

 тушкат тый кӱзет надырым кондаш.


8 Омса ден омсаянак шеҥгелнат

    тый пале-влакетым шогалтенат.

 Мый дечем кораҥын, шкендым чараҥденат,

 кийыме верышкет кӱзен, тудым кумдаҥденат.

 Кӧ дене кияш йӧратенат, ыштенат ойпидышым,

 нунын намысле верыштым онченат.


9 Молох*а деке тамлыпушан ӱет дене коштынат,

 тудым чаманыде кучылтынат,

 шке еҥет-влакым умбак колтылынат,

 вес тӱняшкат волыктенат.


10 Тора корнет-влак тыйым улныктареныт,

 но тый ойлен отыл: ”Йомын ӱшан”.

 Нойымым шижде, угычын ӱнарым муынат.


11 Кӧ деч тый тынар лӱдын ӧрткенат

 да Мылам ӱшанле лийметым чарненат?

 Мыйын нерген тетла шарналтенат, шоналтенат отыл.

 Мый кужу жап шып лийынам,

 садлан мо Мый дечем лӱдметым чарненат?


12 Тыйын ”чынле пашатым” Мый ончыктем –

 нуно тылат пайдам огыт кондо!


13 Кунам тый полышым йодын кычкырет,

 погымо шояк юмет-влак тыйым утарат мо?

 Нуным мардеж наҥгая, ик шӱлалтыш нуным шалата.

 А кӧ Мыланем инана,

 мландын да святой курыкемын озаже лиеш».


14 Тунам Тудо каласа:

 «Шарыза, шарыза, корным ямдылыза!

 Калыкемын корныж гыч мешанчыкым кораҥдыза!»


15 Тыге ойла Кӱшылысӧ, чыла деч кӱшнӧ Шогышо,

 курымеш Илыше, Кӧн лӱмжӧ святой:

 «Илем Мый святой кӱкшытыштӧ,

 тыгак ӧкынышӧ да ӱҥышемше шӱлышан еҥ-влак дене пырля.

 Ӱҥышемше-влакын шӱлышыштым,

    ӧкынышӧ-шамычын шӱмыштым Мый иландарем.


16 Курымеш огыл Мый титаклаш тӱҥалам,

 мучашдыме огыл Мыйын шыдем.

 Уке гын вийдыме лиеш Мыйын ончылнем айдеме шӱлыш,

    нунын чонышт, кудым Мый ыштенам.


17 Опкын улмо сулыкыштлан шыдешкен, Мый нуным кыренам,

 нунын деч чурием шылтенам, пеш чот сыренам,

 но шӱм ӱжмӧ корнышкышт нуно угыч да угыч пӧртылыныт.


18 Коштмо корныштым Мый ужынам,

 но садак нуным паремдем, вӱден коштыктем,

 лыпландарем, шортшо-влакын чоныштым луштарем,


19 умшашкышт моктымашым пыштем.

 Тыныс, тыныс лийже умбалне да лишне улшо-влаклан! – ойла Господь. –

 Мый нуным паремдем!»


20 А осал еҥ-влак лӱшкышӧ теҥыз гай улыт –

 ок керт тудыжо лыпланен,

 толкынжо конда йошкын ден лавырам.


21 «Осал еҥ-влак дене тыныслык ок лий!» – ойла мыйын Юмем.



*а 57:9 «Молох» – тиде шомакым «кугыжа» манынат кусараш лиеш.

1 Чын пӱтӧ. 13 Шуматкечым чын пайремлымаш.




1 «Уло йӱкын кычкыре, шкендым ит кучо,

 пуч йӱк семын йӱкетым кугемде!

 Ончыкто Мыйын калыкемлан тудын титакшым,

 Иаков эрге-влаклан – нунын сулыкыштым.


2 Нуно кажне кечын Мыйым кычалшыла кояш тӧчат,

 Мыйын корнем пален налаш нунылан пуйто келша –

 нуно чын ыштыше да Юмыжын чын судшым шуктышо калыкла койнешт.

 Мый дечем чын суд пунчалым йодыт,

 Юмо дек нуно лишемаш шонат.


3 ”Молан ме пӱтым кучена? Тый тидым от уж!

 Молан шкенам ӱҥышемдена? Тый тидым шотыш от нал”.

 А вет пӱтӧ кечын те шке чон йодмыдам шуктеда,

 пашазыда-влаклан пашам утыжым ыштыктеда.


4 Тендан пӱтыда вурседылмаш ден ӱчашымашым веле шукемда,

 моло-влакым те чаманыде кыреда.

 Умбакыжат пӱтым тыге кучеда гын,

 тендан йӱкда кӱшнӧ колмо ок лий.


5 Тыгай мо пӱтым Мый тендан деч вучем –

 тыгай кечым, кунам айдеме шкенжым ӱҥышемда,

 кунам омыж семын вуйжым ӱлык сава,

 чоштыра вургем дене ломыжышто кия?

 Тидым мо те пӱтӧ, Господьлан келшыше кече маныда?!


6 Теве могай пӱтӧ Мыланем келша:

 чындымылык шинчырым рончо,

 омыта кандырам рудо,

 индыралтше-влакым эрыкыш колто,

 чыла тӱрлӧ омытам шалате.


7 Шужышо дене киндетым пайле,

 суртдымо йорло еҥым шке пӧртышкет пурто.

 Чарамат айдемым ужат – чикте,

 родо-тукымет дек тупынь ит савырне.


8 Тунам тыйын волгыдет эр ӱжара семын волгалтеш,

 пареммашет вашке толеш.

 Тыйын чынлыкет ончычет кая,

 Господьын чапше тыйым шеҥгечет арала.


9 Тунам тый сӧрвален йодат – Господь колеш,

 полышым йодын кумалат – Тудо каласа: ”Мый тыште улам!”

 Кунам тый шке коклат гыч темдыше омытам кораҥдет,

 парнят дене ончыктымым да осалым ойлымым чарнет,


10 кунам шужышылан мо улетым пукшет,

 орланышылан мо кӱлешым пуэт –

 тунам волгыдет пычкемыште волгалтеш,

 тыйын пычкемышет кечывал кече гай лиеш.


11 Господь тыйым вӱден наҥгая,

 тыйым кошкышо мландыштат пукша,

 чыла луэтым пеҥгыдемда.

 Лият тый вӱдыжтарыме сад гай,

 нигунам кошкыдымо памаш гай.


12 Тошто олмышто тый ола-влакым угыч нӧлталат,

 ончычсо тукымын пыштыме негызше ӱмбалне угыч чоҥет.

 Лӱмдат тыйым ”Рожын пырдыжым Олмыктышо”,

    ”Ола уремлам угыч Чоҥышо”.


13 Шуматкечым лавыраш тошкымо деч йолетым кучет гын –

 Мыйын святой кечыштем чон йодмет почеш от ыште,

 шуматкечым куанлан, Господьын ты святой кечыжым жаплыме кечылан шотлет,

 тыглай пашатым, кумыл шупшмет почеш ыштымым

    да яра мутланымашым коден,

 шуматкечым жаплаш тӱҥалат гын,


14 Господь дене муат куанымашым!

 Мый тыйым мландын кӱкшӧ верлашкыже кӱзыктем,

 Иаков кугезе кочатын мландыштыже

    тылат чыла мо кӱлешым пуэм».

 Теве мом Господь каласен.

1 Калыкын сулыкшо тудым Юмо деч кораҥда. 9 Калык шке сулыкшым почын ойла. 16 Господь шке калыкшым утара.




1 Господьын кидше утарашлан кӱчык огыл,

 Тудын пылышыже колашлан пеҥгыде огыл.


2 Уке, Юмо деч тендам осал пашада ойырен,

 сулыкда тендан деч Тудын чурийжым шылтен,

 сандене Тудо тендам огеш кол.


3 Тендан кидда вӱр дене амырген,

 парняда – осал паша дене.

 Умшада шоякым ойла, йылмыда ондала.


4 Судышто нигӧ чынлык верч йӱкшым ок кугемде,

 нигӧ чын верчын ок шогал.

 Чылан яра шомаклан инанат, ойлат шоякым,

 кӧргыштышт осалым нумалыт, осал пашам шочыктат.


5 Пӱктат нуно кишке муным, эҥыремышвотым куат.

 Тыгай муным кочшо кола,

 пудырта гын тудым, лектеш тушеч шемгишке.


6 Эҥыремышвотышт дене ок лий ышташ вургемым,

 мом ыштымышт дене нуно леведалтын огыт керт.

 Пашашт нунын осал, кидышт темда да кыра.


7 Йолышт куржеш осалым ышташ,

 титакдыме вӱрым йоктараш вашка.

 Нунын шонымашышт осал,

 кайыме корныштышт – пустаҥдымаш ден пытымаш.


8 Тыныслык корным нуно огыт пале,

 йолгорныштышт уке чын ыштымаш.

 Корнышт нунын кадыр,

 кӧ тудын дене кая – тынысым ок пале.


9 Сандене чынлык мемнан деч тораште,

 чыным ыштымаш мемнан дек шуын огыл.

 Волгыдым вучена, но пычкемыште улына,

 ош кечым вучена, но тӱп пычкемыште коштына.


10 Пырдыжым ниялткален, сокыр семын каена,

 шинчадыме семын кидшӱм дене коштына.

 Рӱмбыкыштӧ коштмо семын кечывал кечын шӱртньылына,

 таза капкылан-влак коклаште пуйто колышо улына.


11 Маска семын мӱгырена ме чылан,

 кӧгӧрчен семын йӧсланен васланена.*а

 Чынлыкым вучена, но тудо уке,

 утарымашым вучена, но тудо тораште.


12 Тыйын ончылно ме шуко осалым ыштенна,

 сулыкна-влак мемнан ваштареш таныклат.

 Осал пашана-влак эре ончылнына улыт,

 шке титакнам ме палена.


13 Ӱшанле лийын огынал Господьлан, Тудын деч кораҥынна,

 шке Юмына дек тупынь савырненна,

 весе-влакым шыгыремдылын да ондалкален улына,

 шӱмыштына шояк мутлам шочыктенна.


14 Чын ыштымаш поктен колтымо лийын,

 чынлык торашке каен,

 олан погынымо верыштыже кере*б шӱртнен камвозын,

 чынле койыш тышке пурен ок керт.


15 Чын йомын, осал деч кораҥше еҥым шыгыремдылыт.

 Господь тидым ужын, чын укелык деч Тудо йырнен.


16 Ужын Тудо – нигӧ уке, ӧрын Тудо – пыдал налше уке.

 Тунам Шкенжын кидше Тудлан сеҥымашым конден,

 Шкенжын чынлыкше Тудлан полшен!


17 Чиен Тудо кӱртньӧ тувыр семын чын ыштымашым,

 утарымаш ӧшлӧкым вуйышкыжо упшалын,

 ӱчым шуктымашым вургем семын чиен,

 кугу шыде дене Шкенжым пуйто плащ дене леведын.


18 Тудо нунылан пашашт почеш пӧртылта:

 ваштареш шогышо-влак ӱмбаке кугу шыдыже йога,

 ӱчым шукта нунылан, мутым кучыкта отро-влакланат.


19 Господьын лӱмжӧ деч лӱдаш тӱҥалыт касвелне,

 Тудын чапше деч лӱдыт эрвелне,

 вет гӱжлышӧ эҥер семын тушман толеш,

 Господьын шӱлалтышыже тудым покта.


20 «Сулен налше толеш Сионыш,

 язык деч кораҥше Иаков тукым эрге-влак деке Тудо толеш», –

 увертара Господь.


21 Господь нунылан ойла: «Теве Мыйын ойпидышем:

 Мыйын Шӱлышем – тыйын ӱмбалнет,

 Мый шке шомакем пыштенам умшашкет.

 Ты шомак тыйын умшаштет, йочат-влакын умшаштышт,

 нунын йочашт-влакын умшаштышт

    кызыт да курым-курымеш лиеш». –

 Тыге ойла Господь.



*а 59:11 Васланаш – жалобно кричать.

*б 59:14 Кере – истина.

Иерусалимын ончыкылык чапше.




1 «Кынел, волгалт, [Иерусалим]!

 Тыйын волгыдет толын,

 Господьын чапше ӱмбалнет нӧлталтын!


2 Теве мландым леведеш пычкемыш,

 калык-влакым – тӱп пычкемыш,

 но тыйын ӱмбалнет Господьын волгыдыжо нӧлталтеш,

 Тудын чапше ӱмбалнет волгалтеш.


3 Тыйын волгыдет дек калык-влак толыт,

 ӱмбалнет нӧлталтше ӱжара дек кугыжа-шамыч погынат.


4 Вует нӧлтал да йырым-йыр ончал:

 чылан погынен, тый декет толыт –

 толыт эргыч-влак умбачын,

 ӱдырет-влакым нумал кондат.


5 Чыла тидым ужын, тый йывыртет,

 шӱметше ончыч чытырна, но вара куан дене темеш.

 Намият тый декет теҥыз деч налме парышым,

 калык-влакын поянлыкыштым кондат тыланет.


6 Мландетым темат верблюд-влак,

    Мадиам ден Ефа гыч толшо самырык верблюд-влак.

 Сава гыч толыт чылан –

 шӧртньӧ ден ладыным кондат,

 Господьын чапшым увертарат.


7 Кедарысе кӱтӱ-влак тый декет погынат,

 тыйын кидыште лийыт Неваиофысо тага-влак:

 Мылам келшыше надыр шотеш нуным жертвенникышкем пыштет.

 Шкемын чапле пӧртемым Мый чапландарем!


8 Кӧмыт нине чоҥештат пыл семын,

 кӧгӧрченла мӧҥгышкышт вашкат?


9 Вучат Мыйым отро-влак,

 теве эн ончыч Фарсис корабль-шамыч толыт,

 эргыч-влакым умбачын ший-шӧртньышт дене пырля кондат,

 Господь Юмет, Израильын святой Юмыжо лӱмеш кондат,

 вет Тудо тыйым чапландарен.


10 Йот калык еҥ-влак угыч пырдыжет чоҥат,

 нунын кугыжашт тылат служитлаш тӱҥалыт.

 Шыдем дене Мый тыйым кыренам,

 но порылыкем дене чаманен налам.


11 Капкат-влак эре почмо лийыт,

 огыт петыре нуным кечывалымат, йӱдымат:

 калык-влакын поянлыкыштым тый декет кондат,

 нунын кугыжаштым вӱден кондат.


12 Калык але кугыжаныш, кудыжо тылат ынеже служитле, пыта;

 тыгай калык мландымбач йомеш.


13 Ливанын чапше тый декет толеш:

 кипарис, платан да пӱнчӧ –

 Мыйын святой верем нунын дене сӧрастарыме лиеш,

 йол шындыме верем Мый чаплым ыштем.


14 Тыйым шыгыремдыше-влакын эргышт толыт вуйыштым саваш,

 йол воктекет кумык возыт тыйым шотлыдымо-шамычат.

 Лӱмдат тыйым ”Господьын Олаже”,

 ”Израильын святой Юмыжын Сионжо”.


15 Лийынат тый кудалтен кайыме, ужмышудымо,

 тыйын гоч нигӧ каен огыл.

 Но Мый курымешлан тылат чапым пуэм,

 тукым гыч тукымыш тый куан лият.


16 Йот калык-влак пукшен-йӱкташ тӱҥалыт тыйым,

 кугыжа-шамыч тылат чызе шӧрыштым пукшат.

 Тунам пален налат тый:

 Мый Господь улам – тыйым Утарыше,

    Иаковын Виян Юмыжо, тыйым Сулен налше.


17 Той олмеш Мый тылат шӧртньым кондем,

 кӱртньӧ олмеш – шийым,

 пу олмеш – тойым,

 кӱ олмеш – кӱртньым.

 Вуйлатышетлан шогалтем Мый тынысым,

 чынлык тыйын эскерышет лиеш.


18 Тыйын элыштет темден илыме нерген,

    мландыштет пустаҥдыме да пытарыме нерген тетла огыт кол.

 Ола пырдыжет-влакым ”Утарымаш” манын лӱмдет,

 капкат-влаклан ”Моктымаш” лӱмым пуэт.


19 Кече огыл тылат кечывалым волгалтараш тӱҥалеш,

 тылзе огыл тылат йолгыжаш тӱҥалеш:

 Господь лиеш курымашлык волгыдет,

 тыйын Юмет лиеш тыйын йолгалтше чапет.


20 Ок шич тетла тыйын кечет, тылзет огеш шыл:

 Господь Шкежак тылат курымашлык волгыдо лиеш,

 ойган кечет-влак пытат.


21 Тыйын калыкет гыч чылан лийыт чын ыштыше,

 курымешлан лийыт мландылан оза.

 Лийыт нуно Мыйын шындыме озым, кидемын пашаже,

 Мыйын чапемым нуно ончыктат.


22 Эн изи гыч тӱжем лектеш,

 эн начар гыч виян калык шочеш.

 Кунам жап шуэш, Мый, Господь, тидым писын шуктем».

Господьын порылык ийже.




1 Господьын Шӱлышыжӧ Мыйын ӱмбалнем –

 Тудо Мыйым йорло-влаклан Поро Уверым шараш шӱрен палемден,

 сусыргышо шӱм-чонан-влакым паремдаш,

 пленыште улшо-шамычлан эрыкыш колтымо нерген,

 кучен петырыме-влаклан казамат гыч лукмо нерген увертараш колтен.


2 Тудо мыйым Господьын порылык ийже

 да Юмынан чыла пашалан пӧртылтымӧ кечыже

    толын шумо нерген увертараш,

 чыла ойгырышо-влакым лыпландараш колтен,


3 тыгак Сионышто ойгырен шинчыше-влаклан

    ломыж олмеш мотор вуйшӱдышым,

 шортмо олмеш куан ӱйым,

 ойган шӱлыш олмеш моктымаш вургемым пуаш колтен.

 Лӱмдат нуным «Чынлыкыште пеҥгыдын шогышо тумо-влак,

 шке чапшым ончыкташ шындыме Господьын садше».


4 Акрет годымак шалатыме верлаште нуно угычын чоҥат,

 ожно годымак шалатымым уэш нӧлталыт,

 шуко жап пуста шогышо, сӱмырымӧ ола-влакым уэмдат.


5 Йот калык еҥ-шамыч кӱтӱдам кӱташ тӱҥалыт,

 пасу ден виноград аҥаштыда вес тукым еҥ-влак пашам ыштат.


6 А тендам «Господьын иерейже» манын лӱмдат,

 «мемнан Юмыланна служитлыше-влак» манын каласат.

 Те калык-влакын погыштым кучылташ тӱҥалыда,

 нунын поянлыкышт дене чапланеда.


7 Ончычсо намыслан тыланда кок пачаш пӧртылтымӧ лиеш,

 мыскылалтмыда олмеш мланде пайлан куанеда,

 вет шке элыштыда тудым кок пачаш шукырак налыда –

 мучашдыме куан тендам вуча.


8 «Мый, Господь, чын судым йӧратем,

 агымаш ден осалым ужмем ок шу.

 Чын почеш Мый калыкемлан пӧлекым кучыктем,

 нунын дене курымаш ойпидышым ыштем.


9 Лӱмлӧ лиеш нунын урлыкышт калык-влак коклаште,

 тукымышт – моло тукым коклаште.

 Нуным ужшо кажне еҥ умыла:

 нуно Господьын суапландарыме калыкше улыт».


10 Кугу куан дене мый Господьлан куанем,

 шке Юмемлан йывырта чонем –

 чиктен Тудо мылам утарымаш вургемым,

 чын ыштымаш чием дене мыйым вӱдылын!

 Мый пуйто чапле вуйчием дене сӧрастарыме каче,

 тӱрлӧ сӧрастарыш дене сылнештарыме оръеҥ улам.


11 Кузе мланде кушкылым шочыкта

 да ӱдымӧ нӧшмылан сад кушкаш пуа,

 тугак Господь Юмо чыла калык ончылно

    чын ыштымаш ден моктымашым шочыкта!

Юмо Иерусалимым чыныш луктеш да утара.




1 Сионлан кӧра мый ом шыплане,

 Иерусалимлан кӧра ом лыплане –

 эр ӱжара семын тудын чынлыкше нӧлталтмешке,

 йӱлышӧ факел семын тудын утарымашыже волгалтмешке.


2 Ужыт калык-влак чын ыштыметым,

 кугыжа-шамыч – тыйын чапетым.

 У лӱм дене тыйым лӱмдат,

 Господь тылат тудым пуа.


3 Господьын кидыштыже тый чапле вуйчием,

 Юметын копаштыже кугыжан вуйшӱдыш лият.


4 Тетла огыт лӱмдӧ тыйым «кудалтыме»,

 тыйын мландетым – «пустаҥдыме».

 Лӱмдаш тӱҥалыт тыйым «Господьын куанже»,

 мландетым – «Марлан налме»,

 вет тый Господьын куанже лият,

 Тудо мландетын Пелашыже лиеш.


5 Кузе самырык пӧръеҥ ӱдырым марлан налеш,

 туге калыкетын эргыже-влак мландым шкаланышт налыт.

 Кузе каче шке оръеҥжылан куана,

 тугак тыйын Юмет тылат куана.


6 Тыйын пырдыжлаштет, Иерусалим,

 орол-влакым шогалтенам –

 кечывалымат, йӱдымат нуно огыт шыплане.

 О те, Господь нерген шарныктарыше-влак, ида шыплане!


7 Иерусалимым угыч нӧлталмешкыже,

 тӱня мучко тиде олам чапланышым ыштымешкыже,

 Тудлан лым лийде кумалза.


8 Пурла кидше дене, виян кидше дене Господь товатлен:

 «Тушманлан шурнетым кочкаш тетла ом пу,

 ончен куштымо виноградет гыч ыштыме аракатым

    йот калык еҥ-влак огыт йӱ.


9 Кӧмыт шурным погеныт, нунак кочкаш да Господьым чаплаш тӱҥалыт.

 Кӧмыт виноградым погеныт, нунак йошкар аракам

    святой веремын кудывечыштыже йӱаш тӱҥалыт».


10 Эртыза, эртыза капка гоч!

 Калыклан корным ямдылыза!

 Шарыза, шарыза корным,

 кӱ-влакым кораҥдыза,

 калык-влаклан тистым нӧлталза!


11 Теве Господь мланде тӱр марте увертара:

 «Каласыза Сион ӱдырлан:

 ”Теве тыйын Утарышет толеш!

 Тудын дене – чап пӧлек,

 Тудын чурий ончылныжо – пашалан пӧртылтымаш”».


12 Лӱмдат нуным «Святой калык», «Господьын Сулен налмыже-влак»,

 а тыйым – «Ужмо шумо», «Кудалтен кайыдыме Ола».

1 Едомым да моло калыкым Господь мут кучаш шогалта. 7 Израиль дек Юмын порылыкшо. 15 Юмо деч полышым йодын кумалмаш.




1 Кӧ тиде Едом гыч толеш,

 Восора гыч йошкар чиеман лишемеш?

 Кӧ тиде пеш чапле вургеман,

 кугу вий-куат дене ошкылшо?

 «Тиде Мый улам – чыныш лекмым увертарыше,

 уло Мыйын утарен кертше вием».


2 Молан Тыйын чиемет йошкарге,

 вургемет виноградым тошкышо еҥын гай?


3 «Виноградым Мый шкет тошкенам,

 калык-влак кокла гыч нигӧ пеленем лийын огыл.

 Шыдем дене тошкенам Мый тудым,

 кугу шыдем дене темденам.

 Вӱрышт*а вургемышкем шыжалтын,

 да Мый чиемем амыртенам.


4 Вет ӱчым шуктымо кечым Мый ямдыленам,

 тыгак сулен налме ий толын шуын.


5 Ончалынам Мый, но полшышо лийын огыл,

 ӧрынам Мый – нигӧ пеленем лийын огыл.

 Тунам шке кидем Мылам сеҥымашым конден,

 Мыйын шыдем Мыланем полшен.


6 Шыдем дене Мый калык-влакым тошкенам,

 кугу шыдем дене нуным темденам,

 вӱрыштым мландыш йоктаренам».


7 Господьын порылыкшым мый увертарем,

 мыланна ыштыме чыла пашажлан Господьым моктем.

 Израиль деке Тудын кугу суапшым шарныктарем,

 Тудын кугу чаманымашыжым, ӱшанле улмыжым увертарем.


8 Тудо каласен: «Чынжымак, нуно Мыйын калыкем улыт,

 йочам-влак, кудышт огыт ондале», –

 да лийын Тудо нунын Утарышышт.


9 Нунын кажне орлыкшо лийын Тудынат орлыкшо,

 Тудо Шкеак нуным, Суксо семын толын, утарен шоген.

 Шке йӧратымашыже да порылыкшылан кӧра Тудо нуным утарен,

 нумал коштын нуным акрет годсо кечылаште.


10 Но нуно вуянче лийыныт

 да Тудын Святой Шӱлышыжым ойгандареныт.

 Сандене Тудо нунылан тушманыш савырнен,

 нунын ваштареш сар дене каен.


11 Тунам Тудын калыкше шарналтен акрет жапым,

    Моисей илыме кечылам:

 «Кушто Тудо, Кӧ нуным теҥыз гоч наҥгаен,

 кӱтӱжым кӱтӱчышт дене пырля луктын?

 Кушто Тудо, Кӧ нунын кӧргышкышт Святой Шӱлышыжым пуртен,


12 Кӧ виян пурла кидше дене Моисейым вӱден наҥгаен,

 Кӧ нунын ончылно теҥызым шелын,

 шке лӱмжылан курымаш чапым конден,


13 Кӧ нуным, пуйто степьыште имньым, келгыт гоч вончыктарен?

 Шӱртнен огытыл нуно,


14 лапверыш волышо кӱтӱ семын каеныт –

 Господьын Шӱлышыжӧ нуным ласкалыкыш наҥгаен».

 Тыге Тый калыкетым вӱден каенат,

 шке лӱметым чапландаренат.


15 Ончал пылпомыш гыч, ончал святой да чапле илыме верет гыч!

 Кушто мемнан верч чон йӱлен тыршымет, кушто вий-куатет?

 Кораҥыныт мемнан деч чаманымаш ден порылыкет.


16 Но вет Тый мемнан Ачана улат!

 Кеч Авраам мемнам ок пале,

 Израиль мемнам шкенжынлан ок шотло,

 но Тый, Господь, мемнан Ачана улат!

 «Мемнам Сулен налше» – теве Тыйын лӱмет ожнысек.


17 Молан Тый, Господь, мемнам шке корнет гыч кораҥдет?

 Молан шӱмнам кӱэмалтшым ыштет,

 да ме Тый дечет лӱдмым чарненна?

 Пӧртыл мӧҥгеш – шке тарзет-влаклан кӧра,

 шке калыкетын тукымыштлан кӧра.


18 Святой верыштет Тыйын святой калыкет кӱчык жап озаланен,

 тудым кызыт тушман-влакна тошкат.


19 Тиде пеш кужун шуйна –

 пуйто Тый нигунам мемнан дене озаланен отыл,

 пуйто ме Тыйын манын лӱмдалтын огынал.



*а 63:3 Вӱр – еврей йылмыште тиде мут вӱрымат, виноград вӱдымат ончыкта.

Господь, мемнам орлыклан пуэт мо?




1 О, пылпомышым кушкедын, Тый волет ыле гын!

 Чуриет ончылно чытырнат ыле курык-влак,


2 оргаж семын йӱлат ыле тулышто,

 вӱд семын пурат ыле шолаш –

 палдарет ыле шке лӱметым тушманет-влаклан!

 Тыйын чуриет ончылно чытырнат ыле калык-шамыч.


3 Кунам Тый лӱдмашан паша-влакым ыштенат –

 тыгайым ме Тый дечет вучен огынал –

 да мландымбак воленат,

 Тыйын чуриет ончылно курык-влак чытыреныт.


4 Тылат инанен илыше-влаклан Тый шуко суапым ыштенат.

 Тый гает вес юмо нерген

    нигунам нигӧн пылышыже колын огыл,

 тыгайым нигӧн шинчажат ужын огыл.


5 Кӧ чыным куанен ышта,

 кӧ Тыйым да Тыйын корнетым шарна –

 тыгай-влакым порын вашлият.

 Но ме кужу жап сулыкым ыштен иленна,

 сандене Тый шыдешкенат.

 Лийына мо ме утарыме?


6 Ме чылан ару огыл еҥ гай лийынна,

 чыла чын пашана – пуйто лавыран лапчык.

 Лышташ семын ме чылан кошкенна,

 титакна-влак мемнам мардеж семын наҥгаят.


7 Нигӧ ок ӱж Тыйын лӱметым,

 нигӧ уло шӱм-чонжо дене Тый декет пижаш ок тырше,

 сандене Тый мемнан деч чуриет шылтенат,

 осал пашана-влак мемнам пытарат.


8 Но тыге гынат, Господь, Тый мемнан Ачана улат!

 Ме шун улына, а Тый – кӧршӧк ыштыше,

 чылан ме Тыйын кидетын паша лектышыже улына.


9 Господь, мыланна утыжден ит шыдешке,

 мемнан титакнам курымеш ит шарне!

 Ончал ӱмбакна – ме Тыйын калыкет улына.


10 Святой олат-влак ир мландыш савырненыт,

 Сион ынде ир мланде лийын, Иерусалимым пустаҥдыме.


11 Святой да чапле храмнам,

 кушто ачана-влак Тыйым моктеныт,

 тул дене йӱлалтыме,

 мом тынар аклыме – кӱ ораш савырнен.


12 Тидын деч варат, Господь, Тый нимом от ыште мо?

 Тыгак шып кодат да мемнам утыждене орландарет мо?

1 Господьын тарзыже-влакым куан, а тушманже-шамычым орлык вучат. 17 У кава ден у мланде.




1 «Кӧ Мыйын нерген йодыштын огыл –

 Мый Шкемым нунылан палдаренам,

 кӧ Мыйым кычалын огыл – нуно муыныт.

 ”Мый тыште, Мый тыште улам!” –

 Мыйын лӱмем дене огыл лӱмдалтше калыклан ойленам.


2 Кечыгут Мый кидем вуянче калык дек шуенам,

 кӧмыт уда корно дене, шке шонымышт почеш коштыт –


3 калык деке, кӧмыт Мыйым эре сырыктат,

 отылаште надырым кондат,

 кермыч ӱмбалне тамлыпушым йӱлалтат.


4 Шинчат нуно шӱгарыште,

 курыкпомышто йӱдым эртарат,

 сӧсна шылым кочкыт,

 кӧршӧкеш тӱрлӧ йырныкым шолтат.


5 Молылан ойлат: ”Мый декем ит лишем, тораште шого –

 мый тылат святой улам”.

 Нуно Мылам нерым чыгылтыше шикш гай,

    кечыгут йӱлышӧ тул гай улыт.


6 Теве тидым Мыйын чурием ончылно возымо.

 Шып ом лий, но пӧртылтем,

 пӱтынек Мый нунылан пӧртылтем


7 нунын сулыкыштлан, тыгак ачаштын сулыкыштлан, –

 ойла Господь. –

 Вет курыклаште нуно тамлыпушым тӱтыреныт,

 кӱкшакалаште Мыйым намысленыт.

 Ондак ыштыме пашаштлан Мый нунылан тичмашнек пӧртылтем».


8 Тыге ойла Господь:

 «Кунам виноград орлаҥгын сокшо эше уло, каласат:

 ”Тудлан зияным ит ыште – уло тушто суап”.

 Тыгак Мыят шке тарзе-влакем арален кодем,

 нуным чылаштым ом пытаре.


9 Иаков деч Мый тукымым шуем,

 Иудам курыкем-влакын озаштым ыштем.

 Мыйын ойырен налме калыкем тушто оза лиеш,

 тарзем-влак тушто илаш тӱҥалыт.


10 Мыйын чурием кычалше калыкемлан

 Шарон лиеш шорык кӱтымӧ вер,

 Ахор лапвер – шолдыра вольыкын каныме верже.


11 А тендам, кӧмыт Господьым коденыт,

 Мыйын святой курыкем монденыт,

 кӧмыт Гадлан ӱстелым погат

 да Менин*а коркашкыже тамлештарыме йошкар аракам темат –


12 тендам Мый кердылан пуэм,

 сукен шинчыда те чылан да руэн пуштмо лийыда.

 Вет ӱжынам Мый тендам – пуэн огыдал вашмутым,

 ойленам – те колыштын огыдал.

 Шинча ончылнем осалым ыштенда,

 мо ок келше Мылам, тудым ойыренда».


13 Садлан Господь Юмо тыге ойла:

 «Мыйын тарзем-влак кочкыт,

 а те шужен шинчаш тӱҥалыда,

 Мыйын тарзем-влак йӱыт,

 а те йӱде орланаш тӱҥалыда.


14 Мыйын тарзем-влак куанаш тӱҥалыт,

 а те намысыште лийыда.

 Мыйын тарзем-влак куанен кычкыраш тӱҥалыт,

 а те шӱм-чон орлыкда дене кычкырен шортыда –

 тендан чондам йӧсылык авалта.


15 Мыйын ойырен налме-влакемлан

    тендан лӱмда каргымаш семын лиеш.

 Господь Юмо тендам пытара,

 а шке тарзыже-влаклан вес лӱмым пуа.


16 Тиде мландыште шкаланже суапландарымашым йодшо кажне еҥ

 тудым чын Юмын лӱмжӧ дене йодаш тӱҥалеш,

 тиде мландыште товатмутым пуышо кажне айдеме

 чын Юмын лӱмжӧ дене товатлаш тӱҥалеш.

 Эртыше орлык мондалтеш,

 Мыйын шинча ончычем тудо йомеш.


17 Теве Мый у кава ден у мландым ыштем,

 шарнаш огыт тӱҥал ончычсым,

 огеш лий тудо ушыштат.


18 А те мом ыштымемлан куанаш, курымеш йывырташ тӱҥалыда.

 Мый Иерусалимым йывыртымаш олам ыштем,

 тушто улшо калыкым куан дене темем!


19 Мый Шкежат йывыртем Иерусалимлан,

 куанаш тӱҥалам шке калыкемлан.

 Шортмо да варгыжме йӱк тетла тушто ок шокто.


20 Тушто икмыняр кече гына илыше аза ок лий,

 шоҥго еҥат ӱмыр лугыч ок коло.

 Каласат шӱдӧ ияш колышо нерген: ”самырык колен”,

 кӧ шӱдӧ ийым ок шукто – каргыме еҥлан шотлат.


21 Чоҥат нуно пӧртым – илаш тӱҥалыт шкештак,

 шындат виноградым – саскажым кочкыт шкеак.


22 Чоҥымо пӧртыштышт весе-влак тетла огыт иле,

 шындыме кушкылыштын саскаштым весе-влак тетла огыт коч.

 Пушеҥге семын Мыйын калыкем кужу ӱмыран лиеш.

 Мыйын ойырен налме-влакем

    мом ыштымыштым шкеак кучылтыт.


23 Огеш лий нунын тыршымышт арам,

 ӱмыр лугыч лийше йочашт ок лий.

 Лийыт нуно Господьын суапландарыме калыкше –

 нуно шкешт да ончыкылык тукымышт.


24 Ӱжын кумалмышт деч ончычак Мый нунылан вашештем,

 эше ойлымыштым огыт чарне – Мый нуным колам.


25 Пире ден пача пырля кочкын кошташ тӱҥалыт,

 лев ӱшкыж семын олымым кочкаш тӱҥалеш,

 а кишкылан кочкыш мланде пурак лиеш.

 Мыйын святой курыкыштем

    нимогай осал ден эҥгекым огыт ыште», –

 ойла Господь.



*а 65:11 Гад – пиалым кондышо юмо. Мени – пӱрымашын юмыжо.

Юмо тушман-влакым судитла, а шке еҥже-шамычым лыпландара да волгыдо ончыкылыкым сӧра.




1 Тыге ойла Господь:

 «Пылпомыш – Мыйын престолем,

 а мланде – йол шындыме верем.

 Могай пӧртым Мыланем те чоҥен кертыда,

 могай верыште Мый канаш тӱҥалам?


2 Чыла тидым Мыйын кидем ыштен,

 теве тыге чылажат ышталтын! – ойла Господь.

 Но теве кӧ дек Мыйын поро кумылем:

 кӧ ӧкынышӧ да ӱҥышемше шӱлышан,

 кӧ Мыйын шомакем пырткен колыштеш.


3 Ӱшкыжым шӱшкылшӧ [осал еҥ] –

    айдемым пуштшо дене иктак;

 пачам надырлан кондымаш тудлан

    пийым пиктен пуштмо дене иктак,

 кинде надырым кондымаш –

    сӧсна вӱрым кондымо дене иктак,

 ладыным [шарныктыш семын] тӱтырымаш –

    шояк юмылан кумалме дене иктак.

 Нуно шкаланышт келшыше корным ойырен налыныт,

 йырнык пашаштлан нуно куанат.


4 Садлан Мыят тыге ыштымыштлан нуным чуриктарем,

 мо деч лӱдыныт – нунылан тидымак колтем.

 Мый ӱжынам, но вашмутым пуышо лийын огыл,

 ойленам – нуно колыштын огытыл.

 Шинча ончылнем нуно осалым ыштеныт,

 мо ок келше Мылам – тудым ойыреныт».


5 Господьын шомакшым пырткен колыштшо-влак,

 Тудын мом ойлымыжым колыштса:

 «Иза-шольыда-влак, кӧмытын тендам ужмышт ок шу,

 кӧмыт тендам Мыйын лӱмемлан кӧра поктен колтат, тыге ойлат:

 ”Тек Господь шке чапшым ончыкта,

 тунам тендан куандам ончалына!”

 Но нуно намысыш пурат».


6 Теве ола гыч йӱк-йӱан, храм гыч гӱжлымӧ йӱк шокта!

 Тиде – Господьын йӱкшӧ, тушманже-влаклан Тудо ӱчым шукта.


7 Мӱшкырым пӱтырашат тӱҥалын огыл, а Сион азам ыштен,

 эше коршташат тӱҥалын огыл, а тудо эргым ыштен!


8 Кӧ тыгайым колын, кӧ ужын тыгайым?

 Шочеш мо эл ик кечыште але калык – ик татыште?

 Но Сионын мӱшкыржӧ пӱтыраш тӱҥалын веле,

 тунамак эргыж-влакым ыштен.


9 «Мӱшкыран ӱдырамашым аза шочмо жап марте шуктымеке,

 Мый тудлан ышташ ом пу мо? – ойла Господь.

 Мый, азам ышташ полшышо, тудлан корным петырем мо?» –

 ойла тыйын Юмет.


10 Иерусалим дене пырля чылан куаныза,

 Иерусалимым йӧратыше-влак, тудлан йывыртыза!

 Чылан, кӧ тудын шотышто ойгырен шортын,

 тудын дене пырля куаныза!


11 Тендам аза семын тудо пукша,

 оҥжо пелен те лыпландарыме лийыда,

 тудын чапшын шӧржым, келанен, шер теммеш йӱыда.


12 Вет Господь тыге ойла:

 «Колтем Мый тудын дек эҥер семын тыныслыкым,

 ташлыше йогын семын калык-влакын поянлыкыштым.

 Тӱҥалыт тендам пукшаш, кидыште нумалаш

 да пулвуйваке шынден рӱпшаш.


13 Кузе ава шке икшывыжым лыпландара,

 туге Мый тендам лыпландарем,

 Иерусалимыште те лийыда лыпландарыме».


14 Тидым ужын, шӱм-чонда куана,

 да нӧргӧ шудо семын капда ӱнарым налеш.

 Господьын вийже Тудын тарзыж-влак ӱмбалне палдырна,

 а тушманже-влак ӱмбак шыдыже йога.


15 Теве Господь тул лоҥгаште толеш,

 орваже-влак улыт пуйто тӱтан мардеж.

 Кугу шыдыжым Тудо опталеш,

 Тудын шылталымыже – пуйто тулйылме.


16 Тул дене да шке кердыж дене

    Господь кажне айдемылан судым ышта,

 Тудын кидше деч шуко еҥ пыта.


17 «А кӧмыт, икте почеш весе,

 отыш каяш шкеныштым эрныктен ямдылат,

 сӧсна шылым, колям да моло йырныкым кочкыт,

 нуно чыланат пытат, – ойла Господь. –

18 Пашаштым да шонымашыштым пален, Мый чыла калыкым, тӱрлӧ йылме дене кутырышо-влакым, погаш каем. Нуно толыт да Мыйын чапем ужыт,
19 да Мый нунын ӱмбак палдарыше палым пыштем. Нунын кокла гыч утаралт кодшо южо еҥым Мый калык-влак деке колтем: Фарсисыш, Пулыш, пикшызе-влак илыме Лудыш, Тувал ден Иаваныш, тораште улшо отролашке – тушто Мыйын нерген колын огытыл да Мыйын чапем ужын огытыл. Нуно калык-влаклан Мыйын чапем нерген увертарат.
20 Чыла калык кокла гыч нуно тендан чыла иза-шольыдам Иерусалимыш, Мыйын святой курыкышкем, Господьлан пӧлек шотеш имне дене, орва да ула дене, мул да верблюд дене кондат, – ойла Господь. – Кузе израиль эрге-влак Господьын пӧртыш кинде надырым ару атеш кондат, нунат тыгак кондымо лийыт.
21 Нунын кокла гыч южо еҥжым Мый иерей ден левит-влаклан шогалтем», – ойла Господь.


22 «Кузе Мыйын ыштыме у кава ден у мланде

    Мыйын чурий ончылнем эре лийыт, – ойла Господь, –

 тугак тендан тукымда ден лӱмда

    Мыйын чурий ончылнем эре лийыт.


23 Тунам кажне у тылзын, кажне шуматкечын

 чыла еҥ Мый декем вуйым саваш толеш, – ойла Господь.


24 А лекмекышт, нуно Мый дечем кораҥше-влакын колышо капыштым ужыт:

 нунын шукшыштат ок коло, тулат ок йӧрӧ –

 кажне еҥлан нуно йырнык лийыт».

1 Господь Иеремийым пророк лияш ӱжеш. 11 Кок кончымаш: миндаль укш ден шолшо под.

1 Иеремийын, Хелкий эргын, мутшо-влак – Хелкийже Вениамин тукым мландысе Анафоф олаште илыше иерей-шамыч кокла гыч иктыже улмаш.
2 Иеремийлан Господь деч шомак Иуда кугыжа Иосийын, Амон эргын, латкумшо ий вуйлатымыж годым,
3 Иуда кугыжа Иоакимын, Иосий эргын, вуйлатымыж годым да Иуда кугыжа Седекийын, Иосий эргын, латикымше ий кугыжаланымыж марте лийын шоген – тудо ийын визымше тылзынже Иерусалимыште илыше-влакым пленыш налыныт.



4 Мыланем Господьын шомакше лийын:


5 «Мый тыйым авагудышто ыштымем деч ончычак паленам,

 ава мӱшкыр гыч лекмет деч ончычак ойыренам,

 тыйым, святитлен, калык-влакын пророкыштлан шогалтенам».



6 Мый вашештенам: «О, Господь Юмем! Мый кутыренжат ом мошто, вет эше самырык улам».
7 Но Господь мыланем каласен:

 «Самырык улам манын ит ойло.

 Кӧ деке тыйым колтем – чылашт дек кает,

 да чыла, мом Мый кӱштем, каласет.


8 Нунын деч ит лӱд, вет Мый пеленет улам,

 Мый тыйым утарем», – каласен Господь.



9 Господь кидшым шуялтен да умшам деке тӱкнен. Тудо мылам каласен:

 «Теве Мый шке шомакем умшашкет пыштышым.


10 Таче Мый тыйын кидыш калык ден кугыжаныш-влакым пуэм:

 тый куклаш да шалаташ, пытараш да сӱмыраш,

 чоҥаш да шындаш тӱҥалат!»



11 Мылам Господьын шомакше лийын: «Иеремий, тый мом ужат?» Мый вашештенам: «Миндаль пушеҥгын укшыжым ужам».
12 Господь мылам каласен: «Тый чын ужат. Шомакем вашке шукталтше манын, Мый тудым Шке эскерем».*а



13 Угыч мыланем Господь деч шомак лийын. Тудо йодын: «Мом тый ужат?» Мый вашештенам: «Шолшо подым ужам, тудо йӱдвечын кечывалвелкыла тайнен».
14 Господь мыланем каласен: «Тиде мландыште илыше-влак ӱмбаке йӱдвел гыч ойго толеш.
15 Вет Мый йӱдвел кугыжанышласе чыла калыкым ӱжам, – ойла Господь. – Нуно толыт, шке престолыштым Иерусалимын капкаж-влак пелен, чыла пырдыжше йыр, Иудан кажне олаштыже шындат.
16 Иудан чыла осал пашажлан Мый судым ыштем: тушто илыше-влак Мый дечем кораҥыныт, йот юмо-шамычлан тӱтыреныт, шке кидышт дене ыштыме полганлан кумалыныт.
17 А тый шогал, кыдалышкет ӱштым ӱштал да нунылан чыла кӱштымем каласе. Нунын деч ит аптыране, уке гын нунын ончылно Мый тылат лӱдмашым колтем.
18 Таче Мый тыйым тиде мландыште чоткыдемдыме ола, кӱртньӧ меҥге да той пырдыж гайым ыштышым – тый Иудан кугыжаже, он ден иерейже-влак ваштареш, тиде мландысе калык ваштареш шогаш тӱҥалат.
19 Нуно тый денет кредалаш тӱҥалыт, но огыт сеҥе, – ойла Господь, – вет Мый пеленет лиям да тыйым утарем».





*а 1:12 Еврей текстыште мут йоҥгымо икгайлык шижалтеш: «миндаль» ден «эскерем» шомак-влак ик семынрак шоктат.




ПРОРОК ИЕРЕМИЙЫН КНИГАЖЕ

2 Глава

1 Израильын Господь деч кораҥмыже. 14 Тидлан Израильым мут кучыктымаш вуча. 20 Израиль калык шояк юмо-влаклан служитла. 26 Тудо намысыш пура.

1 Мыланем Господьын шомакше лийын:
2 «Кай да Иерусалимыште чылаштлан увертаре – тыге Господь ойла:

 ”Шарнем: самырыкет годым тый ӱшанле лийынат,

 оръеҥ улмет годым Мыйым йӧратенат,

 почешем ир мландыш каенат,

 кушан нигунам нигӧ ӱден огыл.


3 Израиль – Господьын святой калыкше,

 Тудын лектышыжын икымше саскаже.

 Кӧ тудым авызлен, чылан титаканыш лектыныт,

 ойгыш логалыныт”», – ойла Господь.


4 Колыштса Господьын шомакшым,

 Иаковын эргыже-влак,

 Израиль калыкын чыла тукымжо!


5 Господь тыге ойла:

 «Могай титакем тендан ача-кочада-влак муыныт?

 Молан нуно Мый дечем кораҥыныт?

 Кӱлдымӧ юмо-влак почеш каен,

 шкештат кӱлдымыш савырненыт.


6 Йодын огытыл нуно: ”Кушто Господь,

 Кудо мемнам Египет мланде гыч луктын,

 наҥгаен ир мланде дене,

 пуста да кошташ лӱдыкшӧ кундем дене,

 кукшо да колымаш ӱмылан мланде дене,

 кушто айдеме коштын огыл,

 куштыжо нигӧ илен огыл?”


7 Мый тендам сад-пакчан мландыш конденам,

 те тудын чапле саскажым кочкында.

 Те толында да Мыйын мландем шакшыленда,

 кучен илаш пуымо мландем йырныкыш савыренда.


8 Иерей-влак йодын огытыл: ”Кушто Господь?”

 Законым туныктышо-шамыч Мыйым пален огытыл,

 он-влак Мый дечем кораҥыныт.

 Пророк-шамыч Ваалын лӱмжӧ дене ойленыт,

 полшен кертдыме юмо-влак почеш каеныт.


9 Садлан Мый тендан дене судым угыч ыштем, – ойла Господь, –

 эргыда-влакын эргышт денат судитлалтам.


10 Кайыза Киттим отролашке да ончалза,

 колтыза еҥ-влакым Кедарыш да ончен лекса,

 пален налза: тыгае иктаж-кушто лийын мо?


11 Вашталтен мо иктаж калык шке юмыжо-влакым,

 кеч нунышт чын юмо огытыл?

 А Мыйын калыкем шке Чапшым

    полшен кертдыме юмо-влаклан вашталтен.


12 Ӧрткӧ тидлан, кава,

 чот лӱдын чытырналт! – ойла Господь.


13 Кок сулыкым Мыйын калыкем ыштен:

 Мыйым, илыше вӱдан памашым, коден каен

 да вӱд аралыме верлам шке ыштен –

 нунышт шелшан улыт, вӱдым огыт керт кучен.


14 Кул мо Израиль але шочынак тарзе?

 Молан тудо руалтен кучымо лийын?


15 Самырык лев-влак тудын ӱмбак ырленыт,

 йӱкыштым кугемденыт.

 Тудын мландыжым еҥ илыдыме кундемыш савыреныт,

 олаже-влак йӱлалтыме улыт,

 кодыныт илыше-влак деч посна.


16 А Мемфис ден Тафнисын эргыже-влак вуетым нӱжыныт.*а


17 Шкеак огыл мо тидлан титакан улат?

 Господьым, шке Юметым, коден каенат,

 кунам Тудыжо тыйым вӱден наҥгайыше лийын!


18 А кызытше молан Египетыш Нилын вӱдшым йӱаш кает?

 Молан тый Ассирийыш тусо эҥерын вӱдшым йӱаш кает?


19 Осал пашат-влак тыйым мут кучаш шогалтат,

 Господь деч кораҥмет тыйым шылтала.

 Шоналте да умыло:

 Господь Юметым кодымет тылат уда ден кочым конда,

 Мый дечем лӱдмашет уке, –

 ойла Господь Юмо Саваоф. –


20 Шукертак тый шке омытат шалатенат,

 шинчыр-влакетым кӱрлынат да каласенат:

 ”Тылат мый служитлаш ом тӱҥал!”

 Но кажне кӱкшакаште да ладыра пушеҥге йымалне

    тый, яжарланен, юмет-влаклан вуетым савенат.


21 Мый тыйым шынденам,

 тый эн чапле нӧшмӧ деч шочшо эн сай вондо лийынат.

 Но Мыйын шинча ончылнем тый ирыш каенат,

 йот вондын укшышкыжо савырненат.


22 Шовын але конвӱд дене кеч-мыняр мушкылт,

 сулык лавырат садак Мыйын ончылнем, –

 ойла Господь Юмо. –


23 Кузе тый ойлен кертат:

 ”Мый шкемым шакшылен омыл,

 Ваал-влак почеш коштын омыл”?

 Ончал, кузе шкендым лапверыште кученат,

 шоналте, мом тый ыштылынат.

 Тый кучен кертдыме, самырык вӱльӧ верблюд улат,

 тышке да тушко кудалыштат!


24 Тый ир мландыште шочын-кушшо ава осёл улат,

 кӱтлымӧ жап шумеке, ӱпшынчын коштат!

 Кӧ тыйым кучен кертеш?

 Кажне, кӧ кычал кая,

 тӱжаҥме жапыште тыйым куштылгын муэш.


25 Чарнен шогал, кунам эше йолчиемет пытен огыл

 да логарет кошкен огыл.

 Но тый каласышыч: ”Итат тӧчӧ!

 Мый вес юмо-влакым йӧратем,

 кошташ тӱҥалам нунын почеш”.


26 Кузе кучымо вор вожылмашыш пура,

 тугак намысыш пура пӱтынь Израиль –

 калык, кугыжа ден онжо, иерей ден пророкшо-влак.


27 Ойлат нуно пушеҥгылан: ”Тый ачам улат”,

 кӱлан каласат: ”Тый мыйым шочыктенат”.

 Нуно Мый декем чурийышт дене огыл,

    а тупышт дене савырненыт.

 Но кунам ойго толеш, нуно ӱжыт:

 ”Тол, мемнам утаре!”


28 А шкаланда ыштыме юмыда-влак кушто улыт?

 Ойгет годым тыйым утарен кертыт гын, тек нуно толыт.

 Вет тыйын мыняр олат, Иуда, тынарак юмет.


29 Молан тыланда Мыйын ӱмбакем вуйым шияш?

 Те чыланат [осал пашам ыштенда,]

 Мыйын ваштареш шогалында, – ойла Господь. –


30 Арам Мый тендам кыренам,

 те туныктымым кӱлдымыш луктында.

 Тендан кердыда пророк-влакдам пытарен,

 лев семын нуным пуштын,

 [да те лӱдын огыдал].


31 О, кызыт илыше-влак,

 колыштса Господьын шомакшым:

 лийынам мо Мый Израильлан ир мланде

    але тӱп пычкемыш кундем?

 Молан Мыйын калыкем ойла:

 ”Ме шкаланна шке оза улына,

 Тый декет тетла огына пӧртыл”?


32 Монда мо ӱдыръеҥ шке сӧрастарыше настаже-влакым

 да оръеҥ – шке сӱан вургемжым?

 А Мыйын калыкем Мыйым пеш шукертак монден.


33 Кузе тый куштылгын пӧржмарий-влак деке корным муат!

 Яжар ӱдырамаш-влакланат уло тый дечет молан тунемаш.


34 Вургем урвалтыштет – титакдыме йорло еҥ-влакын вӱрышт.

 Кӱнчен пурышо вор семын нуным кучен отыл гынат,

 тый нуным пуштынат.

 Чыла тидым шотыш налде,


35 тый ойлет: ”Титакдыме улам,

 садлан Господьын шыдыже мыйым эртен кая”.

 ”Сулыкым ыштен омыл” манметлан

 Мый тыланет судым ыштем.


36 Мом тый перныл коштат,

 коштмо корнетым вашталтылын?

 Кузе тыйым Ассирий намысыш пуртен,

 тугак Египет тыйым намысыш пурта.


37 Чуриет шылтен, кает тый тушечын.

 Вет кӧлан инаненат, нуным Господь шӱкалын –

 нимогай полыш ок лий нунын дечын!





*а 2:16 «Вуетым нӱжыныт»: але «вуетым шалатеныт».




ПРОРОК ИЕРЕМИЙЫН КНИГАЖЕ

3 Глава

1 Израиль Господьлан ӱшанле лийын огыл. 6 Господь шке калыкшым Тудын деке савырнаш ӱжеш.

1 Тыге ойлат: ”Кунам марий шке ватыжым ойырен колта, ӱдырамаш кая да вес пӧръеҥын пелашыже лиеш гын, икымше марийже тудым угыч марлан налын кертеш мо? Тидын дене эл шакшылыме ок лий?” Шукышт дене тый яжарланенат, а кызыт Мый декем пӧртылнет? – ойла Господь. –
2 Нӧлтал вуетым да курык-влакым ончал – уло мо тугай вер, кушто яжарланен отыл? Корно воктене тый корныеҥ-влакым ир мландысе араб семын ваҥен шинченат. Яжарланымет да осал пашат дене тый мландым шакшыленат!
3 Садланак йӱр лийын огыл, шошымсо кугу йӱр йӱрын огыл! Но тый яжар ӱдырамаш гай койынат, нимогай вожылмашет уке.
4 А кызыт тый Мылам ойлет: ”Ачаем, самырыкем годым Тый мыйым йӧратенат!
5 Эре мо шыдешкаш тӱҥалат? Кугу шыдетым курымеш кучет мо?” Тыге ойлет тый, но осал пашам мыняр кертат, тунар ыштет!»



6 Иосий кугыжан вуйлатымыж годым Господь мылам каласен: «Мый дечем кораҥше Израиль мом ыштен, ужынат мо? Тудо кажне кӱкшӧ курыкыш, кажне ладыра пушеҥге йымак коштын да тушто яжарланен.
7 Чыла мом ыштымыж деч вара Мый ойленам: ”Пӧртыл Мый декем!”, но тудо пӧртылын огыл. Тидым тудын ӱшанле огыл Иуда шӱжарже ужын.
8 Мый дечем кораҥше Израильын яжарланымыжлан Мый тудым ойырен колтенам, ойырлымо нерген кагазым пуэнам. Но Мый ужынам: тудын ӱшанле огыл Иуда шӱжарже тидын деч лӱдын огыл – тудат каен да яжарланаш тӱҥалын.
9 Намысдыме пашаж дене тудо элым шакшылен, кӱ ден пушеҥгылан кумалын, яжарланен.
10 Туге гынат, Израильын ӱшанле огыл Иуда шӱжарже Мый декем уло шӱм-чон дене огыл, а лӱмлан гына савырнен», – ойла Господь.
11 Господь мыланем каласен: «Мый дечем кораҥше Израиль ӱшанле огыл Иуда деч чынлыракыш лектын.
12 Кай да йӱдвелыш тыгай шомак-влакым увертаре:

 Пӧртыл, Мый дечем кораҥше Израиль, – ойла Господь, –

 ӱмбакет Мый шыдын ом ончо.

 Вет Мый поро улам, – манеш Господь, –

 курымеш шыдешкаш ом тӱҥал.


13 Лач титакетым умыло,

 вет тый Господь Юмет деч кораҥынат

 да весе-влак дене кажне ладыра пушеҥге йымалне яжарланенат,

 Мыйын йӱкем колыштын отыл, – ойла Господь.



14 Пӧртылза мӧҥгеш, Мый дечем кораҥше икшывем-влак, – ойла Господь, – вет те Мыйын улыда. Кажне ола гыч икыт дене, кажне тукым деч кокыт дене Мый тендам налам да Сионыш кондем.
15 Тыланда Мый чонемлан келшыше кӱтӱчӧ-влакым пуэм. Нуно тендам кӱлеш семын, шот дене кӱташ тӱҥалыт.
16 Тудо кечылаште, кунам те тиде мландыште шукемыда, шуко чотан лийыда, – ойла Господь, – ”Господьын ойпидыш шондыкшо” манын ойлаш огыда тӱҥал. Тудын нерген шонаш огыт тӱҥал, тудым огыт шарналте, йокрокланаш огыт тӱҥал да вес шондыкым огыт ыште.
17 Тудо жапыште Иерусалимым ”Господьын престолжо” манын лӱмдат. Калык-влак Господьын лӱмжылан кумалаш Иерусалимыш погынат да осал, ӱскырт шӱмыштын ӱжмышт почеш тетла огыт ыште.
18 Тудо кечылаште Иуда ден Израиль калык пырля погынат да йӱдвел мланде гыч Мыйын ача-кочаланда пуымо мландышке пӧртылыт».



19 Мый каласышым: «Кузе Мый тендам шке эргым-влак семын ужнем да тыланда эн сай мландым, моло калыкын деч чаплыракым, пуынем ыле! Мый шонышым: тый Мыйым ”Ачаем” манын лӱмдаш тӱҥалат да Мый дечем от кораҥ.
20 Но кузе вате шке марийжым ондала, тыгак тыят, Израиль калык, Мыйым ондаленат!» – ойла Господь.


21 Кӱкшакалаште йӱк шокта,

 Израиль эрге-влак шортын кумалыт,

 вет нуно чын корно гыч кораҥыныт,

 шке Господь Юмыштым монденыт.


22 «Пӧртылза мӧҥгеш, Мый дечем кораҥше эрге-влак:

 Мый тендам ӱскырт улмыда деч паремдем!»

 «Теве ме Тый декет толына,

 Тый мемнан Господь Юмына улат!


23 Вет кӱкшакалаште лач ондалчык,

 курыклаште шояк юмылан кумалше тӱшкан йӱкшӧ шокта.

 Чынжым гын Израильым Господь Юмына веле утарен кертеш!


24 Самырык жапна гычак тиде йырнык полган

    мемнан ача-кочана-влакын паша саскаштым,

    тыгыде ден шолдыра вольыкыштым,

    эрге ден ӱдырыштым пӧжген илен.


25 Тек ме, вожылын, мландымбак возына,

 да мемнам намыс леведеш!

 Вет самырык жап гыч тачысе кече марте

 ме да ача-кочана-влак Господь Юмына ончылно сулыкым ыштенна,

 Тудын йӱкшым колыштын огынал!»






ПРОРОК ИЕРЕМИЙЫН КНИГАЖЕ

4 Глава

1 Господь Израильым угыч ойпидышым шуктен шогаш ӱжеш. 5 Йӱдвел гыч тушман толеш. 19 Шке калыкше шотышто Иеремий шӱм-чон корштен ойла. 23 Тудо ончыкылык пытарымаш нерген кончымашым ужеш.




1 «Пӧртылнет гын, Израиль, – ойла Господь, –

 пӧртыл Мый декем;

 Мыйын шинча ончычем йырнык-влакетым кораҥдет гын,

 тетла йомын от кошт.


2 Чын, ару шӱм-чон дене, шояк деч посна

    Господьын лӱмжӧ дене товатлаш тӱҥалат гын,

 калык-влакым Мый суапландарем,

 да нуно Мый денем моктанаш тӱҥалыт».


3 Иуда мландыште да Иерусалимыште илыше-влаклан Господь тыге ойла:

 «Шкаланда у пасум куралза,

 коршаҥге коклаште ида ӱдӧ.


4 Иудан калыкше да Иерусалимыште илыше-влак,

 Господьын лияш манын, пӱчмӧ йӱлам эртарыза,

 шӱмдан ӱскыртлыкшым пӱчкын кудалтыза!

 Уке гын осал пашаланда верч Мыйын шыдем тул семын ылыжеш,

 тудым нигӧ йӧртен огеш керт.


5 Каласкалыза Иуда мландыште, Иерусалимыште ойлыза,

 увертарыза, эл мучко пуч дене пуалтыза!

 Кугу йӱкын кычкырыза да ойлыза:

 ”Погыныза! Чоткыдемдыме олалашке каена!”


6 Тистым Сион велыш нӧлталза

 да куржса, ида шогал!

 Вет Мый йӱдвел гыч ойгым,

    кугу пытымашым кондем.


7 Лев лектеш чашкерла гыч,

 калык-влакым пытарыше толеш:

 мландетым пустаҥдаш манын,

 тудо шке верже гыч лектеш.

 Олат-влак шалатыме лийыт,

 илыше-влак деч посна кодыт.


8 Сандене чоштыра вургемым чийыза да мӱгырен шортса,

 вет Господьын кугу шыдыже мемнан деч кораҥын огыл.


9 Тудо кечын, – ойла Господь, –

 кугыжан да он-влакын шӱмышт чытыраш тӱҥалыт,

 иерей-шамыч чот лӱдыт, пророк-влак ӧрткат».

10 Тунам мый каласышым: «О, Господь Юмем! ”Тендан дене тыныс лиеш” манын ойлымет дене Тый тиде калыкым да Иерусалимыште илыше-влакым ондаленат веле мо? А вет логарна деке кердым шынденыт!»



11 Тудо жапыште тиде калыклан да Иерусалимыште илыше-влаклан тыге каласыме лиеш: «Ир мландысе чоҥгатала гыч когартыше мардеж Мыйын калыкем ӱмбаке чоҥештен толеш. Но тудын дене пырчым пуалтараш, арва деч эрыкташ ок лий –
12 тиде мардеж утыждене виян! Мыйын кӱштымем почеш тудо толеш, тунам Мый нунын дене судым ыштем».


13 Теве тудо нӧлталтеш пыл семын,

 орваже-влак пуйто тӱтан мардеж улыт,

 имньыже-влак кудалыт арыслангайык деч писынрак.

 Ойго мыланна, ме пытенна!


14 Иерусалим, шӱметым осал деч эрыкте,

 тунам тый утарыме лият.

 Мыняр жап эше осал шонымашлан озаланаш пуэт?


15 Дан гыч кычкырыме йӱк солна,

 туткар нерген увер Ефрем курык гыч шокта.


16 Увертарыза калык-влаклан, Иерусалимлан каласыза:

 «Олам авырен налаш тора эл гыч толыт,

 Иудан олаж-влак ваштареш йӱкышт шергылтеш!


17 Пасу орол-влак семын нуно Иерусалимым авырат,

 вет тудо Мыйым колыштмыжым чарнен», – ойла Господь.


18 Коштмо корнет ден пашат-влак тыйым тышке шуктеныт,

 сулыкет тылат орлыкым конден,

 шӱмышкет тудо шуын.


19 Кӧргем, мыйын кӧргем!

 Коржеш мыйын шӱмем, кӱлтка тудо,

 мый шып лийын ом керт.

 Вет пуч йӱкым колам, кредалаш ӱжшӧ тургыж йӱкым!


20 Ойго почеш ойго, пӱтынь эл пустаҥдыме!

 Омашем-влак вучыдымын шалатыме улыт,

 пӱрдышшӧ-влакым ик татыште сӱмыреныт.


21 Кужун мо эше мылам тистым ончаш

 да пуч йӱкым колышташ?


22 «Мыйын калыкем шонен моштыдымо,

 Мыйым тудо ок пале.

 Улыт нуно ушдымо йоча-влак,

 нимогай умылымашышт уке.

 Ушышт сита лач осаллан,

 а порым нуно ыштен огыт мошто».


23 Ончем мый мландым, но тудо тӱсдымӧ да яра,

 ончальым кавам – уке тушто волгыдо.


24 Ончем курык-влакым – нуно чытырат,

 чыла кӱкшака-влак тарванат.


25 Ончем: ик еҥат уке, кайык-влак чоҥештен каеныт.


26 Ончем: сад-пакчан кундем ир мландыш савырнен,

 Господьын йӱлышӧ шыдыжлан кӧра олаже-влак шалатыме улыт.


27 Тыге Господь ойла: «Уло мланде пустаҥдыме лиеш,

 но тудым пӱтынек Мый ом пытаре.


28 Сандене мланде ойгыраш тӱҥалеш,

 кӱшнӧ кава пычкемышалтеш:

 ышташ шонымем нерген Мый каласенам –

 тидлан ом ӧкынӧ, шонен пыштымем деч ом кораҥ.


29 Имнешке ден пикшызе-влакын йӱк-йӱанышт деч

    чыла олаште илыше-шамыч куржыт –

 каят сип чодырашке, кӱ курыклаш кӱзат.

 Чыла ола пустаҥеш, ок код тушто ик чонат.


30 Мом тый ышташ тӱҥалат, пустаҥдыме ола?

 Молан тый шемалге-йошкар вургемым чиет,

 шӧртньӧ сӧрастарышым сакет

 да шинчатым чиялтет?

 Арам тый шкендым сӧрастарет!

 Пӧржмариет-влак тыйым кӱлдымыш луктыныт,

 нуно тыйым пытараш шонат.


31 Пуйто азам ыштыше ӱдырамашын кычкырыме йӱкшым колам,

 икымше гана йочам ыштыше семын тудо кечкыжеш.

 Кычкыра Сион ӱдыр, кидшым шуялтен:

 ”Ойго мыланем!

 Пуштшо-влак ончылно пыта вием!”»






ПРОРОК ИЕРЕМИЙЫН КНИГАЖЕ

5 Глава

1 Иерусалимын сулыкшо. 12 Господь Израильым Шкеж деч кораҥда. 20 Господь шке калыкшым шижтара.




1 «Иерусалимын уремлаж дене кайыза!

 Ончалза, пален налза, погынымо верлаште кычалза:

 чыным ыштыше да ӱшанле кеч ик еҥым муыда гын,

 Мый тиде олам чаманен налам!


2 Ойлат нуно: ”Господь дене товатлем!”,

 но мутышт нунын шояк».


3 О, Господь! Чынлыкым огыл мо Тые ужнет?

 Шке калыкетым Тый кырет, а нуно корштымым огыт шиж,

 Тый нуным пытарет, а нуно туныктымым кӱлдымыш луктыт.

 Лийыныт ӱскырт, кӱ деч пеҥгыде,

 ынешт пӧртыл мӧҥгеш.


4 Мый шоналтышым:

 «Нине еҥ-влак, очыни, йорло улыт,

 нуно ушдымо улыт да Господьын корныжым огыт пале,

 шке Юмыштын законжым огыт шинче.


5 Мый вуйлатыше-влак деке каем,

 нунын дене кутыралтем.

 Вет нуно Господьын корныжым,

 шке Юмыштын законжым палат».

 Но нунат кепшылым шалатеныт,

 шинчыр-влакым кӱрлыныт.


6 Садлан чодыра гычын лев ӱмбакышт кержалтеш,

 ир мландысе пире кӱрышт пытара,

 олашт воктене леопард ваҥаш тӱҥалеш.

 Кӧ ола гыч лектеш – кӱрыштмӧ лиеш,

 вет нунын сулыкышт шукемын,

 Господь деч шуко гана кораҥыныт.


7 «Кузе Мылам тыйым серлагаш, Иерусалим?

 Шочшет-влак Мый дечем кораҥыныт,

 кӧмыт юмо огытыл, нунын дене товатлат.

 Мый нуным теммеш пукшенам, а нуно аташланеныт

 да яжар-влакын пӧртышкышт кашакын коштыныт.


8 Нуно кочкын темше да кӱтлаш шонышо ожо гай улыт,

 кажныже вес еҥын ватыжым сутланен онча.


9 Тидлан Мый нуным мут кучаш ом шогалте мо? – ойла Господь. –

 Тыгай калыклан Мый ӱчым ом шукто мо?


10 Кӱзыза виноград аҥан пырдыжлашкыже

 да руыза, но пӱтынек огыл.

 Пӱчкедыза укшлажым – нуно Господьын огытыл.


11 Вет Израиль тукым ден Иуда тукым

 Мыланем нимынярат ӱшанле лийын огытыл, – ойла Господь.


12 Господь деч кораҥын, нуно каласеныт:

 ”Тудо нимом ок ыште!

 Мемнан дек ойго ок тол,

 ме кердымат, шужымашымат огына уж.


13 Пророк-влак лач мардеж семын улыт,

 [Господьын] шомакше нунын дене уке.

 Тек чыла тиде ойго шкешт денак шукталтеш!”»


14 Сандене Господь Юмо Саваоф тыге ойла:

 «Тыгай мут-влакым ойлымыштлан

    Мый умшаштет шке шомакем тул гайым ыштем,

 а тиде калык пу лиеш, да тиде тул нуным пытара!


15 О, Израиль калык! Мый тыйын ӱмбакет

    умбачын калыкым кондем, – ойла Господь, –

 виян калыкым, акрет калыкым!

 Тудын йылмыжым тый от пале,

 мом кутырымыжым от умыло.


16 Пикш лодакше пуйто почмо шӱгар,

 нуно чыланат тале сарзе улыт.


17 Нуно лектыш ден киндетым кочкыт,

 эргыч ден ӱдыретым, тыгыде ден шолдыра вольыкетым,

    виноград ден смоква пушеҥгетым пытарат,

 чоткыдемдыме да инанен илыме олат-влакым

    кердышт дене шалатат.

18 Но нине кечылаштат, – ойла Господь, – Мый тендам пӱтынек ом пытаре.
19 Кунам тый дечет йодыт: ”Молан Господь Юмына мемнан дене чыла тидым ыштен?”, нунылан вашеште: ”Те Господьым коденда да шке мландыштыда йот юмо-влаклан служитленда, садлан вес мландыште йот еҥ-шамычлан служитлаш тӱҥалыда”».


20 Ойлыза тидым Иаков тукымлан,

 Иуда мландыште увертарыза, тыге каласыза:


21 Колышт, ушдымо да шонен моштыдымо калык!

 Уло тендан шинчада, но тудо ок уж,

 уло пылышда, но тудо ок кол!


22 Мый дечем огыл мо те лӱдшаш улыда, – ойла Господь, –

 Мыйын ончылно огыл мо чытырышаш улыда?

 Ошмам Мый пыштенам теҥызлан чек семын,

 тудо – курымешлан вончен кертдыме чарак.

 Толкын-влак лупшат, но вийышт ок сите,

 лӱшкат, но огыт керт вончен.


23 А тиде калыкын шӱмжӧ ӱскырт, мут колыштдымо:

 тупынь савырнен, нуно кораҥ каеныт.


24 Шоналтен огытыл нуно:

 ”Господь Юмына деч лӱдман –

 Тудо шке жапыштыже шыже ден шошо йӱрым пуа,

 мыланна тӱредаш арня-влакым палемда!”


25 Осал пашада-влак чыла тидым кораҥденыт,

 сулыкда-влак тендам сайлык деч посна коденыт.


26 Йӧрдымӧ еҥ-шамыч Мыйын калыкем коклаште улыт:

 кайык кучышо-влак семын нуно шылын шинчат,

 еҥым кучаш оптышым шындат!


27 Кайык дене темше четлык семын пӧртышт ондалымаш дене темын,

 садлан нуно кӱшкӧ нӧлталтыныт, лийыныт поян,


28 ӧрденыт, погеныт коям.

 Шотлен пытараш ок лий осалыштым,

 тулык йоча-влакын пашаштым чын огыл судитлат.

 Йорло-шамычым судышто пыдалын огыт нал гынат,

 нине еҥ-влак сайын илат.


29 Тидлан Мый нуным мут кучаш ом шогалте мо? – ойла Господь. –

 Тыгай калыклан Мый ӱчым ом шукто мо?


30 Шучко да йырнык паша ышталтеш тиде мландыште:


31 пророк-влак шоям увертарат,

 нунын кӱштымышт почеш иерей-шамыч вуйлатат,

 а Мыйын калыкемлан чыла тиде келша.

 Но кунам чыла тидлан мучаш толеш,

 мом те ышташ тӱҥалыда?






ПРОРОК ИЕРЕМИЙЫН КНИГАЖЕ

6 Глава

1 Иерусалимым авырен налыт. 9 Господь вуянче Израильым наказатла. 16 Юмын корныжым Израиль кӱлдымыш луктеш. 22 Иерусалим ӱмбак йӱдвел гыч керылтыт.




1 Вениамин эрге-влак, Иерусалим гычын куржса!

 Фекойышто пуч дене пуалтыза,

 Бефкаремыште шижтарыше шикшым нӧлталза –

 толеш йӱдвелым ойго, кугу пытарымаш!


2 Пытарем Мый Сион ӱдырым,

 моторым да нечкым.


3 Кӱтӱчын шке кӱтӱж дене толмо семын

 кугыжа-влак шке сарзывийышт дене толыт,

 шындат тудын йыр омашыштым,

 кажныже палемдыме шке верыштыже лиеш».


4 «Тудын дене кредалаш ямдылалтса!

 Кынелза, кечывалым кредалаш лектына!

 Ох, вашке кече шинчеш, кас ӱмылат шарлен!


5 Кынелза, йӱдым каена,

 тудын полатше-влакым шалатена!»


6 Тыге Господь Саваоф ойла:

 «Пушеҥге-влакым руыза

 да Иерусалим ваштареш мланде кӱкшака-влакым нӧлталза:

 тиде ола наказатлыме лийшаш –

 тудо шыгыремдымаш дене темын.


7 Кузе памаш гычын вӱд лектын шога,

 тугак тиде ола гыч осаллык лектеш.

 Пытарыме да пызырыме йӱк тушеч шокта,

 Мыйын чурий ончылнем – лач орлык ден сусыр.


8 Ушым шынде, Иерусалим!

 Уке гын Мый тый декет тупынь савырнем,

 тыйым ир мландыш, еҥ-влак илыдыме верыш савырем».


9 Тыге ойла Господь Саваоф:

 «Кодшо виноградым йыклык погымо семын

    Израильын утаралт кодшыжо-влакым пӱтынек пытарат.

 Виноградым погышо еҥ семын

    кидет дене укшла мучко эрте».


10 Мый ойлем да шижтарем лийже,

 но кӧ мыйым колышташ тӱҥалеш?

 Нуно пылышыштым петыреныт,*а колын огыт керт.

 Господьын шомакшым воштылыт,

 нунылан тудо ок келше.


11 Сандене Господьын шыдыж дене темынам,

 ом керт мый тудым кучен!

 «Йоктаре тудым уремыште улшо йоча-влак,

    погынышо самырык пӧръеҥ-шамыч ӱмбаке!

 Кучымо лийыт марий ден вате,

 илалше еҥ ден ӱмыржым илен эртарыше шоҥгыеҥ.


12 Весылан пуымо лийыт нунын пӧртышт,

 тыгак пасушт да ватышт.

 Вет ты мландыште илыше-влак ӱмбаке

    Мый шке кидем нӧлталам, – ойла Господь. –


13 Нуно чыланат, изи гыч кугу марте,

 осалым ыштен, лач шкаланышт пайдам кычалыт,

 пророк гыч иерей марте чылан ондалкалат.


14 Нуно Мыйын калыкем айда-лийже эмлат,

 ”Тыныс, тыныс!” – ойлат, а тыныс уке.


15 Йырныкым ыштымышт деч нуно вожылыт мо?

 Уке, нимынярат огыт вожыл, огыт йошкарге.

 Садлан нуно вуйым пыштыше-влак дене пырля камвозыт,

 мут кучыктымем годым сӱмырен кудалтыме лийыт», – ойла Господь.


16 Тыге ойла Господь:

 «Шогалза корнывожыш да ончыштса,

 акрет годсо корно-влак нерген йодыштса,

 кушто поро корно, тудын дене кайыза,

 тунам чонланда тынысым муыда.

 Но нуно каласеныт: ”Огына кай!”


17 Мый тыланда орол-влакым пуэнам,

 каласенам: ”Пуч йӱкым колыштса!”

 Но те ойлышда: ”Огына колышт!”


18 Сандене колыштса, калык-влак,

 погынышо-шамыч, палыза – мо нунын дене лиеш!


19 Колышт, мланде!

 Тиде калыклан Мый ойгым,

    осал шонымашыштын саскаштым, кондем.

 Вет нуно Мыйын шомакем колыштын огытыл,

 Мыйын законем кӱлдымыш луктыныт.


20 Молан Мыланем Сава гыч кондымо ладын,

 тора мланде гыч кондымо тамлыпушан омыж?

 Йӱлалтен пуымо надырда йӧрдымӧ улыт,

 моло тӱрлӧ надырдат Мыланем огыт келше».


21 Сандене Господь тыге ойла:

 «Тиде калыкын корныштыжо чаракым шогалтем,

 тушан шӱртнят ача-влак эргышт дене,

 пошкудо ден йолташышт –

 шӱртнят нуно да пытат!»


22 Тыге ойла Господь:

 «Йӱдвел мланде гыч калык толеш,

 мланде тӱр гыч кугу калык нӧлталтеш!


23 Кидыштышт – пикшйоҥеж ден умдо.

 Нуно торжа да чаманыдыме улыт,

 теҥыз лӱшкымӧ семын йӱкышт шокта.

 Кудал толыт имне дене, рат дене шогалыт,

 тый денет, Сион ӱдыр, кредалаш ямде улыт!»


24 Нунын нерген уверым колмеке, кидна лушкыш,

 мемнам орлык темдале,

 азам ыштыме годсо гай корштымаш авалтыш.


25 Ида лек пасулашке да ида кошт корнылаште,

 вет йырым-йыр – тушманын кердыже,

 шучкылык чыла вере!


26 О, калыкем, чий чоштыра вургемым,

 ломыжышто пӧрдал!

 Ойгырен шорт, пуйто ик шкет эргыч колен,

 кочо шинчавӱдым йоктаре,

 вет кенета мемнан дек пытарыше толеш.


27 «Шке калыкем коклаште тыйым тергышылан шогалтенам,

 нунын коклаште тыйым карманым ыштенам,

 тый корныштым шымлышаш улат.


28 Нуно чылан ӱскырт, вуянче улыт,

 икте-весышт ӱмбак лавырам кышкат.

 Нуно пуйто той ден кӱртньӧ улыт,

 осал пашам ышташ йӧратат.


29 Апшат пошым чот пошеныт,

 шемвулным тул дене левыктеныт.

 Но левыктыше арам левыктен:

 осал ойыралтын огыл!


30 ”Йӧрдымыш лукмо ший” манын, нуным лӱмдат,

 вет Господь нуным йӧрдымыш луктын».



*а 6:10 Еврей текстыште – ’пылышышт пӱчдымӧ’, тиде пӱчмӧ йӱла дене кылдалтын.




ПРОРОК ИЕРЕМИЙЫН КНИГАЖЕ

7 Глава

1 Иеремий храмыште пророклен ойла. 16 Калык Иеремийым ынеж колышт. 29 Енном лапверыште ыштыме сулык.

1 Иеремийлан Господь деч тыгай шомак лийын:
2 «Господьын пӧртшын капкаж воктеке кае да тушто нине шомакым каласе: ”Иудан уло калыкше, Господьын шомакшым колыштса! Колыштса чыланат, кӧ, Господьлан кумалаш манын, тиде капка гоч пура!”
3 Господь Саваоф, Израильын Юмыжо, тыге ойла: ”Илыш корныдам вашталтыза, сайым ыштен илыза, тунам Мый тендам тиде верыште илаш кодем.
4 Ида ӱшане шояче-влаклан, кӧмыт тыланда эре ойлат: ’Тыште Господьын храмже, Господьын храмже, Господьын храмже!’
5 Те чынжымак илыш корныдам вашталтеда, сайым ышташ тӱҥалыда да икте-весыда дек чынле лийыда гын,
6 йот тукым еҥым, тулык йоча ден тулык ватым шыгыремдылаш, тиде верыште титакдыме вӱрым йоктараш огыда тӱҥал да, шкаланда зияным ыштен, вес юмо-влак почеш огыда кай гын,
7 тунам Мый тендам тиде верыште, тиде мландыште илаш кодем, вет тудым Мый ача-кочаланда курым-курымешлан пуэнам.
8 Но те шоялан ӱшанеда, кудыж деч тыланда нимогай пайда ок лий.
9 Те шолыштыда, пуштедеда да яжарланеда, шойыштын товатледа, Вааллан тӱтыреда, тыланда ондак палыдыме йот юмо-влаклан кумалыда,
10 а вара толыда да Мыйын лӱмем дене лӱмдымӧ тиде пӧртыштӧ Мыйын чурий ончыкем шогалыда да, умбакшат чыла тиде йырныкым ыштен, ойледа: ’Ме утарыме улына’.
11 Мыйын лӱмем дене лӱмдымӧ тиде пӧрт тендан шинча ончылно агыше-влакын пыжашышкышт савырнен огыл мо? Но Мый чыла тидым ужам, – ойла Господь. –
12 Кайыза Силомыш, тудо верыш, кудым Мый ондак шке лӱмемлан илаш палемденам, да ончалза, Израиль калыкемын осал пашажлан кӧра мом Мый тудын дене ыштенам.
13 Чыла тиде пашам те ыштен шогенда, – ойла Господь, – кеч Мый тыланда угыч да угыч ойленам, те колыштын огыдал, тендам ӱжынам, а те вашештен огыдал.
14 Садлан Мыйын лӱмем дене лӱмдалтше тиде пӧрт денат, кудыжлан те инанен иледа, тыланда да ача-кочаланда пуымо тиде вер дене, Мый тудымак ыштем, мом Силом дене ыштенам.
15 Тендам Мый шке чурий ончычем поктен колтем, тидымак Мый Ефрем тукым иза-шольыда дене ыштенам”.



16 А тый тиде калык верч ит йод, нунын верч ит кумал, ит шорт, Мыйым ит сӧрвале! Мый тыйым колышташ ом тӱҥал.
17 От уж мо, мом нуно Иудан олалаштыже да Иерусалимын уремлаштыже ыштылыт?
18 Йоча-влак пум погат, ача-влак тулым ылыжтат, а ӱдырамаш-шамыч, кавасе ӱдырамаш озалан*а когыльым ышташ манын, руашым лугат! Мыйын шыдем луктын, нуно йот юмо-влаклан йошкар арака надырым кондат.
19 Но Мыйым мо нуно сырыктат? – ойла Господь. – Уке, шкеныштымак ойгандарат, шкештак вожылмашыш пурат!»
20 Сандене Господь Юмо тыге ойла: «Тиде верыш, еҥ ден вольык, пушеҥге ден мланде саска ӱмбаке Мыйын кугу шыдем опталме лиеш! Тудо йӱлаш тӱҥалеш, ок йӧрӧ».



21 Тыге ойла Господь Саваоф, Израильын Юмыжо: «Ну мо, чыла тӱрлӧ надырда дене пырля йӱлалтен пуымо надырымат кондыза да шылжым кочса!
22 Кунам Мый ача-кочада-влакым Египет гыч луктынам, нунылан йӱлалтен пуымо да моло надыр шотышто нимом ойлен омыл, нимогай кӱштымашым пуэн омыл.
23 Мый нунылан лач иктым кӱштенам: ”Мыйын йӱкем колыштса, тунам Мый тендан Юмыда, а те Мыйын калыкем лийыда. Эре Мыйын кӱштымӧ корно дене коштса, тунам тендан дене чыла сай лиеш”.
24 Но нуно колыштын огытыл, пылышыштым савырен огытыл, осал да вустык шӱмышт ӱжмӧ почеш шке шонымышт семын иленыт – Мый декем чурийышт дене огыл, а тупышт дене савырненыт.
25 Кугезе кочада-влакын Египет гыч лекме кече гыч тачысе кече марте Мый тендан деке шке тарзем-влакым – пророк-шамычым – угыч да угыч колтенам.
26 Но те Мыйым колыштын огыдал, пылышдам савырен огыдал, тугаяк ӱскырт лийында, ача-кочада деч уданрак ыштылында.



27 Кунам нунылан чыла тидым каласет, нуно тыйым огыт колышт, кунам нуным ӱжаш тӱҥалат, тылат огыт вашеште.
28 Тунам нунылан каласе: ”Теве калык, кудо шке Господь Юмыжым ок колышт, туныктымым шотыш ок нал! Уке нунын дене чынлык, умшашт гыч тудо йомын!”
29 Ӱпетым пӱч да луктын кудалте, курыклаште шортмо мурым муро, вет Господь шыдыжым лукшо тиде тукым деч кораҥын.
30 Иуда эрге-влак шинча ончылнем осалым ыштат, – ойла Господь. – Мыйын лӱмем дене лӱмдымӧ пӧртым шакшылен, тушан шке йырнык юмышт-влакым шогалтеныт.
31 Шке эрге ден ӱдырышт-влакым йӱлалташ манын, нуно Енном лапверысе Тофетыште кумалме верлам чоҥеныт. Тидым ышташ Мый кӱштен омыл, тыгае ушышкемат возын огыл.
32 Садлан тыгай жап шуэш, – ойла Господь, – кунам тиде верым Тофет да Енном лапвер огыл, а Шӱшкылмӧ лапвер манын лӱмдат. Моло вере тойымо вер ситыдымылан кӧра колышо-влакым варажым Тофетыште тояш тӱҥалыт.
33 Тиде калыкын колышо капше-влак кайык ден янлыклан кочкыш лийыт, нуным поктен колтышо нигӧ ок лий.
34 Иудан олалаштыже, Иерусалимын уремлаштыже куанен кычкырымылан, йывыртен йӱкланымылан, каче ден оръеҥын йӱкыштлан Мый мучашым пыштем, вет тиде мланде пустаҥше кундемыш савырна.





*а 7:18 Кавасе ӱдырамаш оза – тыште, очыни, акрет Палестинысе ӱдырамаш юмо кокла гыч иктыже нерген ойлалтеш.




ПРОРОК ИЕРЕМИЙЫН КНИГАЖЕ

8 Глава

Мут кучыктымо жап толеш.

1 Тудо жапыште, – ойла Господь, – Иуда кугыжа ден он-влакын, иерей ден пророк-шамычын луштым, тыгак Иерусалимыште илыше-влакын луштым шӱгарышт гыч луктын кудалтат.
2 Нуным кече, тылзе да шӱдыр-влак ончылно кышкен пытарат, вет нине еҥ-шамыч нуным йӧратеныт, нунылан служитленыт да кумалыныт, нунын деч каҥашым йодыныт да ончылнышт вуйым савеныт. Нине лу-влак погымо да тойымо огыт лий, нуно мландымбалне терыс семын кияш тӱҥалыт.
3 А тиде осал калык гыч илен кодшо-влак чыла вере, кушко Мый нуным поктен колтем, колымашым илыш деч сайраклан шотлаш тӱҥалыт, – ойла Господь Саваоф. –
4 Каласе нунылан: Господь тыге ойла:

 ”Камвочмеке, огыт кынел мо?

 Корно гыч кораҥмеке, мӧҥгеш огыт пӧртыл мо?


5 Молан тиде калык Мый дечем кораҥеш?

 Молан Иерусалим эре йомын коштеш?

 Умбакыжат шоялан ӱшанен, ынеж пӧртыл мӧҥгеш.


6 Колыштам Мый тӱткын,

 но нуно чыным огыт ойло.

 Осал пашажлан ӧкынен, нигӧ ок ман:

 ’Мом мый ыштылам?’

 Сӧйыш чошышо имне семын кажныже шке корныж дене вашка.


7 Эсогыл каваште аист тудлан палемдыме жапым пала,

 тыгак кеде, вараксим да турня чоҥештен толмо жапым палат.

 А Мыйын калыкем Господьын тудлан мом палемдымыжым ок пале!


8 Кузе те ойледа: ’Ме мунло улына,

 Господьын законжо мемнан дене’,

 кунам закон туныктышо-влакын шояк возымышт

    законым шоякыш савырат?


9 Намысыш пурат мунлыеҥ-влак,

 ӧрыт, оптышыш логалыт.

 Нуно Господьын шомакшым кӱлдымыш луктыныт –

 кушто нунын мунлылыкышт?


10 Садлан Мый нунын ватыштым пуэм весе-влаклан,

 пасуштым – вес озалан.

 Вет нуно, изи гыч кугу марте,

 осалым ыштен, пайдам кычалыт,

 пророк гыч иерей марте чылан ондалкалат.


11 Нуно Мыйын калыкем айда-лийже эмлат,

 ’тыныс, тыныс!’ ойлат, а тыныс уке.


12 Йырныкым ыштымышт деч нуно вожылыт мо?

 Уке, нимынярат огыт вожыл, огыт йошкарге.

 Садлан нуно вуйым пыштыше-влак дене пырля камвозыт,

 мут кучыктымо жап годым сӱмырен кудалтыме лийыт, – ойла Господь.


13 Мый нуным поген пытарем, – ойла Господь. –

 Виноград вондышто да смоква пушеҥгыште ик саскат ок код,

 лышташыштат кошка.

 Чыла, мом пуэнам, йомдарыме лиеш.*а


14 ’Мом ме шинчена?

 Айста чоткыдемдыме олалашке каена да тушто колена.

 Господь Юмына мыланна колаш палемден,

 аяр вӱдым мыланна йӱкта,

 вет Тудын ончылно ме сулыкыш пуренна.


15 Тынысым ме вучена, но нимогай поро уке,

 паремме жапым вучена, но лач шучкылыкым ужына’.


16 Дан гыч имне-влакын кроклымышт*б шокта,

 ожо-шамычын кугу йӱкын рокмалтымышт*в деч мланде чытырна!

 Толыт тушман-влак,

 мландым да тушто мо улым пӧжгат,

 олам да тушто илыше-шамычым пытарат.


17 Мый ӱмбакыда кишке-влакым, аяр кишке-влакым колтем.

 Уке нунын ваштареш юлымо мут,

 нуно тендам чӱҥгаш тӱҥалыт”», – ойла Господь.


18 Ойго мыйым темдалын,

 шӱм-чонем шӱлыкаҥын.


19 Тора эл гыч калыкемын йӧсын кычкырымыжым колам:

 «Уке мо Господь Сионышто?

 Уке мо тетла тушто Кугыжа?»

 «Молан нуно Мыйым шояк юмышт дене,

 йот, кӱлдымӧ юмышт дене шыдештареныт?»


20 Тӱредме жап пытыш, кеҥеж эртен кайыш,

 но ме утарыме огынал.


21 Калыкемын орлыкшым ужын, мыят орланем.

 Ойго мыйым авалтен, шучкылык леведын.


22 Уке мо бальзам Галаадыште?

 Уке мо тушто эмлызе?

 Молан калыкемлан уке пареммаш?





*а 8:13 Еврей текстыште тыште мом возымым умылаш неле.

*б 8:16 Кроклаш – всхрапывать.

*в 8:16 Рокмалташ – заржать.




ПРОРОК ИЕРЕМИЙЫН КНИГАЖЕ

9 Глава

1 Еҥ-влак икте-весыштым ондалкалат. 16 Иерусалимыште илыше-влак полышым йодын кычкырат.




1 Лиеш ыле гын вуем вӱдйогын,

 а шинчамже – шинчавӱд памаш,

 калыкем кокла гыч пытарыме-влак верч

    йӱдшӧ-кечыже шортам ыле.


2 Ир мландыште мылам жаплан шогалме вер лиеш гын,

 коден каем ыле шке калыкемым,

 нунын деч каем ыле.

 Улыт нуно чыланат яжар, ондалыше тӱшка!


3 «Йылмышт – чымалтарыме пикшйоҥеж гай,

 шоялан эре ямде улыт,

 чындымылык полшымо дене нуно шке элыштышт пеҥгыдемыт.

 Икте почеш вес осал пашам ыштат,

 Мыйым огыт пале, – ойла Господь. –


4 Шекланыза шке йолташда деч,

 иза-шольыланда ида ӱшане,

 вет кажне иза-шольо ондала,

 кажне йолташ лавырам кышка.


5 Кажне ондала шке йолташыжым,

 нигӧ чыным ок ойло:

 йылмышт тунемын шоякым кутыраш,

 сулыкым ыштыде, нуно огыт керт.


6 Ондалчык коклаште тый илет!

 Шояштлан кӧра нуно Мыйым ынешт пале, – ойла Господь.


7 Садлан Господь Саваоф тыге ойла:

 Мый нуным левыктем, тергем!

 А мом эше Мылам шке калыкем дене ышташ кодеш?


8 Нунын йылмышт – пуштшо пикш,

 умшашт ондалымаш дене темын.

 Лишылъеҥышт дене нуно выче-выче кутырат,

 а шӱмышт дене тудлан оптышым шындат.


9 Тидлан Мый нуным мут кучаш ом шогалте мо? – ойла Господь. –

 Тыгай калыклан Мый ӱчым ом шукто мо?


10 Мӱгырен шорташ тӱҥалам курык-влак шотышто,

 тӧрверысе кӱтымӧ вер-влак нерген шортмо мурым мурем.

 Нуно улыт йӱлалтыме,

 ок кошт тушечын нигӧ,

 вольык ломыжмо йӱк ок шокто.

 Кайык-влак тушеч чоҥештен каеныт,

 янлык-шамыч кудал пытеныт.


11 Савырем Мый Иерусалимым кӱ орашке,

 тулпире-влакын илыме верышкышт,

 савырем Иуда ола-влакым ир мландыш,

 илыше-влак деч посна кодем».

12 Уло мо тыгай мунлыеҥ, кӧ тидым умыла? Кӧлан Господь ойлен, кӧ умылтарен кертеш – молан тиде мланде пытен, ир мланде семын йӱлалтыме лийын, молан нигӧ тушечын ок кошт?



13 Тидлан Господь вашешта: «Мыйын пуымо законем нуно коденыт, Мыйым колыштын огытыл, законем шуктен огытыл.
14 Вустык шӱмышт ӱжмӧ почеш нуно ыштеныт, ача-кочаштын туныктымышт семын Ваал-влаклан кумалыныт».
15 Садлан Господь Саваоф, Израильын Юмыжо, тыге ойла: «Мый тиде калыклан арымшудым пукшем, аяр вӱдым йӱктем!
16 Шалатен колтем нуным калык-влак коклашке, кудыштым пален огытыл шкештат, ача-кочаштат. Почешышт Мый кердым колтем, нуным пӱтынек пытарем!»



17 Тыге ойла Господь Саваоф: «Шоналтыза да шортмо йӱлам эртарыше ӱдырамаш-влакым ӱжса! Тек нуно толыт! Нунын кокла гыч эн уста-влак деке колтыза, тек нуно толыт!»
18 Тек нуно вашкеракын толыт да мемнан шотышто шорташ тӱҥалыт! Тек шинчана гыч шинчавӱд велеш, шинчапунна гыч вӱд йога!



19 Сион гычын шортмо йӱк шокта:

 «Ме пытенна, кугу намысыш пуренна!

 Мландынам ме коден каена, илемна улыт шалатыме».


20 Ӱдырамаш-влак, Господьын шомакшым колыштса!

 Тек пылышда Тудын мутшым тӱткын колыштеш.

 Ӱдырда-влакым шортмо мурылан туныктыза,

 икте-весыдам ойган мурылан туныктыза.


21 Вет окна гыч колымаш пура, пӧртышкына керылт пура,

 уремлаште йоча-влакым пытара,

 ола покшелне рвезе-шамычым пуштеда.


22 Каласе нунылан: тыге Господь ойла:

 «Колышо кап-влак пасушто терыс семын,

    тӱредше почеш кодшо кылта гай кияш тӱҥалыт –

 нуным погышо нигӧ ок лий».


23 Тыге ойла Господь:

 «Тек мунлыеҥ шке мунлылыкшо дене ок моктане,

 виян шке вийже дене ок моктане,

 поян шке поянлыкше дене ок моктане!


24 Кӧ моктанынеже,

 тек Мыйым палымыже да умылен моштымыж дене моктана,

 вет Мый мландымбалне порылыкым,

    чын суд ден чынлыкым ыштыше Господь улам.

 Теве мо Мыланем келша!» – ойла Господь.



25 «Жап шуэш, – ойла Господь, – кунам Мый чылаштым, кӧ пӱчмӧ йӱлам капкыл дене гына эртен, мут кучаш шогалтем:
26 Египет ден Иудам, Едомым да Аммон эрге-влакым, Моавым, тыгак ир мландыште илыше да вуйвичкыжысе ӱпыштым тӱредше еҥ-шамычым. Чыла тиде калык пӱчдымӧ улыт, а Израиль калыкын шӱмжӧ пӱчдымӧ».*а





*а 9:26 Пӱчдымӧ шӱм – тиде ойсавыртыш Юмым колыштдымо еҥ-влакым ончыкта.




ПРОРОК ИЕРЕМИЙЫН КНИГАЖЕ

10 Глава

1 Шояк юмо-влаклан кумалмаш. Чын Юмылан кумалмаш. 12 Юмылан чапмуро. 17 Израиль калык пленыш наҥгайыме лиеш. 23 Иеремий шке калыкше верч кумалеш.

1 Колышт, Израиль калык, мом тыланет Господь ойла!
2 Тыге ойла Господь:

 «Вес калык-влакын корнышт дене кошташ ида тунем,

 ида лӱд каваште ужмо пале-влак деч,

 кудышт деч вес калык-шамыч лӱдыт.


3 Кӱлдымӧ улыт калык-влакын йӱлашт!

 Руат пушеҥгым чодыраште,

 пӱсӧ ӱзгар дене тудым пӱчкеда мастар,


4 вара сӧрастарат ший да шӧртньӧ дене,

 ынже лӱҥгӧ манын, чӧгыт дене пудален шындат.


5 Нине шояк юмо-влак йыраҥысе лӱдыктыш гай улыт,

 нуно ойлен огыт мошто.

 Нуным нумалаш кӱлеш, вет коштын огыт керт.

 Ида лӱд нунын деч:

 осалымат, сайымат огыт керт ыштен».


6 Уке весе Тый гает, Господь!

 Улат Тый кугу, лӱметше кӱдыратле!


7 Кӧ Тый дечет ок лӱд, калык-влакын Кугыжаже?

 Вет Тый пагалымашым суленат,

 Тый гает уке калык-влакын мунлыеҥышт коклаште,

 уке Тый гает чыла кугыжанышыштат!


8 Икте кодде шонен моштыдымо, ушдымо улыт:

 пу гыч ыштыме юмо деч нуно тунемыт!


9 Фарсис гыч кондымо ший дене,

    Уфаз гыч кондымо шӧртньӧ дене нуным таптыме –

 нуно кидмастар ден левыктыше еҥын паша лектышышт улыт.

 Вургемышт шемалге-канде да шемалге-йошкар тӱсан,

 чыла тиде – мастар еҥ-влакын пашашт.


10 А Господь улеш чын Юмо,

 Тудо – илыше Юмо да курымашле Кугыжа.

 Тудын шыдыж деч мланде чытыра,

 калык-влак Тудын кугу шыдыжым огыт керт чытен.



11 Тыге каласыза нунылан: «Юмо-влак, кудышт кава ден мландым ыштен огытыл, мландымбачын да кава йымачын йомыт!»


12 Господь шке вий-куатше дене мландым ыштен,

 мунлылыкшо дене тӱням пеҥгыдемден

 да уш-акылже дене кавам шарен.


13 Йӱкшым Тудо кугемда –

 каваште вӱд-влак лӱшкат.

 Мланде тӱр гыч Тудо пылым нӧлталеш,

 йӱр кокла гыч волгенчым колта,

 аралыме верлаж гыч мардежым луктеш.


14 А айдемын ушыжо каен, уке тудын шинчымашыже –

 левыктыше мастар шке ыштыме шояк юмыж дене

    шкенжым намысыш пурта,

 вет левыктен лукмыжо – ондалчык,

 тудын кӧргыштыжӧ шӱлыш уке.


15 Тыгай юмо – кӱлдымӧ, воштылчык,

 судым ыштыме жапыште тудо йомеш.


16 Но Господь, Иаковын Ужашыже, нунын гай огыл:

 Тудо – чыла Ыштыше Юмо,

 Израиль – ойырен налме калыкше,

 Тудын лӱмжӧ – Господь Саваоф!


17 Авырен налме олаште илыше-влак,

 мландыдам коден каяш манын, арвердам погыза!


18 Вет Господь тыге ойла:

 «Ты мландыште илыше-влакым луктын кудалтем,

 ты гана ӱмбакышт ойгым колтем –

 тек нуно тудым пундаш марте йӱыт».


19 «Ойго мыланем, мый пытенам!

 Паремдаш лийдыме мыйын сусырем.

 Но мый каласенам: ”Тиде мыйын орлыкем,

 тудым эртышаш улам”.


20 Мыйын омашем пустаҥдыме,

 кандыраже-влакым кӱрлмӧ.

 Йочам-шамыч мый дечем каеныт, уке улыт:

 нигӧлан омашем шогалташ, пӱрдыш-влакшым сакалташ.


21 Ушдымо лийыныт калыкын кӱтӱчыжӧ-влак,

 нуно Господьым огыт кычал,

 сандене нунын нимо ок воране,

 кӱтӱшт шаланен пытен».


22 Кондат уверым: тудо толеш,

 йӱдвел гыч кугу йӱк-йӱан шокта!

 Иудан олаже-влакым тудо ир мландыш,

    тулпире-влакын илемышкышт савыра.


23 Палем мый, Господь:

 айдеме шке илыш корныжлан оза огыл,

 шонымыж семын тудым огеш керт виктарен.


24 Наказатле мыйым, Господь,

 но чын судитлен гына, а шыдет дене огыл,

 уке гын мый пытем!


25 Йоктаре шке шыдетым Тыйым палыдыме калык-влак ӱмбаке,

 Тыйын лӱметым ӱжын кумалдыме тукым-шамыч ӱмбаке!

 Вет нуно Иаковым пӧжгеныт,

 тудым пӧжген пытареныт,

 илыме вержым пустаҥденыт.






ПРОРОК ИЕРЕМИЙЫН КНИГАЖЕ

11 Глава

1 Израиль ден Иуда Господь дене ыштыме ойпидышым пудыртеныт. 18 Иеремийым пушташ шонат.

1 Иеремийлан Господь деч тыгай шомак лийын:
2 «Колыштса тиде ойпидышын шомакшым да Иуда калык ден Иерусалимыште илыше-влаклан увертарыза!
3 Каласе нунылан: тыге ойла Господь, Израильын Юмыжо: ”Кӧ тиде ойпидышын шомакшым ок колышт, тудо каргыме лиеш.
4 Тудым Мый кугезыда-влаклан нуным Египет мланде гыч, кӱртньым левыктыше коҥга гыч, лукмем годым пуэнам. Мый нунылан каласенам: ”Мыйым колыштса да чыла кӱштымем шуктыза, тунам те Мыйын калыкем, а Мый тендан Юмыда лиям,
5 да Мый кугезыда-влаклан пуымо товатмутым шуктем. Нунылан Мый шӧр да мӱй йогыман мландым пуаш сӧренам, тидыже кызыт шукталтын”». Мый вашештенам: «Аминь, Господь!»
6 Господь мылам каласен: «Чыла тиде шомакым Иудан олалаштыже да Иерусалимын уремлаштыже увертаре. Каласе: ”Колыштса тиде ойпидышын шомакше-влакым да нуным шуктыза.
7 Кугезыда-влакым Египет гыч лукмо кече гыч тачысе кече марте Мый эре шижтарен шогенам, нунылан ойленам: ’Мыйын йӱкем колыштса!’
8 Но нуно колыштын огытыл, пылышыштым савырен огытыл, кажныже осал да ӱскырт шӱмжын ӱжмыж почеш коштын. Сандене Мый нунын ӱмбак тиде ойпидышысе каргымаш-влакым колтенам. Мый нунылан тиде ойпидышым шукташ кӱштенам, а нуно тудым шуктен огытыл”».



9 Вара Господь мылам каласен: «Иуда калык ден Иерусалимыште илыше-влак коклаште заговор шочын.
10 Нуно кугезе кочашт-влакын сулыкыштым ышташ тӱҥалыныт. Нунышт Мыйын шомакем колышташ келшен огытыл да вес юмо-влак почеш каеныт, нунылан служитленыт. Израиль тукымат, Иуда тукымат кугезе кочашт дене ыштыме Мыйын ойпидышем пудыртеныт».
11 Садлан Господь тыге ойла: «Мый нунын ӱмбак кугу туткарым колтем, тудын деч нуно утлен огыт керт. Нуно Мыйым полшаш йодын сӧрвалат, но Мый нуным ом кол.
12 Тунам Иерусалимыште да Иудан моло олаштыже илыше-влак тӱтырен кумалме юмышт деч полышым йодыт, но нине юмо-влак орлыкан жапыште нимынярат огыт полшо.
13 Иуда, мыняр тыйын олат, тынар юмет уло! Мыняр Иерусалимыште уремет, тынар те йырнык Вааллан тӱтыраш жертвенникым ыштенда!



14 А тый тиде калык верч ит йод, нунын верч ит кумал, ит сӧрвале! Кунам нуно Мый дечем туткар жапыште полышым йодын кумалыт, Мый нуным ом кол.


15 Йӧратыме калыкем, молан тылат Мыйын пӧртыштем лияш?

 Тый тушто шуко осал пашам ыштет.

 Кертеш мо надыр шыл титакетым кораҥден,

 кунам тый осал пашатлан куанет?


16 Господь тылат лӱмым пуэн:

 ”Чапле саскан ладыра олив пушеҥге”.

 Но кызыт тале кӱдырчын кӱдыртымыж дене

    Господь тудын ӱмбак тулым колта,

 да тудын укшыжо-влак пытат.


17 Тыйым шындыше Господь Саваоф

 тылат туткарым колташ шонымыжым увертарен,

 вет Израиль ден Иудан калыкше осалым ыштеныт,

 Вааллан тӱтырымышт дене Мыйын шыдем луктыныт».



18 Тидын нерген палаш манын, Господь мылам тидым почын. Нунын мом ыштымыштым Тудо мылам ончыктен.
19 А мый шӱшкылаш наҥгайыме ӱҥышӧ пача гай лийынам, мый денем мом ышташ шонымыштым пален омыл. Нуно ойленыт:

 «Пушеҥгым саскаж дене пырля пытарена,

 илыше-влакын мландышт гыч куклен шуэна,

 тек тудын лӱмжымат огыт шарналте!»


20 Но Тый, Господь Саваоф,

 улат чынле Судья,

 айдеме шӱм-чоным тергыше!

 Ончыкто мылам, кузе Тый нунылан ӱчым шуктет,

 вет шке пашам мый Тылат ӱшанен пуэнам.



21 Сандене Анафофышто илыше-влак нерген Господь тыге ойла: «Нуно тыйын чонетым кычалыт да тыге маныт: ”Господьын лӱмжӧ дене пророклен ит ойло, уке гын ме тыйым пуштына!”»
22 Господь Саваоф тыге ойла: «Мый нуным наказатлем: самырык пӧръеҥышт керде деч пытат, эрге ден ӱдырышт шужен колат.
23 Нигӧ нунын кокла гыч илыше ок код: мут кучыктымо ийын Мый Анафофышто илыше-влак ӱмбак ойгым кондем».






ПРОРОК ИЕРЕМИЙЫН КНИГАЖЕ

12 Глава

1 Иеремий Господьлан вуйым шиеш: молан осал еҥ-влак сайын илат? 7 Господь кудалтен кодымо Израиль калыкше верч ойгана. 14 Пошкудо калык-влак Господьлан служитлаш тӱҥалыт гын, утарыме лийыт.




1 Господь, кунам мый Тый денет судитлалташ тӱҥалам,

 Тый эре чыныш лектат.

 Но садак мый Тый денет чынлык нерген ойлаш тӱҥалам.

 Молан осал еҥ-влакын илышышт ворана,

 ондалыше-шамыч сайын илат?


2 Тый нуным шынденат – нуно вожым колтеныт,

 кушкыныт да саскам кондат.

 Умшашт дене Тыйын нергенет ойлат,

 но шӱмышт улыт Тый дечет тораште.


3 А мыйым, Господь, Тый палет да ужат,

 Тыйын нерген мом шонымем шымлет.

 А нуным шорык семын шӱшкылаш наҥгае,

 пуштмо кечылан ойырен ямдыле.


4 Эше мыняр жап мланде ойгыраш,

    пасуласе шудо лывыжгаш тӱҥалеш?

 Айдемын осал пашажлан кӧра

 янлык ден кайык-влак пытат, вет еҥ-шамыч ойлат:

 «Мо мемнан дене лиеш, Тудо ок уж».


5 «Тый йолешке-влак дене куржынат,

 да нуно тыйым улныктареныт гын,

 кузе тылат имне-влак дене таҥасаш?

 Тӧрверыштат камвозат гын,

 Иордан серысе чашкерлаште тый денет мо лиеш?


6 Эсогыл иза-шольыч-влак – шке ешет – тыйым ондаленыт,

 почешет кугу йӱкын кычкырат.

 Ит ӱшане нунылан сайын кутырымышт годымат.


7 Коден каенам Мый шке мландем,

 шке калыкем коденам,

 шӱмемлан мо эн шерге – тушман кидыш пуэнам.


8 Чашкерысе лев гай лийын Мыйын калыкем,

 кугемден тудо йӱкшым ӱмбакем,

 сандене Мыланем лийын ужмышудымо.


9 Мыйын калыкем ола-вула кайык гай лийын,

 тудын ӱмбак вилям кочшо моло кайык чыла могырым кержалтын.

 Чыла янлык, погынен толза!

 Толза Мыйын калыкем кочкаш!


10 Шуко кӱтӱчӧ Мыйын виноград аҥам локтылын,

 мландем тошкен пытарен,

 Мыйын йӧратыме мландем чара вершӧрыш савырен.


11 Ир мландыш тудым савыреныт,

 пустаҥше тудо Мыйын ончылнем шортеш.

 Пӱтынь мландым пустаҥденыт,

 вет тудын верч азапланыше нигӧ уке.


12 Ир мландысе курыкла гоч пустаҥдыше-влак толыныт,

 ик мланде тӱр гыч вес тӱрыш

 Господьын кердыже пытарен кая –

 ик еҥланат тыныс уке.


13 Шынденыт шыдаҥым – тӱредыныт пелчаным,

 пайдам налде, шкеныштым индыреныт,

 тыгай лектыш деч вожылмашыш пуреныт.

 Теве мом Господьын йӱлышӧ шыдыже ыштен!»

14 Шке калыкшын осал пошкудыжо-влак нерген, кӧмыт Израиль калыклан пуымо мландышке керылт пурат, Господь тыге ойла: «Мый нуным мландышт гыч луктын кудалтем, Иуда тукымымат нунын кокла гыч луктын шуэм.
15 Но, луктын кудалтымекем, Мый нине калыкым серлагем да кажныжым шочмо кундемышкыже, шке тукым мландышкыже пӧртылтем.
16 Ала-кунам нуно Мыйын калыкемым Ваал дене товатлаш туныктеныт. Но нуно ынде Мыйын лӱмем дене товатлаш да чынжымак Мыйын калыкем семын илаш тунемыт гын, нунын коклаште вожым колтат.
17 А кудо калык Мыйым ок колышт, тудым вожге куклем, тыгай калыкым пӱтынек пытарем», – ойла Господь.






ПРОРОК ИЕРЕМИЙЫН КНИГАЖЕ

13 Глава

1 Йытын ӱштӧ. 12 Йошкар арака шувыш. 15 Иеремий кугешнымаш деч шекландара.

1 Господь мылам тыге каласен: «Кай, шкаланет йытын ӱштым*а нал да кыдалышкет ӱштал, но тудым вӱдеш ит нӧртӧ».
2 Господьын кӱштымыж семынак, мый ӱштым налынам да кыдалышкем ӱшталынам.
3 Вес гана мылам Господь деч тыгай шомак лийын:
4 «Налын чийыме ӱштетым нал да Евфрат эҥер деке кай, тудым кӱ курыкысо шелшеш шылтен пыште».
5 Мый каенам да, Господьын кӱштымыж семынак, ӱштым Евфрат воктене шылтенам.
6 Шуко жап эртымеке, Господь мылам каласен: «Кынел, Евфрат деке кай да Мыйын тылат тушан шылташ кӱштымӧ ӱштым налын кондо».
7 Мый Евфрат деке толынам да шылтыме вер гыч ӱштым кӱнчен луктынам, но тудо лыжгаен, нимолан йӧрдымӧ лийын.



8 Господь деч мылам тыгай шомак лийын:
9 «Тыге ойла Господь: теве тыге Мый Иудан кугешнымашыжым, Иерусалимын кугу кугешнымашыжым пытарем.
10 Тиде осал калык, кудо Мыйын шомакем ынеж колышт, ӱскырт шӱмжӧ ӱжмӧ почеш ила, вес юмо-влак почеш коштеш, нунылан служитла да кумалеш. Тиде калык саде ӱштӧ гаяк нимолан йӧрдымӧ лиеш.
11 Кузе ӱштӧ айдемын кыдалже деке чак кия, тугак Мыят Израиль ден Иуда калыкым Шке декем лишемденам, – ойла Господь. – Нуно Мыйын калыкем да Мыйын чапем, моктымашем да сӧрастарышем лийшаш улыт, но Мыйым колыштын огытыл.



12 Сандене нунылан тыгай шомакым каласе: ”Тыге ойла Господь, Израильын Юмыжо: чыла арака кувшиным йошкар арака дене темат”. Нуно тылат вашештат: ”Арака кувшиным йошкар арака дене темымым ме огына пале мо?”
13 Тый нунылан вашеште: ”Тыге ойла Господь: тиде мландыште илыше чыла еҥлан, Давидын престолыштыжо шинчыше кугыжа-влаклан, иерей ден пророк-шамычлан, Иерусалимыште илыше-влаклан Мый йошкар аракам руштмешкышт йӱктем.
14 Мый нуным икте-весышт дене ваш перен шалатем: изам – шке шольыж дене, ачам – эргыж дене, – ойла Господь. – Ом чамане, ом серлаге, нуным пытарымылан ом ӧкынӧ!”»


15 Колыштса, тӱткын колыштса,

 кугешныше ида лий,

 вет тидым Господь ойла.


16 Чапым пуыза шке Господь Юмыланда,

 кунам Тудо пычкемышым эше колтен огыл,

 кунам йолда пычкемышалтше курыклаште эше шӱртнен огыл.

 Те волгыдым вучаш тӱҥалыда,

 но волгыдым Тудо колымаш ӱмылыш,

    тӱп пычкемышыш савыра.


17 Тиде шомакым огыда колышт гын,

 мый шолып шорташ,

    кугешнымашда шотышто мӱгырен шорташ тӱҥалам.

 Шинчавӱдым йоктара шинчамже,

 вет Господьын кӱтӱжӧ пленыш наҥгайыме лиеш.


18 «Каласе кугыжалан да тудын аважлан:

 ”Престол гыч волыза!

 Вуйда гыч чап вуйшӱдыш камвозын.


19 Кечывалвел ола-влак авырыме улыт,

 тушко ок лий пураш.

 Пленыш наҥгаят пӱтынь Иудам,

 икте кодде пленыш наҥгаят!”»


20 Вуйдам нӧлталза

 да йӱдвел гыч толшо-влакым ончалза:

 кушто тылат пуымо кӱтӱ,

 тыйын чапланыше кӱтӱэт?


21 Мом тый каласет, кунам Господь вуйлатышетлан шогалта нуным,

 кӧмыт дене тый йолташ лияш шоненат?

 Азам ыштыше ӱдырамашын орлыкшо тунам тыйым авалта!


22 Шкаланет тый йодышым пуэт гын:

 «Молан мый денем тиде лийын?» –

 Сулыкет кугу да шуко улмылан

    урвалтет нӧлталыныт да тыйым намысленыт.


23 Кертеш мо эфиоп шке коваште тӱсшым,

    а леопард тамгаже-влакым вашталтен?

 Тыгак теат, осалым ышташ тунеммеке,

 кертыда мо сайым ыштен?


24 «Садлан Мый тендам арва семын пуалтен колтем,

 кудыжым ир мланде гыч толшо мардеж наҥгая.


25 Теве тыйын шереват,

 Мыйын тылат висен пуымо ужаш, – ойла Господь, –

 вет тый Мыйым монденат да шояклан инаненат.


26 Садлан урвалтет нӧлталме лиеш чуриет дек шумеш,

 намысле верет почын ончыктымо лиеш!


27 Ужынам Мый яжарлыкетым,

 темдыме кумыл йодметым, аташланыметым,

 кӱкшака ден пасулаште йырнык пашатым ужынам.

 Ойго тыланет, Иерусалим!

 Иктаж-кунам тый эрналтат мо?»





*а 13:1 Ӱштӧ – тыште: эрдым петырыше кӱчык юбкыла койшо вургем. Тыгай йымал вургемым акрет Израильысе иерей-влак чиеныт (Лекм 28:42-43).




ПРОРОК ИЕРЕМИЙЫН КНИГАЖЕ

14 Глава

1 Кужун шуйнышо кукшо игече. 19 Калык Господь деч полышым йодеш.

1 Господь деч Иеремийлан йӱр уке шотышто теве могай шомак лийын:


2 «Шортеш Иуда, капкаже-влак вуйыштым сакеныт,

 еҥ-шамыч мланде ӱмбалне ойгырен шинчат,

 Иерусалим гыч кычкырыме йӱк нӧлталтеш.


3 Тӧра-влак шке тарзыштым вӱдлан колтат,

 нунышт вӱд аралыме вер деке толыт, но вӱдым огыт му.

 Мӧҥгеш кондат яра кувшиным –

 вожылшо, аптыраныше, вуйыштым нуно петырат.


4 Йӱр укелан кӧра мланде шелышталтын,

 мланде пашаеҥ-влак, вожылын, вуйыштым петыреныт.


5 Эсогыл пӱчӧ, пасушто презым ыштымеке, тудым кудалтен кода,

 вет кодын огыл нимогай шудат.


6 Ир осёл-влак чара кӱкшакалаште шогат

 да тулпире семын шӱлештыт,

 шинчашт вудакаҥын, вет уке нимогай шудат».


7 Кеч титакна мемнан ваштареш таныкла,

 но Тый, Господь, шке лӱметлан кӧра иктаж-мом ыште!

 Шуко гана ме Тый дечет кораҥынна,

 Тыйын ончылнет сулыкыш пуренна.


8 Израильын ӱшанже, орлык годым тудым Утарыше!

 Молан Тый кызыт тиде мландыште йот еҥ гай,

    йӱдлан кодшо корныеҥ гай улат?


9 Молан Тый ӧрын шогалше айдеме гай,

    виян, но полшен кертдыме сарзе гай улат?

 А вет Тый, Господь, мемнан коклаште илет,

 Мемнам Тыйын калыкет манын лӱмдымӧ!

 Ит кодо мемнам!


10 Тыге ойла Господь тиде калык нерген:

 «Йӧратат нуно перныл кошташ,

 огыт шынде йолыштлан чаракым.

 Сандене Господьлан нуно йӧрдымӧ лийыныт,

 ынде Тудо осал пашаштым шарналта,

 сулыкыштлан мут кучаш шогалта».



11 Господь мылам каласен: «Тиде калыклан сай лийже манын ит кумал.
12 Нуно пӱтым кучат гынат, Мый сӧрвалымыштым ом кол. Йӱлалтен пуымо надыр ден кинде надырым кондат гынат, нуным ом нал. Мый нуным керде, шужымаш да шучко чер дене пытарем».



13 Тунам мый каласенам: «Господь Юмем, теве мом нунылан пророк-влак ойлат: ”Кердым ода уж, тендан дене шужымаш ок лий, вет Господь тыланда тиде мландыште кужун шуйнышо тыныслыкым пуа”».
14 Господь мылам вашештен: «Нине пророк-влак Мыйын лӱмем дене шоякым увертарат! Мый нуным колтен омыл, кӱштымашым пуэн омыл, нунылан нимом ойлен омыл. Нуно тыланда шоя кончымашым, яра мужедмашым, шке шонен лукмыштым пророклен ойлат».
15 Сандене пророк-влак шотышто Господь тыге ойла: «Нуно Мыйын лӱмем дене пророклен ойлат, а Мый нуным колтен омыл. Нуно маныт: ”Керде ден шужымаш тиде мландыште огыт лий” – нине пророк-влак шкештак керде ден шужымаш деч колат.
16 Калыкат, кӧлан нуно пророклен ойлат, шужымаш ден керде деч пытат. Колышо капышт Иерусалимын уремлаже мучко кышкен пытарыме лийыт – нуным шкеныштым, ватыштым, эрге ден ӱдырыштым тойышо нигӧ ок лий. Нунын осалыштым Мый шке ӱмбакыштак опталам!


17 Каласе нунылан тыгай шомакым:

 тек шинчам гыч шинчавӱд йӱдшӧ-кечыже чарныде йога,

 вет ӱдыръеҥым, мыйын калыкемым, нелын сусыртеныт,

 тудым пеш чот кыреныт.


18 Лектам пасушко – тушто керде дене пуштмо-влак,

 пурем олашке – шужен ярныше-шамычым ужам.

 Нимом умылыде, пророк ден иерей-влак мланде мучко перныл коштыт».


19 Йӧршешлан мо шӱкалынат Иудам?

 Йырнык лийын мо Тылат Сион?

 Молан Тый мемнам тыге перенат,

 она керт ме паремынат?

 Вучена ме тынысым, но нимо поро уке.

 Вучена паремме жапым, но лач шучкылыкым ужына.


20 Палена, Господь, осал пашанам,

 ача-кочана-влакын титакыштым –

 Тыйын ончылнет ме сулыкыш пуренна.


21 Шке лӱметлан кӧра ит кудалте мемнам,

 чап престолетым намысыш ит пурто.

 Мемнан дене ыштыме ойпидышетым шарналте, ит пудырто!


22 Кертыт мо йот калык-влакын полган юмышт йӱрым колтен?

 Кертеш мо кава шкевуя кугу йӱрым пуэн?

 Тый огыл мо тидым колтет, Господь Юмына?

 Тылат гына инанена, вет чыла тидым Тый ыштет.






ПРОРОК ИЕРЕМИЙЫН КНИГАЖЕ

15 Глава

1 Иуда калыклан Господь судым ышта. 10 Иеремий Господьлан вуйым шиеш, да Тудыжо вашмутым пуа.

1 Господь мылам каласен: «Мыйын ончыкем Моисей ден Самуил шогалыт ыле гынат, тиде калыкым ом чамане ыле. Поктен колто нуным Мый дечем, тек каят.
2 ”Кушко мыланна каяш?” манын, тый дечет йодыт гын, нунылан вашеште: Господь тыге ойла:

 Пушташ пуымо-влак тек пуштмо лийыт,

 кердылан пуымо-шамыч тек керде деч камвозыт,

 шужымашлан пуымо-влак тек шужен шинчат,

 пленыш пуымо-шамыч тек пленыш каят.



3 Господь ойла: Нунын ӱмбак ныл тӱрлӧ пытарымашым колтем: руэн пушташ – кердым, пурын кушкедаш – пий-влакым, кочкаш да пытараш – кавасе кайык ден мландымбалысе янлыкым.
4 Иуда кугыжа Манассийын, Езекий эргын, Иерусалимыште мом ыштылмыжлан кӧра Мый нуным мландымбалысе чыла кугыжанышлан шучкылыкым ыштем.


5 Кӧ тыйым чаманен налеш, Иерусалим?

 Кӧ тыйын шотышто ойгыраш тӱҥалеш?

 Кӧ тый декет кузе илыштмет нерген йодаш пура?


6 Тый мыйым коденат, – ойла Господь, – кораҥ каенат.

 Сандене ӱмбакет кидем нӧлталам да тыйым пытарем:

 тетла тыйым ынем чамане!


7 Элысе ола-влакын капкашт воктене

 Мый тыйым кольмо дене пуалтен колтем,

 йочат-влак деч посна кодем.

 Шке калыкем Мый пытарем,

 вет осал корныж гыч тудо кораҥын огыл.


8 Тулык ватышт нунын теҥыз ошма пырче деч шукырак лиеш.

 Самырык сарзе-влакын авашт ӱмбаке

    кечывалым Мый пытарышым колтем,

 вучыдымын нуным лӱдмаш ден шучкылык авалтат.


9 Кертдыме лиеш шым йочам шочыктышо,

 шӱлышыжӧ петырна,

 кечыже кечывал кечынак шинчеш –

 тудо намысыш пура, мыскылыме лиеш.

 А утаралт кодшо-влакым

    Мый тушман шинча ончылно кердылан пуэм», –

 ойла Господь.


10 О, аваем, ойго мыланем!

 Молан тый мыйым ыштенат?!

 Мый эре ӱчашем, пӱтынь мланде дене вурседылам!

 Нигӧлан мый кӱсын пуэн омыл,

 шкежат нигӧ деч кӱсын налын омыл,

 но кажныже мыйым карга.


11 Господь каласен: «Мый чылажымат тылат сайыш савырем:

 ойго-орлык жап годым тушман тылат нимогай эҥгекым ок ыште.


12 Кӧ кӱртньым пудыртен кертеш –

    йӱдвелысе кӱртньым да тойым?


13 Шке мландыштыда ыштыме чыла сулыклан

 Мый пого ден поянлыкдам агаш пуэм –

 яра, окса дечын посна.


14 Тендам Мый тушман дене пырля

    тыланда палыдыме мландыш колтем,

 вет шыдемын тулжо ылыжын,

 тудо тендан ваштареш йӱлаш тӱҥалеш!»


15 Господь, Тый чыла палет!

 Шарналте мыйым, ончалтышет ӱмбакем савыре,

 поктылшем-влаклан ӱчым шукто!

 Нуным кужун ит чыте, уке гын мый пытем,

 вет палет: Тылат кӧра мыскылымашым чытем.


16 Кунам Тый мылам шомакет ойленат,

 тудо мылам кочкыш гай лийын.

 Тыйын шомакет мылам

    шӱм-чон куаным, йывыртымашым конден,

 вет мый Тыйын улам, мыйым Тыйын лӱмет дене лӱмдымӧ,

 Господь, Саваоф Юмо!


17 Шинчен омыл мый воштылшо-влакын погынымаштышт,

 нунын дене пырля веселитлен омыл –

 неле кидет йымалне мый шкетын шинчем,

 вет Тый мыйым шыде дене теменат.


18 Молан орлыкем ок пыте да сусыремже неле,

 молан тудым ок лий паремдаш?

 Тый кошкышо вӱдйогын, вӱддымӧ вер улат мо мыланем?


19 Тидлан Господь тыге вашештен:

 «Мӧҥгеш пӧртылат гын,

 Мый тыйым нӧлталам да угыч шке тарземым ыштем.

 Кӱлдымым огыл, а кӱлешаным ойлаш тӱҥалат гын,

 тый Мыйын умшам лият.

 Тунам тый огыл еҥ-влак деке кает,

 а нуно шке тый декет толыт.


20 Мый тыйым тиде калыклан пеҥгыде той пырдыжым ыштем.

 Нуно тый денет кучедалаш тӱҥалыт, но сеҥен огыт керт,

 вет пеленетше Мый лиям,

 тыйым утараш да аралаш тӱҥалам, – ойла Господь. –


21 Осал еҥ-шамычын кидышт гыч Мый тыйым утарем,

 чаманыдыме-влакын кидышт гыч шупшын налам!»






ПРОРОК ИЕРЕМИЙЫН КНИГАЖЕ

16 Глава

1 Господьын Иеремийлан пуымо кӱштымашыже-влак. 14 Калык плен гыч пӧртылеш. 16 Тудым наказаний вуча. 19 Иеремийын кумалмыже.

1 Мыланем Господьын шомакше лийын:
2 «Ӱдырым ит нал, тиде мландыште эргычат, ӱдыретат ынышт лий.
3 Вет тыште шочшо эрге ден ӱдыр-влак, нуным ыштыше авашт ден шочыктышо ачашт шотышто Господь тыге ойла:
4 ”Шучко чер деч нуно колат, нунын шотышто шортмо йӱлам огыт эртаре, нуно тойымо огыт лий – мландымбалне терыс семын кияш тӱҥалыт. Керде ден шужымаш нуным пытарат, колышо капышт кайык ден янлыклан кочкыш лиеш”.



5 Господь тыге ойла: ”Ит пуро пӧртлашке, кушто колышо шотышто ойгырат. Тушко шорташ, чаманымашым каласаш ит кошт, вет Мый тиде калыкым шке тынысем, порылык ден чаманымашем деч посна коденам, – ойла Господь. –
6 Тӧра-влакат, тыглай еҥ-шамычат тиде мландыште колен пытат, тойымо огыт лий: нунын шотышто шортмо йӱлам огыт эртаре, нунылан кӧра капыштым огыт коркале, ӱпыштым огыт нӱж.
7 Колышо верч ойганышым лыпландараш манын, тудлан киндым катен огыт пу, ача ден аважым шарналташ манын, лыпландарыше коркам огыт йӱктӧ.
8 Пайрем пӧртышкат ит кошт, тушто кочкын-йӱын ит шинче”.



9 Вет Господь Саваоф, Израильын Юмыжо, тыге ойла: ”Тендан илыме кечылаште шинча ончылныда Мый тиде мландыште куан ден йывыртыме йӱклан, каче ден оръеҥ йӱклан мучашым пыштем.
10 Кунам тиде калыклан нине шомакым увертарет, нуно тый дечет йодыт: ’Молан Господь мыланна тыгай кугу ойгым колташ сӧра? Мо дене ме титакыш пуренна? Могай сулыкым Господь Юмына ончылно ыштенна?’
11 Тунам каласе нунылан: ’Ача-кочада-влакын Мый дечем кораҥмыштлан! – ойла Господь. – Нуно вес юмо-влак почеш каеныт, нунылан служитленыт да кумалыныт, а Мыйым коденыт, законем шуктен шоген огытыл.
12 А те ача-кочада-влак дечат удан ыштылыда! Кажныже осал да ӱскырт шӱмжын ӱжмыж почеш ила, Мыйым ок колышт.
13 Сандене Мый тендам тиде мланде гыч вес мландыш поктен колтем, тудым теат, ача-кочадат пален огыдал. Тушто те йӱдшӧ-кечыже вес юмо-влаклан служитлаш тӱҥалыда, тендам Мый чаманен ом нал’.



14 Но тыгай кече-влак толыт, – ойла Господь, – кунам тетла огыт каласе: ’Израиль эрге-влакым Египет мланде гыч лукшо Господь дене товатлена’.
15 Нуно ’Израиль эрге-влакым йӱдвел мланде да поктен колтымо чыла мландыж гыч лукшо Господь дене товатлена!’ манын каласат. Вет Мый нуным ача-кочашт-влаклан пуымо мландышкем пӧртылтем.



16 Мый шуко колызым колтем, – ойла Господь. – Нине колызо-влак нуным кучаш тӱҥалыт. Вара шуко сонарзым колтем, нине сонарзе-влак нуным кажне курык ден чоҥгата гыч, кажне кӱ курык шелше гыч поктен колтат.
17 Чыла коштмо корнышт – Мыйын шинча ончылнем, Мый нуным ужам, титакышт Мыйын шинчам деч шылтыме огыл.
18 Но чыла тидын деч ончыч Мый титак ден сулыкыштлан кок пачаш пӧртылтем, вет нуно Мыйын мландем шакшыленыт, тудым виля гай чондымо шояк юмышт да йырнык полганышт дене теменыт”».


19 Господь – мыйын вием, аралтышем,

 неле кечын куржын утлымо верем!

 Тый декет чыла мланде тӱр гыч калык-влак толыт да каласат:

 «Ача-кочана-шамычлан шояк йӱла кодын,

 кӱлдымӧ юмышт-влак деч нимогай пайда уке!


20 Кертеш мо айдеме шкаланже юмо-влакым ыштен?

 Вет нуно Юмо огытыл!»


21 «Сандене Мый кызыт ончыктем нунылан,

 ончыктем нунылан шке кидем ден вий-куатемым,

 да нуно пален налыт: Мыйын лӱмем – Господь!






ПРОРОК ИЕРЕМИЙЫН КНИГАЖЕ

17 Глава

1 Иуда тукым сулыкшо верч наказатлыме лиеш. 5 Кӧ суапландарыме, а кӧ каргыме лиеш. 14 Иеремий Господь деч полышым йодеш. 19 Шуматкечым шуктен шогымо нерген.




1 Иудан сулыкшым тудын шӱмешыже да жертвенник тӱкешыже

    кӱртньӧ кӱзӧ дене коркален возен шындыме,

 тулгӱ гыч ыштыме ий дене пӱчкын лукмо.


2 Нунын эргыштат шарнат

    нине жертвенник ден Ашера меҥге-влакым,

 кудышт ладыра пушеҥгыла воктене, кӱкшӧ чоҥгаталаште шогеныт.


3 Мландет мучко ыштыме сулыкетлан кӧра

 Мый тушто улшо курыкем, тыгак чыла пого ден поянлыкетым,

 кӱкшакасе кумалме верлатым агаш пуэм.


4 Титакетлан кӧра тый Мыйын пуымо мландем йомдарет.

 Тылат палыдыме мландыште Мый тыйым

    тушманет-влакын кулжым ыштем,

 вет те Мыйын шыде тулем ылыжтенда,

 тудо курымеш йӱлаш тӱҥалеш!»


5 Тыге ойла Господь:

 «Каргыме тудо еҥ,

 кӧ айдемылан инана

 да тудым шке эҥертышыжлан шотла,

 кӧн шӱмжӧ Господь деч кораҥеш.


6 Ир мландысе вондер гай тудо лиеш,

 сайлык толмым ок уж.

 Илаш тӱҥалеш кече когартыман ир мландыште,

 еҥ илыдыме шинчалан ошманурышто.


7 Суапландарыме тудо айдеме,

 кӧ Господьлан инана,

 кӧн ӱшанже – Господь.


8 Лиеш тудо вӱд воктене шындыме,

    йогын воктене вожым колтышо пушеҥге гай.

 Шокшо тудым ок лӱдыктӧ, лышташыже ужарге,

 кукшо ий деч тудо ок лӱд,

 саскам кондымыжым ок чарне.


9 Айдемын шӱмжӧ эн чот осал-чоя, пеш чот пужлышо –

 кӧ тудым пален кертеш?


10 Мый, Господь, шӱмым шымлем, кӧргым тергем –

 кажныжлан мом ыштымыже почеш,

    пашажын саскаже почеш пӧртылтем.


11 Шинчеш ирмузо муно ӱмбаке, кудыжым шке мунчен огыл.

 Тыгаяк тудо еҥат, кӧ ондалчык дене поянлыкым ыштен налын –

 пел ӱмырым илен эртарымеке,

 тудо нимо деч посна кодеш, ушдымыш лектеш».


12 Чап престол, тӱҥалтыш гычак кӱш нӧлталме –

 мемнан святой верна.


13 Тый, Господь, улат Израильын ӱшанже.

 Тыйым коден кайыше кажне еҥ намысыш пура.

 «Мый дечем кораҥше-влак

    пуракыште возымо лӱм семын йомыт,

 вет нуно Господьым, илыше вӱд памашым, коден каеныт».


14 Паремде мыйым, Господь – тунам лиям паремдыме,

 утаре мыйым – лиям утарыме.

 Тыйым мый моктен илем.


15 Теве мыланем ойлат:

 «Кушто Господьын шомакше?

 Тек тудо шукталтеш!»


16 Калыкетын кӱтӱчыжӧ лияш мый тореш лийын омыл,

 туткар кечым ужаш шонен омыл –

 Тый тидым палет, Господь.

 Мо умшам гыч лектын, Тый чыла палет.


17 Ит лӱдыктӧ мыйым!

 Неле кечын Тый мылам улат аралтыш.


18 Тек намысыш пурат мыйым поктылшо-влак,

 а мыйым вожылмашыш ит пурто.

 Тек нуно лӱдын чытырат,

 а мыйым лӱдмаш деч арале.

 Колто нунылан туткар кечым,

 нуным пӱтынек кырен шалате!

19 Господь мылам тыге каласен: «Кай да Калык капка воктеке шогал, кудын гоч Иуда кугыжа-влак пурат да лектыт. Иерусалимын чыла капкаж воктене
20 ойло: ”Колыштса Господьын шомакшым, Иуда кугыжа-влак, Иудан калыкше, Иерусалимыште илыше-шамыч – те, кӧмыт нине капка гоч коштыда!”
21 Господь тыге ойла: ”Илышдам арален кодаш манын, шуматкечын нимогай нумалтышым ида нумал, Иерусалимын капкаже-влак гоч ида пурто.
22 Пӧртда гыч шуматкечын нимогай нумалтышым ида лук, нимогай пашам ида ыште: шуматкечын святой улмыжым арален шогыза, тыге Мый ача-кочаланда кӱштенам,
23 но нуно колыштын огытыл, пылышыштым савырен огытыл. Нуно ӱскырт лийыныт, Мыланем торешланеныт, туныктымым шотыш налын огытыл.
24 Но те Мыйым колыштыда гын, – ойла Господь, – шуматкечын тиде олан капкаже-влак гоч нимогай нумалтышым огыда пурто, тиде кечын святой улмыжым арален шогеда да тунам нимогай пашам огыда ыште гын,
25 тиде олан капкалаже гоч Давидын престолыштыжо шинчыше кугыжа-влак да нунын тӧрашт пурат. Кугыжа ден тудын тӧраже-влак, Иуда калык ден Иерусалимыште илыше-шамыч нунын гоч орва дене да имне ӱмбалне пурат. Тиде олаште калык курымеш илаш тӱҥалеш.
26 Тышке еҥ-влак Иудан олалаже гыч, Иерусалим йыр улшо кундемла гыч, Вениамин мланде гыч, тӧрвер гыч, курыкла ден кечывалвел мланде гыч толыт. Господьын пӧртыш нуно йӱлалтен пуымо надыр ден моло тӱрлӧ надырым, кинде надырым, ладыным, тауштымо надырым кондат.
27 Но те Мыйым огыда колышт да шуматкечын святой улмыжым огыда арале гын, ты кечын Иерусалимын капкаже-влак гоч нумалтышым пуртеда гын, Мый нине капкалаште тулым ылыжтем – тудо Иерусалимын чыла полатшым пӧжген пытара: тудым нигӧ йӧртен ок керт!”»






ПРОРОК ИЕРЕМИЙЫН КНИГАЖЕ

18 Глава

1 Иеремий кӧршӧк ыштышын пӧртышкыжӧ толеш. 13 Калык Господь деч кораҥеш. 18 Иеремий ваштареш кутырен келшат.

1 Иеремийлан Господь деч тыгай шомак лийын:
2 «Кӧршӧк ыштышын пӧртышкыжӧ кай, тушто Мый тылат шке шомакем увертарем».
3 Мый кӧршӧк ыштышын пӧртышкыжӧ каенам да тудын пӧрдшӧ тыртыш дене пашам ыштымыжым ужынам.
4 Теве тудын кидыштыже шун гыч ыштыме атыже кӱлеш семын лектын огыл. Кӧршӧк мастар тудын гыч вес атым, шкаланже келшышым, ыштен.
5 Тунам мылам Господь деч шомак лийын:
6 «О Израиль тукым, тендан дене Мый тиде кӧршӧк ыштыше семын ыштен ом керт мо? – ойла Господь. – Мыйын кидыштем те, Израиль тукым, тудын кидыштыже улшо шун дене иктак улыда.
7 Иктаж калык але кугыжаныш нерген Мый ”тудым вожге куклем, сӱмырем да пытарем” манын каласен кертам.
8 Но пытараш шонымо тиде калык осал пашаж деч кораҥеш гын, Мый шке шонымем вашталтем, тудын ӱмбак туткарым ом колто.
9 А иктаж калык але кугыжаныш нерген Мый ”пеҥгыдемдем, вияным ыштем” манын каласен кертам,
10 но тудо Мыйын шинча ончылнем осалым ышта да Мыйын йӱкем колышташ ок тӱҥал гын, Мый тудлан суапым ышташ шонымем вашталтем.
11 Тыгеракын, Иуда калык ден Иерусалимыште илыше-влаклан каласе: ”Тыге ойла Господь: Мый тыланда туткарым ямдылем, тендан ваштареш сайым огыл шонем. Тек кажныже осал корныж гыч кораҥеш, илышыжым вашталта да уда пашам ыштымыжым чарна!”
12 Но нуно каласат: ”Итат вучо! Ме шонымына почеш илаш да осал, ӱскырт шӱмнан ӱжмыж почеш ышташ тӱҥалына”.
13 Сандене Господь тыге ойла:

 ”Чыла калык деч йодса: кӧ тыгайым колын?

 Пеш йырнык пашам Израиль ӱдыр ыштен!


14 Коден кая мо лум Ливанысе кӱ курыкым?

 Умбачын йоген толшо йӱштӧ вӱд пыта мо?


15 А Мыйын калыкем Мыйым коден,

 ондалчык юмо-влаклан тӱтырен кумалеш,

 коштмо корныштыжо шӱртнен.

 Кораҥын тудо акрет корно гыч,

 кадыр йолгорно дене кызыт коштеш.


16 Шке мландыжым тудо шучкылыкыш,

    курымашле воштылчыкыш савырен!

 Кажныже, кӧ воктечше эртен кая,

 ӧрын колта да вуйжым рӱзалта.


17 Тушман ончылно Мый нуным

    эрвел мардеж семын шалатем,

 орлыкан кечышт годым нунын дек

    чурий дене огыл, а туп дене савырнем”».



18 Но нуно каласеныт: «Толза, Иеремий ваштареш кутырен келшена, вет мыланна законым туныкташ иерей-влак улыт, каҥашым пуаш – мунлыеҥ-шамыч, шомакым ойлаш – пророк-влак. Толза, тудым шомакна дене сеҥена, мом ойлымыжым огына колышт!»


19 Кол мыйым, Господь!

 Тушманем-влак мом ойлат, колышт!


20 Порылан осал дене тӱлат мо?

 А нуно мылам вынемым кӱнченыт.

 Шарналте, кузе мый Тыйын ончылнет шогенам

 да, нине еҥ-влак деч шыдетым кораҥдаш манын,

 нунын верч поро шомакым ойленам.


21 Сандене йочаштым пу шужымашлан,

 кудалте нуным кердылан.

 Тек ватышт кодыт йоча деч посна, тулык вате лийыт,

 тек марийышт колат,

 самырык пӧръеҥыштым сарыште керде пуштеш.


22 Ӱмбакышт агыше тӱшкам вучыдымын колто,

 тек пӧртышт гыч магырыме йӱк шокта.

 Вет мыйым кучаш вынемым кӱнченыт,

 йолемлан оптышым шолып шынденыт.


23 Но Тый, Господь, шонымыштым палет –

 нуно мыйым пуштнешт,

 ит кудалте нунын титакыштым,

 сулыкыштым чурий ончычет ит ӱштыл.

 Пӧртылтӧ нунылан шыдешкымет годым,

 тек нуно ончылнет сӱмырен кудалтыме лийыт.






ПРОРОК ИЕРЕМИЙЫН КНИГАЖЕ

19 Глава

Шалатыме кувшин.

1 Господь тыге каласен: «Кай да кӧршӧк ыштыше деч шун кувшиным нал. Пеленет калык ден иерей-влакын икмыняр кугуракыштым налын,
2 Харшиф капка воктенысе Енном лапверыш лек да тушто Мыйын каласыме шомакем увертаре.
3 Каласе: ”Иудан кугыжаже-влак, Иерусалимыште илыше-шамыч, Господьын шомакшым колыштса! Тыге ойла Господь Саваоф, Израильын Юмыжо: Мый тиде верыш ойгым колтем – кӧ тидын нерген колеш, тудын кок пылышыштыжат йоҥгалт кая!
4 Вет калыкем Мыйым коден, тиде верым Мылам палыдымыш савырен – тушто нуно вес юмо-влаклан тӱтырат, кудыштым шкештат, ача-кочаштат, Иуда кугыжа-влакат пален огытыл. Тиде верым нуно титакдыме вӱр дене теменыт,
5 эргыштым Вааллан йӱлалтен пуымо надыр шотеш кондаш манын, Вааллан кумалме верлам ыштеныт. Тидым ышташ Мый кӱштенат, ойленат омыл, тыгае ушышкемат возын огыл.
6 Сандене тыгай жап шуэш, – ойла Господь, – кунам тиде верым тетла Тофет але Енном лапвер огыл, а Шӱшкылмӧ лапвер манын лӱмдаш тӱҥалыт.
7 Тиде верыште Мый Иуда ден Иерусалимын чыла шонен пыштымыштым шалатем. Мый нуным тушманын кердыж дене пытарем, да нуно пушташ кычалше-влакын кидышт деч пытат. Колышо капыштым кайык ден янлыклан кочкаш пуэм.
8 Тиде олам Мый шучкылыкыш, воштылчыкыш савырем. Кӧ воктечше эртен кая, кажныже лӱдеш, сусырлажым ужын, ӧрын шӱшкалта.
9 Тиде олаште илыше-влаклан Мый эрге ден ӱдырыштын шылыштым пукшем. Кунам чоныштым кычалше тушман-влак нуным авырен налыт, нуно, орлыкыш логалмеке, лишылъеҥыштым кочкаш тӱҥалыт”.



10 Пеленет толшо-влакын шинча ончылнышт кувшиным шалате
11 да нунылан каласе: ”Тыге ойла Господь Саваоф: кузе кӧршӧк ыштышын атыжым шалатыме да тудым угыч погаш ок лий, тугак Мыят тиде калык ден олам кырен шалатем. Моло вере тойымо вер ситыдымылан кӧра колышо-влакым варажым Тофетыште тояш тӱҥалыт.
12 Теве мом Мый тиде вер да тушто илыше-влак дене ыштем, – ойла Господь. – Тиде олам Мый Тофет гайым ыштем.
13 Иерусалимысе пӧрт ден Иуда кугыжа-влакын полатышт Тофет гай шакше лийыт, вет кажне пӧрт леведыш ӱмбалне кавасе шӱдыр-влаклан тӱтырат, йот юмо-шамычлан йошкар арака надырым кондат”».



14 Иеремий, Тофет гыч толмекше – тушкыжо тудым Господь пророклен ойлаш колтен, – Господьын пӧртшын кудывечешыже шогалын да уло калыклан каласен:
15 «Тыге ойла Господь Саваоф, Израильын Юмыжо: Мый тиде ола да воктеныже улшо изирак ола-влак ӱмбаке туткарым колтем. Мый тидым ышташ сӧренам, вет нуно чыланат ӱскырт улыт, Мыйын шомакем огыт колышт!»






ПРОРОК ИЕРЕМИЙЫН КНИГАЖЕ

20 Глава

1 Иеремий иерей Пашхурым титакла. 7 Иеремий Господьлан вуйым шиеш. 14 Иеремий шке шочмо кечыжым карга.

1 Кунам иерей Пашхур, Иммер эрге, Господьын пӧртшын тӱҥ эскерызыже, Иеремийын ты пророк шомакшым колын,
2 тудо пророк Иеремийым кырен да Господьын пӧртшӧ воктене Вениаминын кӱшыл капкаж пелен лийше калыпыш шынден.
3 Вес кечын, кунам Пашхур Иеремийым калып гыч луктын, Иеремий тудлан каласен: «Господь тыйым ынде Пашхур огыл, а Магор-Миссавив*а манын лӱмда!
4 Вет Господь тыге ойла: Мый тыйым шкаланетат, йолташет-влакланат шучкылыкым ыштем. Нунышт тушман керде деч пытат, тидым тый шке шинчат дене ужат. Пӱтынь Иуда калыкым Мый Вавилон кугыжа кидыш пуэм, тудо нуным Вавилоныш наҥгая да керде дене пуштеш.
5 Тиде олан уло погыжым, тушто чыла мо улым, чыла шергаканым, Иуда кугыжа-влакын поянлыкыштым Мый тушман кидыш пуэм. Нуно агат, чыла поген налыт да Вавилоныш наҥгаят.
6 Тыйымат, Пашхур, да пӧртыштет илыше-влакым пленыш наҥгаят. Тый Вавилоныш кает да тушан колет. Тый да йолташет-влак, кӧлан шоя пророк шомакым ойленат, тушто тойымо лийыда».


7 Господь, Тый мыйым шке вапшышкет ондален кученат,

 да мый тушко логалынам.

 Тый виянрак улат, садлан мыйым сеҥенат.

 Кече мучко мыйым воштылыт,

 кажныже мыйым мыскыла.


8 Умшам почам веле – кычкырем,

 пытарымаш ден пызырымаш нерген увертарем.

 Господьын шомакше мылам

    кажне кечын игылтмашым, воштылмашым конда.


9 Шоналтышым мый:

 «Ом тӱҥал Тудын нерген шонаш,

 Тудын лӱмжӧ дене тетла ойлаш».

 Но Тудын шомакше шӱмыштем тул семын йӱлен,

 пуйто мыйын кӧргыштем петырыме лийын.

 Ынже лек манын, тудым уло вием дене кучаш тӧченам,

 но кертын омыл.


10 Колынам мый шукыштын кутырымыштым:

 «Йырым-ваш шучкылык!

 Вуйым шийза тудын ӱмбак! Айста чогена!»

 Кӧ дене келшен иленам,

 нуно мыйын шӱртньымем вучат:

 «Ала тудо оптышыш логалеш,

 тунам ме тудым сеҥена да ӱчым шуктена!»


11 Но мыйын пеленем Господь, пуйто патыр сарзе!

 Садлан поктылшем-влак шӱртнят, сеҥен огыт керт,

 ушдымо улмыштлан кӧра намысыш пурат.

 Нигунам ок мондалт нунын мыскылалтмышт!


12 Господь Саваоф, Тый чын ыштыше еҥым тергет,

 ужат шӱмем да уло кӧргемым.

 Ончыкто мылам, кузе Тый нунылан ӱчым шуктет,

 вет Тылат мый шке пашам ӱшанен пуэнам.


13 Господьлан мурыза, Господьым моктыза,

 вет Тудо пызырналтше еҥым

    осал айдемын кидше деч утара!




14 Каргыме лийже тудо кече, кунам мый шочынам!

 Суапландарыме ынже лий тудо кече,

 кунам мыйым авам шочыктен!


15 Каргыме лийже тудо айдеме,

 кӧ ачамлан «Эргыч шочын!» манме уверым конден

 да тидын дене тудым куандарен.


16 Господьын шалатыме, чаманыде пытарыме

    ола-влак дене мо лийын,

 тек тиде еҥ денат тидак лиеш.

 Тек тудо эрдене шортмо йӱкым колеш,

 а кечывалым – кычкырыме йӱкым.


17 Вет тудо мыйым ава мӱшкырыштӧ пуштын огыл –

 лийын огыл мылам авамже шӱгар,

 авагудыжо – курымеш мӱшкыран.


18 Молан мый ава мӱшкыр гыч лектынам?

 Нелылык ден орлыкым ужаш,

 илышем вожылмаш дене мучашлаш?





*а 20:3 «Магор-Миссавив» лӱм ’йырым йыр – шучкылык’ манмым ончыкта.




ПРОРОК ИЕРЕМИЙЫН КНИГАЖЕ

21 Глава

1 Иерусалимым пытарыме нерген ончылгоч каласымаш. 11 Иуда кугыжа-влакым Господь мут кучаш шогалта.

1 Теве Иеремийлан Господьын шомакше, кунам Седекий кугыжа тудын дек Пашхурым, Малхий эргым, да иерей Софонийым, Маасейын эргыжым, тыге каласаш колтен:
2 «Господь деч мыланна каҥашым йод, вет Вавилон кугыжа Навуходоносор мемнан ваштареш сарым тӱҥалын. Ала Господь мыланна ончычсо семын иктаж-могай ӧрыктарыше пашам ышта, да Навуходоносор мемнан деч кораҥ кая».
3 Иеремий нунылан вашештен: «Седекийлан тыге каласыза:
4 ”Господь, Израильын Юмыжо, тыге ойла: Вавилон кугыжа дене да ола пырдыжым авырен налше халдей-влак дене кредалме саргуралдам Мый шкендан ваштареш савырем да тиде ола покшелне чумырем.
5 Тендан ваштареш Мый Шкеак кредалаш тӱҥалам – нӧлталме виян кидем дене, пеш чот сырымем дене, кугу шыдем дене!
6 Мый тиде олаште чыла чонаным пытарем: еҥ-влакымат, вольыкымат – нуно шучко чер деч колат.
7 Тидын деч вара Иуда кугыжа Седекийым, тарзыже-влакым, калыкшым – тиде олаште шучко чер, керде да шужымаш деч илен кодшо-влакым – Мый Вавилон кугыжа Навуходоносор кидыш да чоныштым кычалше тушман кидыш пуэм, – ойла Господь. – Вавилон кугыжа нуным ок серлаге, ок чамане – керде дене руэн пуштеш”.



8 Тиде калыклан каласе: ”Тыге ойла Господь: Мый тыланда илыш корным але колымаш корным ойырен налаш пуэм.
9 Кӧ тиде олаште кодеш – керде, шужымаш да шучко чер деч кола, а кӧ лектеш да авырен налше халдей-влак кидыш шкенжым пуа – чонжым арален кода, илаш тӱҥалеш.
10 Вет Мый шке чурием тиде ола ӱмбак савырем – тудлан тиде сайым огыл, а ойгым конда, – ойла Господь. – Тудо Вавилон кугыжа кидыш пуымо лиеш, а тудыжо олам йӱлалта”.


11 Иуда кугыжа тукымлан каласе:

 Колышт Господьын шомакшым,


12 Давид тукым! Господь тыге ойла:

 ”Кажне кечын судым ыштыза,

 пызырналт илыше еҥым орландарышын кидше деч утарыза,

 уке гын чыла осал пашаланда кӧра

    Мыйын шыдем тул семын ылыжеш да йӱлаш тӱҥалеш,

 нигӧ тудым йӧртен огеш керт.


13 Лапверыште илыше, тӧрверын кӱ курыкшо!

 Мый тыйын ӱмбакет толам, – ойла Господь. –

 Тендан ӱмбак толам, тыге ойлышо-влак:

 ’Кӧ мемнан ӱмбак лектеш,

 кӧ пӧртышкына керылт пура?’


14 Пашадан саскаже почеш Мый тыланда мутым кучыктем, –

 ойла Господь. –

 Чодыраштыда Мый тулым ылыжтем:

 мо йырым-йыр уло, тудо чыла пытара!”»






ПРОРОК ИЕРЕМИЙЫН КНИГАЖЕ

22 Глава

1 Иуда кугыжа-влаклан суд лиеш. 10 Шаллум кугыжа нерген пророклен ойлымаш. 13 Иоаким кугыжа нерген пророклен ойлымаш. 24 Иехоний кугыжа нерген пророклен ойлымаш.

1 Господь тыге каласен: «Иуда кугыжан полатышкыже кай да тушто тыгай шомакым каласе:
2 ”Колышт Господьын шомакшым, Давидын престолыштыжо шинчыше Иуда кугыжа – тый, тарзет-влак да тыйын калыкет, кӧмыт тиде капка гоч коштыт.
3 Господь тыге ойла: чын суд ден чын пашам ыштыза, пызырналт илыше еҥым орландарышын кидше деч утарыза. Йот тукым еҥым, тулык йочам да тулык ватым ида шыгыремдыл, ида темде, титакдыме вӱрым тиде верыште ида йоктаре.
4 Чыла тидым шуктен шогеда гын, Давидын престолыштыжо шинчыше кугыжа-влак орва ден имньышт ӱмбалне тиде полатын капкаж гоч ончыкшымат пурен кошташ тӱҥалыт – нуно шкешт, тарзышт да калыкышт.
5 А нине шомакым огыда колышт гын, Шкем дене товатлем, – ойла Господь, – тиде полатда шалатыме лиеш”.
6 Вет Иуда кугыжан полатше нерген Господь тыге ойла:

 ”Тый Мыланем Галаад, Ливан курык вуй гай сӧрал улат.

 Но Мый тыйым ир мландыш,

 еҥ-влак илыдыме олаш савырем.


7 Мый тыйын ӱмбакет пытарыше-влакым колтем,

 кажныже шке саргуралже дене лиеш.

 Нуно эн сай кедр-влакетым руат да тулыш кудалтат.



8 Тиде ола воктеч тӱрлӧ калык эртен каяш тӱҥалеш, нуно икте-весышт деч йодыт: ”Молан Господь тиде кугу ола дене тыге ыштен?”
9 Вашмут тыгай лиеш: ”Нуно Господь Юмыштын ойпидышыжым пудыртеныт, йот юмо-влаклан кумалаш да служитлаш тӱҥалыныт”.


10 Колышо верч ида шорт, ида ойгыро.

 Лучо пленыш наҥгайыме верч кочын шортса,

 вет тудо тетла мӧҥгеш ок пӧртыл,

 шочмо мландыжым ок уж».



11 Вет Иуда кугыжа Шаллум, Иосий эрге, нерген – тудо шке ачаж деч вара кугыжаланен да тышеч наҥгайыме лийын – Господь тыге ойла: «Тудо тышке ок пӧртыл,
12 но пленыш наҥгайыме верыште кола, тиде мландым тетла ок уж.


13 Ойго тудлан, кӧ шке пӧртшым чындымылык дене,

    кӱшыл пӧлемже-влакым закондымылык дене чоҥа,

 лишылъеҥже-шамычым яра ыштыкта,

 пашадарым ок тӱлӧ.


14 Тудо ойла: ”Шкаланем кугу пӧртым,

 йоҥгыдо кӱшыл пӧлеманым, чоҥем”.

 Окна-влакым шкаланже ышта,

 кедр дене комыжла, йошкар чия дене чиялта.


15 Мо, кедр дене чоҥымо полатыште илымет

    тыйым кугыжам ышта шонет?

 Тыйын ачат кочкын да йӱын,

 но чын суд ден чын пашам ыштен,

 сандене тудын дене чыла сай лийын.


16 Тудо йорло ден незерын пашаштым тӱткын шымлен,

 садланак тудын дене сай лийын.

 Тыге ыштымыже Мыйым палымым ок ончыкто мо? – ойла Господь. –


17 Но тыйын шинчат ден шӱмет сутланат,

 лач шкаланет пайдам кычалыт,

 титакдыме вӱрым йоктараш,

    весе-влакым темдаш, шыгыремдаш шонат!


18 Сандене Иуда кугыжа Иоаким, Иосий эрге, нерген Господь тыге ойла:

 ”Огыт шорт тудын шотышто, тыге ойлен:

 ’Ох, изаем!’ але ’Ох, акаем!’

 Огыт шорт тудын шотышто, тыге ойлен:

 ’Ох, мемнан озана! Ох, кугу кугыжана!’


19 Осёлым тойымо семын тудым тоят:

 шӱдырен луктыт ола гыч,

 Иерусалим капка деч умбаке кудалтат.


20 Кӱзӧ Ливаныш да кычкыре,

 Васаныште йӱкетым кугемде

 да Аварим курык гыч кычкыре,

 вет чыла таҥет улыт кырен шалатыме.


21 Сайын илымет годым Мый тылат ойленам,

 но тый каласышыч: ’Ом тӱҥал колышташ!’

 Самырык жап гычак тыге ыштенат,

 Мыйын йӱкем колыштын отыл.


22 Вуйлатышет-влакым мардеж наҥгая,

 таҥет-влак пленыш каят.

 Чыла осал пашатлан тый вожылмашыш, намысыш пурет!


23 Ливаныште илыше,

 кедр пушеҥгылаште пыжашым оптышо!

 Могай тый мыскынь лият,

 кунам азам ыштыме годсо гай орлык тыйым авалта!



24 Шке денем товатлем! – ойла Господь. – Тый, Иуда кугыжа Иехоний, Иоаким эрге, Мыйын пурла кидыштем печатян шергаш лият ыле гынат, Мый тыйым тушечынат луктын кудалтем ыле.
25 Мый тыйым Вавилон кугыжа Навуходоносор ден халдей-влак кидыш пуэм – нуно чонетым кычалыт, нунын деч тый лӱдат!
26 Мый тыйым да аватым, кӧ тыйым ыштен, йот элыш поктен колтем – тушто те шочын огыдал, но тушан коледа.
27 А пӧртылаш шонымо мландышкыда тетла огыда пӧртыл”».


28 Тиде айдеме, Иехоний, пудыргышо кӧршӧк,

 кӱлдымӧ, нигӧлан йӧрдымӧ ате мо?

 Молан тудо да йочаже-влак

    нунылан палыдыме мландыш поктен колтымо улыт?


29 О мланде, мланде, мланде!

 Господьын шомакшым колышт!


30 Тыге ойла Господь:

 «Теве мом тиде айдеме нерген возыза:

 ”Йочадыме, сай илышым уждымо”.

 Тудын тукымжо гыч нигӧ сай илышым ок уж,

 нигӧ Давидын престолышкыжо ок шич,

 Иуда мландын вуйлатышыже ок лий».






ПРОРОК ИЕРЕМИЙЫН КНИГАЖЕ

23 Глава

1 Израиль калыкым айда-лийже ончышо кӱтӱчӧ-влаклан ойго! 9 Шояк пророк-влакым судитлымаш. 33 Господьын шомакше пророклан неле нумалтыш мо?

1 «Ойго кӱтӱчӧ-влаклан, кӧмыт Мыйын кӱтӱэмын шорыкшо-влакым пытарат, нуным шалатен колтат!» – ойла Господь.
2 Сандене Господь, Израильын Юмыжо, Тудын калыкшым кӱтышӧ кӱтӱчӧ-влаклан тыге ойла: «Те шорыкем-влакым шалатенда да поктен колтенда, нуным ончен огыдал. Осал пашаланда ынде Мый тендам мут кучаш шогалтем, – ойла Господь. –
3 Кӱтӱэм гыч утаралт кодшо-влакым Мый поктен колтымо чыла эл гыч погем да шке кӱтымӧ верышкышт пӧртылтем – нуно тӱлаҥаш да шукемаш тӱҥалыт.
4 Нунылан Мый кӱтӱчӧ-влакым пуэм, кудышт нуным кӱташ тӱҥалыт. Шорыкем-влак тетла огыт лӱд, огыт ӧрткӧ да огыт йом, – ойла Господь. –


5 Тыгай кече-влак толыт, – ойла Господь, –

 кунам Мый Давид тукым гыч чын ыштыше Игым нӧлталам.

 Тудо шот дене вуйлатыше Кугыжа лиеш,

 мландымбалне чын суд ден чын пашам ышта.


6 Тудын кечылаштыже Иуда утаралтеш,

 Израиль тыныслын илаш тӱҥалеш.

 Теве Тудын лӱмжӧ, тыге Тудым лӱмдат:

 ”Господь – мемнам чыныш лукшына!”



7 Сандене тыгай кече-влак толыт, – ойла Господь, – кунам тетла огыт каласе: ”Израиль эрге-влакым Египет мланде гыч лукшо Господь дене товатлем”,
8 но маныт: ”Израиль тукымым йӱдвел мланде гыч да поктен колтымо чыла мландыж гыч лукшо да кондышо Господь дене товатлем”. Тунам нуно шке мландыштышт илаш тӱҥалыт».



9 Пророк-влак нерген.

 Шӱмем кӱрышталтеш, чыла луэм чытыра!

 Улам мый йӱшӧ айдеме гай,

 кӧм йошкар арака сеҥен.

 Чыла тиде – Господьлан кӧра

 да Тудын святой шомакше-влаклан кӧра.


10 Яжар-влак дене мланде темын,

 каргыме улмыжлан кӧра тудо тӱлыжга,

 ир мландыште улшо кӱтымӧ вер-влак кошкеныт.

 Осал корно дене нуно каят,

 кучемвийыштым чын огыл кучылтыт.


11 «Пророк ден иерей-влакат Юмым огыт шотло.

 Осал пашаштым Мый эсогыл шке пӧртыштем ужам! –

 ойла Господь. –


12 Садлан нунын корнышт пычкемыш, яклака лиеш:

 нуным шӱкалмеке, нуно тушанак камвозыт.

 Мут кучыктымо ийын Мый ӱмбакышт

    кугу туткарым колтем, – ойла Господь. –


13 Самарийысе пророк-влакын ушдымылыкыштым Мый ужынам:

 Ваалын лӱмжӧ дене нуно пророклен ойленыт,

 Мыйын Израиль калыкем чын корно гыч кораҥденыт.


14 Но Иерусалимысе пророк-влакын пашашт эше шучкырак:

 яжарланат, шоякым ыштен илат,

 нигӧ осал пашаж деч ынже кораҥ манын,

 осалым ыштыше-влакым кумылаҥден шогат.

 Нуно чыланат Мылам Содом гай лийыныт,

 тушто илыше-шамыч Гоморра гай улыт».*а


15 Сандене пророк-влак шотышто Господь Саваоф тыге ойла:

 «Нунылан арымшудым пукшем, аяр вӱдым йӱктем,

 вет Иерусалимысе пророк-влакын осалышт

    мланде мучко шарлен!»


16 Тыге ойла Господь Саваоф:

 «Тыланда ойлышо пророк-влакым ида колышт,

 нуно тендам ондалат!

 Нуно Мыйын шомакем огыл,

    а шке шонен лукмыштым ойлат.


17 Мыйым шотлыдымо-влаклан нуно чарныде ойлат:

 ”Господь каласен: тендан дене тыныс лиеш”.

 Ӱскырт шӱмыштын ӱжмыж почеш илыше-влаклан ойлат:

 ”Ойго тендан деке ок тол”».


18 Но кӧ нунын кокла гыч Юмын каҥашыштыже лийын,

 кӧ ужын да Тудын шомакшым колын?

 Кӧ тӱткын колыштын да колын?


19 Теве Господьын тӱтанже кугу шыде дене толеш,

 озыркан мардеж нӧлталтеш,

 осал еҥ-влакын вуйышт ӱмбалне пӧрдеш.


20 Мо шӱмыштыжӧ уло, тудым шуктымешке,

 Господьын кугу шыдыже кораҥын огеш кае.

 Пытартыш кечылаште тидым раш умыледа.


21 «Нине пророк-влакым Мый колтен омыл,

 нуно шкеак куржын толыныт.

 Мый нунылан нимом увертарен омыл,

 а нуно пророклен ойленыт.


22 Мыйын каҥашыштем лийыт ыле гын,

 калыкемлан Мыйын шомакем увертарат

    да нуным осал корно ден осал пашашт деч кораҥдат ыле.


23 Мый лишне веле Юмо улам мо? – ойла Господь. –

 А тораштыже Юмо омыл мо?


24 Кертеш мо айдеме шолып верыш шылын шинчын,

 куштыжо Мый тудым ом уж ыле? – манеш Господь. –

 Мый чыла вере омыл мо – каваштат, мландыштат? – ойла Господь.



25 Мый колынам, мом нине пророк-влак Мыйын лӱмем дене шояклен увертарат. Нуно ойлат: ”Омым ужынам! Мый омым ужынам!”
26 Мыняр эше тиде шуйна? Ондалчыкым увертарыше, шонен лукмо шояштым ойлышо нине пророк-влак мом тӧчат?
27 Ала-кунам нунын ача-кочашт Вааллан кӧра Мыйын лӱмем монденыт. Нинат кызыт, икте-весыштлан омым каласкален, калыкемлан Мыйын лӱмем мондыктынешт.
28 Омым ужшо пророк тек тудым омо семын каласкала, а пророк, кӧлан Мыйын шомакем лийын, тек Мыйын шомакем чын увертара. Арва ден пырче коклаште могай икгайлык уло? – ойла Господь. –
29 Мыйын шомакем тул гай огыл мо, – ойла Господь, – кӱ курыкым шалатыше кугу чӧгыт гай огыл мо?



30 Сандене Мый икте-весышт деч Мыйын шомакем шолыштшо пророк-влак ӱмбаке каем, – ойла Господь. –
31 Нине пророк-влак ваштареш каем Мый, – ойла Господь, – йылмышт дене нуно куктыштыт, вара ойлат: ”Тидым Тудо каласен”.
32 Шояк омыштым пророк шомак семын увертарыше-влак ваштареш каем, – ойла Господь. – Омыштым нуно каласкалат да, ондалчык шомакышт дене алгаштарен, Мыйын калыкем чын корно гыч кораҥдат. Мый нуным колтен омыл, тидым ышташ кӱштен омыл. Тиде калыклан нуно нимогай пайдам огыт кондо, – ойла Господь.



33 Кунам тиде калык, пророк але иерей тый дечет йодыт: ”Могай пророк шомакым Господь неле нумалтыш семын ӱмбакет пыштен?”,*б нунылан каласе: ”Те мыланем неле нумалтыш улыда. Тыге ойла Господь: Мый тендам коден каем”.
34 Пророк, иерей але калык кокла гыч иктаж-кӧ ”Господь деч неле нумалтыш” манын каласа гын, Мый тиде айдемым да тудын ешыжым наказатлем.
35 Тыге йодса икте-весыда деч, иза – шке шольыж деч: ”Мом вашештен Господь?” але ”Мом каласен Господь?”
36 А ”Господь деч неле нумалтыш” манын ончыкшым ида ойло, вет шкендан шомакда тыланда неле нумалтышыш савырна – те илыше Юмын, Господь Саваофын, мемнан Юмынан шомакшым вес семын савыреда.
37 Пророклан тыге ойлыза: ”Мом тылат Господь вашештен?” але ”Мом Господь каласен?”
38 Но те ”Господь деч неле нумалтыш” манын эше ойлаш тӱҥалыда гын, Господь тыге ойла: ”Господь деч неле нумалтыш” манын ойлымыланда – кеч Мый тыланда тыге ида ойло манын кӱштенам, –
39 Мый тендам йӧршешлан мондем. Тендам да тиде олам, кудым Мый тыланда да ача-кочаланда пуэнам, Шке дечем кораҥдем.
40 Тендам Мый курымаш намыс да мыскылымаш дене леведам, кудышт нигунам огыт мондалт».





*а 23:14 Ончо: Тӱҥ 18-19 гл.

*б 23:33 Тыште кучылтмо еврей йылмысе «масса» шомакым ’неле нумалтыш’ да ’пророк шомак’ семынат кусараш лиеш.




ПРОРОК ИЕРЕМИЙЫН КНИГАЖЕ

24 Глава

Смоква саска дене темыме кок комдо.

1 Господь мылам тыгай кончымашым ончыктен: теве Господьын храмже ончылан смоква саска дене темыме кок комдым шынденыт. Тидыже Вавилон кугыжа Навуходоносорын Иерусалим гыч Иуда кугыжа Иехонийым, Иоаким эргым, Иуда мландын онжо-влакым, плотник ден апшат-шамычым Вавилоныш наҥгайымыж деч вара лийын.
2 Ик комдышто эн ончыч погымо чапле смоква лийын, а вес комдыштыжо – пеш уда, кочкашат йӧрдымӧ саска.
3 Господь мый дечем йодын: «Мом тый ужат, Иеремий?» Мый вашештенам: «Смоквам. Сай саска-влак пеш сай улыт, а уда-влак тынар чот уда, нуным эсогыл кочкашат ок лий».



4 Тунам мыланем Господьын шомакше лийын:
5 «Тыге ойла Господь, Израильын Юмыжо: Иуда мланде гыч поктен наҥгайыме еҥ-влакымат Мый нине сай смоква саска семын сайлан шотлем, нуным Мый тышечын халдей-влакын мландышкышт колтенам.
6 Мый нунын ӱмбак порын ончалам да тиде мландыш пӧртылтем. Мый нуным ом шалате, а чоҥен пеҥгыдемдем, ом кукло, а угыч шындем!
7 Мыйым палышт, Мыйын Господь улмем умылышт манын, Мый нунын шӱмыштым уэмдем. Нуно Мыйын калыкем, а Мый Юмышт лиям, вет нуно Мый декем уло шӱм-чонышт дене савырнат.



8 А уда смоква-влак нерген, кудышт кочкашат огыт йӧрӧ, Господь тыге ойла: Иуда кугыжа Седекийым, тудын онжо-влакым да Иерусалимын утаралт кодшыжо-влакым, кӧмыт тиде мландыштак илаш кодыныт, тыгак Египетыште илыше-влакым Мый нине саска гайым ыштем.
9 Мый тыге ыштем: мландымбалысе чыла кугыжанышлан нуно шучко, йырнык лийыт. Чыла вере, кушко Мый нуным поктен колтем, нуным игылташ да койдараш, воштылаш да каргаш тӱҥалыт.
10 Мый нунын ӱмбак кердым, шужымашым да шучко черым колтем: нунылан да ача-кочаштлан пуымо мландем гыч нуно пытарыме лийыт».






ПРОРОК ИЕРЕМИЙЫН КНИГАЖЕ

25 Глава

1 Шымле ий пленыште лийшаш нерген пророклен ойлымаш. 15 Господь чыла калыклан судым ышта.

1 Иуда кугыжа Иоакимын, Иосий эргын, нылымше ий вуйлатымыж годым – Вавилон кугыжа Навуходоносор тунам икымше ий кугыжаланен – пӱтынь Иуда калык шотышто Иеремийлан теве тыгай шомак лийын.
2 Тудым пророк Иеремий Иуда калыклан да Иерусалимыште илыше чыла еҥлан каласен:
3 «Иуда кугыжа Иосийын, Амон эргын, латкумшо ий вуйлатымыж гыч тачысе кече марте – чылаже коло кум ий – Господь мылам шке шомакшым ойлен шоген. Мый тудым тыланда угыч да угыч ойленам, но те мыйым колыштын огыдал.
4 Господь тендан деке пророк тарзыже-влакым угыч да угыч колтен, но те нуным колыштын огыдал, пылышдам савырен огыдал.
5 Тыланда ойленыт: ”Тек кажныже шке осал корныж гыч, осал пашаж деч кораҥеш! Тунам те Господьын тыланда да ача-кочаланда курым-курымешлан пуымо мландыштыже илаш тӱҥалыда.
6 Вес юмо-влак почеш ида кошт, нунылан ида служитле да ида кумал, Мыйым осал паша дене ида шыдештаре, тунам Мый тыланда ойгым ом колто”.
7 Но те Мыйым колыштын огыдал, – ойла Господь. – Осал пашада дене Мыйын шыдем луктында, шке ӱмбакыда ойгым конденда.



8 Садлан Господь Саваоф тыге ойла: ”Мыйын мутем те колыштын огыдал,
9 сандене Мый йӱдвелысе чыла калыкым да шке тарзем, Вавилон кугыжа Навуходоносорым, ӱжын кондем. Нуным Мый тиде мланде, тыште илыше-влак да йыр улшо чыла калык ӱмбаке колтем, – ойла Господь. – Тыште Мый чыла пытарем – шучкылык ден воштылчыкыш савырем, да тиде мланде курымешлан пустаҥеш.
10 Мый куаныме ден веселитлыме йӱклан, каче ден оръеҥ йӱклан, вакшкӱ йӱк ден светильникын волгыдыжлан мучашым ыштем.
11 Тиде мланде пӱтынек шучкылыкыш савырна, пустаҥдыме лиеш. А нине калык-влак шымле ий Вавилон кугыжан кулжо лийыт.



12 Но шымле ий эртымеке, Мый Вавилон кугыжам да тудын калыкшым осал пашаштлан мут кучаш шогалтем, – ойла Господь. – Халдей-влакын мландыштым Мый курымешлан пустаҥдем.
13 Мом Мый тиде мланде шотышто каласенам – мом тиде книгаште возымо да Иеремий калык-влак ваштареш пророклен ойлен – Мый чылажымат шуктем.
14 Вет нуно шкештат шуко калыкын, кугу кугыжа-влакын кулышт лийыт – Мый нунылан мом ыштымышт почеш, пашашт почеш пӧртылтем”».



15 Господь, Израильын Юмыжо, мылам тыге каласен: «Шыдемын аракажым темыман тиде чашым кидем гыч нал да, кӧмыт деке Мый тыйым колтем, нине калыклан йӱктӧ.
16 Нуно йӱыт да тайнышташ тӱҥалыт, а Мыйын колтымо кердым ужмекышт, ушышт кая».
17 Мый Господьын кидше гыч чашым налынам да чыла калыкым, кӧмыт деке мыйым Господь колтен, тушеч йӱктенам:
18 Иерусалимым, Иуда мландын олаже-влакым, тудын кугыжа ден онжо-шамычым – нуным пустаҥдаш, шучкылык ден воштылчыкыш лукташ, каргымашыш савыраш манын, тыге ыштенам. Тидым те кызыт ужыда.
19 Тыгак фараоным, Египет кугыжам, тарзе ден тӧраже-влакым, тудын уло калыкшым йӱктенам,
20 нунын коклаште илыше чыла йот тукым еҥ-влакым, Уц мландын чыла кугыжажым, Филистим мландын чыла кугыжажым, Аскалоным, Газам, Екроным, Азотын утаралт кодшыжо-влакым,
21 Едомым, Моавым, Аммон эрге-шамычым,
22 Тирын чыла кугыжажым, Сидонын чыла кугыжажым, теҥыз вес велысе отро-влакын кугыжаштым,
23 Деданым, Фемам, Бузым да вуйвичкыжысе ӱпыштым тӱредше чыла еҥым,
24 Аравийын чыла кугыжажым, ир мландыште илыше тӱрлӧ калыкын кугыжаштым,
25 Зимрин чыла кугыжажым, Еламын чыла кугыжажым, Мидийын чыла кугыжажым,
26 йӱдвелысе чыла кугыжам, лишне да умбалне улшымат – икте почеш весым. Мый мландымбалысе чыла кугыжанышым йӱктенам, а Сесах кугыжа пытартышлан йӱын.
27 «Каласе нунылан: ”Тыге ойла Господь Саваоф, Израильын Юмыжо: Йӱза, руштса, укшичса, ӱмбакыда колтымо кердем деч камвочса, тетла ида кынел!”
28 А кидет гыч чашым налаш да йӱаш тореш лийыт гын, нунылан каласе: ”Господь Саваоф тыге ойла: тыланда садак йӱаш логалеш!
29 Мыйын лӱмем дене лӱмдымӧ тиде ола ӱмбак Мый ойгым колтем. А те мут кучаш шогалтыде кодыда мо? Уке, те мут кучыде огыда код, вет Мый мландымбалне илыше чыла еҥ ӱмбаке кердым ӱжам, – ойла Господь Саваоф”.



30 Сандене нунылан чыла тиде пророк шомакым увертаре. Каласе нунылан:

 ”Кӱшычын Господь лев семын ырла,

 святой илыме верже гыч йӱкшым кугемда,

 шке шорык кӱтӱжӧ ӱмбаке шучкын ырла.

 Мландымбалне илыше чыла еҥ ӱмбаке

    Тудо виноградым тошкышо семын кычкыралеш.


31 Мланде тӱр марте гӱжлымӧ йӱк солна,

 вет Господь калык-влакым судитла:

 кажныжым Тудо мут кучаш шогалта,

 осал еҥым кердылан пуа, – ойла Господь”.


32 Тыге ойла Господь Саваоф:

 ”Теве ик калык деч вес калык дек туткар толеш,

 мланде тӱр гыч кугу тӱтан нӧлталтеш!”



33 Господьын пуштмыжо-влак тудо кечын чыла вере – ик мланде тӱр гыч весе марте – кияш тӱҥалыт. Нунын шотышто огыт ойгыро, нуным поген огыт нал, огыт тойо – мландымбалне нуно терыс семын кияш тӱҥалыт.


34 Шортса, кӱтӱчӧ-влак, магырыза,

 кӱтӱм вӱден наҥгайыше-шамыч, ломыжышто пӧрдалза!

 Вет тендам шӱшкылмӧ да шалатыме кече толын шуын –

 шергакан ате семын камвозын пудыргеда.


35 Огеш лий кӱтӱчӧ-влаклан шылын утлымо вер,

 кӱтӱм вӱден наҥгайыше-шамычлан – утаралтмаш.


36 Шокта кӱтӱчӧ-влакын шортмо йӱкышт,

 кӱтӱм вӱдышӧ-шамычын магырымышт –

 вет Господь кӱтымӧ верыштым пустаҥден.


37 Господьын йӱлышӧ шыдыж деч

    тымык кӱтымӧ вер-влак пытат.


38 Тудо – илыме верже гыч лекше лев гай!

 Пустаҥдышын кугу шыдыж деч,

 Тудын йӱлышӧ шыдыж деч

 ты кундем ир мландыш савырнен».






ПРОРОК ИЕРЕМИЙЫН КНИГАЖЕ

26 Глава

1 Иерей ден пророк-влак Иеремийым пушташ таратат. 20 Пророк Урийым пуштыт.

1 Иуда кугыжа Иоакимын, Иосий эргын, вуйлаташ тӱҥалмыж годым Господь деч тыгай шомак лийын.



2 Тыге Господь ойла: «Господьын пӧртшын кудывечышкыже шогал да Иуда мландысе олалаште илыше-влаклан, кӧмыт Господьын пӧртышкыжӧ кумалаш толыт, Мыйын ойлаш кӱштымӧ чыла шомакем увертаре, ик мутымат ит кораҥде.
3 Ала нуно колыштыт да осал корнышт гыч кораҥыт. Тунам Мый осал пашам ыштымыштлан ӱмбакышт туткарым колташ шонымем вашталтем.
4 Каласе нунылан: ”Тыге ойла Господь: те Мыйым огыда колышт, Мыйын тыланда пуымо законем шукташ огыда тӱҥал гын,
5 тендан деке колтымо, угыч да угыч колтымо Мыйын пророк тарзем-влакын ойлымыштым огыда колышт гын, – а те нуным колыштын огыдал, –
6 мом Силом дене ыштенам, тиде пӧрт денат тидымак ыштем. Мландымбалысе чыла калык тиде олам каргаш тӱҥалеш”».



7 Чыла тиде шомакым Иеремий Господьын пӧртыштыжӧ увертарен. Иерей ден пророк-влак да уло калык тудым колыштыныт.
8 Иеремий Господьын уло калыклан мом ойлаш кӱштымыжым каласен шуктен веле, тудым иерей ден пророк-влак да уло калык тунамак пӱтырен кученыт да каласеныт: «Тый колышаш улат!
9 Молан тый ”Тиде пӧрт дене Силом семын лиеш, а тиде ола пустаҥеш, илыше-влак деч посна кодеш” манын, Господьын лӱмжӧ дене пророклен ойлет?» Тыге уло калык Господьын пӧртыштыжӧ Иеремий ваштареш шогалын.



10 Кунам тидын нерген Иуда мландын онжо-влак колыныт, нуно кугыжан пӧрт гыч Господьын пӧртшӧ деке толыныт да тушто У капка воктеке шинчыныт.
11 Иерей ден пророк-влак он-шамыч ден уло калыклан тыге каласеныт: «Тиде айдеме колышаш! Мом тудо тиде ола ваштареш пророклен ойлен, те шке пылышда дене колында».



12 Тунам Иеремий он-влак ден уло калыклан каласен: «Мом тиде пӧрт ден ола ваштареш каласымым колында, тидым пророклен ойлаш мыйым Господь колтен.
13 Осал корныда гыч кораҥза, уда пашам ыштымым чарныза да Господь Юмыдан йӱкшым колыштса. Тунам Господь тыланда сӧрымӧ туткаржым ок колто.
14 А мый тендан кидыште улам: мом те сай да чынлан шотледа – мый денем тудым ыштыза.
15 Но иктым палыза: те мыйым пуштыда гын, тендан ӱмбалне, тиде ола да тушто илыше-влак ӱмбалне титакдыме вӱр лиеш. Вет Господь чынжымак мыйым тендан дек чыла тиде шомакым каласаш колтен».



16 Тунам он-влак ден уло калык иерей ден пророк-шамычлан каласеныт: «Тиде айдеме колышаш огыл, вет тудо мыланна Господь Юмынан лӱмжӧ дене ойлен».
17 Калык кугурак-влак кокла гычат икмынярын кынел шогалыныт да погынышо уло калыклан каласеныт:
18 «Иуда кугыжа Езекий вуйлатыме жапыште Морасфа гыч Михей пророклен ойлен. Тудо уло Иуда калыклан каласен: ”Господь Саваоф тыге ойла: Сионым пасу семын куралыт, Иерусалим кӱ орашке савырна, а тиде курыкышто, кушан Юмын пӧртым чоҥеныт, чодыра кушкын шогалеш!”
19 Иуда кугыжа Езекий да уло калык тудым тидлан пуштыныт мо? Езекий Господь деч лӱдын огыл мо, Тудым сӧрвален огыл мо? Тунам Господь нунылан сӧрымӧ туткаржым колтен огыл. А ме шкаланна кугу ойгым кычалына!»



20 Господьын лӱмжӧ дене тыгак Кириаф-Иарим гыч Урий, Шемай эрге, пророк шомакым ойлен. Тиде ола ден мланде нерген тудо Иеремийын каласыме шомакшымак увертарен.
21 Кунам Урийын шомакшым Иоаким кугыжа, тыгак тудын сарзывуйжо ден онжо-влак колыныт, кугыжа тудым пушташ шонен. Тидым пален налмеке, Урий лӱдын да Египетыш куржын.
22 Но Иоаким кугыжа Египетыш Элнафаным, Ахбор эргым, да пеленже икмыняр еҥым колтен.
23 Нуно Урий почеш Египетыш каеныт да тудым Иоаким кугыжа деке конденыт. Кугыжа пророкым керде дене руэн пушташ, а капшым тыглай калыкын шӱгарлашкыже кудалташ кӱштен.



24 А Иеремий велке Ахикам, Шафан эрге, шогалын да тудым калыклан пушташ пуэн огыл.






ПРОРОК ИЕРЕМИЙЫН КНИГАЖЕ

27 Глава

Иуда кугыжаныш Вавилонын кидше йымак логалеш.

1 Иуда кугыжа Иоакимын,*а Иосий эргын, вуйлаташ тӱҥалмыж годым Иеремийлан Господь деч тыгай шомак лийын.



2 Господь мылам тыге каласен: «Шкаланет омытам ыште, тушан шӱштӱштым йӧнештаре да нуным шӱйышкет чикте.
3 Вара тыгайымак Идумей ден Моавын кугыжаштлан, Аммон эрге-влакын кугыжаштлан, Тир ден Сидонын кугыжаштлан уверзышт-влак дене колто – нунышт Иуда кугыжа Седекий деке Иерусалимыш толыныт.
4 Тек нуно озаштлан, шке кугыжашт-влаклан, тыге каласат: ”Господь Саваоф, Израильын Юмыжо, тыге ойла:
5 Кугу куатем дене, нӧлталме кидем дене Мый мландым, тыгак тушто илыше айдеме ден янлык-влакым ыштенам. Тудым Мый кӧлан шонем, тудлан пуэм.
6 Кызыт Мый чыла нине мландым Навуходоносор тарземын, Вавилон кугыжан, кидышкыже пуэм. Эсогыл янлык-влак тудым колышташ тӱҥалыт.
7 Чыла калык Навуходоносорын, тудын эргыжын да уныкажын кулжо лиеш. Вара тудын мландыжланат жап шуэш, да шуко калык ден кугу кугыжа-влак тудым кулыш савырат.



8 Иктаж-могай калык але кугыжаныш Вавилон кугыжа Навуходоносорын кулжо лияш ок келше, тудын омытажым шӱйышкыжӧ чикташ ок пу гын, Мый тыгай калыкым керде, шужымаш да шучко чер дене наказатлем, – ойла Господь, – кугыжан кидше дене нуным пытарем.
9 Пророк, мужедше, омо гоч шинчанужшо, колышын чонжым ӱжын лукшо да юзо-влакдам ида колышт. Нуно тыланда ойлат: ”Те Вавилон кугыжан кулжо огыда лий”.
10 Тендам шке мландыда гыч торашке колташ манын, нуно тыланда шоя пророк шомакым ойлат. Мый тендам тышечын поктен колтем, да те пытеда.
11 А кудо калык Вавилон кугыжан омытажым шке шӱйышкыжӧ чикташ пуа да тудын кулжо лиеш, тыгайым Мый шке мландыштыжак кодем, – ойла Господь. – Тудо тушто илаш да ты мландым курал-ӱдаш тӱҥалеш”».



12 Чыла нине шомакым мый Иуда кугыжа Седекийлан ойленам: «Вавилон кугыжан омытажым шӱйышкыда чикташ пуыза! Тудын да калыкшын кулжо лийза – тунам илаш тӱҥалыда!
13 Молан тылат да калыкетлан керде, шужымаш да шучко чер деч колаш? Вет Вавилон кугыжан кулжо лияш тореш лийше кажне калык дене Господь тыге лиеш манын шижтарен ойлен.
14 Пророк-влакын ”Вавилон кугыжан кулжо огыда лий” манын ойлымыштым ида колышт, вет нуно тыланда шояк пророк шомакым кутырат.
15 ”Мый нуным колтен омыл, – ойла Господь, – нуно Мыйын лӱмем дене шоякым пророклен кутырат. Нуным колыштыда гын, Мый тендам поктен колтем, да те пытеда – те шкежат да тыланда пророкла ойлышо пророк-влакат!”»



16 Вара мый иерей-влак ден уло калыклан каласенам: «Господь тыге ойла: ида колышт пророк-влакдам, кӧмыт тыланда ”Господьын пӧртысӧ ате-ӱзгар Вавилон гыч вашке пӧртылтымӧ лиеш” манын ойлат. Нуно тыланда шоякым увертарат.
17 Ида колышт нуным, Вавилон кугыжан кулжо лийза – тунам илаш тӱҥалыда! Молан тиде олам шаланымашке шукташ?
18 Нуно пророк улыт да Господьын шомакше нунын дене гын, Господьын пӧртыштыжӧ, Иуда кугыжан пӧртыштыжӧ да Иерусалимыште кодшо ате-ӱзгар Вавилоныш наҥгайыме ынже лий манын, тек Господь Саваоф деч сӧрвалат.
19 Вет колонно, ”теҥыз” манын лӱмдымӧ чан, той орва да моло ӱзгар шотышто Господь Саваоф тыге ойла – нунышт эше тиде олаштак улыт,
20 Иуда кугыжа Иехонийым, Иоаким эргым, Иуда мланде ден Иерусалимын тӧраже-влакым Иерусалим гыч Вавилоныш наҥгайымыж годым Вавилон кугыжа Навуходоносор нине ӱзгарым пеленже налын огыл, –
21 тыге ойла Господь Саваоф, Израильын Юмыжо, Господьын пӧртыштыжӧ, Иуда кугыжан пӧртыштыжӧ да Иерусалимыште кодшо ате-ӱзгар шотышто:
22 ”Тудым Вавилоныш наҥгаят, – ойла Господь. – Пӧртылташ шонымешкем, тудо тушанак кодеш. Тиде жап шумеке, Мый тудым налам да тиде верыш пӧртылтем”».





*а 27:1 Тыште, очыни, Седекий кугыжа нерген ойлалтеш.




ПРОРОК ИЕРЕМИЙЫН КНИГАЖЕ

28 Глава

Иеремий ваштареш шоя пророк Ананий шогалеш.

1 Тудо ийынак визымше тылзынже – Иуда кугыжа Седекийын кугыжаланаш тӱҥалмекше, тудын нылымше ий вуйлатымыж годым – Гаваон гыч пророк Ананий, Азур эрге, Господьын пӧртыштӧ иерей ден уло калыкын шинча ончылнышт мыланем каласен:
2 «Тыге ойла Господь Саваоф, Израильын Юмыжо: Мый Вавилон кугыжан омытажым шалатем.
3 Кок ий гыч Господьын пӧртшын чыла ате-ӱзгаржым, кудым Вавилон кугыжа Навуходоносор тышеч налын да Вавилоныш наҥгаен, Мый тиде верыш пӧртылтем.
4 Мый Иуда кугыжа Иехонийым, Иоаким эргым, тыгак пленыш налме да Вавилоныш наҥгайыме чыла Иуда эрге-влакым тиде верыш пӧртылтем, – ойла Господь, – вет Мый Вавилон кугыжан омытажым шалатем».



5 Пророк Иеремий Господьын пӧртыштыжӧ шогышо иерей ден уло калыкын шинча ончылнышт пророк Ананийлан тыгай вашмутым пуэн.
6 Пророк Иеремий каласен: «Тек тыге лиеш, тек Господь тыге ышта! Тек Тудо ойлымо пророк шомакетым шукта – Вавилон гыч Господьын пӧртшын чыла ате-ӱзгаржым да пленыш налме еҥ-влакым тиде верыш пӧртылта!
7 Но колышт, мом мый тыланет да уло калыклан каласем:
8 тый дечет да мый дечем ончыч лийше пророк-влак шуко мланде ден кугу кугыжанышлан нунын дене сар, туткар да чер лийшаш нерген шукертсек ойленыт.
9 А иктаж пророк тыныс лийшашым ойлен гын, тудым Господьын колтымо чын пророклан тунам шотленыт, кунам шомакше шукталтын».



10 Тунам пророк Ананий пророк Иеремийын шӱйжӧ гыч омытам кудашын да шалатен.
11 Уло калык ончылно тудо тыгай шомакым каласен: «Тыге ойла Господь: теве тыге Мый кок ий гыч Вавилон кугыжа Навуходоносорын чыла калыкын шӱйышкышт чиктыме омыташтым шалатем!» Вара пророк Иеремий шке корныж дене ошкылын.



12 Пророк Иеремийын шӱйыштыжӧ лийше омытам пророк Ананийын шалатымекыже, Иеремийлан Господьын шомакше лийын:
13 «Кай да Ананийлан каласе: ”Тыге Господь ойла: тый пу омытам шалатенат, но олмешыже кӱртньӧ омытам ыштет.
14 Господь Саваоф, Израильын Юмыжо, тыге ойла: нине калык Вавилон кугыжа Навуходоносорын кулжо лийышт манын, Мый шӱйышкышт кӱртньӧ омытам чиктем. Нуно тудын кид йымалныже лийыт. Мый тудын кидыш эсогыл янлык-влакым пуэм”».



15 Пророк Иеремий пророк Ананийлан каласен: «Колышт, Ананий! Господь тыйым колтен огыл: тиде калыклан тый шояк ӱшаным пуэнат.
16 Садлан Господь тыге ойла: Мый тыйым мландымбач ӱштын кудалтем. Тый еҥ-влакым Господь ваштареш шогалаш таратенат, сандене тиде ийынак колет».
17 Тудо ийынак шымше тылзынже пророк Ананий колен.






ПРОРОК ИЕРЕМИЙЫН КНИГАЖЕ

29 Глава

1 Вавилон пленыште улшо Иуда калыклан Иеремий серышым воза. 24 Пророк Шемайын иерей Софонийлан возымо серышыже.

1 Теве серыш, кудым пророк Иеремий пленыш логалше кокла гыч илен кодшо он-влаклан, иерей ден пророк-шамычлан да уло калыклан Иерусалим гыч колтен. Нине еҥ-влакым Навуходоносор Иерусалим гыч Вавилоныш наҥгаен улмаш.
2 Тидыже Иехоний кугыжам, тудын аважым, евнух-влакым, Иуда мланде ден Иерусалимын онжо-шамычым, плотник ден апшат-влакым Иерусалим гыч пленыш наҥгайыме деч вара лийын.
3 Иеремий серышым Шафан эрге Елеас ден Хелкий эрге Гемарийлан кучыктен. Нуныжым Иуда кугыжа Седекий Вавилоныш Навуходоносор кугыжа деке колтен.



4 «Тыге ойла Господь Саваоф, Израильын Юмыжо, чылалан, кӧм Мый Иерусалим гыч Вавилон пленыш колтенам:
5 пӧртым чоҥыза да тушто илыза, сад-пакчам шындыза да тудын саскажым кочса.
6 Ӱдырым налза да эрге-ӱдырым шочыктыза, эргыланда ӱдырым налза да ӱдырдам марлан пуыза – тек нунынат йочашт шочыт. Шукемза тушто, ида шагалем!
7 Кушко Мый тендам колтенам, тудо олан эсенлыкше верч тыршыза, тудын верч кумалза, вет тушто эсен лиеш гын, тенданат эсен лиеш.



8 Господь Саваоф, Израильын Юмыжо, тыге ойла: тек коклаштыда улшо пророк ден мужедше-влак тендам огыт ондалкале, тыгак ужмо омыланда ида ӱшане.
9 Мыйын лӱмем дене нуно тыланда шояк пророк шомакым увертарат, Мый нуным колтен омыл, – ойла Господь.



10 Тыге ойла Господь: Вавилонлан палемдыме шымле ий эртымеке, Мый тендан дек мелын савырнем да сайым сӧрымӧ шомакем шуктем – тендам тиде верыш пӧртылтем.
11 Мом тендан шотышто ышташ шонем, Мый палем: Мый тыланда азапым огыл, а эсен илышым пӧлеклем, ончыкылык ден ӱшаным пуэм,– ойла Господь. –
12 Тунам те Мыйым сӧрвален йодыда, каеда да Мыланем кумалыда, да Мый тендам колам.
13 Те Мыйым кычалаш тӱҥалыда да муыда. Уло шӱм-чон дене кычалаш тӱҥалыда гын,
14 те Мыйым муыда, – ойла Господь, – да Мый тендам плен гыч пӧртылтем. Чыла калык деч, чыла мланде гыч, кушко поктен колтенам, Мый тендам погем, – ойла Господь, – кушеч тендам наҥгаенам, тушкак пӧртылтем.
15 Те ойленда: ”Господь мыланна пророк-влакым Вавилоныштат пуэн”.



16 Тыге Господь ойла Давидын престолыштыжо шинчыше кугыжа нерген, тыгак тиде олаште илыше уло калык нерген – пленыш наҥгайыдыме иза-шольыда-влак нерген, –
17 тыге Господь Саваоф ойла: Мый нунын ӱмбак кердым, шужымашым да шучко черым колтем. Мый нуным шӱйшӧ смоква саска гайым ыштем, кудышт кочкашат огыт йӧрӧ.
18 Мый нуным керде, шужымаш да шучко чер дене поктылаш тӱҥалам. Нуным ужын, мландымбалысе чыла кугыжаныш лӱдеш. Чыла калык коклаште, кушко поктен колтем, нуно каргымаш ден шучкылык, воштылчык ден мыскылымаш лийыт.
19 Вет нуно Мыйын шомакем колыштын огытыл, – ойла Господь, – тудым Мый пророк тарзем-влак гоч колтенам, угыч да угыч колтенам, но нуно колыштын огытыл.



20 А те, пленыш наҥгайыме-влак, кӧмытым Мый Иерусалим гыч Вавилоныш колтенам, Господьын шомакшым колыштса.
21 Колай эрге Ахав ден Маасей эрге Седекий шотышто, кӧмыт Мыйын лӱмем дене тыланда шоя пророк шомакым увертарат, Господь, Израильын Юмыжо, тыге ойла: Мый нуным Вавилон кугыжа Навуходоносор кидыш пуэм, да тудо нуным шинча ончылныда пуштеш.
22 Иуда мланде гыч Вавилоныш наҥгайыме-влак коклаште нунын дене кылдалтше тыгай каргымаш шочеш: ”Мом Господь Седекий да Ахав дене ыштен, тек тудымак тый денетат ышта – нуным Вавилон кугыжа тулеш йӱлалтен”.
23 Вет нуно Израильыште йырнык пашам ыштылыныт: лишылъеҥыштын ватышт дене маленыт, тыгак Мыйын лӱмем дене шояк мутым ойленыт – тидым ышташ Мый нунылан кӱштен омыл. Мый тидым палем, тидлан Мый танык улам, – ойла Господь».



24 Нехелам гыч Шемайлан каласе:
25 «Тыге ойла Господь Саваоф, Израильын Юмыжо: Иерусалимысе уло калыклан, иерей Софонийлан, Маасей эргылан, да моло иерейлан тый серышым шке гыч колтенат. Тушто Софонийлан возенат:
26 ”Господь тыйым Иодай олмеш иерейлан шогалтен. Господьын пӧртыштыжӧ эскерен шогаш кӱлеш: кажне ушдымылан, кӧ пророкла ойлаш тӱҥалеш, калып ден кепшылым чиктыман.
27 А молан тый тендан дене пророклен ойлышо Анафоф гыч Иеремийым от чаре?
28 Вет тудо мемнан декат Вавилоныш тыге ойлаш колтен: пленыште кужу жап лийыда. Пӧртым чоҥыза да тушто илыза, сад-пакчам шындыза да тудын саскажым кочса”».



29 Иерей Софоний тиде серышым пророк Иеремийлан лудын.
30 Тунам Иеремийлан Господьын шомакше лийын:
31 «Пленыш наҥгайыме еҥ-влаклан тыге каласаш колто: Нехелам гыч Шемай нерген Господь тыге ойла: Мый тудым колтен омыл, но Шемай тендан дене пророкла ойлен да шояк ӱшаным пуэн, –
32 тыге ойла Господь, – сандене Нехелам гыч Шемайым да тудын тукымжым мут кучаш шогалтем. Тиде калык коклаште тудын тукымжо ок код, могай порылыкым Мый шке калыкемлан ыштем, тудо ок уж, вет Шемай Господь ваштареш шогалаш таратен, – ойла Господь».

30 Глава

Господь калыкшым шке мландышкыже пӧртылташ сӧра.

1 Иеремийлан Господь деч тыгай шомак лийын:
2 «Тыге ойла Господь, Израильын Юмыжо: тылат каласыме чыла шомакем книгаш возо.
3 Жап шуэш, – ойла Господь, – кунам Мый плен гыч шке калыкем, Израиль ден Иудам, пӧртылтем, – ойла Господь. – Мый нуным кугезе кочаштлан илаш пуымо мландышкем угыч пӧртылтем, да нуно тушто оза лийыт».



4 Теве Господьын Израиль ден Иуда шотышто каласыме шомакше.
5 Тыге ойла Господь:

 «Шучкын кычкырыме йӱкым колына,

 чыла вере – лӱдмаш ден пудыранчык, а тыныс уке.


6 Йодыштса да шоналтыза: пӧръеҥ ышта мо азам?

 Но мом Мый ужам?

 Азам ыштыше ӱдырамаш семын пӧръеҥ-влак мӱшкырыштым кученыт,

 чурийышт нунын ошемын!


7 О, шучко лиеш тудо кече, тудын гай эше лийын огыл!

 Иаковлан тиде – орлыкан жап, но тудын деч утарыме лиеш.


8 Тудо кечын, – ойла Господь Саваоф, –

 Мый шӱйысӧ омытажым кудашам, шинчыржым шалатем.

 Тетла те йот калыкын кулжо огыда лий,


9 а Господь Юмыланда да шке кугыжаланда служитлаш тӱҥалыда –

 тудым Мый тыланда Давид тукым гыч шогалтем.


10 Тугеже, Иаков тарзем, ит лӱд,

 ит ӧрткӧ, Израиль! – ойла Господь. –

 Мый тыйым мӱндыр эл гыч утарем,

 пленыште улмо мланде гыч тукыметым кондем.

 Иаков пӧртылеш, ласкан да тыныслын илаш тӱҥалеш,

 нигӧ тудым ок лӱдыктӧ.


11 Мый пеленет улам, – ойла Господь. –

 Мый тыйым утарем!

 Пӱтынек пытарем чыла калыкым,

 кудышт коклашке тыйым шалатен колтенам,

 а тыйым ом пытаре.

 Но пашат почеш Мый тыйым чын наказатлем,

 мут кучыктыде ом кодо.


12 Тыге ойла Господь:

 тый чот эмганенат,

 сусыретым паремдаш ок лий.


13 Уке тыйым пыдал налше,

 сусыретлан эм уке, ок лий тыйым эмлаш.


14 Чыла йолташет-влак тыйым монденыт,

 тыйын шотышто огыт тургыжлане.

 Вет тушман семын Мый тыйым кыренам,

 кугу титакетлан, шотлаш лийдыме сулыкетлан

    пеш чот наказатленам.


15 Мом тый эмганыметлан варгыжат,

 чот корштымылан шортат?

 Кугу титакетлан, мучашдыме сулыкетлан кӧра

    Мый тый денет тыге ыштенам.


16 Но тыйым пытарыше-влак лийыт чыланат пытарыме,

 тушманет-влак лийыт пленыш наҥгайыме.

 Тыйым пустаҥдыше-шамыч шкешт лийыт пустаҥдыме,

 тыйым агыше-влак шкешт лийыт агыме.


17 Мый тыйым паремдем,

 сусыретым эмлем, – тыге ойла Господь. –

 Тыйым лӱмденыт: ”Кудалтен кайыме”, каласеныт:

 ”Теве Сион – нигӧ тудын шотышто ок тургыжлане!”


18 Тыге ойла Господь:

 Иаковын омашыже-влакым Мый шке верышкышт пӧртылтем,

 тудын илемже-влакым чаманен налам.

 Шке кӱкшакаштыже ола угыч чоҥымо лиеш,

 полат угыч нӧлталме лиеш.


19 Тушто тауштымо муро,

 куанен йывыртыше-влакын йӱкышт йоҥгаш тӱҥалыт.

 Мый чотыштым шукемдем, нуно огыт шагалем.

 Мый нунылан чапым пуэм,

 нуно ӱлыкшемдыме огыт лий.


20 Иаковын эргыж-влак ончычсо гай лийыт,

 калык Мыйын ончылнем вияҥеш,

 а нуным шыгыремдылше-влакым Мый мут кучаш шогалтем.


21 Нунылан он шкешт кокла гычак лиеш,

 шкешт кокла гычак вуйлатыше лектеш.

 Мый тудым лишемдем, да тудо Мый декем лишемеш.

 Кӧ Мый декем шке гыч лишемаш тоштеш? – ойла Господь. –


22 Те Мыйын калыкем, а Мый тендан Юмыда лиям».


23 Теве Господьын тӱтанже кугу шыде дене толеш,

 озыркан мардеж нӧлталтеш,

 осал еҥ-влакын вуйышт ӱмбалне пӧрдеш.


24 Мо шӱмыштыжӧ уло, тудым шуктымешке,

 Господьын кугу шыдыже кораҥын ок кае.

 Пытартыш кечылаште тидым раш умыледа.

31 Глава

1 Израиль калык шке мландышкыже пӧртылеш. 15 Господь Израильым лыпландара. 23 Юмын калыкын илышыже угыч ворана.




1 «Тудо жапыште, – ойла Господь, –

 Мый Израильын чыла тукымжын Юмыжо лиям,

 а нуно Мыйын калыкем лийыт.


2 Тыге ойла Господь:

 керде деч утаралт кодшо калык

    ир мландыште чаманен налме лиеш,

 Мый Израильым ласкалык верыш кондаш каем».


3 Господь мылам умбачын кончен да каласен:

 «Курымашле йӧратымаш дене тыйым йӧратем

 да тыланет порылыкем ончыктем.


4 Мый тыйым угыч чоҥен пеҥгыдемдем,

 да тый нӧлталме лият, Израиль ӱдыр!

 Тый угыч тимпаным налат

 да куанен йывыртыше-влак дене кушташ лектат,


5 Самарий курыклаште виноград аҥам угыч шындет.

 Виноградым куштышо-влак саскажым шкеак кочкыт.


6 Тыгай кече шуэш,

 кунам Ефрем курыклаште орол-влак кычкыралыт:

 ”Кынелза, Господь Юмына дек Сионыш кӱзена!”


7 Тыге ойла Господь: куанен мурыза Иаков нерген,

 калык-влак коклаште эн ончылно улшым чаплыза!

 Увертарыза, моктыза, тыге ойлыза:

 ”Господь, утаре шке калыкетым,

 Израиль деч мо кодшым!”


8 Кондем Мый нуным йӱдвел мланде гыч,

 мланде тӱр гычын погем.

 Нунын коклаште сокыр ден окшак-влак,

 мӱшкыран да азам ыштыше ӱдырамаш-влак –

 кугу тӱшка калык тышке пӧртылеш.


9 Толыт нуно шинчавӱд дене, кумалын,

 нуным Мый лыпландарен вӱден кондем.

 Вӱдйогын дек наҥгаем тӧр корно дене,

 тушто нуно огыт шӱртньӧ.

 Вет Мый улам Израильын ачаже,

 Ефрем – Мыйын кугэргым!


10 Колыштса, калык-влак, Господьын шомакшым!

 Увертарыза тора отролаште, каласыза тыге:

 ”Кӧ Израильым шалатен, Тудак пога,

 да кузе кӱтӱчӧ шке кӱтӱжым арала,

 туге тудым аралаш тӱҥалеш”.


11 Господь сулен налеш Иаковым

 да виянрак-влакын кидышт деч утара.


12 Нуно толыт да Сион курыкышто йывыртен кычкыраш тӱҥалыт,

 Господьын суапшым ужын, чурийышт куан дене волгалтеш –

 Тудо нунылан шыдаҥым, йошкар арака ден олив ӱйым,

 шорык ден ушкалым пуа.

 Лийыт нуно вӱдыжтарыме сад гай,

 ойгыштлан мучаш толеш.


13 Куанен кушташ тӱҥалыт ӱдыр-влак,

 рвезе ден шоҥго пӧръеҥ-шамыч.

 Мый шӱлыкыштым куаныш савырем,

 нуным лыпландарем, ойго деч вара куаным колтем.


14 Иерей-влакым эн сай кочкыш дене теммеш пукшем,

 Мыйын калыкем суапле пӧлекем дене темеш, – ойла Господь.


15 Тыге ойла Господь: Рамаште йӱк-йӱан шокта,

 мӱгырен шортмо, йӧсын кычкырыме йӱк солна.

 Рахиль шке йочаж-влак верч шортеш –

 нунышт уке улыт, садлан ынеж лыплане.


16 Тыге ойла Господь:

 ит шорт, шинчавӱдетым ит йоктаре,

 вет пашатлан тыйым пӧлек вуча, – увертара Господь, –

 тушман мланде гыч нуно пӧртылыт!


17 Ончыкылыкетлан уло ӱшан, – увертара Господь, –

 эргыч-влак шке мландышкышт пӧртылыт!


18 Колам Мый, кузе Ефрем шортеш:

 ”Тый мыйым мут кучаш шогалтенат,

 пуйто омыталан туныктыдымо ӱшкыжым наказатленат.

 Савыре мыйым, да мый пӧртылам,

 вет Тый мыйын Господь Юмем улат.


19 Кораҥынам чын корно гыч, но вара ӧкыненам,

 уш пурымеке, оҥем кыренам.

 Мый вожылмашыш пуренам, ӱҥышемынам,

 самырык жапемын намысшым нумалынам”.


20 Ефрем Мыланем шергакан эргым,

 йӧратыме йочам огыл мо?

 Кажне гана, кунам тудын нерген ойлем,

 тудым эре йӧратен шарналтем.

 Ефрем верч шӱм-чонем йӱла,

 тудым чаманен налде, Мый ом керт, – увертара Господь.


21 Шогалтыл шкаланет корным ончыктышо кӱ-влакым,

 меҥге-шамычым шогалте,

 ондак кайыме корнышкет шӱметым савыре.

 Пӧртыл, Израиль ӱдыр, пӧртыл шке олалашкет!


22 Мыняр тылат эше перныл кошташ,

 Юмо деч кораҥше ӱдыр?

 Уым ышта Господь мландымбалне:

 ӱдырамаш арала пӧръеҥым.

23 Тыге ойла Господь Саваоф, Израильын Юмыжо: кунам Мый нуным плен гыч пӧртылтем, Иуда мландыште да тудын олалаштыже угыч тыге ойлаш тӱҥалыт: ”Чынлык илыме вер, святой курык! Тек тыйым Господь суапландара!”
24 Иуда калык шке мланде пашаеҥже да кӱтӱчыжӧ-влак дене пырля тиде мландыште да тудын олалаштыже илаш тӱҥалеш.
25 Мый нойышылан йӱаш, улнышылан кочкаш пуэм».



26 Вара мый помыжалтым да шинчам почым. Ужмо омем чонемлан келшыше лийын.



27 «Теве кече-влак лишемыт, – ойла Господь, – кунам Мый Израиль ден Иуда мландым еҥ-влак да вольык дене темем.
28 Кузе Мый, куклен да сӱмырен, шалатен да пытарен, зияным конден, нуным эскерен шогенам, тугак Мый, угыч чоҥен да шынден, нуным эскерен шогаш тӱҥалам.
29 Тудо кечылаште тетла тыге ойлаш огыт тӱҥал: ”Ача-коча-влак шадырге виноградым кочкыныт, а йоча-влакын пӱйышт шурымын*а”.
30 Кажныже шке сулыкшылан кӧра гына кола. Кӧ шадырге виноградым кочкеш, тудын пӱйжӧ шурымеш.



31 Теве кече-влак толыт, – ойла Господь, – кунам Израиль тукым да Иуда тукым дене у ойпидышым ыштем.
32 Тиде ойпидыш тугай огыл, могайым Мый ача-кочашт дене тудо кечын ыштенам, кунам нуным, кидышт гыч кучен, Египет мланде гыч луктынам. Кеч Мый нунын Озашт лийынам, тиде ойпидышым нуно пудыртеныт, – ойла Господь. –
33 Теве могай ойпидышым Мый Израиль тукым дене тиде кече-влак деч вара ыштем: шке законем нунын ушышкышт пыштем да шӱмешышт возем, – ойла Господь. – Мый нунын Юмышт лиям, нуно Мыйын калыкем лийыт.
34 Тунам нигӧ шке лишылжым да иза-шольыжым ”Господьым пален налза” манын туныктен ойлаш ок тӱҥал. Вет нуно чыланат, изи гыч кугу марте, Мыйым палаш тӱҥалыт, – ойла Господь. – Вет Мый нунын языкыштым кудалтем, закондымылыкыштым тетла ом шарналте.


35 Господь кечывалым волгалтараш кечым пуэн,

 йӱдым волгалтарышт манын, тылзе да шӱдыр-влаклан законым пуэн,

 Тудо теҥызым пудырата, да толкын-влак гӱжлат,

 Господь Саваоф Тудын лӱмжӧ.


36 Нине пӱртӱс закон-влакын шукталт шогымыштлан мучаш толеш гын, – ойла Господь, –

 тунам гына Израиль тукым Мыйын калыкем лиймыжым чарна.


37 Тыге ойла Господь:

 кузе кӱшнӧ кавам висаш, ӱлнӧ мланде негызым шымлаш ок лий,

 тугак Мыят Израиль тукымым чыла мом ыштымыштлан

    Шке дечем ом кораҥде, – ойла Господь.



38 Теве кече-влак толыт, – ойла Господь, – кунам Господьын олаже Хананел башне деч Лукысо капка дек шумеш угыч чоҥымо лиеш.
39 Висыме кандыра умбакыла Гарив кӱкшака деке шуйналтеш, тушеч Гоаф декла савырна.
40 Пӱтынь лапвер, кушко кызыт колышо кап ден ломыжым кышкеныт, тыгак Кедрон йогын ден эрвелысе Имне капка лук марте шуйналтше уло пасу Господьлан святитлен ойырымо лийыт. А ола тетла нигунам шалатыме, пытарыме ок лий».





*а 31:29 Пӱй шурымеш – зуб разъедается.




ПРОРОК ИЕРЕМИЙЫН КНИГАЖЕ

1 Иеремий пасум налеш – тидыже Израильын угыч нӧлталтмыже нерген ойла. 16 Иеремий кумалеш, да Господь Израильым Вавилон плен гыч шке мландышкыже пӧртылташ сӧра.

1 Иуда кугыжа Седекийын луымшо ий вуйлатымыж годым Иеремийлан Господь деч шомак лийын. Навуходоносор тунам латкандашымше ий вуйлатен.
2 Вавилон кугыжан сарзывийже Иерусалимым авырен налын улмаш, а пророк Иеремий Иуда кугыжан полат пеленысе орол кудывечыш петырыме лийын.
3 Седекий, Иуда кугыжа, тудым тушко петырымыж годым каласен улмаш: «Молан тыге пророклен ойлет: ”Тыге ойла Господь: мый тиде олам Вавилон кугыжа кидыш пуэм, тудо олам сеҥен налеш.
4 Иуда кугыжа Седекият халдей-влакын кидышт деч ок утло. Тудо Вавилон кугыжа кидыш логалеш, тудын дене шинчаваш вашлийын кутыраш тӱҥалеш.
5 Кугыжа Седекийым Вавилоныш наҥгая, тудыжо тушто Мыйын наказатлымешкем лиеш, – ойла Господь. Халдей-влак ваштареш кредалаш тӱҥалат гын, кырен шалатыме лият”».



6 Иеремий каласен: «Мыланем Господь деч тыгай шомак лийын:
7 Тый декет Анамеил, Шаллум чузаетын эргыже, толеш да каласа: ”Нал Анафофысо пасуэм, вет тый тукымым аралыше родем улат, тый тудым тӱлен налшаш улат, тидлан кертыжет*а уло”».
8 Господьын каласымыж семынак, мый декем орол кудывечыш чузаемын Анамеил эргыже толын да каласен: «Нал Вениамин мландысе Анафофышто улшо пасуэм, вет тый тудын озаже лийшаш улат, тудым тӱлен налаш кертыжет уло. Нал тудым шкаланет!» Тунам мый умыленам: тиде шомак Господь деч лийын.
9 Мый чузаемын Анамеил эргыж деч Анафофысо пасужым налынам, тудлан латшым сикль шийым висен пуэнам.
10 Мый тидым кагазыш серенам да печать дене петыренам, таныклыше-влакым ӱжынам да виса дене шийым висенам.
11 Вара мый ужалыме-налме нерген возымо кок кагазымат – печать дене петырымым да петырыдымым – налынам, тушто чыла лончылен возымо лийын.
12 Мый нуным чузаемын Анамеил эргыжын шинча ончылныжо, тыгак тиде кагазыш шке кидыштым пыштыше таныклыше-влакын да орол кудывечыште шинчыше Иуда тукым еҥ-шамычын шинча ончылнышт Варухлан, Нирийын эргыжлан, Масейын уныкажлан, пуэнам.
13 Нунын шинча ончылнышт мый Варухлан кӱштен каласенам:
14 «Тыге ойла Господь Саваоф, Израильын Юмыжо: ужалыме-налме нерген кагазым – печать дене петырымым да петырыдымым – нал да шун атыш пыште, тек тудо тушто кужу жап аралалтеш.
15 Вет Господь Саваоф, Израильын Юмыжо, тыге ойла: пӧрт, пасу да виноград аҥа-влакым тиде мландыште угыч тӱлен налаш тӱҥалыт».



16 Варухлан, Нирий эргылан, ужалыме-налме нерген кагазым пуымеке, мый Господьлан тыге кумалынам:
17 «О, Господь Юмем! Кугу куатет дене, нӧлталме кидет дене Тый кава ден мландым ыштенат, Тылат нимо ыштен кертдыме уке!
18 Тӱжемле еҥлан Тый порылыкым ончыктет, но ача-коча-влакын сулыкыштлан йочаштым мут кучаш шогалтет. О, кугу да виян Юмо, лӱмет Тыйын – Господь Саваоф!
19 Мом шонен пыштымет – кӱдыратле, Тыйын пашат – куатан. Тый айдеме эрге-влакын коштмо корныштым ужат, кажныжлан мом ыштымыже почеш, пашажын саскаже почеш пӧртылтет.
20 Ӧрыктарыше паша ден палдарыше пале-влакым Египет мландыште ыштенат, таче кече мартеат Тый нуным Израильыште да айдеме-влак коклаште ыштен шогет – Тый шке лӱметым чапландаренат, таче кечынат тидыже тыгак!
21 Шке Израиль калыкетым Тый Египет гыч ӧрыктарыше пале ден палдарыше пале-влак дене, кӱш нӧлталме виян кид дене луктынат. Тидым ужын, чылаштым лӱдмаш авалтен.
22 Ача-кочаштлан товатлен сӧрымӧ семынак, Тый нунылан тиде мландым, шӧр да мӱй йогыман мландым, пуэнат.
23 Нуно толыныт да тушто озаланаш тӱҥалыныт, но Тыйын йӱкетым колыштын огытыл, законет почеш илен огытыл. Ышташ кӱштыметым нуно шуктен огытыл, сандене нунын ӱмбак Тый чыла нине туткарым колтенат.
24 Теве, олам руалтен налаш манын, мланде кӱкшака-влакым нӧлтат. Керде, шужымаш да шучко черлан кӧра тиде ола мемнан ӱмбак кержалтше халдей-влак кидыш пуымо лиеш. Мом Тый каласенат, тиде шукталтеш, тидым Тый ужат.
25 А Тый, Господь Юмем, мыланем ойлет: ”Шийым тӱлен, шкаланет пасум нал да таныклыше-влакым ӱж”. Но вет тиде ола халдей-влаклан пуымо лиеш!»



26 Тунам Иеремийлан Господьын шомакше лийын:
27 «Мый Господь, чыла илыше-влакын Юмышт улам. Мыланем иктаж-мо ыштен кертдыме уло мо?
28 Тыге ойла Господь: Мый тиде олам халдей-влакын да Вавилон кугыжа Навуходоносорын кидышкышт пуэм. Кугыжа тудым сеҥен налеш.
29 Олам авырен налше халдей-влак тушко пурат да тулым чыкат. Олам, пӧрт-влакым нуно пӱтынек йӱлалтат – нунын леведыш ӱмбалнышт Вааллан тӱтыреныт, йот юмо-влаклан йошкар арака надырым конденыт да тидын дене Мыйым шыдештареныт.
30 Вет Израиль ден Иуда калык самырыкышт годсекак Мыйын шинча ончылнем эре осалым ыштеныт. Израиль калык шке пашаж дене Мыйын шыдем веле луктын, – ойла Господь. –
31 Чоҥен пытарыме гыч тачысе кече марте тиде ола Мыйын кугу шыдем луктын шоген, сандене Мый тудым шке чурий ончычем пытарем.
32 Израиль ден Иуда калык чыла осал пашашт дене Мыйын шыдем луктыныт – нуно шкешт, нунын кугыжа ден онышт, иерей ден пророкышт, тыгак Иуда мландыште да Иерусалимыште илыше-влак.
33 Нуно Мый декем чурийышт дене огыл, а тупышт дене савырненыт. Мый нуным угыч да угыч туныктенам, но нуно колыштын огытыл, туныктымем ӧрдыжыш шӱкалыныт.
34 Мыйын лӱмем дене лӱмдымӧ пӧртым шакшылен, тушан йырнык юмышт-влакым шогалтеныт.
35 Шке эрге ден ӱдырыштым Молохлан йӱлалташ манын, Енном лапверыште Вааллан кумалме верлам чоҥеныт. Тидым ышташ Мый нунылан кӱштен омыл. Тыгай йырныкым ыштен, Иуда калыкым сулыкыш пуртат манын, Мыйын ушышкемат возын огыл.



36 Тиде ола нерген те ойледа: ”Тудо керде, шужымаш да шучко черлан кӧра Вавилон кугыжа кидыш пуымо лиеш”. Но Господь, Израильын Юмыжо, тыге ойла:
37 ”Чыла эл гыч, кушко чот сырымем дене, пеш кугу шыдем дене поктен колтенам, Мый нуным погем да тиде верыш пӧртылтем, нунылан тыныс илышым пуэм.
38 Нуно Мыйын калыкем лийыт, а Мый нунын Юмышт лиям.
39 Чыла кечылаштышт Мый дечем лӱдын илышт манын, нунылан ик шӱм ден ик корным пуэм – тунам нунын дене, йоча-уныкашт дене чыла сай лиеш.
40 Мый нунын дене курымаш ойпидышым ыштем: нунын деч ом кораҥ, а порым ышташ тӱҥалам, шӱмышкышт Мый дечем лӱдмашым пыштем, да нуно Мый дечем огыт кораҥ.
41 Уло шӱм-чонем дене Мый нунылан куанаш, порым ышташ тӱҥалам, тиде мландыш нуным эрелан вераҥдем”.



42 Тыге ойла Господь: ”Кузе Мый тиде калык ӱмбак нине кугу ойгым колтенам, тугак нунылан сӧрымӧ чыла суапым колтем.
43 Тиде мландын пасужо-влакым угыч налаш тӱҥалыт – тудын нерген те ’тиде ир мланде, тушто еҥат, вольыкат уке, тудым халдей-влак кидыш пуымо’ манын ойледа.
44 Пасу-влакым шийлан налаш да ужалыме-налме нерген кагазым возаш, печать дене петыраш да таныклыше-влакым ӱжаш тӱҥалыт – тыге лиеш Вениамин мландыште, Иерусалим йыр улшо илемлаште, Иуда мландысе чыла олаште, курыкласе олалаште, тӧрверысе да кечывалвел мландысе олалаште. Мый нуным плен гыч пӧртылтем!” – ойла Господь».





*а 32:7 Кертыж – право.

1 Господь Израильым угыч ворандараш сӧра. 14 Давид тукым дене ыштыме курымаш ойпидыш.

1 Кунам Иеремий эше орол кудывечыштак улмаш, тудлан кокымшо гана Господьын шомакше лийын:
2 «Тыге ойла Господь, Кӧ мландым ыштен, Кӧ тудым калыплен да пеҥгыдемден, Кӧн лӱмжӧ – Господь:
3 Мыйым ӱжын кумал – Мый тылат вашештем, пеш кугум да ӧрыктарышым увертарем, могайжым тый от пале.
4 Тиде олан пӧртлаже да Иуда кугыжа-влакын полатышт мланде кӱкшакам нӧлталаш да авырен налше-влак деч аралалташ манын, шалатыме лийыт. Нунын нерген Господь, Израильын Юмыжо, тыге ойла:
5 олаште илыше-влак халдей-шамыч дене кредалыт, но чыла вере нунын колышо капышт кияш тӱҥалеш – нуным Мый чот сырымем дене, пеш кугу шыдем дене пытарем. Вет чыла осал пашажлан Мый тиде ола деч шке чурием шылтенам.



6 Но Мый олалан тазалык ден пареммашым пуэм, шке калыкем паремдем, тудлан ласка да тыныс илышым пӧлеклем.
7 Иуда ден Израильым плен гыч пӧртылтем, нуным ончычсо гайым ыштем.
8 Нуно Мыйын ончылнем сулыкым ыштеныт да Мый дечем кораҥыныт, но Мый нуным сулыкышт деч эрыктем, осал пашаштым кудалтем.
9 Тиде олан лӱмжӧ Мыланем куаным, мландымбалысе чыла калык ончылно моктымаш ден чапым конда. Мый тиде олалан могай суапым ыштем, нуно колыт. Тудлан могай сайлыкым ыштымем да эсен илышым пуымем нерген пален налмеке, нуно лӱдын чытыраш тӱҥалыт.



10 Тыге ойла Господь: тиде вер нерген те ойледа: ”Тудо пуста, еҥ-влак ден вольык деч посна”. Но тушто – Иуда мландын пустаҥдыме олалаштыже, Иерусалимын уремлаштыже, кушто илыше еҥат, вольыкат кодын огыл, –
11 угыч куан ден веселитлыме йӱк, каче ден оръеҥ йӱк шокташ тӱҥалеш. Тыште Господьын пӧртышкыжӧ тауштымо надырым кондышо да тыге ойлышо-влакын йӱкышт шергылташ тӱҥалеш: ”Господь Саваофым моктыза – Тудо поро, порылыкшо Тудын курымеш!” Мый тиде мланде гыч пленыш наҥгайыме-влакым пӧртылтем, – ойла Господь.



12 Тыге ойла Господь Саваоф: тиде пуста верыште, кушто айдемат, вольыкат кодын огытыл, чыла нине ола воктене угыч кӱтӱчӧ омаш-влак лийыт, тушто кӱтӱчӧ-шамыч кӱтӱшт дене канаш тӱҥалыт.
13 Курыкласе олалаште, тӧрверысе да кечывалвел мландысе олалаште, Вениамин тукым мландыште, Иерусалим йыр улшо илемлаште, Иудан олалаштыже шотлышо еҥын кидше йымач угыч кӱтӱ-влак эрташ тӱҥалыт, – ойла Господь.



14 Теве кече-влак толыт, – ойла Господь, – кунам Мый Израиль ден Иуда тукым шотышто сӧрымӧ поро шомакем шуктем.
15 Тудо кечылаште, тудо жапыште Мый Давид тукым гыч чын ыштыше Игым куштем, Тудо мландымбалне чын суд ден чын пашам ышташ тӱҥалеш.
16 Тудо кечылаште Иуда утарыме лиеш, Иерусалим тыныслын илаш тӱҥалеш. Теве Тудын лӱмжӧ: ”Господь – мемнам чыныш лукшына!”»
17 Вет Господь тыге ойла: «Давид тукым еҥ Израиль престолышто эре шинчаш тӱҥалеш.
18 А левит-иерей-влак Мыйын ончылнем йӱлалтен пуымо надырым, кинде надырым да моло надырым эре кондаш тӱҥалыт».



19 Иеремийлан Господьын шомакше лийын:
20 «Тыге ойла Господь: Мый кече да йӱд дене ойпидышым ыштенам, нунылан кӱштымашым пуэнам, да нуно шке жапыштышт толыт. Кузе те тиде ойпидышем пудыртен огыда керт,
21 тугак Давид тарзем дене ыштыме ойпидышемат пудырташ ок лий, тукымжо тудын престолыштыжо эре кугыжаланаш тӱҥалеш, тыгак Мыланем служитлыше левит-иерей-влак денат ыштыме ойпидышем пудыртымо ок лий.
22 Кузе кавасе шӱдыр-влакым шотлаш да теҥыз серысе ошмам висаш ок лий, туге Мый Давид тарземын тукымжым да Мыланем служитлыше левит-влакым шукемдем».



23 Иеремийлан Господьын шомакше лийын:
24 «От уж мо? Нине еҥ-влак ойлат: ”Ойырен налме кок тукымжо деч Господь кораҥын!” Нуно Мыйын калыкем огыт шотло, эсогыл тудым калыкеш огыт уж.
25 Тыге ойла Господь: кузе Мый кече да йӱд дене ойпидышым ыштенам, кава ден мландылан законым пуэнам,
26 тугак Мый Иаков ден Давид тарземын тукымышт деч ом кораҥ – Авраам, Исаак да Иаков тукымын вуйлатышыже-влакым Мый Давидын тукымжо гыч ойырен налам. Мый шке калыкем серлагем, плен гыч пӧртылтем».

1 Иеремий Седекий кугыжалан Господьын шомакшым ойла. 8 Израильтян-влак шке тукымышт гыч улшо кул-влакым эрыкыш колтымо нерген ойпидышым пудыртат.

1 Кунам Вавилон кугыжа Навуходоносор, тудын сарзывийже, кид йымалныже улшо пӱтынь мландын чыла кугыжаныш ден калыкше Иерусалим да йырже улшо ола-влак ваштареш кредалыныт, Иеремийлан Господь деч шомак лийын:
2 «Тыге ойла Господь, Израильын Юмыжо: кай да Иуда кугыжа Седекийлан каласе: ”Тыге ойла Господь: Мый тиде олам Вавилон кугыжа кидыш пуэм, да тудо олам йӱлалта.
3 Тыят тудын деч от утло, тыйым кучат да тудын кидыш пуат. Вавилон кугыжам шке шинчат дене ужат, тудо тый денет шинчаваш кутыраш тӱҥалеш. Тыйым Вавилоныш наҥгаят”.
4 Но колышт, Иуда кугыжа Седекий, Господьын шомакшым. Тыйын шотышто Господь тыге ойла: ”Тый керде деч от коло,
5 тыныс дене кает. Кузе ача-кочат-влакым, тый дечет ончычсо кугыжа-влакым, тойымо годым тамлыпушым йӱлалтеныт, тугак тыйым тойымо годымат тамлыпушым йӱлалтат да тыге ойлен шортыт: ’Ох, озана!’ Тидым Мый Шке сӧрем”, – ойла Господь».



6 Пророк Иеремий чыла тиде шомакым Иуда кугыжа Седекийлан Иерусалимыште увертарен.
7 Тиде жапыште Вавилон кугыжан сарзыже-шамыч Иерусалим да Иудан утаралт кодшо кок олаже – Лахис да Азека – ваштареш кредалыныт. Иудан чыла олаж гыч тиде чоткыдемдыме ола-влак гына кодыныт улмаш.
8 Седекий кугыжан Иерусалимысе калык дене кул-влаклан эрыкым пуымо шотышто ойпидышым ыштымыж деч вара Иеремийлан Господь деч шомак лийын.
9 Ойпидыш почеш кажныже еврей пӧръеҥ да ӱдырамаш кулжым эрыкыш колтышаш – нигӧ шке иудей иза-шольыжым куллыкышто кучышаш огыл улмаш.
10 Чыла он ден уло калык тидын дене келшеныт да шке пӧръеҥ ден ӱдырамаш кулыштым тетла кучен огытыл, нуным эрыкыш колтеныт. Кутырен келшыме семынак, нуно кулыштым ончыч колтеныт,
11 но вара шонымашыштым вашталтеныт: эрыкыш колтымо-влакым пӧртылтеныт да угыч шке кулышкышт савыреныт.



12 Тунам Иеремийлан Господь деч шомак лийын:
13 «Тыге ойла Господь, Израильын Юмыжо: кугезе кочадам Египет гыч, кул лийме вер гыч, лукмо годым Мый нунын дене ойпидышым ыштенам. Мый каласенам:
14 ”Тыланда шкеныштым ужалыше еврей иза-шольыдам шымше ийын эрыкыш колтыза. Тек тудо тыланда куд ий пашам ышта, а вара эрыкыш колтыза”. Но кугезе кочада-влак Мыйым колыштын огытыл, пылышыштым савырен огытыл.
15 Шукерте огыл те, ӧкынен, Мыйын шинча ончылнем чын пашам ыштышда: шке лишылъеҥда-влаклан эрыкым пуышда. Те Мыйын лӱмем дене лӱмдымӧ пӧртыштӧ Мыйын ончылнем ойпидышым ыштышда.
16 Но кызыт, шонымашдам вашталтен, Мыйын лӱмем шӱктарышда: эрыкыш колтымо пӧръеҥ ден ӱдырамаш кулдам пӧртылтышда да угыч шке кулдам ыштышда. Нунышт кушко шоненыт, тушко каеныт ыле.
17 Сандене Господь тыге ойла: те Мыйым колыштын огыдал, еврей иза-шольо ден лишылъеҥда-влаклан эрыкым пуэн огыдал. Тидлан Мый ынде тыланда керде, шучко чер да шужымаш деч колаш эрыкым пуэм, – ойла Господь. – Мландымбалысе чыла кугыжанышлан Мый тендам шучкылыкым ыштем.
18 Нине еҥ-влак дене, кӧмыт Мыйын ончылнем ыштыме ойпидышым пудыртеныт да тудым шуктен огытыл, Мый нунын пелыгыч руалме да кок ужаш кокла гыч эртен кайыме ӱшкыжышт дене ыштыме семынак ыштем.*а
19 Нуным – Иуда ден Иерусалимын онжо-влакым, евнух ден иерейже-шамычым, элын уло калыкшым – кӧмыт ӱшкыжын руалме кок ужашыже кокла гыч эртен каеныт,
20 Мый тушман кидыш, чоныштым кычалше кидыш пуэм. Нунын колышо капышт кайык ден янлыклан кочкыш лийыт.
21 Иуда кугыжа Седекийым да тудын онжо-влакым Мый чоныштым кычалше тушман кидыш, кызыт тендан деч кораҥ кайыше Вавилон кугыжан сарзыже-влак кидыш пуэм.
22 Мый кӱштымашым пуэм, – ойла Господь, – да тушман-шамыч тиде олаш мӧҥгеш пӧртылыт. Нуно кредалаш пижыт, олам сеҥен налыт да тул дене йӱлалтат. Иуда мландысе ола-влакым Мый ир мландыш савырем, илыше-шамыч тушто огыт лий».





*а 34:18 Юмо дене ойпидышым ыштыме годым тыгай ритуалым шуктеныт улмаш. Ончо: Тӱҥ 15 глава.

Рехав тукым еҥ-влакын Господьлан ӱшанле кодмышт.

1 Иуда кугыжа Иоакимын, Иосий эргын, вуйлатымыж годым Иеремийлан Господь деч тыгай шомак лийын:
2 «Рехав тукым еҥ-влак деке кай да нунын дене кутыралте, вара нуным Господьын пӧртысӧ ик пӧлемышкыже кондо да йошкар аракам подылаш пу».



3 Мый каенам да Иазанийым, Иеремий эргым, Авацинийын уныкажым, тудын иза-шольыжо-влакым да чыла эргыжым – уло Рехав тукымым – пеленем налынам
4 да Господьын пӧртышкӧ, Ханан эрге-влакын пӧлемышкышт, конденам. Ханан, Годолий эрге, Юмын еҥже лийын. Тиде пӧлем он-шамычын пӧлемышт воктене, омса орол Маасейын, Шаллум эргын, пӧлемже ӱмбалне верланен улмаш.
5 Мый Рехав тукым еҥ-влак ончыко йошкар аракам темыман кувшин ден корка-влакым шынденам да нунылан каласенам: «Йошкар аракам йӱза».



6 Но нуно вашештеныт: «Ме йошкар аракам огына йӱ, вет Ионадав кугезе кочана, Рехав эрге, мыланна кӱштен коден: ”Йошкар аракам нигунам ида йӱ – теат, тендан йочада-влакат.
7 Пӧртым ида чоҥо, пырчым ида ӱдӧ, виноград аҥам ида шынде – тек чыла тиде тендан огеш лий. Ӱмырда мучко омашыште илыза – тунам те ӧрдыжъеҥ семын илаш толмо мландыште кужун илаш тӱҥалыда”.
8 Мом Ионадав кугезына, Рехав эрге, мыланна кӱштен коден, ме чылажымат шуктен шогена. Ме шкеже, ватына, эрге-ӱдырна-влак йошкар аракам огына йӱ,
9 илашна пӧртым огына чоҥо, тыгак виноград аҥанат, пасунат, пырчынат уке.
10 Ме омашыште илена да мом мыланна Ионадав кугезына кӱштен коден – чылажымат шуктен шогена.
11 А кунам Вавилон кугыжа Навуходоносор тиде мланде ӱмбак сар дене толын, ме каласышна: ”Айста халдей ден арамей-влакын сарзывийышт деч Иерусалимыш каена”. Теве ынде ме Иерусалимыште илена».



12 Иеремийлан Господь деч шомак лийын:
13 «Тыге ойла Господь Саваоф, Израильын Юмыжо: кай да Иуда эрге ден Иерусалимыште илыше-влаклан каласе: ”Тидын дене Мый тыланда мом ойлынем, огыда умыло мо, шомакем огыда кол мо? – ойла Господь. –
14 Ионадавын, Рехав эргын, шомакшым шуктен шогат. Тудо шке эргыж-шамычлан йошкар аракам йӱаш огыл манын кӱштен коден, да нунышт кугезе кочаштын кӱштымашыжым колыштыт, таче мартеат йошкар аракам огыт йӱ. Мый тыланда угыч да угыч ойленам, а те Мыйым колыштын огыдал!
15 Мыняр гана Мый тендан дек пророк тарзем-влакым колтенам! Нуно тыланда ойленыт: ’Кажныже осал корныда гыч кораҥза, илышдам вашталтыза! Вес юмо-влак почеш ида кошт, нунылан ида кумал! Тунам те тыланда да ача-кочаланда пуымо мландыште илаш тӱҥалыда’. Но те пылышдам савырен огыдал, Мыйым колыштын огыдал”.
16 Ионадавын, Рехав эргын, тукымжо шке кугезе кочажын сугыньлен кодымо кӱштымашыжым шуктен шога, а тиде калык Мыйым ок колышт!
17 Сандене Господь Юмо Саваоф, Израильын Юмыжо, тыге ойла: Иуда ӱмбаке, Иерусалимыште илыше-влак ӱмбаке Мый ончычак каласыме чыла туткарым колтем. Вет Мый нунылан ойленам, но нуно колыштын огытыл, ӱжынам – вашештен огытыл».



18 А Рехав тукымлан Иеремий каласен: «Тыге ойла Господь Саваоф, Израильын Юмыжо: Ионадав кугезе кочадан кӱштымашыжым те колыштында, тудын чыла каласымыжым шуктен шогенда.
19 Садлан Господь Саваоф, Израильын Юмыжо, тыге ойла: Рехав эрге Ионадавын тукымжо гыч еҥ эре Мыйын чурием ончылно шогаш тӱҥалеш».

1 Иеремийын пророк шомакшым Варух вӱдылка книгаш воза. 11 Иоаким кугыжа тиде книгам йӱлалта. 27 Пророк шомакым возыман у вӱдылка книга.

1 Иуда кугыжа Иоакимын, Иосий эргын, нылымше ий вуйлатымыж годым Иеремийлан Господь деч тыгай шомак лийын:
2 «Вӱдылка книгам нал да тушан Израиль, Иуда да чыла калык нерген мом ойлымем возо – чыла тудым, мом Мый тыланет Иосийын вуйлатымыж годым ойлаш тӱҥалме кече гыч таче кече марте ойленам.
3 Ала Иуда калык, Мыйын нунылан ышташ шонымо чыла туткар нерген колмекше, осал корныж гыч кораҥеш. Тунам Мый нунын титак ден сулыкыштым кудалтем».



4 Иеремий Варухым, Нирий эргым, ӱжын. Господьын Иеремийлан ойлымо чыла шомакшым Варух вӱдылка книгаш возен.
5 Вара Иеремий Варухлан каласен: «Мылам Господьын пӧртышкыжӧ каяш ок лий.
6 Пӱтым кучымо кечын Господьын пӧртышкыжӧ тый кай, мыйын умшам гыч лекше да тыйын кидет дене вӱдылка книгаш возымо Господьын шомакшым калыклан йӱкын луд. Тек илыме олашт гыч толшо пӱтынь Иуда калыкат тудым колеш.
7 Ала тунам нуно Господьым сӧрвален кумалыт да осал корнышт гыч кораҥыт, вет Господьын тиде калыклан сӧрымӧ шыдыже пеш кугу».



8 Варух, Нирий эрге, пророк Иеремийын кӱштымыжым шуктен – вӱдылка книгаште возымо Господьын шомакшым Тудын пӧртыштыжӧ лудын.



9 Иуда кугыжа Иоакимын, Иосий эргын, визымше ий вуйлатымыж годым индешымше тылзынже Иерусалимыште илыше да тушко Иуда мландысе олала гыч толшо-шамычлан Господь ончылно пӱтым кучымо нерген увертареныт.
10 Вӱдылка книгаште возымо Иеремийын шомакшым Варух тунам Господьын пӧртыштӧ возкалыше Гемарийын, Шафан эргын, пӧлемыштыже уло калык ончылно йӱкын лудын. Тиде пӧлемже Господьын пӧртшын У капкаже воктенысе кӱшыл кудывечыште верланен улмаш.



11 Михей, Гемарийын эргыже, Шафанын уныкаже, Господьын вӱдылка книгасе чыла шомакшым колын.
12 Тудо кугыжан полатыш, возкалышын пӧлемышкыже, волен. Туштыжо тӧра-шамыч шинченыт: возкалыше Елишама, тыгак Шемайын Делаий эргыже, Ахборын Элнафан эргыже, Шафанын Гемарий эргыже, Ананийын Седекий эргыже да моло тӧра.
13 Варухын вӱдылка книга гыч калыклан йӱкын лудмыж годым колмо шомакым Михей нунылан чыла каласен.
14 Тунам тӧра-влак Варух деке Иегудийым – тудыжо Нафанийын эргыже, Шелемийын уныкаже, Хусийын кугезе уныкаже лийын – тыге каласаш колтеныт: «Калыклан лудмо вӱдылка книгатым нал да тышке тол». Варух, Нирий эрге, книгам налын да нунын деке толын.
15 Тӧра-влак тудлан каласеныт: «Шич да мыланнат луд». Варух нунылан лудын.
16 Кунам нуно чыла тиде шомакым колыныт, икте-весышт ӱмбаке лӱдын ончалыныт да Варухлан каласеныт: «Чыла тиде шомакым ме кугыжалан каласена».
17 Эше нуно Варух деч йодыныт: «Каласе мыланна, кузе тый чыла тидым возенат? Нуным Иеремий ойлен?»
18 Варух нунылан вашештен: «Чыла тиде шомакым тудо мылам шке ойлен, а мый чернила дене вӱдылка книгаш возенам».
19 Тӧра-влак Варухлан каласеныт: «Иеремий дене коктын кайыза да шылза, тек кушто улмыдам нигӧ ок пале».



20 Тӧра-шамыч кугыжа деке полатыш каеныт, а вӱдылка книгам возкалыше Елишаман пӧлемыштыже коденыт. Кугыжалан нуно вӱдылка книгасе чыла шомакым каласеныт.
21 Кугыжа Иегудийым книгалан колтен. Тудыжо Елишаман пӧлемже гыч книгам конден да кугыжа ден воктеныже шогышо тӧра-влаклан лудын.
22 Кугыжа тунам, индешымше тылзын, телылан ыштыме полатыште илен, ончылныжо коҥгаште тул йӱлен.
23 Кунам Иегудий кум-ныл корным лудын, кугыжа нуным возкалыше-шамычын кӱзышт дене пӱчкын да коҥга тулыш кудалтен. Тыге тудо коҥгаште уло вӱдылка книгам йӱлалтен.
24 Кугыжат, тарзыже-влакат, чыла нине шомакым колмеке, лӱдын огытыл, ӱмбал вургемыштым кушкедын огытыл.
25 Вӱдылка книгам ынже йӱлалте манын, Элнафан, Делаий да Гемарий сӧрваленыт, но кугыжа нуным колыштын огыл.
26 Тудо Иерахмииллан, кугыжа тукым эргылан, тыгак Сераийлан, Азриил эргылан, да Шелемийлан, Авдиил эргылан, возкалыше Варух ден пророк Иеремийым руалтен кучаш кӱштен. Но Господь нуным шылтен.



27 Тидын деч вара, кунам кугыжа вӱдылка книгам йӱлалтен – туштыжо Иеремийын ойлымыж почеш Варухын возымо шомак-влак лийыныт – Иеремийлан Господь деч шомак лийын:
28 «Вес вӱдылка книгам нал да тушан Иуда кугыжа Иоакимын йӱлалтыме книгаштыже лийше шомак-влакым угыч возо.
29 А Иуда кугыжа Иоакимлан каласе: ”Господь тыге ойла: тый тиде вӱдылка книгам йӱлалтенат, тыге ойленат: ’Вавилон кугыжа толеш да тиде мландым пустаҥда, тушто улшо калык ден вольыкым пытара манын, молан возенат?’
30 Садлан Иуда кугыжа Иоаким шотышто Господь тыге ойла: тудын тукымжо гыч Давидын престолыштыжо шинчыше еҥ ок лий. Тудын колышо капше кече шокшылан да йӱд юалгылан кудалтыме лиеш.
31 Иоакимым, тудын тукымжым, тарзыже-влакым Мый осал пашаштлан мут кучаш шогалтем. Мый нунын ӱмбак, Иерусалимыште илыше да Иуда калык ӱмбак ончыч каласыме чыла туткарым колтем, вет нуно Мыйым колыштын огытыл”».



32 Тунам Иеремий вес вӱдылка книгам налын да возкалыше Варухлан, Нирий эргылан, пуэн. Тудыжо Иеремийын ойлымыж почеш тушан Иуда кугыжа Иоакимын йӱлалтыме книгаште лийше чыла шомакым возен. Тушко эше тыгаяк шуко шомак ешарыме лийын.

1 Седекий кугыжа Иеремийым кумалаш йодеш. 11 Иеремийым казаматыш шындат.

1 Иоаким эрге Иехоний олмеш Седекий, Иосий эрге, кугыжаланаш тӱҥалын. Иудан кугыжажлан тудым Вавилон кугыжа Навуходоносор шогалтен.
2 Пророк Иеремий гоч ойлымо Господьын шомакшым Седекият, тарзыже-влакат, элысе калыкат колыштын огытыл.
3 Седекий кугыжа пророк Иеремий деке Иегухалым, Селемий эргым, да иерей Софонийым, Маасей эргым, тыге каласаш колтен: «Мемнан верч Господь Юмыланна кумал».



4 Иеремий тунам калык коклаште эрыкан илен, тудым эше казаматыш петырен огытыл улмаш.
5 Тиде жапыште Египет гыч фараонын сарзывийже толаш лектын. Иерусалимым авырен налше халдей-влак, тидын нерген колмеке, Иерусалим деч чакнен каеныт.
6 Пророк Иеремийлан Господь деч шомак лийын:
7 «Тыге ойла Господь, Израильын Юмыжо: тендам Мый декем каҥашым йодаш колтышо Иуда кугыжалан тыге каласыза: тыланда полшаш толшо фараонын сарзывийже мӧҥгеш шке Египет мландышкыже пӧртылеш,
8 а халдей-влак угыч толыт да тиде ола ӱмбак кержалтыт, тудым сеҥен налыт да йӱлалтат.
9 Тыге ойла Господь: халдей-влак мемнан деч чынжымак каят манын, шкендам ида ондале. Нуно огыт кай!
10 Тендан дене кредалше халдей-влакын сарзывийыштым те кырен шалатеда ыле гынат, да нунын сусыргышо-влакышт гына кодыт ыле гын, нуно омашышт гыч лектыт да тиде олам йӱлалтат ыле».



11 Кунам халдей-влакын сарзывийышт фараонын сарзывийжылан кӧра Иерусалим деч чакнен каен,
12 Иеремий Иерусалим гыч Вениамин мландыш каяш лектын – тушто тудо шке тукым мланде пайжым налаш шонен.
13 Но кунам тудо Вениамин капка деке миен шуын, Иреий лӱман орол вуйлатыше – Селемийын эргыже, Ананийын уныкаже – пророк Иеремийым пӱтырен кучен да каласен: «Тый халдей-влак деке куржнет!»
14 Иеремий вашештен: «Тиде чын огыл! Мый халдей-влак деке ом курж». Но Иреий тудым колыштын огыл, Иеремийым пӱтырен кучен да тӧра-шамыч деке конден.
15 Тӧра-влак Иеремийлан шыдешкыше лийыныт. Нуно тудым кыреныт да казаматыш, возкалыше Ионафанын пӧртышкыжӧ, шынденыт – тиде пӧртым казаматыш савыреныт улмаш.
16 Тыге Иеремий подвалысе казаматыш логалын да тушто кужу жап лийын.



17 Вара Седекий кугыжа Иеремийым шкеж деке кондаш колтен. Кугыжа шке полатыштыже пророк деч шыпак йодын: «Господь деч шомак уло мо?» Иеремий вашештен: «Уло. Тый Вавилон кугыжа кидыш логалат».
18 Иеремий Седекий кугыжалан эше каласен: «Мо дене мый тыйын ончылнет, тарзет-влак ончылно да тиде калык ончылно сулыкыш пуренам, молан те мыйым казаматыш петыренда?
19 Кушто улыт пророкда-влак, кӧмыт тыланда ”Вавилон кугыжа тендан ӱмбак, тиде мланде ваштареш огеш тол” манын увертареныт?
20 А кызыт йодам, кугыжа озам, колышт мыйым! Мыйын йодмашем дек пылышет савыре – возкалыше Ионафанын пӧртышкыжӧ мыйым мӧҥгеш ит колто, уке гын тушто колем».



21 Седекий кугыжан кӱштымыж почеш Иеремийым орол кудывечыш петыреныт. Олаште кинде пытымешке, кажне кечын тудлан Киндыпыштыше уремыште кӱктымӧ ик лепошкам пуэныт. Тыге Иеремий орол кудывечыште кодын.

1 Иеремийым вӱд вынемыш шындат. 14 Седекий кугыжа Иеремий деч адакат каҥашым йодеш.

1 Матфанын Сафатий эргыже, Пашхурын Годолий эргыже, Шелемийын Юхал эргыже, Малхийын Пашхур эргыже Иеремийын уло калыклан тыге ойлымо шомакшым колыныт:
2 «Господь тыге ойла: кӧ тиде олаште кодеш – тудо керде, шужымаш да шучко чер деч кола. А кӧ халдей-влак деке лектеш да шкенжым нунын кидыш пуа – илыше кодеш, тудо чонжым арален кода да илаш тӱҥалеш.
3 Тыге ойла Господь: тиде ола Вавилон кугыжан сарзыже-влак кидыш пуымо лиеш, кугыжа тудым садак руалтен налеш».
4 Тунам сарзывуй-влак кугыжалан каласеныт: «Тиде еҥым пушташ кӱлеш! Вет тудо, тыгай шомакым ойлен, олаште кодшо сарзе-шамычын кумылыштым, уло калыкын кумылжым волта. Тиде еҥ калыкетлан сайым огыл, а осалым шона».
5 Седекий кугыжа вашештен: «Тудо тендан кидыште. Вет кугыжа тендан кумылда ваштареш нимом ыштен ок керт».



6 Тунам Иеремийым руалтен кученыт да вӱд вынемыш волтеныт. Орол кудывечыште улшо тиде вынем кугыжан эрге Малхийын лийын. Иеремийым тушко кандыра дене волтеныт. Вынемыште тунам вӱд огыл, а вишкыде лавыра лийын, да Иеремий тиде лавыраш логалын.
7 Эфиоп Авдемелех, кугыжан полатысе евнух-влак кокла гыч иктыже, Иеремийым вынемыш волтымо нерген колын. Кугыжа тиде жапыште Вениамин капка воктене шинчен.
8 Авдемелех кугыжан полат гыч лектын да кугыжалан каласен:
9 «Мыйын кугыжа озам! Пророк Иеремийым вынемыш кудалтен, тиде еҥ-влак осалым ыштеныт. Тушто тудо шужен кола, вет олаште кинде тетла кодын огыл».



10 Тунам кугыжа эфиоп Авдемелехлан кӱштен каласен: «Пеленет тышеч кумло еҥым нал да пророк Иеремийым вынем гыч лук, уке гын тудо кола».
11 Авдемелех еҥ-влакым налын да кугыжан пӧртыш, клат йымалысе пӧлемыш, каен. Тушто тудо шӱкшӧ, тошто вургем ден лапчык-влакым налын да чыла тидым Иеремий деке вынемыш кандыра дене волтен.
12 Эфиоп Авдемелех Иеремийлан каласен: «Кандыра ынже пӱч манын, тиде тошто вургем ден лапчыкым коҥлайымакет пыште». Иеремий тыгак ыштен,
13 да тудым кандыра дене вынем гыч шупшын луктыныт. Тидын деч вара Иеремий орол кудывечыште кодын.



14 Седекий кугыжа пророк Иеремийым шкеж деке кондаш кӱштен. Пророкым Господьын пӧртшын кумшо пурымо верже деке конденыт. Тушто кугыжа Иеремийлан каласен: «Мый тый дечет икмом йодам, а тый мый дечем нимом ит шылте».
15 Иеремий Седекий деч йодын: «Мый тылат вашештем гын, тый мыйым от пушт? Мый тылат каҥашым пуэм гынат, тый мыйым от колышт».
16 Седекий кугыжа Иеремийлан шолып товатлен: «Мыланна илышым пуышо Господь дене товатлем: мый тыйым ом пушт, чонетым кычалше нине еҥ-влак кидыш тыйым ом пу».



17 Тунам Иеремий Седекийлан каласен: «Тыге ойла Господь Юмо Саваоф, Израильын Юмыжо: Вавилон кугыжан сарзывуйышт деке лектат да шкендым нунын кидыш пуэт гын, илышет утарет, тиде олат йӱлалтыме ок лий. Тый шкежат, ешетат илыше кодыда.
18 А Вавилон кугыжан сарзывуйышт деке от лек гын, тиде ола халдей-шамычын кидышкышт пуымо лиеш. Нуно тудым йӱлалтат, тыят нунын кидышт деч от утло».



19 Седекий кугыжа Иеремийлан каласен: «Мый халдей-влак деке куржшо калыкем деч лӱдам. Халдей-влак мыйым нунылан пуат гын, нуно мый денем торжа лийыт».
20 «Халдей-влак тыйым огыт пу, – вашештен Иеремий. – Колышт Господьым. Мом тыланет каласенам, тыгак ыште. Тунам тый денет чыла сай лиеш, тый илыше кодат.
21 А Вавилон кугыжан сарзывуйышт деке лекташ от келше гын, Господьын мыланем увертарыме шомакше шукталтеш:
22 Иуда кугыжан полатыштыже кодшо чыла ӱдырамашым Вавилон кугыжан сарзывуйышт деке луктыт. Нине ӱдырамаш-влак тылат каласат: ”Ӱшанле йолташет-шамыч тыйым ондаленыт да сеҥеныт. А кунам йолет лавыраш пижын шинчын, нуно тыйым коден каеныт”.
23 Тыйын чыла ватет ден йочатым халдей-влак деке наҥгаят, да тый шкежат нунын кидышт деч от утло. Вавилон кугыжа тыйым руалтен куча, а тиде ола йӱлалтыме лиеш».



24 Тунам Седекий Иеремийлан каласен: «Тек тиде кутырымына нерген нигӧ ок пале, тунам тый от коло.
25 Сарзывуй-влак, тый денет кутырымем нерген колын, тый декет толыт да ”Каласкале, мом кугыжалан ойленат да мом тудо тыланет ойлен, нимом ит шылте, тунам тыйым огына пушт” маныт гын,
26 нунылан вашеште: ”Кугыжа мыйым Ионафанын пӧртышкыжӧ ынже пӧртылтӧ манын, тудым сӧрвален йодынам, вет тушто мыйым колымаш вуча”».



27 Иеремий деке сарзывуй-влак толыныт да йодышташ тӱҥалыныт. Иеремий нунылан кугыжан кӱштымыж семынак вашештен. Сарзывуй-влак тетла нимом каласен огытыл, вет мо нерген тудо кугыжа дене кутырен, нигӧ пален огыл.
28 Орол кудывечыште Иеремий Иерусалимым сеҥен налме кече марте лийын. Теве Иерусалим сеҥен налме лийын.

1 Иерусалимым сеҥен налыт. 11 Иеремийым эрыкыш луктыт. 15 Господьын Авдемелехлан каласыме шомакше.

1 Иуда кугыжа Седекийын кандаш ий да индеш тылзе вуйлатымекше, Вавилон кугыжа Навуходоносор уло сарзывийже дене Иерусалим деке толын да тудым авырен налын.
2 А Седекийын лу ий, кум тылзе да кандаш кече вуйлатымекше, олам сеҥен налыныт.
3 Вавилон кугыжан тӧраже-влак олашке пуреныт да Покшел капка воктеке шинчыныт. Тиде – Нергал-Шарецер, Самгар-Нево, евнух-влакым вуйлатыше Сарсехим, тӱҥ шӱдырмужаҥ*а Нергал-Шарецер да Вавилон кугыжан моло тӧраже.
4 Нуным ужмеке, Иуда кугыжа Седекий да чыла сарзыже куржыныт – ола гыч кугыжан садвечыже да кок пырдыж кокласе капка гоч йӱдым лектыныт, тӧрвер корно дене куржыныт.
5 Но халдей сарзе-влак почешышт каеныт да Седекийым Иерихонысо тӧрверыште поктен шуыныт. Нуно кугыжам руалтен кученыт да Вавилон кугыжа Навуходоносор деке Емаф мландысе Ривлаш наҥгаеныт. Тушто Навуходоносор тудлан судым ыштен.
6 Ривлаште Вавилон кугыжа Седекийын эргыже-влакым тудын шинча ончылныжо шӱшкыл пуштын, тыгак Иудан чыла тӧражым пытарен.
7 Тидын деч вара Седекийын шинчажым шӱтен да, Вавилоныш наҥгаяш манын, тудым той шинчыр дене шинчырлен.



8 Халдей-шамыч кугыжан полатшым да калыкын пӧртшӧ-влакым йӱлалтеныт, Иерусалимын пырдыжшым шалатеныт.
9 Олаште кодшо-влакым, тыгак Вавилон кугыжа дек вончышо-шамычым, кӧмыт утлен кодыныт, капорол вуйлатыше Навузардан чылаштым Вавилоныш наҥгаен.
10 Но икмыняр йорло еҥым, кудыштын нимошт лийын огыл, капорол вуйлатыше Навузардан Иуда мландеш коден да нунылан тудо кечынак виноград аҥа ден пасу-влакым пуэн.



11 А Иеремий шотышто Вавилон кугыжа Навуходоносор капорол вуйлатыше Навузарданлан тыгай кӱштымашым пуэн:
12 «Тудым кычал му да полшен шого. Тудлан нимо удам ит ыште, чыла йодмыжым шукто».
13 Капорол вуйлатыше Навузардан, евнух-влакым вуйлатыше Навузазван, тӱҥ шӱдырмужаҥ Нергал-Шарецер да Вавилон кугыжан моло тӧраже
14 Иеремийым кондаш еҥ-влакым колтеныт. Нунышт тудым орол кудывече гыч налыныт да Шафан эрге Ахикамын Годолий эргыжлан Иеремийым мӧҥгыжӧ намиен кодаш кӱштеныт. Тыге Иеремий шке калыкше коклаште илаш кодын.



15 Кунам Иеремий эше орол кудывечыште петырымаште улмаш, тудлан Господьын шомакше лийын:
16 «Кай, эфиоп Авдемелехлан каласе: тыге ойла Господь Саваоф, Израильын Юмыжо: тиде ола нерген мом ойлымо шомакем Мый шуктем – тудлан тиде сайыш огыл, а ойгыш савырна! Тиде кече лишемеш, кунам тый шомакем шукталтмым шке шинчат дене ужат.
17 Но тыйым Мый тудо кечын утарем, – ойла Господь, – кӧмыт деч лӱдат, тый нунын кидыш от логал.
18 Мый тыйым утарем. Тый керде деч от камвоч, илыше кодат, вет тый Мыланем инанет, – ойла Господь».





*а 39:3 Шӱдырмужаҥ – звездочёт.

1 Иеремий Годолий пелен илаш кодеш. 7 Годолий – Иудан вуйлатышыже. 13 Годолийым пушташ шонат.

1 Иерусалим ден Иуда гыч Вавилон пленыш наҥгайышаш еҥ-влак коклаште шинчыр дене шинчырлыме Иеремий лийын. Капорол вуйлатыше Навузардан тудым муын да Рамаште эрыкыш колтен. Тидын деч вара Иеремийлан Господь дечын шомак лийын.
2 Капорол вуйлатыше Иеремийым шкеж деке кондаш кӱштен да тудлан каласен: «Господь, тыйын Юмет, тиде верыш ты ойгым колташ сӧрен.
3 Господь кызыт тидым ыштен, мом каласымыжым шуктен. Вет те Господь ончылно сулыкыш пуренда, Тудым колыштын огыдал, сандене чыла тиде тендан дене лийын.
4 Но таче мый кидет гыч шинчырым мучыштарем. Мый денем пырля Вавилоныш кайынет гын, айда каена – мый тыланет мо кӱлешым чыла пуэм. А Вавилоныш пеленем ынет кай гын, тыште код. Шке ончо, пӱтынь мланде ончылнет: кушко шонет, тушко кай».



5 Иеремий эше кораҥын шуктен огыл, Навузардан ешарен: «Вавилон кугыжа Ахикам эрге Годолийым, Шафанын уныкажым, Иуда мландысе ола-влакын вуйлатышыжлан шогалтен. Тый Годолий деке каен да калык коклаште тудын пелен илен кертат. Але куш шонет, тушко кай». Вара капорол вуйлатыше Иеремийлан кочкышым, пӧлекым пуэн да колтен.
6 Иеремий Годолий деке, Ахикам эрге деке, Мицпаш каен. Ты мландыште кодымо калык коклаште тудо Годолий пелен илен.



7 Шке еҥышт дене ялыш шылын кайыше сарзывуй-влак колыныт: Вавилон кугыжа кундемтӧралан Годолийым, Ахикам эргым, шогалтен да Вавилон пленыш наҥгайыдыме пӧръеҥ, ӱдырамаш да йоча-шамычым – элысе эн йорло-влакым – тудын кид йымакше пуэн.
8 Тунам нуно Годолий деке Мицпаш толыныт. Тиде – Измаил, Нефаний эрге, Карейын Иоханан ден Ионафан эргыже-влак, Танхумефын Сераий эргыже, Нетофа гыч Офан эргыже-влак, Мааха гыч Иезоний да нунын еҥышт.
9 Годолий, Ахикамын эргыже, Шафанын уныкаже, нунылан да нунын еҥыштлан товатлен ойлен: «Халдей-влаклан служитлаш ида лӱд, элыштак кодса да Вавилон кугыжан кид йымакше кусныза – тендан дене чыла сай лиеш!
10 Мый шкеже Мицпаште кодам, мемнан деке толшо халдей-влак ончылно тендан ӱшанъеҥда лиям. А те йошкар арака, смоква да олив ӱй шапашым ыштыза, тудын дене атыда-влакым темыза да угыч шкаланда налме олалаштыда илыза».



11 Моав кундемыште, аммон-влакын мландыштышт, Идумейыште да моло элыште илыше Иуда тукым еҥ-шамычат колыныт: Вавилон кугыжа Иуда мландыште калыкын икмыняр ужашыжым коден да нунын вуйлатышыштлан Годолийым, Ахикамын эргыжым, Шафанын уныкажым, шогалтен.
12 Нине Иуда тукым еҥ-влак поктен колтымо верлашт гыч мӧҥгеш Иуда мландыш, Годолий деке Мицпаш, пӧртылыныт. Нуно пеш шуко йошкар арака ден смоквам шапашленыт.
13 Карей эрге Иоханан да ялыш шылын кайыше сарзывуй-влак Годолий деке Мицпаш толыныт
14 да тудлан каласеныт: «Ваалис, аммон-шамычын кугыжашт, тыйым пушташ Измаилым, Нефаний эргым, колтен. Тый тидым от пале мо?» Но Ахикам эрге Годолий нунылан ӱшанен огыл.
15 Тунам Иоханан, Карей эрге, Мицпаште Годолийлан шыпак каласен: «Тореш ит лий, мый каем да Нефаний эрге Измаилым пуштам – нигӧ нимомат пален ок нал. Молан тудлан тыйым пушташ пуаш? Тунам тый декет погынышо Иуда тукым еҥ-шамыч угыч шаланат, Иудан утаралт кодшыжо-влак пытат».
16 Но Годолий, Ахикам эрге, Иохананлан, Карей эргылан, каласен: «Тидым ит ыште! Мом Измаил нерген ойлет – тиде шояк».

Годолийым пуштыт.

1 Шымше тылзын Мицпаш Годолий деке, Ахикам эрге деке, Измаил – Нефанийын эргыже, Елишаман уныкаже – да тудын пелен лу еҥ, тыгак кугыжан тӧраже-влак толыныт. Измаил кугыжа тукым гыч лийын. Кунам нуно Мицпаште пырля кочкын шинченыт,
2 Нефаний эрге Измаил да тудын дене пырля улшо лу еҥ кынелыныт да Годолийым, Ахикам эргым, Шафанын уныкажым, керде дене шуралтен пуштыныт. Тыге нуно Вавилон кугыжан кундемтӧралан шогалтыме еҥжым пытареныт.
3 Вара Измаил Мицпаште Годолий дене пырля улшо Иуда эрге-влакым, тыгак тушто улшо халдей сарзе-шамычым пуштын.
4 Годолийым пуштмо вес кечынже, кунам тидын нерген эше нигӧ пален огыл,
5 Сихем, Силом да Самарий гыч кандашле еҥ толын. Нуно пондашыштым пӱчкыныт, вургемыштым кушкедыныт, капыштым коркаленыт улмаш. Нине еҥ-влак Господьын пӧртышкыжӧ кинде надыр ден ладыным конденыт.
6 Измаил, Нефаний эрге, Мицпа гыч ваштарешышт шортын лектын. Нунын дене ваш лиймеке каласен: «Годолий деке, Ахикам эрге деке, кайыза».
7 Нуно олашке пурен веле шуктеныт, Нефаний эрге Измаил шке еҥже-влак дене нуным шӱшкыл пуштын, а капыштым вӱд погымо вынемыш кудалтен.
8 Но нунын кокла гыч лу еҥ Измаиллан каласен: «Мемнам ит пушт! Мемнан пасушто шылтыме шыдаҥ, шож, олив ӱй да мӱйна уло». Нуным Измаил моло иза-шольышт дене пырля пуштын огыл.
9 Тиде вӱд погымо вынемже, кушко Измаил Годолийлан кӧра пуштмо еҥ-шамычын капыштым кудалтен, Аса кугыжан вынемже лийын, кудыжым Израильын Вааса кугыжаж деч аралалтмыж годым кӱнчен. Измаил, Нефаний эрге, тиде вынемым колышо-влакын капышт дене темен.
10 Мицпаште кодшо уло калыкым – кугыжан ӱдыр-шамыч ден Мицпаште улшо моло еҥым – Измаил руалтен кучен. Капорол вуйлатыше Навузардан нуным Годолийын, Ахикам эргын, кид йымакше пуэн улмаш. Нефаний эрге Измаил, нуным пленыш налмеке, аммон-влак деке наҥгаяш тарванен.



11 Кунам Иоханан, Карей эрге, да тудын дене пырля улшо сарзывуй-шамыч Измаилын, Нефаний эргын, тыгай осал пашам ыштымыж нерген пален налыныт,
12 нуно шке еҥыштым погеныт да Нефаний эрге Измаил ваштареш кредалаш каеныт. Тудым нуно Гаваонышто, Кугу пӱя дене, поктен шуыныт.
13 Карей эрге Иохананым да пеленже улшо сарзывуй-шамычым ужмеке, Измаилын руалтен налме еҥже-влак чот куаненыт.
14 Чыланат, кӧм Измаил Мицпаште руалтен кучен, мӧҥгеш савырненыт да Карей эрге Иоханан деке куржыныт.
15 А Измаил, Нефаний эрге, да тудын кандаш еҥже Иоханан деч куржыныт да аммон-шамыч деке каеныт.



16 Карей эрге Иоханан да тудын дене пырля улшо сарзывуй-влак Нефаний эрге Измаил кид гыч утарыме чыла еҥым – сарзе, ӱдырамаш, йоча да евнух-шамычым – пеленышт налыныт. Измаил нуным Ахикам эрге Годолийым пуштмыж деч вара Мицпа гыч конден улмаш. Иоханан нуным Гаваон гыч наҥгаен.

17-18 Халдей-влак деч Египетыш шылын куржаш манын, нуно корныш тарваненыт, кайышыштла Вифлеем воктенысе Химамыште канаш шогалыныт. Вет Нефаний эрге Измаил Вавилон кугыжан кундемтӧралан шогалтыме Ахикам эрге Годолийым пуштын, сандене нуно халдей-влак деч лӱдыныт.

1 Калык Иеремий деч каҥашым йодеш. 7 Иеремийын йодмыжлан Господь вашмутым пуа.

1 Чыла сарзывуй, Карей эрге Иоханан, Гошай эрге Иезаний да уло калык, изи гыч кугу марте, толыныт
2 да пророк Иеремийлан каласеныт: «Тыйым йодына, кумал мемнан верч Господь Юметлан, кумал утаралт кодшо калык верч. Вет тый шкеак ужат, ала-кунам ме шукын лийынна, а кызыт шагалын кодынна.
3 Тек Господь, тыйын Юмет, мыланна кушко каяш да мом ышташ кӱлмым ончыкта».



4 Пророк Иеремий нунылан вашештен: «Йӧра, йодмыда семынак мый Господь Юмыланда кумалам. Чыла, мом Господь каласа, тыланда увертарем, нимом ом шылте».
5 Нуно Иеремийлан каласеныт: «Тек Господь мыланна чын да ӱшанле танык лиеш: мом тыйын гоч Господь Юмет каласа, ме чылажымат тыгак ыштена.
6 Тиде мыланна келша але ок келше, но Господь Юмынам, Кудын дек тыйым колтена, ме колыштына. Вет Господь Юмынам колыштына гын, мемнан дене чыла сай лиеш».



7 Лу кече эртымеке, Иеремийлан Господь деч шомак лийын.
8 Иеремий шкеж деке Карей эрге Иохананым, тудын дене пырля улшо сарзывуй-влакым да уло калыкым, изи гыч кугу марте, ӱжын
9 да нунылан каласен: «Тыге ойла Господь, Израильын Юмыжо, Кудын деке те мыйым йодаш колтенда:
10 ”Те тиде мландыште кодыда гын, Мый тендам ом шалате, а пеҥгыдемдем, вожге ом кукло, а угыч шындем. Вет тыланда туткарым колтымемлан Мый ӧкынем.
11 Ида лӱд Вавилон кугыжа деч, кудын деч чытыреда. Ида лӱд тудын деч, – ойла Господь, – вет Мый тендан дене улам, Мый тендам утарем, тудын кидше йымач тендам луктам.
12 Мый тыланда порылыкым ончыктем, да тудо тендам серлага, шке мландышкыда пӧртылта.
13 Но те ’Ме тиде мландыште илаш огына тӱҥал’ манын каласеда да Господь Юмыдам огыда колышт,
14 ’Ме Египетыш каена, тушто сарым огына уж, кредалаш ӱжшӧ пуч йӱкым огына кол, шужен шинчаш огына тӱҥал – ме тушто илаш тӱҥалына’ каласеда гын,
15 колыштса кызыт Господьын шомакшым, те, Иуда калык гыч утаралт кодшо-влак! Тыге ойла Господь Саваоф, Израильын Юмыжо: те Египетыш каяш шонен пыштеда да тушко илаш каеда гын,
16 керде, кудын деч лӱдыда, тендам Египетыште поктен шуэш, да шужымаш, кудын деч лӱдыда, тендан почеш мия – тушто те коледа.
17 Кажныже, кӧ, Египетыште илаш манын, тушко каяш шонен пышта – керде, шужымаш да шучко чер деч кола. Нигӧ нунын кокла гыч илыше ок код, Мыйын колтымо азап деч ок утло.
18 Тыге ойла Господь Саваоф, Израильын Юмыжо: кузе Мыйын кугу шыдем Иерусалимыште илыше-влак ӱмбак йоген, тугак Мыйын шыдем тендан ӱмбак йога, кунам те Египетыш миеда. Тушто те каргымаш ден шучкылык, воштылчык ден мыскылтыш лийыда да тетла шке элдам огыда уж”.



19 Иуда калык гыч утаралт кодшо-влак, Господь тыланда тыге ойла: ”Египетыш ида кай!” Пален шогыза, таче мый тендам шижтаренам.
20 Мыйым Господь Юмына дек колтен, те кугу йоҥылышым ыштенда, вет те каласенда: ”Мемнан верч Господь Юмыланна кумал, мом Тудо каласа, мыланна увертаре – ме чыла шуктена”.
21 Тидым мый таче тыланда увертаренам, но те Господь Юмынамат, мыйын гоч тыланда колтымо шомакшымат огыда колышт.
22 Пален шогыза: тудо верыште, кушко илаш кайынеда, те керде, шужымаш да шучко чер деч коледа!»






ПРОРОК ИЕРЕМИЙЫН КНИГАЖЕ

43 Глава

Иеремийым Египетыш наҥгаят.

1 Кунам Иеремий калыклан Господь Юмын чыла шомакшым увертарен – нуным каласаш Тудо Иеремийым колтен –
2 Азарий, Гошайын эргыже, Иоханан, Карейын эргыже, да чыла сӱрза еҥ-влак Иеремийлан каласеныт: «Тый шоякым ойлет! Господь тыйым ”Египетыш илаш ида кай” манын ойлаш колтен огыл.
3 Тиде Варух, Нирий эрге, тыйым мемнан ваштареш тарата. Халдей-влак мемнам пуштышт але Вавилон пленыш наҥгайышт манын, тудо мемнам нунын кидыш пуынеже».



4 Тыге Иоханан, Карей эрге, чыла сарзывуй да уло калык Господьын Иуда мландыште кодаш кӱштымыжым колыштын огытыл.
5 Вес калык-влакын мландышкышт поктен колтымо да варажым шке мландышкышт илаш пӧртылшӧ Иуда калык гыч утаралт кодшо чыла еҥым Иоханан, Карей эрге, да сарзывуй-влак наҥгаеныт.
6 Нуно тыгак пӧръеҥ ден ӱдырамаш-влакым, йоча-шамычым, кугыжан ӱдыр-влакым – капорол вуйлатыше Навузарданын Ахикам эрге Годолий дене, Шафанын уныкаж дене, кодымо чыла еҥым – наҥгаеныт. Пеленышт эше пророк Иеремий ден Варухым, Нирий эргым, налыныт.
7 Господьын каласымыжым шотыш налде, нуно Египетыш каеныт, Тафнисыш миен шуыныт.



8 Тафнисыште Иеремийлан Господь деч шомак лийын:
9 «Икмыняр кугу кӱм нал да нуным Иуда эрге-влакын шинча ончылнышт Тафнисыште, фараонын полатышкыже пурымо вер воктене, шун дене леведме кудывечыште урен шынде.
10 Нунылан каласе: тыге ойла Господь Саваоф, Израильын Юмыжо: Мый тышке Вавилон кугыжа Навуходоносор тарземым ӱжын кондем да тудын престолжым Мыйын урен шындыме нине кӱ-влак ӱмбаке шындем. Нунын ӱмбалне тудо шке кугыжа омашыжым шара.
11 Тудо толеш да Египетым кырен шалата: пушташ пуымо-влак пуштмо лийыт, пленыш пуымо-шамыч пленыш каят, кердылан пуымо-влак керде йымаке логалыт.
12 Египет юмо-влакын храмыштым Мый туллан пуэм. Нине юмо-влак кокла гыч иктыштым Вавилон кугыжа йӱлалта, а весыштым пеленже наҥгая. Кузе кӱтӱчӧ шке вургемжым почкалта, туге Навуходоносор Египетым почкалта да тушечын тыныс дене кая –
13 Египет мландысе Вефсамисыште*а кумалме меҥге-влакым пытара, Египет юмо-влакын храмыштым тул дене йӱлалта».





*а 43:13 Вефсамис (але Бет-Шемеш) лӱм «Кече Пӧрт» манмым ончыкта, вес лӱмжӧ – Илиополь.

Господь израильтян-влакым шояк юмо-влаклан кумалме деч шижтара.

1 Египет мландысе Мигдол, Тафнис, Ноф олалаште да Пафрос мландыште илыше Иуда тукым еҥ-влак нерген Иеремийлан тыгай шомак лийын:
2 «Тыге ойла Господь Саваоф, Израильын Юмыжо: Иерусалим да Иуда мландысе моло ола ӱмбаке могай азапым колтенам, те ужында. Нуно кызыт шалатыме улыт, тушто нигӧ ок иле.
3 Вет тушто илыше-шамыч осал пашам ыштеныт, Мыйын шыдем луктыныт: вес юмо-влаклан тӱтыреныт да кумалыныт. Нине юмо-влакым нунат, теат, ача-кочада-шамычат пален огытыл.
4 Мый тендан дек пророк тарзем-влакым угыч да угыч тыгай шомак дене колтенам: ”Ида ыштыл тыгай йырнык пашам, кудым Мыйын ужмем ок шу!”
5 Но нуно колыштын огытыл, пылышыштым савырен огытыл. Шке осал пашашт деч нуно кораҥын огытыл, вес юмо-влаклан тӱтырымыштым чарнен огытыл.
6 Сандене Мыйын кугу шыдем опталме лийын, тиде шыде тулем Иуда мландысе ола-влак ден Иерусалимын уремлаштыже йӱлен. Нунын деч кӱ ора веле кодын, нуно пуста верыш савырненыт – кызыт те тидым ужыда.
7 Господь Юмо Саваоф, Израильын Юмыжо, кызыт тыге ойла: молан те шкаланда тыгай кугу осалым ыштеда? Молан Иуда мландысе пӧръеҥ ден ӱдырамашым, йоча ден азам икте кодде пытараш пуэда?
8 Молан те шке пашада дене, илаш толмо Египет мландыштыда вес юмо-влаклан тӱтырымӧ дене Мыйым шыдештареда? Те шкендам пытареда, мландымбалысе чыла калык коклаште тендам каргаш да мыскылаш тӱҥалыт!
9 Иуда мландыште да Иерусалимын уремлаштыже ача-кочадан, Иуда кугыжа-влакын да ватыштын осал пашаштым, шкендан да ватыдан ыштыме осал пашадам те монденда мо?
10 Таче кече мартеат те торешланеда, Мый дечем огыда лӱд, тыланда да ача-кочаланда пуымо закон ден пунчалем-влак почеш огыда иле.



11 Сандене Господь Саваоф, Израильын Юмыжо, тыге ойла: пӱтынь Иуда калыкым пытараш манын, Мый шке чурием тендан ваштареш савырем.
12 Иуда калык гыч утаралт кодшо-влакым, кӧмыт Египет мландыш каяш да тушто илаш шонен пыштеныт, Мый пытарем. Нуно Египетыште изи гыч кугу марте чыланат колат – керде деч пытат але шужен колат. Нуно каргымаш ден шучкылык, воштылчык ден мыскылтыш лийыт.
13 Мый Египетыште илыше-влакым Иерусалимым наказатлыме семынак керде, шужымаш да шучко чер дене наказатлем.
14 Иуда калыкын утаралт кодшыжо-шамыч кокла гыч, кӧмыт Египет мландыш жаплан илаш толыныт, нигӧ ок утло, нигӧ ок утаралт. Уло чонышт дене нуно Иуда мландыш пӧртылнешт да тушто илынешт, но огыт пӧртыл. Лач икмынярын, кӧмыт Египет гыч куржыт, тушко пӧртылыт».



15 Тунам чыла пӧръеҥ, кӧмыт шке ватыштын вес юмо-влаклан тӱтырымыштым паленыт, тыгак кашак дене шогышо чыла ӱдырамаш да Египет мландысе Пафросышто илыше уло калык Иеремийлан каласеныт:
16 «Мом тый мыланна Господьын лӱмжӧ дене ойлет, ме колышташ огына тӱҥал!
17 Мом ышташ сӧренна, ме умбакыжат ышташ тӱҥалына – кавасе ӱдырамаш кугыжалан тӱтырена да йошкар арака надырым йоктарена. Тыге ончыч Иудан олалаштыже, Иерусалимын уремлаштыже ме да ача-кочана-влак, кугыжа ден онна-влак ыштенна. Тунам ме теммеш кочкынна, сайын иленна, ойгым пален огынал.
18 А кунам кавасе ӱдырамаш озалан тӱтырымым да йошкар арака надырым йоктарымым чарныме, ме нужналыкым чытена, мемнам керде ден шужымаш пытарат».
19 А ӱдырамаш-влак каласеныт: «Кунам ме кавасе ӱдырамаш озалан тӱтыренна да йошкар арака надырым йоктаренна, марийна-шамыч тиде юмылан тудын сынжым ончыктышо когыльым кӱэштмынам да йошкар арака надыр кондымынам пален огытыл мо?»



20 Тунам Иеремий уло калыклан – тудлан вашмутым пуышо пӧръеҥ ден ӱдырамаш-влаклан, чыла еҥлан – тыге каласен:
21 «Иудан олалаштыже да Иерусалимын уремлаштыже тендан да ача-кочада-влакын, он ден кугыжада-шамычын, элысе калыкын тӱтырымыштым огыл мо Господь шарналтен? Тидын нерген огыл мо Тудо шоналтен?
22 Тендан ыштыме осал да йырнык пашадам Господь тетла чытен кертын огыл, сандене мландыда пустаҥдыме, шучко да каргыме лийын, еҥ илыдыме верыш савырнен. Кызыт те тидым ужыда.
23 Тӱтырымыда дене те Господь ончылно сулыкыш пуренда. Те Тудым колыштын огыдал, Тудын законжо, пунчал ден кӱштымашыже-влак почеш илен огыдал, санденак кызыт ужмо тиде туткар тендан ӱмбаке толын».



24 Вара Иеремий уло калыклан, чыла ӱдырамашлан каласен: «Египет мландыште илыше Иуда калык, Господьын шомакшым колыштса!
25 Тыге ойла Господь Саваоф, Израильын Юмыжо: мом те да ватыда ойленда, тудым ыштенда. Те ойленда: ”Шке сӧрымашнам ме шуктена: кавасе ӱдырамаш озалан тӱтыраш да йошкар арака надырым йоктараш тӱҥалына!” Ну мо, тугеже мутдам кучыза, мом сӧрымыдам шуктыза!
26 Но колыштса Господьын шомакшым, Египет мландыште илыше уло Иуда калык! Шке кӱдыратле лӱмем дене товатлем, – ойла Господь, – Египет мландыште илыше Иуда калык кокла гыч нигӧ тетла Мыйын лӱмем дене товатлаш ок тӱҥал, нигӧ ок каласе: ”Господь Юмо дене товатлем!”
27 Мый тендам эскераш тӱҥалам, тиде тыланда сайым огыл, а ойгым конда. Египет мландыште илыше Иуда эрге-влак керде ден шужымаш деч колат, нигӧ илыше ок код.
28 Икмынярын гына керде деч утаралтыт да Египет гыч Иуда мландыш пӧртылыт. Египет мландыш илаш кайыше да утаралт кодшо Иуда эрге-влак кӧн шомакше – Мыйын але нунын – шукталтмым тунам пален налыт.
29 Палыза: тендам Мый тиде кундемыште наказатлем да Мыйын шомакем тыланда ойгым кондаш шукталтеш, – ойла Господь. – Теве тыланда тидын шотышто палдарыше пале.
30 Тыге ойла Господь: фараон Вафрийым, Египет кугыжам, Мый тушманже-влакын да тудым пушташ шонышо-шамычын кидышкышт пуэм. Лач тыге Мый Седекийым, Иуда кугыжам, тудым пушташ шонышо тушманжын, Вавилон кугыжа Навуходоносорын, кидышкыже пуэнам».

Господь деч Варухлан лыпландарыше пророк шомак.

1 Варух, Нирий эрге, Иеремийын каласыме шомакше-влакым книгаш возен улмаш. Теве мом Иеремий тудлан Иуда кугыжа Иоакимын, Иосий эргын, нылымше ий вуйлатымыж годым каласен:



2 «Тыге ойла Господь, Израильын Юмыжо, тыланет, Варух:
3 Тый ойлет: ”Ойго мыланем! Господь мыйын орлыкем эшеат чот кугемден. Йӧсын кечкыжмем деч ноенам, уке мылам ласкалык”.
4 Каласе тудлан: ”Тыге ойла Господь: мом Мый чоҥенам – шалатем, мом шынденам – куклен шуэм, мланде мучко тыге лиеш.
5 Шкаланет тый пеш шукым йодат. Ит йод, вет чыла илыше ӱмбак Мый ойгым колтем, – ойла Господь. – Но кеч-кушко кает гынат, тыйын чонетым арален кодем, тый илаш тӱҥалат”».

1 Вавилон сарзывийын Кархемисыште египтян-влакым кырен шалатымыж нерген пророк шомак. 13 Вавилон кугыжан Египет мландым сеҥен налмыж нерген пророк шомак.

1 Господь деч пророк Иеремийлан вес калык-влак нерген теве тыгай шомак лийын.



2 «Египет нерген. Фараон Нехаон, Египет кугыжан, сарзывийже нерген, кудыжо Евфрат эҥер воктенысе Кархемисыште шоген. Иуда кугыжа Иоакимын, Иосий эргын, нылымше ий вуйлатымыж годым тиде сарзывийым Вавилон кугыжа Навуходоносор кырен шалатен.


3 Изи ден кугу авыртышым ямдылыза

 да кредалаш лекса!


4 Имне-влакым ӧртньӧрлыза да шичса,

 ӧшлӧкым упшалын, рат дене шогалза!

 Умдым пӱсемдыза, кӱртньӧ тувырым чийыза!


5 Но мом Мый ужам?

 Нуно лӱдыныт да чакнен куржыт,

 сарзышт кырен шалатыме улыт.

 Куржыт нуно, шеҥгек ончалде,

 чыла могырым шучкылык! – ойла Господь. –


6 Писе йолан куржын ок утло, виян сарзе ок утаралт.

 Йӱдвелне, Евфрат эҥер дене,

 нуно шӱртнят да камвозыт.


7 Кӧ тиде нӧлталтеш кугу эҥер семын,

 вӱдшӧ гӱжла кугу йогын семын?


8 Египет нӧлталтеш кугу эҥер семын,

 тудын вӱдшӧ гӱжла кугу йогын семын!

 Ойла тудо: ”Нӧлталтам да пӱтынь мландым леведам,

 ола ден илыше-шамычым пытарем!”


9 Кудалза, имне-влак! Чымалтса, орва-влак!

 Лекса, виян сарзе-шамыч:

 авыртышым кучышо эфиоп ден ливий-влак,

 пикш дене лӱйкалыше лудей-шамыч!


10 Тиде кече – Господь Юмо Саваофын кечыже,

 тушманже-влаклан ӱчым шуктымо кече.

 Керде тӱҥалеш пӧжгаш теммешке,

 вӱрым тудо йӱын темеш.

 Тыге Йӱдвел мландыште, Евфрат эҥер дене,

 Господь Юмо Саваофлан пайрем надырым шӱшкылмаш лиеш.


11 Египет ӱдыр, Галаадыш кай

 да шкаланет бальзамым нал!

 Арам тый шуко эмым кучылтат,

 ок лий тыланет пареммаш.


12 Тыйын намысет нерген калык-влак колыныт,

 варгыжметше мландым темен.

 Сарзе-влак, икте-весышт дек шӱртнен,

 чыланат пырля камвозыныт».



13 Теве Вавилон кугыжа Навуходоносорын Египет ӱмбак толмыж нерген Господьын пророк Иеремийлан увертарыме шомакше:


14 «Каласкалыза Египетыште,

 увертарыза Мигдолышто,

 ойлыза Ноф ден Тафнисыште, каласыза:

 ”Кынел шогалза да ямдылалтса,

 вет йырым-йыр керде чыла пытара!”


15 Молан виян юмет йӧралтын?

 Тудо шоген кертын огыл,

 Господь тудым сӱмырен кудалтен.


16 Шуко еҥым Тудо сӱмырен кудалтен,

 икте-весышт ӱмбаке нуно шуҥгалтыныт.

 Илыше кодшо-влак ойлат:

 ”Кынелза, шке калыкна деке, тукым мландышкына пӧртылына,

 пытарыше керде деч умбаке каена!”


17 Еҥ-влак кычкырат:

 ”Фараон, Египет кугыжа, лач моктанаш мастар –

 тудын жапше эртен!”


18 Шкем дене товатлем, – ойла Кугыжа,

 Кӧн лӱмжӧ Господь Саваоф, –

 толеш тудо, кӧ курык коклаште Фавор курык гай кугу,

 кӧ теҥыз воктенысе Кармил курык гай кӱкшӧ.


19 Египетыште илыше, арверетым пого,

 ямде лий куснен каяш!

 Вет Ноф лиеш пустаҥдыме, шалатыме,

 илыше-влак деч посна кодеш.


20 Египет – мотор туна,

 но йӱдвел гыч тудын деке кугу пормо чоҥешта, чоҥешта!


21 Тарлыме сарзе-влак Египетыште

    ӧрдыктарыме ӱшкыж гай улыт,

 но нунат мӧҥгеш савырнен кудалыт, огыт керт шоген,

 вет нунын дек пытымаш кече, мут кучымо жап, толын.


22 Кишке семын Египет чужла да нушкын кораҥ кая,

 вет тушман сарзывий толеш ӱмбакше,

 пум руышо семын товар дене лишемеш.


23 Чодыражым, сип чодыражым нуно руат, –

 ойла Господь, –

 вет нуно шурнышырчык деч шукырак улыт,

 ок лий нуным шотлен пытараш!


24 Намысыш пурен Египет ӱдыр,

 йӱдвел калыкын кидышкыже тудым пуымо.



25 Господь Саваоф, Израильын Юмыжо, тыге ойла: Амоным, Но олан юмыжым, тыгак фараон ден уло Египетым – Египетын юмыжо ден кугыжаже-влакым, фараоным да тудлан инаныше-шамычым – Мый мут кучаш шогалтем.
26 Нуным Мый чоныштым кычалше Вавилон кугыжа Навуходоносорын да тарзыже-влакын кидышкышт пуэм. Но вара Египетыште ончычсо семынак еҥ-влак илаш тӱҥалыт.


27 А тый ит лӱд, Иаков тарзем,

 ит чытыре, Израиль!

 Мый тыйым мӱндыр эл гыч утарем,

 пленыште лийме мланде гыч тукыметым луктам.

 Иаков пӧртылеш, ласкан да тыныслын илаш тӱҥалеш,

 нигӧ тудым ок лӱдыктӧ.


28 Ит лӱд, Иаков тарзем, – ойла Господь, –

 вет Мый пеленет улам.

 Пӱтынек пытарем чыла калыкым,

 кӧмыт коклашке тыйым шалатен колтенам.

 Мый тыйым ом пытаре,

 но пашат почеш чын наказатлем,

 мут кучыктыде ом кодо».

Филистим-влак нерген пророк шомак.

1 Фараонын Газа олам кырен шалатымыж деч ончыч Иеремийлан Господь деч филистим-влак нерген пророк шомак лийын.


2 «Господь тыге ойла:

 теве вӱд-влак нӧлталтыт йӱдвелым,

 ташлыше вӱдйогыныш савырнат

 да мландым, чыла мо тушто улым,

 ола ден илыше-шамычым леведыт.

 Еҥ-влак полышым йодын кычкыраш,

    элыште илыше-шамыч шорташ тӱҥалыт,


3 кунам виян ожо-влакын кудалме йӱкыштым,

    орва ден ораваштын лӱшкымыштым колыт.

 Тунам ача-влак шке йочаштлан полшаш огыт савырне –

 чонышт йолвундашке волен кая


4 тудо кечын, кунам филистим-влакым кырен шалатат,

 Тир ден Сидонлан полшышо-шамычым пытартыш еҥ марте пытарат.

 Филистим-влакым, Кафтор отро гыч толшо калыкын кодшыжым,

    Господь пытара.


5 Газа вуйысо ӱпшым нӱжын кудалта, Аскалон шыплана.

 Лапверыште илыше кокла гыч утлен кодшо-влак,

 эше кужун мо капдам коркалаш тӱҥалыда?*а


6 О, Господьын кердыже, кунам тый чарнет?

 Пӧртыл лодакышкет, шогал, лыплане!


7 Но кузе тылат чарнаш,

 кунам Господь кӱштымашым пуэн,

 Аскалон ден теҥыз серышке шке кердыжым колтен?»





*а 47:5 Вуйым нӱжымаш да капым коркалымаш ойгым ончыктышо йӱла лийыныт.

Моав нерген пророк шомак.

1 Моав шотышто Господь Саваоф, Израильын Юмыжо, тыге ойла:

 «Ойго Неволан, тудо пустаҥдыме лиеш!

 Лиеш Кириафаим намыслыме, руалтен налме,

 Мизгав намыслыме, шалатыме лиеш.


2 Уке тетла Моавын чапше,

 Есевонышто тудлан осалым шонат:

 ”Каена, калык-влак кокла гыч тиде калыкым пытарена!”

 Мадмен, тыят пытет, вет почешет керде кая.


3 Хоронаим гыч варгыжме йӱк солна,

 тушто – кугу пытарымаш, пустаҥдымаш.


4 Моавым кырен шалатеныт,

 тудын йочаже-влак шортыт.


5 Лухит тайыл дене шортын-шортын кӱзат,

 Хоронаимыш йӧсын кычкырен волат.


6 Куржса, илышдам утарыза,

 кукшо мландыште шогышо лӱмегож гай лийза!


7 Вет те паша ден поянлыкланда инаненда,

 садлан тендамат кучат.

 Онаеҥ да онжо-влак дене пырля Хамосым*а пленыш наҥгаят.


8 Кажне олашке пустаҥдыше толеш,

 ик олат ок утаралт.

 Господьын каласымыж семынак,

 лапвер пыта, тӧрвер пустаҥеш.


9 Пуыза Моавлан шулдырым –

 тек тудо чоҥештен кая,

 вет олаже-влак пустаҥыт,

 илыше-шамыч тушто огыт лий.


10 Каргыме тудо еҥ, кӧ Господьын пашажым кӱлеш семын ок ыште!

 Каргыме тудо, кӧ шке кердыж дене вӱрым ок йоктаре!


11 Самырык годсек Моав ласкан илен,

 пленыш тудым наҥгаен огытыл.

 Лийын тудо кучаж ӱмбалнысе йошкар арака гай,

 ик ате гыч весыш тудым темкален огытыл,

 садлан тамже ончычсо гаяк кодын,

 пушыжо вашталтын огыл.


12 Но жап шуэш, – ойла Господь, –

 кунам Мый тудын дек аракатемкалыше-влакым колтем.

 Нуно тудым йоктарат, атыже-влакым ярам кодат,

 кувшинже-влакым шалатат.


13 Кузе Израиль инанен илыме Вефильжылан кӧра вожылмашке пурен,

 тугак Хамослан кӧра Моав вожылмашке пура.


14 Кузе те ойлен кертыда:

 ”Ме сарзе, кредалмаште лӱддымӧ да тале улына”?


15 Моавым пустаҥдат, олаже-влакым сеҥен налыт,

 эн сай самырык пӧръеҥыштым шӱшкылыт, –

 ойла Кугыжа, лӱмжӧ Тудын Господь Саваоф.


16 Моавын пытымашыже лишне,

 тудын деке ойго вашка.


17 Чыла пошкудыжо да тудын лӱмжым палыше-влак,

 тудын шотышто мӱгырен шортса!

 Каласыза: ”Тудын кучемвий тояже шаланен,

 чап ден куатше пытеныт!”


18 Дивонышто илыше-влак,

 чап кӱкшыт гыч волыза

 да кошкышо мландышке шичса,

 вет Моавым пустаҥдыше тендан деке толеш

 да чоткыдемдыме ола-влакдам шалата.


19 Ароерыште илыше-влак,

 корно воктеке шогалза да ончыза,

 кажне куржшо пӧръеҥ ден утаралтше ӱдырамаш деч йодса:

 ”Мо лийын?”


20 Моавым намысыш пуртеныт, тудым сеҥеныт!

 Шортса, варгыжса,

 Моавым пустаҥдыме нерген Арнон серлаште увертарыза.


21 Суд толын тӧрверлашке –

 Холон ден Яацыш, Мофафыш,


22 Дивон ден Невош, Бет-Дивлафаимыш,


23 Кириафаим ден Бет-Гамулыш, Бет-Маоныш,


24 Кериоф ден Восораш,

 Моав мландын умбалне да лишне улшо кажне олашкыже.


25 Моавын тӱкыжым руал кудалтыме,

 кидшым пудыртымо, – ойла Господь. –


26 Руштмешкыже тудым йӱктыза,

 вет тудо Господь ончылно шкенжым кӱшкӧ нӧлтен.

 Тек Моав шке укшинчышыштыже пӧрдалеш,

 тек шкеже воштылчык лиеш.


27 Израиль тыланет, Моав, воштылчык лийын огыл мо?

 Израильым вор семын кученыт мо?

 Молан тый, кажне гана тудын нерген мутым лукмеке, вуетым рӱзет?


28 Моавыште илыше-влак,

 оладам коден кайыза да кӱ курык коклаште илыза,

 курыкоҥышто пыжашым ыштыше ир кӧгӧрчен гай лийза.


29 Колынна ме Моавын шкенжым кугуэш ужшо,

    чот моктаныше да коштан улмыжо нерген,

 тырга да сӱрза, кугешныше шӱман улмыж нерген.


30 Палем Мый, – ойла Господь, – тудын сӱрзалыкшым,

 но моктанымыже – яра шомак, ок ыште тудо нимомат.


31 Садлан Мый Моав верч шортам,

 пӱтынь Моав верч кугу йӱкын магырем,

 Кирхаресын еҥже-влак верч ойганем.


32 Сивмасе виноград аҥа-влак,

 кузе мый Иазер верч шортынам,

 тыгак тендан шотышто шортам.

 Укшет-влак теҥыз велыш шуйналтыныт,

 Иазер теҥыз*б деке шуыныт.

 Пустаҥдыше кержалтын смоква саскат ӱмбаке,

 кӱын шушо виноградым кӱрыштеш.


33 Моавын сад-пакчан мландыже

    куан да веселалык деч посна кодын.

 Виноград вӱдым темден лукмо верлаште

    йошкар аракам ыштымылан Мый мучашым пыштем –

 нигӧ тушто виноградым куан йӱк дене ок тошко.

 Кычкырыме йӱк шокта, но тудо куанле огыл!


34 Есевон гыч варгыжме йӱк Елеал да Яац марте шокта,

 Сигор гыч кычкырыме йӱк Хоронаим да Кумшо Эгла марте солна,

 эсогыл Нимрим вӱд кошка.


35 Кӧ Моавысе кӱкшакалаште надырым конда

 да тудын юмыжлан тӱтыра,

 Мый чылаштым пытарем, – ойла Господь. –


36 Садлан Моав верч, Кирхаресыште илыше-влак верч

    Мыйын шӱмем шиялтыш семын шортеш,

 вет нунын погымо поянлыкышт йомын.


37 Вуйышт нӱжымӧ, пондашышт пӱчмӧ,

 чылаштын кидышт коркалыме,

 ӱмбалнышт – чоштыра вургем.


38 Моавысе кажне леведыш ӱмбалне,

    кажне уремыште шортмо йӱк шокта,

 вет Мый Моавым кӱлдымӧ ате семын шалатенам, – ойла Господь.


39 Шортын ойлаш тӱҥалыт: ”Тудо шалатыме!

 Моав намысыш пурен, чурийжым шылтен!”

 Чыла пошкудыжлан Моав воштылчыкыш, лӱдыктышыш савырнен!


40 Тыге ойла Господь:

 арыслангайык семын тушман чоҥештен толеш,

 Моав ӱмбалне шаралта шке шулдыржым.


41 Ола-влак сеҥен налме лийыт,

 карман-влакым налыт руалтен.

 Тудо кечын моав сарзын шӱмжӧ

    азам ыштыше ӱдырамашын гай чытыраш тӱҥалеш.


42 Калык-влак кокла гыч Моав пытарыме лиеш,

 вет тудо Господь ончылно шкенжым кӱшкӧ нӧлтен.


43 Шучкылык, вынем да оптыш

    вучат тыйым, Моав калык, – Господь ойла.


44 Кӧ шучкылык деч куржеш – вынемыш камвозеш,

 а кӧ вынем гыч лектеш – оптышыш логалеш.

 Нине туткарым Мый Моав ӱмбаке

    мут кучыктымо ийын колтем, – ойла Господь.


45 Куржшо-влакын вийышт лунчырген,

 нуно Есевонын ӱмылышкыжӧ шогалыныт,

 но Есевон гыч тул лектын,

 Сигонын полатше гыч – тулйылме,

 тудо Моавын саҥгажым,

 вуянче калыкын вуйлепшым йӱлалта.


46 Ойго тыланет, Моав!

 Пытен Хамосын калыкше,

 вет эргыч-влакым пленыш налыныт,

 ӱдырет-шамычым поктен наҥгаеныт.


47 Но жап эртымеке, Моав калыкым Мый пӧртылтем, –

 ойла Господь».

 Тидын дене Моавым судитлыме шомак мучашлалтеш.





*а 48:7 Хамос – моав-влакын юмышт.

*б 48:32 Иазер теҥыз – Шинчалан теҥыз.




ПРОРОК ИЕРЕМИЙЫН КНИГАЖЕ

49 Глава

1 Аммон нерген пророк шомак. 7 Едом нерген пророк шомак. 23 Дамаск нерген пророк шомак. 28 Кедар ден Асор нерген пророк шомак. 34 Елам нерген пророк шомак.

1 Аммон эрге-влак нерген Господь тыге ойла:

 «Израильын эргыже-влак уке улыт мо?

 Тудын югыжо*а уке мо?

 Молан Милхом*б Гад дене озалана,

 тудын калыкше Гадын олалаштыже ила?


2 Сандене тыгай жап шуэш, – ойла Господь, –

 кунам аммон мландысе Равва ваштареш кредалаш ӱжшӧ йӱк

    Мыйын кӱштымем почеш шергылтеш.

 Тиде ола кӱ орашке савырна,

 йыр улшо илем-влак йӱлен пытат.

 Тунам Израиль тудым поктен колтышо-влакым

    шкеныштым поктен колта, – ойла Господь.


3 Шорт, Есевон, вет Гай олам пустаҥдыме!

 Равва йыр улшо илемлаште илыше-влак, магырыза,

 чоштыра вургемым чийыза,

 шортса да пакчалаште перныл коштса,

 вет онаеҥ да онжо-влак дене пырля Милхомым пленыш наҥгаят.


4 Мом лапверет-влак дене моктанет?

 Тушто вӱр йогаш тӱҥалеш!

 Ӱшаныдыме ӱдыр,

 поянлыкетлан инанен, тый тыге ойленат:

 ”Кӧ мыйын ваштареш лектеш?”


5 Чыла могырым ӱмбакет шучкылыкым колтем, –

 ойла Господь Юмо Саваоф, –

 тендам чыладам поктен колтат,

 куржын пытымекыда, нигӧ тендам ок пого.


6 Но тидын деч вара аммон эрге-влакым

 Мый плен гыч пӧртылтем, – ойла Господь».



7 Едом нерген Господь Саваоф тыге ойла:

 «Феманыште мунлылык тетла уке мо?

 Шонен моштышо-влакын уш-акылышт йомын,

    мунлылыкышт пытен мо?


8 Деданыште илыше-влак, мӧҥгеш савырныза да куржса,

 келге коремлашке шылза,

 вет мут кучыктымо жап шумеке,

 Исавлан колтымо туткарым мый тыланда колтем.


9 Тендан деке виноградым погышо-влак толыт гын,

 садак икмыняр саскам кодат ыле.

 Вор-влак йӱдым толыт гын,

 шкаланышт мыняр кӱлешым гына шолыштыт ыле.


10 А Мый Исав тукым деч чыла поген налам,

 поянлыкым шылтыме чыла вержым почам,

 тудо шкежат шылын ок код.

 Тудын йочаже, иза-шольыжо

    да пошкудыжо-влак пытарыме лийыт –

 тиде тукым пыта.


11 Но тулык йочат-влакым кодо,

 Мый нуным арален кодем,

 тулык ватет-шамычат тек Мыланем инанат.



12 Тыге ойла Господь: эсогыл нунат, кӧмыт тидым сулен огытыл, тиде чаше гыч йӱаш тӱҥалыт! А тый мут кучыде коднет? Тый мут кучыде от код, тудым пӱтынек йӱат!
13 Шкем дене товатлем, – ойла Господь, – Восора пустаҥдыме лиеш, лӱдыктыш ден воштылчыкыш, каргымашыш савырна, тудын йыр улшо изи ола-влакат курымешлан шалатыме лийыт».


14 Господь деч мый уверым колынам,

 Тудо калык-влак дек уверзым тыге каласаш колтен:

 «Погыныза да тудын ваштареш кайыза, кредалаш кынелза!


15 Калык-влак коклаште Мый тыйым изим ыштем,

 еҥ-шамыч тыйым шотлымым чарнат.


16 Кӱ курык шелшыште илыше, курык ӱмбалне верланыше,

 шучко улмет да кугешныше шӱмет тыйым ондаленыт!

 Кеч арыслангайык семын пыжашетым кӱшан ыштенат,

 тушечат тыйым сӱмырал кудалтем, – ойла Господь.


17 Едом лӱдыктышыш савырна –

 кӧ воктечше эртен кая, кажныже лӱдеш,

 сусырлажым ужын, ӧрын шӱшкалта.


18 Кузе Содом, Гоморра да йырышт улшо ола-влак пытеныт, –

 ойла Господь, –

 тыгак тыштат нигӧ ок код,

 еҥ-влак тушто жаплан илашат огыт шогал.


19 Иордан серысе чашкер гыч кӱтымӧ верыш лекше лев семын

 Мый Едом калыкым шке мландыж гыч ик татыште поктен колтем

 да вуйлатышыштлан ойырен налме еҥем шогалтем.

 Кӧ Мый гаем уло? Кӧ Мый денем судитлалтеш?

 Могай вуйлатыше Мыйын ваштареш шоген кертеш?


20 Колыштса, мом Господь Едом шотышто шонен пыштен

 да мом Феманыште илыше-влак дене ыштынеже:

 кӱтӱ гыч эн изи-влакым поктен наҥгаят,

 илыме верыштымат пытарат!


21 Едом сӱмырла, тиде йӱк-йӱан деч мланде чытырна,

 кычкырлыме йӱк Йошкар теҥыз марте солна.


22 Арыслангайык семын тудо нӧлталтеш да чоҥешта,

 Восора ӱмбалне шулдыржым шара.

 Тудо кечын едом сарзын шӱмжӧ

    азам ыштыше ӱдырамашын гай чытыраш тӱҥалеш».



23 Дамаск нерген.

 «Емаф ден Арпад намысыш пуреныт,

 ойган уверым колмеке, вуйыштым сакеныт.

 Кузе теҥыз толкыналтеш да ок тыплане,

 тугак нуно огыт керт лыпланен.


24 Дамаск аптыранен да чакнен куржеш,

 чытыра лӱдмыж дене,

 пуйто азам ыштыше ӱдырамашын орлык ден корштымашыже

    тудымат авалтеныт.


25 Чапланыше олам, куан дене темше олам,

 кузе коден каеныт?!


26 Самырык еҥ-влак уремлаштыже камвозыт,

 чыла сарзыже тудо кечын пытат, –

 ойла Господь Саваоф. –


27 Дамаскын пырдыжлаштыже Мый тулым ылыжтем,

 Венададын полатше-влакым тудо пытара».



28 Кедар да Асорысо кугыжаныш-влак нерген, кудыштым Вавилон кугыжа Навуходоносор кырен шалатен.

 «Господь тыге ойла:

 Тарваныза, Кедар ӱмбаке кайыза,

 эрвелын эргыже-влакым пытарыза!


29 Нунын омаш ден кӱтӱштым шупшын налза,

 пӱрдыш ден ате-ӱзгарыштым, верблюдыштым поген налза.

 Кычкырыме йӱк шокта: ”Чыла вере шучкылык!”


30 Куржса, вашке кайыза!

 Асорышто илыше-влак, келге коремлашке шылза! – ойла Господь. –

 Вавилон кугыжа Навуходоносор тыланда осалым ышташ шонен пыштен,

 шке шонымыжым тудо шукта.


31 Кынелза, азап деч посна илыше калык ӱмбаке

    сар дене кайыза, – ойла Господь. –

 Тудын омсажат, тӱкылтышыжат уке,

 тудо шкетын посна ила.


32 Верблюд-влакышт поген налме,

    кугу кӱтӱшт руалтен налме лийыт.

 Кӧмыт вуйвичкыжысе ӱпыштым тӱредыт,

 Мый нуным чыла велыш шалатен колтем,

 чыла могырым ӱмбакышт пытымашым колтем, – ойла Господь.


33 Асор тулпире-влакын илыме верышт лиеш,

 курымешлан тудо пустаҥеш.

 Нигӧ тушан ок код,

 еҥ-влак тушто жаплан илашат огыт шогал».



34 Теве Елам нерген Господьын шомакше, тудо пророк Иеремийлан Иуда кугыжа Седекийын кугыжаланаш тӱҥалмыж годым лийын.


35 «Тыге ойла Господь Саваоф:

 Еламын пикшйоҥежшым,

    тудын тӱҥ вий-куатшым, Мый шалатем.


36 Каван ныл мучашыж гыч Елам ӱмбаке

    Мый ныл мардежым кондем

 да тудым чыла велыш шалатен колтем.

 Ок лий тыгай калык,

 кӧ деке Елам гыч поктен колтымо-влак огыт мий.


37 Тушманже-влак ончылно,

 тудын чонжым кычалше-влак ончылно

 Мый Еламым лӱдмашыш пуртем.

 Орлыкым кондышо кугу шыдем

    Мый тудын ӱмбак опталам, – ойла Господь, –

 тудым пӱтынек пытарымешке, почешыже кердым колтем!


38 Еламыште Мый шке престолем шындем,

 кугыжа ден он-влакым тушто пытарем, – ойла Господь. –


39 Но пытартыш кечылаште Еламым плен гыч пӧртылтем», –

 ойла Господь.





*а 49:1 Юго – наследник.

*б 49:1 Милхом – аммон калыкын юмыжо.




ПРОРОК ИЕРЕМИЙЫН КНИГАЖЕ

50 Глава

1 Вавилон нерген пророк шомак. 17 Израильтян-влакын вавилон плен гыч пӧртылмышт нерген пророк шомак.

1 Теве Вавилон, халдей-влакын мландышт, нерген Господьын пророк Иеремий гоч каласыме шомакше:


2 «Увертарыза калык-влаклан, каласыза,

 тистым нӧлталза да увертарыза,

 ида шылте, ойлыза:

 ”Вавилоным сеҥен налме,

 Вил намысыш пурен,

 Меродахым шалатыме –

 Вавилонын шке ыштыме юмышт намысыш пуреныт,

 шояк юмышт шалатыме улыт”.


3 Вет йӱдвечын тудын ӱмбак калык толеш,

 Вавилоным тудо ир мландыш савыра.

 Нигӧ тушто илаш ок тӱҥал:

 айдемат, вольыкат тушечын каят.


4 Тудо кечылаште, тудо жапыште, – ойла Господь, –

 Израильын эргыже-влак Иуда эрге-влак дене пырля толыт,

 шке Господь Юмыштым шортын-шортын кычалаш тӱҥалыт.


5 Нуно Сионыш каяш корным йодыт,

 тудын велыш чурийыштым савырат да каласат:

 ”Каена, Господь дене ушнена –

 мондаш лийдыме курымаш ойпидышым ыштена”.


6 Йомшо шорык гай лийын Мыйын калыкем.

 Кӱтӱчышт-влак нуным чын корно гыч кораҥденыт,

 курыклашке поктен колтеныт.

 Перныл коштыныт нуно курык ден чоҥгаталаште,

 шке мӧҥгыштым монденыт.


7 Кажне вашлийше нуным пӧжген,

 тушманышт-влак ойленыт: ”Уке мемнан титакна,

 вет нуно Господь ончылно сулыкыш пуреныт,

 чынлыкын илыме верже ончылно,

    ача-кочаштын инанен илыме Господьышт ончылно

    сулыкым ыштеныт!”


8 Куржса Вавилон гыч,

 кайыза халдей-шамычын мландышт гыч,

 шорык кӱтӱ ончылно кайыше казатага-влак гай лийза!


9 Вет Вавилон ваштареш Мый йӱдвел мланде гыч

    кугу калык-влак тӱшкам кынелтен кондем.

 Нуно рат дене лектын шогалыт да тудым сеҥен налыт.

 Нунын пикшышт тале сарзын пикшыж гай,

 яра кид дене нуно мӧҥгеш огыт пӧртыл.


10 Халдей мландым нуно руалтен налыт,

 агаш толшо-влак мом шонымыштым чыла наҥгаят, – ойла Господь.


11 Мыйын калык ден мландем агыше-влак,

 те куаненда, йывыртенда,

 олыкыш колтымо туна семын куанен тӧрштылында,

 ожо семын рокменда.*а


12 Но пеш чот вожылеш тендан Вавилон авада,

 тендам шочыктышо йошкарга.

 Калык-влак коклаште тудо эн изи,

    кукшо ир мланде, яра ошманур гай лиеш.


13 Господьын шыдыж деч тудо

    илыше-влак деч посна кодеш, пӱтынек пустаҥеш.

 Кӧ воктечше эртен кая, кажныже лӱдеш,

 сусырлажым ужын, ӧрын шӱшкалта.


14 Вавилон дене кредалаш рат дене йыр шогалза,

 пикшызе-влак, лӱйыза ӱмбакыже, пикшдам ида чамане,

 вет Господь ончылно тудо сулыкыш пурен.


15 Чот кычкырен, ӱмбакше чыла могырым кержалтса!

 Теве тудо чаманен кодаш йодеш,

 вет башньыжым сӱмыреныт, пырдыжшым шалатеныт –

 тыге Господь тудлан ӱчым шуктен.

 Пашаже почеш тудлан пӧртылтыза!

 Кузе тудо ыштен, тудын денат тыгак ыштыза!


16 Пытарыза Вавилонышто ӱдышым

 да тӱредме жап годым сорла дене тӱредшым!

 Тек кажныже, тушман керде деч лӱдын,

 шке калыкше дек пӧртылеш,

 тек кажныже шке мландышкыже куржеш.


17 Израиль – шалатен колтымо кӱтӱ,

 лев-влак тудым поктен колтеныт.

 Ончыч тудым Ассирий кугыжа кочкын,

 а тиде пытартыш, Вавилон кугыжа Навуходоносор,

    лужымат нултен.


18 Сандене Господь Саваоф, Израильын Юмыжо, тыге ойла:

 кузе Мый Ассирий кугыжам мут кучаш шогалтенам,

 тугак Вавилон кугыжа ден тудын элжым наказатлем.


19 Израильым Мый шке кӱтымӧ верышкыже пӧртылтем,

 тудо Кармил ден Васаныште кошташ тӱҥалеш,

 Ефрем курыкла ден Галаадыште теммеш кочкеш.


20 Тудо кечылаште, тудо жапыште, – ойла Господь, –

 Израильын титакшым кычалаш тӱҥалыт, но тудо ок лий.

 Иудан сулыкшым кычалаш тӱҥалыт, но огыт му,

 вет кӧмытым Мый илышым кодем,

 нунын сулыкыштым кудалтем.


21 Мератаим мландышке сар дене кайыза,

 Пекодышто илыше-влак ӱмбаке кержалтса!*б

 Пуштедыза, икте кодде пытарыза! – ойла Господь. –

 Мом Мый тыланда кӱштенам, чыла шуктыза!


22 Тиде мландыште кредалме йӱк шокта,

 тушто пеш кугу пытарымаш кая!


23 О, кузе катлен, уло тӱням кырыше чӧгыт шаланен!

 Калык-влаклан Вавилон шучкылыкыш савырнен!


24 Мый тылат оптышым шынденам,

 да тый, Вавилон, тудым ужын отыл да тушко логалынат.

 Тыйым муыныт да кученыт,

 вет тый Господь ваштареш шогалынат.


25 Господь шке аралыме вержым почын

 да тушеч шыдыжын саргуралже-влакым луктын,

 вет халдей мландыште Господь Юмо Саваофым паша вуча.


26 Чыла вер гыч тиде мланде ӱмбаке толза!

 Клатше-влакым почса,

 мо мумым ик орашке чумырыза.

 Ты мландыште чыла пытарыза, тек нимоат ок код!


27 Чыла ӱшкыжшым*в пуштедыза,

 шӱшкылмашке наҥгайыза!

 Ойго нунылан! Нунын кечышт толын,

 мут кучымо жапышт шуын!


28 Вавилон плен гыч куржын утлышо-влакын йӱкышт шокта –

 Господь Юмынан шке храмже верч ӱчым шуктымыж нерген

    нуно Сионышто увертарат.


29 Вавилон ваштареш пикшызе-влакым ӱжса!

 Йоҥежым чымалтарыше-влак, тудын йыр стан дене шогалза –

 тек тушеч нигӧ куржын ок утло.

 Пашаж почеш тудлан пӧртылтыза:

 кузе тудо ыштен, тудын денат тыгак ыштыза,

 вет тудо Израильын святой Господь Юмыжо ончылно

    шкенжым кӱшкӧ нӧлталын!


30 Сандене самырык еҥже-влак уремлаште камвозыт,

 чыла сарзыже тудо кечын пыта, – ойла Господь.


31 Мый тыйын ӱмбакет толам, кугешныше, –

 ойла Господь Юмо Саваоф, –

 вет толын тыйын кечет, мут кучымо жапет.


32 Шӱртня да камвозеш кугешныше,

 нигӧ тудым ок нӧлтал.

 Тудын олалашкыже Мый тулым чыкем,

 чыла йырвелым тудо пӧжга.


33 Тыге ойла Господь Саваоф:

 Израиль ден Иуда эрге-влакым темдат,

 пленыш налше-шамыч нуным пеҥгыдын кучат,

 огыт келше кид йымачышт колташ.


34 Но нуным Сулен налше виян,

 лӱмжӧ Тудын Господь Саваоф.

 Тудо нуным пыдал налеш, мландылан тынысым пуа,

 а Вавилонышто илыше-влакым лӱдмашыш пурта.


35 Керде нӧлталтеш халдей-шамыч ӱмбаке, – ойла Господь, –

 Вавилонышто илыше-влак,

    тудын онжо ден мунлыеҥже-влак ӱмбаке!


36 Керде нӧлталтеш тудын мужедшыже-влак ӱмбаке –

 нуно ушдымо лийыт,

 нӧлталтеш сарзыже-влак ӱмбаке –

 нуно лӱдын чытыраш тӱҥалыт.


37 Керде нӧлталтеш тудын имне ден орваже-влак ӱмбаке,

 коклаштышт улшо йот калык-влак ӱмбаке –

 нунышт ӱдырамаш гай лийыт.

 Керде нӧлталтеш поянлык аралыме верлаже ӱмбаке,

 нуно агыме лийыт.


38 Кукшо игече толеш, да тудын чыла вӱдшӧ кошка,

 вет тудо – шке ыштыме юмо-влакын мландышт,

 нине шучко полган-шамычлан кӧра тусо калык ушым йомдарен.


39 Илаш тӱҥалыт тушто ир мландысе янлык ден тулпире-влак,

 страус-шамыч вераҥыт тушан.

 Илыше-влак деч посна кодеш тиде мланде,

 тукым гыч тукымыш тудо еҥ илыдыме вер лиеш.


40 Кузе Юмо Содом ден Гоморрам

    йыр улшо олала дене пырля пытарен, – ойла Господь, –

 тугак тыштат нигӧ ок код,

 еҥ-влак тушто жаплан илашат огыт шогал.


41 Теве йӱдвел гыч калык толеш, кугу калык,

 мланде тӱр гыч шуко кугыжа нӧлталтеш.


42 Кидыштышт – пикшйоҥеж ден умдо.

 Нуно торжа да чаманыдыме улыт,

 теҥыз лӱшкымӧ семын йӱкышт шокта.

 Кудал толыт имне дене, рат дене шогалыт –

 тый денет, Вавилон ӱдыр, кредалаш ямде улыт.


43 Нунын нерген уверым колмеке,

 Вавилон кугыжан кидше лушкен,

 тудым орлык темдалын,

 азам ыштыме годсо гай корштымаш авалтен.


44 Иордан серысе чашкер гыч кӱтымӧ верыш лекше лев семын

 Мый Едом калыкым шке мландыж гыч ик татыште поктен колтем

 да вуйлатышыштлан ойырен налме еҥем шогалтем.

 Кӧ Мый гаем уло? Кӧ Мый денем судитлалтеш?

 Могай вуйлатыше Мыйын ваштареш шоген кертеш?


45 Колыштса, мом Господь Вавилон шотышто шонен пыштен

 да мом халдей-влакын мландышт дене ыштынеже:

 кӱтӱ гыч эн изи-влакым поктен наҥгаят,

 илыме верыштымат пытарат!


46 Вавилоным сеҥен налме йӱк-йӱан деч мланде чытырна,

 тушто илыше-влакын кычкырымыштым калык-шамыч колыт».





*а 50:11 Рокмаш – ржать (имне нерген).

*б 50:21 Мератаим лӱм ’кугу пудыранчык’ манмым ончыкта, тиде, очыни, Вавилонысо кечывалвел кундем. Пекод лӱм ’мут кучыктымаш’ манмым ончыкта. Тиде – Тигр эҥер деч эрвелныла улшо кундем. Нине лӱм-влак пӱтынь Вавилоным да тудын пӱрымашыжым ончыктат.

*в 50:27 Ӱшкыж – тыште самырык виян сарзе-влак нерген ойлалтеш.




ПРОРОК ИЕРЕМИЙЫН КНИГАЖЕ

51 Глава

1 Господь Вавилоным судитлыме нерген ойла. 15 Господьым чапландарымаш. 20 «Вавилон – Мыйын шугынем». 36 Господь Израильлан полша. 50 Вавилонышто улшо израильтян-влаклан Господьын шомакше.




1 Тыге ойла Господь:

 «Вавилон да тушто илыше тушманем-влак*а ваштареш

    Мый чыла пытарыше мардежым нӧлталам!


2 Вавилоныш Мый йот тукым еҥ-влакым колтем,

 шурным пуалтыме семын нуно тудым пуалтат,

 мландыжым пустаҥдат,

 туткар кечын ӱмбакше чыла могырым кержалтыт.


3 Тек пикшызе тудын ӱмбак пикшым чымалтара,

 тек тудо кӱртньӧ тувыржым чия.

 Ида чамане Вавилонын самырык пӧръеҥже-влакым,

 сарзывийжым пӱтынек кырен шалатыза!


4 Тек нуно халдей мландыште колышо камвозыт,

 уремлаштыже шуралтен пуштмо кият».


5 Вет Израиль ден Иудам

 Господь Саваоф Юмышт коден каен огыл,

 кеч Израильын Святойжо ончылно

    нунын мландышт сулык дене темын.


6 Куржса Вавилон гыч, шке чондам утарыза,

 уке гын тудын сулыкшо верч те коледа!

 Вет Господьын ӱчым шуктымо жапше толын,

 Тудо Вавилонлан пашаж почеш пӧртылта.


7 Господьын кидыштыже Вавилон шӧртньӧ чаше лийын,

 пӱтынь мландым тудо руштмешкыже йӱктен.

 Калык-влак тушеч йошкар аракам йӱыныт

 да ушыштым йомдареныт.


8 Вучыдымын Вавилон камвозын да шаланен!

 Мӱгырен шортса тудын шотышто,

 сусыржылан бальзамым кондыза – ала тудо паремеш.


9 «Вавилоным ме эмленна, но тудо паремын огыл.

 Кодыза тудым, тек кажныже шке мландышкыже кая,

 вет Вавилонлан ыштыме суд кава дек шуын,

 пыл деке шумеш нӧлталтын».


10 «Господь мемнан чын улмынам ончыктен!

 Каена, Господь Юмынан мом ыштымыжым

    Сионышто увертарена!»


11 Пикш-влакым пӱсемдыза, пикш лодакым темыза!

 Господь Вавилоным пытараш шонен пыштен,

 тидлан Мидий кугыжа-влакым таратен.

 Тиде – Господьын ӱчым шуктымашыже,

 Тудын храмжылан верч ӱчым шуктымаш!


12 Вавилонын пырдыжше ваштареш тистым нӧлталза,

 оролымашым вияҥдыза,

 орол-влакым шогалтыза, засадым шындыза!

 Мом Господь шонен пыштен, тидым ышта,

 мом Вавилонышто илыше-влак шотышто каласен, тудым шукта.


13 О тый, кугу вӱдйогын-влак воктене илыше!

 Поянлыкет тыйын шуко,

 но мучаш лишемеш,

 куэмым станок гыч пӱчмӧ семын тыйын илышет кӱрлалтеш.


14 Шкеж дене товатлен Господь Саваоф:

 «Чынжымак, Мый тыйым сарзе-влак дене темем,

 нуно шурнышырчык наре лийыт,

 тыйын ваштареш йӱкыштым нӧлталыт».


15 Тудо шке вий-куатше дене мландым ыштен,

 мунлылыкшо дене тӱням пеҥгыдемден

 да уш-акылже дене кавам шарен.


16 Йӱкшым Тудо кугемда – каваште вӱд-влак лӱшкат.

 Мланде тӱр гыч Тудо пыл-влакым нӧлталеш,

 йӱр кокла гыч волгенчым колта

 да аралыме верлаж гыч мардежым луктеш.


17 Айдемын ушыжо каен, уке тудын шинчымашыже –

 левыктыше мастар шке ыштыме шояк юмыж дене шкенжым намысыш пурта,

 вет левыктен лукмыжо – ондалчык,

 тудын кӧргыштыжӧ шӱлыш уке.


18 Тыгай юмо – кӱлдымӧ, воштылчык,

 судым ыштыме жапыште тудо йомеш.


19 Но Господь, Иаковын ужашыже, нунын гай огыл:

 Тудо – чыла Ыштыше Юмо, Израиль – ойырен налме калыкше,

 лӱмжӧ Тудын – Господь Саваоф.


20 «Тый, Вавилон, Мыйын шугынем,

 кредалме саргуралем лийынат.

 Тыйын кидет дене Мый калык-влакым кыренам,

    кугыжаныш-шамычым шалатенам.


21 Тыйын кидет дене Мый имне ден имнешкым пуштынам,

    сарлык орва ден виктарышыжым пытаренам.


22 Тыйын кидет дене Мый пӧръеҥ ден ӱдырамашым,

    шоҥго ден самырыкым, рвезе ден ӱдырым кыренам.


23 Тыйын кидет дене Мый кӱтӱчӧ ден кӱтӱжым,

    куралше ден ӱшкыжшым кыренам,

    кундемтӧра ден вуйлатышым пытаренам.

24 Но тендан шинча ончылно Мый Сионышто ыштыме чыла осал пашашт верч Вавилонлан, Халдейыште илыше-влаклан, пӧртылтем, – ойла Господь.


25 Пӱтынь мландым пустаҥдыше да чыла пытарыше курык,

 Мый кызыт ӱмбакет толам, – ойла Господь. –

 Мый ӱмбакет шке кидем шуялтем,

 тыйым кӱшыч сӱмырен кудалтем,

 когарген пытыше курыкыш савырем.


26 Пусак ден негызлан кӱм тый дечет огыт нал,

 курымешлан тый ир мланде лият, – ойла Господь.


27 Нӧлталза тистым эл ӱмбалне,

 калык-влак коклаште пучым пуалтыза!

 Вавилон ваштареш калык-влакым ямдылыза,

 Арарат, Миний, Аскеназ кугыжаныш-влакым

    тудын ӱмбак каяш ӱжса!

 Тудын ваштареш каяш сарзывуйым шогалтыза,

 шурнышырчык тӱшка семын имнешке-влакым колтыза!


28 Вавилон ваштареш калык-влакым,

 Мидийын кугыжаже-шамычым,

 кундемтӧра ден вуйлатышыже-влакым,

 Мидий кид йымалне улшо чыла мландым кынелтыза.


29 Мланде чытырна, пыртка,

 вет Вавилон шотышто Господьын шонен пыштымыже шукталтеш –

 Вавилон мландым ир мландыш савыраш,

 илыше-влак деч посна кодаш.


30 Вавилон сарзе-влак кредалмыштым чарненыт

 да карманыштышт шинчат –

 вий-куатышт пытен, ӱдырамаш гай нуно лийыныт.

 Вавилонын пӧртшӧ-влак йӱлат,

 капка тӱкылтышышт шалатыме.


31 Ик торйол ваштареш весе куржеш,

 уверзе почеш уверзе толеш –

 Вавилон кугыжалан нуно уверым кондат:

 олан чыла могыржо гыч керылт пуреныт,


32 вӱд вончымо верлам руалтеныт,

 карман-влак йӱлат, сарзе-шамычым лӱдмаш авалтен.


33 Тыге ойла Господь Саваоф, Израильын Юмыжо:

 Вавилон ӱдыр – шийме жаплан тошкен ямдылыме идым гай,

 эше изишак – уржа-сорла жап шуэш».


34 «Вавилон кугыжа Навуходоносор мыйым кочкын, нултен,

 мыйым яра атым ыштен.

 Шучко янлык семын мыйым нелын,

 пайрем кочкыш дене мӱшкыржым темен,

 вара укшич луктын шуэн.


35 Мемнам индырымыжлан

    тек Вавилонлан пӧртылтымӧ лиеш!» –

 Сионышто илыше-влак тыге ойлат.

 «Вӱрем йоктарымыжлан

    Халдейыште илыше-влак тек мутым кучат!» –

 Иерусалим каласа.


36 Сандене Господь тыге ойла:

 «Мый тыйым пыдал налам да тылат верч ӱчым шуктем,

 Вавилонын теҥызшым коштем,

 памаш-влакшым вӱд дечын посна кодем.


37 Вавилон кӱ орашке,

    тулпире-влакын илемышкышт савырна,

 лӱдыктыш ден воштылчык лиеш,

 илыше-шамыч деч посна кодеш.


38 Тушто илыше-влак лев семын ырлаш тӱҥалыт,

 самырык лев семын йӱкыштым кугемдат.


39 Шокшештмекышт, Мый нунылан ӱстелым погем

 да нуным руштмешкышт йӱктем –

 тек веселитлат да мален колтат курымаш омо дене,

 тек огыт помыжалт тетла, – Господь ойла.


40 Пача, тага ден казатага-влак семын

 Мый нуным шӱшкылаш наҥгаем.


41 О, кузе Сесахым сеҥен налме,

    пӱтынь мландын чапшым руалтен налме!

 Калык-влак коклаште Вавилон лӱдыктышыш савырнен!


42 Теҥыз нӧлталтын Вавилон ӱмбаке,

 гӱжлышӧ толкын-влак тудым леведыныт.


43 Олаже-влак пустаҥыныт,

 кукшо ир мландыш савырненыт –

 еҥ-шамыч тушто огыт иле,

 эртен ок кай тушечын нигӧ.


44 Мут кучаш шогалтем Вавилонысо Вилым,

 мом нелмыжым укшич луктыктем.

 Тудын дек калык-влак тетла огыт погыно,

 Вавилонысо пырдыж-влак сӱмырлат.


45 Лек, Мыйын калыкем, тушечын,

 ылыжше шыдем деч кажныже шке чонжым утарыже!


46 Ида аптыране, эл мучко шарлыше шомак деч ида лӱд.

 Ик ийын иктым кутырат, вес ийын – весым,

 эл мучко пызырымаш лиеш,

 ик вуйлатыше ваштареш весе шогалеш.


47 Вет кече-влак толыт,

 кунам Мый Вавилонысо шояк юмо-влакым мут кучаш шогалтем.

 Вавилонын пӱтынь мландыже намысыш пура,

 сарыште колышо-шамыч тушто кияш тӱҥалыт.


48 Вавилон дене мо лиймым ужын,

 кава ден мланде да мо тушто уло куанен кычкырлаш тӱҥалыт,

 вет тушко йӱдвел гыч пустаҥдыше-влак толыт, –

 ойла Господь.


49 Кузе Вавилон мландымбалне илыше-влакым пытарен,

 израильтян-шамычым пытарымыжлан шкежат тугак пытарыме лиеш.


50 Керде деч утаралт кодшо-влак, ида шого, кайыза!

 Мӱндыр кундемыште Господьым шарныза,

 Иерусалимым ушыштыда кучыза.


51 ”Мыскылымым колын, ме вожылмашыш пуренна,

 чурийнам намыс леведын,

 вет Господьын пӧртшын святой верлашкыже

    йот тукым еҥ-влак пуреныт”.


52 Сандене жап шуэш, – ойла Господь, –

 кунам Мый Вавилонын шояк юмыжо-влакым мут кучаш шогалтем,

 тудын мландыже мучко сусыргышо-шамыч кечкыж кияш тӱҥалыт.


53 Кеч Вавилон кава дек шумеш нӧлталтеш

 да кӱкшӧ карманже-влакым чоткыдемда,

 тудын дек пустаҥдыше-влак садак толыт Мый дечем», –

 ойла Господь.


54 Варгыжме йӱк Вавилон гыч шокта,

 кугу пытарымаш Халдей мланде гыч солна.


55 Тиде Господь пытара Вавилоным,

 кугу йӱк-йӱанлан мучашым пышта.

 Тушман толкын-влак кугу вӱд семын гӱжлат,

 нунын йӱк-йӱанышт шокта.


56 Пустаҥдыше толеш Вавилон ӱмбак,

 тудын сарзыже-влакым пленыш налеш,

 пикшйоҥежыштым пудырта.

 Вет Господь – мут кучыктышо Юмо,

 Тудо пӱтынек пӧртылта.


57 «Мый тудын он ден мунлыеҥже-влакым,

 кундемтӧра ден вуйлатышыже-шамычым,

 сарзыже-влакым руштмешкышт йӱктем –

 мален колтат курымаш омо дене,

 огыт помыжалт тетла, – ойла Кугыжа,

 лӱмжӧ Тудын Господь Саваоф.


58 Тыге ойла Господь Саваоф:

 Вавилонын кӱжгӧ пырдыжше негыз марте шалатыме лиеш,

 кӱкшӧ капкаже-влак лийыт йӱлалтыме.

 Арам калык-шамыч тыршеныт,

 тукым-влак шкеныштым индыреныт –

 чылажат лиеш йӱлалтыме!»



59 Теве мом пророк Иеремий Сераийлан, Нирий эргылан, Масейын уныкажлан, кӱштен, кунам тудыжо Иуда кугыжа Седекийын нылымше ий вуйлатымыж годым тудын дене пырля Вавилоныш каяш лектын. Сераийже кугыжан илыме вержылан вуйын шоген улмаш.
60 Иеремий Вавилон дене лийшаш туткар-влакым – чыла, мом Вавилон ваштареш возымо лийын – посна вӱдылка книгаш серен.
61 Иеремий Сераийлан каласен: «Кунам Вавилоныш толат, чыла возымым йӱкын луд
62 да каласе: ”Господь, тиде верым Тый пытарем манын каласенат, тушто еҥат, вольыкат огыт код, курымешлан ир мланде лиеш манын ойленат”.
63 Вӱдылка книгам лудын пытарымекет, тудын дек кӱм кылде да Евфрат покшеке кудалте,
64 тыге каласе: ”Вавилонат тыге пурен кая, Господьын колтымо туткар деч вара ок нӧлталт, Вавилон йӧршешлан лунчырга”».

 Тыште Иеремийын шомакше пыта.





*а 51:1 «Тушто илыше тушманем-влак» – вес семынже Лев-Камай. Тиде – халдей-влакын шолып лӱмышт.




ПРОРОК ИЕРЕМИЙЫН КНИГАЖЕ

52 Глава

1 Иерусалимым сеҥен налыт. 12 Олам йӱлалтат, Иуда калыкым пленыш наҥгаят. 31 Иехонийым казамат гыч луктыт.

1 Кугыжалан шогалмыж годым Седекий коло ик ияш лийын да Иерусалимыште латик ий вуйлатен. Аважын лӱмжӧ Хамуталь, тудо Ливна гыч Иеремийын ӱдыржӧ лийын.
2 Иоаким семынак Седекий Господь ончылно шуко осал пашам ыштен.
3 Иерусалим ден Иудалан Господьын шыдыже пеш кугу лийын, сандене Тудо нуным шке чурийже деч кораҥден. Вара Седекий Вавилон кугыжа ваштареш шогалын.



4 Седекийын кандаш ий, индеш тылзе да индеш кече вуйлатымекыже, Вавилон кугыжа Навуходоносор уло сарзывийже дене Иерусалим деке толын. Нуно олам авырен налыныт, йырже мланде кӱкшакам нӧлталыныт.
5 Седекий кугыжан латикымше ий кугыжаланымыж марте ола авырен шогымо лийын.
6 Нылымше тылзын индешымше кечынже олаште пеш кугу шужымаш озаланен, калыкын кочкышыжо пытен.
7 Тунам ола пырдыжым шӱтеныт, да кугыжан садвечыж воктенысе кок пырдыж кокласе капка гыч йӱдым чыла сарзе-влак ола гыч лектыныт. Халдей-влак ола йыр шогеныт гынат, нуно тӧрвер могырыш куржыныт.
8 Халдей сарзе-влак Седекий кугыжа почеш каеныт да Иерихон тӧрверыште поктен шуыныт. Тудын сарзыже-шамыч куржын пытеныт,
9 а кугыжам руалтен кученыт да Вавилон кугыжа дек Емаф мландысе Ривлаш наҥгаеныт. Тушто Навуходоносор тудлан судым ыштен.
10 Седекийын шинча ончылныжо Вавилон кугыжа тудын эргыже-влакым шӱшкыл пуштын, тыгак Ривлаште Иудан чыла онжым пытарен.
11 Тудо Седекийын шинчажым шӱтен да тудым той шинчыр дене шинчырлен. Тидын деч вара Вавилон кугыжа Седекийым Вавилоныш наҥгаен да колымешкыже казаматыште кучен.



12 Вавилон кугыжа Навуходоносорын латиндешымше ий вуйлатымыж годым визымше тылзын луымшо кечынже Иерусалимыш Вавилон кугыжан Навузардан тарзыже, капорол тӧра, толын.
13 Тудо Господьын пӧртшым, кугыжан пӧртым, Иерусалимысе пӧрт-влакым – чыла кугу пӧртым – тул дене йӱлалтен.
14 Капорол тӧра пелен улшо халдей сарзе-влак Иерусалим йыр улшо пырдыжым шалатеныт.
15 Йорло-шамычым, олаште кодшо моло калыкым, Вавилон кугыжа могырыш лупшалтше еҥ-влакым да кодшо кидмастар-шамычым капорол тӧра Навузардан пленыш наҥгаен.
16 Лач незер калык гыч икмыняр еҥым тудо виноград аҥа ден пасулаште пашам ышташ коден.
17 Господьын пӧртшын той колонно ден орваже-влакым, «теҥыз» манме кугу той чанжым халдей-шамыч шалатеныт да чыла тойым Вавилоныш наҥгаеныт.
18 Тыгак нуно кӱмыж, кольмо, вашкӱзӧ, корка, изи ате-влакым да храмыште служитлыме годым кучылтмо чыла той ӱзгарым налыныт.
19 Капорол тӧра эше шӧртньӧ ден ший гыч ыштыме ате, тулшол ате, кӱмыж, под, светильник, чаше да корка-влакым наҥгаен.
20 Соломон кугыжан Господьын пӧртшылан ыштыме кок колонно, ик той «теҥыз» да тудым кучен шогышо латкок той ӱшкыж деч той пеш чот шуко лийын, тудын нелытшым висенат кертын огытыл.
21 Кажне колоннын кӱкшытшӧ – латкандаш кынергут, а йыргешке кутышыжым висаш гын, латкок кынергут лийын. Покшел кӧргыжӧ яра, а пырдыжше ныл парня кӱжгытан улмаш.
22 Тудын ӱмбалныже вич кынергут кӱкшытан той колонно вуй верланен, тудын йыр сетке да гранат саска-влак тыгак той дене ыштыме лийыныт. Вес колонныжат тыгаяк, гранат саскан, улмаш.
23 Ныл могырым гранат саска индешле кудыт лийын, сетке йырым-йыр – чылаже шӱдӧ.



24 Капорол тӧра тыгак кугу иерей Сераийым, тудын деч вара шогышо иерей Софонийым да кум капка оролым пленыш наҥгаен.
25 Ола гыч тудо тыгак сарзе-влак дене вуйлатен шогышо ик евнухым, кугыжан эн лишыл шым еҥжым, сарзывийын тӱҥ возкалышыжым – тудо элысе пӧръеҥ-влакым сарзе радамыш возен – да олаште лийше лӱмлӧ кудло еҥым налын.
26 Капорол тӧра Навузардан нуным Вавилон кугыжа деке Ривлаш наҥгаен.
27 Емаф мландысе Ривлаште Вавилон кугыжа нуным казнитлен пуштын. Тыге Иуда тукым еҥ-влак шке мландышт гыч наҥгайыме лийыныт.



28 Теве тынар еҥым Навуходоносор пленыш наҥгаен: шымше ий вуйлатымыж годым – Иуда тукымысо кум тӱжем коло кум эргым,
29 латкандашымше ий вуйлатымыж годым – Иерусалим гыч кандашшӱдӧ кумло кок еҥым.
30 А Навуходоносор кугыжан коло кумшо ий вуйлатымыж годым капорол тӧра Навузардан Иуда тукымысо шымшӱдӧ нылле вич эргым наҥгаен. Чылаже ныл тӱжем кудшӱдӧ еҥ наҥгайыме лийын.



31 Иуда кугыжа Иехонийын кумло шымше ий пленыште улмыж годым, латкокымшо тылзын коло визымше кечынже, Евилмеродах – тиде ийын тудо Вавилонын кугыжажлан шогалын улмаш – Иуда кугыжа Иехоний деке поро лийын да тудым казамат гыч луктын.
32 Тудын дене Вавилон кугыжа порын кутырен да тудым Вавилонышто улшо моло кугыжа деч кӱшкӧ шынден.
33 Иехоний казаматыште чийыме вургемжым вашталтен. Тидын деч вара тудо эре кугыжан ӱстелтӧрыштӧ кочкын.
34 Тудлан мо кӱлешым кугыжа деч кажне кечын пуэн шогеныт, тыге колымо кечыж марте лийын.







ИЕРЕМИЙЫН ШОРТМО МУРЫЖО

1 Глава

Иерусалим шкет кодшо тулык вате гай лийын.




1 О, шкет шинча рӱдола,

    ала-кунам шуко еҥан улшо!

 Калык-влак коклаште кугу лийше

    ынде тулык вате гай кодын,

 кундем-влак коклаште он лийше

    кызыт кулыш савырнен.


2 Кочын шортеш тудо йӱдым,

 чурийже гыч шинчавӱд йога.

 Кӧмыт тудым йӧратеныт,

 нунын коклаште лыпландарыше уке.

 Чыла йолташыже ондален,

 тушманыш савырнен.


3 Орланен илыме деч вара Иудам пленыш наҥгаеныт,

 перкан илыш деч вара тудо кул пашаш кычкалтын.

 Йот калык-влак коклаште кызыт ила,

 ласкалыкым ок му.

 Ойго-орлыкшо годым

    чуриктарыше-влак тудым поктен шуыныт.


4 Сион корно-влак ойгаҥыныт,

 вет пайремыш толшо нигӧ уке.

 Олан капкаже-влак пустаҥыныт,

 тушто иерей-шамыч йӧсын кечкыжыт,

 ӱдыр-влак ойгырен шортыт,

 олам шкенжымат шӱлык авалтен.


5 Тушман-влак лийыныт оза,

 сеҥен налше-влак эсен илат.

 Шуко сулыкым ыштымыжлан

    Господь тудлан ойгым колтен.

 Йочаже-влакым пленыш наҥгаеныт,

 тушман нуным поктен каен.


6 Сион ӱдыр шке чапшым йомдарен.

 Онжо-влак пуйто пӱчӧ улыт,

    кудышт огыт му кочкын коштмо верлам,

 поктышо-влак деч куржаш тӧчат,

 но вийышт пытен.


7 Ойган, кусныл коштмо кечылаштыже

    Иерусалим ончычсо суапшым шарналта.

 Кунам калыкше тушман кидыш логалын,

 нигӧ тудлан полшен огыл.

 Тушман-влак ӱмбакше онченыт,

 сеҥалтмыжым ужын, воштылыныт.


8 Кугу сулыкыш пурен Иерусалим,

 сандене шакшыш савырнен.

 Кӧ тудым ончыч кугуэш ужын – кызыт койдара,

 вет тудын чара улмыжым ужын.

 Нелын шӱлештеш Иерусалим,

 вожылмыж дене чурийжым савыра.


9 Вургемжым ару огыллыкшо амыртен.

 Шонен огыл тудо ончыкылык нерген,

 сандене сӱмырлымыжӧ чылаштым ӧрыктарен,

 нигӧ уке тудым лыпландарыше.

 «Господь, ончал мыйын орлыкем,

 кузе тушманем вуйжым нӧлталын!»


10 Мо лийын шерге тудлан, тушман чыла поген налын.

 Ужеш тудо: йот калык еҥ-влак храмыш пуреныт,

 а вет нуно Тыйын калыкет коклаште лийшаш огытыл.


11 Киндым кычалын,

    тудын калыкше йӧсын кечкыжеш,

 илыше кодаш манын,

    чыла мо шергаканжым кочкышлан вашталта.

 «Ончал, Господь, ончал!

 Могай мый мыскынь лийынам!»


12 «Воктеч эртен кайыше-влак,

 тек тендан дене тыгае ок лий!

 Ончалза да шекланыза –

 уло мо орлык, мылам логалше дене икгай?

 Йӱлышӧ шыдыжын кечынже

    мылам тудым Господь колтен.


13 Кӱшычын тулым колтен,

 тудыжо эсогыл луэм авалтен!

 Йолемлан Тудо вапшым шынден

 да мыйым мӧҥгеш савырен.

 Господь мыйым кудалтен коден,

 кажне кечын мый улнем.


14 Сулык-влакем Тудо кидышкыже налын,

 нунын дене пидын мылам омытам.

 Нуным, иктыш пунен, шӱйышкем пыштен,

 вий-куат деч посна мыйым коден.

 Господь мыйым тыгай-влакын кидышкышт пуэн,

    кӧмыт ваштареш мый ом керт шоген.


15 Виян сарзем-влакым Господь

    чылаштым нимош луктын,

 самырык пӧръеҥ-влакемым пытараш

    тушман-шамычым поген.

 Виноградым тошкымо семын

    Иуда ӱдырым Господь тошкен!


16 Теве молан шортам мый,

 шинчам гыч чарныде вӱд йога.

 Лыпландарыше мый дечем умбалне,

 уке чонемым ылыжтарыше.

 Уке йочам-влакын ончыкылыкышт,

 вет мыйым тушман сеҥен».


17 Шуя шке кидшым Сион,

 но уке тудым лыпландарыше.

 Иаков шотышто Господь тыге кӱштен:

 тек пошкудо калык-влак тудлан тушман лийыт.

 Иерусалим нунын коклаште амырген.


18 «Чын ыштен Господь,

 вет мый Тудын кӱштымыж ваштареш шогенам.

 Колыштса, чыла калык-влак,

 мыйын орлыкем ӱмбак ончалза:

 ӱдыр ден рвезе-влакем наҥгаеныт,

 нуно пленыште улыт.


19 Йолташ-влакем ӱжынам,

 но нуно мыйым ондаленыт.

 Иерей ден кугурак-влакем

    олаште шужен коленыт,

 илыше кодаш манын,

    шкаланышт кочкышым кычалыныт гынат.


20 Ончал, Господь, кузе мый орланем:

 кӧргыштем чыла йӱла,

 шӱмем вургыжеш,

 вет Тыйын ваштареш чот шогенам.

 Уремыште керде пытарен кая,

 а пӧртыштӧ колымаш вуча.


21 Тушман-влак колыт йӧсын кечкыжмем,

 но уке мыйым лыпландарыше!

 Орлыкем нерген нуно колыт

 да тидым Тыйын ыштыметлан куанат.

 Тек Тыйын сӧрымӧ кечет толеш –

 тек нунат мый гаемак лийыт!


22 Тек нунын чыла осал пашашт

    Тыйын шинча ончылнет лиеш.

 Кузе Тый сулыкемлан мыйым мут кучаш шогалтенат,

 нунын денат тугак ыште.

 Мучаш уке кечкыжмемлан,

 чонемже мыйын улнен».




ИЕРЕМИЙЫН ШОРТМО МУРЫЖО

2 Глава

Господь Иерусалимым мут кучаш шогалта.




1 О, Господь шке шыдыж дене

    Сион ӱдырым пычкемышыш сӱмырал шуэн!

 Израильын моторжым

    кава гыч мландыш кудалтен,

 шке шыдыжын кечынже Тудо

    йол шындыме вержым шарналтен огыл!


2 Иаковын илыме верлажым

    Господь чаманыде пытарен,

 Иуда ӱдырын карманже-влакым

    шыдыж дене шалатен, мландымбак сӱмырен.

 Уло кугыжанышым да онжо-влакым

    Тудо намысыш пуртен,


3 Израильын чыла тӱкыжым

    йӱлышӧ шыдыж дене шалатен.

 Шке кидшым Тудо кораҥден,

 тушман деч аралымыжым чарнен.

 Когартыше да йырым-йыр чыла пытарыше тул семын

    Тудо Иаковым йӱлалтен!


4 Господь шке пикшйоҥежшым чымалтарен,

 тушман семын кидшым лӱяш виктарен.

 Мо шинчам куандарен,

 чыла пытарен,

 Сион ӱдырын омашыже ӱмбак

    шыдыжым тул семын йоктарен.


5 Тушман семын лийын Господь,

 Израильым Тудо пытарен!

 Полатше-влакым шалатен,

 карманже-шамычым сӱмырен,

 Иуда ӱдырын уремлажым

    мӱгырен шортмо йӱк дене темен!


6 Шке пырдыжшым Тудо садым авырыше пырдыж семын шалатен,

 шке погынымаш вержым сӱмырен шуэн!

 Святой пайрем ден шуматкече-влакым

    Господь Сионышто мондыктен,

 кугун шыдешкымыж дене Тудо

    кугыжа ден иерейым Шкеж деч кораҥден.


7 Шке жертвенникше дек Тудо тупынь савырнен,

 святой вержым коден каен!

 Полат-влакын пырдыжыштым

    Господь тушман кидыш пуэн.

 Господьын пӧртыштыжӧ тушман гӱжлен,

 пуйто тудын пайрем!


8 Шонен пыштен Господь

    Сион ӱдырын пырдыжшым шалаташ –

 висыме кандырам Тудо шуен,

 пытарыме деч кидшым кучен огыл.

 Башне ден пырдыж-влак шортыт,

 нуно чыланат пырля сӱмырленыт!


9 Капкаже-влак лыптырген волен шинчыныт,

 тӱкылтыш-шамычшым Тудо шалатен кудалтен!

 Кугыжам да он-влакым пленыш наҥгаеныт,

 йот калык-шамыч коклаште нуно улыт.

 Законым тетла огыт туныкто,

 пророк-влаклан Господь кончымашым ок колто.


10 Сионын кугуракше-влак

    мланде ӱмбалне шып шинчат,

 вуйышкышт пуракым шавеныт,

 ӱмбакышт чоштыра вургемым чиеныт.

 Иерусалимын ӱдыржӧ-влак

    вуйыштым кумык сакеныт.


11 Шинчавӱд деч вудакаҥын шинчамже,

 уло кӧргем йӱла,

 шӱмем кӱрышталтеш –

 мыйын калыкем пыта!

 Йоча ден изи аза-влак

    ола уремлаште шужен колат!


12 Шке аваштлан нуно ойлат:

 «Кочмем шуэш, йӱмем шуэш!»

 Сусыргышо семын нуно

    ола уремлаште колат,

 шке аваштын кидыште

    пытартыш шӱлышышт лектеш.


13 Мом мый тылат каласем,

 мо дене тыйым таҥастарем, Иерусалим ӱдыр?

 Тыйым лыпландараш манын,

 мо дене тыйым таҥастарем, Сион ӱдыр?

 Тыйын сусырет теҥыз гай келге,

 кӧ тыйым паремден кертеш?


14 Яра, шояк кончымашым тылат

    пророк-влакет увертареныт.

 Сулыкет-влакым нуно тылат ончыктен огытыл,

 уке гын плен деч утарен кодат ыле.

 Пророк шомакышт лийын шоя,

    тыйым ондален наҥгайыше.


15 Воктеч эртен кайыше-влак, тыйым ужын,

 кидышт дене лупшалыт,

 Иерусалим ӱдыр ӱмбак ончен,

 ӧрын шӱшкалтат да вуйыштым рӱзалтен каласат:

 «Тиде олам огыл мо ”эн сӧрал да чевер,

    уло тӱнян куанже” манын лӱмденыт?»


16 Тушманет-влак тыйым мыскылаш

    почыныт умшаштым,

 чушлат да пӱйыштым пурын ойлат:

 «Ме тудым пытарышна!

 Тиде кечым ме кужун вучышна,

 теве ынде вучен шуктышна!»


17 Господь мом шонен пыштымыжым ыштен,

 мом ожнак увертарен, тиде шомакшым шуктен.

 Тудо тыйым чаманыде шалатен,

 сеҥалтмет дене тушманетым куандарен,

 нунын тӱкыштым нӧлталын.


18 Уло шӱм-чон дене еҥ-влак

    Господьым ӱжын кычкырат.*а

 О, Сион ӱдырын пырдыжше!

 Эҥер семын йӱдшӧ-кечыже

    шинчавӱдым йоктаре,

 ик татланат ит чарне,

 шинчатлан канышым ит пу!


19 Кынел, йӱдым кажне орол черет тӱҥалтыште*б ӱжын кычкыре!

 Господь чурий ончылно поч шӱм-чонетым!

 Тудын деке кидетым нӧлтал,

 йочат-влак илыше кодышт манын кумал,

 вет нуно кажне урем лукышто шужен лунчыргат.


20 «Ончал, Господь, ончал:

 кӧлан Тый иктаж-кунам тыгайым ыштенат?

 Ава-влак шке азаштым кочкыт,

    кӧмытым йӧратен ончен пукшеныт!

 Господьын святой верыштыже

    иерей ден пророк-влакым пуштедат!


21 Йоча ден шоҥгыеҥ-шамыч

    уремлаште пуракыште кият,

 ӱдыр ден рвезе-влакемым

    керде пытарен.

 Шыдетын кечынже Тый нуным пуштынат,

 чаманыде шӱшкылынат.


22 Пайремыш ӱжмӧ семын мыйын ӱмбакем

    Тый шучкылыкым чыла велым ӱжынат.

 Господьын шыдыжын кечынже

    нигӧ утлен огыл, илыше кодын огыл.

 Кӧм пукшенам, ончен куштенам –

 тушманем чылаштым пытарен!»



*а 2:18 Тидым вес семынат умылаш лиеш: «Уло шӱм-чонет дене Господьым ӱжын кычкыре!»

*б 2:19 Йӱд орол черет – Израильыште йӱдым кум орол черетлан шелыныт.




ИЕРЕМИЙЫН ШОРТМО МУРЫЖО

3 Глава

Кеч-мыняр неле гынат, ӱшан садак уло.




1 Господьын шыдылык тояже мыйым кырен,

 улам мый шуко орлыкым ужшо айдеме.


2 Тудо мыйым наҥгаен

 да волгыдыш огыл, а пычкемышыш пуртен.


3 Шке кидшым Тудо ӱмбакем виктарен,

 кажне кечын тудым нӧлталеш.


4 Капем ден коваштем лунчыртен,

 луэмым пудыртен.


5 Мыйым йыр авырен налын,

 кочо орлык дене авалтен.


6 Пычкемыш верыш Тудо петырен шынден,

 мый пуйто шукертак колышо-влак коклаште улам.


7 Пырдыж дене авырен – ом керт мый лектын,

 неле шинчыр дене мыйым кепшылтен.


8 Кычкырем, полышым йодам,

 но ынеж кол Тудо кумалмем.


9 Кӱ-влак дене корнем петырен,

 кайышаш йолгорнем гыч мыйым кораҥден.


10 Лийын Тудо мыланем ваҥен шинчыше маска гай,

    шылын шичше лев гай.


11 Корнем гыч мыйым кораҥден,

 кӱрыштын да кудалтен коден.


12 Чымалтарен Тудо йоҥежшым,

 пикшыжлан мишеньым мыйым ыштен,


13 шке лодакше гыч пикш-влакым вергышкем лӱен.


14 Лийынам мый уло калыкемлан воштылчык –

 кажне кечын мыйым мыскылен мурат.


15 Тудо мылам кочо шудым теммеш пукшен,

 арымшудо вӱдым йӱктен.


16 Кӱм пурыктен, пӱем пудыртен,

 мыйым пуракыш тошкен.


17 Йомдаренам чон ласкалыкым,

 сай илышым монденам.


18 Тунам каласенам мый:

 «Уке нимогай куатем, Господь мый дечем ӱшанем налын!»


19 Шарналте мыйын орлыкем, перныл коштмем,

 вет илышем – лач арымшудо да кочо орлык.


20 Чонем тидым сайын шарна,

 мыйым шӱлык авалтен.


21 Но теве мом шӱмемлан ойлем,

 теве мыйын инанымашем:


22 Господьын порылыкшылан кӧра ме пытен огынал,

 Тудын чаманымашыже иземын огыл!


23 Кажне эрдене Тудын порылыкшо уэмеш.

 Ӱшанле улмет Тыйын кугу!


24 Чонемже ойла: Господь – мыйын ужашем,

 Тудлан мый инанем!


25 Тудым ӱшанен вучышо, Тудым кычалше еҥ деке

    Господь поро лиеш.


26 Сай лиеш тудо еҥлан,

    кӧ Господьын утарымашыжым чытен вуча.


27 Сай лиеш тудо еҥлан,

    кӧ самырык годсек омытам нумалеш.*а


28 Тек тудо шкетын шып шинча,

 вет ӱмбакше омытам Господь пыштен.


29 Тек тудо кумык возеш, умшаж дене мланде дек пызна –

 ала эше кодын ӱшан.


30 Тек шӱргыжым совкалаш пуа,

 шуко намысым чыта.


31 Вет курымешлан огыл Господь коден каен,


32 кеч Тудо ойгым колтен,

    варажым кугу порылыкшылан кӧра чамана.


33 Вет Тудо шӱм кумылжо почеш огыл

    айдеме эрге-влакым наказатла да ойгандара.


34 А кунам эрык деч посна кодымо-влакым

    йол дене тошкат,


35 кунам Чыла деч Кӱшылысын чурийже ончылно

    еҥым чын огыл судитлат,


36 кунам судышто шыгыремдылыт,

 чыла тидым Господь ок уж мо?


37 Иктаж-кӧн каласымыже шукталтеш мо,

    тидлан шукталташ Господь кӱштен огыл гын?


38 Чыла деч Кӱшылысын шомакше почеш огыл мо

    сайжат, осалжат толеш?


39 Молан илыше айдеме вуйым шиеш,

    кунам шке сулыкшылан мутым куча?


40 Тергена, шымлена шке корнынам

 да Господь дек савырнена!


41 Каваште улшо Юмо дек киднам нӧлталына,

 шӱмнам савырена да каласена:


42 «Ме Тый дечет кораҥынна, ӱскырт лийынна,

 да Тый языкнам кудалтен отыл.


43 Леведалтынат Тый шыде дене,

 мемнам поктенат, чаманыде пытаренат.


44 Кумалмына Тый декет ынже шу манын,

 Шкендым пыл дене леведынат.


45 Калык-влак коклаште мемнам

    шӱкшакыш, лавыраш савыренат.


46 Чыла тушманна мемнан ӱмбак умшаштым кареныт.


47 Шучкылык ден вынем, пустаҥмаш ден пытымаш –

 теве мо мемнан дене лийын!»


48 Шинчам гыч эҥер семын вӱд йога,

 вет мыйын калыкем пыта!



49-50 Господьын ончалмешкыже,

 кава гычын ужмешкыже,

 шинчам гыч вӱд йогаш тӱҥалеш, ик татланат ок чарне.


51 Ончем мый, да оламын ӱдыржӧ-влак верч

    чонемым ойго авалта.


52 Мыйым, пуйто кайыкым, кучаш тӧченыт,

 амал деч посна тушманем-влак поктеныт.


53 Мыйым илышынек вынемыш кудалтеныт,

 ӱмбакем кӱм кышкеныт.


54 Вуем деч кӱшкӧ вӱд нӧлталтын,

 да мый шоналтышым: «Толын мыланем мучаш!»


55 Келге вынем гыч, Господь,

 мый лӱметым ӱжынам.


56 Колынат Тый мыйын йӱкем;

 ит петыре пылышетым полышым йодын кумалмем деч!


57 Кунам мый Тыйым ӱжын кумалынам,

 лишемынат да ойленат: «Ит лӱд».


58 Тый мыйым, Господь, пыдалынат,

 чонемым сулен налынат.


59 Господь, Тый мыйым шыгыремдымым ужат –

 мылам чын судым ыште.


60 Палет Тый нунын ӱчым шуктышо кумылыштым,

    мылам осалым ышташ шонымыштым.


61 Ужат Тый, Господь, нунын мыскылымыштым,

    мылам осалым ышташ шонымыштым,


62 кузе тушманем-влак кажне кечын

    мыйын ваштареш осал чоям кутырат.


63 Ончал: шинчат нуно але шогат –

 шке мурыштышт мыйым мыскылен мурат.


64 Пӧртылтӧ нунылан, Господь,

    кидыштын пашашт почеш,


65 колто уш аҥыргымашым,

 ӱмбакышт – шке каргымашетым!


66 Господь, поктен кай нуным шыдет дене,

 кава йымач пытаре!



*а 3:27 Тыште мут колыштшо, шкенжым ӱҥышемден кертше еҥ нерген ойлалтеш.




ИЕРЕМИЙЫН ШОРТМО МУРЫЖО

4 Глава

Шалатыме Иерусалим.




1 О, кузе шӧртньӧ йолгыжмыжым чарнен,

 эн чапле шӧртньӧ вашталтын!

 Святой верын кӱжӧ-влакым

    кажне урем лукышто кышкен пытарыме.


2 Сионын шергакан эргыже-влак ондак

    эн яндар шӧртньӧ семын аклалтыныт,

 а кызыт нуным шун ате,

    кӧршӧкым ыштышын атыже семын аклат!


3 Тулпире-влакат шке игыштлан

    чызыштым пуат да нуным пукшат,

 а калыкемын ӱдыржӧ-влак

    ир мландысе страус гай шӱмдымӧ лийыныт.


4 Изи азан йылмыже йӱмӧ шумо деч

    умшаношмыш пижын шинчын,

 йоча-влак киндым йодыт,

 но нигӧ нунылан тудым ок пу.


5 Эре пайрем сийым кочшо-влак

    кызыт уремыште шужен лунчыргат,

 чапле вургемым чиен тунемше-влак

    шӱкшакыште пургедыт.


6 Калыкемым наказатлымаш

    Содомым сулыкшылан наказатлымаш деч кугурак –

 тудыжо ик татыште сӱмырен кудалтыме лийын

    айдеме кид тӱкнымӧ деч посна.


7 Сионын лӱмлӧ онжо-влак лум деч волгыдырак,

    шӧр деч ошырак лийыныт,

 капкылышт коралл деч чеверрак,

    сынышт дене сапфир гай лийыныт.


8 А кызыт шӱч деч шеме улыт –

 уремлаште нуным огыт пале,

 коваштышт лу деке пижын шинчын,

 кошкышо пушеҥге гай лийын.


9 Керде деч колышо-влак

    шужен колышо-шамыч деч пиаланрак улыт,

 вет пасу лектыш укелан кӧра

    нуно мерчен пытат.


10 Ныжылге шӱман ава-влак йочаштым

    шке кидышт дене шолтеныт,

 калыкем пытарыме жапыште

    аза-влак нунылан кочкыш лийыныт.


11 Господь шке шыдыжым пӱтынек йоктарен,

 кугу шыдыжым кышкалын.

 Сионышто тулым ылыжтен,

 тудыжо негыз марте чыла йӱлалтен.


12 Калыкнам поктылшо тушман

    Иерусалимын капкашкыже пурен кертеш манын,

 мландымбалысе кугыжа-влакат,

    тӱняште чыла илыше-шамычат ӱшанен огытыл.


13 Чыла тиде пророкшо-влакын сулыкыштлан,

    иерейже-шамычын осал пашаштлан кӧра лийын –

 нуно чын ыштыше-влакын вӱрыштым

    Иерусалимыште йоктареныт.


14 Сокыр семын нуно

    уремлаште перныл коштыныт,

 лийыныт вӱр дене амыргыше,

    вургемышт дек нигӧ тӱкнен кертын огыл.


15 Кычкыреныт нунылан: «Кораҥза, ару огыл-влак!

 Кораҥза, ида тӱкнӧ!»

 Тунам нуно каеныт, перныл коштыныт,

 йот калык-влакат «тышан ынышт код» манын ойленыт.


16 Господь Шкежак нуным шалатен колтен,

 ынде ок ончал ӱмбакышт,

 вет иерей-влак дек уке пагалымаш,

 кугурак-шамыч деке – шотлымаш!


17 Полышым арам вучен,

    мемнан шинчана ноен.

 Орол башньыште вученна калыкым,

    кудыжо мемнам утарен кертын огыл.


18 Кажне ошкылнам тушман эскерен,

 шкенан урем дене ме коштын кертын огынал.

 Мучаш лишне, пытартыш кечына лишемын,

 мучаш толын мыланна!


19 Мемнам поктылшо-влак лийыныт

    кавасе куткыж деч писырак,

 поктен каеныт курыклаште,

 ир мландыште мемнам ваҥеныт.


20 Господьын шӱрен палемдыме еҥже –

    илышнан шӱлышыжӧ – вынемышкышт логалын!

 А ме тудын нерген ойленна:

 «Йот калык коклаште тудо мемнам арален кода!»


21 Куане да веселитле, Едом ӱдыр,

    Уц мландыште илыше!

 Но шыдылык чаше миен шуэш тый декетат,

 руштмешке йӱат тый да чаралыкет почат!


22 Сион ӱдыр! Мут кучымо жапет вашке пыта,

 пленыште лийметлан Господь мучашым пышта.

 А тыйым, Едом ӱдыр, осал пашатлан наказатла

 да чыла сулыкетым почеш!




ИЕРЕМИЙЫН ШОРТМО МУРЫЖО

5 Глава

Господь утарен кодыжо манын, Иерусалимын кумалмыже.




1 Шарналте, Господь, мо мемнан дене лийын,

 ончал, кузе ме мыскылыме улына.


2 Мланде ден уло погына весе-влаклан логалын,

 пӧртна – йот тукым еҥын кидыште.


3 Кодынна ме тулык, ача деч посна,

 авана-влак лийыныт тулык вате.


4 Вӱднам ме тӱлен йӱына,

 шкенан пунам оксала налына.


5 Шӱйышкына шинчын, мемнам поктылыт –

 неле паша дене индырат, огыт пу шӱлалташат.


6 Кочкаш киндым йодын,

    Египет ден Ассирий дек киднам шуена.


7 Сулыкым ыштеныт ача-кочана-влак,

 нуно кызыт уке улыт, а осал пашаштлан мутым ме кучена.


8 Кул-влак мемнан дене озаланат,

 кидышт деч утарыше нигӧ уке.


9 Кинде лийже манын, илышнамат огына чамане,

 ир мландыште мемнам керде ваҥа.


10 Кугу шужымаш деч коваштына когарген,

 ме пуйто коҥгаште йӱлена.


11 Вате-влакым намыслат Сионышто,

 ӱдыр-влакым Иуда мландысе олалаште виешлат.


12 Он-шамычым сакен пуштыныт,

 кугурак-влак деке уке пагалымаш.


13 Самырык еҥ-влак вакшкӱ дене йоҥыштат,

 рвезе-шамыч пум нумалшыштла камвозыт.


14 Шоҥгыеҥ-влак капка воктене огыт шинче,

 огыт муро тетла рвезе-влакат.


15 Шӱм-чонна гыч йомын куан,

 куштымашым вашталтен ойгырымаш.


16 Камвозын вуйна гыч вуйшӱдыш –

 ойго мыланна, ме сулыкыш пуренна!


17 Садланак чонна орлана,

 теве молан шинчана вудакаҥын.


18 Сион курык пустаҥын,

 тушто тулпире-влак коштыт.


19 Тый, Господь, курымеш Кугыжа улат,

 Тыйын престолет – тукым гыч тукымыш.


20 Молан Тый мемнам монденат,

 кужу жаплан коден каенат?


21 Пу мыланна Тый декет пӧртылаш, да ме пӧртылына.

 О, Господь, ончычсо гай кече-влакым угыч пу мыланна!


22 Йӧршешлан мо мемнам Шке дечет кораҥденат,

 уке мо шыдетлан мучаш?





ПРОРОК ИЕЗЕКИИЛЬЫН КНИГАЖЕ

1 Глава

Иезекиильлан Юмо деч кончымаш: чонан ныл ӱжака,*а орава-влак да Юмын престолжо.

1 Кумлымшо ийын нылымше тылзыжын визымше кечынже, кунам мый пленыш налме еҥ-влак коклаште Ховар эҥер воктене лийынам, кава почылтын, да Юмо мылам кончымаш-влакым ончыктен.



2 Тылзын визымше кечынже – тиде Иоаким кугыжан визымше ий пленыште улмыж годым лийын –
3 халдей-влакын мландыштышт, Ховар эҥер воктене иерей Иезекиильлан, Вузий эргылан, Господь деч шомак лийын. Тушто тудын ӱмбалне Господьын кидше лийын.



4 Мый ужынам: теве йӱдвел гыч тӱтан мардеж лишемеш, тулйолкыным лукшо пеш кугу пыл толеш. Йырже чылажат йолгыжеш,
5 а покшелныже – пуйто йылгыжше той, тушто, тул кӧргыштӧ – чонанла койшо ныл ӱжака. Сынышт дене нуно айдемыла койыныт,
6 но кажныжын ныл чурийже да ныл шулдыржо лийыныт.
7 Йолвургышт тура, а йолгопашт презе кӱч гай койыныт да ягылтыме той семын йылгыжыныт. [Шулдырышт лывырге лийын.]
8 Шулдырышт йымалне ныл могырымат айдеме кид-влак лийыныт.
9 Нылыньыштынат чурий ден шулдырышт лийыныт, шулдырышт икте-весыштын деке тӱкненыт. Кайымышт годым нунылан савырнаш кӱлын огыл, вуйым нигуш савырыде, нуно ончыко пырля каеныт.
10 Чурийышт тыгай: кажныжын айдеме чурийже лийын, пурла могырым кажныжын – лев чурий, шола могырым – ӱшкыж чурий, тыгак кажныжын арыслангайык чурийже лийын.
11 Тыгай лийын нунын чурийышт. Кажныже кӱшкӧ нӧлталме кок шулдыржо дене весын шулдыржо деке тӱкнен, а вес кок шулдыржо дене капшым петырен.
12 Кажныже ончыко, кушко шӱлыш наҥгаен, тушко каен. Кайымышт годым нуно савырнен огытыл.
13 Нине чонан ӱжака-влакын сынышт йӱлышӧ тулшол гай, факел гай койын. Нунын коклаште йолгыжшо тул коштын, тушечын волгенче лектеден.
14 Кузе волгенче волгалтеш, туге нине ӱжака-влак ончыко-шеҥгеке писын коштыныт.



15 Мый чонан ӱжака-влак ӱмбак онченам да мландымбалне, кажне ӱжака воктене, ныл чурийышт ончылно, ик орава дене ужынам.
16 Орава-влакын тӱжвал тӱсышт да чоҥалтмышт тыгай: нуно топаз семын йолгалтыныт да нылытынат икгай койыныт, пуйто ик орава кӧргыштӧ вес орава лийын.
17 Кайымышт годым нуно, савырныде, кеч-кудо ныл велыш каен кертыныт.
18 А нунын тогымышт*б кӱкшӧ да шучко лийын. Чыла ныл тогымым шинча-влак леведыныт.
19 Кунам чонан ӱжака-шамыч каеныт, воктенышт орава-влакат тарванен каеныт. А кунам нуно мландымбач нӧлталтыныт, орава-влакат нӧлталтыныт.
20 Кушко шӱлыш наҥгаен, ӱжака-влак тушко каеныт. Кеч-кушко шӱлыш наҥгаен, орава-влакат нунын дене пырля нӧлталтыныт, вет нине ораваште ӱжака-шамычын шӱлышышт лийын.
21 Кунам ӱжака-влак каеныт, нунат каеныт, кунам ӱжака-влак шогалыныт, нунат шогалыныт. А кунам ӱжака-влак мландымбач нӧлталтыныт, нунын дене пырля орава-шамычат нӧлталтыныт, вет нине ораваште ӱжака-влакын шӱлышышт лийын.



22 Чонан ӱжака-влакын вуй ӱмбалнышт ала-мо тувраш гай койшо лийын. Тудо хрусталь семын чолгыжын.
23 Тувраш йымалне нунын шулдырышт икте-весышт деке шаралтыме лийын. Вес кок шулдырышт дене нуно капыштым петыреныт.
24 Кунам нуно каеныт, мый шулдыр-влакын йӱкыштым колынам. Тудо кугу вӱдын лӱшкымыж гай, Чылакертшын йӱкшӧ гай, сарзе-влакын йӱк-йӱанышт гай шоктен. Чарнен шогалмышт годым нуно шулдырыштым волтен колтеныт.
25 Вуй ӱмбалнышт улшо тувраш гыч йӱк шоктен. Чарнен шогалмекышт, нуно шулдырыштым волтен колтеныт.
26 Тушто, вуйышт ӱмбалысе тувраш деч кӱшнӧ, сапфир тӱсан престол гай койын. А кӱшнӧ улшо тиде престолышто айдеме гай койшо шинчен.
27 Кыдалже деч кӱшнӧ мый йылгыжше тойла койшо тулым ужынам, кыдал деч ӱлнат пуйто тулым ужынам. Йырже чылажат йолгыжын.
28 Кузе йӱр годым пыл коклаште шонанпыл коеш, йырже туге йолгыжын.





*а 1:1 Ӱжака – тыште: образ, облик.

*б 1:18 Тогым – обод (ораван).




ПРОРОК ИЕЗЕКИИЛЬЫН КНИГАЖЕ

2 Глава

Господь Иезекиильым пророк лияш ӱжеш.

1 Господьын чапшым мый теве тыгайым ужынам. Тидым ужмеке, кумык возынам да мылам ойлышо йӱкым колынам: «Айдеме эрге! Шогал йол ӱмбаке, Мый тыланет ойлаш тӱҥалам».
2 Кунам Тудо ойлен, кӧргышкем Шӱлыш пурен да мыйым йол ӱмбаке шогалтен, да мый мыланем Ойлышым колынам.
3 Тудо каласен: «Айдеме эрге! Мый тыйым израиль эрге-влак деке, Мыйын ваштареш шогалше вуянче калык деке, колтем. Нунат, ача-кочаштат таче кече марте Мыйын ваштареш шогеныт.
4 Нине еҥ-влак ӱскырт, мут колыштдымо улыт. Мый тыйым нунын деке колтем, тый нунылан каласет: ”Тыге Господь Юмо ойла!”
5 Нуно колышташ тӱҥалыт але огыт тӱҥал – вет нуно вуянче калык улыт, – но тек палат: нунын коклаште пророк лийын.
6 Айдеме эрге, тый нунын коклаште иман вондер, коршаҥге да скорпион коклаште илыме семын илет гынат, нунын деч да шомакышт деч ит лӱд. Ит лӱд нунын чурийышт да шомакышт деч, вет нуно вуянче калык улыт.
7 Колышташ тӱҥалыт але огыт тӱҥал, вет нуно вуянче калык улыт, нунылан Мыйын шомакем ойло.
8 А тый, айдеме эрге, колышт, мом Мый тыланет ойлем. Тиде вуянче калык гай ӱскырт ит лий. Поч умшатым да мом Мый тыланет пуэм, тудым коч».



9 Мый ужынам: мый декем кидым шуялтыме, а тушто – вӱдылка книга.
10 Тудо мыйын ончылнем вӱдылка книгам шарен, тудыжо кок велымат возен пытарыме лийын. Туштыжо шортмаш, ойго да шӱлык нерген ойлышо шомак-влак лийыныт.






ПРОРОК ИЕЗЕКИИЛЬЫН КНИГАЖЕ

3 Глава

1 Иезекииль вӱдылка книгам кочкеш. 16 Тудо шке калыкшылан орол семын лиеш. 22 Иезекиильым кандыра дене кылдат, тудо йылмыдыме лиеш.

1 Тудо мылам каласен: «Айдеме эрге! Мо тыйын ончылнет – коч, коч тиде вӱдылка книгам, вара кай да Израиль калыклан ойло».
2 Тунам мый умшам почынам, да Тудо мыланем тиде книгам кочкаш пуэн.



3 Тудо каласен: «Айдеме эрге! Коч Мыйын пуымо книгам, тудын дене мӱшкыретым теме!» Мый кочкынам, умшаштем книга мӱй гай шере лийын.
4 Тудо мыланем каласен: «Айдеме эрге! Израиль калык деке кай да нунылан Мыйын шомакем ойло.
5 Тый палыдыме да умылаш лийдыме йылман калык деке огыл, а Израиль калык деке колтымо лият.
6 Палыдыме да умылаш лийдыме йылман калык-влак деке колтымо от лий – нунын шомакыштым тый от умыло ыле. А такшым Мый тыйым нунын деке колтем гын, нуно тыйым колыштыт ыле.
7 Но Израиль калыкын тыйым колыштмыжо ок шу, вет тудо Мыйым ынеж колышт – уло Израиль тукым ӱскырт да мут колыштдымо.
8 Но Мый тыйым нунын гаяк ӱскыртым да пеҥгыде саҥганым ыштем.
9 Мый тыйым кӱ деч пеҥгыдыракым, тулгӱ гайым, ыштем. Кеч нуно вуянче тукым улыт, нунын деч ит лӱд, ит чытыре».



10 Тудо мыланем каласен: «Айдеме эрге, тылат каласыме чыла шомакем тӱткын колышт да нуным шарне.
11 Шке калыкетын пленыш наҥгайыме эргыж-влак деке кай да нунылан ойло. Колышташ тӱҥалыт але уке, нунылан каласе: ”Тыге ойла Господь Юмо!”»



12 Тидын деч вара мыйым Шӱлыш нӧлталын, да мый шеҥгелнем кӱдырчӧ гай кугу йӱкым колынам: «Господьын чапше каваште моктымо лийже!»
13 Тыгак чонан ӱжака-влакын икте-весышт дек тӱкнышӧ шулдыр йӱкышт, воктенышт улшо орава-влакын лӱшкымышт да кугу кӱдырчын рашкалтымыже шоктеныт.
14 Шӱлыш мыйым нӧлталын да тушеч наҥгаен. Мый кочылык дене темше да тургыжланыше чонан каенам, вет ӱмбалнем Господьын пеҥгыде кидше лийын.
15 Мый Тел-Авивыш,*а Ховар эҥер воктеке, тушко илаш кусарыме-влак деке толынам. Тушто нунын дене шым кече тӱҥгылгышӧ гай шинченам.



16 Шым кече эртымеке, мыланем Господьын шомакше лийын:
17 «Айдеме эрге! Мый тыйым Израиль калыкын оролжылан шогалтенам. Тый Мыйын умшам гыч лекше шомакым колышташ да Мыйын шижтарен ойлымем Израиль калыклан увертараш тӱҥалат.
18 Мый осалым ыштыше еҥлан ”тый колет!” манам, а тый, илыше кодшо манын, тудым от шижтаре, осал корныж гыч кораҥже манын от ойло гын, тиде еҥ осалым ыштымыжлан кӧра кола, а колымыжлан мут кучаш Мый тыйым шогалтем.
19 Но тый осал еҥым шижтарет, а тудо осал пашаж деч, осал корныж гыч ок кораҥ гын, осалым ыштымыжлан кӧра кола, а тый шке чонетым арален кодет.
20 Чын ыштыше еҥ шке чынлыкше деч кораҥеш, осалым ышта, да Мый тудын корнышкыжо шӱртньымӧ кӱм пыштем гын, тудо кола. Тый тудым шижтарен отыл, сандене тудо шке сулыкшылан кӧра кола. Тудын ондак ыштыме поро пашаже-влак шарналтыме огыт лий, а тудын колымыжлан Мый тыйым мут кучаш шогалтем.
21 Но, чын ыштыше еҥ сулыкыш ынже пуро манын, тудым шижтарет, да тудо сулыкым ыштымыжым чарна гын, шижтарыметлан кӧра тудо илаш тӱҥалеш, а тый шке чонетым утарен кодет».



22 Тушто мыйын ӱмбалнем Господьын кидше лийын, да Тудо мыланем каласен: «Лек тӧрверыш, Мый тушто тыланет шке шомакем ойлем».
23 Мый тӧрверыш лектынам да ужынам: тушто Господьын чапше шога. Тудыжо Ховар эҥер воктене ужмо чап гай лийын. Мый кумык возынам.
24 Кӧргышкем Шӱлыш пурен да мыйым йол ӱмбаке шогалтен. Господь мыланем каласен: «Кай да мӧҥгыштет тӱкылалт шич.
25 Тыйым, айдеме эрге, кандыра дене кылдат, да тый калык коклаш лектын от керт.
26 Мый тыге ыштем: тыйын йылмет умшаношмет дек пижын шинчеш – тый йылмыдыме лият да нуным шылтален от керт, вет нуно вуянче тукым улыт.
27 Но кунам Мый тый денет кутыраш тӱҥалам, умшатым почам, да тый нунылан ойлаш тӱҥалат: ”Тыге Господь Юмо ойла!” Кӧ колыштнеже – тек колыштеш, а кӧ ынеж колышт – тек огеш колышт, вет нуно вуянче тукым улыт.





*а 3:15 Тиде кызытсе Тель-Авив ола огыл.




ПРОРОК ИЕЗЕКИИЛЬЫН КНИГАЖЕ

4 Глава

Иерусалим авырен налме лиеш. Тидым Иезекииль тӱрлын ончыкта.

1 А тый, айдеме эрге, кермычым нал да ончыкет пыште, тушан Иерусалим олам сӱретле.
2 Тудым йыр авырен нал: сеҥен налаш полшышо чоҥежым ыште, мланде кӱкшака-влакым нӧлтал, ола ваштареш станым шогалте, йырым-йыр пырдыжым шалатыше курал-влакым*а шогалте.
3 Кӱртньӧ калайым нал, тудым ола ден шке коклаштет кӱртньӧ пырдыж семын шогалте да шке чуриетым тудын деке савыре: теве ола пуйто авырен налме, тудым тый авырет. Чыла тиде Израиль калыклан палдарыше пале лиеш.



4 Вара шола ӧрдыжышкет воч да ӱмбакет Израиль калыкын сулыкшо-влакым пыште. Шола ӧрдыж дене тыге кийыме чыла кечыштет тыйын ӱмбалнет Израильын сулыкшо-влак лийыт.
5 Мыняр ий тудо сулыкым ыштен илен, тынар кечым Мый тылат палемденам – кумшӱдӧ индешле кече тый Израиль калыкын сулыкшым ӱмбалнет нумалаш тӱҥалат.
6 Тидым шуктымеке, угычын воч, но ынде – пурла ӧрдыжыш, да Иуда калыкын сулыкшо-влакым ӱмбалнет нумал. Мый тылат нылле кечым палемденам, кажне ийлан – ик кече.
7 Авырен налме Иерусалим велыш чуриетым савыре, шокшетым кергалте да, кидетым нӧлталын, тудын ваштареш пророклен ойло.
8 Авырен налме кечет-влак пытымешке, ик ӧрдыж гыч весыш савырнен ит керт манын, Мый тыйым кандыра дене кылдем.



9 Нал шыдаҥым, шожым, немычпурсам, яшмыкпурсам, тар шӱрашым, вистым – нуным ик атыш пырля пыште да киндым кӱэшт. Тый тудым ӧрдыжвалне кийымет годым, кумшӱдӧ индешле кече жапыште кочкаш тӱҥалат.
10 Киндым кажне кечын палемдыме жапыште коло сикль*б дене коч.
11 Вӱдымат кажне кечын палемдыме жапыште гинын ик кудымшо ужашыжым*в йӱ.
12 Киндетым шож лепошка семын коч, тудым еҥ-влакын шинча ончылнышт айдеме шуреш кӱэшт.
13 Лач тыге Израиль эрге-шамыч ару огыл киндым вес калык-влак коклаште кочкаш тӱҥалыт, кӧмыт дек Мый нуным поктен колтем», – каласен Господь.



14 Тунам мый каласенам: «О, Господь Юмем! Мый нигунам шкемым амыртен омыл: самырык годсо жап гыч таче кече марте колышо але янлык пуштмо вольыкым кочкын омыл, нимогай ару огыл шылым умшашкем налын омыл!»
15 Тудо мыланем вашештен: «Йӧра, айдеме шур олмеш вольык терысым кучылт кертат, тудын ӱмбалне киндетым кӱэшт».



16 Господь мылам каласен: «Айдеме эрге! Иерусалимым Мый кинде деч посна кодем. Тургыжланен, еҥ-влак киндым висен кочкаш, вӱдым подылтыш дене лӱдын-лӱдын йӱаш тӱҥалыт,
17 вет кинде ден вӱд ситышын огыт лий. Нуно лӱдмышт дене тӱҥгылгат, сулыкыштлан кӧра мерчен кошкат.





*а 4:2 Пырдыжым шалатыше курал – стенобитное орудие.

*б 4:10 Коло сикль – 230 грамм наре.

*в 4:11 Гинын ик кудымшо ужашыже – 0,6 литр наре.




ПРОРОК ИЕЗЕКИИЛЬЫН КНИГАЖЕ

5 Глава

Иезекииль ӱпшым нӱжын кудалта, тидыже Иерусалимым судитлымым ончыкта.

1 А тый, айдеме эрге, пӱсӧ кердым нал да пондашым нӱжымӧ кӱзӧ дене нӱжымӧ семын ӱпет ден пондашетым нӱжӧ. Вара висам нал да нӱжымӧ ӱпетым кум ужашлан пайле.
2 Кунам олам авырен налме жапет пыта, ик ужашыжым ола покшелне йӱлалте. Вес ужашым ола йыр керде дене руэн пытаре. Кумшо ужашым мардеж почеш колто, а Мый кердем луктам да тудым поктен каем.
3 Но икмыняр ӱп пырчым кодо да вургем урвалтешет кылде.
4 Вара тышечынат икмынярым нал да тулыш кудалте, тидым йӱлалте. Тушеч тул уло Израиль калык ӱмбаке лектеш».



5 Тыге ойла Господь Юмо: «Чыла тиде – Иерусалим нерген! Мый тудым калык-влак коклаште вераҥденам, тудын йырже вес эл-шамыч улыт.
6 Но тудо Мыйын законем-влакым моло калык деч чотрак пудыртен, йырже улшо элла-шамыч деч чотрак Мыйын пунчалем-влак ваштареш шогалын. Вет тудо закон-влакем деч кораҥын, пунчал-влакемым огеш шукто.
7 Сандене Господь Юмо тыге ойла: те йыр улшо калык-шамыч деч вуянчырак улыда, Мыйын закон-влакем почеш огыда иле, пунчал-влакем огыда шукто, эсогыл йыр улшо калык-шамычын законыштым огыда колышт.
8 Сандене Господь Юмо тыге ойла: Мый Шке тыйын ӱмбакет толам, нине калык шинча ончылно тый денет, Иерусалим, судым ыштем.
9 Чыла йырныкетлан Мый тый денет тудым ыштем, мом нигунам ыштен омыл да ончыкыжым ышташ ом тӱҥал.
10 Тыйын пырдыжет коклаште ача-влак шке эргыштым, а эрге-влак ачаштым кочкаш тӱҥалыт. Мый тый денет судым ыштем, а утлен кодшо еҥет-шамычым чыла велыш шалатен колтем.
11 Шкем дене товатлем, – ойла Господь Юмо, – Мыйын святой верем тӱрлӧ йыгыжге йырнык дене шакшылыметлан Мый тыйым пӱчкын кудалтем, тыйым ом чамане, ом серлаге.
12 Калыкетын ик ужашыже уремлаштет шучко чер да шужымаш деч кола, вес ужашыже пырдыжет йыр керде деч пыта, а кумшо ужашым чыла велыш шалатен колтем да керде дене поктен каем.
13 Тунам веле Мыйын кугун сырымем пыта, нунын ваштареш шыдем лушка, да Мый лыпланем. Кунам Мый ӱмбакышт шыдем опталам, нуно пален налыт: тиде Мый, Господь, нунылан шыде тулем дене ойленам.



14 Йырет улшо калык-влак коклаште Мый тыйым кӱ орашке савырем, воштылчыкыш луктам – кажне эртен кайыше тидым ужеш.
15 Кунам Мый пеш чот сырымем дене тый денет судым ыштем да кугу шыдем дене тыйым мут кучаш шогалтем, йырет улшо калык-влаклан тый воштылчык ден мыскылтыш, шучко шижтарымаш лият. Мый, Господь, тидым каласенам.
16 Тыйым пытараш манын, ӱмбакет шужымашын осал пикшыже-влакым колтем. Мый шужымашым кугемдем да тыйым кинде деч посна кодем.
17 Мый ӱмбакет шужымашым да шучко янлык-влакым колтем, нуно тыйым йоча деч посна кодат. Тыйын гоч шучко чер ден вӱр йоктарымаш эртат, ӱмбакет Мый кердым колтем. Мый, Господь, тидым каласенам».






ПРОРОК ИЕЗЕКИИЛЬЫН КНИГАЖЕ

6 Глава

Господь израильтян-влакым курыкышто шояк юмо-шамычлан кумалмыштлан судитла.

1 Мыланем Господьын шомакше лийын:
2 «Айдеме эрге! Чуриетым Израиль курыкла деке савыре да нунын ваштареш пророклен ойло!
3 Каласе нунылан: Израиль курык-влак! Колыштса Господь Юмын шомакшым. Тыге ойла Господь Юмо курык ден кӱкшака-влаклан, корем ден лапвер-влаклан: Мый тендан ӱмбак кердым колтем, кӱкшакасе кумалме верда-шамычым шалатем.
4 Жертвенник ден тӱтырымӧ ӱстелда-влак пытарыме, шалатыме лийыт, пуштмо еҥ-шамычым Мый шояк юмыда-влак ончыко кудалтем.
5 Израиль эрге-шамычын капыштым шояк юмышт ончыко шуэм, тендан лулегыдам жертвенник-влакда йыр кышкем.
6 Кеч-кушто иледа гынат, олада пустаҥдыме, кӱкшакасе кумалме верда-влак шалатыме лийыт. Жертвенникда сӱмырымӧ, шояк юмыда шалатыме да пытарыме, тӱтырымӧ ӱстелда пудыртымо лийышт манын, тиде ыштыме лиеш. Тыге кидда дене ыштыме чыла пашада йомеш.
7 Тендан кокла гыч шукышт пуштмо лийыт, тунам те пален налыда: Мый Господь улам.



8 Но тендан кокла гыч икмынярым Мый илышым кодем. Нуно керде деч утлат да вес элласе калык-влак коклашке шалатыме лийыт.
9 Тунам утлен кодшо еҥда-шамыч пленыште лийме калык-влак коклаште Мыйым шарналтат. Мый дечем кораҥше яжар шӱмыштым, шояк юмо-влак почеш кайыше яжар шинчаштым Мый ойгандарем. Чыла осал пашаштлан, ыштыме йырныкыштлан нуно шкаланышт шке йыгыжге лийыт.
10 Нуно умылат: Мый Господь улам. Чыла тиде орлыкым нунын ӱмбаке кондем манын, арам огыл ойленам».



11 Тыге ойла Господь Юмо: «Кидетым пералте, йолет дене тавалте да кычкырал: ”Чыла осал йырнык пашажлан Израиль калыкым ойго вуча!” Нуно керде, шужымаш да шучко чер деч колаш тӱҥалыт.
12 Кӧ тораште – шучко чер деч кола, кӧ лишне – керде деч пыта, а утлен кодшыжо шужен кола. Тыге Мый нунын ӱмбаке уло шыдем опталам.
13 Пуштмо кап-влак жертвенник йыр шке шояк юмышт коклаште, кажне кӱкшӧ чоҥгата ден курык вуйышто, кажне одарле пушеҥге ден ладыра тумо йымалне – шояк юмыштлан тамлыпушым тӱтырымӧ верлаште – кияш тӱҥалыт. Тунам те умыледа: Мый Господь улам.
14 Мый нунын ӱмбак кидем нӧлталам да тиде элым ир мланде гыч Дивлаф марте – чыла вере, кушто нуно илат – еҥ илыдыме ошманурыш савырем. Тунам нуно умылат: Мый Господь улам!»






ПРОРОК ИЕЗЕКИИЛЬЫН КНИГАЖЕ

7 Глава

Израильлан мучаш толеш.

1 Мыланем Господьын шомакше лийын:
2 «Айдеме эрге, [каласе:] Израиль мландылан Господь Юмо тыге ойла:

 Мучаш! Ик тӱр гыч вес тӱр марте

    тиде мландылан мучаш толын!


3 Мучаш тылат толын!

 Ӱмбакет Мый шке шыдем опталам,

 тыйым коштмо корнет почеш судитлем,

 чыла йырнык пашатлан мутым кучыктем.


4 Мый тыйым ом чамане, ом серлаге,

 коштмо корнет ден йырнык пашатлан мутым кучыктем.

 Тунам пален налыда: Мый Господь улам.


5 Тыге ойла Господь Юмо:

 Ойго толеш, нигунам лийдыме ойго!


6 Мучаш толеш, толеш мучаш!

 Тудо тый декет толаш помыжалтын!

 Теве тудо лишемеш,


7 тый декет, тиде мландыште илыше калык,

 мут кучыктымо жап толын шуэш!

 Жап шуэш, тиде кече лишне:

 курыклаште куанен кычкырымаш огыл,

    а пудыранчык йӱк шокташ тӱҥалеш.


8 Вашке Мый ӱмбакет уло шыдем опталам,

 тыйын ӱмбакет кугу шыдем савырем.

 Коштмо корнет почеш тыйым судитлем,

 чыла йырнык пашатлан мутым кучыктем.


9 Мый тыйым ом чамане, ом серлаге,

 коштмо корнет ден йырнык пашатлан тылат пӧртылтем.

 Тунам пален налыда:

 Мый мутым кучыктышо Господь улам!


10 Теве тудо кече!

 Толын шуын, мут кучыктымо жап толын!

 Кырыме тоя пеледалтын,

 кугешнымаш чот тӱзланен.


11 Темден илымаш осал-влакым наказатлыше пондыш савырнен!

 Нунын деч нимо ок код: поянлыкыштат,

 веселитлен лӱшкымыштат, лӱмнерыштат.*а


12 Толын жап, толын шуын кече!

 Кӧ налын – ынже куане,

 кӧ ужален – ынже ойгыро,

 вет чылаштын ӱмбаке шыде велеш.


13 Нуно илыше кодыт гынат,

 ужалыше еҥ ужалыме мландышкыже ок пӧртыл.*б

 Вет нунын шотышто кончымаш садак шукталтеш,

 сулыкышто илыше еҥ шке чонжым ок утаре.


14 Пучым пуалтат, чылан ямдылалтыт,

 но кредалаш нигӧ ок лек,

 вет Мыйын шыдем тиде калык ӱмбак йога.


15 Тӱжвалне – керде,

 а пӧртыштӧ – шучко чер ден шужымаш.

 Кӧ пасушто – керде деч кола,

 кӧ олаште – шучко чер ден шужымаш пытарат.


16 А утаралт кодшо куржеш,

 лапверысе кӧгӧрчен семын курыклаште лиеш.

 Кажныже тунам шке сулыкшылан кӧра васараш тӱҥалеш.


17 Кидышт лушка,

 пулвуйышт вийдыме лиеш.


18 Чият нуно чоштыра вургемым,

 лӱдын чытырымаш нуным авалта.

 Кажне чурийым вожылмаш леведеш,

 вуйышт нӱжымӧ лиеш.


19 Шийыштым луктын кудалтат уремыш,

 шӧртньышт йырнык лиеш.

 Господьын шыдыже кечын нуным

    ший-шӧртньышт ок керт утарен.

 Тудо шужымыштым ок пытаре,

 мӱшкырыштым ок теме,

 вет ший-шӧртньылан кӧра нуно сулыкыш пуреныт.


20 Мотор сӧрастарышышт дене нуно кугешненыт,

 тӱрлӧ йырнык полганым тиде ший-шӧртньӧ гыч ыштеныт.

 Сандене Мый тыге ыштем:

 чыла тиде ший-шӧртньӧ нунылан йырнык лиеш.


21 Мый чыла тидым йот тукым кидыш пуэм,

 осал еҥ-влак тудым поген налыт да шакшылат.


22 Мый нунын деч чурием савырем,

 да тунам святой веремым шакшылат,

 тушко агыше-влак толыт,

 тудым шакшылат!


23 Шинчырым ямдыле,

 вет тиде мланде вӱрым йоктарыше осал паша дене темын,

 тиде олам пызырымаш авалтен.


24 Мый эн осал калык-влакым кондем,

 нуно пӧртдам поген налыт.

 Виян-влакын кугешнымыштлан мучашым ыштем,

 нунын кумалме верышт шакшылыме лийыт.


25 Шучкылык толеш!

 Тӱҥалыт тынысым кычалаш, но огыт му.


26 Ойго почеш ойго,

 увер почеш увер толаш тӱҥалыт.

 Арам пророк деч кончымашым йодыт,

 иерей тетла ок туныкто,

 кугурак еҥ каҥашым ок пу.


27 Кугыжа ойгыраш тӱҥалеш,

 оным ӧрткымаш авалта,

 элысе калыкын кидше чытыраш тӱҥалеш.

 Пашашт почеш Мый нунылан пӧртылтем,

 нунын судышт дене шкеныштым судитлем.

 Тунам пален налыт: Мый Господь улам!»





*а 7:11 Еврей текстыште тыште мом возымым умылаш неле.

*б 7:13 Ончо: Левит 25:13-16. Израильын законжо почеш ужалыме тукым мландым палемдыме жапыште ончычсо озажлан пӧртылтеныт.






ПРОРОК ИЕЗЕКИИЛЬЫН КНИГАЖЕ

8 Глава

Иерусалимлан судым ыштымаш.

1 Кудымшо ийын кудымшо тылзыжын визымше кечынже, кунам мый шке мӧҥгыштем шинченам да ончылнем Иудан кугуракше-влак шинченыт, ӱмбакем Господь Юмын кидше волен.
2 Мый [айдемыла] койшым, тул гайым, ужынам. Кыдал деч ӱлыкыла Тудо тул гай лийын, а кыдал деч кӱшкыла Тудын чылажат йылгыжше тойла йолгыжын.
3 Тудо ала-мом кид гай койшым шуялтен да мыйым ӱпем гыч кучен. Шӱлыш мыйым мланде ден кава коклашке нӧлталын да Юмын кончымаштыже Иерусалимыш, кӧргӧ кудывечын йӱдвел капка оралтыш пурымо вер деке конден – туштыжо Господьын шыдыжым лукшо шояк юмо шоген.
4 Тиде верыште Израиль Юмын чапше лийын, тыгай чапым тидын деч ончыч мый тӧрверыште ужынам.



5 Тудо мылам каласен: «Айдеме эрге, йӱдвелыш ончал». Мый ончалынам да йӱдвелне, жертвенник воктенысе капкаш пурымо верыште, Господьын шыдыжым лукшо тиде шояк юмым ужынам.
6 Господь мылам каласен: «Айдеме эрге, мом нуно ыштылыт, ужат мо? Ончал, могай кугу йырныкым Израиль калык тыште ыштылеш! Тидлан кӧра Мый шке святой верем коден каем. Но умбакыже ончо – тый эшеат кугу йырнык-влакым ужат!»



7 Господь мыйым кудывечыш пурымо вер деке конден. Мый ончалынам да пырдыжыште рожым ужынам.
8 Тудо мылам каласен: «Айдеме эрге, пырдыж рожым кугемде». Мый кугемденам да тушто ала-могай омсам ужынам.
9 Тудо мылам каласен: «Пуро да ончал – могай осал йырныкым нуно тыште ыштылыт!»
10 Мый пуренам да ужынам: йырым-йыр пырдыжлаште нушкын коштшо-влакын, ару огыл янлыкын да Израиль калыкын тӱрлӧ шояк юмыжо-влакын сӱретыштым сӱретлен пытарыме.
11 Нунын ончылно Израиль калыкын кугуракше-влак кокла гыч шымле еҥ шоген, коклаштышт Иезаний, Шафан эрге, лийын. Кажныжын кидыштыже тамлыпушым тӱтырымӧ ате лийын, тушечын тӱтырымӧ шикш кӱшкӧ нӧлталт шоген.
12 Господь мылам каласен: «Айдеме эрге, ужат мо – мом Израиль калыкын кугуракше-влак пычкемышыште, кажныже сӱретлен пытарыме шке пӧлемыштыже, ыштылыт? Нуно ойлат: ”Господь мемнам ок уж, Господь тиде мландым коден каен!”»
13 Тудо мылам эше каласен: «Умбакыже ончо – тый нунын эшеат кугу йырнык-влакым ыштылмыштым ужат».



14 Тудо мыйым Господьын пӧртшын йӱдвел капкашкыже пурымо вер деке конден. Тушто мый Фаммуза*а шотышто шортын шинчыше ӱдырамаш-влакым ужынам.
15 Тудо мылам каласен: «Ужат мо тидым, айдеме эрге? Но умбакыже ончо – тый эшеат кугу йырнык-влакым ужат».



16 Тудо мыйым Господьын пӧртшын кӧргӧ кудывечышкыже пуртен. Тушто, храмыш пурымо вер воктене, ончыл пӧлем ден жертвенник коклаште, коло вич наре пӧръеҥ лийын. Господьын храмже деке тупынь, а чурийышт дене эрвелкыла шоген, нуно вуйыштым кечылан савеныт.
17 Тудо каласен: «Тый тидым ужат, айдеме эрге? Тыште ыштыме йырнык пашашт Иуда калыклан шагал, нуно пӱтынь элым пызырен илымаш дене теменыт да Мыйын шыдем эшеат чот луктыт. Ончал, кузе нуно нерышт деке укш-влакым лишемдат.*б
18 Тыге ыштымыштлан Мый ӱмбакышт шыдем опталам. Мый нуным ом чамане, ом серлаге. Нуно Мый декем кугу йӱкын кычкыраш тӱҥалыт гынат, нуным ом колышт!»





*а 8:14 Фаммуза – Вавилонын сай лектыш ден йӱрым пуышо юмыжо.

*б 8:17 Тыште мо нерген ойлалтеш, каласаш неле. Очыни, укш-влак кечылан кумалме йӱла дене кылдалтыныт.




ПРОРОК ИЕЗЕКИИЛЬЫН КНИГАЖЕ

9 Глава

Господь Иерусалимым наказатла.

1 Вара мый Господьын кугу йӱкын каласымыжым колынам: «Кӧмыт олам наказатлышаш улыт, тек лишемыт, кажныжын кидыштыже пуштедыше саргурал лийже!»
2 Мый ужынам: йӱдвелыш ончышо кӱшыл капка деч кудытын толыт, кажныжын кидыштыже – пуштедыше саргурал. Нунын коклаште эше йытын вургемым чийыше ик еҥ лийын, тудын кыдалыштыже возкалышын ӱзгарже-влак кеченыт. Нуно лишемыныт да той жертвенник воктене шогалыныт.



3 Тунам херувим ӱмбалне улшо Израиль Юмын чапше нӧлталтын да храмын омса лондемже дек толын. Йытын вургемым чийыше еҥым, кӧн кыдалыштыже возкалышын ӱзгарже-влак кеченыт, Господь ӱжын
4 да тудлан каласен: «Тиде ола гоч, Иерусалим гоч, эрте да олаште ышталтше йырнык паша-влаклан кӧра шӱлыкаҥын ойгырышо еҥ-влакын саҥгашкышт палым шынде».
5 А молылан мый тыге каласымыжым колынам: «Тудын почеш ола мучко кайыза да пуштедыза, ида чамане, ида серлаге!
6 Шоҥго ден самырык пӧръеҥым, ӱдырым, йоча ден ӱдырамашым – чылам пытарыза, пуштса, но кӧн ӱмбалне пале лиеш, ик еҥымат ида тӱкале. Мыйын святой верем деч тӱҥалза». Нунышт храм ончылно шогышо кугурак-влак деч тӱҥалыныт.
7 Вара Тудо саде куд еҥлан каласен: «Храмым шакшылыза – кудывечыже-влакым колышо-шамыч дене темыза! Тарваныза!» Нунышт лектыныт да олаште пуштедаш тӱҥалыныт.



8 Нуно пуштеденыт, а мый шкетын кодынам. Тунам мый кумык возынам да кычкыралынам: «О, Господь Юмем! Иерусалим ӱмбак шыдетым йоктарен, Тый Израильын илен кодшо калыкшым пӱтынек пытарынет мо?»
9 Тудо мыланем вашештен: «Израиль ден Иудан сулыкшо кугу, пеш кугу. Тиде мланде вӱр дене, ола чындымылык дене темыныт. Нуно ойлат: ”Господь тиде мландым коден каен, Господь ок уж”.
10 Садлан Мый нуным ом чамане, ом серлаге. Мом ыштылмыштым Мый вуй ӱмбакышт савырем».
11 Тунам йытын вургемым чийыше еҥ, кӧн кыдалыштыже возкалышын ӱзгарже-влак кеченыт, толын да увертарен: «Мом Тый мылам кӱштышыч, мый чыла шуктышым».






ПРОРОК ИЕЗЕКИИЛЬЫН КНИГАЖЕ

10 Глава

Господьын чапше храмым коден кая.

1 Мый ужынам: херувим-влакын вуй ӱмбалысе тувраш ӱмбалне ала-мо сапфир гай, престол гай койшо лийын.
2 Йытын вургемым чийыше еҥлан Господь каласен: «Херувим-влак йымалне улшо орава-шамыч коклашке пуро, тушто херувим-влак коклаште йӱлышӧ тулшолым урзо тич нал да ола ӱмбаке кудалте». Тудо пурен, а мый ончен шогенам.
3 Саде еҥын пурымыж годым херувим-влак храмын пурла велныже шогеныт, кӧргӧ кудывечым пыл темен.
4 Господьын чапше херувим ӱмбач нӧлталтын да храмын омса лондемже дек куснен. Храм пыл дене, а кудывече Господьын чапшын йолгалтмыж дене темыныт.
5 Херувим-влакын шулдыр йӱкыштым эсогыл тӱжвал кудывечыште колаш лийын. Тиде йӱк Чылакертше Юмын ойлышо йӱкшӧ гай лийын.



6 Кунам Тудо йытын вургемым чийыше еҥлан «Орава-влак кокласе, херувим-влак кокласе тулым нал» манын каласен, саде еҥ лишемын да орава воктене шогалын.
7 Тунам херувим-влак кокла гыч иктыже нунын коклаште улшо тул деке кидшым шуялтен, тудым налын да йытын вургемым чийыше еҥын урзышкыжо пыштен. Тудыжо налын да тушеч лектын.



8 Херувим-влакын шулдырышт йымалне айдеме кид гай койын.
9 Херувим-влак воктене мый ныл оравам ужынам – кажне херувим воктене ик орава дене. Орава-влак топаз дене ыштымыла койыныт.
10 Сынышт дене нуно нылытынат икгай лийыныт, пуйто ик орава кӧргыштӧ вес орава верланен.
11 Кунам нуно каеныт, савырныде, ныл велышкат каен кертыныт. Кушко вуйышт ончен, нуно тушко каеныт. Кайымышт годым нигуш савырнен огытыл.
12 Нунын капышт, тупышт, кидышт, шулдырышт да оравашт – кажне ныл херувимын оравашт – мучко шинча-влак лийыныт.
13 Нине оравам «галгал»*а манын лӱмдымым колынам.



14 Кажне херувимын ныл чурийже лийын: икымше – херувимын чурийже, кокымшо – айдемын, кумшо – левын, нылымше – арыслангайыкын чурийже.
15 Херувим-влак нӧлталтыныт. Нуно Ховар эҥер воктене ужмо чонан ӱжака-шамычак лийыныт.
16 Кунам херувим-влак каеныт, воктенышт орава-шамычат каеныт, а кунам херувим-влак, мландымбач нӧлталташ манын, шулдырыштым шаралтеныт, орава-шамыч нунын деч кодын огытыл, пеленыштак лийыныт.
17 Кунам херувим-влак шогалыныт, нунат шогалыныт, а кунам херувим-влак нӧлталтыныт, нунат нӧлталтыныт, вет орава кӧргыштат чонан ӱжака-влакын шӱлышышт лийын.



18 Господьын чапше храмын омса лондемже деч кораҥын да херувим-влак ӱмбалан чарнен шогалын.
19 Херувим-влак шулдырыштым шаралтеныт да мыйын шинча ончылнем мландымбач нӧлталтыныт. Кунам нуно каеныт, орава-шамычат пеленышт лийыныт. Нуно Господьын пӧртшын эрвел капка оралтышкыже пурымо вер дене шогалыныт, нунын ӱмбалнышт Израиль Юмын чапше лийын.
20 Тиде саде чонан ӱжака-влакак лийыныт, кудым мый Ховар эҥер дене улмем годым Израиль Юмын престолжо йымалне ужынам. Тунам мый нунын херувим улмыштым умыленам.
21 Кажныжын ныл чурийже да ныл шулдыржо лийыныт, а шулдырышт йымалне айдеме кид гай койын.
22 Чурийышт, нунын сынышт тугаяк лийын, могайым мый Ховар эҥер воктене ужынам. Кажныже, чурийже кушко ончен, тудо велыш тура каен.





*а 10:13 Галгал шомак ’пӧрдшӧ орава’ але ’пӧрдшӧ мардеж’ манмым ончыкта.




ПРОРОК ИЕЗЕКИИЛЬЫН КНИГАЖЕ

11 Глава

1 Израильын онжо-влаклан суд. 14 Пленыште лийше-влакым лыпландарымаш. 22 Господьын чапше Иерусалимым коден кая.

1 Шӱлыш мыйым нӧлталын да Господьын пӧртшын эрвелке ончышо капкаж деке конден. Капкаш пурымо вер дене коло вич еҥ лийын. Нунын коклаште мый Иазанийым, Азур эргым, да Фалтийым, Ваней эргым, ужынам, нуно калыкын онжо лийыныт.
2 Господь мыланем каласен: «Айдеме эрге! Теве нине еҥ-влак осалым ышташ шонат да тиде олаште уда ой-каҥашым пуат.
3 Нуно ойлат: ”Кызыт пӧртым чоҥымо жап огыл. Тиде ола – под, а ме тушто шыл улына”.
4 Сандене нунын ваштареш пророк шомакым ойло! Айдеме эрге, пророкло!»



5 Тунам ӱмбакем Господьын Шӱлышыжӧ волен, Господь мылам манын: «Каласе: ”Тыге ойла Господь: мом те ойледа, израиль калык, да мо тендан ушыштыда – Мый палем.
6 Тиде олаште те шукым пуштында, урем-влакым колышо кап дене теменда.
7 Сандене Господь Юмо тыге ойла: тиде ола – под, а шыл – пуштмо еҥда-влак, нунын дене те олам теменда. А тендам Мый ола гыч луктам.
8 Те керде деч лӱдыда? Мый ӱмбакыда кердым колтем, – ойла Господь Юмо. –
9 Мый тендам ола гыч луктам да йот еҥ-влак кидыш пуэм, тендан дене судым ыштем.
10 Те керде деч пытеда, Мый тендам Израильыште чек воктене судитлем. Тунам те пален налыда: Мый Господь улам.
11 Тиде ола тыланда под ок лий, а те тушто шыл огыда лий. Мый тендам Израильыште чек воктене судитлем,
12 тунам пален налыда: Мый Господь улам. Те пунчал-влакем шуктен огыдал, Мыйын законем-влак почеш огыл, а йыр улшо калык-влакын йӱлашт почеш иленда”».
13 Кунам мый нине пророк шомакым ойленам, Фалтий, Ваней эрге, колен. Тунам мый кумык возынам да кугу йӱкын каласенам: «О, Господь Юмем! Израильын илен кодшо калыкшым пӱтынек пытарынет мо?»



14 Мыланем Господьын шомакше лийын:
15 «Айдеме эрге! Шке тукым иза-шольыч-влаклан, тыйын иза-шольыч ден родо-тукыметлан – пӱтынь Израиль калыклан – Иерусалимыште илыше-шамыч тыге ойлат: ”Господь деч тораште илыза. А тиде мланде мыланна пуалтын”.
16 Тидлан тыге каласе: ”Господь Юмо тыге ойла: Мый нуным вес калык-влак деке колтенам да элла мучко шалатенам гынат, кайыме мландыштышт Мый нунылан святой вер семын лиям”.
17 Вара каласе: ”Тыге ойла Господь Юмо: Мый тендам калык-влак кокла гыч погем да шалатен колтымо элла гыч кондем, Израиль мландым тыланда пӧртылтем.



18 Кунам нуно тушко пӧртылыт, тудым чыла тӱрлӧ йыгыжге йырнык деч эрыктат.
19 Мый нунылан вес шӱмым пуэм, кӧргышкышт у шӱлышым пыштем. Кӱ гай шӱмыштым Мый оҥышт гыч налам да мут колыштшо шӱмым пуэм.
20 Тунам нуно Мыйын пунчал-влакем шуктен шогаш, Мыйын законем-влак почеш илаш тӱҥалыт. Нуно Мыйын калыкем, а Мый нунын Юмышт лиям.
21 А кӧн шӱмжӧ тӱрлӧ йыгыжге йырнык деке савырна, мом ыштылмыштым Мый вуй ӱмбакышт опталам”, – ойла Господь Юмо».



22 Тидын деч вара херувим-влак шулдырыштым шаралтеныт, пеленышт орава-шамычат каеныт. Херувим-влак ӱмбалне Израиль Юмын чапше лийын.
23 Господьын чапше ола деч нӧлталтын да ола деч эрвелныла улшо курык ӱмбалан чарнен шогалын.



24 Шӱлыш мыйым нӧлталын да Халдейыш, тушко пленыш наҥгайыме-влак деке, наҥгаен. Чыла тиде Юмын Шӱлышын пуымо кончымаште лийын. Тидын дене мыйын ужмо кончымаш пытен,
25 а мый пленыште улшо-шамычлан Господьын мылам мом ончыктымыжым каласкаленам.






ПРОРОК ИЕЗЕКИИЛЬЫН КНИГАЖЕ

12 Глава

1 Иезекииль шкенжым пленыш наҥгайыме еҥ семын куча. 17 Еҥ-влак лӱдын кочкын-йӱаш тӱҥалыт. 21 Юмын судшо жапым шуйкалыде толеш.

1 Мыланем Господьын шомакше лийын:
2 «Айдеме эрге, тый вуянче калык коклаште илет. Ужаш манын, нунын шинчашт уло, но нуно огыт уж. Колаш манын, пылышышт уло, но огыт кол, вет нуно вуянче калык улыт.
3 А тый, айдеме эрге, пленыш кайыше еҥ гай котомкатым пого да кечывал кечын шинча ончылнышт корныш тарване. Нунын шинча ончылнышт тиде вер гыч вес верыш лектын кай. Вуянче калык улыт гынат, ала умылат.
4 Пленыш кайыме семын котомкашкет мо кӱлешым пыште да тудым кечывал кечын чылан шинча ончылно лук. А кастене нунын шинча ончылнышт пленыш кайыме гай лектын кае:
5 шинча ончылнышт пӧрт пырдыжетым шӱтӧ да тушечын шке котомкатым лук.
6 Шинча ончылнышт котомкатым вачӱмбакет пыште да пычкемыште тудым наҥгай. Тиде мландым ужаш огыл манын, чуриетым левед. Мый тыйым Израиль калыклан палдарыше пале семын ыштенам».



7 Кузе мылам кӱштымӧ лийын, мый тыгак ыштенам. Пленыш каяш мо кӱлешым мый кечывал кечын луктынам, а кастене кид дене пӧрт пырдыжым шӱтенам. Пычкемышалтмеке, котомкам луктынам да чылан шинча ончылнышт вачӱмбаке пыштенам.



8 Эрдене мылам Господьын шомакше лийын:
9 «Айдеме эрге! Израильтян-влак, вуянче калык, тый дечет йодын огытыл мо: ”Тый мом ыштет?”
10 Каласе нунылан: ”Тыге ойла Господь Юмо: Тиде – Иерусалимын вуйлатышыже да тушто улшо Израиль калык дене мо лийшаш нерген ончылгоч палдарымаш”.
11 Каласе: ”Мый тыланда палдарыше пале улам, мом мый ыштенам, тиде тендан денат лиеш – те вес вере кусарыме, пленыш наҥгайыме лийыда.
12 Тендан коклаште улшо вуйлатышыда, пычкемышалтмеке, котомкажым вачӱмбакыже пышта да корныш тарвана. Тудлан лекташ манын, пырдыжым шӱтат. Вуйлатыше шке чурийжым леведеш, да тудын шинчаже тиде мландым ок уж.
13 Мый, Господь, тудын ӱмбак вапшым шуэм, да тудо Мыйын оптышышкем логалеш. Мый тудым Вавилоныш, халдей-влакын мландышкышт, наҥгаем. Но тудо саде мландым ок уж, тушанак кола.*а
14 А тудын йыр улшо чыла еҥым – полышкалыше ден сарзыже-влакым – Мый чыла велыш шалатен колтем, почешышт керде дене поктен каем.
15 Кунам Мый нуным калык-влак коклашке шалатем, эллашке пуалтен колтем, нуно пален налыт: Мый Господь улам.
16 Но нунын кокла гыч икмыняр еҥым Мый керде деч, шужымаш ден шучко чер деч арален кодем. Тек нуно калык-влаклан, кӧмыт коклаште илаш тӱҥалыт, чыла йырнык пашаштым каласкалат. Тунам пален налыт: Мый Господь улам!”»



17 Мылам Господьын шомакше лийын:
18 «Айдеме эрге! Киндетым тургыжланен коч, вӱдетым пырткен да чытырен йӱ.
19 Тиде мландын калыкшылан каласе: ”Иерусалимыште илыше-влак да Израиль мланде шотышто Господь Юмо тыге ойла: киндыштым нуно тургыжланен кочкаш, вӱдыштым чытырен йӱаш тӱҥалыт, вет тушто илыше калыкын икте-весыштым шыгыремдылмылан кӧра мландышт перкелык деч посна кодеш.
20 Илыме олашт-влак шалатыме лийыт, мланде пустаҥеш. Тунам те пален налыда: Мый Господь улам”».



21 Мыланем Господьын шомакше лийын:
22 «Айдеме эрге! Могай тиде калыкмут тендан дене, Израиль мландыште, уло: ”Жап эрта, да пророк кончымаш-влак укеш лектыт”?
23 Каласе нунылан: ”Тыге Господь Юмо ойла: Мый тиде калыкмутлан мучашым пыштем, тудым Израильыште тетла кучылташ огыт тӱҥал!” Тыге каласе нунылан: ”Тугай жап шуэш, кунам кажне пророк кончымаш шукталтеш.
24 Ончыкыжым Израиль калык коклаште ик шояк пророклымашат ок лий, ӱеден ойлымо ик ончык ужын каласымашат ок лий.
25 Мый, Господь, ойлаш тӱҥалам, да мом ойлымем жапым шуйкалыде шукталтеш. Тендан илыме кечылаште, вуянче калык, Мый шомакем каласенам да тудым шуктем”, – ойла Господь Юмо».



26 Мыланем Господьын шомакше лийын:
27 «Айдеме эрге, теве мом израиль эрге-шамыч ойлат: ”Ужмо кончымашыже шуко ий эртымеке шукталтеш, тудо пеш торасе жап нерген пророклен ойла”.
28 Сандене нунылан каласе: ”Тыге ойла Господь Юмо: Мыйын шомакем-влак жапым шуйкалыде шукталтыт, чыла каласымем шукталтеш, – ойла Господь Юмо”».





*а 12:13 Ончо: 4 Куг 25:7.




ПРОРОК ИЕЗЕКИИЛЬЫН КНИГАЖЕ

13 Глава

Шояк пророк-влакым судитлен ойлымаш.

1 Мыланем Господьын шомакше лийын:
2 «Айдеме эрге! Израильын пророкшо-влак ваштареш пророк шомакым ойло, шке шонымашыштым пророк шомак семын ойлышо-влаклан каласе: ”Колыштса Господьын шомакшым!
3 Тыге ойла Господь Юмо: Ушдымо пророк-влаклан ойго! Нуно шке шӱлышышт дене виктарыме улыт, нимогай кончымашым огыт уж!
4 Пророк-влакет, Израиль, шалатыме ола олмышто илыше рывыж гай улыт!
5 Господьын кечынже кредалме годым пырдыж чоткыдын шогыжо манын, те шелше деке шогалын огыдал, Израиль калыкым аралыше пырдыжым олмыктен огыдал.
6 Нунын кончымашышт – пуста, ончык ужмашышт – шояк. Нуно ойлат: ’Господь каласен’, но Господь нуным колтен огыл. Да нуно эше шомакышт шукталтмым вучен коштыт!
7 Пуста кончымашым огыл мо те ужында? Шояк ужмашым огыл мо увертаренда? Мый ойлен омыл гынат, те ’Господь каласен’ манында.



8 Сандене Господь Юмо тыге ойла: пуста шомакым ойлымыланда да шояк кончымашым ужмыланда Мый тендан ваштареш шогалам, – ойла Господь Юмо. –
9 Мыйын кидем шояк кончымашым ужшо да ондалыше ончык ужмашым ойлышо пророк-влак ваштареш лиеш. Нуно Мыйын калыкемын погынымаштыже огыт лий, лӱмыштым израиль эрге-влакын лӱмерышкышт огыт возо, Израиль мландыш огыт пуро. Тунам те пален налыда: Мый Господь Юмо улам.
10 Нуно Мыйын калыкем чын корно гыч кораҥдат, вет тыныс уке гынат, ’тыныс’ манын ойлат. Мыйын калыкем начар пырдыжым чоҥа, а нуно тудым штукатурко дене йыгат”.
11 Сандене пырдыжым йыгыше-влаклан каласе: ”Тудо вашке камвозеш. Кугу йӱр йӱреш, кӱ гай шолем толеш, да тудым тӱтан мардеж шалата.
12 Кунам пырдыж сӱмырла, тендан деч огыт йод мо: ’Кушто йыгыме штукатуркыда?’



13 Сандене Господь Юмо тыге ойла: Шыдем дене Мый тӱтан мардежым колтем, чот сырымем дене кугу йӱр йӱраш да кӱ гай шолем велаш тӱҥалыт. Нуно чыла пытарат.
14 Йыгыме пырдыждам Мый шалатем, мландымбаке сӱмырем, да тудын негызше кояш тӱҥалеш. Кунам пырдыж сӱмырла, тудын дене пырля теат пытеда. Тунам пален налыда: Мый Господь улам.
15 Тыге Мый уло шыдем пырдыж ӱмбаке да тудым йыгыше-влак ӱмбаке опталам. Мый тыланда каласем: уке тетла пырдыж, уке улыт тудым йыгыше-влак –
16 Израильын пророкшо-шамыч, кӧмыт Иерусалим нерген пророк шомакым ойленыт. Вет тыныс лийын огыл гынат, нуно тынысым сӧрышӧ кончымаш-влакым увертареныт, – ойла Господь Юмо”.



17 А кызыт, айдеме эрге, шке чуриетым калыкетын ӱдыржӧ-влак деке савыре, нунышт шке шонымашыштым пророк шомак семын ойлат. Пророкло нунын ваштареш,
18 каласе: ”Тыге ойла Господь Юмо: Ойго ӱдырамаш-шамычлан, кӧмыт, чон-влакым оптышыш кучаш манын, кидышкышт юзо калтам пунен сакалтат, чыла ийготан-влаклан вуй леведышым ургат! Мыйын калыкем оптышыш кучен, шке чондам утарен кодена манын шонеда мо?
19 Икмыняр кормыж шож ден кинде катышлан кӧра те Мыйым калыкем ончылно шӱктаренда. Кӧмыт колышаш огытыл, нуным колымашлан пуэнда, кӧмыт илышаш огытыл – илышым коденда. Мыйын калыкем ондален, те тидым ыштен кертында, а тудыжо шоякым колыштын!
20 Сандене Господь Юмо тыге ойла: Юзо калта-влакдам, кудын дене те чон-влакым кайык семын кучеда, ужмем ок шу. Мый нуным кидда гыч кӱрлам да кайык семын кучымо чон-влакым эрыкыш колтем.
21 Вуй леведыш-влакдам Мый кушкедам да тендан кид гыч шке калыкем утарем, тудым тетла те огыда кучо. Тунам пален налыда: Мый Господь улам.
22 Чын ыштыше еҥым, кӧм Мый ойгандараш шонен омыл, те шке шоякда дене ойгандаренда. А осал еҥ-влак шке корнышт гыч ынышт кораҥ да илышыштым арален ынышт кодо манын, те нуным кумылаҥден шогенда.
23 Сандене те ончыкшым пуста кончымаш-влакым ужаш да шояк ужмашым ойлаш огыда тӱҥал. Мый тендан кид гыч шке калыкем утарем, да те пален налыда: Мый Господь улам!”»






ПРОРОК ИЕЗЕКИИЛЬЫН КНИГАЖЕ

14 Глава

Шояк юмылан кумалмым судитлен ойлымаш.

1 Мый декем Израильын икмыняр кугуракше толын да ончылнем шинчын.
2 Мыланем Господьын шомакше лийын:



3 «Айдеме эрге! Нине еҥ-шамыч шӱмыштышт шояк юмо-влаклан верым пуэныт, сулыкыш пуртышо шӱртньымӧ кӱм шке ончылнышт шогалтеныт! А Мый нунылан эше вашмутым пуышаш улам?!
4 Сандене нунылан каласе: ”Тыге Господь Юмо ойла: Израиль калык кокла гыч иктаж-кӧ шӱмыштыжӧ шояк юмылан верым пуа да сулыкыш пуртышо шӱртньымӧ кӱм шке ончылныжо шогалта, а вара пророк деке толеш – Мый, Господь, тудлан шуко шояк юмылан кумалмыжлан сулен налме вашмутым пуэм.
5 Тек Израиль калык умыла: шке шояк юмыштлан кӧра нуно чыланат Мыланем йот лийыныт!”



6 Сандене Израиль калыклан каласе: ”Господь Юмо тыге ойла: шояк юмыда дек тупынь савырныза, чыла йырныкда деч кораҥза!
7 Вет Израиль калык кокла гыч але нунын коклаште илыше йот еҥ кокла гыч иктаж-кӧ Мый дечем кораҥеш але шӱмыштыжӧ шояк юмылан верым пуа, сулыкыш пуртышо шӱртньымӧ кӱм шке ончыланже шогалта, а вара пророк гоч Мый дечем каҥашым йодаш толеш гын, тунам Мый, Господь, тудлан вашмутым Шке пуэм.
8 Мый тиде еҥ ваштареш чурием савырем – тудо палдарыше пале да мыскылтыш лиеш. Мый тудым шке калыкем кокла гыч кораҥдем, тунам те пален налыда: Мый Господь улам.



9 А пророк тунам, алгаштаралтын, пророк шомакым каласа гын, тиде Мый, Господь, тудым ондалчыкыш пуртенам. Мый тудын ӱмбак шке кидем нӧлталам да тудым Израиль калыкем кокла гыч пытарем.
10 Нуно коктынат мутым кучаш тӱҥалыт: йодаш толшо еҥынат, пророкынат титакышт икгай лиеш –
11 тек Израиль калык ончыкыжым Мый дечем ок кораҥ, тӱрлӧ осал паша дене шкенжым ок шакшыле. Тунам нуно Мыйын калыкем, а Мый нунын Юмышт лиям”, – ойла Господь Юмо».



12 Мыланем Господьын шомакше лийын:
13 «Айдеме эрге! Иктаж-могай мланде, Мый дечем кораҥын, ончылнем сулыкыш пура гын, Мый тудын ӱмбак кидем нӧлталам, тудым кинде деч посна кодем, тушко шужымашым колтем, айдеме ден вольыкым пытарем.
14 Тушто Ной, Даниил да Иов лийыт гын, нине кумыт чын ыштымышт дене шке чоныштым веле утарен кодат ыле, – ойла Господь Юмо. –
15 Але тиде мландым илыше-влак деч посна кодаш манын, Мый тушко шучко янлык-влакым колтем ыле гын, да нунылан кӧра тудо пуста да еҥлан кошташ лӱдыкшӧ мландыш савырна ыле, –
16 Шкем дене товатлем, ойла Господь Юмо, – тушто нине кум еҥ лийыт гын, нуно шке эрге-ӱдырыштым утарен огыт керт ыле. Нуно шкешт гына утаралтыт, а мланде пустаҥеш ыле.
17 Але тиде мланде ӱмбаке Мый кердым колтем, ”Керде, мланде мучко кай!” манын каласем да тушто чыла еҥ ден вольыкым пытарем ыле гын, –
18 Шкем дене товатлем, ойла Господь Юмо, – тушто нине кум еҥ лийыт гын, нуно эрге-ӱдырыштым огыт утаре, шкешт гына утаралтыт ыле.
19 Але тиде мландыш Мый шучко черым колтем, вӱрым йоктарен, шыдем опталам, тушто еҥ-влак ден вольыкым пытарем ыле гын, –
20 Шкем дене товатлем, ойла Господь Юмо, – тушто Ной, Даниил да Иов лийыт гын, нуно шке эрге-ӱдырыштым утарен огыт керт ыле. Чын ыштымышт дене нуно шке чоныштым веле утарен кодат ыле.



21 Тыге ойла Господь Юмо: Эшеат шучко лиеш, кунам Мый Иерусалим ӱмбаке нине ныл орлыкым – кердым, шужымашым, шучко янлыкым да осал черым – колтем, тушто еҥ ден вольыкым пытарем!
22 Но тунамат тушто утаралт кодшо, тушечын лукмо эрге-ӱдыр-влак лийыт. Нуно тендан деке толыт, да те нунын шкеныштым кузе кучымыштым, мом ыштымыштым ужыда. Тунам те Мыйын Иерусалимлан колтымо ойгылан, тудлан чыла мом колтымемлан ойганымыдам чарнеда.
23 Нунын мом ыштымыштым, пашаштым ужын, те лыпланеда, вет те умыледа: Иерусалимлан нине ойгым Мый арам огыл колтенам, – ойла Господь Юмо».






ПРОРОК ИЕЗЕКИИЛЬЫН КНИГАЖЕ

15 Глава

Иерусалим – йӧрдымӧ виноград пушеҥге.

1 Мыланем Господьын шомакше лийын:
2 «Айдеме эрге! Мо дене виноград пушеҥге чыла тӱрлӧ пушеҥге деч сайрак, мо дене виноград укш чодырасе чыла пушеҥге деч сайрак?
3 Иктаж-мом ышташ манын, виноград пушеҥгым кучылтыт мо? Иктаж арверым сакалташ манын, тудын дене кеч сагыльым ыштат мо?
4 Теве тудым тулыш кудалтат: тул кок мучашыжымат йӱлалта, покшелжым когарта – тудо иктаж-молан йӧра мо?
5 Тудо тичмаш лиймыж годым нимогай арверлан йӧрен огыл гын, тул йӱлалтымеке да когартымеке, иктаж-молан йӧра мо?



6 Сандене Господь Юмо тыге ойла: Кузе чодырасе пушеҥге-влак дене пырля Мый виноград пум йӱлалташ пуэнам, туге Иерусалимыште илыше-влакымат пуэм.
7 Шке чурием Мый нунын ваштареш савырем. Ик тул гыч лектыт гын, нуным вес тул пытара. Кунам Мый чурием нунын ваштареш савырем, те пален налыда: Мый Господь улам.
8 Нунын Мый дечем кораҥмыштлан кӧра Мый тиде мландым пустаҥдем, – ойла Господь Юмо».






ПРОРОК ИЕЗЕКИИЛЬЫН КНИГАЖЕ

16 Глава

Иерусалим – яжарланыше, ӱшанле огыл вате.

1 Мыланем Господьын шомакше лийын:
2 «Айдеме эрге! Иерусалимлан чыла йырнык пашажым луктын каласе!
3 Увертаре: ”Господь Юмо Иерусалимлан тыге ойла: Тыйын вожет, шочмо верет – Ханаан мландыште. Тыйын ачат – аморрей, ават – хеттей.
4 Тудо кечын, кунам тый шочынат, кылымдетым пӱчкын огытыл, вӱд дене мушкын да шинчал дене йыген огытыл, йолымбалеш пӱтыралын огытыл.
5 Чыла тидын гыч иктаж-можым тылат ышташ манын, нигӧ тыйым чаманен налын огыл. Шочмекет, тый дечет йырнен, тыйым пасушко луктын кудалтеныт.



6 Воктечет Мый эртен каенам да тыйым, вӱр коклаште почаҥшым, ужынам. Мый тылат каласенам: ’Вӱрет йога гынат, иле!’ Туге, Мый тылат каласенам: ’Вӱрет йога гынат, иле!’
7 Пасу кушкыл семын Мый тыйым куштенам. Тый кушкынат, кугу лийынат да пелед шогалынат: оҥпогет лӧзаҥын, ӱпет кушкын. Но тый чара лийынат, ӱмбалнет вургем лийын огыл.



8 Мый угыч воктечет эртен каенам, тыйым ончалынам да ужынам: тыланет йӧраташ жап толын шуын. Мый ӱмбакет вургем урвалтем шаралтенам*а да чаратым петыренам. Мый тылат товатмутым пуэнам да тый денет ойпидышым ыштенам, – ойла Господь Юмо, – да тый Мыйын лийынат.
9 Мый тыйым вӱд дене мушкынам, ӱмбачет вӱрым мушкын колтенам да олив ӱйым йыгенам.
10 Ӱмбакет тӱрлымӧ тувырым, йолышкет вичкыж коваште дене ыштыме сандальым чиктенам, вуйышкет чапле йытын шовычым пидынам да порсын вургем дене леведынам.
11 Мый тыйым алчан*б дене сӧрастаренам: кидышкет кидшолым чиктенам, шӱйышкет шерым сакалтенам.
12 Нерышкет колчам, пылышышкет кӧржым пижыктенам, вуйышкет чапле вуйшӱдышым пыштенам.
13 Ший-шӧртньӧ дене тый сӧрастарыме лийынат, вургеметше вичкыж йытын, порсын да тӱрлымӧ куэм дене ыштыме лийын. Тый эн сай шыдаҥ киндым, мӱй ден олив ӱйым кочкынат. Тый пеш мотор, кугыжанвате гай лийынат.
14 Мыйын тылат пуымо чап-сӧраллыклан кӧра тыйын моторлыкет тичмаш лийын, сандене тый калык-влак коклаште мотор улмет дене чапланенат, – ойла Господь Юмо.



15 Но тый шке моторлыкетлан инаненат да, чапет дене пайдаланен, яжарланаш*в тӱҥалынат. Шкендым кажне эртен кайышылан темленат да нунын дене кӱтленат.
16 Шкаланет кӱкшакасе кумалме верлам ыштенат, тушан тӱрлӧ тӱсан вургеметым шарен яжарланенат – тыгайже нигунам лийын огыл да ончыкыжым огеш лий.
17 Мыйын пӧлеклыме ший ден шӧртньӧ сӧрастарыш-влакым налын, тый шкаланет пӧръеҥ статуй-влакым ыштенат да нунын дене яжарланенат.
18 Тый нунылан тӱрлымӧ вургеметым чиктенат, ончылнышт Мыйын елей ден ладынем шынденат.
19 Мый кочкашет эн сай ложашым, олив ӱйым да мӱйым пуэнам, но тый чыла тидым нунылан тамлыпушан надыр шотеш конденат. Чылажат тыге лийын, – ойла Господь Юмо.



20 Мылам шочыктымо эргыч ден ӱдырет-шамычым тый саде шояк юмо-влаклан кочкашышт надыр шотеш конденат. Яжарланымет тылат ситен огыл мо?
21 Тый эше Мыйын йочам-влакым шӱшкылынат да нуным шояк юмо-влаклан тул надыр шотеш конденат!
22 Чыла тиде йырныкым ыштымет да яжарланымет годым тый йоча годсо жапетым шарналтен отыл – тунам тый чара, вургем деч посна лийынат, вӱр коклаште почаҥынат.
23 Ойго тыланет, ойго! – ойла Господь Юмо. – Чыла тиде осал пашат деч вара
24 тый шкаланет кумалме верлам чоҥенат, калык погынымо верлаште кӱкшака-влакым ыштенат.
25 Кажне корнывожышто кумалме кӱкшака-влакым ыштенат да, кажне эртен кайышылан йолетым торен возын, шке моторлыкетым намысленат, яжар пашатым шукемденат.
26 Тый Египет эрге-влак дене, кап кумылыштлан сутланыше пошкудет-шамыч дене, яжарланенат. Яжар пашат-влакым шукемден, Мыйын шыдем луктынат.
27 Тунам Мый ӱмбакет кидем нӧлталынам да тылат пуымо мландым иземденам. Мый тыйым тушман кидыш, филистим ӱдыр-влак кидыш, пуэнам, но шала койышет деч нунат йырненыт.
28 Ассирийын эргыже-влак денат тый яжарланенат да темын отыл. Тый нунын дене яжарланенат, но тиде тылат ситен огыл.
29 Яжар пашатым тый сатучо халдей мланде денат шукемденат, но тидын денат темын отыл.



30 Шӱм-чонетше сутланен ноен, – ойла Господь Юмо, – кунам тый чыла тидым вожылдымо яжар ӱдырамаш семын ыштылынат!
31 Кунам кажне корнывожышто кумалме верлам чоҥенат да еҥ погынымо верлаште кӱкшака-влакым ыштенат, тый яжар ӱдырамаш гай лийын отыл, вет тылат тӱлымылан тый тореш лийынат.
32 Лийынат тый марийым ондалыше вате гай, кӧ шке марийже олмеш йот калык пӧръеҥ-шамыч дене мала.
33 Яжар ӱдырамаш-влаклан оксам пуат, а тый пӧржмарий-шамычетлан шке тӱленат да, чыла могырым тый денет яжарланаш толышт манын, нуным окса дене савыренат.
34 Яжарланымет моло ӱдырамашын гай лийын огыл: тыйын почешет коштын огытыл, тыланет тӱлен огытыл, а тый шке тӱленат – тый нунын семын ыштен отыл!



35 Сандене колышт, яжар ӱдырамаш, Господьын шомакшым!
36 Тыге ойла Господь Юмо: Тый вожылде аташланенат, яжарланымет годым пӧржмарий ден йырнык шояк юмет-влак ончылно шкендым чараҥденат, нунылан эргыч-шамычым пуэнат, вӱрыштым йоктаренат.
37 Сандене Мый тыйын йӧратыме, тыгак ужмышудымо пӧржмарий-влакетым, кӧмыт дене ракатланенат, чылаштым погем. Мый нуным тыйын ваштареш чыла велым погем да нунын ончылно тыйым чараҥдем – тек намысле веретым ужыт.
38 Мый тыйым вес марий дене коштшо вате да еҥ пуштшо ӱдырамаш семын судитлем. Кугу шыдем да ушкалымашем дене Мый тыйым колымашлан пуэм.
39 Мый тыйым пӧржмарий-влакетын кидышкышт пуэм, нуно кумалме верлатым шалатат, ыштыме кӱкшакат-шамычым пытарат. Нуно ӱмбачет вургемым кушкед шуат, сӧрастарыш-влакетым шупшын налыт, тыйым чарам, вургем деч посна кодат.
40 Нуно тыйын ваштареш калык тӱшкам погат, ӱмбакет кӱм кышкат, тыйым керде дене ужашын руат,
41 пӧртетым тул дене йӱлалтат. Шуко ӱдырамашын шинча ончылнышт нуно тый денет судым ыштат. Яжарланыметлан Мый мучашым ыштем, пӧржмарий-влакетлан пӧлек пуэдыметым тый чарнет.
42 Тунам веле тыланет кугун сырымем пыта, ушкалыше шыдем лушка – Мый лыпланем да тетла ом шыдешке.



43 Йоча годсо кечылатым тый шарналтен отыл, шке пашат дене Мыйын шыдем луктынат. Сандене Мый чыла мом ыштыметлан мутым кучыктем, – ойла Господь Юмо, – вет тый чыла йырнык пашат деке эше яжарланымашым ешаренат.
44 Кажне, кӧ калыкмутым кучылтын ойла, тыйын нерген тыге каласа: ’Аваже могай, ӱдыржат тугаяк’.
45 Тый чынжымак шке аватын ӱдыржӧ улат, вет тудланат марийже ден йочаже-влак кӱлдымыш лектыныт. Тый ака-шӱжарет-шамычын акашт да шӱжарышт улат, нуныланат шке марий ден йочашт-влак кӱлдымыш лектыныт. Тендан авада – хеттей, ачада – аморрей.
46 Тыйын акат – Самарий, тудо шке ӱдыржӧ-влак дене тый дечет йӱдвелныла илен, шӱжарет – Содом, тудыжо шке ӱдыржӧ-влак дене тый дечет кечывалвелныла илен.
47 Но тылат нунын корнышт дене коштмо, йырнык пашаштым ыштыме шагал лийын – яжарлыкет дене тый нуным ончылтен каенат!
48 Шкем дене товатлем, – ойла Господь Юмо, – мом тый да ӱдырет-влак ыштенда, тудым Содом шӱжарет ден ӱдыржӧ-шамыч ыштен огытыл.
49 Содом шӱжарет ден ӱдыржӧ-влакын теве могай титакышт лийын: нуно кугешнен, азапланыде иленыт, нунын чылажат утымешке лийын, но йорло ден незерлан полшен огытыл.
50 Нуно кугешныше лийыныт, Мыйын ончылнем йырнык паша-влакым ыштеныт. Тидым ужмеке, Мый нуным Шкем деч кораҥденам.
51 А Самарий гын тыйын пел сулыкет-влакымат ыштен огыл. Йырнык пашат дене тый нуным ончылтен каенат. Тыйын мом ыштыметым ончаш гын, акат ден шӱжарет тый дечет чынрак ыштат!
52 Тиде тый намысыште лийшаш улат! Вет йырнык пашат-влак дене тый акат ден шӱжаретым ала-мыняр гынат чыныш луктынат. Сулыкет-влак нунын сулыкышт деч йыгыжгырак улыт, тый денет таҥастарымаште акат ден шӱжарет чынрак улыт. Вожыл, намыс дене леведалт, вет нуно тый дечет чынрак ыштышыла койыт!



53 Но Мый нунылан – Содом ден ӱдыржӧ-влаклан, Самарий ден ӱдыржӧ-влаклан – сай илышым пӧртылтем, нунын дене пырля тылатат пӧртылтем.
54 Тый намысыште лият да чыла мом ыштыметлан вожылмашыш пурет, тиде акат ден шӱжаретлан лыпландарымаш лиеш.
55 Нуно, Содом да Самарий, шке ӱдырышт-влак дене угыч йол ӱмбаке шогалыт, тыят шке ӱдырет-шамыч дене угыч йол ӱмбаке шогалат.
56 Чапыште улмет годым тый Содом шӱжаретым мыскылен ойлен отыл мо?
57 Тыйын осал пашат почылтмо марте тыге лийын. А ынде тый шкежат сирий ӱдыр-влак ден пошкудыжо-влаклан, тыгак филистим ӱдыр-шамычлан мыскылтышыш савырненат – чыла могырым тыйын нерген мыскылен ойлат!
58 Яжарланымаш ден йырнык пашатлан тый ынде мутым кучет, – ойла Господь Юмо.



59 Тыге ойла Господь Юмо: Мый тылат пашат почеш пӧртылтем, вет тый, товатмутым кӱлдымыш луктын, ойпидышым пудыртенат.
60 Но Мый тый денет самырыкет годым ыштыме ойпидышем шарналтем да тый денет ыштыме курымаш ойпидышым уэмдем.
61 Кеч тиде ойпидышлан ӱшанле лийын отыл, Мый акат-шӱжарет-влакым – тый дечет кугуракымат, изиракымат – налам да тыланет ӱдырлыкеш пуэм, тунам тый коштмо корнет нерген шарналтет да вожылат.
62 Тый денет ыштыме ойпидышем Мый уэмдем, да тый пален налат: Мый Господь улам.
63 Кунам Мый чыла титакетым кудалтем, тый чыла мом ыштыметым шарналтет да вожыл колтет, вожылмет дене ончыкыжым умшатымат почын от керт”, – ойла Господь Юмо».





*а 16:8 Иктаж-кӧн ӱмбалне вургем урвалтым шаралтымаш «тыйым аралаш тӱҥалам» ман­мым ончыкта.

*б 16:11 Алчан – драгоценности.

*в 16:15 Яжарланымаш тыште Господьлан ӱшанле огыл улмым ончыкта.




ПРОРОК ИЕЗЕКИИЛЬЫН КНИГАЖЕ

17 Глава

1 Кок арыслангайык да виноград вондер нерген туштен ойлымаш. 22 Кедр нерген туштен ойлымаш.

1 Мыланем Господьын шомакше лийын:
2 «Айдеме эрге! Израиль калыклан туштым тушто, тыге туштен ойло.
3 Каласе нунылан: ”Тыге ойла Господь Юмо:

 Кугу шулдыран, вужга кужу пунан, олача тӱсан,

    кугу арыслангайык Ливан курыкыш чоҥештен толын.

 Тудо кедр вуйым тодылын,


4 эн кӱшыл ужашыжым кӱрлын

 да Ханаан мландыш наҥгаен,

 купеч-влакын олашкышт конден.


5 Вара арыслангайык тиде мландысе кичкым налын

 да шертньым шындыме семын

    кугу вӱд воктене сай мландыш шынден.


6 Тудо кушкын, виноград вондерыш савырнен –

 лийын лапка, но одарле.

 Укшыжо-влак арыслангайык дек шуйненыт,

 а вожшо келгыш каен.

 Тыге вондер кушкын,

 игым колтен да укшлажым шарен.


7 Но лийын эше вес кугу арыслангайык –

 кугу шулдыран, вужга пунан.

 Саде вондер шке вожшым тудын дек колтен,

 укшлажым тудын дек шуен –

 кайык тудым шке пакчаж гыч йӱкта шонен.


8 А вет вондер сай мландыште, кугу вӱд воктене шындыме лийын,

 сандене тудо укшлажым шарен, саскам конден

    да чапле вондер лийын кертын!”


9 Каласе: ”Тыге ойла Господь Юмо:

 умбакыжым тудо воранен кертеш мо?

 Тудо вожшыге лукмо ок лий мо?

 Чыла саскаже кӱрышт налме ок лий мо?

 Тунам тудо мерча, чыла нӧргӧ укшыжо кошка.

 Тудым вожге лукташ кугу вий да шуко калык огыт кӱл.


10 Тудым шындыме гынат, воранен кертеш мо?

 Изи эрвел мардеж пуалмекак, тудо ок кошко мо?

 Кушто кушкын шогалын – туштак пыта”».



11 Мыланем Господьын шомакше лийын:
12 «Йод тиде вуянче калык деч: ”Мом тиде ончыкта, огыда пале мо?” Каласе нунылан: ”Вавилон кугыжа Иерусалимыш толын, тудын кугыжаж ден онжо-влакым пленыш налын да шкеж деке Вавилоныш наҥгаен.

13-14 Кугыжа тукым гыч тудо ик еҥым ойырен налын, тудын дене ойпидышым ыштен да товатмутым пуыктен. Тиде кугыжаныш тудлан мут колыштшо лийже, вуйым ынже нӧлтӧ да ойпидышым пеҥгыдын шуктен шогыжо манын, тудо пеленже тыгак элысе чыла тӧрам наҥгаен.
15 Но тиде еҥ Вавилон кугыжа ваштареш шогалын да, имне-влак ден кугу сарзывийым пуышт манын, шке уверзыже-шамычым Египетыш колтен. Тудым воранымаш вуча мо? Тыге ыштыше утлен кертеш мо? Ойпидышым пудыртымеке, тудо илыше кодеш мо?
16 Шкем дене товатлем, – ойла Господь Юмо, – тудо Вавилонышто кола, саде кугыжан элыштыже, кӧ тудым престолыш шынден, кӧлан пуымо товатмутшым тудо пудыртен, кӧн дене ыштыме ойпидышым кӱлдымыш луктын.
17 Кунам еҥ-влакым пытараш йырым-йыр мланде кӱкшака-влак нӧлталме да сеҥаш полшышо чоҥеж-шамыч чоҥымо лийыт, тиде сарыште тудлан фараонат кугу сарзывийже да шотлен пытарыдыме еҥже-влак дене ок полшо.
18 Товатмутым тудо кӱлдымыш луктын, ойпидышым пудыртен. Тудо сӧрен да теве кузе ыштен! Тудо мут кучыктыде ок код!



19 Садлан Господь Юмо тыге ойла: Шкем дене товатлем! Мыйын товатмутем, кудым тудо кӱлдымыш луктын, да Мыйын ойпидышем, кудым тудо пудыртен, Мый тудын вуй ӱмбакше савырем.
20 Мый ӱмбакше шке вапшем шуэм, да тудо тушко логалеш. Мый тудым Вавилоныш наҥгаем да Мыланем ӱшанле огыл улмыжлан судитлем.
21 Тудын куржын утлышо еҥже-влак керде деч камвозыт, нунын кокла гыч илен кодшыжо-шамыч чыла велыш шалатен колтымо лийыт. Тунам те пален налыда: тидым Мый, Господь, ойленам”».



22 Тыге ойла Господь Юмо: «Мый кӱкшӧ кедрын вуйжым налам да мландыш шындем. Эн кӱшыл ужаш гыч Мый нӧргӧ укшым тодылам да кӱкшӧ, кугу курык ӱмбалне шындем.
23 Израильын кӱкшӧ курыкешыже Мый тудым шындем. Тудо укшлам колта, саскам конда да чапле кедр лиеш. Тӱрлӧ кайык тудын йымалныже верлана, укшлажын ӱмылыштыжӧ илаш тӱҥалеш.
24 Чодырасе чыла пушеҥге пален налеш: Мый, Господь, кӱкшӧ пушеҥгым лапкаҥдем, лапка пушеҥгым кӱкшемдем. Ужар пушеҥгым Мый коштем, а кукшо пушеҥгым пеледшым ыштем. Мый, Господь, тыге каласенам да тыгак ыштем!»






ПРОРОК ИЕЗЕКИИЛЬЫН КНИГАЖЕ

18 Глава

Господь чыла еҥым пашашт почеш судитла.

1 Мыланем Господьын шомакше лийын:
2 «Молан те Израиль мландыште тыгай калыкмутым кучылтыда: ”Ача-влак шадырге виноградым кочкыныт, а пӱйышт йоча-шамычын шурымын”?*а
3 Шкем дене товатлем, – ойла Господь Юмо, – тетла тиде калыкмутым Израильыште ойлаш огыт тӱҥал.
4 Кажне чон – ачанат, эргынат – Мыйын улыт. Кӧ сулыкым ышта, тудо кола.
5 Кӧ чыным ышта, законым шукта да чын ила,
6 кӧ кумалме кӱкшакалаште надырым ок коч да израильтян-влакын шояк юмышт ӱмбак шинчажым ок савыре, лишылъеҥжын ватыж дене коштын, тудым ок амырте, ватыжын ару огыл улмо кечылаштыже тудын деке ок тӱкнӧ,
7 нигӧм ок шыгыремдыл, арымеш налше еҥын залог шотеш пуымыжым тудлан пӧртылта, ок аге, шужышо-влаклан шке киндыжым пуа, чара кодшо еҥым чикта,
8 арымеш пуымо годым ашламым ок нал, тидын деч парышым ок кычал, осал паша деч кораҥ коштеш, еҥ кокласе пашам чын судитла,
9 Мыйын пунчалем-влак почеш ила, устав-шамычем уло шӱм-чон дене шуктен шога – тыгай еҥ чын ыштыше улеш, тудо илаш тӱҥалеш, – ойла Господь Юмо.




10-11 Но тудын эргыже кредал коштеш, еҥ вӱрым йоктара да ачажын нигунам ыштыдыме паша-влакым ышта гын – кӱкшакалаште надырым кочкеш, лишылъеҥжын ватыж дене коштын, тудым амырта,
12 йорло ден незерым шыгыремдылеш, аген коштеш, залогым ок пӧртылтӧ, шояк юмо-влак ӱмбак шинчажым савыра, тӱрлӧ йырныкым ышта,
13 арымеш пуымо годым ашламым налеш, тидын дене шкаланже парышым кычалеш – тудо илаш тӱҥалеш мо? Уке, ок тӱҥал! Чыла йырнык пашажлан тудо кола, колымыжлан шке титакан лиеш!



14 Но тыгеат лийын кертеш: тыгай еҥын эргыже ачажын сулыкшо-влакым ужеш, ушым шында да тудын семын ок ыште.
15 Тудо кумалме кӱкшакалаште надырым ок коч, израильтян-влакын шояк юмышт ӱмбак шинчажым ок савыре, лишылъеҥжын ватыж дене коштын, тудым ок амырте,
16 нигӧм ок шыгыремдыл, залогым ок нал, аген ок кошт, шужышылан шке киндыжым пуа, чара кодшо еҥым чикта,
17 йорло еҥлан осалым ок ыште, арымеш пуымо годым ашламым ок нал, тидын деч парышым ок кычал, Мыйын пунчал-влакем шуктен шога, устав-влакем почеш ила. Тудо ачажын сулыкшо верч ок коло, илаш тӱҥалеш.
18 А тудын ачаже шке сулыкшылан кӧра кола, вет тудо вес еҥым темден илен, аген, шке калыкше коклаште осал пашам ыштен.



19 Те йодыда: ”Молан эрге шке ачажын сулыкшылан мутым ок кучо?” Тудо сайым ыштен, чын илен, Мыйын чыла пунчалем шуктен шоген, сандене илаш тӱҥалеш.
20 Кӧ сулыкым ыштен, тудо кола. Эрге шке ачажын сулыкшылан мутым кучаш ок тӱҥал, тыгак ачат эргыжын сулыкшылан мутым ок кучо. Чын паша-влак чын ыштыше еҥ дене кодыт, осал паша-влак – осал еҥ дене.



21 Но осал еҥ ончычсо чыла сулыкшо деч кораҥеш, пунчал-влакем шуктен шогаш, чын паша ден чынлыкым ышташ тӱҥалеш гын, тыгай еҥ ок коло, тудо илаш тӱҥалеш.
22 Тудын ондак ыштыме осал пашаже-влак огыт шарналт, кызыт ыштыме чын пашаже-влаклан кӧра тудо илаш тӱҥалеш.
23 Мый осал еҥ колыжо манын шонем мо? – ойла Господь Юмо. – Уке, тудо осал корныж гыч кораҥже да илыше кодшо манын шонем!



24 А чын ыштыше еҥ, чын ыштымыж деч кораҥын, осал корныш шогалеш да осал еҥын ыштыме йырнык пашаже-влакым ышта гын, тудо илаш тӱҥалеш мо? Тудын ондак ыштыме чын пашаже-влак шарналтыме огыт лий! Юмо деч кораҥмыжлан, ыштыме чыла сулыкшылан кӧра тудо кола.



25 Но те ойледа: ”Господьын корныжо чын огыл!” Колышт, Израиль калык! Мыйын мо корнем чын огыл? Тендан корныда-влак огыл мо чын огытыл?
26 Чын ыштыше еҥ чыным ыштымыжым чарна да осал пашам ышташ тӱҥалеш гын, тудо кола – тыгай еҥ шке осал пашажлан кӧра кола.
27 Тыгак осал еҥат, ончыч ыштыме осал пашажым коден, чын паша ден чынлыкым ышташ тӱҥалеш гын, шке чонжым колымаш деч утара.
28 Вет тудо осал пашам ыштымыжым умылен, нунын деч кораҥын, сандене тудо ок коло, илаш тӱҥалеш.
29 А Израиль калык ойла: ”Господьын корныжо чын огыл!” Мыйын мо корнем чын огыл, Израиль калык? Тендан корныда-влак огыл мо чын огытыл?
30 Сандене тендам, Израиль калык, Мый кажныжым пашада почеш судитлаш тӱҥалам, – ойла Господь Юмо. – Сулыкда-влак тендам пытымашке ынышт шукто манын, нунын деч кораҥза, осал пашадам кодыза!
31 Ончыч ыштыме чыла сулыкдам шкендан деч кораҥдыза да шӱм ден шӱлышдам уэмдыза. Молан тыланда колаш, Израиль калык?
32 Мый нигӧлан колымашым ом шоно, – ойла Господь Юмо. – Кораҥза сулык деч да илыза!»





*а 18:2 Пӱйышт шурымын – зубы разъедались.

19 Глава

Израильын онжо-влак верч ойгырен шортмаш.

1 «А тый, Израильын онжо-влак верч ойгырен шортын,
2 тыге муро:

 О, тыйын ават – ава лев!

 Лев-влак коклаште тудо канен,

 самырык лев коклаште игыже-шамычым куштен.


3 Игыже-влак кокла гыч иктыжым пукшен куштен.

 Тудыжо самырык лев лийын шогалын

 да кочкышым кучаш тунемын, еҥ-влакымат кочкын.


4 Калык-влак тудын нерген колыныт,

 вынемешышт тудым кученыт

 да сагыле дене Египет мландыш наҥгаеныт.


5 Аваже умылен: вучымыжо арам, ӱшанже йомын,

 тунам игыже-влак кокла гыч весым налын

 да самырык левым ончен куштен.


6 Самырык лев лиймеке, тудыжо моло лев коклаште коштын,

 кочкышым кучаш тунемын, еҥ-влакымат кочкын.


7 Карманышт-влакым тудо шалатылын,

 ола-шамычым пустаҥден.

 Мланде да тушто чыла илыше тудын ырлымыж деч ӧрткен.


8 Йыр кундемласе калык-влак ваштарешыже шогалыныт,

 ӱмбакше вапшым шуэныт

 да тудым вынемешышт кученыт.


9 Сагыле дене тудым четлыкыш пуртеныт

 да Вавилон кугыжа дек наҥгаеныт –

 Израиль курыклаште ырлымыже тетла ынже шокто манын,

 карманыш петыреныт.


10 Тыйын ават вӱд воктене шындыме виноград гай лийын,

 вӱд шукылан кӧра лийын тудо одар, шуко саскам кондышо.


11 Укшыжо-влак лийыныт чоткыдо,

 кугыжан тоялан йӧрышӧ.

 Чашкер коклаште тудо кӱшкӧ нӧлталтын,

 кӱкшӧ да одарле улмыжлан кӧра шинчашке вигак пернен.


12 Но шыде дене тудо вожге лукмо

    да мландышке кудалтыме лийын.

 Эрвел мардеж тудын саскажым коштен.

 Чоткыдо укшыжо-влак тодылалтыныт да кошкеныт,

 варажым нуным тул пӧжген.


13 А кызыт тудым ир мландыш,

    кукшо да вӱддымӧ ошманурыш, шындыме.


14 Укшлаже кокла гыч тул лектын

 да саскаже-влакым пӧжген.

 Уке тетла кугыжан тоялан йӧрышӧ чоткыдо укшыжо».

 Теве шортын ойлымо шомак-влак, нуно ойгырен шортмо мурыш савырненыт.

Израильын мут колыштдымыж нерген пророклен ойлымаш.

1 Шымше ийын визымше тылзыжын луымшо кечынже Израильын кугуракше-влак кокла гыч икмыняр еҥ Господь деч каҥашым йодаш толын да мыйын ончыкем шинчын.



2 Мыланем Господьын шомакше лийын:
3 «Айдеме эрге! Израильын кугуракше-влак дене кутыро, нунылан каласе: ”Тыге ойла Господь Юмо: те Мый дечем каҥашым йодаш толында? Шкем дене товатлем, Мый тыланда вашмутым ом пу! – ойла Господь Юмо”.
4 Нунылан судым ыште. Айдеме эрге, нунылан судым ыште! Луктын ойло нунылан ача-кочаштын йырнык пашашт нерген!
5 Каласе нунылан: ”Господь Юмо тыге ойла: Тудо кечын, кунам Израильым ойырен налынам, Мый, кидем нӧлталын, Иаков тукымлан товатмутым пуэнам да Египетыште нунылан Шкемым палдаренам. Кидем нӧлталын, Мый нунылан каласенам: Мый Господь, тендан Юмыда, улам!
6 Тудо кечын Мый, кидем нӧлталын, нунылан товатленам: Египет мланде гыч нуным Мыйын ойырымо мландышкем наҥгаем. Тиде мландыште шӧр да мӱй йогат, чыла мланде кокла гыч тудо – эн чапле да сӧрал.
7 Мый нунылан каласенам: ’Тек кажныже шинча ончычшо йырнык-влакым луктын кудалта. Шкендам Египетысе шояк юмо-влак дене ида шакшыле! Мый Господь, тендан Юмыда, улам’.



8 Но нуно Мыйын ваштареш шогалыныт, Мыйым колыштмышт шуын огыл. Нигӧ йырнык-шамычым шинча ончычшо луктын кудалтен огыл, Египетысе шояк юмо-влак деч кораҥын огыл. Тунам Мый Египет мландыште нунын ӱмбак сырымаш тулем опталаш, кугу шыдем колташ шонен пыштенам.
9 Но Мыйын лӱмем вес калык-влак ончылно ынже шӱктаралт манын, Мый тидым ыштен омыл. Вет израиль эрге-шамыч нине калык коклаште иленыт, нунын шинча ончылнышт Мый израильтян-влаклан Шкемым палдаренам да нуным Египет гыч лукташ сӧренам.
10 Мый нуным Египет гыч луктынам да ир мландыш конденам.
11 Израиль эрге-влаклан Мый пунчал-влакем пуэнам, закон-шамычем дене палдаренам. Кӧ нуным шуктен шога – илаш тӱҥалеш.
12 Тыгак Мый нунылан шуматкече-влакем пуэнам. Шуматкече-влак Мыйын да нунын коклаште палдарыше пале лийышт, нуным святитлыше Господь улмем палышт манын, Мый нунылан шуматкече-влакым пуэнам.



13 Но Израиль калык ир мландыште Мыйын ваштарешем шогалын. Нуно пунчал-влакем шуктен шоген огытыл, закон-влакем деч кораҥыныт – а вет нуным шуктен шогышо-шамычлан тиде пунчал ден закон-влак илышым кондат, – тыгак шуматкече-влакем шакшыленыт. Тунам Мый ир мландыште ӱмбакышт кугу шыдем опталаш да нуным пытараш шонен пыштенам.
14 Но Мыйын лӱмем вес калык-влак ончылно шӱктарыме ынже лий манын, Мый тидым ыштен омыл. Нунын шинча ончылнышт Мый израиль эрге-шамычым Египет гыч луктынам.
15 Ир мландыште, кидем нӧлталын, нунылан товатленам: шӧр да мӱй йогыман мландыш, нунылан Мыйын пуымо, чыла мланде кокла гыч эн чапле да сӧрал мландыш, Мый нуным ом пурто.
16 Вет нуно закон-влакем деч кораҥыныт, пунчал-шамычем шуктен шоген огытыл, шуматкече-влакем шакшыленыт – шӱмышт нуным шке шояк юмышт деке шупшын.
17 Но мый нуным чаманенам, ир мландыште пытарен омыл.
18 Ир мландыште эргышт-влаклан каласенам: ’Ачада-шамычын йӱлашт почеш ида иле, нунын кӱштымыштым ида шукто, шояк юмышт дене шкендам ида шакшыле.
19 Мый тендан Господь Юмыда улам: пунчал-влакем почеш илыза, закон-шамычем шуктен шогыза.
20 Шуматкече-влакемын святой улмыштым шотлен илыза, тек нуно Мыйын да тендан коклаште палдарыше пале семын лийыт. Тунам те паледа: Мый тендан Господь Юмыда улам’.



21 Но нунын эргышт-влакат Мыйын ваштарешем шогалыныт: пунчал-шамычем шуктен шоген огытыл, закон-влакем деч кораҥыныт – а вет нуным шуктен шогышо-шамычлан тиде пунчал ден закон-влак илышым кондат, – тыгак шуматкече-влакем шакшыленыт. Тунам Мый ӱмбакышт сырымаш тулем йоктараш, ир мландыште нунын ӱмбак кугу шыдем колташ шонен пыштенам.
22 Но Мыйын лӱмем вес калык-влак ончылно ынже шӱктаралт манын, Мый нунын ӱмбач кидем кораҥденам да тидым ыштен омыл. Вет нине калыкын шинча ончылнышт Мый израиль эрге-влакым Египет гыч луктынам.
23 Мый нуным калык-шамыч коклашке шалаташ, элла мучко пуалтен колташ манын, ир мландыште кидем нӧлталын товатленам.
24 Вет нуно закон-влакем шуктен шоген огытыл, пунчал-шамычем деч кораҥыныт, шуматкече-влакем шакшыленыт – шинчашт ачаштын шояк юмышт ӱмбак виктарыме лийын.
25 Тунам Мый нунылан сай огыл пунчал ден закон-влакым пуэнам, кудышт илышым конден огытыл.
26 Кунам нуно тул надыр шотеш кажне кугэргым кондаш тӱҥалыныт, тидын дене шкеныштым шакшылаш Мый чаракым шынден омыл. Тидым Мый нуным пытараш манын ыштенам – тек палат: Мый Господь улам!”



27 Сандене каласе, айдеме эрге, Израиль калыклан, каласе нунылан: ”Тыге ойла Господь Юмо: Мый дечем кораҥын, ачада-влак Мыйым эше теве мо дене шӱктареныт.
28 Мый нуным кидем нӧлталын пуаш товатлыме мландышкем конденам, а нуно, кеч-могай кӱкшӧ чоҥгатам але ладыра пушеҥгым ужмеке, тушан шке надырыштым шӱшкылыныт да Мыйын шыдем лукшо моло пӧлекым конденыт. Нуно тушто тамлыпушым тӱргыктеныт да йошкар арака надырым йоктареныт.
29 Мый нунын деч йодынам: ’Тиде могай чоҥгаташке те коштыда?’ Сандене тыгай чоҥгата таче кече мартеат Бама*а манын лӱмдалтеш.



30 Сандене Израиль калыклан каласе: ’Тыге ойла Господь Юмо: Ачада-влакын корныштым тошкен, те шкендам огыда шакшыле мо, нунын йырнык шояк юмышт дене огыда яжарлане мо?
31 Таче кече мартеат те шкендам шояк юмыда-влак дене шакшыледа: нунылан пӧлекым кондеда да эргыда-шамычым надыр шотеш йӱлалтеда! Чыла тидын деч вара те, Израиль тукым, Мый дечем эше каҥашым йоднеда? Шкем дене товатлем, – ойла Господь Юмо, – Мый тыланда вашмутым ом пу!’



32 Те ойледа: ’Ме моло калык гай, йот тукым-влак гай, лийына, пушеҥге ден кӱлан кумалаш тӱҥалына’, но тыге шонымыда нигунам ок шукталт.
33 Шкем дене товатлем, – ойла Господь Юмо, – нӧлталме виян кидем да йоктарыме кугу шыдем дене Мый тендан дене кугыжаланаш тӱҥалам!
34 Нӧлталме виян кидем да йоктарыме кугу шыдем дене Мый тендам калык-влак кокла гыч луктам, шалатен колтымо элла гыч погем.
35 Мый тендам ир мландышке, йот калык-влак деке кондем да тушто тендан дене шинчаваш судитлалташ тӱҥалам.
36 Кузе Мый кугезе кочада-влак дене Египетысе ир мландыште судитлалтынам, тыгак тендан денат судитлалташ тӱҥалам, – ойла Господь Юмо. –
37 Мый тендам кӱтӱчӧ пондем йымач колтем, да те угыч Мыйын ойпидышем шуктен шогаш тӱҥалыда.
38 Мый тендан кокла гыч вуянче ден мут колыштдымо-влакым кораҥдем. Ӧрдыжъеҥ семын илыме мландышт гыч нуным луктам, но Израиль мландыш нуно огыт пуро. Тунам те пален налыда: Мый Господь улам.



39 А те, Израиль калык, – тыге Господь Юмо ойла, – Мыйым огыда колышт гын, кажныже шке шояк юмыда дек кайыза да нунылан служитлыза. Но Мыйын святой лӱмем шке пӧлек да шояк юмыда дене тетла ида шӱктаре!
40 Вет уло Израиль калык, мыняре мландымбалне уло, Мыйын святой курыкыштем, Израильын кӱкшӧ курыкыштыжо, Мыланем служитлаш тӱҥалеш, – ойла Господь Юмо. Тушто тендан дек поро кумылем лиеш, пӧлек ден икымше саскадам Мый чыла святой надырда дене пырля уло кумылын налам.
41 Кунам тендам калык-влак кокла гыч луктам да шалатен колтымо элла гыч погем, тендам Мый тамлыпушан тӱргыктыш семын уло кумылын налам да тендан гоч шке святой улмем калык-влакын шинча ончылнышт ончыктем.
42 Кунам Мый тендам Израиль мландыш, ача-кочаланда нӧлталме кидем дене пуаш товатлыме мландыш, кондем, те пален налыда: Мый Господь улам.
43 Тушто те илыш корныдам, шкендам шакшылыше чыла пашадам шарналтеда да ончыч ыштыме осал пашаланда шкендан деч йырнеда.
44 Кунам Мый тыланда осал корно ден йырнык пашада почеш ом пӧртылтӧ, а шке лӱмемлан кӧра тендан дек поро лиям, те, Израиль тукым, пален налыда: Мый Господь улам, – ойла Господь Юмо”».



45 Мыланем Господьын шомакше лийын:
46 «Айдеме эрге! Чуриетым кечывалвелыш савыре да тусо кундемлан шомакым каласе, кечывалвел мландын чодыраже нерген пророк шомакым ойло.
47 Каласе кечывалвел чодыралан: ”Колышт Господьын шомакшым! Тыге Господь Юмо ойла: Мый тыйын покшелне тулым ылыжтем, да тудо чыла пушеҥгетым – ужаргымат, кошкышымат – пытара. Йӱлышӧ тулйолкын ок йӧрӧ, кечывалвел гыч йӱдвел марте тудо чыла когарта.
48 Кажне илыше тунам умыла: тиде Мый, Господь, тудым ылыжтенам, да тиде тул ок йӧрӧ”».



49 Тунам мый каласенам: «О, Господь Юмем! Нине еҥ-влак мыйын нергенем тыге ойлат: ”Тудо эре туштен кутыра!”»





*а 20:29 «Бама» лӱм ’чоҥгата’ манмым ончыкта.




ПРОРОК ИЕЗЕКИИЛЬЫН КНИГАЖЕ

21 Глава

Вавилон – Юмын судшым ыштыше керде.

1 Мыланем Господьын шомакше лийын:
2 «Айдеме эрге! Чуриетым Иерусалим велыш савыре да святой вер ваштареш шомакым каласе, Израиль мланде ваштареш пророклен ойло.
3 Каласе Израиль мландылан: ”Тыге ойла Господь Юмо: Мый тыйын ӱмбакет толам, кердем лодакше гыч луктам да чын ыштышет-влакымат, осал еҥет-шамычымат пытарем.
4 Чын ыштышет-влакымат, осал еҥет-влакымат пытараш манын, лодак гыч лукмо кердем чыла илыше ӱмбаке, кечывалвел гыч йӱдвел марте, кая.
5 Кажне илыше пален налеш: Мый, Господь, шке кердем лодакше гыч луктынам, тудо тушко мӧҥгеш ок пӧртыл.



6 А тый, айдеме эрге, кечкыж! Оҥетым кырен, нунын шинча ончылнышт ойганен кечкыж!
7 Кунам нуно йодыт: ’Молан тый кечкыжат?’, каласе: ’Уверлан кӧра, теве тудыжо толеш!’ Тунам кажныжын шӱмжӧ лӱдын кӱлтка, кидше лушка, чон-шӱлышыжӧ ӧртка, пулвуйжо вийдыме лиеш. Теве мо толеш, теве мо шукталтеш, – ойла Господь Юмо”».



8 Мыланем Господьын шомакше лийын:
9 «Айдеме эрге! Пророк шомакым ойло, тыге каласе: ”Тыге Господь ойла:

 Теве кердым пӱсемдыме, кердым шумымо!


10 Шӱшкылаш манын, тудым шумымо,

 волгенче гай йолгыжшо манын пӱсемдыме!

 Мыйын эргымын кугыжан тояже моло тоям ок шотло гын,

 мыланна куаныман мо?


11 Кидышке налаш манын, кердым шумымо.

 Пуштшо еҥлан кучыкташ манын,

 тудым ягылтен пӱсемдыме!


12 Кычкыре, кечкыж, айдеме эрге!

 Вет керде Мыйын калыкем да Израильын онжо-влак ӱмбак толеш.

 Нуно Мыйын калыкем дене пырля

    керде йымак кудалтыме лийыт,

 садлан шке оҥетым кыре.

 13 Вет калыкым тергыме. А тудо кугыжан тоямат ок шотло гын? Тудыжо кужун шоген ок керт, – ойла Господь Юмо.*а


14 А тый, айдеме эрге, пророкло да кидетым ваш пере.

 Тек керде кок гана, кум гана шуралта!

 Вет тиде керде чыла велым толеш –

 шӱшкылаш, чыла пытараш.


15 Тек шӱм-влак лӱдын кӱлткат,

 тек колышо-шамыч шуко лийыт!

 Кажне капка воктеке Мый шучко кердым шогалтем!

 Ойго! Волгенче семын тудо йолгыжеш,

 шӱшкылашлан тудым пӱсемдыме!


16 Погыно да пурлашке, шолашке кай –

 чыла велыш, кушко пӱсӧ тӱрет савырна!


17 Мыят кидем ваш пералтем да шыдем тӱрыснек опталам.

 Тидым Мый, Господь, каласенам”».



18 Мылам Господьын шомакше лийын:
19 «А тый, айдеме эрге, кок корным корен ончыкто – нунын дене Вавилон кугыжан кердыже кайышаш. Кок корнат ик мланде гыч тӱҥалшаш улыт. А ола могырыш савырныме верыште палым шогалте.
20 Тушеч ик корным шуйо – тудын дене керде аммон-влакын Равва олашкышт кая, а вес корным Иуда мландыш, чоткыдемдыме Иерусалимыш колто.
21 Теве корнывожышто, кок корно тӱҥалтыште, Вавилон кугыжа шогалеш: пикш-влакым рӱзкален, шке юмыж-влак деч йодыштын да вольык мокшым ончыштын, тудо мо лийшашым пален налаш тӧча.
22 Пурла кидшылан ”Иерусалимыш” манын возымо шерева лектеш: ола йыр пырдыжым шалатыше курал-влакым шогалтыман, пуштын каяшлан кӱштымашым пуыман, кычкырлен кредалаш ямдылалтман, пырдыжым шалатыше курал-влакым капка дек кондыман, мланде кӱкшака-шамычым нӧлталман, башне-влакым чоҥыман.
23 Израильтян-влакын шинчаштышт тиде ончык ужмаш шоякла чучеш. Но нуно Вавилон кугыжалан ӱшанле лийме нерген товатмутым пуэныт, сандене тудо, мут пудыртымыштым шарналтен, нуным пленыш налеш.



24 Сандене Господь Юмо тыге ойла: осал пашадам чылан ужыт, чыла пашаштыда сулык коеш – титакан улмыдам те шке ончыктеда. Тыге те Мылам шке сулыкда нерген шарныктеда, садлан тушман кидыш логалыда.



25 А тый, шакше осал еҥ, Израильын онжо! Тыйын кечет толын, мут кучымо жапет шуын!
26 Господь Юмо тыге ойла: чапле вуйчиеметым кудаш, вуйшӱдышетым пыште. Чылажат вашталтеш: ӱлык шындыме-влак нӧлталме лийыт, кӱшкӧ нӧлталме-влак ӱлыкшемыт.
27 Пытарем, пытарем, пытарем Мый тиде олам, тудо тетла ок лий! Кӧн тиде олам судитлаш кертыжше уло, тудын толмешкыже, тыгак кодеш. Олам Мый тудлан пуэм.



28 А тый, айдеме эрге, пророклен каласе: ”Аммон-влак да нунын игылтмышт шотышто Господь Юмо тыге ойла:

 Кердым, шӱшкылаш кердым лукмо,

 пушташлан тудым шумымо!

 Волгенче семын тудо йолгыжеш!


29 Тылат, керде, пуста кончымаш-влакым ойлат,

 шояк пророк шомакым увертарат,

 но кунам осал еҥ-влакын кечышт шуэш

 да осалланымыштлан тӱрыснек пӧртылтымӧ лиеш,

 тый пушташ пуымо нине осал еҥ-влакын шӱйышкышт камвозат.


30 Кердым лодакышкыже пӧртылтӧ!

 Тудо верыште, кушто тый ыштыме лийынат,

 тудо мландыште, кушто шочынат,

 Мый тыланет судым ыштем!


31 Тыйын ӱмбакет кугу шыдем опталам,

 шыде тулем ӱмбакет шӱлалтем.

 Мый тыйым ажгыныше еҥ-влак кидыш пуэм,

 уста улыт нуно пуштедаш.


32 Тый туллан кочкыш лият,

 вӱрет мландыш йогаш тӱҥалеш,

 тыйым огытат шарналте”.

 Тидым Мый, Господь, ойлем».





*а 21:13 Еврей текстыште тыште мом возымым умылаш неле.




ПРОРОК ИЕЗЕКИИЛЬЫН КНИГАЖЕ

22 Глава

Иерусалимым наказатлыме нерген пророклен ойлымаш.

1 Мыланем Господьын шомакше лийын:
2 «Айдеме эрге, судитле, вӱрым йоктарыше тиде олам судитле! Тудлан чыла йырныкшым луктын каласе.
3 Каласе: ”Господь Юмо тыге ойла: О, ола! Уремлаштет тый вӱрым йоктарет, тидын дене шкаланет судитлыме жапым лишемдет! Шояк юмо-влакым ыштет, нунын дене шкендым шакшылет!
4 Вӱрым йоктарымет дене титакыш пуренат, ыштыме шояк юмо-шамычет дене шкендым шакшыленат. Тидын дене тый мут кучыктымо кечет лишемденат, ий-влакет шотлымо улыт. Мый тыйым калык-шамычлан воштылчыкым, эл-влаклан мыскылтышым ыштем.
5 Кӧ тый дечет умбалне да кӧ лишне – чыланат тыйым, шке лӱметым шӱктарыше олам, пеш чот вуянче олам, игылташ тӱҥалыт!



6 Израильын онжо-влак, кӧмыт тыйын коклаште иленыт, кажныже кертмышт семын вӱрым йоктареныт.
7 Илыше-влакет ача ден аваштым нимоэш огыт шотло, йот мланде гыч толшо-шамычым темдат, тулык йоча ден тулык ватым шыгыремдылыт.
8 Мо святой, тидым тый от шотло, шуматкече-шамычем шакшылет.
9 Коклаштет еҥ ӱмбак шоякым ойлышо-влак улыт, нуно еҥ вӱрым йоктарынешт. Курыклаштет шояк юмылан кондымо надырым кочкыт, уремлаштет намысле пашам ыштылыт.
10 Тыште ачан изватыж дене возыт, ӱдырамашын тылзашыжлан кӧра ару огыл улмыж годым тудын дене малат.
11 Икте тыгай йырнык пашам лишылъеҥжын ватыж дене ышта, весе шке шешкыжым шакшыла, а кумшо шочмо акажым але шӱжаржым, шке ачажын ӱдыржым, виешла.
12 Тыште взяткым налмылан кӧра еҥ вӱрым йоктарат. Арымеш пуымо годым ашламым налыт, шкаланышт парышым кычалыт, тыгак лишылъеҥым темден, тудын кӱшеш илат, а Мыйым монденыт, – ойла Господь Юмо.



13 Теве Мый еҥ кӱшеш илыметлан да уремлаштет вӱрым йоктарыметлан кидемым сырен пералтем.
14 А кунам Мый тыйым мут кучаш шогалтем, тунам чолгалыкет кодеш мо, кидетше виян лиеш мо? Мый, Господь, тидым каласенам да тидым ыштем.
15 Мый тыйым калык-влак коклаш шалатем, элла мучко пуалтен колтем, йырнык пашатлан мучашым ыштем.
16 Калык-влак шинча ончылно тый шкендым шке намысыш пуртет, тунам умылет: Мый Господь улам”».



17 Мылам Господьын шомакше лийын:
18 «Айдеме эрге! Израиль калык Мыланем куштыра гай лийын. Нуно чыланат коҥгасе вулно, той, кӱртньӧ да шемвулно гай, шийым левыктыме деч вара кодшо шлак гай лийыныт.
19 Сандене Господь Юмо тыге ойла: те чыланат куштыра гай лийында, садлан Мый тендам Иерусалимыште погем.
20 Кузе коҥгаш шийым, тойым, кӱртньым, шемвулным да вулным пырля пыштат да, левыкташ манын, тулым пошат, тыге Мыят кугу шыдем дене тендам погем да коҥгаш пыштен левыктем.
21 Мый тендам погем да ӱмбакыда шыдемын тулжым пошем – те тушто левыктыме лийыда.
22 Кузе коҥгаште ший левыкталтеш, тугак теат тиде олаште левыктыме лийыда. Тунам пален налыда: тиде Мый, Господь, тендан ӱмбак шыдем опталынам».



23 Мылам Господьын шомакше лийын:
24 «Айдеме эрге! Тиде мландылан каласе: тый сулык деч эрныктыдыме мланде улат, шыде кечын йӱр тыйым ок вӱдыжтаре!
25 Тушто пророк-влак шке коклаштышт кутырен келшеныт, нуно ырлыше да мом кучымыштым кӱрыштшӧ лев гай улыт. Нуно еҥ-влакым пытарат, пого ден поянлыкым поген налыт, тулык вате чотым шукемдат.
26 Тиде мландын иерейже-шамыч Мыйын законем пудыртат, Мыланем святитлымым шакшылат. Нуно святой ден святой огыл коклаште ойыртемым огыт ыште, арум ару огыл деч ойыркалаш огыт туныкто, шуматкече-влакемым кӱлдымыш луктыныт. Нуно Мыйын лӱмем шӱктарат.
27 Тушто он-шамыч мом кучымыштым кӱрыштшӧ пире гай улыт. Сут улмыштлан кӧра вӱрым йоктарат, еҥ-влакым пытарат.
28 А пророк-шамыч чыла тидым ошемдат: кончымашышт – пуста, ончык ужмашышт – шояк. Нуно ойлат: ”Господь Юмо тыге ойла”, кунам Господь тидым ойлен огыл.
29 Тыглай калык коклаштат икте-весыштым темдат, агат, йорло ден незерым шыгыремдылыт, шке праваштым арален кертдыме йот калык еҥым пызырат.
30 Тиде мландым пытараш огыл манын, Мый нунын коклаште тугай айдемым кычалынам, кӧ пырдыжым олмыкта да тиде мланде верч Мыйын ончылнем пырдыж шелшыш шогалеш, но муын омыл.
31 Садлан мый ӱмбакышт шке шыдем опталам, кугу шыдемын тулжо дене нуным пытарем, чыла мом ыштымыштлан мутым кучыктем, – ойла Господь Юмо».






ПРОРОК ИЕЗЕКИИЛЬЫН КНИГАЖЕ

23 Глава

Яжар ака ден шӱжарже нерген туштен ойлымаш.

1 Мыланем Господьын шомакше лийын:
2 «Айдеме эрге! Кок ӱдырамаш лийын, ик аван ӱдыржӧ-влак.
3 Самырык годсек нуно яжар лийыныт, Египетыште яжарланеныт. Тушто нунын чызыштым кормыжтылыныт, самырык чызе вуйыштым кучылтыныт.
4 Кугуракшын лӱмжӧ Огола, а шӱжаржын Оголива лийын. Мый нуным ватылыкеш налынам, нуно эрге ден ӱдыр-влакым ыштеныт. Огола – тиде Самарий, Оголива – Иерусалим.
5 Но Огола Мыланем ӱшанле лийын огыл, яжарланаш тӱҥалын. Кап кумыл йодмыжо тудым Ассирийысе пӧржмарийже-влак деке шупшын. Нине сарзе-влак
6 шемалге-канде тӱсан вургемым чиен коштыныт, кундем вуйлатыше ден ола вуйлатыше лийыныт. Нуно чыланат имне дене кудалыштше самырык мотор пӧръеҥ лийыныт.
7 Тудо Ассирийын чыла тале эргыж дене яжарланен да, кӧмыт деке кап кумылжо шупшын, нунын шояк юмышт дене шкенжым шакшылен.
8 Египетыште тӱҥалме яжарланымашыжым тудо коден огыл. Эше самырыкше годым тушто египтян-влак тудын дене маленыт, самырык чызе вуйжым кучылтыныт, кап кумыл йодмыштым шуктеныт.
9 Сандене Мый тудым Ассирий эрге пӧржмарийже-влак кидыш пуэнам, вет кап кумылжо тудым нунын деке шупшын.
10 Нуно тудым чараҥденыт, эрге ден ӱдыржӧ-шамычым пленыш налыныт, а шкенжым керде дене пуштыныт. Тыге тудлан мутым кучыктеныт, да тудо ӱдырамаш-влак коклаште мыскылтышыш савырнен.



11 Чыла тидым Оголива шӱжарже ужын, но тудын кап кумыл йодмыжо эшеат кугу лийын, яжарланымыж дене тудо шке акажым эртен.
12 Тудымат Ассирий эрге-влак деке – кундем вуйлатыше ден ола вуйлатыше, чапле вургемым чийыше сарзе-шамыч деке – кап кумыл йодмыжо шупшын. Нуно чыланат имне дене кудалыштше самырык мотор пӧръеҥ лийыныт.
13 Мый ужынам: тудат шкенжым шакшылен – акаж ден шӱжарже ик корно дене каеныт.
14 Но Оголива яжарланымыжым эшеат шукемден. Тудо пырдыжеш пӱчкын лукмо пӧръеҥ сӱрет-влакым, халдей-шамычын йошкар чия дене сӱретлыме тӱсыштым ужын.
15 Нунын кыдалыштышт сӧрал ӱштӧ, вуйыштышт чапле вуйчием лийыныт, чыланат сартӧра гай койыныт. Вавилон эрге-влак – Халдейыште шочын кушшо пӧръеҥ-влак – тыге сӱретлыме лийыныт.
16 Оголиван кап кумыл тулжо нунын дек ик шинчаончалтыш гычак ылыжын, да тудо нунын дек Халдейыш уверзе-шамычым колтен.
17 Вавилон эрге-влак тудын дек йӧратен модмо вакшышкыже толыныт да тудым шке яжарланымышт дене шакшыленыт. Нунын дене шкенжым шакшылымеке, тудо нунын деч йырнен кораҥын.
18 Кунам тудо, яжарланымыжым шылтыде, шке чаражым почын, тунам Мыйын чонем, ала-кунам акаж деч йырныме семынак, тудын дечат йырнен кораҥын.
19 Самырык улмыж годым Египет мландыште яжарланымыжым шарналтен, тудо яжарланымыжым эшеат шукемден.
20 Кап кумыл йодмыжо тудым пӧржмарийже-влак деке шупшын. Нуныжын тарманышт осёлын гай лийын, а нӧшмыштым ожо семын йоктареныт.
21 Тыге тый самырык годсо аташланыметым шарналтенат, кунам египтян-шамыч оҥпогетым кормыжтылыныт да самырык чызе вуетым кучылтыныт.



22 Сандене тылат, Оголива, Господь Юмо тыге ойла: пӧржмариет-влакым, кӧмыт деч йырнен кораҥынат, Мый тыйын ваштареш нӧлталам. Мый нуным ӱмбакет чыла велым кондем:
23 Вавилон эрге-шамычым, чыла халдей-влакым, Пекодышто, Шоа ден Коаште илыше-шамычым, нунын дене пырля Ассирий эрге-влакым. Нуно чыланат кундем вуйлатыше ден ола вуйлатыше, сартӧра ден он-шамыч, имне дене кудалыштше самырык мотор пӧръеҥ-влак улыт.
24 Нуно тыйын ӱмбакет саргурал дене, имне да орва-влак, шуко калык дене толыт. Тыйым чыла велым кугу да изи авыртышан, ӧшлӧкым упшалман еҥ-влак авырат. Мый тыйым нунылан судитлаш пуэм, да нуно тыйым шке судышт дене судитлат.
25 Мый тыйын ӱмбакет ушкалыше шыдем савырем. Нуно, ажгынен, ӱмбакет кержалтыт: нер ден пылышетым пӱчкыт, а кодшо сарзет-влакым керде дене пытарат. Эрге ден ӱдырет-шамычым руалтен кучат, а утлен кодшо-влакым тул пӧжга.
26 Нуно ӱмбачет вургемым кушкед кышкат, сӧрастарыш-влакетым поген налыт.
27 Египетыштак тӱҥалме аташланыметлан, яжарланыметлан Мый мучашым ыштем. Тетла тый тусо пӧръеҥ-влак ӱмбак от ончал, Египет нерген от шарналте.



28 Вет Господь Юмо тыге ойла: кӧмыт тылат ужмышудымо улыт да кӧмыт деч тый йырнен кораҥынат, Мый тыйым нунын кидыш пуэм.
29 Нунын тый декет нимогай чаманымашышт ок лий: мом пашам ыштен погенат, нуно чыла поген налыт, тыйым чарам, вургем деч посна кодат. Яжарланыме годсо чаралыкет, аташланымет, яжарлыкет – чылажат почмо лийыт.
30 Вес калык-влак дене яжарланыметлан да нунын шояк юмышт дене шкендым шакшылыметлан теве мо тыйым вуча.
31 Тый акатын корныжым тошкенат, сандене тыйын кидышкет Мый тудын чашыжым кучыктем».



32 Тыге ойла Господь Юмо:

 «Тый акатын чашыж гыч,

    келге да кумда чашыж гыч, йӱат.

 Тыйым воштылаш да мыскылаш тӱҥалыт,

 вет тиде чаше келгашан.


33 Тый тудым йӱын руштат, тыйым ойго авалта:

 тиде – шучкылык ден пытымашын чашыже,

 Самарий акатын чашыже.


34 Тый тудым подылат, пундаш марте йӱат,

 вара шырпын шалатет да оҥетым коркален пытарет.

 Тидым Мый каласенам», – ойла Господь Юмо.



35 Сандене Господь Юмо тыге ойла: «Тый Мыйым монденат да Мый декем тупынь савырненат, садлан аташланымет ден яжарланыметлан мутым кучо!»



36 Господь мылам каласен: «Айдеме эрге, Огола ден Оголивам судитле! Чыла йырнык пашашт нерген нунылан луктын каласе.
37 Вет нуно яжарланеныт, кидышт вӱраҥын. Нуно шояк юмо-влак дене яжарланеныт, эсогыл Мылам ыштыме эргыштым тул надыр шотеш нунылан кочкашышт конденыт.
38 Теве эше мом нуно Мыйын ончылнем ыштеныт: тудо кечынак нуно Мыйын святой верем шӱктареныт да шуматкече-влакем шакшыленыт.
39 Вет кунам шке шояк юмыштлан эргыштым шӱшкылыныт, тудо кечынак Мыйын святой верышкем толыныт да тудым шакшыленыт. Теве мом нуно Мыйын пӧртыштем ыштылыныт!
40 Тидын деч посна нуно уверзе-шамычым умбалне илыше пӧръеҥ-влак деке колтеденыт. Кунам нунышт толыныт, тый нунылан кӧра мушкылтынат, шинчатым чиялтенат да сӧрастарыш-влакетым пижыктенат.
41 Тый кынертен вочмо мотор верышкет вераҥынат, тудыжын ончылно ӱстел погымо лийын, да тушко Мыйын тамлыпушан тӱтыртыш-влакем да елеем шынденат.
42 Тушеч куанен йӱкланыше калыкын йӱкшӧ шоктен. Тиде кашак деке эше ир мланде гыч йӱшӧ еҥ-шамычым ӱжын конденыт, нунышт ака ден шӱжарын кидышкышт кидшолым пижыктеныт, вуйышкышт мотор вуйшӱдышым пыштеныт.
43 Тунам Мый тиде яжарланен лунчыргышо ӱдырамаш шотышто каласенам: ”Тек тудо нунылан яжар ӱдырамаш гай лиеш, вет тудо чынжымак тыгай!”
44 Кузе яжар ӱдырамаш деке толыт, тыге нуно тудын деке коштыныт. Тыге нуно Огола ден Оголива деке, аташ ӱдырамаш-влак деке, толеденыт.
45 Но чын ыштыше пӧръеҥ-влак нунылан судым ыштат, яжар-шамычым да вӱрым йоктарыше-влакым судитлыме суд дене нуным судитлаш тӱҥалыт. Вет нуно яжарланеныт, кидыштым вӱр дене амыртеныт».



46 Господь Юмо тыге ойла: «Нунын ваштареш калык тӱшкам погыман да нуным шучкылык ден агымашлан пуыман!
47 Калык тӱшка нуным кӱм кышкен пуштеш, керде дене руа. Нунын эрге-ӱдырыштым пуштеш, а пӧртыштым йӱлалта.
48 Тыге Мый тиде мландыште аташланымашлан мучашым пыштем. Тидым ужын, моло ӱдырамаш-влак ушым шындат, тендан семын огыт аташлане.
49 Аташланымыланда те мутым кучаш тӱҥалыда, шояк юмыда дене сулыкыш пурымылан наказатлыме лийыда. Тунам пален налыда: Мый Господь Юмо улам».






ПРОРОК ИЕЗЕКИИЛЬЫН КНИГАЖЕ

24 Глава

1 Шолшо под нерген туштен ойлымаш. 15 Иезекиильын ватыжын колымыжо – Иерусалимын ончыкылык пытымашыжым ончыктышо пале.

1 Индешымше ийын луымшо тылзыжын луымшо кечынже мыланем Господьын шомакше лийын:
2 «Айдеме эрге! Тачысе кечым палемде, тудым шкаланет возен шынде – тиде кечын Вавилон кугыжа Иерусалимым авырен налеш.
3 Тиде вуянче тукымлан туштен ойло, тыге каласе:

 ”Тыге ойла Господь Юмо:

 шынде подым, шынде да тушко вӱдым теме.


4 Тушко шылым, эн сай шыл моклакам –

    ончыл эрде ден шеҥгелым – пыште.

 Луан эн сай шыл дене тудым теме,


5 тидлан эн сай шорык-влакым ойыро.

 Под йымаке пум*а пыште, тек вӱд шолеш,

 тек луан шылат сайын кӱэш.


6 Вет Господь Юмо тыге ойла:

 Ойго вӱрым йоктарыше олалан!

 Ойго рӱдаҥше подлан,

 кудым огеш лий эрыкташ!

 Шерева почеш ойырен налде,

 ик шыл моклака почеш весым луктын кудалтыза!


7 Тиде ола вӱрым йоктарыме дене амырген,

 чара кӱ ӱмбаке тудо вӱрым йоктарен –

 йоктарен огыл тудым мланде ӱмбаке,

 туштыжо тудым пурак петыра ыле.


8 Шыдем ылыжташ да ӱчым шукташ манын,

 Мый тиде вӱрым чара кӱ ӱмбалнак коденам,

 тушто тудым шылташ ок лий.


9 Сандене Господь Юмо тыге ойла:

 Ойго вӱрым йоктарыше олалан!

 Тулотым ылыжташ Мыят шуко пум пыштем.


10 Пум ешаре, тулым ылыжте,

 шылым чот шолто – тек вишкыде ок код

 да лу-влак когаргат.


11 Вара шолын пытыше подым тулшол ӱмбаке шынде –

 тек тудо чот ыра да тойжо йошкарга,

 тек тушто улшо лавыра шула, рӱдаҥшыже пыта.


12 Но чыла тыршымаш арам!

 Кӱжгӧ рӱдаҥше ок пыте,

 тидлан эсогыл тулат ок полшо.


13 Аташланымет тыйым ару огылым ыштен:

 мыняр Мый тыйым эрыктем,

 тый садак амыргыше кодат.

 Шке шыдем ӱмбакет тӱрыснек опталмешке,

 тый ару от лий.


14 Тидым Мый, Господь, ойлем.

 Жап шуэш, Мый шонен пыштымем шуктем –

 тудым ом вашталте,

 чаманен ом нал, ом серлаге.

 Коштмо корнет ден пашат почеш

    Мый тыйым судитлаш тӱҥалам, –

 ойла Господь Юмо”».



15 Мылам Господьын шомакше лийын:
16 «Айдеме эрге! Кӧ шинчатым куандара, Мый тудым, вучыдымо азапым колтен, тый дечет налам. Но тый ит ойгане, ит шорт, шинчавӱдым ит йоктаре.
17 Шыпак кечкыж, шортмо йӱлам ит эртаре. Молгунамсе семынак вуйчиеман код, йолчиемым чий, чуриетым ит петыре*б да колышым уштымо киндым ит коч».



18 Эрдене мый калыклан ойленам, а кастеныже ватем колен. Кузе мылам кӱштымӧ лийын, вес кечынже тугак ыштенам.
19 Еҥ-влак мый дечем йодыныт: «Каласе, тыге ыштымет дене мыланна мом ойлынет?»
20 Мый нунылан вашештенам: «Мылам Господьын шомакше лийын.
21 ”Каласе Израиль калыклан: тыге ойла Господь Юмо: Мый шке святой верем – тендан кугешнымаш ден вийдам, шинчадам куандарышым, чонланда эн шергым – шакшылаш пуэм. А Иерусалимеш кодымо эрге ден ӱдырда-влак керде деч пытат.
22 Тунам теат мыйын семын ыштеда – чурийдам огыда петыре, колышым уштымо киндым огыда коч.
23 Вуйыштыда вуйчием, йолыштыда йолчием лийыт. Те ойгырен шорташ огыда тӱҥал, но сулыкланда верч мерчаш да пырля шыпак кечкыжаш тӱҥалыда.



24 Иезекииль тыланда палдарыше пале лиеш. Мом тудо ыштен, чыла тидым те ышташ тӱҥалыда. Кунам тиде шукталтеш, те пален налыда: Мый Господь Юмо улам”.



25 А тый, айдеме эрге, колышт: тудо кечын, кунам Мый нунын чоткыдо карманыштым, куан ден чапыштым, шинчаштым куандарышым, чоныштлан эн шергым поген налам, кунам нуным эрге-ӱдырышт деч посна кодем,
26 тунам утаралт кодшо еҥ тый декет уверым каласаш толеш.
27 Тудын толмекше, тыйын умшат почылтеш. Тый кутыраш тӱҥалат, тетла йылмыдыме от лий. Нунылан тый палдарыше пале лият. Тунам пален налыт: Мый Господь улам».





*а 24:5 «Пу» – тидым «лу» манынат кусараш лиеш.

*б 24:17 Ойганымашым ончыкташ манын, вуйчием ден йолчиемым чиен огытыл, тыгак чурийын ӱлыл ужашыжым петыреныт.




ПРОРОК ИЕЗЕКИИЛЬЫН КНИГАЖЕ

25 Глава

Аммон, моав, едом да филистим калык-влакым судитлыме нерген пророклен ойлымаш.

1 Мыланем Господьын шомакше лийын:
2 «Айдеме эрге! Чуриетым аммон эрге-влак деке савыре да нунын ваштареш пророк шомакым ойло.
3 Каласе аммон эрге-шамычлан: ”Колыштса Господь Юмын шомакшым! Тыге ойла Господь Юмо: кунам Мыйын святой верем шакшыленыт, Израиль мландым пустаҥденыт да Иуда калыкым пленыш наҥгаеныт, те каласенда: ’Тудлан тыгак кӱлеш!’
4 Тидлан Мый тендам эрвел калык-влак кидыш пуэм. Нуно тендан мландыште станыштым шогалтат, шке омашыштым вераҥдат. Нуно тендан саскада-влакым кочкаш да шӧрдам йӱаш тӱҥалыт.
5 Мый Равва рӱдолам верблюд-шамычым кӱтымӧ верыш савырем, аммон-влакын мландыштым – шорык кудывечыш. Тунам те пален налыда: Мый Господь улам.
6 Вет Господь Юмо тыге ойла: Израиль мландым нимоэш ужын, тый тудын нерген игылт ойленат, куанымет дене совым кыренат, йолет дене тавенат.
7 Садлан Мый ӱмбакет кидем нӧлталам да тыйым калык-шамычлан агаш пуэм. Мый тыйым калык кокла гыч пытарем, эл кокла гыч ӱштыл кудалтем. Мый тыйым куклен шуэм, тунам пален налат: Мый Господь улам!”»



8 Тыге Господь Юмо ойла: «Моав ден Сеир тыге маныт: ”Теве Иуда калыкат моло калык гаяк”.
9 Тидлан Мый Моавын чекшым лушкыдым ыштем, чек воктенысе ола-шамычым, элын эн сылне олаж-влакым – Беф-Иешимофым, Ваал-Меоным да Кириафаимым – тушманлан почам.
10 Моав дене пырля аммон-шамычымат эрвелысе калык-влак кидыш пуэм – калык-шамыч ончыкыжым аммон эрге-влак нерген огытат шарналте.
11 Моав дене судым ыштем, да нуно пален налыт: Мый Господь улам».



12 Тыге Господь Юмо ойла: «Нимогай чаманымашым ончыктыде, Иуда калыклан Едом ӱчым шуктен, тыгодым кугу сулыкым ыштен.
13 Садлан Господь Юмо тыге ойла: Мый шке кидем Едом ӱмбаке шуялтем да тушто айдеме ден вольыкым пытарем, тудым ир мландыш савырем. Феман гыч Дедан марте чыланат керде деч камвозыт.
14 Едомлан Мый ӱчым Израиль калыкемын кидше дене шуктем. Кугу шыдем дене Мый Едомлан пунчалым луктынам, Израиль калык тудым шукта, да Мыйын ӱчым шуктымем Едом пален налеш», – ойла Господь Юмо.



15 Господь Юмо тыге ойла: «Филистим-влак калыкемлан ӱчым шуктеныт, тидым нуно кугу ужмышудымаш дене, курымешлан пытараш шонен ыштеныт.
16 Садлан Господь Юмо тыге ойла: Мый кидем филистим-шамыч ӱмбаке шуялтем, керетян-влакым*а да теҥыз серыште нунын илен кодшо еҥыштым пытарем.
17 Мыйын ӱчем шучко лиеш, кугу шыдем дене Мый нуным мут кучаш шогалтем. Кунам Мый нунылан ӱчым шуктем, нуно пален налыт: Мый Господь улам!»





*а 25:16 Керетян-влак – филистим калыкын ик тукымжо. Лийын кертеш, нунын кугезышт Крит отрошто иленыт.




ПРОРОК ИЕЗЕКИИЛЬЫН КНИГАЖЕ

26 Глава

Тир ола нерген пророклен ойлымаш.

1 Латикымше ийын, тылзын икымше кечынже мылам Господьын шомакше лийын:
2 «Айдеме эрге! Иерусалим нерген Тир тыге ойла: ”А-а, пеш сай! Тудо калык-влаклан капка лийын, а кызыт тудым шалатыме. Ынде чыла мыланем лиеш! Тудым пустаҥдыме, а мый темам!”
3 Садлан Господь Юмо тыге ойла: Тир, Мый тыйын ӱмбакет толам! Кузе теҥыз шке толкынжо-влакым нӧлта, туге Мый ӱмбакет шуко калыкым нӧлталам.
4 Нуно Тирын пырдыжшым шалатат, башньыже-влакым сӱмырат. Тушеч пуракымат ӱштын луктам, тудын деч чара кӱм гына кодем.
5 Тудо теҥыз вӱд покшелне вапшым шарен коштымо вер лиеш. Тидым Мый каласенам, – ойла Господь Юмо. – Калык-шамыч тудым аген пытарат,
6 а тудын ӱдыржӧ-влак – теҥыз серыште улшо илем-влак – керде дене пытарыме лийыт. Тунам нуно пален налыт: Мый Господь улам.



7 Вет Господь Юмо тыге ойла: Мый Тир ӱмбаке йӱдвечын Вавилон кугыжа Навуходоносорым, кугыжа-влакын кугыжаштым, кондем – имне да орва-шамыч дене, имнешке-влак да кугу, виян сарзывий дене.
8 Теҥыз серысе илемет-влакым тудо керде дене пытара, а тыйын йыр башне-влакым чоҥа, мланде кӱкшака-шамычым нӧлталеш, авыртыш-влакым шогалта.
9 Пырдыжетым тудо пырдыжым шалатыше курал-влак дене сӱмыраш тӱҥалеш, башнет-шамычым саргурал дене шалата.
10 Пеш шуко имньыштын нӧлталме пуракышт тыйым леведеш. Кунам тудо тыйын капкашкет шалатыме олашке пурымо семын пура, имнешке, орва да орава-влакын лӱшкымышт деч пырдыжет чытыраш тӱҥалеш.
11 Имне-влакше уремлатым тошкен пытарат, калыкетым тудо керде дене пуштеда, чоткыдо колонно-влакетым сӱмырен кудалта.
12 Поянлыкетым агат, сатуэтым поген налыт. Пырдыжлатым сӱмырат, мотор пӧрт-шамычетым шалатат, а кӱ ден пырнят-влакым, тый дечет кодшо чыла пудыргым теҥыз вӱдыш кудалтат.
13 Кугу йӱкын мурыметлан Мый мучашым ыштем, арфе-влакетын йӱкышт тетла огыт йоҥго.
14 Мый тый дечет чара кӱм гына кодем. Тый вапшым шарен коштымо вер лият, угыч чоҥымо от лий. Тидым Мый, Господь, каласенам, – ойла Господь Юмо.



15 Господь Юмо Тирлан тыге ойла: Кунам тыйын коклаштет шучко пуштедымаш лиеш да сусыргышо-шамыч кечкыжаш тӱҥалыт, тыйын сӱмырлымӧ йӱкет деч отро-влак огыт чытырналт мо?
16 Тунам теҥыз серын онжо-шамыч престолышт гыч волат, шоҥалме вургемыштым налын кудалтат да тӱрлымӧ тувырыштым кудашыт. Нуно, чытырен, мландымбак шинчыт да, тый денет мо лиймым ончен, лӱдмышт дене чытырналт-чытырналт каят.
17 Тыйын нерген нуно тыге шортын мураш тӱҥалыт:

 ”О, пытенат тый, чапланыше ола,

 кушто теҥызыште коштшо-влак иленыт!

 Лийынат тый теҥызын онжо,

 тый шкеже да илышет-шамыч –

 тендан ончылно чылан лӱдын чытыреныт!


18 Кызыт, тыйын сӱмырлымӧ кечын,

 отро-влак чытырналтыныт,

 тый пытенат, да отро-влакым шучкылык авалтен”.



19 Вет Господь Юмо тыге ойла: Кунам Мый тыйым пустам, нигӧ илыдыме ола-шамыч гайым ыштем, кунам ӱмбакет теҥыз келгытым нӧлталам, да тыйым кугу вӱд леведеш,
20 тунам Мый тыйым вес тӱняш кайыше-шамыч деке, акрет годым илыше калык деке волтем. Мый тыйым мланде пундашыш вераҥдем, тый вес тӱняш волышо-влак дене пырля лият. Тый курымешлан кӱ орашке савырнет, тетла еҥ илыме ола от лий. Тыге Мый илыше-влакын мландыштышт шке чапле илемем шогалтем.
21 Мучашет тыйын шучко лиеш, да тый йомат. Тыйым кычалаш тӱҥалыт, но тетла нигунам огыт му, – ойла Господь Юмо».






ПРОРОК ИЕЗЕКИИЛЬЫН КНИГАЖЕ

27 Глава

Тир нерген шортын мурымаш.

1 Мыланем Господьын шомакше лийын:
2 «Айдеме эрге, Тир нерген шортын муро.
3 Каласе теҥыз порт воктене верланыше Тирлан, кудыжо отроласе калык-влаклан сатум торгаен:

 ”Тыге ойла Господь Юмо:

 Тир, тый ’эн сӧрал улам’ манын ойлет!


4 Озаланыме кундемет – теҥыз вӱд коклаште,

 чоҥышо-шамычет тыйым эн сӧралым ыштеныт.


5 Оҥат-влак Сенирысе кипарис дене ыштыме улыт,

 мачтет-шамычым ышташ Ливанысе кедрым конденыт.


6 Пушкольмет-влакым Васанысе тумо дене ыштеныт,

 палубетым – Киттим отро гыч кондымо кипарис дене,

 тудым слон лу дене сӧрастареныт.


7 Парусет-влак Египетысе тӱрлеман йытын куэм гыч улыт,

 тисте семын нуно тылат лийыныт.

 Елиса отро гыч кондымо

    шемалге-канде да шемалге-йошкар тӱсан куэм

 тыйым кече деч леведын.


8 Сидон ден Арвадыште илыше-влак

    пушкольмо дене куышет-шамыч лийыныт.

 Уста пӧръеҥет-влак, Тир, пуш виктарыше лийыныт.


9 Гевал гыч калык кугурак ден мастар-шамыч тый денет лийыныт,

 вӱд ынже пуро манын, шелше-влакетым петыркаленыт.

 Теҥызысе чыла корабль ден тушто пашам ыштыше-влак

 тый декет торгаяш толыныт.


10 Персий, Луд да Ливий гыч пӧръеҥ-шамыч

    тыланет служитленыт, тыйын сарзет лийыныт,

 корабль бортлашкет авыртыш ден ӧшлӧк-влакым сакаленыт.

 Чыла тидыже тылат эшеат кугу чапым конден.


11 Арвад эрге-влак ден шке сарзывиет пырдыжлаштет шогеныт,

 Гамад гыч толшо-влак башньылаштет ороленыт.

 Пырдыж мучко пикш лодакыштым сакален,

 тыйым эшеат моторым ыштеныт.



12 Фарсис тый денет торгаен, вет тый пеш поян лийынат. Сатуэтлан тудо ший, кӱртньӧ, шемвулно да вулно дене тӱлен.
13 Тыгак Иаван, Тувал да Мешех тый денет торгаеныт. Тыйын сатуэтлан нуно кул-влак ден той арверым пуэныт.
14 Фогармаште илыше-шамыч тылат сатуэтлан шупшыктышо да кушкыж коштмо имне дене, тыгак мул-влак дене тӱленыт.
15 Тый денет Дедан эрге-шамыч торгаеныт, шуко отро-влак сатуэтым налыныт, тыланет слон лу да шем пушеҥге*а дене тӱленыт.
16 Сатуэт шуко улмылан кӧра тый денет арамей-шамыч торгаеныт. Нуно сатуэтлан карбункул, шемалге-йошкар да тӱрлыман куэм, чапле йытын вынер, коралл да рубин дене тӱленыт.



17 Иуда ден Израиль мланде тый денет торгаеныт. Сатуэтлан нуно Миннифысе шыдаҥ, шере йӧрвар, мӱй, олив ӱй да бальзам дене тӱленыт.
18 Шуко сатуан, пеш поян улметлан кӧра Дамаск тылат Хелбонысо йошкар арака ден ош межым торгаен.
19 Ведан да Узал гыч Иаван сатуэтлан таптыме кӱртньым, кассий ден аирым пуэныт.
20 Дедан тылат чапле ӧртньӧрлык шартышым торгаен.
21 Аравий ден Кедарын онжо-влак сатуэтым пачалан, тага ден казалан вашталтен налыныт.
22 Сава ден Рааман купечше-влакат тый денет торгаеныт, сатуэтлан тӱрлӧ эн сай тамлыпушан наста, шергакан кӱ да шӧртньӧ дене тӱленыт.
23 Тыгак Харан, Хане, Еден да Саван купечше-влак, Ассирий ден Хилмад тый денет торгаеныт.
24 Пазарышкет нуно шергакан вургемым, шемалге-канде да тӱрлеман куэмым, тӱрлӧ тӱсан ковёр ден пеҥгыде кандырам конденыт.


25 Фарсис корабль-шамыч сатуэтым шупшыктеныт.

 Теҥыз вӱд ӱмбалне тый тӱрлӧ пого дене темыме коштынат.


26 Пушкольмо дене куышет-влак тыйым теҥыз покшеке луктыныт,

 да келге вӱдыштӧ тыйым эрвел мардеж шалатен.


27 Тыйын поянлыкет, арвер ден сатуэт,

 корабльыште ыштыше ден пуш виктарышет-влак,

 шелше-влакым петыркалыше мастарет-шамыч,

 сатучо ден сарзет-влак –

 корабльыште лийше чыла еҥ-влак –

 сӱмырлымет кечын теҥыз пундашыш порволат.


28 Йыр улшо кундем-влак

    нунын магырымышт деч чытырнат.


29 Тунам пушкольмо дене куышо,

 корабльыште ыштыше да пушым виктарыше-шамыч

 корабль гыч серыш волен шогалыт.


30 Нуно кугу йӱкын магыраш да кочын шорташ тӱҥалыт,

 вуйышкышт ломыжым шават, пуракыште пӧрдалыт.


31 Тылат кӧра нуно ӱпыштым нӱжын шуат,

 чоштыра вургемым чият,

 тыйын верч ойгыраш да чон кочын шорташ тӱҥалыт.


32 Ойгырымышт дене нуно тыйын нерген

    тыге шортын мурат:

 ’Кӧ Тир семын теҥыз вӱд коклаште пытарыме лийын?


33 Теҥыз дене кондымо сатуэтым

    тый шуко калыклан ситаренат.

 Кугу поянлыкет дене, торгайымет дене

    мландымбалысе кугыжа-влакым пойдаренат.


34 А кызыт тыйым теҥыз толкын-влак шалатеныт,

 сату ден чыла еҥет тый денет пырля вӱд йымак каеныт.’


35 Тый денет мо лиймым ужын,

 отролаште илыше-влак лӱдын ӧрткеныт.

 Нунын кугыжашт чытырат,

 чурийышт шапалген.


36 Вес калык-влакын сатучышт,

 тыйын нерген колын, ӧрын шӱшкалтен колтат.

 Тый шучкылыкыш савырненат,

 курымешлан йомынат!”»





*а 27:15 Шем пушеҥге – тыште тропикыште кушшо эбен пушеҥге нерген ойлалтеш, чоткыдо да шем тӱсан улмыжлан кӧра тудо пеш шергакан лийын.




ПРОРОК ИЕЗЕКИИЛЬЫН КНИГАЖЕ

28 Глава

1 Тирын кугыжаже нерген пророклен ойлымаш. 20 Сидон нерген пророклен ойлымаш. 24 Юмо Израильым суапландараш сӧра.

1 Мылам Господьын шомакше лийын:
2 «Айдеме эрге! Тирын вуйлатышыжлан каласе: ”Тыге ойла Господь Юмо:

 Шкендым кӱш шынден, тый ойлет:

 ’Улам юмо, теҥыз покшелне юмын престолышто шинчем’.

 Кеч тый Юмо огыл, а айдеме улат,

 шке ушетым Юмын ушыж дене иктӧр шындет.


3 Улат тый Даниил*а деч мунлырак,

 тылат нимо палыдыме уке.


4 Мунло да ушан улметлан кӧра улан илаш тӱҥалынат,

 поянлыкым аралыме верышкет шӧртньӧ ден шийым погенат.


5 Торгаен моштымет дене поянлыкет шукемденат,

 поян лийметлан кӧра кугешнаш тӱҥалынат.


6 Садлан Господь Юмо тыге ойла:

 шке ушетым Юмын дене иктӧр шындыметлан


7 Мый тыйын ӱмбакет йот еҥ-влакым,

    эн осал калык-шамычым кондем.

 Чапланыше мунлылыкет ваштареш нуно кердыштым луктыт

 да чапетым шӱктарат.


8 Нуно тыйым шӱгарыш шуктат,

 теҥыз келгытыште тый шучкын колет.


9 Каласет мо тунам пуштшет-влак ончылно:

 ’Мый юмо улам’?

 Нунын кидыштышт тый юмо огыл, а айдеме улат.


10 Йот еҥ-шамычын кидышт деч

    тый пӱчдымӧ-влак семын колет.

 Тидым Мый каласенам, – ойла Господь Юмо”».



11 Мыланем Господьын шомакше лийын:
12 «Айдеме эрге! Тирын кугыжаж нерген шортын муро, тудлан каласе: ”Господь Юмо тыге ойла:

 Тый мунлылык дене темше, мотор деч мотор лийынат –

 нимогай ситыдымашет лийын огыл.


13 Тый Эдемыште, Юмын рай садыштыже, иленат.

 Тыйым тӱрлӧ шергакан кӱ сӧрастарен:

 рубин, топаз, алмаз, хризолит, оникс,

 яспис, сапфир, карбункул, изумруд.*б

 Нуным шӧртньӧ рамыш вераҥденыт,

 тыйым ыштыме кечын нуно ямдылыме лийыныт.


14 Мый тыйым леведше шулдыран херувимлан шогалтенам.

 Тый Юмын святой курыкыштыжо лийынат,

 тул гай чолгышо кӱ-влак коклаште коштынат.*в


15 Тыйым ыштыме кече гычак

    илыш корнет шылталаш амалдыме лийын,

 но варажым осалым ышташ тӱҥалынат.


16 Кумдан торгайыме пашатлан кӧра

    весе-влакым темден илымаш тыйым авалтен,

 да тый сулыкыш пуренат.

 Мый тыйым, шакшылалтшым,

    Юмын курык гыч сӱмырен кудалтенам,

 Мый тыйым, леведын шогышо херувим,

    тулан кӱ кокла гыч поктен колтенам.


17 Мотор улметлан кӧра тыйым кугешнымаш авалтен,

 чот чапланыметлан кӧра мунлылык деч посна кодынат.

 Садлан Мый тыйым мландымбак кудалтенам,

 кугыжа-влак ончылно мыскылтышыш луктынам.


18 Шуко осал пашат дене, ондален торгайымет дене

    тый святой верлатым шакшыленат.

 Мый тыйын олаштет тулым ылыжтенам,

 да тудо тыйым пӧжген.

 Чылан шинча ончылно Мый тыйым

    мландымбалне кийыше ломыжыш савыренам.


19 Чыла калык, кӧмыт тыйым паленыт,

 пӱрымашетым ужын, лӱдын ӧрткеныт.

 Тый шучкылыкыш савырненат,

 курымешлан йомынат!”»



20 Мылам Господьын шомакше лийын:
21 «Айдеме эрге! Чуриетым Сидон дек савыре да тудын ваштареш пророк шомакым ойло!
22 Каласе: ”Тыге Господь Юмо ойла:

 Мый тыйын ӱмбакет толам, Сидон!

 Тидын дене шке чапем ончыктем.

 Кунам Сидонлан судым ыштем

    да тушто святой улмем ончыктем,

 пален налыт: Мый Господь улам.


23 Мый тудын ӱмбак шучко черым колтем,

 уремлажым вӱр дене темем.

 Чыла велым ӱмбакше керде толеш,

 шукын тушан вуйыштым пыштат.

 Тунам пален налыт: Мый Господь улам!”



24 Тетла Израиль калыкын тудым шотлыдымо, корштарыше иман вондер да пелчан гай пошкудыжо-влак огыт лий. Тунам пален налыт: Мый Господь улам».



25 Тыге ойла Господь Юмо: «Израиль калыкым шуко калык коклашке шалатыме. Кунам Мый нуным тушеч поген кондем, тидын дене чыла калык шинча ончылно святой улмем ончыктем. Израиль калык Иаков тарземлан пуымо шке мландыштыже илаш тӱҥалеш.
26 Нуно тушто лӱдыкшым палыде илаш тӱҥалыт – пӧртым чоҥат, виноград аҥам шындат. Нуным шотлыдымо чыла пошкудыштлан Мый судым ыштем, сандене нуно лӱдыкшым палыде илаш тӱҥалыт. Тунам пален налыт: Мый нунын Господь Юмышт улам!»





*а 28:3 Даниил – тиде кӧ, каласаш неле. Лийын кертеш, тыште акрет литературысо Данел нерген ойлалтеш, тудыжо шке мунлылыкшо дене чапланен улмаш.

*б 28:13 Нине кӱ-влакын чынжымак могай кӱ лиймыштым каласаш неле.

*3 28:14 Еврей текстыште тыште мом возымым умылаш неле.




ПРОРОК ИЕЗЕКИИЛЬЫН КНИГАЖЕ

29 Глава

Египет нерген пророклен ойлымаш.

1 Луымшо ийын луымшо тылзыжын латкокымшо кечынже мылам Господьын шомакше лийын:
2 «Айдеме эрге! Чуриетым фараон дек, Египетын кугыжаж деке, савыре да тудын ваштареш, пӱтынь Египет ваштареш пророк шомакым ойло.
3 Каласе: ”Господь Юмо тыге ойла:

 Мый ӱмбакет толам,

 фараон, Египетын кугыжаже, кугу да шучко крокодил!

 Тый шке эҥер вӱдлаштет киет да ойлет:

 ’Нил эҥер мыйын, тудым мый шкаланем ыштенам!’


4 Но Мый умшашкет эҥыримым*а пыштем,

 эҥеретын чыла колжым коваштышкет пижыктем,

 тыйым да коваштышкет пижше кол-влакым эҥер гыч луктам.


5 Мый тыйым ир мландыш кудалтем –

 тыйымат, эҥерлатын чыла колжымат.

 Чара верыш тый камвозат,

 нигӧ тыйым поген ок нал, ок кораҥде.

 Мый тыйым янлык ден кайык-влаклан кочкашышт пуэм.


6 Тунам Египетыште илыше-шамыч пален налыт:

 Мый Господь улам.

 Израиль калыклан тый каура*б омыж пондо гай лийынат.


7 Кунам израильтян-влак тиде пондым кидышт дене кученыт,

 тудо тодылалтын да коҥлайымалыштым шуралтен,

 кунам тудлан эҥертеныт,

 тудо пудырген да кыдалыштым сусыртен.



8 Сандене Господь Юмо тыге ойла: Мый тыйын ӱмбакет кердым колтем да еҥ-влак ден вольыкетым пытарем.
9 Египет еҥ илыдыме ир мландыш савырна, тунам пален налыт: Мый Господь улам. Тый ойленат: ’Нил эҥер мыйын, тудым мый шкаланем ыштенам’.
10 Тыге ойлыметлан Мый эҥерет ӱмбаке толам да Египет мландым Мигдол гыч Сиена марте, Эфиопий чек марте кукшо ир мландыш савырем.
11 Тудын гоч айдемын йолжо эртен ок кай, вольык тушто ок кошт – нылле ий тушто нигӧ илаш ок тӱҥал.
12 Мый Египетым пуста мланде коклаште улшо ир мландыш савырем, шалатыме ола-влак коклаште тудын олаже-влак нылле ий шалатыме шогаш тӱҥалыт. Мый египтян-шамычым калык-влак коклашке шалатем, тӱрлӧ эллашке пуалтен колтем”.



13 Господь Юмо тыге ойла: ”Нылле ий эртымеке, Мый шалатен колтымо египтян-шамычым вес калык-влак кокла гыч погем.
14 Мый нуным плен гыч пӧртылтем да угыч Пафросыш, шочмо мландышкышт, вераҥдем. Тушто нунын кугыжанышышт лушкыдо лиеш.
15 Кугыжаныш-шамыч коклаште тудо эн лушкыдо лиеш да моло калык ӱмбалне тетла ок нӧлталт. Мый тудым ӱлыкшемдем, да тудо ончыкшым моло калык дене озаланаш ок тӱҥал.
16 Египет тетла Израиль калыкын эҥертышыже ок лий. Египет дене мо лийын, тиде израиль эрге-шамычлан сулыкышт нерген шарныктымаш лиеш, вет нуно Египет деч полышым йодыныт. Тунам нуно пален налыт: Мый Господь Юмо улам”».



17 Коло шымше ийын икымше тылзыжын икымше кечынже мыланем Господьын шомакше лийын:
18 «Айдеме эрге! Навуходоносор, Вавилонын кугыжаже, Тир ваштареш кредалын, шке сарзывийжым улныктарен: сарзыже-влакын вуйышт чараҥын, вачышт нузылген пытен. Но тӧчымышт арам лийын – кугыжаланат, сарзывийжыланат Тир деч нимо логалын огыл.
19 Сандене Господь Юмо тыге ойла: Мый Навуходоносорлан, Вавилон кугыжалан, Египет мландым пуэм. Тудо Египетын поянлыкшым шупшын налеш, тудым ага, чыла поген налеш – тиде сарзывийжылан пашадар лиеш.
20 Тир ваштареш кредалмыжлан Мый тудлан пӧлек шотеш Египетым пуэм, вет тудын сарзывийже Мыланем тыршен, – ойла Господь Юмо. –
21 Тудо кечын Мый Израиль калыкын тӱкыжым*в куштем да тыйын умшатым почам, тый нунын коклаште ойлаш тӱҥалат. Тунам пален налыт: Мый Господь улам!»





*а 29:4 Эҥыриме – рыболовный крючок.

*б 29:6 Каура – ломкий, хрупкий.

*в 29:21 Тӱкӧ тыште вий-куатым ончыкта.




ПРОРОК ИЕЗЕКИИЛЬЫН КНИГАЖЕ

30 Глава

Юмо Египетым мут кучаш шогалта.

1 Мылам Господьын шомакше лийын:
2 «Айдеме эрге! Пророк шомакым ойло, тыге каласе: Господь Юмо тыге ойла:

 ”Шортса мӱгырен! О, ойган кече!


3 Вет лишне тиде кече, Господьын кечыже лишне!

 Пычкемыш кече, калык-влакым судитлыме жап толеш!


4 Египет ӱмбак керде толеш,

 Эфиопийым шучкылык авалта –

 Египетыште пуштмо еҥ-шамыч кияш тӱҥалыт,

 чыла шергаканжым поген налыт,

 негыз-влакшым шалатат.


5 Эфиопий, Ливий, Луд эрге-влак

 да Египет дене ик ушемыште улшо эл-влакын сарзыже-шамыч,

 Хубын да ойпидыш мландын эргыже-шамыч

 египтян-влак дене пырля керде деч пытат.


6 Тыге ойла Господь: Египетлан полшышо-влак камвозыт,

 тудын кугешныше вий-куатше йомеш.

 Мигдол гыч Сиена марте тушто керде деч пытат, –

 ойла Господь Юмо.



7 Египет пуста мланде коклаште улшо ир мландыш савырна, шалатыме ола-влак коклаште тудын олаже-влак шалатыме шогаш тӱҥалыт.
8 Мый Египетыш тулым колтем, да тудлан полшышо-влак пытарыме лийыт. Тунам пален налыт: Мый Господь улам.
9 Тудо кечын Мыйын уверзем-влак пуш дене каят, лӱдыкшым палыде илыше эфиоп-шамычым лӱдмашыш пуртат – Египетым наказатлыме кечын нуным шучкылык авалта. Тиде кече лишемеш!



10 Господь Юмо тыге ойла: Египетын кугу чотан калыкшым Мый Вавилон кугыжа Навуходоносорын кидше дене пытарем.
11 Тиде мландым пытараш Мый Вавилон кугыжам да тудын калыкшым, калык-влак кокла гыч эн осалжым, кондем. Нуно шке кердыштым Египет ваштареш луктыт, мландым колышо-шамыч дене темат.
12 Мый эҥер-влакым коштем да мландым осал еҥ-шамычын кидышкышт пуэм. Йот тукым еҥ-влакын кидышт дене Мый тиде мландым да тушто мо улым пустаҥдем. Мый, Господь, тидым каласенам.



13 Тыге ойла Господь Юмо: Мемфисыште шояк юмо ден полган-влакым Мый пытарем. Тетла Египетыште вуйлатыше ок лий, Египетым Мый лӱдмашыш пуртем.
14 Пафросым пустаҥдем, Цоаныш тулым колтем, тыгак Но ола*а дене судым ыштем.
15 Шке шыдем Египетын Син карманже ӱмбак опталам, шуко еҥан Но олам пытарем.
16 Египетыш Мый тулым колтем, Синым орлык авалта, Но ола шалатыме лиеш, кечывал кечын Мемфис ӱмбаке тушман-влак кержалтыт.
17 Он*б ден Бубастын самырык еҥже-шамыч керде деч пытат, а моло калыкым пленыш налыт.
18 Кунам Мый Тафнисыште Египетын кучемвийжым шалатем, тушко пычкемыш толеш. Тудын кугешныше вий-куатше пыта, олам пыл леведеш, ӱдыржӧ-влакым пленыш наҥгаят.
19 Тыге Мый Египет дене судым ыштем, тунам пален налыт: Мый Господь улам!”»



20 Латикымше ийын икымше тылзыжын шымше кечынже мылам Господьын шомакше лийын:
21 «Айдеме эрге! Мый фараонын, Египет кугыжан, кидшым пудыртенам. Тудым пидын огытыл, эмлен огытыл – тудо ок парем, кердым кучаш вийже ок лий.
22 Сандене Господь Юмо тыге ойла: Мый фараон ӱмбаке, Египет кугыжа ӱмбаке, толам! Мый тудын кок кидшымат пудыртем – тазажымат, пудыртымыжымат. Тунам кидше гыч керде мучыштен камвозеш.
23 Египтян-шамычым Мый калык-влак коклашке шалатем, тӱрлӧ эллашке пуалтен колтем.
24 Вавилон кугыжан кидшым вияным ыштем да кидышкыже шке кердем кучыктем, а фараонын кидшым пудыртем. Тудо, пеш чот сусыргышо, Вавилон кугыжа ончылно йӧсын кечкыжаш тӱҥалеш.
25 Вавилон кугыжан кидшым Мый вияным ыштем, а фараонын кидше вийдыме лиеш. Кунам Мый шке кердем Вавилон кугыжан кидышкыже кучыктем, да тудо кердым Египет мланде ӱмбаке нӧлталеш, пален налыт: Мый Господь улам.
26 Мый египтян-шамычым калык-влак коклашке шалатем, тӱрлӧ эллашке пуалтен колтем. Тунам пален налыт: Мый Господь улам!»





*а 30:14 Но ола – тиде олан вес лӱмжӧ Фива.

*б 30:17 Он – тиде олан вес лӱмжӧ Илиополь.




ПРОРОК ИЕЗЕКИИЛЬЫН КНИГАЖЕ

31 Глава

Фараонын – кӱкшӧ кедрын – сӱмырлымыжӧ.

1 Латикымше ийын кумшо тылзыжын икымше кечынже мылам Господьын шомакше лийын:
2 «Айдеме эрге! Каласе фараонлан, Египет кугыжалан, да тудын калыкшылан:

 ”Кугулыкет дене тыйым кӧ дене таҥастараш лиеш?


3 Ассирий дене, тиде Ливанысе кедр дене?

 Тудын укшыжо-влак мотор лийыныт, ӱмылым пуэныт.

 Лийын тудо кӱкшӧ, вуйжо пыл деке шуын.


4 Вӱд-влак тудым йӱктеныт,

 мланде йымалысе вӱдшинча-шамыч куштеныт,

 нунын йогынжо-влак кушмо вержым авыреныт,

 чодырасе чыла пушеҥге дек изэҥерым колтеныт.


5 Сандене тудо чодырасе чыла пушеҥге деч кӱкшырак лийын,

 укшыжо-влак одарланен кушкыныт,

 шуко вӱд улмылан кӧра шуйненыт.


6 Укшлаштыже тӱрлӧ кайык пыжашым оптен,

 укш йымалныже тӱрлӧ янлык игаҥын,

 ӱмылыштыжӧ тӱрлӧ кугу калык илен.


7 Кӱкшӧ улмыж дене, кужу укшыж дене тудо моторланен,

 вет вожшо-влак кугу вӱд деке шуыныт.


8 Юмын садысе кедр-шамыч тудым ӱмылтен огытыл,

 кипарис-влак одар укшлашт дене таҥасен кертын огытыл,

 платан-шамычынат тыгай укшлашт лийын огыл.

 Юмын садыште ик пушеҥгат тудын гай мотор лийын огыл.


9 Мый тудым моторым, одар укшаным ыштенам,

 Эдемын, Юмын садын, пушеҥгыже-влак тудлан кӧраненыт.



10 Сандене Господь Юмо тыге ойла: тудо кӱкшӧ лийын, вуйжо пыл деке тӱкнен, да кугу улмыжлан кӧра тудын шӱмжым кугешнымаш авалтен.
11 Садлан Мый тудым калык-влакын озаштын кидышкышт пуэнам, тиде оза тудлан осал пашаже почеш пӧртылтен. Мый тудым поктен колтенам.
12 Йот тукым еҥ-влак, калык-шамыч кокла гыч эн осалже-влак, тудым руэн йӧрыктеныт да курыклаш кудалтеныт. Тудын укшлаже чыла лапвер ден коремыш пудырген камвозыныт. Мландымбалысе чыла калык тудын ӱмылжӧ гыч лектын, тудым коден каен.
13 Тиде сӱмырлышӧ кашкаште кайык-влак пыжашым оптеныт, укш коклаштыже янлык-шамыч вераҥыныт.
14 Вӱд воктене кушшо нимогай пушеҥге тыге кӱшкӧ ынже нӧлталт, вуйжо пыл деке ынже шу манын, тиде лийын. Тек вӱдым йӱшӧ ик пушеҥгат тыге кӱшкӧ ок нӧлталт! Нуно чыланат колат, шӱгарыш волышо айдеме эрге-шамыч дене пырля вес тӱняште лийыт.



15 Господь Юмо тыге ойла: тиде кедрын вес тӱняш кайымыж кечын Мый шортмо йӱлам эртарыктем – мланде йымалысе келге вӱд ден йогынжо-шамычым чарен шогалтем, кугу вӱд-влакым пӱялем. Тудын пытымыжлан кӧра Ливаным шӱлыкаҥдем, чодырасе чыла пушеҥге ойгана.
16 Кунам Мый тудым вес тӱняшке шӱгарыш волышо-влак деке волтем, тудын шуҥгалтме йӱк-йӱанже дене калык-шамычым чытырыктем. Тунам Эдемын мланде пундаште улшо пушеҥгыже-влак да Ливанын данле,*а эн сай пушеҥгыже-влак, кудышт ондак вӱдым йӱыныт, чылан куанат.
17 Калык-шамыч коклаште тудын ӱмылыштыжӧ илыше да тудын дене ик ушемыште лийше-влак вес тӱняш, керде деч пытыше-шамыч деке, тудын дене пырля волат.
18 Эдемысе пушеҥге-влак кокла гыч кудыжо тый денет чап да кугулык дене таҥасен кертын? Но тый нунын семынак мланде пундашыш волтымо лият да пӱчдымӧ-шамыч коклаште, керде деч пытыше-влак воктене кияш тӱҥалат”. Фараоным да тудын шуко чотан калыкшым теве мо вуча», – ойла Господь Юмо.





*а 31:16 Данле – славный, прекрасный.




ПРОРОК ИЕЗЕКИИЛЬЫН КНИГАЖЕ

32 Глава

1 Фараон нерген ойгырен шортмо муро. 17 Египет калыкым вес тӱняш колтымаш.

1 Латкокымшо ийын латкокымшо тылзыжын икымше кечынже мылам Господьын шомакше лийын:
2 «Айдеме эрге! Фараон, Египет кугыжа, шотышто ойгырен шортын, тыге муро, тудлан каласе:

 ”Калык-влак коклаште тый самырык лев гай,

 теҥызысе кугу янлык*а гай улат.

 Йогынлаште почаҥат,

 йолет дене вӱдым румбыкаҥдет,

 йогынжо-влакым тошкет.


3 Тыге ойла Господь Юмо:

 Погынышо шуко калыкын кидше дене

    Мый ӱмбакет шке вапшем шуэм,

 Мыйын келдем*б дене нуно тыйым шупшын луктыт.


4 Мый тыйым мландыш шуэм, чара вершӧрыш кудалтем –

 ӱмбакет кайык-влак шинчыт,

 янлык-шамыч тыйым теммеш кочкыт.


5 Капетым Мый курыкла мучко кышкен пытарем,

 тудын дене лапвер-шамычым темем.


6 Йогышо вӱрет дене мландым курыкйол марте йӱктем,

 корем-влак вӱрет дене темыт.


7 Кунам тый пытет, Мый кавам петырем,

 тушто улшо шӱдыр-шамычым пычкемышыш шылтем,

 кечым пыл дене петырем,

 тылзе волгалтарымыжым чарна.


8 Каваште йолгыжшо тӱняволгалтыш-влакым

    Мый ӱмбалнет пычкемышыш шылтем,

 мландетым пычкемыш дене леведам, – ойла Господь Юмо.


9 Кунам калык-влак коклаште, тылат палыдыме мландылаште

 тыйын пытымет нерген увертарем,

 Мый шуко калыкын шӱмжым аптыратем.


10 Тыйын пӱрымашет дене Мый шуко калыкым лӱдмашыш пуртем.

 Тыйын нерген колын, нунын кугыжашт лӱдын чытырнат.

 Мый ончылнышт кердем лупшалам,

 да пытымет кечын кажныже шке чонжо верч

    лӱдын чытыраш тӱҥалеш.


11 Вет Господь Юмо тыге ойла:

 Вавилон кугыжан кердыже ӱмбакет толеш.


12 Мый тыйын калыкетым виян-шамычын кердышт дене пытарем.

 Нуно калык-влак кокла гыч эн осал улыт,

 Египетын кугешнымыжлан нуно мучашым пыштат,

 да тудын шуко чотан калыкше пыта.


13 Тудын кугу вӱдшӧ воктене шуко вольык коштеш,

 но Мый нуным пӱтынек пытарем,

 да айдеме ден вольыкын йолышт

    тиде вӱдым тетла огыт румбыкаҥде.


14 Мый тиде вӱдым турлыктарем,

 да тудын эҥерже-влак ӱй семын йогаш тӱҥалыт, –

 ойла Господь Юмо.


15 Кунам Мый Египетым ир мландыш савырем,

 да ончычсо перкелык тушто пыта,

 кунам тушто илыше-влакым чылаштым пытарем,

 тунам пален налыт: Мый Господь улам”.



16 Теве ойгырен шортмо муро, тудым калык-влакын ӱдырышт Египет да тудын шуко чотан калыкше нерген мураш тӱҥалыт», – ойла Господь Юмо.



17 Латкокымшо ийын тудо тылзынак латвизымше кечынже мылам Господьын шомакше лийын:
18 «Айдеме эрге! Египетын калыкше шотышто шортын муро да тудым лӱмлӧ калык-влакын ӱдырышт дене вес тӱняшке, мланде пундашыш волышо-шамыч деке, ужате.


19 Египет, моло деч тый сайрак улат мо?

 Воло, пӱчдымӧ-влак дене пырля кий!


20 Керде деч пытыше-влак коклаште египтян-шамыч кияш тӱҥалыт.

 Кердым нӧлталме – кучен наҥгаят Египетым

 да тудын шуко чотан калыкшым!


21 Египет да тудлан полшышо-влак нерген

    виян сарзывуй-шамыч вес тӱняште тыге каласат:

 ”Теве нунат воленыт да моло пӱчдымӧ-влак коклаште кият,

 нуно керде дене пытарыме лийыныт!”


22 Тушто – Ассирий шке калыкше дене,

 тудын йырже – нунын шӱгарышт,

 нуно чыланат керде деч пытеныт.


23 Нунын шӱгарышт – вес тӱнян эн келге верыштыже.

 Ассирийын уло калыкше тудын шӱгарже йыр кия –

 илыше-влакын мландыштышт

    шучкылыкым шарыше-влак коленыт,

 чыланат керде деч пытеныт.


24 Тушто – Елам, шӱгарже йыр шуко чотан калыкше,

 керде деч колышо еҥже-влак, кият,

 вес тӱняшке нуно пӱчдымӧ воленыт.

 Илыше-влакын мландыштышт нуно

    ала-кунам шучкылыкым шареныт,

 а кызыт шӱгарыш волышо-влак семынак

    кугу намысыш пуреныт.


25 Еламын да шуко чотан калыкшын кызыт кийыме верже –

 пуштмо еҥ-влак коклаште.

 Тудын йырже – нунын шӱгарышт,

 керде деч колышо пӱчдымӧ еҥ-влак тушто кият.

 Нуно илыше-влакын мландыштышт шучкылыкым шареныт,

 а ынде шӱгарыш волышо-влак семынак намысыш пуреныт,

 колышо-влак коклашке сӱмырен кудалтыме улыт.


26 Тушто – Мешех ден Тувал,

 нунын шуко чотан калыкышт.

 Нунын йыр – сарзышт-влакын шӱгарышт,

 керде деч колышо пӱчдымӧ еҥ-шамыч тушто кият,

 вет илыше-влакын мландыштышт

    нуно шучкылыкым шареныт.


27 Огыт кий нуно пӱчдымӧ да пуштмо виян сарзе-влак дене пырля,

 кӧмыт шке саргуралышт дене вес тӱняш воленыт,

 кӧмытын вуй йымакышт кердым пыштеныт.

 Осал пашашт нунын денак кодын,

 вет нуно шучко сарзе лийыныт,

 илыше-влакын мландышкышт лӱдмашым конденыт.



28 Тыят, фараон, пӱчдымӧ-влак коклашке камвозат, керде деч пытыше-влак коклаште кияш тӱҥалат.
29 Тушто Едом, тудын кугыжа ден онжо-влак улыт – вий-куатышт улмо ӱмбач нуно керде дене пуштмо-влак коклаште кият. Кият нуно пӱчдымӧ-влак коклаште, шӱгарыш волышо-влак коклаште.
30 Тушто – йӱдвелын вуйлатышыже-влак да Сидонышто илыше-шамыч, нуно тушко пуштмо еҥ-влак дене пырля воленыт. Кугу куатышт дене молым лӱдыктылмылан нуно намысыш пуреныт. Шӱгарыш волышо-влак семынак намысыш пурен, нуно, пӱчдымӧ-влак, керде деч пытыше-шамыч дене пырля кият.
31 Фараон уло сарзывийже дене нуным ужеш, да шуко чотан калыкшын пытымыжлан ойгыжо лушка, – ойла Господь Юмо. –
32 Кеч Мый фараонлан илыше-влакын мландыштышт лӱдмашым шараш эрыкым пуэнам, тудо шкеже да тудын шуко чотан калыкше керде деч пытыше пӱчдымӧ еҥ-влак коклаште кияш тӱҥалыт, – ойла Господь Юмо».





*а 32:2 Тыште, очыни, крокодил нерген ойлалтеш, тудо – Нил эҥерын да уло Египетын символжо.

*б 32:3 Келде – невод (кол кучымо ӱзгар).




ПРОРОК ИЕЗЕКИИЛЬЫН КНИГАЖЕ

33 Глава

1 Господь Иезекиильым Израиль калыклан орол семын шогалта. 21 Иерусалимын сеҥалтмыж нерген увер. 30 Израильтян-влак пророк шомакым колыштыт, но огыт шукто.

1 Мылам Господьын шомакше лийын:
2 «Айдеме эрге! Шке калыкетын эргыж-влаклан шомакым ойло, нунылан каласе: Мый иктаж-могай мланде ӱмбаке кердым колтем гын, а ты мландыште илыше-шамыч шке коклашт гыч еҥым ойырен налыт да оролыштлан шогалтат,
3 да тудо, шке элже ӱмбак толшо кердым ужын, пучым пуалта да калыкым шижтара,
4 но элысе калык кокла гыч иктаж-кӧ, пуч йӱкым колмеке, тудым шотыш ок нал, да керде толеш да тудым пуштеш гын, ты еҥ колымыжлан шке титакан лиеш.
5 Пуч йӱкым колын, но шотыш налын огыл, сандене колымыжлан тудо шке титакан. А шотыш налеш гын, илышыжым утарен кода ыле.
6 Но орол, толшо кердым ужын, пучым ок пуалте да калыкым ок шижтаре гын, тунам керде толеш да нунын кокла гыч иктаж-кӧм пуштеш гын, ты еҥ шке сулыкшылан кӧра кола, а тудын колымыжлан орол титакан лиеш.



7 Айдеме эрге, Мый тыйым Израиль калыкын оролжылан шогалтенам. Тый Мыйын умшам гыч лекше шомакым колышташ да Мыйын шижтарен ойлымем Израиль калыклан увертараш тӱҥалат.
8 Кунам Мый осал пашам ыштыше еҥлан каласем: ”Осал еҥ, тый колет”, а тый, тудым осал корныж гыч кораҥдаш манын, нимом от ойло – тиде осал еҥ шке сулыкшылан кӧра кола, а колымыжлан мут кучаш Мый тыйым шогалтем.
9 Но тый осал еҥым ”уда корнет гыч кораҥ” манын шижтарет гын, а тудо тидым ок ыште – тудо шке сулыкшылан кӧра кола, а тый шке чонетым арален кодет.



10 Айдеме эрге, Израиль калыклан каласе: ”Те ойледа: ’Осал пашана ден сулыкна-влак мемнам темдат, ме нунын верч мерчена. Кузе ме илыше кодын кертына?’”
11 Каласе нунылан: ”Шкем дене товатлем, – ойла Господь Юмо, – сулыкан еҥлан Мый колымашым ом шоно, тудо шке осал корныж гыч кораҥже да илыше кодшо манын шонем! Кораҥза, кораҥза осал корныда гыч! Молан тыланда колаш, Израиль калык?”



12 Айдеме эрге, шке калыкетлан каласе: ”Чын ыштыше еҥ сулыкым ышта гын, ончычсо чын ыштымашыже тудым ок утаре. А осалым ыштыше еҥ шке осал пашаж деч кораҥеш гын, ондак ыштыме осал пашажлан ок коло. Тыгак чын ыштыше еҥ сулыкым ышташ тӱҥалеш гын, ондак ыштыме чын пашаже тудлан ок полшо – тудо илыше ок код.
13 Кунам Мый чын ыштыше еҥлан ’тый илаш тӱҥалат’ манам, а тудо чыным ыштен илымыжлан инана да осал пашам ышта – тудын чын пашаже-влак шарналтыме огыт лий, да осал пашам ыштымыжлан тудо кола.
14 А кунам осал еҥлан каласем: ’Тый чынжымак колет’, но тудо сулыкшо деч кораҥеш да чын паша ден чынлыкым ышташ тӱҥалеш:
15 залоглан налмым мӧҥгеш пуа, шолыштмым пӧртылта, илышым пуышо закон-влак почеш ила да тетла осал пашам ок ыште – тудо ок коло, чынжымак илаш тӱҥалеш.
16 Ондак ыштыме чыла сулыкшо огеш шарналт, вет тудо ынде чын паша ден чынлыкым ышта, сандене илыше кодеш.
17 Тыйын калыкетын еҥже-влак тыге ойлат: ’Господьын корныжо чын огыл!’ Уке, тиде нунын корнышт чын огыл!
18 Чын ыштыше еҥ чыным ыштымыжым чарна да осал пашам ышташ тӱҥалеш гын, тудо кола.
19 А осалым ыштыше еҥ осал корныж гыч кораҥеш да чын паша ден чынлыкым ышташ тӱҥалеш гын, тудо илыше кодеш.
20 А те ойледа: ’Господьын корныжо чын огыл!’ Израиль калык, Мый тендам кажныжым коштмо корныда почеш судитлаш тӱҥалам”».



21 Пленыш наҥгайыме деч вара латкокымшо ийын луымшо тылзыжын визымше кечынже мый декем Иерусалим гыч утлен куржшо ик еҥ толын да каласен: «Олам руалтен налыныт!»
22 Но эше кастенак, тиде еҥын толмыж деч ончыч, мыйын ӱмбалнем Господьын кидше лийын. Господь тиде еҥын эрдене толмыж деч ончыч мыйын умшам почын. Мыйын умшам почылтын, да мый кутыраш тӱҥалынам.
23 Мылам Господьын шомакше лийын:
24 «Айдеме эрге! Израиль мландын пустаҥше верлаштыже илаш кодшо-влак тыге ойлат: ”Авраам шкетын улмаш, да тиде мланде тудлан пуымо лийын. А ме шукын улына, тиде мланде мыланна пуалтын!”
25 Каласе нунылан: ”Господь Юмо тыге ойла: те шылым вӱрге кочкыда, ончалтышдам шояк юмо-влак велыш савыреда, вӱрым йоктареда – эше тиде мландым кучен илынеда?
26 Те кердылан инанен иледа, йырнык пашам ыштылыда, вес еҥын ватыжым шакшыледа! Тыланда мо тиде мландым кучен илаш?”
27 Теве мом нунылан каласе: ”Тыге Господь Юмо ойла: Шкем дене товатлем! Пустаҥдыме верлаште илыше-влак керде деч пытат, чара пасушто улшо-шамычым янлыклан кочкаш пуэм, а карман ден курыкпомышто шинчыше-влак шучко чер деч колат.
28 Мый тиде мландым ошманурыш савырем, тудын кугешныше вий-куатше йомеш, Израильын курыкшо-влак пустаҥыт, тушто нигӧ кошташ ок тӱҥал.
29 Кунам нунын ыштыме чыла йырнык пашаштлан Мый тиде мландым кошкышо ир мландыш савырем, нуно пален налыт: Мый Господь улам”.



30 А тыйын нергенет, айдеме эрге, калыкетын эргыже-шамыч пырдыж ден пӧрт омса воктене кутыркалат, икте-весыштлан тыге ойлат: ”Каена, колыштына – Господь деч могай шомак лийын!”
31 Нуно тый декет калык погынымашыш толмо семын толыт. Мыйын калыкем тыйын ваштарешет шинчеш да шомакетым колыштеш, но тудым ок шукто. Шомакышт дене нуно сайла кояш тӧчат, а шӱмышт лач пайдам кычалеш.
32 Тый нунылан йӧратымаш нерген моторын мурышо да сайын шоктышо еҥ гай улат. Нуно шомакетым колыштыт, но огыт шукто.
33 Но кунам шомакет-влак шукталтыт – нуно шукталташат тӱҥалыныт – пален налыт: нунын коклаште пророк лийын».

34 Глава

1 Израильын кӱтӱчыжӧ-влак. 11 Господь – чын кӱтӱчӧ.

1 Мылам Господьын шомакше лийын:
2 «Айдеме эрге, Израильын кӱтӱчыжӧ-влак ваштареш пророк шомакым ойло. Пророклен ойло, нунылан каласе: ”Тыге Господь Юмо ойла: ойго Израильын кӱтӱчыжӧ-влаклан, кӧмыт шкеныштым гына кӱтат! Кӱтӱчӧ-шамыч кӱтӱм кӱтышаш огытыл мо?
3 Те эн сай шылым кочкыда, меж гыч ыштыме вургемым чиеда да ӧрдыктарыме шорыкым шӱшкылыда, а кӱтӱ нерген ода азаплане.
4 Начарым те пеҥгыдемден огыдал, черлым паремден огыдал, сусыргышын сусыржым пидын огыдал, перныл коштшым пӧртылтен огыдал, йомшым кычалын огыдал. Те нунылан торжа да осал оза лийында.
5 Кӱтӱчӧ деч посна нуно шаланен пытеныт, шаланымеке, тӱрлӧ янлыклан кочкыш лийыныт.
6 Шорыкем-влак курыкла ден кӱкшӧ чоҥгаталаште йомын коштыт. Нуно мланде мучко шаланен пытеныт, нигӧ нуным ок кычал, муаш ок тырше.
7 Сандене, кӱтӱчӧ-влак, Господьын шомакшым колыштса.
8 Шкем дене товатлем, – ойла Господь Юмо, – шорык-шамычем нигӧ кӱтен огыл, нуно тӱрлӧ янлыклан кочкыш лийыныт. Кӱтӱчем-влак шорыкем-шамычым кычалын огытыл. Нуно Мыйын шорыкем-влакым огыл, а шкеныштым гына кӱтеныт.
9 Сандене, кӱтӱчӧ-влак, Господьын шомакшым колыштса:
10 Тыге ойла Господь Юмо: Мый нине кӱтӱчӧ-шамыч ӱмбаке толам, шорыкем-влак верч нуным мут кучаш шогалтем. Мый нунылан тетла шорык-шамычем кӱташ ом пу, нуно шкеныштым тетла огыт кӱтӧ. Мый шорык-влакем нунын умшашт гыч утарем, тетла шорыкем-шамыч нунылан кочкыш огыт лий.



11 Вет Господь Юмо тыге ойла: Мый Шке шорыкем-влакым кычал муам да нуным ончен лектам.
12 Кӱтӱжӧ шаланен кайымеке, шорыкшо-шамычым кычал коштшо кӱтӱчӧ семын Мыят шке шорыкем-влакым кычалаш да нуным ончаш тӱҥалам. Чыла вер гыч, кушко нуно пылан да пычкемыш кечын шалатен колтымо лийыныт, Мый нуным луктам.
13 Чыла калык кокла гыч луктам, тӱрлӧ эл гыч погем да шке мландышкышт кондем. Мый нуным Израильын курыклаштыже, эҥер-влак воктене, тиде мландын чыла илыме верыштыже кӱташ тӱҥалам.
14 Мый нуным ужар олыкышто кӱташ тӱҥалам, нунын кӱтымӧ верышт Израильын кӱкшӧ курыклаштыже лиеш. Тушто нуно сай верлаште канаш, Израиль курык-влакын ужар шудан олыклаштыже кочкын кошташ тӱҥалыт.
15 Шорык-шамычем Мый Шке кӱташ тӱҥалам да нуным кандарем, – ойла Господь Юмо. –
16 Мый йомшо шорыкым кычал муам, йомын коштшым пӧртылтем, сусыргышын сусыржым пидам, начарым пеҥгыдемдем, а ӧрдышӧ ден вуянчым пытарем. Мый нуным чынлын кӱташ тӱҥалам.



17 А тендан шотышто, Мыйын кӱтӱэм, теве шомакем, – Господь Юмо тыге ойла. – Мый шорык-влак коклам, тага ден казатага коклам судитлаш тӱҥалам.
18 Сай олыкышто кочкын коштмыда тыланда шагал мо? Молан те кодшо шудым йолда дене тошкеда? Ару вӱдым йӱмыда тыланда шагал мо? Молан те кодшо вӱдым йолда дене румбыкаҥдеда?
19 Сандене моло шорыкемлан йолда дене тошкымо шудым кочкашышт да румбыкаҥдыме вӱддам йӱашышт перна.



20 Садлан Господь Юмо нунылан тыге ойла: ӧрдышӧ шорык ден явык шорык коклам Мый Шке судитлем.
21 Шӱкен лукмешке, те ваче да ӧрдыжда дене шӱкедылыда, вийдыме-влакым тӱкыда дене ӧргеда.
22 Но Мый шорык-шамычем утарем, тетла нуно янлыклан кочкыш огыт лий, а шорык-влак коклам Мый Шке судитлаш тӱҥалам.
23 Нуным кӱташ Мый ик кӱтӱчым – Давид тарземым – шогалтем. Тудо нуным кӱташ тӱҥалеш, нунын кӱтӱчышт лиеш.
24 Мый, Господь, нунын Юмышт лиям, а Мыйын Давид тарзем нунын онышт лиеш. Тидым Мый, Господь, каласенам.



25 Мый тудын дене тыныс ойпидышым ыштем да тиде мланде гыч чыла осал янлыкым поктен колтем – тунам шорык-влак лӱдыкшӧ деч посна ир мландыште илен да чодыраште мален кертыт.
26 Мый нунылан да святой курыкем йыр улшо кундемлан суапландарымашем пуэм. Мый нунылан шке жапыштыже йӱрым колташ тӱҥалам, тудо суапландарымаш йӱр лиеш.
27 Пушеҥге-шамыч саскам пуаш тӱҥалыт, тыгак мланде шке лектышыжым пуа. Еҥ-влак шке мландыштышт лӱдыкшӧ деч посна илаш тӱҥалыт. Кунам Мый нунын омыташтым шалатем да куллыкышто кучышо-шамычын кидышт деч утарем, нуно пален налыт: Мый Господь улам.
28 Вес калык-влак нуным тетла огыт аге, янлык-шамыч нуным тетла огыт коч. Нуно тыныслын илаш тӱҥалыт, нигӧ нуным лӱдыкташ ок тӱҥал.
29 Мый нунылан чапле лектышым пуэм, мландыштышт тетла нигӧ шужен ок коло, вес калык-влакын мыскылымыштым тетла чыташышт ок логал.
30 Нуно пален налыт: Мый, нунын Господь Юмышт, пеленышт улам, а нуно, Израиль эрге-шамыч, Мыйын калыкем улыт, – ойла Господь Юмо. –
31 Те Мыйын шорыкем, Мыйын олыкыштем улшо кӱтӱэм улыда. Те айдеме улыда, а Мый тендан Юмыда улам,” – ойла Господь Юмо».

Идумей мландылан Господь судым ышта.

1 Мыланем Господьын шомакше лийын:
2 «Айдеме эрге! Чуриетым Сеир курык деке савыре да тудын ваштареш пророк шомакым ойло.
3 Каласе тудлан: ”Тыге Господь Юмо ойла: Мый тыйын ӱмбакет толам, Сеир курык! Мый ӱмбакет кидем нӧлталам да тыйым еҥ илыдыме ошманурыш савырем.
4 Мый тыйын олат-влакым шалатем, да тый ир мландыш савырнет. Тунам пален налат: Мый Господь улам.
5 Израиль эрге-влак тыланет эре ужмышудымо лийыныт. Орлыкан жап годым, кунам нунылан мут кучаш жап шуын, тый ӱмбакышт кердым нӧлталынат.
6 Тидлан кӧра, Шкем дене товатлем, – ойла Господь Юмо, – Мый тыйым шке вӱрешет йӱштылтем, тыйын вӱретым йоктараш тӱҥалыт. Тый вӱр йоктарымым йӧратенат, сандене тыйынат вӱретым йоктараш тӱҥалыт.
7 Сеир курыкым Мый пӱтынек пустаҥдем, кӧ тудын гоч кая але тушко пӧртылеш – чылаштым пытарем.
8 Мый тусо кӱкшака-влакым пуштмо кап дене темем. Тыйын чоҥгата ден лапверлаштет, чыла коремыштет керде дене пытарыме-влак кияш тӱҥалыт.
9 Мый тыйым курымешлан пустаҥдем, олалаштет тетла илаш огыт тӱҥал. Тунам пален налыда: Мый Господь улам!



10 Тый ойленат: ’Нине кок калык да кок мланде мыйын лийыт, мый нуным сеҥен налам’ – а вет тушто Господь лийын!
11 Мый Шкем дене товатлем, – ойла Господь Юмо, – израиль эрге-влакым ужмышудыметлан, нунылан сырыше да кӧраныше лийметлан Мый тыланет тидын денак пӧртылтем. Кунам тыйым судитлаш тӱҥалам, Мый нунылан Шкемым палдарем.
12 Тунам пален налат: Мый, Господь, чыла мыскылыметым, могайым тый Израиль курык-влак нерген ойленат, колынам. Тый ойленат: ’Нуно пустаҥдыме улыт, ме нуным пӧжгенна!’
13 Тый Мыйын ончылнем моктаненат, ваштарешем кугешнен ойленат – тидым Мый колынам.



14 Господь Юмо тыге ойла: кунам Мый тыйым пуста мландыш савырем, уло тӱня куана.
15 Кунам Израиль калыкын мландыже пустаҥын, тый куаненат. Садлан Мый тый денет тидымак ыштем: Сеир курык, тый пустаҥдыме лият, тый денет пырля – пӱтынь Идумей! Тунам пален налыт: Мый Господь улам”».

1 Израиль угыч нӧлталтеш. 16 Израиль у илыш дене илаш тӱҥалеш.

1 «Айдеме эрге, Израиль курык-влаклан пророк шомакым ойло, тыге каласе: ”Израиль курык-шамыч, Господьын шомакшым колыштса!
2 Тыге ойла Господь Юмо: тушман тендан нерген тыге манын: ’А-а, курымашле кӱкшака-влак ынде мемнан улыт!’”
3 Сандене пророклен ойло, тыге каласе: ”Господь Юмо тыге ойла: нуно тендам пустаҥденыт да чыла могырым темденыт. Мландыдам вес калык-влак руалтен налыныт, еҥ-шамыч тендан нерген осалым ойленыт да мыскыленыт.
4 Тидлан, Израиль курык-влак, Господьын шомакшым колыштса: тыге ойла Господь Юмо курык ден кӱкшака-шамычлан, курыклоҥ ден лапвер-влаклан, шалатыме вер ден коден кайыме ола-влаклан – тушто мо улым йыр улшо калык-шамыч агеныт да нуным воштылчыкыш савыреныт.
5 Тидлан Господь Юмо тыге ойла: кугу шыдем дене Мый моло калык ден пӱтынь Идумей ваштареш ойленам. Куанен да игылт воштылын, нуно Мыйын мландем руалтен налыныт, кӱтымӧ верлам агеныт”.



6 Сандене Израиль мланде шотышто пророклен ойло да курык ден кӱкшака-влаклан, курыклоҥ ден лапвер-шамычлан каласе: ”Тыге ойла Господь Юмо: сырымем дене, кугу шыдем дене Мый тидым ойлем, вет моло калык деч те мыскылымашым чытеда.
7 Господь Юмо тыге ойла: Кидем нӧлталын, товатлем: йырда улшо калык-влак шкешт мыскылыме лийыт.
8 А те, Израиль курык-шамыч, одар пушеҥгыла дене леведалтыда да Израиль калыкемлан саскам кондаш тӱҥалыда – вашке тудо тышке пӧртылеш.
9 Вет Мый тендан деке мелын савырнем, да те угыч куралме да ӱдымӧ лийыда.
10 Мый ӱмбакыда шуко еҥым – уло Израиль калыкым – вераҥдем. Олалаште илаш тӱҥалыт, чыла шалатымым угыч нӧлталыт.
11 Тендан ӱмбалне, курык-влак, Мый еҥ ден вольыкым шукемдем, нуно тӱлаҥын шарлат. Ончычсо семынак тендан ӱмбалне еҥ-шамыч илаш тӱҥалыт. Мый тыланда сайым ончычсо деч шукырак ышташ тӱҥалам, да те пален налыда: Мый Господь улам.
12 Тыгеракын, Мый тендан ӱмбаке еҥ-влакым, шке Израиль калыкем, кондем. Нуно тендан озада лийыт, те нунын мландышт лийыда да тетла нуным йоча деч посна огыда кодо.



13 Господь Юмо тыге ойла: тыйын нерген тыге маныт: ’Тый еҥ-влакым пытарыше да шке калыкшым йоча деч посна кодышо мланде улат!’
14 Но тетла еҥ-шамычым пытараш да шке калыкетым йоча деч посна кодаш от тӱҥал, – ойла Господь Юмо.
15 Тетла калык-влакын игылтмыштым от кол, йот тукым-влак тендам намысыш огыт пурто да ончыкшым калыкетым йоча деч посна огыт кодо, – ойла Господь Юмо”».



16 Мылам Господьын шомакше лийын:
17 «Айдеме эрге! Кунам Израиль калык шке мландыштыже илен, тудо мландым койыш-шоктышыжо да пашаж дене шакшылен. Тудын илышыже Мыйын чурием ончылно ӱдырамашын тылзашыж годымсо ару огыллыкшо гай лийын.
18 Тиде мландыште вӱрым йоктарымыштлан, тудым шояк юмышт дене шакшылымылан Мый нунын ӱмбак шке шыдем опталынам.
19 Мый нуным калык-влак коклашке шалатен колтенам, нуно элла мучко пуалтен колтымо лийыныт. Мый нуным илыш корнышт, пашашт почеш судитленам.
20 Нуно могай гына калык деке миен огытыл, чыла вере Мыйын святой лӱмем намысыш пуртеныт. Вет нунын нерген тыге ойленыт: ”Тиде – Господьын калыкше, нунылан Тудын мландыж гыч каяш логалын”.
21 Вес калык-влак коклаште Израиль калык Мыйын святой лӱмем намысыш пуртен, тидлан Мый ойгаҥынам.
22 Сандене Израиль калыклан каласе: ”Господь Юмо тыге ойла: Израиль калык, мом ышташ шонымем Мый тыланда кӧра огыл, а шкемын святой лӱмемлан кӧра ыштем. Могай гына калык деке толында, чыла вере те Мыйын лӱмем намысыш пуртенда.
23 Кеч кугу лӱмем калык-влак коклаште тыланда кӧра намысыш пуртымо лийын, Мый тудын святой улмыжым ончыктем. Кунам Мый калык-шамычын шинча ончылнышт тендан дене мом ыштымем гоч святой улмем ончыктем, нуно пален налыт: Мый Господь улам, – ойла Господь Юмо.



24 Мый тендам калык-влак кокла гыч налам, чыла эл гыч погем да шке мландышкыда кондем.
25 Тендан ӱмбак Мый яндар вӱдым шыжыктем, да те эрныктыме лийыда. Мый тендам чыла йырныкда деч, чыла шояк юмыда деч эрныктем.
26 Мый тыланда у шӱмым пуэм, кӧргышкыда у шӱлышым пуртем. Тендан оҥда гыч кӱ гай шӱмдам налам да мут колыштшо шӱмым пуэм.
27 Кӧргышкыда шке Шӱлышем пуртем, да те Мыйын кӱштымаш-влакем почеш илаш да пунчал-шамычем шуктен шогаш тӱҥалыда.
28 Те Мыйын кугезе кочаланда пуымо мландыште илаш тӱҥалыда. Те Мыйын калыкем, а Мый тендан Юмыда лиям.
29 Тендам Мый ару огыл улмыда деч утарем. Мый тыланда киндым пуэм да тудым шукемдем, тетла шужымашым ом колто.
30 Шужымашлан кӧра вес калык-шамыч ончылно намысыште ида лий манын, Мый пушеҥгылаште саскам да пасулаште лектышым шукемдем.
31 Тунам те осал корно ден уда пашадам шарналтеда, чыла сулык ден йырнык пашаланда шкаланда шке йыгыжге лийыда.
32 Пален шогыза, тидым Мый тыланда кӧра огыл ыштем, – ойла Господь Юмо. – Израиль калык, коштмо корнет деч вожыл, вожылмет деч йошкарге!



33 Тыге ойла Господь Юмо: чыла сулыкда деч эрыктымеке, Мый тендам олалашкыда илаш пӧртылтем. Мом шалатыме, тудо угыч чоҥымо лиеш.
34 Пуста мландым, кудыжо эртен кайыше-шамычын шинчаштышт ир мланде лийын, угыч курал-ӱдаш тӱҥалыт.
35 Тунам каласат: ’Тиде пуста мланде кызыт Эдем сад гай лийын. Пустаҥдыме, шалатыме да коден кайыме ола-влак чоҥен пеҥгыдемдыме улыт, тушто еҥ-шамыч илат’.
36 Тунам йырда илен кодшо калык-влак пален налыт: тиде Мый, Господь, мом шалатымым угыч чоҥем, пуста мландым угыч ӱдем. Мый, Господь, тидым каласенам да тидым ыштем!



37 Тыге ойла Господь Юмо: Израиль калыкын йодмыжлан Мый угыч вашештем да нунылан теве могай порылыкем ончыктем: Мый еҥже-влакым кӱтӱ семын шукемдем.
38 Кузе Иерусалимыште пайрем жап годым надыр шорык шуко лиеш, туге пустаҥше ола-влак еҥ-шамыч дене темыт. Тунам пален налыт: Мый Господь улам!”»






ПРОРОК ИЕЗЕКИИЛЬЫН КНИГАЖЕ

37 Глава

1 Кошкышо лу дене темше лапвер. 15 Господь кок кугыжаныш гыч иктым ышта.

1 Мыйын ӱмбалнем Господьын кидше лийын. Тудо мыйым шке Шӱлышыж дене наҥгаен да лапвер покшеке волтен шогалтен, тудыжо лу дене темше лийын.
2 Тудо мыйым йырым-йыр лу-влак коклаште коштыктен, нуныжо лапвер ӱмбалне пеш шуко да чот кошкышо лийыныт.
3 Тудо мый дечем йодын: «Айдеме эрге, нине лу-влак ылыжыт мо?» Мый вашештенам: «Господь Юмем, тидым Тый гына палет».
4 Тунам Тудо мыланем каласен: «Нине лу-влаклан пророклен ойло, нунылан каласе: ”Кошкышо лу-шамыч, Господьын шомакшым колыштса!
5 Нине лу-влаклан Господь Юмо тыге ойла: Мый кӧргышкыда шӱлышым пуртем, да те ылыжыда.
6 Мый тендан ӱмбалне шӧн ден чогашылым куштем да коваште дене леведам. Мый тыланда шӱлышым пуэм, да те ылыжыда. Тунам пален налыда: Мый Господь улам”».



7 Кӱштымӧ семынак, мый пророклен ойлаш тӱҥалынам. Кунам пророк шомакым ойленам, лу-влак, шолткен, икте-весышт деке лишемаш тӱҥалыныт – нуно ваш-ваш ушналтыныт.
8 Мый ужынам: нунын ӱмбалне шӧн ден чогашыл кушкыныт да ӱмбачын коваште петырен, но кӧргыштышт шӱлыш лийын огыл.
9 Тунам Тудо мылам каласен: «Шӱлышлан пророклен ойло. Пророкло, айдеме эрге, шӱлышлан каласе: ”Господь Юмо тыге ойла: шӱлыш, тӱнян ныл могыржо гыч тол да нине пуштмо-влак ӱмбаке шӱлалте – тек нуно ылыжыт!”»
10 Тудын кӱштымыж семынак, мый пророк шомакым ойленам, да нунын кӧргышкышт шӱлыш пурен. Кап-влак ылыжыныт да йол ӱмбаке шогалыныт – нуно пеш чот шукын лийыныт.



11 Господь мылам каласен: «Айдеме эрге, нине лу-влак Израиль калык улыт. Теве нуно ойлат: мемнан луна кошкен, ӱшанна йомын, ме пытенна.
12 Садлан пророк шомакым ойло, нунылан каласе: ”Тыге ойла Господь Юмо: калыкем, Мый шӱгардам почам да тендам тушечын луктам, тендам Израиль мландыш кондем.
13 Кунам Мый шӱгарда-влакым почам да тушечын тендам луктам, те пален налыда: Мый Господь улам.
14 Мый кӧргышкыда шӱлышем пуртем, да те ылыжыда. Мый тендам шке мландышкыда вераҥдем, да те пален налыда: тидым Мый, Господь, каласенам да тидым ыштенам, – ойла Господь”».



15 Мыланем Господьын шомакше лийын:
16 «Айдеме эрге! Нал пондым да тушан возо: ”Иуда да тудын дене ик ушемыште улшо Израиль эрге-влак”. Вара вес пондым, Ефремын пондыжым, нал да тушан возо: ”Иосиф да тудын дене ик ушемыште улшо Израиль калык”.
17 Нине кок пондым пырля кучо, тек нуно кидыштет ик тичмаш лийыт.
18 Кунам калыкетын эргыже-влак тый дечет йодыт: ”Мом тиде ончыкта, умылтаре?”,
19 нунылан каласе: ”Господь Юмо тыге ойла: Мый Иосифын да тудын дене ик ушемыште улшо Израиль тукым-шамычын пондыштым – тудо кызыт Ефремын кидыштыже – налам да Иудан пондыж дене ваш ушем. Мый кокыт гыч иктым ыштем – нуно Мыйын кидыштем ик тичмаш лийыт”.



20 Кунам нине кок пондо, кушан тый возенат, нунын шинча ончылнышт кидыштет лийыт,
21 каласе: ”Господь Юмо тыге ойла: израиль эрге-влак могай калык-шамыч коклаште улыт, Мый нуным тушеч луктам, чыла вер гыч погем да шке мландышкышт кондем.
22 Тиде мландыште, Израильын курыклаштыже, Мый нуным ик калыкым ыштем. Нунын ик кугыжашт лиеш, тетла нуно кок калык огыт лий да кок кугыжанышлан огыт шелалт.
23 Тӱрлӧ шояк юмышт, йырныкышт да осал пашашт дене шкеныштым тетла огыт амырте. Сулыкым ыштен илыме верлашт гыч Мый нуным утарем да эрныктем. Нуно Мыйын калыкем, а Мый нунын Юмышт лиям.
24 Мыйын Давид тарзем нунын кугыжашт лиеш, чылаштын ик кӱтӱчышт лиеш. Нуно Мыйын кӱштымашем-влак почеш илаш, Мыйын пунчал-шамычем шуктен шогаш тӱҥалыт.
25 Иаков тарземлан Мый мландым пуэнам, да нуно тушто, ача-кочаштын илыме мландыштышт, илаш тӱҥалыт. Тушто нуно шкешт, йочашт да йочашт-влакын йочашт курымеш илаш тӱҥалыт. Мыйын Давид тарзем курымешлан нунын онышт лиеш.
26 Мый нунын дене тыныс ойпидышым ыштем, тиде ойпидыш курымашле лиеш. Мый нуным пеҥгыдемдем, шукемдем да нунын коклаште курымешлан шке святой верем шогалтем.
27 Нунын дене Мыйын илыме верем лиеш. Мый нунын Юмышт, а нуно Мыйын калыкем лийыт.
28 Мыйын святой верем нунын коклаште курымеш лиеш. Тунам калык-влак пален налыт: Мый Израильым святитлыше Господь улам!”»






ПРОРОК ИЕЗЕКИИЛЬЫН КНИГАЖЕ

38 Глава

1 Израиль ӱмбак Магог мланде гыч Гогын керылтмыже. 17 Гогым наказаний вуча.

1 Мыланем Господьын шомакше лийын:
2 «Айдеме эрге! Шке чуриетым Магог мландыште улшо Гог деке, Мешех ден Тувалын тӱҥ онышт*а деке, савыре да тудын ваштареш пророк шомакым ойло.
3 Каласе тудлан: ”Тыге ойла Господь Юмо: Гог, Мешех ден Тувалын тӱҥ онжо, Мый тыйын ӱмбакет толам!
4 Мый тыйым вес велыш савырем, умшашкет кугу эҥыримым пыштем да тыйым, уло сарзывиетым вӱден наҥгаем: имнет-влакым, саргуралан да сарлык вургеман имнешкет-влакым, кугу да изи авыртышан, кердан шуко еҥетым,
5 нунын дене пырля Персий, Эфиопий да Ливий гыч авыртыш ден ӧшлӧкан пӧръеҥ-шамычым,
6 Гомерым сарзывийже дене, йӱдвел мучаш гыч Фогарма тукымым сарзывийже дене – тый денет пырля кайыше шуко чотан калык-влакым наҥгаем.
7 Тый шкеже да тый декет погынышо чумыр сарзывий, ямдылалтса, сарым тӱҥалаш ямде лийза! Тый нунын онышт лий!
8 Жап эртымеке, тый ӱжмӧ лият. Кунам пытартыш ий-влак толыт, тый сар деч вара угыч тӱзланыше мландыш кает – тушто илыше-шамыч, кӧмытым вес калык-влак коклаш шалатеныт улмаш, кужу жап пустаҥын шогышо Израиль курыклаште погымо лийыныт. Тышке пӧртылтымеке, нуно лӱдыкшӧ деч посна илат.
9 Тый тӱтан семын нӧлталтат, шке сарзывиет да пеленет улшо калык-влак дене пырля пӱтынь мландым леведше пыл ора гай лият.



10 Господь Юмо тыге ойла: тудо кечылаште тыйым уда шонымаш-влак авалтат, да тый осал пашам шонен пыштет.
11 Тый каласет: ’Пырдыж дене авырыдыме илем-влак ваштареш каем да лӱдыкшӧ деч посна, тыныслын илыше калык ӱмбаке кержалтам. Нуно авырыше пырдыж деч посна илат, тӱкылтышыштат, капкаштат уке’.
12 Тый агаш да руалтен налаш тӱҥалат, йот калык-шамыч кокла гыч погымо, шалатыме верлашке илаш пӧртылшӧ калык ваштареш шке кидетым савырет – тудыжо кызыт вольык да тӱрлӧ пого дене озалана, Мланде кылымдыште*б ила.
13 Сава ден Дедан, тыгак Фарсисын купечше-шамыч шке самырык лев-влакышт дене тылат каласат: ’Тый руалтен налаш толынат? Агаш, шӧртньӧ ден шийым наҥгаяш, вольык ден погым шупшын налаш, кугу агымашым ышташ сарзывиетым погенат?’”
14 Сандене пророк шомакым ойло, айдеме эрге, Гоглан каласе: ”Тыге ойла Господь Юмо: тиде жапыште Мыйын Израиль калыкем лӱдыкшӧ деч посна илаш тӱҥалеш. Но тый тарванет*в
15 да шке верет гыч, йӱдвел мучаш гыч, лектат. Тый денет пырля тыгак имне ӱмбалне шинчыше шуко тӱрлӧ калык лиеш – пеш кугу тӱшка, шуко чотан сарзывий.
16 Мыйын Израиль калыкем ӱмбак тый пӱтынь мландым леведше пыл ора семын кает. Пытартыш кечылаште Мый тыйым шке мландышкем колтем. Тунам калык-влак Мыйым пален налыт, вет мом тый денет, Гог, нунын шинча ончылнышт ыштем – тидын гоч Мый нунылан святой улмем ончыктем.



17 Господь Юмо тыге ойла: тыйын нерген огыл мо Мый ожнак шке тарзем-влак, Израильын пророкшо-шамыч, гоч ойленам? Мый тыйым Израиль калык ваштареш кондем манын, нуно тунам пророклен ойленыт.
18 Тудо кечын, кунам Гог Израиль мланде ӱмбак толеш, – ойла Господь Юмо, – Мыйын кугу деч кугу шыдем ылыжеш.
19 Кугун сырымем дене, ылыжше шыдем дене Мый ойлем: тудо кечын Израильыште пеш кугу мланде чытырналтмаш лиеш.
20 Мыйын чурий ончылнем теҥызысе кол, кавасе кайык, чодырасе янлык, мланде ӱмбалнысе нушкын коштшо тыгыде чонан-влак да мландымбалне улшо чыла еҥ чытыраш тӱҥалыт. Курык-влак шаланат, курыкоҥ-шамыч камвозыт, чыла пырдыж мландымбаке сӱмырла.
21 Мый чыла курыкыштем Гог ваштареш кердым ӱжам, – ойла Господь Юмо, – тудын кажне сарзыже шке кердыжым йолташыже ӱмбак нӧлталеш.
22 Мый тудын дене судым ыштем, тудым шучко чер да вӱрым йоктарымаш дене наказатлем. Мый тудын ӱмбаке, пеленже улшо сарзывий ден калык-влак ӱмбаке чыла мушкын колтышо кугу йӱрым, кӱан шолемым да чӱкчыгишан тулым йоктарем.
23 Мый шке кугулык ден святой улмем ончыктем, шуко калык-влакын шинча ончылнышт Шкемым палдарем. Тунам нуно пален налыт: Мый Господь улам”.





*а 38:2 «Мешех ден Фувалын тӱҥ онышт»: южо кусарымаште тидым «Рош, Мешех ден Фувалын онышт» манын кусарыме, но «Рош» лӱман вер але калык Библийыште ок вашлият – тиде мут ’вуй, вуйлатыше’ манмым ончыкта. Тыгак – 38:3, 39:1.

*б 38:12 Мланде кылымде – Пуп Земли, еврей текстыште тиде лӱм, очыни, курыкысо верым ончыкта.

*в 38:14 «Тиде жапыште Мыйын Израиль калыкем лӱдыкшӧ деч посна илаш тӱҥалеш. Но тый тарванет»: Тидым тыгеат кусараш лиеш: «Израиль калыкемын лӱдыкшӧ деч посна илаш тӱҥалме кечын тый тидым пален налат».




ПРОРОК ИЕЗЕКИИЛЬЫН КНИГАЖЕ

39 Глава

1 Гогын пытымыже. 11 Гогым да уло сарзывийжым тойымаш. 21 Господь Израильлан эсен илышым пӧртылта.

1 А тый, айдеме эрге, Гог ваштареш пророк шомакым ойло. Каласе: ”Господь Юмо тыге ойла: Гог – Мешех ден Тувалын тӱҥ онжо – Мый тыйын ӱмбакет толам!
2 Мый тыйым вес велыш савырем да вӱден наҥгаем. Мый тыйым йӱдвел мучаш гыч луктам да Израиль курыкла ӱмбак сар дене наҥгаем.
3 Шола кидет гыч йоҥежым, пурла кидет гыч пикш-влакым перен кудалтем.
4 Израиль курыклаште тый шке сарзывиет да пеленет улшо калык-шамыч дене пытет. Мый тыйым вилям кочшо тӱрлӧ кайык ден чодырасе янлыклан кочкаш пуэм.
5 Чара вершӧрыштӧ тый пытет, тидым Мый каласенам, – ойла Господь Юмо. –
6 Магог мландыш да отролаште лӱдыкшӧ деч посна илыше-влак ӱмбаке Мый тулым колтем. Тунам пален налыт: Мый Господь улам.
7 Израиль калыкемым Мый шке святой лӱмем палаш туныктем, тетла тудым шӱктараш ом пу. Тунам калык-влак пален налыт: Мый Господь, Израильын Святойжо, улам.
8 Теве чыла тиде толеш да шукталтеш, – ойла Господь Юмо. – Тудо кече лишемеш, кудын нерген ойленам.
9 Тунам Израиль олалаште илыше-влак лектыт, тулым ылыжтат да саргуралым – изи да кугу авыртышым, йоҥеж ден пикшым, шугыньо ден умдым – йӱлалташ тӱҥалыт, шым ий нуным йӱлалтат.
10 Нуно оргажым нумалаш але чодыраште пум руаш огыт тӱҥал – нуно саргуралым олташ тӱҥалыт. Агыше-влакыштым нуно шке агат, поген налшышт деч шке поген налыт,” – ойла Господь Юмо.



11 Тудо кечын Мый Гоглан Израильыште, Оврим лапверыште,*а теҥыз деч эрвелныла, тойымо верым ойырем. Тудо корныеҥ-влаклан корным петыра, вет тушто Гогым да уло сарзывийжым тоят. Тиде верым ”Гогын сарзывийжын лапверже” манын лӱмдаш тӱҥалыт.
12 Мландым эрыкташ манын, Израиль калык нуным шым тылзе тояш тӱҥалеш.
13 Элысе уло калык нуным тояш тӱҥалеш да шке чапем ончыктымо кечын тидын дене чаплана, – ойла Господь Юмо. –
14 Эл мучко кошташ, мландымбалне киен кодшо-влакым тояш да элым эрыкташ манын, лӱмынак еҥ-шамычым ойырат. Нунылан моло-влакат полшат. Шым тылзе эртымеке, тойыде кодшо-влакым кычалын кошташ тӱҥалыт.
15 Коштшо-влак кокла гыч кӧ айдеме лум муэш гын, воктекыже палым шогалтен кода. Тойышо-шамыч вара нине лум Гогын сарзывийжын лапверыштыже тоят.
16 Тусо олан лӱмжӧ Гамона, [’сарзывий’]. Тыге нуно мландым эрыктат.



17 А тый, айдеме эрге, – тыге Господь Юмо ойла, – чыла тӱрлӧ кайык ден чодырасе янлыклан каласе: Тарваныза да толза, надырем деке чыла велым погыныза – Израиль курыклаште Мый тыланда кугу надырым шӱшкылам! Те шылым кочкаш да вӱрым йӱаш тӱҥалыда!
18 Те виян сарзе-влакын шылыштым кочкаш, мландымбалысе он-шамычын вӱрыштым йӱаш тӱҥалыда. Нуно чыланат Васанысе ӧрдыктарыме тага ден пача, каза ден ӱшкыж гай улыт.
19 Тыланда шӱшкылмӧ надыремын коя шылжым те теммеш кочкыда, вӱржым руштмеш йӱыда.
20 Мыйын ӱстелтӧрыштем имне ден имнешкын, тале сарзе ден патыр-влакын шылыштым теммеш кочкыда, – ойла Господь Юмо.



21 Мый калык-влак коклаште шке чапем ончыктем. Чыла калык Мыйын ыштыме судем да ӱмбакышт вочшо кидем ужеш.
22 Тудо кече гыч Израиль калык палаш тӱҥалеш: Мый нунын Господь Юмышт улам.
23 А калык-влак пален налыт: Израиль калык шке сулыкшылан, Мыланем ӱшанле огыл лиймыжлан пленыш наҥгайыме лийын. Садлан Мый нунын деч чурием шылтенам, нуным тушман кидыш пуэнам, да шукын керде деч пытеныт.
24 Нунын ару огыллыкышт ден осал пашаштлан кӧра Мый нунын дене тидым ыштенам, нунын деч шке чурием шылтенам.



25 Садлан Господь Юмо тыге ойла: ынде Иаков тукымым плен гыч пӧртылтем, пӱтынь Израиль калыкым серлагем да шке святой лӱмем арален налам.
26 Кунам нуно шке мландыштышт лӱдыкшӧ деч посна илаш тӱҥалыт да нуным тетла нигӧ ок тургыжландаре, нуно намысыш пурымыштым умылат да Мыйын ончылнем ондак ыштыме осал пашашт деч вожылыт.
27 Кунам нуным вес калык-влак кокла гыч пӧртылтем да тушман мландыла гыч погем, нунын дене мом ыштымем гоч Мый шуко калыкын шинча ончылныжо святой улмем ончыктем.
28 Кунам Мый нуным, ончыч вес калык-влак коклаш пленыш колтымеке, угыч шке мландышкышт погем, нуно пален налыт: Мый нунын Господь Юмышт улам. Йот мландеш Мый нигӧм ом кодо.
29 Мый нунын деч чурием тетла нигунам ом шылте. Израиль калык ӱмбаке Мый шке Шӱлышем опталам, – ойла Господь Юмо».





*а 39:11 Оврим лапвер – еврей йылмыште тиде «Эртен кайыше-влакын лапверышт» манмым ончыкта.




ПРОРОК ИЕЗЕКИИЛЬЫН КНИГАЖЕ

40 Глава

1 Господь Иезекиильым кончымашыште Иерусалимыш наҥгая. 5 Эрвел капка. 17 Тӱжвал кудывече. 20 Йӱдвел капка. 24 Кечывалвел капка. 28 Кӧргысӧ кудывечыш пуртышо капка. 38 Йӱдвел капка воктенысе чоҥеж-влак. 47 Храмыш пурымо кыдеж да храм.

1 Мемнам пленыш наҥгайыме деч вара коло визымше ийын, талук тӱҥалтыште, тудо тылзын луымшо кечынже*а – тидыже олам шалатыме деч вара латнылымше ий лийын – лач тиде кечын мыйын ӱмбалнем Господьын кидше лийын, да Тудо мыйым наҥгаен.
2 Юмын кончымашыште Тудо мыйым Израиль мландыш конден да пеш кӱкшӧ курык ӱмбаке шогалтен. Тиде курыкын кечывалвел тайылыштыже оласе полат гай койшо оралте-влак лийыныт.
3 Тудо мыйым тушко конден, да мый йолгыжшо той сынан пӧръеҥым ужынам. Кидыштыже йытын кандыра ден висыме пондо лийыныт, шкеже капкаште шоген.
4 Тиде пӧръеҥ мыланем каласен: «Айдеме эрге, шинчат дене тӱткын ончо да пылышет дене сайын колышт. Мом мый тылат ончыктем, чылажымат ушышкет пыште, вет тидым ончыкташ манын, тыйым тышке кондымо. Чыла, мом ужат, Израиль калыклан увертаре».



5 Мый ужынам: храмым чыла могырым пырдыж авырен. Саде айдемын кидыштыже улшо висыме пондо куд кужу кынергут – тидыже тыглай кынергут деч ик сово лопкытлан кугурак – кутышан лийын.*б Тудо пырдыжым висен. Тудын кӱжгытшӧ ик висыме пондо да кӱкшытшӧ ик висыме пондо лийыныт.
6 Вара тудо эрвел могырыш ончышо капка дек каен. Тудо тошкалтыш дене кӱзен да капка лондем-влакым висен: иктыжын лопкытшо ик висыме пондо да весыжын лопкытшо ик висыме пондо лийыныт.
7 Капка оралтыште ӧрдыжысӧ пӧлем-влак*в лийыныт. Кажне пӧлемын кужытшо ден лопкытшо ик висыме пондо лийыныт, а пӧлем-влакым вич кынергут кӱжгытан пырдыж ойырен шоген. Кӧргӧ кудывече могырым улшо ончыл кыдеж воктенысе капка лондемынат лопкытшо ик висыме пондо лийын.
8 Вара тудо тиде кыдежым висен: тудын кужытшо ик висыме пондо лийын,
9 лопкытшо кандаш кынергут, а тушто улшо меҥге-влакын кӱжгытышт кок кынергут лийыныт.
10 Эрвел капка оралтыште ӧрдыжысӧ пӧлем-влак кок велымат кумыт дене лийыныт. Нуно чыланат ик кугытан лийыныт, кок велне улшо меҥге-влакынат кӱжгытышт икгай лийын.
11 Вара тудо капкаш пурымо верым висен: лопкытшо лу кынергут, кужытшо латкум кынергут.
12 Пӧлем-влак ончылно ик кынергут кӱкшытан изи пырдыж, тыгак вес велым ик кынергут кӱкшытан изи пырдыж лийыныт. А пӧлем-влакын кужыт ден лопкытышт куд кынергут лийын.
13 Тидын деч вара тудо капка оралте кӧргыштӧ улшо ик пӧлемын шеҥгел пырдыжше гыч ваштареш улшо пӧлемын шеҥгел пырдыжше марте висен – нунын коклаште коло вич кынергут лийын. Нине пӧлемышке пурымо вер-влак икте-весышт ваштареш лийыныт.
14 Вара тудо меҥге-влакым висен – кудло кынергут лектын. Нунын йыр кудывече лийын.*г
15 Капкаш пурымо вер гыч кӧргӧ кудывечыш лекме вер марте витле кынергут лийын.
16 Капка оралтысе пӧлем-влакын пырдыжлаштышт да нунын кокласе пырдыжлаште йырым-йыр решоткан окна-влак лийыныт. Нуно кӧргӧ кудывече могырым улшо ончыл кыдежыштат лийыныт, а меҥге вуйлаште – пальмыла койшо сӧрастарыш-влак.



17 Тудо мыйым тӱжвал кудывечыш конден. Туштыжо пӧлем-влак лийыныт, а кудывечым тӱрыснек кӱм шарыман кӱвар авырен. Чылаже кумло пӧлем лийын, нуно кӱвар велке онченыт.
18 Тиде кӱвар капка-влакын пырдыжышт воктене шуйналтын, лопкытшо капка лопкыт дене икгай лийын. Тиде кӱвар кӧргӧ кудывече деч ӱлнырак верланен.
19 Вара пӧръеҥ ӱлыл капка ден кӧргӧ кудывечыш пурымо вер коклам висен – эрвелышкат, йӱдвелышкат шӱдӧ кынергут лийын.



20 Тудо тыгак тӱжвал кудывечыш пуртышо йӱдвел капка оралтын кужыт ден лопкытшым висен.
21 Тушто улшо ӧрдыжысӧ пӧлем-влак, кок велымат кумыт дене, нунын кокласе меҥге ден изи пырдыж-влак – чылажат икымше капкасе гаяк лийын. Капка оралтын кужытшо витле кынергут лийын, а лопкытшо – коло визыт.
22 Тудын окнаже, изи пырдыжше, пальме сӱретше-влак эрвелыш ончышо капкасе гаяк лийыныт. Капкашке шым лондеман тошкалтыш дене кӱзеныт, а мучаштыже ончыл кыдеж лийын.
23 Йӱдвел капка ваштареш, эрвел капка семынак, кӧргӧ кудывечыш пуртышо капка лийын. Ик капка гыч вес капка марте тудо шӱдӧ кынергутым висен луктын.



24 Вара тудо мыйым кечывалвел могырыш наҥгаен, туштыжо кечывалвел капка лийын. Тудо капкам висен: меҥге ден кыдежше вес капка-шамычын гаяк лийыныт.
25 Капка оралтыште да ончыл кыдежыште окна-влак чыла могырым вес капка-шамычын гаяк лийыныт. Капка оралтын кужытшо витле кынергут, а лопкытшо коло вич кынергут лийыныт.
26 Капкашке шым лондеман тошкалтыш дене кӱзеныт, а мучаштыже ончыл кыдеж лийын. Кок могырымат тудын меҥге вуйлаштыже пальмыла койшо сӧрастарыш-влак лийыныт.
27 Кӧргӧ кудывечыш пурымаштат кечывалвел капка лийын. Тиде кӧргӧ капка деч кечывалвелысе тӱжвал капка марте тудо шӱдӧ кынергутым висен луктын.



28 Кӧргысӧ кудывечыш мыйым кечывалвел капка гоч пуртен да тудым висен – тудо моло капка гаяк лийын.
29 Тушто улшо ӧрдыжысӧ пӧлем-влак, нунын кокласе меҥге да изи пырдыж-влак – чылажат моло капкасе гаяк лийын. Капка оралтыште да ончыл кыдежыште чыла могырым окна-влак лийыныт. Капка оралтын кужытшо витле кынергут, а лопкытшо коло вич кынергут лийыныт.
30 Чыла вере кыдеж-влак лийыныт, нунын кужытышт – коло вич кынергут, а лопкытышт – вич кынергут.
31 Тиде капка оралтын ончыл кыдежше тӱжвал кудывечыш ончен, меҥге вуйлаштыже пальмыла койшо сӧрастарыш-влак лийыныт. Капкаш кандаш лондеман тошкалтыш дене кӱзеныт.



32 Вара тудо мыйым эрвел капка гоч кӧргӧ кудывечыш пуртен да ты капка оралтым висен – тудыжо моло капка гаяк лийын.
33 Тушто улшо ӧрдыжысӧ пӧлем-влак, нунын кокласе меҥге да изи пырдыж-влак – чылажат моло капкасе гаяк лийын. Капка оралтыште да ончыл кыдежыште чыла могырым окна-влак лийыныт. Капка оралтын кужытшо витле кынергут, а лопкытшо коло вич кынергут лийыныт.
34 Тудын кыдежше-влак тӱжвал кудывечыш онченыт, меҥге вуйлаште кок велымат пальмыла койшо сӧрастарыш-влак лийыныт. Капкаш кандаш лондеман тошкалтыш дене кӱзеныт.



35 Вара тудо мыйым йӱдвел капка дек конден да тудым висен – тудыжо моло капка гаяк лийын.
36 Туштат ӧрдыжысӧ пӧлем-влак, нунын кокласе меҥге ден изи пырдыж-влак моло капкасе гаяк лийыныт. Чыла могырым окна-влак верланеныт. Капка оралтын кужытшо витле кынергут, а лопкытшо коло вич кынергут лийыныт.
37 Кыдежше-влак тӱжвал кудывечыш онченыт, меҥге вуйлаште кок велымат пальмыла койшо сӧрастарыш-влак лийыныт. Капкаш кандаш лондеман тошкалтыш дене кӱзеныт.



38 Капка оралтын меҥгыж-влак пелен пӧлем лийын, тушто йӱлалтен пуымо надырым мушкыныт.
39 А капка оралтын ончыл кыдежыштыже кок могырым кок ӱстел дене шоген – тушто йӱлалтен пуымо, сулык верч да титак верч кондымо надыр вольыкым шӱшкылыныт.
40 Йӱдвел капка оралтыш кӱзымӧ верын кок могырыштыжат кок ӱстел дене шоген.
41 Тыгеракын, капкаш пурымо верын пырдыжше воктене тӱжвалне да кӧргыштӧ ныл ӱстел дене лийын – чылаже кандаше, тушан надыр вольыкым шӱшкылыныт.
42 Йӱлалтен пуымо надырым ямдылаш манын, тӧр руымо кӱ гыч ыштыме ныл ӱстел лийын – кажныжын кужытшо ик кынергутат пеле, лопкытшо кынергутат пеле да кӱкшытшӧ ик кынергут лийыныт. Тушто йӱлалтен пуымо надыр ден моло надырым шӱшкылмӧ ӱзгар киен.
43 Оралте пырдыжыште йырым-йыр сово кутышан сагыле-влак лийыныт, а ӱстембаке надыр шылым пыштеныт.
44 Кӧргӧ капка шеҥгелне, кӧргӧ кудывечыште, мурызо-влаклан кок пӧлем лийын: иктыже, йӱдвел капка пелен улшыжо, кечывалвелке ончен, весыже кечывалвел капка пелен лийын да йӱдвелкыла ончен.
45 Тиде пӧръеҥ мыланем каласен: «Кечывалвелке ончышо пӧлем – храмыште служитлыше иерей-влаклан.
46 Йӱдвелке ончышо пӧлем – жертвенник пелен служитлыше иерей-шамычлан. Нине иерей-влак Садокын тукымжо гыч улыт. Левий тукым эрге-влак кокла гыч нуно гына Господь дек лишемын да Тудлан служитлен кертыт».



47 Тудо кӧргӧ кудывечым висен. Тудыжо ныл лукан лийын: кужытшо – шӱдӧ кынергут да лопкытшо – шӱдӧ кынергут. Храм ончылно жертвенник шоген.
48 Вара тудо мыйым храмыш пурымо кыдеж деке конден да меҥгыже-влакым висен: нунын кажне могыржо вич кынергут лопкытан лийын. Пурымо верын лопкытшо латныл кынергут, а кок могырым улшо пырдыжын кужытшо кум кынергут лийыныт.
49 Ты кыдежын кужытшо – коло кынергут, лопкытшо – латик кынергут. Тушко лу тошкалтыш дене кӱзеныт. Меҥге-влак воктене колонно-шамыч шогеныт: иктыже – ик могырым, весыже – вес могырым.





*а 40:1 Тиде, очыни, Хр. шоч. д.о. 573-шо ийыште апрель тылзын 28-ше кечынже лийын.

*б 40:5 Еврей-влакын висыме пондышт 3 метрат 12 сантиметр кутышан лийын.

*в 40:7 Ӧрдыжысӧ пӧлем – боковая комната.

*г 40:14 Еврей текстыште тыште мом возымым умылаш неле.




ПРОРОК ИЕЗЕКИИЛЬЫН КНИГАЖЕ

41 Глава

1 Храмын кӧргыжӧ. 5 Храм йыр улшо пӧлем-влак. 12 Касвелне улшо оралте. 15 Пу дене комыжлымо храм кӧргӧ, тудын омса ден окнаже, пу жертвенникше.

1 Пӧръеҥ мыйым храмыш пуртен да пурымо верын меҥгыже-влакым висен, нунын лопкытышт кок могырымат куд кынергут лийын. Скинийын лопкытшо семынак,
2 пурымо верын лопкытшо лу кынергут, а кок могырым улшо пырдыж-влакын кужытышт вич кынергут дене лийын. Тудо храмысе залым висен: кужытшо – нылле кынергут, а лопкытшо – коло кынергут.
3 Вара кӧргысӧ пӧлемыш пурен да пурымо верын меҥгыже-влакым висен, нунын лопкытышт кок кынергут лийын. Пурымо верын лопкытшо – куд кынергут, а кок могырым улшо пырдыж-влакын кужытышт – шым кынергут дене.
4 Пӧръеҥ кӧргысӧ пӧлемым висен: тудын кужыт ден лопкытшо, храмын залже семынак, коло кынергут лийыныт. Тудо мыланем каласен: «Тиде – Святой деч святой вер».



5 Тудо храмын пырдыжшым висен – тудыжо куд кынергут кӱжгытан лийын. А йырым-йыр храм тӱрыштӧ улшо пӧлем-влакын лопкытышт ныл кынергут лийын.
6 Нине пӧлем-влак кум пачашыште, икте-весышт ӱмбалне, верланеныт, кажне пачашыште – кумло пӧлем. Храмын пырдыжше мучко лондем-шамычым ыштыме, ӱмбалнышт пӧлем-влакын кӱварышт киен, сандене нуным храм пырдыжыш пеҥгыдемден огытыл.
7 Храм тӱрыштӧ улшо пӧлем-влак кажне пачаш дене кумдаҥын кӱзеныт. Кӱшнӧ верланыше пӧлем-влак ӱлнӧ улшо-шамыч деч кумдарак лийыныт, да ӱлыл пачаш гыч кӱшылыш кыдалаш пачаш гоч кӱзеныт.*а
8 Мый ужынам: храм йыр кӱкшӧ площадке шога, пӧлем-влак тудын ӱмбалне лийыныт. Тудын кӱкшытшӧ – ик висыме пондо, куд кугу кынергут.

9-10 Пӧлем-влакын тӱжвал пырдыжышт вич кынергут кӱжгытан лийын. Храм тӱрыштӧ улшо пӧлем ден моло пӧлем коклаште храм йыр яра вер лийын, тудын лопкытшо – коло кынергут.
11 Храм тӱрыштӧ улшо пӧлем-влакын омсашт гыч тушко лекташ лийын: иктышт гыч – йӱдвеке, весышт гыч – кечывалвеке. Тиде яра верын лопкытшо вич кынергут лийын.



12 Храмын касвелнысе леведышдыме кумдыкыштыжо оралте лийын, тудын лопкытшо – шымле кынергут, кужытшо – индешле кынергут. Пырдыжын кӱжгытшӧ чыла вере вич кынергут лийын.
13 Тиде пӧръеҥ храмым висен: тудын кужытшо шӱдӧ кынергут лийын. Леведышдыме кумдыкын да тушто улшо оралте ден тудын пырдыжшын кужытышт тыгак шӱдӧ кынергут лийын.
14 Эрвелне храмын ончыл могырысо кумдыкын лопкытшо тыгак шӱдӧ кынергут лийын.



15 Вара тудо храм шеҥгелне леведышдыме кумдыкышто улшо оралтым висен. Тудын кужытшо, пырдыжшымат шотлаш гын, шӱдӧ кынергут лийын. Храмысе зал да кудывечыш лекме кыдеж
16 пу дене комыжлымо лийыныт. Омса лондем гыч ончаш гын, решоткан окна-влакын янакышт да кум пачашыште улшо пӧлем-шамычын пырдыжышт кӱвар гыч окна марте пу дене комыжлымо лийыныт. Окна-влак петырыме лийыныт.
17 Храм омса деч кӱшнӧ, тыгак чыла вере храм пырдыжлаште – кӧргыштат, тӱжвалнат – йырым-йыр радам дене сӱрет-влак лийыныт.
18 Тушто херувим ден пальме-шамычын сӱретышт лийын: кок херувим коклаште – пальме. Кажне херувимын кок чурийже лийын:
19 ик могырым пальме деке айдеме чурий, а вес могырым левын чурийже савырыме лийыныт. Пӱтынь храм мучко тыге лийын.
20 Херувим ден пальме-влакын сӱретышт храмысе залын пырдыжлаштыже кӱвар деч пурымо вер ӱмбалысе пырдыж марте лийыныт.
21 Храмыш пурымо омсан янакше-влак ныл лукан лийыныт. Святой деч святой верыш пурымаштат нуно тыгаяк лийыныт.
22 Жертвенник пу дене ыштыме лийын, кӱкшытшӧ – кум кынергут, кужытшо – кок кынергут. Тудын лукшо-влак, негызше да пырдыжше-влак пу дене ыштыме лийыныт. Ты пӧръеҥ мыланем каласен: «Тиде – Господь чурий ончылно шогышо ӱстел».
23 Храмыште да Святой деч святой верыште омса-влак кок могырыш почылтшан лийыныт.
24 Тыгай омса кокыт лийын, кажныже – почылтшо кок ужашан.
25 Тушто, храмын омсалаштыже, пырдыжысе семынак, херувим ден пальме-влакын сӱретышт лийыныт. Тӱжвалне, храмыш пурымо кыдеж ончылно, пу дене ыштыме леваш*б шоген.
26 Кыдежын пырдыжлаштыже кок могырымат решоткан аҥысыр окна ден пальме сӱрет-влак лийыныт. Храмын ӧрдыжысӧ пӧлемже-влак ӱмбалнат леваш-влак лийыныт.





*а 41:7 Еврей текстыште тыште мом возымым умылаш неле.

*б 41:25 Леваш – тыште: навес.




ПРОРОК ИЕЗЕКИИЛЬЫН КНИГАЖЕ

42 Глава

1 Иерей-влакын пӧлемышт. 15 Храм йыр улшо пырдыжым висат.

1 Вара тиде еҥ мыйым йӱдвел корно дене тӱжвал кудывечыш наҥгаен да леведышдыме кумдык да оралте ваштареш верланыше, йӱдвелне улшо пӧлем-влак деке конден.
2 Ты оралтыш йӱдвечын пуреныт, тудын кужытшо шӱдӧ кынергут, а лопкытшо витле кынергут лийын.
3 Тудо кӧргӧ кудывечысе коло кынергут лопкытан леведышдыме кумдык ден тӱжвал кудывечысе кӱм шарыман кӱвар ваштареш верланен да кум пачашан лийын, балкон-влак тушто икте-весышт ӱмбалне верланеныт.
4 Пӧлем-шамыч ончылно лу кынергут лопкытан да шӱдӧ кынергут кужытан коридор лийын. Пӧлем-влакын омсашт йӱдвелыш онченыт.
5 Кӱшыл пӧлем-шамыч аҥысыррак лийыныт, вет тушто коридор-влак ӱлыл ден кыдалаш пачашласе деч кугурак кумдыкым айленыт.
6 Нуно кум пачашыште верланеныт. Тушто кудывечысе гай меҥге-влак лийын огытыл, сандене пӧлем-шамыч ӱлыл гыч кыдалашыш, кыдалаш гыч кӱшылыш аҥысыремын кӱзеныт.
7 А тӱжвал кудывече могырым нине пӧлем-шамыч ончылно улшо саварын кужытшо витле кынергут лийын.
8 Вет тӱжвал кудывече тӱрыштӧ верланыше пӧлем-влакынат чумыр кужытышт витле кынергут лийын, а храм воктенысе пӧртын чумыр кужытшо шӱдӧ кынергутыш погынен.
9 Ӱлыл пӧлемлашке пурымо вер эрвел могырым лийын, тушкыжо тӱжвал кудывече гыч пуреныт.
10 Кудывечын кечывалвел могырыштыжо леведышдыме кумдык ден оралте ваштареш пӧлем-влак пырдыж кутынек верланеныт.
11 Нунын ончылно улшо коридор чыла шотыштат йӱдвелне улшо пӧлем-шамыч ончылнысо гаяк лийын – тыгаяк кужыт ден лопкытан, тыгаяк пурымо веран да кугытан.
12 Кечывалвелне улшо омса-влакат йӱдвелысе гаяк лийыныт. Пӧрт ончылно коридор лийын, тудын тӱрыштыжӧ – йӱдвелысе гаяк савар, а коридорын эрвел мучаштыже – пӧртыш пурымо вер.
13 Пӧръеҥ мыланем каласен: «Йӱдвелне да кечывалвелне улшо пӧлем-влак, кудышт храм воктенысе леведышдыме кумдык велыш ончат, святой улыт. Господь дек лишемше иерей-шамыч тушто поснак святой надырым кочкыт, тушко нуно поснак святой надыр-влакым пыштат: кинде надырым, сулык верч надырым, титак верч надырым. Тиде вер святой!
14 Кунам иерей-влак тушко пурат, служитлыме вургемыштым кудашмеке гына тушечын тӱжвал кудывечыш лектын кертыт, вет тиде вургемышт святой. Нуно вес вургемым чийышаш улыт, тидын деч вара гына калык деке лектын кертыт».



15 Храм кӧргым висен пытарымеке, тиде еҥ мыйым эрвел капка гоч луктын да йырым-йыр пырдыжын кужытшым висаш тӱҥалын.
16 Висыме пондо дене тудо эрвел могырым висен, тушто вичшӱдӧ кынергут лийын.
17 Вара йӱдвел могырым висен, тушто вичшӱдӧ кынергут лийын.
18 Кечывалвел могырым висен, тушто вичшӱдӧ кынергут лийын.
19 Тидын деч вара тудо касвел могырыш савырнен да висыме пондо дене вичшӱдӧ кынергутым висен луктын.
20 Тыге тудо храм йыр улшо пырдыжым чыла ныл могырымат висен. Кажне вел пырдыжын кужытшо вичшӱдӧ кынергут лийын. Тиде пырдыж святой верым святой огыл деч ойырен шоген.






ПРОРОК ИЕЗЕКИИЛЬЫН КНИГАЖЕ

43 Глава

1 Юмын чапше храмыш пӧртылеш. 13 Жертвенник да тудым святитлымаш.

1 Вара тудо мыйым эрвелыш ончышо капка деке конден,
2 да мый эрвечын лишемше Израиль Юмын чапшым ужынам. Тудын йӱкшӧ кугу вӱд лӱшкымӧ гай лийын, мланде Тудын чапше дене волгалтын.
3 Тиде кончымаш ондак ужмемсе гай лийын, чылт тунам ужмемсе гаяк, кунам мый олам пытарымым ончаш толынам – тыгаяк кончымашым мый Ховар эҥер воктене ужынам. Мый кумык возынам.
4 Господьын чапше эрвелыш ончышо капка гоч храмыш пурен.



5 Шӱлыш мыйым нӧлталын да кӧргӧ кудывечыш пуртен. Мый ужынам: Господьын чапше пӱтынь храмым темен.
6 Саде еҥ воктенем шоген, да мый храм гыч мылам Ала-кӧн ойлымыжым колынам.
7 Тудо каласен: «Айдеме эрге! Тыште Мыйын престол верем, йолым шындыме верем. Тыште Мый израиль эрге-влак коклаште курымеш илаш тӱҥалам. Израиль калык да тудын кугыжаже-влак тетла Мыйын святой лӱмем ны яжарланымаш дене, ны колышо кугыжа-шамычлан шогалтыме чапкӱ-влакым шотлымышт дене шӱктараш огыт тӱҥал.
8 Нуно шке лондемыштым Мыйын лондемем воктене, омсаянакыштым Мыйын омсаянакем воктене шогалтеныт – Мыйын да нунын коклаште лач пырдыж лийын! Мыйын святой лӱмем нуно йырнык пашашт дене шӱктареныт, сандене Мый нуным кугу шыдем дене пытаренам.
9 А ынде нуно Мыйын ончылнем яжарланымыштым чарнат, колышо кугыжа-влакын капыштым кораҥдат, да Мый нунын коклаште курымеш илаш тӱҥалам.



10 Айдеме эрге! Тиде храм нерген Израиль калыклан каласкале – тек нуно осал пашашт деч вожылыт да тиде храмын могай улмыжым шымлат.
11 Чыла мом ыштымышт деч вожылыт гын, нунылан храмын кузе чоҥалтмыжым, могай ужашла гыч шогымыжым, тудын пурымо ден лекме верлажым, нунын кузе коймыштым, тудын шотышто палемдыме кӱштымаш ден пунчал-влакым умылтаре. Чыла тидым нунын шинча ончылнышт возо. Тек нуно храмын кузе ышталтмыжым шарнат да тудын дене кылдалтше чыла пунчалым шуктен шогат.
12 Теве храм шотышто закон: курык вуй да тудын йыр улшо кумдык – святой деч святой вер. Тиде – храм шотышто закон».



13 Теве жертвенникын кужу кынергут дене висыме кугытшо – тидыже тыглай кынергут деч ик сово лопкытлан кугурак: негызын*а кӱкшытшӧ – ик кынергут, лопкытшат – ик кынергут. Негызым чыла могырымат шеч лопкытан вая авырен. А жертвенникын кӱкшытшӧ тыгай лийын:
14 мландыште улшо негыз гыч ӱлыл лондем марте – кок кынергут, ӱлыл лондемын лопкытшо – ик кынергут; ӱлыл лондем гыч кӱшыл лондем марте – ныл кынергут, а кӱшыл лондемын лопкытшо – ик кынергут.
15 Жертвенник ӱмбал ныл кынергут кӱкшытан лийын, тушечын ныл тӱкӧ нӧлталт шоген.
16 Тудо ныл лукан лийын: кужыт ден лопкытшо – латкок кынергут.
17 Жертвенникын ӱмбал кумдыкшо латныл кынергут кужытан да латныл кынергут лопкытан лийын, тудым пел кынергут лопкытан вая авырен шоген. Тудын йырже ик кынергут лопкытан негыз лийын. Жертвенникыш кӱзымӧ тошкалтыш эрвел могырым шоген.



18 Тудо мыланем каласен: «Айдеме эрге! Господь Юмо тыге ойла: теве жертвенник шотышто кӱштымаш. Тудо кечын, кунам ӱмбалныже йӱлалтен пуымо надырым кондаш да ӱмбакше вӱрым йоктараш манын, тиде жертвенник чоҥымо лиеш,
19 Левий тукым гыч улшо Садок урлыкысо иерей-влаклан, кӧмыт Мыланем служитлаш Мый декем лишемын кертыт, – ойла Господь, – сулык верч надырым кондаш кӱтӱ гыч самырык ӱшкыжым пу.
20 Тудын вӱржым нал да жертвенникын ныл тӱкыжым, ӱмбал кумдыкшын ныл лукшым да ваяжым шӱралте. Тыге тый жертвенникым эрныктет да святитлет.
21 Сулык верч кондымо ӱшкыжым нал да храм кумдыкысо палемдыме верыште, святой вер деч ӧрдыжтӧ, йӱлалте.
22 Вес кечын сулык верч надырлан кӱтӱ гыч экшыкдыме казатагам кондо, тек жертвенникым ӱшкыж дене эрныктыме семынак эрныктат.
23 Жертвенникым эрныктымеке, кӱтӱ гыч экшыкдыме самырык ӱшкыж ден тагам кондо.
24 Нуным Господь ончыко шогалте, тек иерей-влак ӱмбакышт шинчалым шават да Господьлан йӱлалтен пуымо надыр шотеш кондат.
25 Сулык верч надырлан кажне кечын ик казатага дене шым кече кондо, тек тыгак кажне кечын кӱтӱ гыч экшыкдыме ик ӱшкыж ден тагам кондат.
26 Жертвенникым нуно шым кече эрныктышаш да святитлышаш улыт. Тыге тудо святой лиеш, да тудым кучылтын кертыт.
27 Нине кече деч вара, кандашымше кечын да варажат, иерей-влак жертвенникыште тендан йӱлалтен пуымо надырда ден тауштымо надырдам кондаш тӱҥалыт. Тунам Мый тендан деке поро лиям, – ойла Господь Юмо».





*а 43:13 Негыз – тидым канаве манынат умылаш лиеш.

1 Эрвел капка шотышто кӱштымаш. 4 Храмыш пурен кертше еҥ-влак. 10 Левит-влак иерей паша деч кораҥдыме улыт. 15 Иерей-шамычлан пуымо кӱштымаш-влак.

1 Вара тиде еҥ мыйым мӧҥгеш храмын эрвелыш ончышо тӱжвал капкаж деке конден. Капка петырыме лийын.
2 Господь мыланем каласен: «Тиде капка петырыме кодеш, тек тудым огыт поч. Тиде капка гоч ик айдемат ынже пуро, вет тудын гоч Господь, Израильын Юмыжо, пурен. Тудо петырыме кодеш.
3 Эл вуйлатыше гына, Господь ончылно киндым кочкаш манын, капка оралте кӧргыштӧ шинчен кертеш. Тудо тушко ончыл кыдеж гоч пура да мӧҥгеш тыгак лектеш».



4 Вара тудо йӱдвел капка гоч мыйым храм ончыко конден. Мый ужынам: Господьын храмжым Тудын чапше темен, да мый кумык возынам.
5 Господь мылам каласен: «Айдеме эрге! Чыла, мом шинчат ужеш да пылышет колеш, ушышкет пыште: Мый тылат Господьын пӧртшӧ шотышто палемдыме кӱштымаш ден пунчал-влакым каласем. Кӧмыт храмыш пурен кертыт, а кӧмыт святой верыш пурышаш огытыл – сайын шарне.
6 Израильын вуянче калыкшылан каласе: ”Господь Юмо тыге ойла: сита тыланда, Израиль калык, йырнык пашам ыштылаш!
7 Кунам Мыланем кочкышым – коя ден вӱрым – конденда, те Мыйын храмышкем йот еҥ-влакым, кӧмытын шӱмышт да капышт пӱчдымӧ,*а пуртенда да тудым шакшыленда. Тӱрлӧ йырнык пашада дене те Мыйын ойпидышем пудыртенда.
8 Мыйын святой верыштем те служитлен огыдал, шке олмешда йот еҥ-влакым шогалтенда”.
9 Тыге Господь Юмо ойла: пӱчдымӧ шӱм ден пӱчдымӧ капан нимогай йот еҥ, кеч тудо Израиль эрге-влак коклаште ила, Мыйын святой верышкем пурышаш огыл.



10 А Израильын чын корно гыч кораҥмыж жапыште Мый дечем кораҥше левит-шамыч, кӧмыт, Мыйым коден, шояк юмо-влак почеш каеныт да йомын коштыныт, шке сулыкыштлан мутым кучат.
11 Но Мыйын святой верыштем нуно служитлен кертыт – храм капкам оролаш, храм пелен тӱрлӧ сомылым шукташ тӱҥалыт. Нуно калыкын йӱлалтен пуымо да моло надыржым шӱшкылаш, калыклан полшен шогаш тӱҥалыт.
12 Вет нуно калыкын лӱмжӧ дене нунын шояк юмышт-влаклан служитленыт да Израиль калыклан сулыкыш пураш амал лийыныт, сандене Мый нунын ӱмбаке кидем нӧлталынам, – ойла Господь Юмо, – нуно шке осал пашаштлан мутым кучаш тӱҥалыт.
13 Тек нуно Мый декем огыт лишем, Мыйын иерей-влакем огыт лий, нимо святой деке, нимогай эн святой деке огыт лишем. Ыштыме чыла йырныкыштлан нуно намысыш пурат.
14 Мый нуным храмым оролаш, тушто ыштышаш чыла сомылым шукташ шогалтем.



15 А Левий тукым гыч улшо Садок урлыкысо иерей-влак, кӧмыт Израиль эрге-шамычын Мый дечем кораҥмышт жапыште Мыйын святой верыштем ӱшанлын служитленыт, нуно Мылам служитлаш ончыкем лишемын кертыт. Мыланем коя ден вӱрым кондаш манын, нуно Мыйын ончылнем шогаш тӱҥалыт, – ойла Господь Юмо. –
16 Мыйын святой верышкем нуно гына пураш тӱҥалыт. Нуно гына, Мыланем служитлаш да чыла ыштышаш пашам шукташ манын, Мылам погымо ӱстел дек лишемын кертыт.
17 Кӧргӧ кудывечын капкашкыже пурымышт годым нуно ӱмбакышт йытын вургемым чийышаш улыт. Кӧргӧ кудывечын капкаштыже але храм кӧргыштӧ служитлымышт годым нунын ӱмбалне меж вургем лийшаш огыл.
18 Вуйыштышт йытын вуйчием лийшаш, йымал вургемыштат йытын дене ыштыме лийже. Мо пӱжвӱдым луктеш, тыгайым нуно чийышаш огытыл.
19 А кунам тӱжвал кудывечыш калык деке лекташ кӱлеш, нуно служитлыме вургемыштым кудашшаш да святой пӧлемеш кодышаш улыт. Святой вургемышт деке тӱкнымӧ дене калык ынже святитлалт манын, нуно вес вургемым чийышаш улыт.
20 Тек нуно вуйыштым огыт нӱжӧ, но кужу ӱпымат огыт кушто – нуно ӱпыштым пӱчшаш улыт.
21 Кӧргӧ кудывечыш пурымо деч ончыч ик иереят аракам йӱшаш огыл.
22 Нуно тулык ватым але ойырлышым марлан налшаш огытыл. Израиль калык гыч ӱдыръеҥым але иерейын тулык ватыжым гына марлан налын кертыт.
23 Тек нуно Мыйын калыкем святой арверым святой огыл деч ойырен мошташ туныктат, мо ару огыл да мо ару – умылтарен шогат.
24 Иерей-шамыч ӱчашымашым лукшо паша-влакым лончылышаш да кӱштымаш-влакем почеш судитлышаш улыт. Нуно Мыйын чыла пайремем шотышто закон ден пунчал-влакем шуктен шогышаш да шуматкече-влакемын святой улмыштым шотлен илышаш улыт.
25 Колышо кап деке лишемме дене иерей шкенжым амыртышаш огыл. Лач ача ден аважлан, эрге ден ӱдыржылан, иза ден шольыжлан, марлан кайыдыме ака ден шӱжаржылан кӧра гына тудо шкенжым амыртен кертеш.
26 Тидын деч вара, эрналтме йӱлам эртымеке, тудо эше шым кече вучышаш.
27 Тудо кечын, кунам святой верыш кая да кӧргӧ кудывечысе святой верышке служитлаш пура, тудо сулык верч надырым кондышаш, – ойла Господь Юмо. –
28 Иерей-влакын пайышт Мый улам. Нунылан Израильыште мланде ужашым ида пу, Мый нунын ужашышт улам.
29 Кинде надыр, сулык верч надыр да титак верч надыр нунын кочкышышт лиеш. Тыгак Израильыште мом Господьлан посна ойырен пӧлеклат, тидат нунын лиеш.
30 Надыр шотеш кондымо икымше саскада гыч эн сайже, чыла тӱрлӧ пӧлекда иерей-влакын лийыт. Икымше йоҥыштымо ложашдамат иерейлан пуыза, тунам пӧртда ӱмбалне суап лиеш.
31 Кайык ден вольыкым, кудышт коленыт але нуным янлык кушкед пуштын – тыгай шылым иерей-влак кочшаш огытыл.





*а 44:7 Пӱчдымӧ шӱм – тыште Юмым колыштдымо еҥ-влак нерген ойлалтеш.




ПРОРОК ИЕЗЕКИИЛЬЫН КНИГАЖЕ

45 Глава

1 Мландын святой ужашыже. 9 Нелыт ден йоҥгытым висымаште чын висам кучылтса. 13 Юмылан кондымо надыр да Господьын пайремже-влак.

1 Кунам те шерева почеш мландым пайлаш тӱҥалыда, Господьлан святой мланде ужашым ойырыза. Тудын кужытшо коло вич тӱжем кынергут, лопкытшо коло тӱжем кынергут*а лийже. Тиде мланде пӱтынек святой лиеш.
2 Тушто святой верлан ныл могырым вичшӱдӧ кынергут кужытан мланде ужаш ойырымо лийшаш. Тудын йыр эше витле кынергут лопкытан яра мланде кодшаш.
3 Святой мланде ужашыште коло вич тӱжем кынергут кужытан, лу тӱжем кынергут лопкытан мланде ужашым ойырыза. Тыште святой вер, святой деч святой вер, лиеш.
4 Тиде святой мланде ужаш святой верыште служитлыше иерей-влакын мландышт лиеш. Господьлан служитлаш манын, нуно Тудын ончыко толыт. Тыште нунын пӧртышт да тыштак святой вер лийыт.



5 А коло вич тӱжем кынергут кужытан да лу тӱжем кынергут лопкытан вес мланде ужаш храмыште служитлыше левит-влаклан лиеш. Тиде нунын мландышт, илыме верышт лиеш.
6 Святой мланде ужаш воктене вич тӱжем кынергут лопкытан да коло вич тӱжем кынергут кужытан мланде ужашым олалан пуыза. Тиде мланде уло Израиль калыкын лиеш.
7 Эл вуйлатышылан мланде ужашым кок могырым пуыза: святой мланде ужаш воктене да олалан ойырымо мланде ужаш воктене. Тудо касвел могырым касвелкыла, эрвел могырым эрвелкыла шуйнаш тӱҥалеш. Кужытшо Израильын ик тукымысо мланде ужашыж дене икгай лиеш, элын касвел чекше деч эрвел чекше марте шуйнаш тӱҥалеш.
8 Тиде мланде Израильыште тудын лиеш. Тек Мыйын вуйлатышем-влак Мыйын калыкем тетла огыт шыгыремдыл, тек Израиль калыкын тукымжо-влаклан шке мланде ужашыштышт озаланаш эрыкым пуат.



9 Господь Юмо тыге ойла: сита, Израиль вуйлатыше-влак! Шыгыремдыме ден пызырымыдам чарныза, чын паша ден чынлыкым ыштыза! Мыйын калыкемым шке мландыж гыч поктымым чарныза, – ойла Господь Юмо. –
10 Тек тендан чын виса, чын ефа да чын бат лийыт.
11 Ефа ден бат икгай йоҥгытан лийшаш улыт. Ик батыш хомерын ик луымшо ужашыже, ефаш хомерын ик луымшо ужашыже пурыжо. Ефанат, батынат йоҥгытыштым хомер дене висышаш улыт.
12 Ик сикльыште – коло гера. Коло сикль, коло вич сикль да латвич сикль пырляже ик мине лиеш.



13 Теве могай пӧлекым те кондышаш улыда: кажне хомер шыдаҥ гыч – ефан кудымшо ужашыжым, кажне хомер шож гыч – ефан кудымшо ужашыжым.
14 Олив ӱйым тынар пуаш палемдыме: кажне кор гыч батын луымшо ужашыжым. Ик корышто, хомер семынак, лу бат.
15 А Израильын кӱтымӧ верлаж гыч – кажне кокшӱдӧ вуй шорык деч иктым. Калыкым эрныкташ манын, чыла тидым кинде надырлан, йӱлалтен пуымо надырлан да татулык надырлан кондыман, – ойла Господь Юмо. –
16 Уло калык тиде пӧлек-влакым Израиль вуйлатышын кидышкыже пуышаш.
17 А пайрем, у тылзе да шуматкече-влак годым – Израиль калыкын чыла пайремже годым – йӱлалтен пуымо надырым, кинде надырым да йошкар арака надырым эл вуйлатыше конден шогышаш. Израиль калыкым эрныкташ манын, тудо сулык верч надырым, кинде надырым, йӱлалтен пуымо надырым, татулык надырым конден шогышаш.



18 Господь Юмо тыге ойла: икымше тылзын икымше кечынже кӱтӱ гыч экшыкдыме самырык ӱшкыжым нал да святой верым эрныкте.
19 Тек иерей тиде сулык верч надырын вӱржым налеш да храмыш пурымо омсан янакше-влакым, жертвенникын кӱшыл кумдыкшын ныл лукшым, кӧргӧ кудывечысе капка меҥге-шамычым шӱралта.
20 Тыгак кӧмыт лӱмын огыл але палыде сулыкыш пуреныт – тыгай еҥ-влак верч тиде тылзын шымше кечынже тидымак ыштыза. Тыге те храмым эрныктеда.



21 Икымше тылзын латнылымше кечынже Кугече пайрем тӱҥалшаш. Тудым шым кече пайремлыза, шергиндым кочса.
22 Тек пайремын икымше кечынже эл вуйлатыше шкенжын верч да элысе уло калык верч самырык ӱшкыжым сулык верч надырлан конда.
23 Тиде шым кече жапыште тудо Господьлан йӱлалтен пуымо надыр шотеш кажне кечын экшыкдыме шым самырык ӱшкыж ден шым тагам, тыгак сулык верч надырлан кажне кечын ик казатагам кондышаш.
24 Кинде надыр тыгай лийшаш: кажне ӱшкыжлан – ик ефа ложаш, кажне тагалан – ик ефа ложаш, а кажне ефа ложашлан – ик гин олив ӱй.
25 Шымше тылзын латвизымше кечынже тӱҥалше пайрем годымат эл вуйлатыше тиде надыр-влакымак шым кече кондышаш: сулык верч тыгаяк надырым, тыгаяк йӱлалтен пуымо надырым, тыгаяк кинде надырым, тынарак олив ӱйым.





*а 45:1 Еврей текстыште «лу тӱжем кынергут».

1 Господьын пайремже-влак (умбакыже). 16 Эл вуйлатышын мландыжым югыпого семын кодымо шотышто закон. 19 Храмын кочкаш шолтымо верже-влак.

1 Господь Юмо тыге ойла: кӧргӧ кудывечысе эрвел капка куд паша кече жапыште петырыме лийшаш. А шуматкечын да у тылзе кечын тудым почман –
2 эл вуйлатыше тӱжвал кудывече гоч капка оралтысе ончыл кыдежыш пура да омса янак воктеке шогалеш. Иерей-влак тудын йӱлалтен пуымо надыр ден татулык надыржым кондат. Тудо капка лондемыште Господьлан вуйжым сава да мӧҥгеш лектеш, а капка кас марте почмо кодеш.
3 Тек элысе калыкат шуматкече ден у тылзе годым тиде капкаш пурымо вер воктене Господьлан вуйжым сава.
4 Эл вуйлатыше шуматкечын Господьлан йӱлалтен пуымо надыр шотеш экшыкдыме куд пача ден ик тагам кондышаш.
5 Тага пелен пуышаш кинде надыр ик ефа ложаш лийшаш, а пача-влак пелен – мынярым вуйлатыше пуа. Кажне ефалан ик гин олив ӱй кӱлеш.
6 У тылзе кечын эл вуйлатыше надырлан экшыкдыме ик самырык ӱшкыжым, куд пачам да ик тагам кондышаш.
7 Кинде надырже тыгай лийшаш: ӱшкыжлан – ик ефа ложаш, тагалан – ик ефа ложаш, а пача-влаклан – мыняр шона, тунаре. Кажне ефалан ик гин олив ӱй кӱлеш.
8 Капкашке вуйлатыше ончыл кыдеж гоч пурышаш да тудын гочак лекшаш.



9 Пайрем-влак годым, кунам элысе калык Господьын чурийже ончыко вуйым саваш толеш, йӱдвел капка гоч пурышо еҥ тек кечывалвел капка гоч, а кечывалвел капка гоч пурышо йӱдвел капка гоч лектеш. Нигӧ пурымо капкаж гоч мӧҥгеш лекшаш огыл, тек чыланат ваштареш улшо капка гоч лектыт.
10 Эл вуйлатыше нунын дене пырля лийшаш. Кунам калык пура – тудат пурышаш, кунам калык лектеш – тудат лекшаш.
11 Пайрем годым да палемдыме посна кечылаште вуйлатышын кинде надырже тыгай лийшаш: кажне ӱшкыжлан – ик ефа ложаш, кажне тагалан – ик ефа ложаш, а пача-влаклан – мыняр шона, тунаре. Кажне ефа ложашлан ик гин олив ӱй кӱлеш.
12 А эл вуйлатыше Господьлан йӱлалтен пуымо надырым але татулык надырым шке кумылын кондынеже гын, тек тудлан эрвел капкам почыт, да тудо шке надыржым шуматкечын кондымо надыр семын конда. Вара тудо тушеч лектеш, почешыже капкам петырышаш улыт.



13 Господьлан кажне кечын йӱлалтен пуымо надыр шотеш экшыкдыме икияш пачам кондыман, тудым кажне эрдене кондыман.
14 Тудын дене пырля кажне эрдене кинде надырлан ефан ик кудымшо ужашыже эн сай ложашым кондыман, тушко гинын кумшо ужашыже олив ӱйым ешарыман. Господьлан конден шогымо кинде надыр шотышто теве тыгай пунчал, те тудым курым-курымеш шуктен шогышаш улыда.
15 Йӱлалтен пуымо надырлан пачам, тыгак кинде надырым да олив ӱйым тек кажне эрдене конден шогат.



16 Господь Юмо тыге ойла: эл вуйлатыше шке эргыж-влак кокла гыч иктажшылан мландым пӧлекла гын, тиде мланде ты эргын эргыж-шамычланак кодеш. Тиде мланде нунын тукым гыч тукымыш куснышо мландышт лиеш.
17 Но вуйлатыше шке мландыжым иктаж кулжылан пӧлекла гын, кул тиде мланде дене эрыкыш лекме ий марте веле озалана. Тидын деч вара мланде угыч вуйлатышын лиеш. Югыпого семын тудо вуйлатышын эргыж-влаклан гына куснен кертеш.
18 Калыкым поктен колтен, вуйлатыше нунын тукым мландыштым шкаланже налын ок керт. Эргыж-влаклан тудо шке мландыжым гына пуэн кертеш. Мыйын калыкем кокла гыч нигӧм шке мландыж гыч поктен ынышт колто».



19 Вара саде пӧръеҥ мыйым капка воктенысе пурымо вер гоч иерей-влакын йӱдвелкыла ончышо пӧлемышт деке конден. Тушто, нунын касвел могырыштышт, посна вер лийын.
20 Тудо мылам каласен: «Тыште иерей-шамыч титак верч надыр ден сулык верч надырым шолтышаш, кинде надырым кӱэштшаш улыт. Святой надыр деке тӱкнымӧ дене калык ынже святитлалт манын, нине надырым тӱжвал кудывечыш лукташ ок лий».
21 Вара саде еҥ мыйым тӱжвал кудывечыш луктын да тудын ныл лукыштыжо коштыктен. Мый ужынам: кудывечын кажне лукыштыжо эше изи кудывече лийын.
22 Тӱжвал кудывечын ныл лукыштыжо улшо нине изи кудывече-влак печылен налме лийыныт. Нунын кужытышт – нылле кынергут, лопкытышт – кумло кынергут. Ныл лукыштат нуно икгай кугытан лийыныт.
23 Кажне кудывече кӧргым кӱ савар авырен, а савар кӧргыштӧ возак-влак вераҥдыме лийыныт.
24 Тудо мыланем каласен: «Тиде кочкаш шолтымо вер-влак улыт, храм пелен служитлыше-шамыч тыште калыкын кондымо надырже-влакым шолташ тӱҥалыт».

1 Храм йымач йогышо вӱд. 13 Мланде чек.

1 Тидын деч вара саде пӧръеҥ мыйым мӧҥгеш храмыш пурымо вер деке конден. Мый ужынам: храм лондем йымачын вӱд йыргыктен лектеш. Тудо эрвелкыла йоген, вет храм эрвел могырыш ончен. Вӱд жертвенник деч кечывалвелныла, храмын пурла могыржо йымач, йоген лектын.
2 Вара тудо мыйым йӱдвел капка гоч луктын да тӱжвачын эрвел капка деке конден. Мый ужынам: пурла могырым вӱд йога.
3 Пӧръеҥ эрвел могырыш каен, кидыштыже висыме кандыра лийын. Тӱжем кынергутым висымеке, тудо мыйым вӱд гоч наҥгаен – вӱд йолшакляка марте лийын.
4 Вара эше тӱжем кынергутым висен да мыйым вӱд гоч наҥгаен – тудыжо пулвуй марте лийын. Эше тӱжем кынергутым висен да мыйым наҥгаен – вӱд кыдал марте лийын.
5 Тудо эше тӱжем кынергутым висен, но ынде йогын тыгай кугу да келге лийын, тудым йолын вончен кертын омыл, ийын лекташ кӱлын. Тиде йогыным вончен лекташ лийын огыл.



6 Тудо мыланем каласен: «Айдеме эрге, ужыч мо?» Вара мыйым мӧҥгеш тиде йогынын серышкыже конден.
7 Тушко пӧртылмеке, мый йогынын кок серыштыжат пеш шуко пушеҥгым ужынам.



8 Тудо мыланем каласен: «Тиде вӱд эрвел кундем могырыш йога да тӧрверыш вола. Тушечын Шинчалан теҥызыш йоген пура, да тудыжын вӱдшӧ саемеш.
9 Кушко вӱд йоген мия, тушто тӱрлӧ илыше чонан-влак шолаш тӱҥалыт да пеш шуко кол лиеш. Вет тиде вӱд тусо вӱдым саемда: кушто тиде вӱд йога, тушто чылажат илаш тӱҥалеш.
10 Теҥыз серыште колызо-влак Ен-Геди деч Эглаим марте шогаш да вапшыштым шарен кошташ тӱҥалыт. Кугу теҥызыште улмо семын тушто шуко тӱрлӧ кол лиеш.
11 Но куп ден пӱялаште вӱд ок саем, нуно шинчаланак кодыт.
12 Тиде йогынын кок серыштыжат саскам пуышо тӱрлӧ пушеҥге кушкаш тӱҥалеш. Нунын лышташышт ок лывыжге, саскашт нигунам ок пыте. Вӱд нунын дек святой вер гыч йоген мия, сандене пушеҥге-влак саскам кажне тылзын пуаш тӱҥалыт. Нунын саскашт кочкыш, а лышташышт эм лийыт».



13 Господь Юмо тыге ойла: «Теве чек-влак, нунын почеш те мландым Израильын латкок тукымжылан шеледышаш улыда. Иосиф кок ужашым налеш.
14 Тукым-влак коклаште мландым иктӧр шеледыза. Кидем нӧлталын, Мый тудым ача-кочада-шамычлан пуаш сӧренам. Тудо тендан тукым мландыда лиеш.



15 Теве тиде мландын чекше-влак. Йӱдвелне чек Кугу теҥыз деч тӱҥалеш да Хетлон корно дене Лево воктечын Цедад,
16 Лево-Хамат, Берот да Сивраим дек – Сивраимже Дамаск ден Емаф кокласе чекыште верланен, – вара Авран чек дене улшо Гацар-Тихон дек шуйна.
17 Тыгеракын, чек теҥыз деч Гацар-Енан марте шуйна. Тудо Дамаскын чекше дене кая, Емаф кундем йӱдвелне кодеш. Теве йӱдвел чек.
18 Эрвел чек Авран ден Дамаск коклаште тӱҥалеш, умбакыже Галаад ден Израиль мланде кокла гыч Иордан дене эрвел теҥыз деке, вара Тамар деке кая. Теве эрвел чек.
19 Кечывалвел чек Тамар деч Мерива-Кадесын вӱдшӧ дек, вара йогын дене Кугу теҥыз деке кая. Теве кечывалвел чек.
20 Касвел чеклан Кугу теҥыз шотлалтеш, тудо кечывалвел чек гыч Лево-Хамат ваштареш улшо вер марте шуйна. Теве касвел чек.



21 Тиде мландым шке коклаштыда Израиль тукым еда шеледыза.
22 Тудым шкаланда да йот калык еҥ-влаклан, кӧмыт тендан коклаште илат да тыланда йочам шочыктеныт, шерева почеш пайлыза. Нуно шке калыкдан еҥже дене иктӧр лийшаш улыт, Израиль тукым-влак коклаште нунынат пайышт лийшаш.
23 Йот калык еҥ могай тукым мландыште ила, тудлан пайым тушто пуыза, – ойла Господь Юмо.






ПРОРОК ИЕЗЕКИИЛЬЫН КНИГАЖЕ

48 Глава

1 Шым тукым коклаште мландым пайлымаш. 8 Святой мланде ужаш. 23 Кодшо вич тукым коклаште мландым пайлымаш. 30 Иерусалимын капкаже-влак.

1 Теве тукым-влакын лӱмышт.


 Йӱдвелне чек Хетлон корно дене Лево-Хаматыш, вара Гацар-Енаныш кая. Тудо Дамаск да Емаф кундем воктечын эрта. Чыла тиде мланде эрвел гыч касвел марте – Данын мландыже.
2 Данын мландыж деч кечывалвелкыла, эрвел гыч касвел марте – Асирын мландыже.
3 Асирын мландыж деч кечывалвелкыла, эрвел гыч касвел марте – Неффалимын мландыже.
4 Неффалимын мландыж деч кечывалвелкыла, эрвел гыч касвел марте – Манассийын мландыже.
5 Манассийын мландыж деч кечывалвелкыла, эрвел гыч касвел марте – Ефремын мландыже.
6 Ефремын мландыж деч кечывалвелкыла, эрвел гыч касвел марте – Рувимын мландыже.
7 Рувимын мландыж деч кечывалвелкыла, эрвел гыч касвел марте – Иудан мландыже.



8 Иудан мландыж деч кечывалвелкыла, эрвел гыч касвел марте – святой мланде ужаш. Тудын лопкытшо – коло вич тӱжем кынергут, а эрвел гыч касвелкыла висаш гын, кужытшо тукым мланде-влак дене икгай. Тиде мланде покшелне храм лиеш.
9 Господьлан ойырымо мландын кужытшо коло вич тӱжем кынергут, лопкытшо лу тӱжем кынергут*а лиеш.
10 Тыште иерей-влаклан ойырымо святой мланде ужаш лиеш. Тудын кужытшо йӱдвелне коло вич тӱжем кынергут, касвелне лопкытшо лу тӱжем кынергут, эрвелне лопкытшо лу тӱжем кынергут да кечывалвелне кужытшо коло вич тӱжем кынергут. Тушто Господьын храмже шогаш тӱҥалеш.
11 Тиде мланде святитлен шогалтыме Садок урлык иерей-влаклан лиеш. Израиль эрге-шамычын Мый дечем кораҥмышт жапыште нуно Мыланем ӱшанлын служитленыт, левит-влак семын Мыйым коден каен огытыл.
12 Святой мланде ужаш гыч тиде мланде ужаш, святой деч святой мланде ужаш, нунын лиеш. Тудо левит-влакын мландышт воктене верлана.
13 Левит-шамыч мландым иерей-влакын мландышт воктене налыт. Тудын кужытшо – коло вич тӱжем кынергут, лопкытшо – лу тӱжем кынергут. Тиде мландын чумыр кужытшо коло вич тӱжем кынергут, лопкытшо коло тӱжем кынергут лиеш.
14 Тиде мландым нуно ужаленат, вашталтенат огыт керт. Тудо вес кидыш вончышаш огыл, вет тудо – Господьын святой мландыже.



15 А кодшо вич тӱжем кынергут лопкытан да коло вич тӱжем кынергут кужытан мланде олаште илыше-влаклан лиеш. Тыште илыме вер ден пасу-влак лийыт, нунын покшелнышт – ола.
16 Олан кугытшо тыгай: йӱдвел могыр – ныл тӱжемат вичшӱдӧ кынергут, кечывалвел могыр – ныл тӱжемат вичшӱдӧ кынергут, эрвел могыр – ныл тӱжемат вичшӱдӧ кынергут да касвел могыр – ныл тӱжемат вичшӱдӧ кынергут.
17 Йырым-йыр олам пасу-влак авыраш тӱҥалыт: йӱдвелке – кокшӱдӧ витле кынергут, кечывалвелке – кокшӱдӧ витле кынергут, эрвелке – кокшӱдӧ витле кынергут да касвелке – кокшӱдӧ витле кынергут.
18 А святой мланде ужаш воктене кодшо мландын лектышыже олаште пашам ыштыше-влаклан кочкыш лиеш. Тиде мланде эрвелкыла лу тӱжем кынергутлан да касвелкыла лу тӱжем кынергутлан шуйна.
19 Олаште пашам ыштыше-шамыч Израильын чыла тукымжо гыч лийыт, нуно тиде мландым курал-ӱден кертыт.
20 Посна ойырымо тиде мланде ужаш – святой мланде ужаш да олан мландыже – ныл могырымат икгай лиеш: кужытшо ден лопкытшо – коло вич тӱжем кынергут дене.



21 Моло мланде, кудо святой мланде ужаш ден ола мландын кок велныже кодеш, эл вуйлатышылан лиеш. Коло вич тӱжем кынергут лопкытан ик мланде ужашыже эрвелкыла чек дек шумеш шуйна, тыгак коло вич тӱжем кынергут лопкытан вес мланде ужашыже касвелкыла чек дек шумеш шуйна. Тиде мланде-влакын чумыр кужытшо тукым мланде дене икгай лиеш. Покшелне храм улман святой мланде ужаш верлана.
22 Тыгеракын, левит-влакын мландышт да олан мландыже эл вуйлатышын мландыж покшелне верланат. Иуда ден Вениаминын мланде чекышт коклаште улшо мланде эл вуйлатышылан лиеш.



23 Кодшо тукым-влакын мландышт.


 Эрвел гыч касвел мучаш марте Вениаминын мландыже лиеш.
24 Вениаминын чекше деч кечывалвелкыла, эрвел гыч касвел мучаш марте – Симеонын мландыже.
25 Симеонын чекше деч кечывалвелкыла, эрвел гыч касвел мучаш марте – Иссахарын мландыже.
26 Иссахарын чекше деч кечывалвелкыла, эрвел гыч касвел мучаш марте – Завулонын мландыже.
27 Завулонын чекше деч кечывалвелкыла, эрвел гыч касвел мучаш марте, Гадын мландыже лиеш.
28 Гадын чекше, пӱтынь мландын кечывалвел чекше, Тамар деч Мерива-Кадесын вӱдшӧ дек кая, вара йогын дене – Кугу теҥыз деке.
29 Теве тиде мландым те Израиль тукым-влаклан шерева почеш шеледен пуэда, нунын кучен илыме мландышт тыгай лийыт, – ойла Господь Юмо.



30 Теве ола гыч лекме вер-влак. Йӱдвел могырым, кудыжын кужытшо ныл тӱжем вичшӱдӧ кынергут,
31 кум капка лиеш: Рувим капка, Иуда капка да Левий капка. Капка-шамыч Израиль тукым-влакын лӱмышт дене лӱмдымӧ лийыт.
32 Эрвел могырым, кудыжын кужытшо ныл тӱжем вичшӱдӧ кынергут, кум капка лиеш: Иосиф капка, Вениамин капка, Дан капка.
33 Кечывалвел могырым, кудыжын кужытшо ныл тӱжем вичшӱдӧ кынергут, кум капка лиеш: Симеон капка, Иссахар капка, Завулон капка.
34 Касвел могырымат, кудыжын кужытшо ныл тӱжем вичшӱдӧ кынергут, кум капка лиеш: Гад капка, Асир капка, Неффалим капка.
35 Ола йыр шуйналтше пырдыжын чумыр кужытшо латкандаш тӱжем кынергут лиеш. Тудо кече гыч олан лӱмжӧ тыгай лиеш: ”Тушто Господь”».





*а 48:9 Але «коло тӱжем кынергут».

Даниил – Навуходоносор кугыжан полатыштыже.

1 Иуда кугыжа Иоакимын кумшо ий вуйлатымыж годым Вавилон кугыжа Навуходоносор Иерусалим деке толын да тудым авырен налын.
2 Господь тудын кидыш Иуда кугыжа Иоакимым да Юмын пӧртысӧ ате-ӱзгарын икмыняр ужашыжым пуэн. Навуходоносор ате-ӱзгарым Сеннаар мландыш, шке юмыжын пӧртышкыжӧ, наҥгаен да юмыжын поянлык аралыме верышкыже пыштен.

3-4 Кугыжа Асфеназлан, шке евнухшо-влакын вуйлатышыштлан, кӱштымашым пуэн – тек тудо Израиль эрге-влак кокла гыч, кугыжа тукым да лӱмлӧ моло тукым кокла гыч, рвезе-влакым ойырен конда. Нунышт нимогай капкыл экшык деч посна, мотор, тунемаш тале, ушан да шонен моштышо, кугыжан полатыште служитлаш йӧрышӧ лийшаш улыт. Асфеназ нуным халдей йылме ден возыктышлан*а туныктышаш улмаш.
5 Кугыжа нунылан шке ӱстелже гыч кажне кечын кочкышым да йошкар аракам пуаш палемден. Тудо нуным кум ий туныкташ кӱштен, тидын деч вара рвезе-влак кугыжалан служитлышаш улыт улмаш.
6 Нунын коклаште Иуда тукым гыч Даниил, Ананий, Мисаил да Азарий лийыныт.
7 Евнух вуйлатыше нуным вес семын лӱмдаш тӱҥалын: Даниилым – Валтасар, Ананийым – Седрах, Мисаилым – Мисах, а Азарийым – Авденаго.



8 Даниил шке семынже шонен пыштен: кугыжан ӱстелысе кочкыш да йошкар арака дене шкемым шакшылаш ом тӱҥал. Сандене тудо, шкенжым тиде кочкыш дене шакшылаш огыл манын, евнух вуйлатыше деч йодын.
9 Юмо евнух вуйлатышын шӱм-чоныштыжо Даниил деке порылык ден сай кумылым шочыктен.
10 Тудо Данииллан каласен: «Мый кугыжа озам деч лӱдам, вет тудо шкежак тыланда мом кочшаш ден мом йӱшашым палемден. Тудо тендам иктаҥаш моло рвезе деч каҥгаракым ужеш гын, мыйым вуй деч посна кода».
11 Тунам Даниил эскерыше еҥлан, кӧм евнух вуйлатыше Даниилым, Ананийым, Мисаилым да Азарийым ончаш шогалтен, тыге каласен:
12 «Йодам, шке тарзет-влакым лу кече терге: тек тиде жапыште мыланна пакчасаска ден вӱдым веле пуат.
13 А вара ончал, кузе ме койына да кузе кугыжан кочкышым кочшо рвезе-влак койыт. Ужмекет, тарзет-влак дене мом ыштынет, тудым ыште».
14 Тудыжо тидын дене келшен да нуным лу кече жапыште терген.
15 Лу кече эртымеке, нуно кугыжан кочкышым кочшо рвезе-влак деч моторрак койыныт, капыштат топкатарак лийын.
16 Тунам эскерыше еҥ нунылан кондымо кочкыш ден йошкар аракам кораҥден да олмешышт пакчасаскам пуэн шоген.
17 Нине ныл рвезылан Юмо шинчымашым, возыктышлан моштымашым да мунлылыкым пӧлеклен. А Даниил эше тӱрлӧ кончымаш ден омым умылтарен моштен.



18 Кугыжан палемдыме жап эртымеке, евнух вуйлатыше нуным Навуходоносор деке конден.
19 Кугыжа нунын дене кутырен да ужын: Даниил, Ананий, Мисаил да Азарий гай нигӧ лийын огыл. Тыге нуно кугыжалан служитлаш тӱҥалыныт.
20 Мунлылык ден умылымашым йодшо кажне пашаште, мо нерген кугыжа нунын деч йодыштын – пӱтынь кугыжанышыште улшо юзо мунлыеҥ ден юлышо-влак деч нуно лу пачаш ушанрак лийыныт.
21 Даниил тушто Кир кугыжан икымше ий вуйлатымыж марте лийын.





*а 1:3-4 Халдей – вес семынже «вавилонысо». Возыктыш – письменность.

1 Навуходоносорын омыжо. 14 Омын мом ончыктымыжым Юмо Данииллан почеш. 24 Даниил кугыжалан омым умылтара. 46 Навуходоносор Даниилым кӱшкӧ нӧлталеш.

1 Кокымшо ий кугыжаланымыж годым Навуходоносорлан омо-влак конченыт. Тудын чонжо пудыранен, да тетла кугыжа мален кертын огыл.
2 Могай омо кончен, тудлан каласышт манын, кугыжа чыла юзо мунлыеҥым, мужедше ден юлышым – Халдейын мунлыеҥже-влакым – ӱжын кондаш кӱштен. Нунышт толыныт да кугыжа ончыко шогалыныт.
3 Кугыжа каласен: «Мылам омо кончен, да чонем пудырана. Тиде омым умылынем ыле».
4 Халдей-влак кугыжалан арамейла вашештеныт: «Кугыжа, эсен лий! Тарзет-влаклан омет каласе, ме тудым умылтарена».
5 Кугыжа нунылан каласен: «Теве мыйын пунчалем: мылам могай омо кончен да мом тудо ончыкта, огыда каласе гын, тендам ужашын руат, а пӧртда деч лач кӱ ора кодеш.
6 А омым да тудын мом ончыктымыжым каласеда гын, мый дечем чапле пӧлекым налыда, лӱмнерда кӱшкӧ нӧлталме лиеш. Тыгеракын, мылам омым да мом тудо ончыкта – каласыза».
7 Нунышт кокымшо гана вашештеныт: «Тек кугыжа ужмо омыжым шке тарзыж-влаклан каласа, а ме тудым умылтарена».
8 Тунам кугыжа каласен: «Мый ужам: те лӱмынак жапым шуеда, вет могай пунчалым луктынам, те паледа –
9 мылам омым огыда каласе гын, тендам чыладам икгай наказаний вуча. Сандене, жап эртымеке шонымашем вашталтмым вучен, те, шоякым пӱтыркален, мыйым ондалаш кутырен келшенда. Тыгеракын, мылам омым каласыза, тунам палем: те тудым умылтаренат кертыда».
10 Халдей-влак кугыжалан вашештеныт: «Кугыжан ты йодмашыжым шуктен кертше айдеме мландымбалне уке. Вет ик кугыжат, кеч-могай кугу да виян лийын гынат, тыгайым нимогай юзо, мужедше да Халдейысе мунлыеҥ деч йодын огыл.
11 Мом кугыжа йодеш, тиде утыждене неле. Тидым кугыжалан юмо-влак деч моло нигӧ почын ок керт, а юмо-влак айдеме эрге-шамыч коклаште огыт иле».
12 Тидлан кугыжа пеш чот сырен да шыдешкымыж дене Вавилонысо чыла мунлыеҥым пытараш кӱштен.
13 Кунам мунлыеҥ-шамычым пытарыме нерген кӱштымаш лектын, Даниил ден йолташыже-влакымат пушташ кычалыныт.



14 Тунам Даниил, кажне шомакым шонкален-вискален, кугыжан капорол вуйлатышыже*а

*а 2:14 Кугыжан капорол вуйлатышыже – начальник царских телохранителей.

 Ариох дене кутыраш шонен пыштен. Тудыжо Вавилонын мунлыеҥже-влакым пуштедаш лектын улмаш.
15 Кугыжан тӧра Ариох деч тудо йодын: «Молан кугыжа тыгай шучко кӱштымашым пуэн?» Ариох Данииллан чыла каласен.
16 Тунам Даниил кугыжа дек пурен да, тиде омым умылтараш манын, тудын деч жапым йодын.
17 Мӧҥгыжӧ пӧртылмеке, тидын нерген шке йолташыже-влаклан – Ананий, Мисаил да Азарийлан – каласен.
18 Вавилонысо моло мунлыеҥ дене пырля тудым да йолташыже-влакым ынышт пушт манын, Даниил нунылан каласен – тек нуно, Кавасе Юмо поро лийже да тиде тайным почшо манын, йодыт.
19 Йӱдым Данииллан кончымаш гоч тиде тайне почмо лийын, да тудо, Кавасе Юмым чапландарен,
20 тыге каласен:

 «Тек Господьын лӱмжӧ курым-курымеш моктымо лиеш,

 вет мунлылык ден куат Тудын улыт!


21 Тудо жап ден саманым вашталта,

 ик кугыжа-влакым кораҥда да весе-влакым шогалта,

 мунло-шамычлан мунлылыкым пуа,

 ушан-влаклан – ушым.


22 Келгым да шылтымым Тудо почеш,

 мо пычкемышыште – пала,

 Тудын дене волгыдо ила.


23 Тыйым, ача-кочам-влакын Юмыжым, чаплен моктем –

 мылам Тый мунлылык ден вийым пуэнат!

 Мом йодынна, Тый мылам палдаренат,

 мыланна кугыжан омыжым почынат!»



24 Тидын деч вара Даниил Ариох деке каен – тудлан кугыжа Вавилонын мунлыеҥже-влакым пуштедаш кӱштен улмаш – да каласен: «Вавилонын мунлыеҥже-влакым ит пушт! Мыйым кугыжа деке наҥгай, мый тудын омыжым умылтарем».
25 Ариох тунамак Даниилым кугыжа деке конден да каласен: «Иуда мланде гыч пленыш кондымо-влак кокла гыч мый ик еҥым муынам, тудо кугыжан ужмо омыжым умылтарен кертеш».
26 Тунам кугыжа Даниил деч, тудым вес семынже Валтасар маныныт, йодын: «Тый могай омым ужмем да тудын мом ончыктымыжым каласен кертат?»



27 Даниил кугыжалан вашештен: «Кугыжан йодмо тайныжым тудлан ик мунлыеҥ ден юзат, мужедше ден шӱдырмужаҥат почын огыт керт.
28 Но каваште Юмо уло, Тудо тайне-влакым почеш. Тудо Навуходоносор кугыжалан пытартыш кечылаште мо лийшашым почын. Кунам вакшыштет маленат, теве мо тылат омешет кончен.
29 Тый, кугыжа, вакшыштет кийыме годым ончыкылык нерген шоненат, да тайне-влакым Почшо тылат мо лийшашым почын.
30 А мылам тиде тайне моло еҥ деч мунлырак улмемлан огыл, но тудым кугыжалан умылтараш манын почылтын. Мо тыйым тургыжландара, тунам тый пален налат.
31 Тылат, кугыжа, теве мо кончен: тыйын ончылнет кугу статуй шоген – пеш кугу, чот чолгыжшо, сынже кугу лӱдмашым луктын.
32 Статуйын вуйжо яндар шӧртньӧ дене ыштыме лийын, оҥ ден кидше – ший дене, мӱшкыр ден эрдыже – той дене,
33 йолвургыжо – кӱртньӧ дене, а йолгопаже – ужашын кӱртньӧ дене, ужашын шун дене.
34 Ончен шогымет годым курык деч, айдеме кид тӱкныде, кӱ катлалтын да статуйын кӱртньӧ ден шун йолгопаж ӱмбаке камвозын, тудым шалатен.
35 Тунам иканаште чылажат – кӱртньӧ, шун, той, ший да шӧртньӧ – шырпын шаланеныт, кеҥежымсе идым арва семын лийыныт. Нуным мардеж наҥгаен, нунын деч нимогай кышат кодын огыл. А статуйым шалатыше кӱ кугу курыкыш савырнен да пӱтынь мландым темен.



36 Омо теве тыгай лийын, а ынде тудым кугыжалан умылтарена.
37 Тый, кугыжа, кугыжа-влакын кугыжашт улат. Кавасе Юмо тыйым кугыжам ыштен, тылат кучемвийым, куат ден чапым пуэн.
38 Тудо тыйын кидышкет чыла айдеме тукымым, мландымбалысе янлык ден кавасе кайыкым пуэн. Нуно кеч-кушто илышт, Тудо тыйым нунын озаштлан шогалтен. Тиде шӧртньӧ вуй тый улат!
39 Тый дечет вара вес кугыжаныш нӧлталтеш, тудо тыйын гает кугу ок лий. Вара – кумшо, той кугыжаныш, тудо уло мланде дене озаланаш тӱҥалеш.
40 А нылымше кугыжаныш кӱртньӧ гай пеҥгыде лиеш. Кузе кӱртньӧ пудырта да шалата, тыгак тудат чыла пытарыше кӱртньӧ семын шалата да пытара.
41 А йолгопа ден йолварня-влакын ужашын шун, ужашын кӱртньӧ улмыштым ужмет кугыжанышын шелалтмыжым ончыкта. Тушто кӱртньын пеҥгыдылыкше деч мыняр-гынат кодеш, вет тый шун дене йӧрымӧ кӱртньым ужынат.
42 Йолварняже ужашын кӱртньӧ, ужашын шун дене ыштыме – тугеже кугыжаныш ала-мо дене пеҥгыде, ала-мо дене каура лиеш.
43 А шун дене йӧрымӧ кӱртньым ужмет кугыжаныш-влакын икте-весышт дене родо лиймыштым ончыкта. Но кузе кӱртньӧ шун дене ок варналт, тыгак нунат ик тичмаш огыт лий.
44 Тиде кугыжаныш-влак лийме жапыште кавасе Юмо ик кугыжанышым нӧлталеш, тудыжо нигунам ок шалане, вес калык кид йымаке ок кусно. Тудо чыла нине кугыжанышым шалата, нуным пытара, а шкеже курымеш шогаш тӱҥалеш.
45 Вет тый айдеме кид полшымо деч посна курык деч катлалтше кӱм ужынат, тудыжо кӱртньым, тойым, шуным, шийым да шӧртньым шалатен. Тыге Кугу Юмо ончыкшым мо лийшашым кугыжалан ончыктен. Тиде омо чынле, тудым умылтарымашат чын!»



46 Тунам Навуходоносор кугыжа, Даниил деке пагалымашым ончыктен, ончылныжо кумык возын, тудлан пӧлекым кондаш да тамлыпушым тӱтыраш кӱштен.
47 Кугыжа Данииллан каласен: «Чынжымак, тендан Юмыда – юмо-влакын Юмышт, кугыжа-влакын Озашт да тайне-влакым Почшо, вет тый тиде тайным почын кертынат!»
48 Тидын деч вара кугыжа Даниилым кӱшкӧ нӧлталын да шуко шергакан пӧлекым пуэн, тудым пӱтынь Вавилон кундемын вуйлатышыжлан да Вавилонысо мунлыеҥ-влакын эн кугу вуйлатышыштлан шогалтен.
49 Но Даниилын йодмыж почеш кугыжа Вавилон кундемласе паша-влакым вуйлаташ Седрахым, Мисахым да Авденагом шогалтен, а Даниил шкеже кугыжан полатыште кодын.






ПРОРОК ДАНИИЛЫН КНИГАЖЕ

3 Глава

1 Навуходоносор чыла еҥлан шӧртньӧ статуй ончылно вуйым саваш кӱшта. 8 Самырык кум иудейым мут колыштдымылан титаклат. 19 Даниилын кум йолташыжым йӱлышӧ коҥгаш кудалтат. 93 Навуходоносор кугыжа нине пӧръеҥ-влакым кӱшкӧ нӧлталеш. 98 Навуходоносорын пӱтынь калыклан увертарыме шомакше-влак.

1 Навуходоносор кугыжа кудло кынергут кӱкшытан, куд кынергут лопкытан шӧртньӧ статуйым ыштен да тудым Вавилон кундемыште улшо Деира тӧрверыште шогалтен.
2 Вара Навуходоносор кугыжа шке онжо-влакым – сатрап, кундемвуй, тӧра, судья, казначей, каҥашпуышо да орол вуйлатыше-влакым – ӱжаш колтен. Нуно кугыжан шогалтыме статуйжо лӱмеш ыштыме пайремыш толшаш улыт улмаш.
3 Сатрап, кундемвуй, тӧра, судья, казначей, каҥашпуышо, орол вуйлатыше-влак – чыла тӧра – Навуходоносор кугыжан шогалтыме статуйжо лӱмеш ыштыме пайремыш погыненыт да тиде статуй ончылно шогалыныт.
4 Тунам увертарыше еҥ кугу йӱкын каласен: «Чыла калык, тукым да йылме гыч улшо еҥ-влак, кугыжан кӱштымашыжым колыштса!
5 Кунам те пуч, шиялтыш, кӱсле, арфе, лира, тӱмыр да моло семӱзгар йӱкым колыда, тунамак кумык вочса да Навуходоносор кугыжан шогалтыме статуйжылан вуйдам савыза!
6 А кӧ кумык ок воч да вуйжым ок саве, тунамак тулан коҥгаш кудалтыме лиеш!»
7 Сандене, пуч, шиялтыш, кӱсле, арфе, лира да моло семӱзгар йӱкым колмеке, чыла калык, тукым да йылме гыч улшо еҥ-влак кумык возыныт да Навуходоносор кугыжан шогалтыме статуйжылан вуйыштым савеныт.



8 Но Халдейысе мунлыеҥ-влак кокла гыч икмынярын толыныт да иудей-шамыч ӱмбаке чогеныт.
9 Нуно Навуходоносор кугыжалан каласеныт: «Кугыжа, эсен лий!
10 Тый, кугыжа, кӱштымашым пуэнат: кажныже, кӧ пуч, шиялтыш, кӱсле, арфе, лира, тӱмыр да моло семӱзгар йӱкым колеш – кумык вочшаш да шӧртньӧ статуйлан вуйжым савышаш,
11 а кӧ ок воч да вуйжым ок саве, тыгайым тулан коҥгаш кудалтыман.
12 Туге гынат икмыняр иудей, кӧмытым тый Вавилон кундемласе тӱрлӧ пашам вуйлаташ шогалтенат, тыйын кӱштымашетым огыт колышт. Тиде – Седрах, Мисах да Авденаго, нуно юмет-влаклан огыт кумал, шогалтыме шӧртньӧ статуетлан вуйыштым огыт саве».
13 Тунам Навуходоносор пеш чот шыдешкен да Седрахым, Мисахым да Авденагом кондаш кӱштен. Нуным кугыжа деке конденыт,
14 да Навуходоносор йодын: «Седрах, Мисах, Авденаго, тиде чынак мо – те мыйын юмем-влаклан огыда кумал, шогалтыме шӧртньӧ статуемлан вуйдам огыда саве?
15 Кызытак, те ямде улыда гын, кунам пуч, шиялтыш, кӱсле, арфе, лира, тӱмыр да моло тӱрлӧ семӱзгар йӱкым колыда – кумык вочса да мыйын ыштыме шӧртньӧ юмемлан вуйдам савыза. Тидым огыда ыште гын, тендам кызытак тулан коҥгаш кудалтат. Тунам могай Юмо тендам мыйын кидем деч утара?»
16 Седрах, Мисах да Авденаго Навуходоносор кугыжалан тыге вашештеныт: «Тидлан вашмутым пуашыжат ок кӱл.
17 Мемнан Юмына, Кӧлан ме кумалына, мемнам тулан коҥга гыч утарен кертеш, тыйын кидет дечат, кугыжа, утара.
18 Но ок утаре гынат, кугыжа, пален лий: ме тыйын юмет-влаклан кумалаш огына тӱҥал, шогалтыме шӧртньӧ статуетланат вуйнам огына саве».



19 Тунам Навуходоносор кугыжа Седрахлан, Мисахлан да Авденаголан пеш чот сырен, кугу шыдыж деч чурийжат вашталтын. Коҥгам молгунамсе деч шым пачаш чотрак олташ
20 да сарзыж-влак кокла гыч эн вияныштлан Седрахым, Мисахым да Авденагом кылдаш да тулан коҥгаш кудалташ кӱштен.
21 Тунам нине пӧръеҥ-влакым кылденыт да чийыме тувырышт, ӱмбал вургем ден вуйчиемышт денак тулан коҥгаш кудалтеныт.
22 Кугыжан пеҥгыде кӱштымашыже почеш коҥга пеш чот олтымо лийын, сандене тулйылме Седрахым, Мисахым да Авденагом коҥга дек кондышо еҥ-влакым когартен пуштын.
23 А нине кумытын – кылдыме Седрах, Мисах да Авденаго – тулан коҥгаш камвозыныт.



24 [Юмым чапландарен да Господьым моктен, нуно тулйылме коклаште коштыныт.*а
25 Азарий шогалын, тул лоҥгаште умшажым почын да тыге кумалын:


26 «Моктымо улат Тый, ача-кочанан Господь Юмыжо,

 лӱмет Тыйын курымеш моктымо да чапландарыме!


27 Мемнан дене ыштыме чыла пашаштет Тый чын ыштыше улат!

 Тыйын паша ден судет-влак чынле,

 корнет-влак тура улыт.


28 Мемнам да ача-кочанан Иерусалим олаштым наказатлен,

    Тый чыла шотыштат чын судым ыштенат –

 мемнан дене чыла тидым сулыкланна верч

    чын судитлен ыштенат.


29 Вет ме, Тый дечет кораҥын, сулыкыш пуренна,

 осалым ыштенна, титакан лийынна.


30 Ме кӱштымашет-влакым колыштын огынал,

 нунын почеш илен огынал.

 Мыланна сайлыкым кондышо шӱдымашет-влакым

 ме шуктен шоген огынал.


31 Чыла, мом мемнан ӱмбаке конденат,

 мом Тый мемнан дене ыштенат,

 чын суд почеш шуктенат.


32 Тый мемнам законым шотлыдымо тушманлан,

    эн шыде вуянче-влаклан,

    мландымбалне эн осал да чын огыл ыштыше кугыжалан пуэнат.


33 Сандене ме кызыт умшанамат почын огына керт,

 ме, Тыйын тарзет да Тыйым шотлышо-влак,

 воштылчык ден мыскылтышыш савырненна.


34 Но шке лӱметлан кӧра мемнам курымешлан ит кодо,

 шке ойпидышетым ит пудырто.


35 Шке йӧратыме Аврааметлан,

    Исаак тарзетлан да святой Израилетлан кӧра

 мемнан деч шке порылыкетым ит нал,


36 вет Тый нунылан манынат:

 ”Тукымдам кавасе шӱдыр-влак наре,

 теҥыз серысе ошма пырче наре шукемдем”.


37 Чыла калык коклаште, Господь,

 ме эн изи лийынна,

 сулыкланна кӧра тӱня мучко ӱлыкшемдыме улына.


38 Тылат надырым кондаш да поро кумылетым муаш манын,

 кызыт мемнан вуйлатышынат, пророк ден оннат,

 йӱлалтен пуымо надыр ден моло надырнат,

 пӧлек ден фимиамнат, святой вернат уке.


39 Но кызыт, кунам ме ойгаҥше шӱман да ӱҥышемше шӱлышан улына,

 Тый кумалмына деке поро кумылан лий ыле!


40 Тиде надырна Тыйын ончылнет

    тага ден ӱшкыж-влакым йӱлалтен пуымо

    да шуко тӱжем коя шорыкым надырлан кондымо семын

    Тыланет келшыше лийже,

 вет Тыланет инаныше-влак намысыш огыт пуро.


41 Ынде ме уло шӱм-чонна дене Тыйын почешет каена,

 Тый дечет лӱдаш да чуриетым кычалаш тӱҥалына.


42
43 Господь, мемнам намысыш ит пурто,

 но мемнан дене шке чаманымашет

    да шуко порылыкет почеш ыште,

 ӧрыктарыше пашат дене мемнам утаре

 да шке лӱметлан чапым кондо!


44 Тыйын тарзет-влаклан осалым ыштыше-шамычым тек намыс леведеш,

 тек нуно вожылмашыш пурат да куатышт йомеш,

 вийышт шалатыме лиеш,


45 тек чылан пален налыт:

 Тый гына тӱня мучко чапланыше Господь Юмо улат!»



46 А тиде жапыште кугыжан тарзыже-влак, кӧмыт нине пӧръеҥ-шамычым тулыш кудалтеныт, коҥгаш нефтьым, кишым, муштовым да оргажым кышкен шогеныт.
47 Коҥга ӱмбалне тулйылме нылле индеш кынергутлан нӧлталтын
48 да чот тӱргалтын, коҥга деке чак шогышо Халдейысе мунлыеҥ-влакым йӱлалтен пуштын.
49 Но Азарий да пеленже улшо-влак дене пырля коҥгаш Господьын Суксыжо волен,
50 коҥга гыч тулйылмым луктын кудалтен да коҥга покшелне пуалын вӱдыжтарыше мардеж гайым ыштен, сандене тул нунын дек йӧршеш тӱкнен огыл, нимогай зияным ыштен огыл да нуным аптыранымашыш пуртен огыл.
51 Тунам нуно кумытын коҥга кӧргыштӧ ик йӱк дене, Юмым моктен да чапландарен, тыге муралтеныт:


52 «Моктымо улат Тый, ача-кочанан Господь Юмыжо,

 курымеш чаплыме да кӱш нӧлталме!

 Тыйын чапланыше святой лӱмет чапландарыме,

 курымеш чот моктымо, кӱш нӧлталме!


53 Моктымо улат Тый чапланыше святой храмыштет,

 курымеш чот моктымо да чапландарыме!


54 Моктымо улат Тый,

 пундашдыме келгыт-влакым ужшо,

 херувим-шамыч ӱмбалне шинчыше,

 курымеш чот моктымо, кӱш нӧлталме!


55 Моктымо улат Тый шке кугыжанышетын престолыштыжо,

 курымеш чот моктымо, кӱш нӧлталме!


56 Моктымо улат Тый кава кӱкшытыштӧ,

 курымеш чот моктымо, кӱш нӧлталме!


57 Чылан, кӧм Господь ыштен,

 Тудым чапландарыза,

 курымеш Тудым моктен мурыза!


58 Господьын Суксыжо-влак,

 Господьым чапландарыза,

 курымеш Тудым моктен мурыза!


59 Пылпомыш-влак, Господьым чапландарыза,

 курымеш Тудым моктен мурыза!


60 Пылпомыш ӱмбалне улшо чыла вӱд,

 Господьым чапландаре,

 курымеш Тудым моктен муро!


61 Господьын куатше-влак, Господьым чапландарыза,

 курымеш Тудым моктен мурыза!


62 Кече ден тылзе, Господьым чапландарыза,

 курымеш Тудым моктен мурыза!


63 Кавасе шӱдыр-влак, Господьым чапландарыза,

 курымеш Тудым моктен мурыза!


64 Чыла йӱр ден лупс, Господьым чапландарыза,

 курымеш Тудым моктен мурыза!


65 Мардеж-влак, Господьым чапландарыза,

 курымеш Тудым моктен мурыза!


66 Тул ден шокшо, Господьым чапландарыза,

 курымеш Тудым моктен мурыза!


67 Йӱштӧ ден шокшо, Господьым чапландарыза,

 курымеш Тудым моктен мурыза!


68 Лупс ден покшым, Господьым чапландарыза,

 курымеш Тудым моктен мурыза!


69 Йӱд ден кече, Господьым чапландарыза,

 курымеш Тудым моктен мурыза!


70 Волгыдо ден пычкемыш, Господьым чапландарыза,

 курымеш Тудым моктен мурыза!


71 Ий ден йӱштӧ, Господьым чапландарыза,

 курымеш Тудым моктен мурыза!


72 Пӧрш ден лум, Господьым чапландарыза,

 курымеш Тудым моктен мурыза!


73 Волгенче ден пыл-влак, Господьым чапландарыза,

 курымеш Тудым моктен мурыза!


74 Тек мланде Господьым чапландара,

 курымеш Тудым моктен мура!


75 Курык ден чоҥгата-влак, Господьым чапландарыза,

 курымеш Тудым моктен мурыза!


76 Мландымбалысе кушкыл-влак,

 Господьым чапландарыза,

 курымеш Тудым моктен мурыза!


77 Памаш-влак, Господьым чапландарыза,

 курымеш Тудым моктен мурыза!


78 Теҥыз ден эҥер-влак, Господьым чапландарыза,

 курымеш Тудым моктен мурыза!


79 Кугу кит ден вӱдыштӧ коштшо-шамыч,

 Господьым чапландарыза,

 курымеш Тудым моктен мурыза!


80 Кавасе кайык-влак, Господьым чапландарыза,

 курымеш Тудым моктен мурыза!


81 Чыла янлык ден вольык, Господьым чапландарыза,

 курымеш Тудым моктен мурыза!


82 Айдеме эрге-влак, Господьым чапландарыза,

 курымеш Тудым моктен мурыза!


83 Израиль, Господьым чапландаре,

 курымеш Тудым моктен муро!


84 Господьын иерейже-влак, Господьым чапландарыза,

 курымеш Тудым моктен мурыза!


85 Господьын тарзыже-влак, Господьым чапландарыза,

 курымеш Тудым моктен мурыза!


86 Чын ыштыше еҥ-влакын шӱлыш ден чонышт,

 Господьым чапландарыза,

 курымеш Тудым моктен мурыза!


87 Чын ыштыше да ӱҥышӧ шӱман-влак,

 Господьым чапландарыза,

 курымеш Тудым моктен мурыза!


88 Ананий, Азарий да Мисаил,

 Господьым чапландарыза,

 курымеш Тудым моктен мурыза!

 Вет Тудо мемнам вес тӱня гыч луктын,

 колымашын кидше деч утарен,

 коҥган йӱлышӧ тулйолкынжо деч саклен,

 тул лоҥга гыч мемнам утарен!


89 Чаплыза Господьым,

 вет Тудо поро, Тудын порылыкшо курымеш!


90 Господьым жаплыше-влак,

 юмо-влакын Юмыштым чапландарыза,

 мурыза да моктыза, вет Тудын порылыкшо курымеш!»



91 Нунын мурымыштым колын,] Навуходоносор кугыжа пеш чот ӧрын, писын кынел шогалын да шке каҥашпуышыжо-влак деч йодын: «Ме тулыш кум еҥым огыл мо кылден кудалтенна?» Нунышт кугыжалан вашештеныт: «Туге, кугыжа!»
92 Тудо каласен: «А мый тул лоҥгаште коштшо ныл еҥым ужам. Нуным кылдыме огыл, нунын дене нимогай зиян лийын огыл, нылымшыже Юмын эргыла коеш».



93 Тунам Навуходоносор тулан коҥга аҥ деке лишемын да кычкыралын: «Седрах, Мисах да Авденаго, Чыла деч Кӱшылысӧ Юмын тарзыже-влак, лекса тушечын да тышке толза!» Седрах, Мисах да Авденаго тул лоҥга гыч лектыныт.
94 Сатрап, кундемвуй, тӧра да кугыжан каҥашпуышыжо-влак нунын йыр погыненыт да ужыныт: тул нунын капыштлан нимогай зияным ыштен огыл – ӱпышт йӱлен огыл, вургемышт тичмаш, нунын деч нимогай когаргыше пуш лектын огыл.
95 Тунам Навуходоносор каласен: «Седрахын, Мисахын да Авденагон Юмышт чапландарыме лийже! Тудо Суксыжым колтен да шке тарзыже-влакым утарен! Нунышт Тудлан инаненыт, кугыжан кӱштымашыжым колыштын огытыл. Шке Юмышт деч моло вес юмылан кумалаш да вуйым саваш огыл манын, нуно шке капыштымат [туллан] пуэныт.
96 Чыла калыклан, тукымлан да йылмылан мый кӱштымашым пуэм: кӧ Седрахын, Мисахын да Авденагон Юмыштым шӱктарен ойла, тудын капшым ужашын руат, пӧртшым шалатат, вет тыге утарен кертше вес юмо уке».
97 Вара кугыжа Седрах, Мисах да Авденагом Вавилон мландыште тӧралан шогалтен, [нуным кӱшкӧ нӧлталын, кугыжанышысе моло иудейын вуйлатышыштым ыштен].



98 «Навуходоносор кугыжа – мландымбалне илыше чыла калык, тукым да йылме гыч улшо еҥ-влаклан: тыланда тыныс да эсенлык лийже!
99 Могай палдарыше пале ден ӧрыктарыше паша-влакым Чыла деч Кӱшылысӧ Юмо мый денем ыштен, мый тыланда увертарынем.
100 Могай кугу улыт Тудын палдарыше палыже-влак, могай кӱдыратле улыт Тудын ӧрыктарыше пашаже-влак! Тудын кугыжа кучемвийже – курымаш кучемвий, Тудын озаланымыже – тукым гыч тукымыш!»





*а 3:24 Еврей але арамей текстыште 24-91 стих-влак уке улыт, нуным грек текст гыч налме.




ПРОРОК ДАНИИЛЫН КНИГАЖЕ

4 Глава

1 Навуходоносорын пушеҥге нерген ужмо омыжо. 16 Даниил омым умылтара. 31 Навуходоносор деке уш-акыл пӧртылеш, да тудо Юмылан таушта.

1 «Мый, Навуходоносор, мӧҥгыштем, шке полатыштем, тыныслын да сайын иленам.
2 Но мылам омо кончен, да тудо мыйым лӱдыктен. Кунам вакшыштем киенам, шонкалымаш ден ужмо кончымаш-влак мыйым аптыранымашыш пуртеныт.
3 Тиде омым умылтарышт манын, мый Вавилонысо чыла мунлыеҥым шке декем кондаш кӱштенам.
4 Кунам юзо, мужедше, Халдейысе мунлыеҥ да шӱдырмужаҥ-влак толыныт, мый омем каласкаленам, но нуно тудым умылтарен кертын огытыл.
5 Пытартышлан мый декем Даниил пурен. Мыйын юмемын лӱмжӧ дене тудым Валтасар манын лӱмденыт, да тудын кӧргыштыжӧ святой юмо-влакын шӱлышышт лийын. Мый тудлан омым каласкаленам:
6 ”Валтасар, мунлыеҥ-влакын тӱҥ вуйлатышышт! Мый палем: тыйын кӧргыштет святой юмо-влакын шӱлышышт ила, да тылат почын кертдыме нимогай тайне уке. Мый омым ужынам, тудым мылам умылтаре.
7 Теве мом вакшыште кийымем годым ужынам: мланде покшелне пеш чот кӱкшӧ пушеҥге шога.
8 Тиде пушеҥге кушкын да пеҥгыдемын, вуйжо кава дек шумеш шуын, тудым мландын чыла тӱржӧ гыч ужаш лийын.
9 Лышташыже чапле, саскаже пеш шуко, тудо чылаштым пукшен. Ӱмылыштыжӧ – янлык-влаклан вер, укшлаштыже кайык-шамыч пыжашым оптеныт, чыла илышылан тудо кочкыш лийын.
10 Вакшыште кийымем годым омо дене ужмо кончымашыште мый эше ужынам – кава гыч эскерен шогышо святой Суксо вола
11 да кугу йӱкын увертара: ’Пушеҥгым руэн шуыза, укшыжым руыза, лышташыжым кӱрыштса, саскажым кышкен пытарыза. Тек янлык-влак тудын йымачше кудалыт, кайык-шамыч укшлаж гыч чоҥештен каят.
12 Но пундышым вожшо дене кодыза, тек тудо, кӱртньӧ да той дене шинчырлыме, пасу шудо коклаште мландыште кодеш. Тек тудым кавасе лупс вӱдыжтара, да тудо, шудым кочкын, янлык коклаште ила.
13 Айдеме уш-акыл тудын деч налалтеш, да янлыкын ушыжо пуымо лиеш – тыге шым ий*а эрта.
14 Эскерен шогышо Суксо-влак тиде пунчалым луктыныт, святой Суксо-влак тидым палемденыт. Тек илыше-шамыч палат: айдемын кугыжанышыж дене Чыла деч Кӱшылысӧ озалана, тудым кӧлан шона – тудлан пуа, тудын озажлан тыглай еҥымат шогалтен кертеш’.
15 Теве могай омо мылам, Навуходоносор кугыжалан, кончен. А тый, Валтасар, мылам тудым умылтаре, вет кугыжанышыштем ик мунлыеҥат тиде омым умылтарен кертын огыл. Но тый кертат, вет тыйын кӧргыштет святой юмо-влакын шӱлышышт ила”».



16 Тунам Даниил, кӧм Валтасар манын лӱмденыт, икмыняр жаплан кугу аптыранымашыш пурен, тудым шонымашыже тургыжландарен. Кугыжа каласен: «Валтасар, тек тиде омо да тудын мом ончыктымыжо тыйым огыт лӱдыктӧ!» Валтасар вашештен: «Мыйын озам, тиде омо да тудын мом ончыктымыжо тушманет-влаклан, тыйым ужмышудымо-шамычлан лийже ыле!
17 Ужмо пушеҥгет, кудо кушкын да пеҥгыдемын, вуйжо дене кавашке шуын да пӱтынь мландылан койын,
18 кудын чапле лышташыже, чылаштым пукшышо шуко саскаже лийын, йымалныже янлык-влак иленыт, укшлаштыже кайык-шамыч пыжашым оптеныт –
19 кугыжа, тиде тый улат! Тый кугу да виян лийынат, куатет кушкын да кавашке шумеш шуын, тый мланде тӱр марте озаланет.
20 Тый, кугыжа, эскерен шогышо святой Суксын кава гыч волымыжым ужынат. Тудо каласен: ”Пушеҥгым руыза, тудым пытарыза, но тек тудын пундышыжо вожшо дене мландыште кодеш. Вожшым, кӱртньӧ да той дене шинчырлен, шудо коклаште кодыза. Шым ий эртымешке, тек тудым кавасе лупс вӱдыжтара, тек тудо янлык-влак дене пырля кочкын ила”.
21 Теве тидлан умылтарымаш, кугыжа, теве Чыла деч Кӱшылысын мыйын кугыжа озам ваштареш пунчалже:
22 еҥ-шамыч деч тый поктен колтымо лият, янлык-влак дене пырля илаш тӱҥалат. Тый ӱшкыж семын шудым кочкат, кавасе лупс тыйым вӱдыжтараш тӱҥалеш. Айдемын кугыжанышыж дене Чыла деч Кӱшылысӧ озалана, тудым кӧлан шона, тудлан пуа – тидым пален налмешкет, шым ий эрта.
23 Пундышым вожшо дене кодаш кӱштымаш теве мом ончыкта: кунам чыла кучемвий Кавасе Юмын кидыштыже улмым пален налат, кугыжанышет тылат пӧртылтымӧ лиеш.
24 Сандене, кугыжа, мыйын каҥашем колышташ поро кумылет лийже: сулыкетым чын паша дене касаре, осал пашатым – йорло-влак деке порылыкым ончыктымо дене. Тунам ала умбакыжым сайын илаш тӱҥалат».



25 Чыла тиде Навуходоносор кугыжа дене шукталтын.
26 Латкок тылзе эртымеке, кунам кугыжа Вавилонышто шке полатшын леведышыже ӱмбалне коштын,
27 тудо тыге каласен: «Шке куатем чапландараш манын, тиде кугу Вавилоным, кугыжан олам, мый огыл мо кугу вием дене нӧлталынам?»
28 Тидым эше ойленат шуктен огыл, кава гыч йӱк шоктен: «Теве тыгай шомак тыланет, Навуходоносор кугыжа: кугыжан кучемвий тый дечет налалтын.
29 Тыйым еҥ-шамыч деч поктен колтат, тый янлык-влак дене пырля илаш да ӱшкыж семын шудым кочкаш тӱҥалат. Айдемын кугыжанышыж дене Чыла деч Кӱшылысӧ озалана, тудым кӧлан шона, тудлан пуа – тидым пален налмешкет, шым ий эрта».
30 Тиде шомак Навуходоносор дене тунамак шукталтын. Тудым еҥ-влак деч поктен колтеныт, ӱшкыж семын тудо шудым кочкын. Кавасе лупс капшым вӱдыжтарен, ӱпшӧ кушкын да арыслангайыкын пунжо*б гай лийын, кӱчшӧ кайыкын гай койын.



31 «Нине ий-влак эртымеке, мый, Навуходоносор, вуем кава деке нӧлталынам, да мый декем уш-акыл пӧртылын. Тунам мый Чыла деч Кӱшылысым чапландаренам, курымеш Илышым моктенам да чапленам. Тудын озаланымашыже – курымаш озаланымаш, Тудын кугыжанышыже – тукым гыч тукымыш.
32 Мландымбалне илыше-влак чылан нимо улыт, кавасе Суксо-шамыч да мландымбалне илыше-влак дене Тудо мом шона, тудым ышта. Нигӧ Тудын кидшым чарен ок керт да ок каласе: ”Мом тый ыштет?”
33 Кунам мый декем уш-акыл пӧртылын, тунам мый декем тыгак кугыжан чап, пагалымаш да кугулык пӧртылыныт. Каҥашпуышо ден тӧрам-влак мый декем мелын савырненыт, да мый угыч кугыжа лийынам, куатем эшеат кугемын.
34 Ынде мый, Навуходоносор, Кавасе Кугыжам моктем, кӱшкӧ нӧлтем да чапландарем, вет Тудын чыла пашаже чынле, чыла корныжо чын улыт, а кугешныше-влакым Тудо ӱҥышемден кертеш».





*а 4:13 Шым ий – арамей текстыште ’шым пагыт’.

*б 4:30 Арамей текстыште «арыслангайыкын пунжо» манын возымо, а акрет грек йылмыш кусарымаште – «левын ӱпшӧ».




ПРОРОК ДАНИИЛЫН КНИГАЖЕ

5 Глава

1 Валтасар кугыжа кугу сийым ышта. Пырдыжыште кид умылтараш лийдыме мут-влакым воза. 13 Даниил нуным умылтара. 29 Даниилым кӱшкӧ нӧлталыт. Валтасар кола.

1 Валтасар кугыжа шке тӱжем тӧражлан кугу сийым ыштен да нунын дене пырля йошкар аракам йӱын шинчен.
2 Йошкар аракам подылмеке, Валтасар шӧртньӧ ден ший ате-влакым кондаш кӱштен, нуным Навуходоносор ачаже Иерусалимысе храм гыч конден улмаш. Кугыжа шке тӧраже, ватыже да кулватыже-влак дене пырля нине ате гыч йӱаш шонен.
3 Кунам храм гыч, Юмын Иерусалимысе пӧртшӧ гыч, налме шӧртньӧ ате-влакым конденыт, кугыжа ден тӧраже-шамыч, вате ден кулватыже-влак нунын гыч йӱаш тӱҥалыныт.
4 Нуно йошкар аракам йӱыныт да шкеныштын шӧртньӧ ден ший, той ден кӱртньӧ, пу ден кӱ юмыштым чапландареныт.



5 Кенета айдеме кид лектын да кугыжан полатын ошемдыме пырдыжешыже, светильник воктене, возаш тӱҥалын. Кугыжа возышо кидым ужын.
6 Тунам чурийже вашталтын, тудо пеш чот аптыранен, пулвуйжо чытыраш тӱҥалын, йолйыжыҥже каен.
7 Кугыжа кугу йӱкын кычкырал колтен да мужедше, Халдейысе мунлыеҥ ден шӱдырмужаҥ-влакым кондаш кӱштен. Тудо Вавилонысо нине мунлыеҥ-влаклан каласен: «Кӧ тиде возымым лудеш да мылам умылтара, тудлан шемалге-йошкар тӱсан чапле вургемым чиктат, шӱйышкыжӧ шӧртньӧ шинчырым сакат. Кугыжанышыште тудо кумшо айдеме лиеш».
8 Кугыжан чыла мунлыеҥже толын, но нуно мом возымым лудынат, кугыжалан умылтаренат кертын огытыл.
9 Тунам Валтасар кугыжа эшеат чот лӱдын, чурийже ошемын. Тӧра-влакат ӧрын шогалыныт.
10 Кугыжан да тӧраже-влакын ойлымыштым колмеке, сийым ыштыме залыш кугыжан аваже пурен. Тудо каласен: «Кугыжа, эсен лий! Арам тый тыге аптыраненат да чуриет тынар ошемын.
11 Тыйын кугыжанышыштет ик еҥ уло, тудын кӧргыштыжӧ святой юмо-влакын шӱлышышт ила. Эше ачатын илыме жапыште тудо волгыдо уш-акылан, шонен моштышо лийын да юмо-влакын гай мунлылыкым ончыктен. Тыйын ачат, Навуходоносор кугыжа, тудым юзо, мужедше, Халдейысе мунлыеҥ ден шӱдырмужаҥ-влакын вуйлатышыштлан шогалтен. Тыйын кугыжа ачат тудым шкежак шогалтен!
12 Тудын, Даниилын, кӧм кугыжа вес семын Валтасар манын лӱмден, кӧргыштыжӧ – таҥастараш лийдыме чон-шӱлыш. Омо ден тушто-влакым умылтараш, неле йодыш-шамычым рончаш тудын шинчымашыже да уш-акылже улыт. Тугеже, тек Даниилым ӱжыт – тиде возымым тудо тылат умылтара».



13 Даниилым кугыжа деке конденыт. Кугыжа тудлан каласен: «Тый мо Даниил улат, пленыш налме-влак кокла гыч иктыже, кӧмытым кугыжа ачам Иуда мланде гыч конден?
14 Мый колынам: кӧргыштет юмо-влакын шӱлышышт ила, тыйын волгыдо уш-акыл, шонен моштымаш да кугу мунлылык улыт.
15 Теве тиде возымым лудаш да умылтараш манын, мый декем юзо мунлыеҥ ден мужедше-влакым конденыт, но нуно тудым умылтарен кертын огытыл.
16 А тыйын нергенет мый колынам: тый умылтарен да неле йодышым рончен моштет. Тыгеже, тый мылам тиде возымым лудын да умылтарен кертат гын, тылат шемалге-йошкар тӱсан чапле вургемым чиктат, шӱйышкет шӧртньӧ шинчырым сакат, да тый кугыжанышыште кумшо айдеме лият».



17 Тунам Даниил кугыжалан тыге вашештен: «Пӧлек-влакым шкаланет кодо але иктаж-кӧлан весылан пу. Мый возымым кугыжалан тугакат лудам да мом ончыктымыжым умылтарем.
18 О кугыжа! Чыла деч Кӱшылысӧ Юмо тыйын Навуходоносор ачатлан кучемвийым, кугулыкым, чапым ден пагалымашым пуэн.
19 Тудлан Юмын пуымо кугулыкшо ончылно чыла калык, тукым да йылме гыч улшо еҥ-влак лӱдын чытыреныт. Кӧм шонен, тудым пуштын, кӧм шонен – илышым коден, кӧм шонен – кӱшкӧ нӧлталын, кӧм шонен – ӱлыкшемден.
20 Но кунам кугешнымаш авалтен да шӱмжӧ пешкыдемын, тудо пеш торжа да осал лийын, сандене престол гыч кораҥдыме лийын да чап деч посна кодын.
21 Тудым еҥ-влак деч поктен колтеныт, ушыжо янлыкын гай лийын. Тудо ир осёл-влак дене пырля илен, ӱшкыж семын шудым кочкын, капшым кавасе лупс вӱдыжтарен. Тыге лийын тудо жап марте, кунам пален налын: айдемын кугыжанышыж дене Чыла деч Кӱшылысӧ Юмо озалана, тудын вуйлатышыжлан кӧм шона, тудым шогалта.
22 А тый, Валтасар, тудын эргыже, кеч чыла тидым паленат, шке шӱметым ӱҥышемден отыл.
23 Тый кавасе Оза ваштареш шогалынат. Тылат Тудын пӧртшӧ гыч налме ате-влакым конденыт, нунын гыч тый шке тӧрат, ватет да кулватет-влак дене пырля йошкар аракам йӱынат. Тый ший ден шӧртньӧ, той ден кӱртньӧ, пу ден кӱ юмо-влакым чапландаренат, кудышт нимом огыт уж, огыт кол да огыт пале. А Юмым, Кӧн кидыштыже тыйын илыш шӱлышет да коштмо корнет улыт, тый чапландарен отыл.
24 Сандене Тудо нине шомакым возышо кидым колтен.
25 Теве мом тыште возымо: МЕНЕ, МЕНЕ, ТЕКЕЛ, УПАРСИН.
26 Теве мом нине мут-влак ончыктат: МЕНЕ – Юмо кугыжаланыме кечет-влакым шотлен луктын да нунылан мучашым пыштен.
27 ТЕКЕЛ – тый виса дене висыме улат да пеш куштылгыш лектынат.
28 ПЕРЕС – тыйын кугыжанышетым шелме да мидян ден перс-влаклан пуымо».



29 Тунам Валтасарын кӱштымыж почеш Данииллан шемалге-йошкар тӱсан чапле вургемым чиктеныт, шӱйышкыжӧ шӧртньӧ шинчырым сакеныт да тудым кугыжанышын кумшо айдемыжлан увертареныт.
30 Тиде йӱдымак Валтасарым, Халдей кугыжам, пуштыныт.
31 Кугыжалан мидян Дарий шогалын, тунам тудо кудло кок ияш лийын.






ПРОРОК ДАНИИЛЫН КНИГАЖЕ

6 Глава

1 Даниил ваштареш кутырен келшат. 10 Тудым лев-влакым петырыме вынемыш кудалтат. 19 Даниил утарыме лиеш. Дарий кугыжа Юмым чапландара.

1 Дарий пӱтынь кугыжанышыжын кундемлаштыже шӱдӧ коло сатрапым шогалташ шонен пыштен,
2 а нуным вуйлаташ – кум оным. Тиде кумыт кокла гыч иктыже Даниил лийын. Кугыжам тургыжландараш огыл манын, сатрап-влак шке пашашт нерген нине кум еҥлан отчётым пуэныт.
3 Нине он ден сатрап коклаште Даниил поснак ойыртемалтын, вет тудын кӧргыштыжӧ таҥастараш лийдыме чон-шӱлыш лийын, да кугыжа тудым уло кугыжанышын вуйлатышыжлан шогалташ шонен.
4 Тунам он ден сатрап-влак, Даниилым кугыжаныш дене вуйлатыме пашаште титаклаш манын, амалым кычалаш тӱҥалыныт. Но нуно нимом муын огытыл, вет Даниил чыла шотыштат ӱшанле лийын, тудын нимогай титакше але ситыдымашыже лийын огыл.
5 Нине еҥ-влак каласеныт: «Даниил ваштареш ме нимом огына му. Лач тудын шке Юмыжлан ӱшанымаштыже ала иктаж-мом муын кертына».



6 Тунам нине он ден сатрап-влак кугыжа деке толыныт да каласеныт: «Дарий кугыжа, эсен лий!
7 Кугыжанышысе вуйлатыше, кундемвуй, сатрап, каҥашпуышо да тӧра-влак шке коклаштышт кутырен келшеныт: тек кугыжа деч пунчал лиеш, кӱштымаш лектеш – кӧ кумло кече жапыште тый дечет молым, юмым але айдемым, сӧрвала, тыгай еҥым лев-влакым петырыме вынемыш кудалташ.
8 Тыгеракын, кугыжа, тиде пунчалым пеҥгыдемде, кӱштымашеш кидпалетым пыште – тек тудо мидян ден перс закон гай пеҥгыде, вашталтен кертдыме лиеш».
9 Дарий кугыжа тиде кӱштымашым пеҥгыдемден.



10 Тыгай кӱштымаш лекме нерген пален налмеке, Даниил шке мӧҥгыжӧ каен. Тушто кӱшыл пӧлемысе окна-влак Иерусалим велыш онченыт. Тудо ончычсо семынак кечылан кум гана пулвуйыш сукалтен шинчын да шке Юмыжлан кумалын, Тудым чапландарен.
11 А Даниил ваштареш кутырен келшыше-влак тушко погынен толыныт да тудым Юмо деч порылыкым йодын кумалшым ужыныт.
12 Нуно кугыжа деке каеныт да каласеныт: «Тый огыл мо кӱштымашым луктынат: кӧ кумло кече жапыште тый дечет молым – юмым але айдемым – сӧрвала гын, тыгай еҥым лев-влак шинчыме вынемыш кудалтыман?» Кугыжа вашештен: «Тиде шомак мидян ден перс закон гаяк пеҥгыде, вашталташ лийдыме».
13 Тунам нуно кугыжалан каласеныт: «Даниил, Иуда мланде гыч пленыш кондымо-влак кокла гыч иктыже, тыйымат, кугыжа, тыйын кидет дене пеҥгыдемдыме кӱштымашетымат ок шотло – тудо кечылан кум гана шке Юмыжым сӧрвала».
14 Тидым колын, кугыжа чот ойгаҥын. Тудо Даниилым утараш шонен пыштен, тидым ышташ йӧным кече шичмешке кычалын.
15 Но саде еҥ-влак кугыжа деке толыныт да каласеныт: «Шарналте, кугыжа – мидян ден перс-влакын законышт почеш кугыжан кидше дене пеҥгыдемдыме нимогай кӱштымашым але пунчалым вашталташ ок лий».
16 Тунам кугыжа Даниилым кондаш да лев-влакым петырыме вынемыш кудалташ кӱштен. Тудо Данииллан каласен: «Тек тыйын Юмет, Кӧлан ӱшанлын кумалат, тыйым утара!»
17 Вара кӱм конденыт да тудын дене вынем рожым петыреныт. Даниил шотышто лукмо пунчалым ынышт пудырто манын, кугыжа шке шергашыж дене да тӧраже-влакын шергашышт дене тиде кӱ ӱмбаке печатьым шынден.
18 Тидын деч вара кугыжа шке полатышкыже каен. Жапым веселан эртараш тудын кумылжо лийын огыл, кочмыжат шуын огыл. Тудо малаш возын, но омо толын огыл.



19 Эрдене, волгыжмеке, кугыжа кынелын да содор лев-влакым петырыме вынем деке каен.
20 Вынем дек лишеммеке, тудо Данииллан ойган йӱкын кычкыралын: «Даниил, илыше Юмын тарзыже! Юмет, Кӧлан тый ӱшанлын кумалат, тыйым лев-влак деч утарен кертын мо?»
21 Даниил кугыжалан вашештен: «Кугыжа, эсен лий!
22 Мыйын Юмем шке Суксыжым колтен да лев-влакын умшаштым петырен. Нуно мыйым тӱкен огытыл, вет мый Юмо ончылно ару улам, да тыйын ончылнетат, кугыжа, мый нимогай осалым ыштен омыл».
23 Кугыжа пеш чот куанен да тудым вынем гыч лукташ кӱштен. Даниилым вынем гыч луктыныт да ужыныт: тудын дене нимогай эҥгек лийын огыл, вет тудо шке Юмыжлан ӱшанен.
24 Кугыжан кӱштымыж почеш Даниилым титаклыше еҥ-шамычым конденыт да лев-влакым петырыме вынемыш кудалтеныт – нуным шкеныштым, йочаштым да ватыштым. Вынем пундашыш шумышт деч ончычак лев-влак ӱмбакышт кержалтыныт да луштге кочкыныт.



25 Тидын деч вара Дарий кугыжа мландымбалне илыше чыла калык, тукым да йылме гыч улшо еҥ-влаклан возен: «Тыланда тыныс ден эсенлык лийже!
26 Теве мыйын кӱштымашем: тек мыйын кугыжанышемын чыла кундемыштыже Даниилын Юмыжо ончылно лӱдын да чытырен илат. Вет Тудо – илыше Юмо, курымеш улшо. Тудын кугыжа кучемвийжым шалаташ ок лий, Тудын озаланымыжлан мучаш уке.
27 Тудо утара, эрыкым конда, каваште да мландымбалне ӧрыктарыше паша ден палдарыше пале-влакым ышта. Тудо Даниилым лев-шамычын умшашт деч утарен».
28 Дарий кугыжаланыме жапыште, тыгак перс Кирын кугыжаланымыж годым Даниил сайын илен, тудын чылажат вораҥын толын.






ПРОРОК ДАНИИЛЫН КНИГАЖЕ

7 Глава

1 Даниил ныл янлык нерген омым ужеш. 9 Акрет Кечыласын чурийже ончылно ыштыме суд. 15 Кончымаш-влакым умылтарымаш.

1 Вавилон кугыжа Валтасарын икымше ий вуйлатымыж годым Даниил шке вакшыштыже омыж дене пророк кончымаш-влакым ужын. Тудо шке омыжым возен, теве тудын каласкалымыже.
2 Тыге ойла Даниил: «Йӱдымсӧ кончымашыште ужынам: кугу теҥызысе вӱдым кавасе ныл мардеж пудыратен.
3 Вара теҥыз гыч ныл кугу янлык лектын, нуно икте-весышт деч ойыртемалтыныт.
4 Икымше – лев гай, но тудын арыслангайыкын гай шулдыржо лийын. Мыйын шинчам ончылно тудын шулдыржым кӱрлыныт, вара мланде деч кӱшкӧ нӧлталыныт. Тудым, пуйто айдемым, йол ӱмбаке шогалтеныт, да тудлан айдеме шӱм пуымо лийын.
5 Вара кокымшо янлык лектын, тудо маскала койын. Тудо кок йола шоген, умшаштыже пӱй-влак коклаште кум азупӱй*а лийын. Тудлан каласеныт: ”Кай да шуко шылым коч!”
6 Вара мый эше ик янлыкым ужынам: тудо леопард гай койын, тупыштыжо – кайыкын гай ныл шулдыр. Тиде янлыкын ныл вуйжо лийын, да тудлан кучемвий пуалтын.
7 Тидын деч вара йӱдымсӧ кончымашыштем мый нылымше янлыкым ужынам: тудо шучко, лӱдмашым лукшо да пеш виян лийын. Тудын кугу кӱртньӧ пӱйжӧ-влак лийыныт. Тудо чыла пӧжген да пытарен каен, а мо кодшыжым йолжо дене тошкен. Тудо ончыч лийше янлык-влак деч ойыртемалтын, да тудын лу тӱкыжӧ лийын.
8 Мый нине тӱкӧ-влакым онченам да ужынам: нунын коклаште эше ик изи тӱкӧ лектын, тудлан верым пуаш манын, кум тӱкӧ вожге лукмо лийын. Тиде изи тӱкын айдемын гай шинчаже да кугешнен ойлышо умшаже лийыныт.



9 Вара мый теве мом ужынам: престол-влак шындыме лийыныт, да тушко Акрет Кечыласе шинчын. Тудын вургемже лум гай ошо, ӱпшӧ яндар ош меж гай лийыныт. Престолжо Тудын – тулйолкын гай, ораваже-влак – пуйто йӱлышӧ тул.
10 Тудын деч тулан эҥер лектын да йоген шоген. Тӱжем-тӱжемле-влак Тудлан служитленыт, тӱжем-тӱмесыр*б Тудын ончылныжо шоген. Судья-влак шинчыныт, да книга-влак почмо лийыныт.
11 Тунам мый ужынам: тӱкын кугешныше мут-влакым ойлымыжлан янлык мыйын шинча ончылнем пуштмо, а капше пытарыме, тул дене йӱлалтыме лийын.
12 Моло янлык деч кучемвий шупшын налме лийын, но нуным палемдыме жап марте илышым коденыт.
13 Йӱдымсӧ кончымашыште мый тыгак ужынам: кавасе пыл ӱмбалне айдеме эрге гай койшо толеш. Тудо Акрет Кечыласе дек толын шуын да Тудын деке вӱден кондымо лийын.
14 Чыла калык, тукым да йылме гыч улшо еҥ-влак тудлан служитлышт манын, тудлан кучемвий, чап да кугыжаланымаш пуымо лийыныт. Тудын озаланымыже – курымаш озаланымаш, кудо нигунам ок пыте, да тудын кугыжаланымыже нигунам ок шалане.



15 Мыйын, Даниилын, уло чонем пудыранен – ужмо кончымаш-влак мыйым лӱдыктеныт.
16 Мый тушто шогышо-влак кокла гыч иктыж деке миенам да чыла тиде мом ончыкта манын йодынам. Тудо мый денем кутыраш тӱҥалын да мом ужмым умылтарен:
17 ”Ныл кугу янлык – тиде ныл кугыжа, кӧмыт мландымбалне лийыт.
18 Но вара кугыжаныш кучемвий Чыла деч Кӱшылысын святойжо-влак кидыш кусна, нуно эре, курым-курымеш кугыжаланаш тӱҥалыт”.
19 Тунам мый нылымше янлык нерген умылтараш йодынам, тудыжо чылашт деч ойыртемалтын да пеш чот шучко лийын – кӱртньӧ пӱян, той кӱчан. Тудо чыла пӧжген да пытарен каен, а мо кодшыжым йолжо дене тошкен.
20 Эше мый тудын вуйыштыжо улшо лу тӱкӧ нерген палаш шоненам, тыгак вара лекше тӱкӧ, кудылан верым пуаш манын, вес кумытшо лектын возын – саде тӱкӧ нерген, кудын шинчаже да кугешнен ойлышо умшаже лийыныт, кудо моло тӱкӧ деч эн кугун койын.
21 Мый ужынам: тиде тӱкӧ святой-влак ваштареш сарым тӱҥалын да нуным сеҥен шоген,
22 тыге лийын Акрет Кечыласын толмешкыже. Тунам Чыла деч Кӱшылысын святойжо-влаклан чынле суд ышталтын, да нунын кугыжаланыме жапышт шуын.
23 Тидын шотышто тудо тыге каласен: ”Нылымше янлык теве мом ончыкта: мландымбалне моло деч ойыртемалтше нылымше кугыжаныш лиеш. Тудо уло мландым пӧжгаш, тошкаш да шалаташ тӱҥалеш.
24 Лу тӱкӧ – тиде кугыжаныш гыч лу кугыжа лектеш. Нунын деч вара – эше икте, нунын деч ойыртемалтше, тудо кум кугыжам сӱмырен кудалта.
25 Тиде кугыжа Чыла деч Кӱшылысӧ ваштареш ойлаш да Тудын святойжо-влакым темдаш тӱҥалеш, пайрем ден законыштым вашталташ тӧча. Святой-влак тудын кидыш ик пагытлан, кок пагытлан да пел пагытлан*в пуымо лийыт.
26 Тидын деч вара судья-влак шинчыт да тудын деч кучемвийым налыт. Тудын кучемвийже курымешлан пытарыме лиеш.
27 А кава йымалне улшо чыла кугыжанышын куатышт, кучемвийышт да кугулыкышт святой-влаклан, Чыла деч Кӱшылысын калыкшылан, пуымо лийыт. Тудын кугыжанышыже курымаш кугыжаныш лиеш, чыла кучемвий Тудлан служитлаш, Тудым колыштын илаш тӱҥалеш”.



28 Тыште каласкалымылан мучаш. Мыйым, Даниилым, шонкалымаш-влак кугу аптыранымашыш пуртеныт, да чуриемат вашталтын. Но чыла тидым мый шӱмыштем кученам».





*а 7:5 Азупӱй – але ӧрдыжлу.

*б 7:10 Тӱжем-тӱмесыр – бесчисленное множество.

*в 7:25 Але «ик ийлан, кок ийлан да пел ийлан».




ПРОРОК ДАНИИЛЫН КНИГАЖЕ

8 Глава

1 Даниил тага ден казатага нерген кончымашым ужеш. 15 Гавриил Суксо тудлан тиде кончымашым умылтара.

1 Валтасар кугыжан кумшо ий вуйлатымыж годым мыланем, Данииллан, ончыч ужмо кончымаш деч вара эше ик кончымаш лийын.
2 Тиде кончымаште мый Елам кундемысе Суза олан карманыштыже, Улай эҥер воктене лийынам.
3 Мый вуем нӧлталынам да ужынам: эҥер серыште тага шога. Тудын кок кугу тӱкыжӧ лийын, иктыже – кужурак, тудыжо варарак лектын.
4 Мый ужынам, кузе тиде тага касвелне, йӱдвелне да кечывалвелне мо лийын, чыла ӧрген. Нигӧ да нимо тудын ваштареш шоген але тудын деч утарен кертын огытыл. Тудо мом шонен, тудым ыштен, да эшеат виянрак лийын.



5 Тидым ончен шогымем годым мый ужынам: касвелым, пӱтынь мландым эртен, мландыш тӱкныде, казатага толеш. Тудын шинчаже коклаште кугу тӱкӧ лийын.
6 Тудо кок тӱкан тага деке, кудым мый эҥер воктене шогышым ужынам, каен да ӱмбакше кугу шыде дене кержалтын.
7 Мый ужынам: тудо тага деке лишемын да, эшеат чот ажгынен, тудым ӧргалын, кок тӱкыжге пудыртен. Тага тудын ваштареш шоген кертын огыл. Казатага тудым мландымбаке сӱмырен кудалтен да тошкен, тудым утарыше нигӧ лийын огыл.
8 Тунам казатага эшеат вияҥын, но, куатан лиймекше, кугу тӱкыжӧ пудырген да олмыштыжо ныл велыш ончышо кугу ныл тӱкӧ лектын.
9 Нунын кокла гыч иктыж гыч эше ик тӱкӧ лектын. Ончыч тудо изи лийын, но вара кушкын да кечывалвелыш, эрвелыш, тыгак Сӧрал Эл*а деке шуйнен.
10 Тудо кавасе виян арвыле*б декат шуын да тудын икмыняр ужашыжым, тыгак шӱдыр-влакын икмыняр ужашыжым мландымбаке налын кудалтен да нуным тошкен.
11 Тудо эсогыл кавасе арвыльын Онжо ваштареш шогалын: Тудым кажне кечын кондымо надыр деч посна коден, Тудын святой вержым шӱктарен.
12 Юмын калыкше тудын кидыш пуымо лийын, кажне кечын кондымо надырым сулык вашталтен, законысо чынлык мландымбаке налын кудалтыме лийын – тӱкын чыла мом ыштымыже воранен толын.



13 Вара мый ик святойын*в ойлымыжым колынам, а вес святой тиде ойлышо деч йодын: «Тиде кончымашыште мом ончыктымо кужун шуйна мо? Мыняр жап кажне кечын кондымо надыр огеш лий да пустаҥдыше осаллык озаланаш тӱҥалеш, а святой вер ден Юмын калыкше тошкымо лийыт?»
14 Тудыжо вашештен: «Чыла тиде кок тӱжем кумшӱдӧ кас да эр шуйна, тидын деч вара святой вер эрныктыме лиеш».



15 Тиде кончымашым ужмеке, мый, Даниил, тудын мом ончыктымыжым умылаш тӧченам. Тунам мыйын ончылнем ала-кӧ айдеме гай койшо шогалын.
16 Мый Улай эҥер ӱмбач айдеме йӱкым колынам, тудо ӱжын каласен: «Гавриил, тиде кончымашым тудлан умылтаре!»
17 Тудыжо мыйын шогымо вер деке толын. Кунам тудо лишемын, мый чот лӱдмем дене кумык возынам. Тудо мылам каласен: «Айдеме эрге, пален шого: тиде кончымаш – пытартыш жап нерген».
18 Кунам тудо мыланем ойлен, мый, нимом шижде, кумык киенам. Тудо мый декем тӱкнен да йол ӱмбаке шогалтен.
19 Тудо каласен: «Теве мый тылат шыдым йоктарыме пытартыш кечылаште мо лийшашым почам. Вет тиде кончымаш палемдыме пытартыш жап нерген ойла.
20 Тый кок тӱкан тагам ужынат, тиде – Мидий ден Персийын кугыжаже-влак.
21 Лузга межан казатага – Грецийын кугыжаже, а шинча коклаштыже улшо кугу тӱкӧ – тудын икымше кугыжаже.
22 Тый ужынат: тудо пудырген, олмыштыжо вес ныл тӱкӧ лектын. Тиде – ныл кугыжаныш, нуно тиде калык гычак лектыт, но икымше кугыжа гай виян огыт лий.
23 Кунам нунын кугыжаланымыштлан мучаш лишемеш да осаллык тич темеш, тунам ӱскырт да осал чоя кугыжа шогалеш.
24 Тудо виян лиеш, но шке вий-куатшылан кӧра огыл. Тудо ӧрыктарыше пустаҥдымашым конда, чыла пашаже ушнен толеш, виян-влакымат, святой калыкымат пытара.
25 Чоялыкше тудын осал шонымашыжлан воранымашым конда, шӱмжым кугешнымаш авалта. Тыныс жапыште тудо шукыштым пытара, он-влакын Онышт ваштарешат шогалеш. Тудо пытарыме лиеш, но айдеме кид дене огыл.
26 Кас ден эр-влак нерген ончыктымо кончымашыште мом каласыме чын улеш. Но тиде кончымашым тый ит поч, вет тудо тора ончыкылык дене кылдалтын».



27 Мый, Даниил, чылт лунчыргенам да икмыняр кече черле киенам. Вара кынелынам да кугыжан пуымо сомылжо-влакым ыштенам. Тиде кончымаш мыйым ӧрмашыш пуртен, тудым мый умылен омыл.





*а 8:9 Сӧрал Эл – тыште Израиль нерген ойлалтеш.

*б 8:10 Арвыле – толпа, орда.

*в 8:13 Святой – тыште, очыни, Суксо нерген ойлалтеш.




ПРОРОК ДАНИИЛЫН КНИГАЖЕ

9 Глава

1 Даниил пророк Иеремийын шомакше нерген шонкала. 4 Даниил шке калыкше верч кумалеш. 20 Кончымашым Гавриил Суксо умылтара.

1 Халдей кугыжанышын вуйлатышыжлан шогалтыме Дарийын икымше ий кугыжаланымыж годым – тудо Мидий тукым гыч Ахашверошын эргыже лийын –
2 тудын икымше ий вуйлатымыж годым мый, Даниил, Возымашыште Господьын пророк Иеремийлан каласыме шомакше гыч пален налынам: Иерусалимын пустаҥмашыже шымле ий шуйна.
3 Тунам мый, чоштыра вургемым чиен, ӱмбакем ломыжым шавен да пӱтым кучен, Господь Юмо деке чурием савыренам, Тудым сӧрвален кумалынам.



4 Мый Господь Юмемлан кумалынам, сулык-влакым почын ойленам: «О Господь, лӱдмашым лукшо кугу Юмо! Тый шке ойпидышетлан ӱшанле кодат, Тыйым йӧратыше да кӱштымашет-влакым шуктышо-шамычлан шке порылыкетым ончыктет.
5 А ме сулыкыш пуренна, титакан лийынна, осал пашам ыштен, ваштарешет шогалынна. Ме Тыйын кӱштымаш ден пунчалет-влак деч кораҥынна.
6 Тыйын лӱмет дене мемнан кугыжана, онна, ача-кочана-влаклан да элысе уло калыклан ойлышо пророк тарзет-влакым колыштын огынал.
7 Тый, Господь, чын улат, а мемнан чурийнам кызыт намыс леведын – Иуда калыкым, Иерусалимыште илыше-влакым да уло Израильым, кӧмыт лишне да умбалне, чыла элыште, илат. Тылат ме ӱшанле огынал, сандене Тый мемнам тушко поктен колтенат.
8 О Господь! Ме Тыйын ончылнет сулыкыш пуренна, сандене мемнан чурийнам, тыгак кугыжа ден онна, ача-кочана-влакын чурийыштым намыс леведын.
9 Но Господь, мемнан Юмына, мемнам серлага да сулыкнам кудалта, кеч ме Тудын ваштареш шогалынна,
10 Господь Юмынам колыштын огынал, шке пророк тарзыж-влак гоч мыланна пуымо законжо-шамычым шуктен шоген огынал.
11 Пӱтынь Израиль Тыйын законетым пудыртен, тупынь савырнен да Тыйым колыштын огыл. Тидлан кӧра Юмын Моисей тарзыжын законыштыжо возымо, товатлен сӧрымӧ каргымаш-влак мемнан дене шукталтыныт, вет ме Тыйын ончылнет сулыкыш пуренна.
12 Мемнан да вуйлатыше судьяна-влак ваштареш каласыме шомакшым Тудо шуктен: мемнан ӱмбаке кугу ойгым колтен – мо Иерусалим дене лийын, тыгайже кава йымалне нигунам лийын огыл.
13 Моисейын законыштыжо возымо чыла туткар мемнан ӱмбаке толын. Но ме Господь Юмына деч сӧрвален йодын огынал, сулыкна деч кораҥын огынал да Тыйын чынлыкетым умылен огынал.
14 Господь тиде туткарым мыланна колташ ямдылалтын да шке жапыштыже тидым шуктен. Вет Господь Юмына чыла шке пашаштыже чын улеш, а ме Тудым колыштын огынал.



15 О Господь, мемнан Юмына! Тый шке калыкетым Египет мланде гыч виян кидет дене луктынат да Шкаланет лӱмым ыштенат – тудо таче кечынат чапыште, а ме сулыкыш пуренна, осалым ыштенна.
16 Чын ыштыше Господь, Тыйым йодам: тек сырымет да шыдет Иерусалим олат деч, святой курыкет деч кораҥыт. Мемнан сулыкна ден ача-кочанан титакыштлан кӧра йыр улшо калык-влак Иерусалимым да Тыйын калыкетым мыскылен илат.
17 Кол кызыт, Юмына, шке тарзетын кумалмыжым да йодмыжым! Шкаланет кӧра, Господь, пустаҥдыме святой веретым чуриетын волгыдыж дене волгалтаре.
18 Юмем, пылышетым савыре да кол, шинчатым поч да ончал, кузе Тыйын лӱмет дене лӱмдымӧ олам пустаҥдыме. Шке чынлыкланна огыл, а Тыйын кугу порылыкетлан инанен, ме Тыйым йодына.
19 Господь, кол! Господь, сулыкнам кудалте! Господь, колышт да йодмынам шукто! Шкаланет кӧра, Юмем, ит шуйкале, вет тиде Тыйын олат да Тыйын калыкет улыт, нуным Тыйын лӱмет дене лӱмденыт».



20 Тыге мый кумалынам, шкемын да Израиль калыкемын сулыкшым почын ойленам, Господь Юмемым Тудын святой курыкшо верч сӧрваленам.
21 Кунам мый эше кумалынам, ончыч кончымашыште ужмо саде еҥ, Гавриил, мый декем писын чоҥештен толын. Тиде кас надырым кондымо жап лийын.
22 Мыланем тудо умылтарен каласен: «Даниил, мый тыйым туныкташ толынам.
23 Кумалаш тӱҥалмет годымак шомак колтымо лийын. Тудым мый тылат увертараш толынам, вет тый кугун аклыме улат. Тыгеракын, тиде шомакым колышт, кончымашым умыло.
24 Тыйын калыкет ден святой олатлан шымле гана шым ийым вучаш палемдыме. Тунам осал паша ден сулыклан мучаш толеш, титак сулен налме лиеш, тыгак чын ыштымаш курымешлан чоткыдемдыме, кончымаш ден пророк шомак печать дене пеҥгыдемдыме лийыт, да Святой деч святой вер шӱрен палемдыме лиеш.
25 Пале да умыло: Иерусалимым угыч нӧлталме нерген кӱштымаш лекме жап гыч Шӱрен палемдыме Онын толмыжо марте шым гана шым ий да кудло кок гана шым ий эртат. Урем ден пырдыж-влак чоҥымо лийыт, но тиде неле жап лиеш.
26 Кудло кок гана шым ий эртымеке, Шӱрен палемдыме пушташ пуымо лиеш, да Тудо ок лий. У вуйлатыше толеш, да тудын калыкше ола ден святой верым шалата. Тудлан мучаш вӱдташлем семын толеш, да Юмын палемдыме туткар-влак сар пытымеш шуйнат.
27 У вуйлатыше шуко калык дене ойпидышым шым ийлан пеҥгыдемда, а шым ийын пелыже эртымеке, надыр ден пӧлек кондымашлан мучашым ышта. Святой вер ӱмбалне пустаҥдыше йырнык*а лиеш, тидын деч вара пустаҥдыше ӱмбак ончылгоч палемдыме мучаш толеш».





*а 9:27 Пустаҥдыше йырнык – мерзость запустения.




ПРОРОК ДАНИИЛЫН КНИГАЖЕ

10 Глава

Тигр эҥер воктене Даниил кончымашым ужеш.

1 Персий кугыжа Кирын кумшо ий вуйлатымыж годым Данииллан, кӧм эше Валтасар манын лӱмденыт, почмаш лийын. Тиде почмаш чынле, тудым умылаш кугу уш-акыл кӱлеш. Даниил тиде почмашым умылен, кончымашым ыҥлен.



2 «Тиде кечылаште мый, Даниил, кум арня ойгыренам.
3 Тиде кум арня жапыште тамле кочкышым кочкын омыл, шыл ден йошкар аракам умшашкем налын омыл, ӱй дене шкемым шӱрен омыл.
4 А икымше тылзын коло нылымше кечынже мый кугу Тигр эҥер серыште лийынам.
5 Вуем нӧлталынам да ужынам: ала-могай пӧръеҥ шога, йытын вургемым чиен, кыдалыштыже – Уфаз гыч кондымо шӧртньӧ дене ыштыме ӱштӧ.
6 Тудын капше топаз гай койын, чурийже – волгенче гай, шинчаже – тул гай, кид ден йолжо – йылгыжше той гай, а йӱкшӧ шуко еҥын йӱк-йӱанже гай шоктен.
7 Тиде кончымашым мый гына, Даниил, ужынам, а мый денем пырля улшо еҥ-влак тудым ужын огытыл. Но нуным пеш кугу лӱдмаш авалтен: нуно тушеч куржыныт да шылыныт.
8 Мый шкетын кодынам да тиде кугу кончымашым онченам. Мыйын вий-куатем йомын, чурием шапалген, нимогай ӱнарем кодын огыл.
9 Вара мый тудын ойлымыжым колынам. Мый тунамак ушым йомдаренам да мландымбаке кумык камвозынам.
10 Но мый декем кид тӱкнен да нӧлталын, да тунам, кидем дене мландыш эҥертен, пулвуйваке шинчын кертынам.



11 Тудо мыланем каласен: ”Даниил, кугун аклыме айдеме! Мом тылат каласем, тӱткын колышт да йол ӱмбаке шогал, вет мый кызыт тый декет колтымо улам”. Кунам тудо мылам тидым ойлен, мый чытырен кынелынам.
12 Тудо мылам каласен: ”Ит лӱд, Даниил! Икымше кече гычак, кунам тый, Юмет ончылно шкендым ӱҥышемден, умылаш тыршаш шонен пыштенат, мутет-влак колмо лийыныт, да мый тыйын кумалметлан вашмутым пуаш толынам.
13 Но Персий кугыжанышын онжо коло ик кече мыйын ваштарешем шоген. Тунам Михаил, кугу он-влак*а кокла гыч иктыже, мылам полшаш толын, да мый тушто Персий кугыжа-влак дене кодынам.
14 А кызыт мый тылат пытартыш кечылаште калыкет дене мо лийшашым увертараш толынам, вет тиде кончымаш – тора кече-влак нерген”.



15 Кунам тудо мылам тидым ойлен, мый мландымбаке кумык возынам да ойлен кертдыме лийынам.
16 Но ала-кӧ, айдеме эргыла койшо, умшам деке тӱкнен, да мый, умшам почын, кутыраш тӱҥалынам. Ончылнем шогышылан каласенам: ”Мыйын озам, тиде кончымаш деч чыла кӧргем коршташ тӱҥалын, нимогай ӱнарем кодын огыл.
17 Кузе мый, тыйын мыскынь тарзет, тый денет, озам, кутырен кертам? Мыйын йыжыҥем пытен, шӱлашат неле”.



18 Тунам тудо, айдемыла койшо, мый декем угыч тӱкнен да мылам ӱнарым пуэн.
19 Тудо каласен: ”Ит лӱд, кугун аклыме айдеме! Тыныс тыланет, пеҥгыдем, пеҥгыдем!” Тыге ойлымыж годым мый декем вий пӧртылын, да мый каласенам: ”Ойло, мыйын озам! Вет тый мыйым пеҥгыдемденат”.
20 Тудо каласен: ”Палет мо, молан мый тый декет толынам? Мый кызыт мӧҥгеш Персийын онжо дене кредалаш каем. Тушеч кайымекем, Грецийын онжо толеш.
21 Но чыным возымо книгаште мом серымым мый тылат увертарем. Мылам нунын дене кредалаш тендан Михаил онда деч моло нигӧ ок полшо.





*а 10:13 «Он»: тидым кок верыштыжат «аралыше суксо» манын умылыман. Тыгак – 10:20,21, 12:1.

1 Йӱдвел да кечывалвел кугыжаныш-влак. 21 Йӱдвелын осал кугыжаже.




1 Мидян Дарийын икымше ий вуйлатымыж годым мый Михаил Суксын эҥертышыже да полышкалышыже лийынам.

2 Ынде тылат мо лийшаш нерген чыным увертарем: Персийыште эше кум кугыжа лиеш, вара – нылымше, тудыжо молышт деч поянрак лиеш. Поянлык тудым вий-куатаным ышта, да тудо чылаштым Грек кугыжаныш ваштареш нӧлталеш.
3 Тунам пеш чот виян кугыжа лектеш, тудо кугу кучемвий дене озаланаш да мом шонымыжым ышташ тӱҥалеш.
4 Но кунам тудо лектеш, кугыжанышыже шалана да ныл ужашлан шелалтеш. Кугыжанышыже шке тукымжылан ок кусно да тудын годсо гай кучемвиян ок лий. Тудын кугыжанышыжым шупшын налыт да весе-влаклан пуат.



5 Кечывалвел кугыжат вийым пога, но сарзывуйжо-влак кокла гыч иктыже тудын деч виянрак лиеш, тудын кучемвийже куатым налеш.
6 Икмыняр ий гыч кугыжа-влак келшаш тӱҥалыт. Ушемым пеҥгыдемдаш манын, кечывалвел кугыжан ӱдыржӧ йӱдвел кугыжалан марлан лектеш. Но кугыжан ӱдыр шке кидыштыже кучемвийым кучен ок керт, тудын тукымжат ок шуйно. Кугыжан ӱдыр, ужатен коштшыжо-влак, икшывыже да тудлан полшен шогышо пытарыме лийыт.
7 Но тудын вожшо гыч иге лектеш да престолышкыжо шинчеш, тудо йӱдвел кугыжан сарзывийже ваштареш кая да тудын карманышкыже пура. Тудо нунын дене кредалаш тӱҥалеш да нуным сеҥа.
8 Тудо эсогыл нунын юмыштым, велен ыштыме статуйыштым, ший да шӧртньӧ дене ыштыме шергакан ате-ӱзгарыштым руалтен налеш да Египетыш наҥгая. Тидын деч вара тудо йӱдвел кугыжам икмыняр ий ок тургыжландаре.
9 Вара йӱдвел кугыжа кечывалвел кугыжаныш ӱмбаке керылтеш, но тудлан шке мландышкыже пӧртылаш логалеш.



10 Тудын эргыже-влак сарлан ямдылалтыт да кугу сарзывийым погат, нунын кокла гыч иктыже ташлыше вӱд семын ончыко лупшалтеш да кечывалвел кугыжан карманже дек шуэш.
11 Тунам кечывалвел кугыжа уло шыдыж дене лектеш да йӱдвел кугыжа дене кредалеш. Тудыжо кугу сарзывийже дене лектеш, но кырен шалатыме лиеш.
12 Кунам тиде сарзывий пытарыме лиеш, кечывалвел кугыжам кугешнымаш авалта. Тудо шуко тӱжем сарзым кырен шалата, но тиде сеҥымаш кужун ок шуйно.
13 Йӱдвел кугыжа вес сарзывийым, ончычсо деч кугуракым, пога да икмыняр ий гыч шуко саргуралан кугу сарзывий дене толеш.



14 Тудо жапыште кечывалвел кугыжа ваштареш шукын шогалыт. Кончымаш шукталтше манын, тыйын калыкет кокла гычат вуянче-влак нӧлталтыт, но сеҥалтыт.
15 Вара йӱдвел кугыжа толеш, чоткыдемдыме ола йыр мланде кӱкшака-влакым нӧлталеш да тудым сеҥен налеш. Кечывалвелын вийже тудын ваштареш шоген ок керт, эн сай сарзыже-влакынат куатышт ок сите.
16 Сеҥен налаш толшо мом шона, тудым ышташ тӱҥалеш, нигӧ ваштарешыже шоген ок керт. Тудо Сӧрал Элышкат керылт пура да тудым пытара.
17 Тудо пӱтынь кугыжанышын куатше дене сарыш лекташ да сеҥен налаш шонен пышта, но вара шке тушманже дене келшымаш ойпидышым ышта. Кечывалвел кугыжанышым пытараш манын, шке ӱдыржым тудын кугыжажлан марлан пуа, но шонымыжо ок шукталт, тиде тудлан пайдам ок кондо.
18 Тунам тудо сер ден отролашке кая да шукыштым руалтен налеш, но ик сартӧра тудын сӱрзалыкшылан*а мучашым пышта – тудлан сӱрзалык денак вашешта.
19 Тунам йӱдвел кугыжа шке мландысе карманже-влак деке кая, но шӱртнен камвозеш да уке лиеш.
20 Тудын верышкыже весе шинчеш да чапле кугыжаныш мучко каяш йозак погышым колта. Тиде кугыжат, икмыняр жап эртымеке, пытарыме лиеш, но чылан ончылно огыл да кредалме годым огыл.



21 Тудын верышкыже чылалан ужмышудымо еҥ шинчеш, тудлан кугыжан чапшым огыт пу. Тудо вучыдымын толеш да кучемвийым чоялык дене налеш.
22 Шотлен пытарыдыме сарзывий тудын ончылныжо пуйто ташлыше вӱд дене йоктарен наҥгайыме лиеш. Тиде сарзывий дене пырля ойпидышын онжат пуштмо лиеш.
23 Ушем-влакым ыштымеке, йӱдвел кугыжа ондалкалаш тӱҥалеш, еҥже шагал гынат, нӧлталтеш да вий-куатым пога.
24 Тыныс жапыште тудо поян кундемлашке керылт пура да мом ача-кочаж-влак ыштен огытыл, тугайым ышта. Агымым, поген налмым, тӱрлӧ поянлыкым тудо шке велныже улшо-шамыч коклаште пайла, карман-влак ӱмбакат керылташ шонен пышта. Но чыла тиде палемдыме жап марте гына шуйна.
25 Вара вий-куатым пога, кугу сарзывийже дене кечывалвел кугыжа ваштареш лӱддымын кая. Кечывалвел кугыжат сарыш пеш кугу да тале сарзывий дене лектеш, но тушманын осал чоялыкшылан кӧра ваштарешыже шоген ок керт.
26 Тудын ӱстелтӧрыштыжӧ кочшо-влак тудым пытараш тӧчат. Тудын сарзывийже ӱштын кудалтыме лиеш, сӧйыштӧ шукын вуйыштым пыштат.
27 Кок кугыжа, шӱмыштышт осал чоялыкым кучен, ик ӱстелтӧрыштӧ шинчаш да икте-весыштлан шоякым ойлаш тӱҥалыт, но шонымышт ок шукталт, вет мучаш палемдыме жапыште толеш.
28 Йӱдвел кугыжа шке мландышкыже кугу поянлык дене пӧртылеш да святой ойпидышлан эҥгекым ышташ шонен пышта. Мом шонымыжым тудо шукта, вара шке мландышкыже пӧртылеш.
29 Палемдыме жапыште тудо адакат кечывалвелыш кая, но тиде гана ончычсо семын ок лий.
30 Тудын ӱмбак киттей-влакын корабльышт толыт, да тудо лӱдмыж дене мӧҥгеш кая, шке шыдыжым святой ойпидыш ваштареш виктара да тудын дене мом шонымыжым шукта. Пӧртылмеке, святой ойпидыш деч кораҥше-влак деке поро кумылан лиеш.
31 Тудын колтымо сарзыже-влак толыт да святой вер ден карманым шакшылат, кажне кечын кондымо надырым чарат да пустаҥдыше йырныкым шогалтат.
32 Ойпидышым пудыртышо-влакым тудо ондала да осал корныш савыра, но шке Юмыштым шотлен илыше-влак виян лийыт да тудын ваштареш шогаш тӱҥалыт.
33 Калык кокла гыч ушан-влак шуко еҥлан умылаш полшат, но нуно икмыняр жап керде да тул дене, плен да агымаш дене орландарыме лийыт.
34 Орланымышт годым нунылан изи полыш лиеш, да нунын дек шукын ушнат, но лӱмжылан гына.
35 Пытартыш жап шумо деч ончыч еҥ-шамыч тергыме, эрыктыме да ошемдыме лийышт манын, ушан-влак кокла гыч южышт орлык гоч эртат, вет палемдыме саман толмо марте эше жап уло.



36 Саде кугыжа мом шона, тудым ышташ тӱҥалеш. Кугешнымыж дене тудо шкенжым чыла юмо деч кӱшкӧ нӧлталеш, юмо-влакын Юмышт нерген мыскылыше шомакым ойла. Юмын шке шыдыжым тӱрыснек йоктарымешкыже, тудын чылажат ушнен толеш, вет мом палемдыме, тудо шукталтеш.
37 Ача-кочаж-влакын юмыштым, тыгак ӱдырамаш-шамычын шотлымо юмыштым – нимогай юмым – шотлаш ок тӱҥал, но шкенжым чылашт деч кӱшкӧ нӧлталеш.
38 Нунын олмеш тудо карман-влакын юмыштлан чапым пуа. Ача-кочаж-влаклан палыдыме тиде юмым тудо шӧртньӧ-ший дене, шергакан кӱ да шерге пӧлек дене жаплаш тӱҥалеш.
39 Тиде йот юмылан кумалын, тудо эн чоткыдо карманже-влакым пеҥгыдемда. Кӧмыт тудым шотлат, кугу чапыште лийыт – нуным тудо шуко еҥ дене вуйлаташ шогалта, пӧлек шотеш нунылан мландым пуэда.
40 Пытартыш жапыште тудын ӱмбаке сар дене кечывалвел кугыжа толеш. Но йӱдвел кугыжа тудын ӱмбаке орва да имнешке-влак, шуко корабль дене тӱтан семын кержалтеш. Тудо шуко элышке керылт пура да нунын гоч вӱд ташлем семын эртен кая.
41 Сӧрал Элышкат керылт пура, да шукын вуйыштым пыштат. Тудын кидше деч лач Едом, Моав да Аммон эрге-влакын кугу ужашышт утаралт кодыт.
42 Тудо шке кидшым моло эл декат шуялта, Египет мландат утаралтын ок код.
43 Тудо Египетын ший-шӧртньыжым, тӱрлӧ поянлыкшым руалтен налеш. Ливий ден Эфиопийыште илыше-влак тудын кид йымалныже лийыт.
44 Но эрвел ден йӱдвел гыч увер-влак тудым тургыжландарат, да тудо кугу шыде дене шуко еҥым пытараш да кырен шалаташ лектеш.
45 Теҥыз ден сӧрал святой курык коклаште кугыжан омашыже-влакым шогалта. Но тудлан мучаш толеш, нигӧ тудлан ок полшо.





*а 11:18 Сӱрзалык – наглость, дерзость.




ПРОРОК ДАНИИЛЫН КНИГАЖЕ

12 Глава

1 Пытартыш жап нерген. 5 Даниил кончымашыште эҥер воктене кок Суксым ужеш.

1 Тиде жапыште кугу он Михаил, тыйын калыкетым аралыше, шогалеш. Тунам пеш неле жап лиеш, тыгайже калыкет шочмо жап гыч тачысе жап марте лийынжат огыл. Тыйын калыкет гыч кӧн лӱмжым книгаште возымо, нуно тиде жапыште утарыме лийыт.
2 Рок йымалне малыше-влак кокла гыч шукышт помыжалтыт: иктышт – курымашлык илышлан, весышт – мыскылалтмаш ден курымашлык вожылмашлан.
3 Ушан-влак кавасе кечыйол семын, шуко еҥым чын корныш шогалтыше-шамыч шӱдыр-влак семын йолгаш тӱҥалыт, эрелан, курымешлан!
4 Но тый, Даниил, нине шомакым шылте да тиде книгам пытартыш жап марте печать дене петыре. Тунам шукын тунемаш тӱҥалыт,*а да шинчымаш шукемеш”.



5 Тунам мый, Даниил, ончалынам да ужынам: теве эше коктын шогат, иктыже – эҥерын тиде серыштыже, весыже – вес серыште.
6 Нунын кокла гыч иктыже эҥер ӱмбалне шогышо да йытын вургемым чийыше пӧръеҥ деч йодын: ”Ӧрмашым лукшо тиде пашалан мучаш кунам толеш?”
7 Эҥер ӱмбалне шогышо, йытын вургемым чийыше пӧръеҥ пурла ден шола кидшым кавашке нӧлталын, да мый тудын Курымеш Илышын лӱмжӧ дене товатлен каласымыжым колынам: ”Ик пагыт, кок пагыт да пел пагыт эртымеке, кунам святой калыкын вийжым нигӧ пытараш ок тӱҥал, тидлан мучаш толеш”.
8 Мый тидым колынам, но умылен омыл. Тунам мый йодынам: ”Мыйын озам, чыла тидын деч вара мо лиеш?”
9 Тудо вашештен: ”Кай, Даниил! Нине шомак-влак пытартыш жап марте шылтыме да печать дене петырыме улыт.
10 Шукын эрыктыме, ошемдыме да тергыме лийыт, а осал еҥ умбакыжат осалым ышташ тӱҥалеш. Осал-влак кокла гыч нигӧ тидым ок умыло, а ушан-шамыч умылат.
11 Кажне кечын надыр кондымым чарныме да пустаҥдыше йырныкым шогалтыме деч вара тӱжем кокшӱдӧ индешле кече эрта.
12 Пиалан тудо, кӧ вуча да тӱжем кумшӱдӧ кумло вич кечым вучен шукта.
13 А тый шке корнет дене мучаш марте кай. Тый илыш дене чеверласет да жап мучаште шке ужашетым налаш кынелат”».





*а 12:4 «Тунам шукын тунемаш тӱҥалыт»: тыге грек текстын ик версийыштыже кусарыме, а еврейла тыште «Тунам шукын кычал кошташ тӱҥалыт» манын возымо.





ПРОРОК ОСИЙЫН КНИГАЖЕ

1 Глава

1 Осийын ватыже да йочаже-влак. 10 Израиль калыкын угыч нӧлталтмыж нерген пророк шомак.

1 Теве Господьын шомакше – тудо Осийлан, Беэрий эргылан, лийын. Тиде Иуда кугыжа-влак Озийын, Иофамын, Ахазын, Езекийын вуйлатымышт годым да Израиль кугыжа Иеровоамын, Иоас эргын, вуйлатымыж годым лийын.



2 Господь Осий гоч ойлаш тӱҥалын, Тудо тыге каласен: «Кай, ватылан яжар ӱдырамашым нал, яжарланымаште шочшаш йочаже-влакымат вара шкендыным ыште. Вет тиде мланде Господь деч кораҥын да чот яжарлана».
3 Осий каен да Гомерьым, Дивлаим ӱдырым, марлан налын. Ватыже мӱшкыраҥын да тудлан эргым ыштен.
4 Господь Осийлан каласен: «Тудлан Изреель лӱмым пу, вет икмыняр жап эртымеке, Мый Ииуй тукымым Изреельыште вӱрым йоктарымыжлан*а мут кучаш шогалтем да Израиль калыкын кугыжанышыжлан мучашым пыштем.
5 Тудо кечын Мый Израильын йоҥежшым Изреель лапверыште шалатем».



6 Вара Осийын ватыже угыч мӱшкыраҥын да ӱдырым ыштен. Господь Осийлан каласен: «Тудлан Лорухама*б лӱмым пу, вет Мый Израиль тукымым тетла ом чамане, сулыкшым ом кудалте.
7 А Иуда калыкым чаманен налам. Мый, Господь Юмышт, нуным утарем, но тидым йоҥеж, керде, сар, имне да имнешке-влак полшымо дене огыл ыштем».



8 Лорухамам чызе деч ойырымеке, Осийын ватыже угыч мӱшкыраҥын да эргым ыштен.
9 Тунам Господь каласен: «Тудлан Лоамми*в лӱмым пу, вет те Мыйын калыкем огыдал, Мыят тендан Юмыда омыл.



10 Но израиль эрге-влакын чотышт садак теҥыз ошма пырче наре лиеш, тудым висашат, шотлен лукташат ок лий. Кушто нунылан ”Те Мыйын калыкем огыдал” манын ойленыт, тушто нунылан каласат: ”Те илыше Юмын эргыже улыда”.
11 Иуда ден Израиль эрге-влак пырля погынат, шкаланышт ик оным шогалтат да шке мландыштышт нӧлталтыт. Изреельыште сеҥалтмаш кече пеш кугу».





*а 1:4 Ончо: 4 Куг 9–10 гл.

*б 1:6 Тиде лӱм ’чаманен налдыме’ манмым ончыкта.

*в 1:9 Тиде лӱм ’Мыйын калыкем огыл’ манмым ончыкта.




ПРОРОК ОСИЙЫН КНИГАЖЕ

2 Глава

1 Израиль – ӱшанле огыл вате гай. 14 Господь шке калыкшылан ӱшанле.

1 Иза-шольыда-влаклан ойлыза: «Мыйын калыкем улыда!», ака-шӱжарда-влаклан – «Чаманен налме улыда!»


2 «Судитлалтса авада дене, судитлалтса,

 тудо Мыйын ватем огыл,

 Мый тудын марийже омыл.

 Тек тудо чурийже гыч аташ улмо палым кораҥда,

 чызыж деч – яжарланымым.


3 Уке гын Мый тудым чараматым кодем,

 шочмыж годсо гайым луктын шогалтем.

 Мый тудым ошманурыш, кошкышо мландыш савырем,

 йӱмӧ шумо дене колаш пуэм.


4 Шочшыжо-влакым ом чамане,

 вет нуно яжарланымашын йочаже улыт.


5 Нунын авашт яжарланен,

 нуным шочыктышо шкенжым намысыш пуртен.

 Тудо ойлен: ”Пӧржмарием-влак почеш каем,

 нуно мылам кинде ден вӱдым,

    меж ден йытыным, ӱй ден йӱышым пуат”.


6 Садлан Мый тудын корныжым шуанвондо дене петырем,

 ончыланже саварым шогалтем,

 да тудо шке корныжым ок му.


7 Тудо шке пӧржмарийже-влак почеш кая, но поктен ок шу.

 Тудо нуным кычалаш тӱҥалеш, но ок му.

 Тунам каласа: ”Каем да ончычсо марием дек пӧртылам,

 вет тунам мылам кызытсе деч сайрак лийын”.


8 Пален огыл тудо – тиде Мый тудлан

 киндым, йошкар арака ден олив ӱйым пуэнам,

 ший-шӧртньыжым шукемденам,

 тудыж дене вара Ваалым ыштеныт.


9 Садлан Мый тӱредме годым шке киндем,

 виноград погымо жап годым йошкар аракам

    тудын деч мӧҥгеш налам.

 Мый тыгак меж ден йытынем,

 кудын дене тудо чараматшым петыра, поген налам.


10 Тунам Мый тудын намысле вержым

    пӧржмарийже-влакын шинча ончылнышт почам,

 Мыйын кидем деч тудым нигӧ ок утаре.


11 Мый тудым веселитлымаш деч посна кодем:

 пайрем, у тылзе, шуматкече-влаклан –

    палемдыме чыла пайремлан – мучашым ыштем.


12 Мый виноград вондо ден смоква пушеҥгылажым пытарем,

 нунын нерген тудо тыге ойлен:

 ”Чыла тидым пӧржмарием-влак пуэныт”.

 Мый нуным чашкерыш савырем,

 янлык-шамыч тудым кочкын пытарат.


13 Ваал-влаклан кумалын илыме кечыжлан,

 кунам тудо нунылан тӱтырен,

 Мый тудым мут кучаш шогалтем.

 Кӧрж да шӱшер дене шкенжым сӧрастарен,

 тудо пӧржмарийже-влак почеш коштын,

 а Мыйым монден, – ойла Господь. –


14 Но Мый шӱм-чонжым савырем

 да тудым ир мландыш кондем,

 тудын дене шыман кутырем.


15 Тушто тудлан виноград аҥаже-влакым пӧртылтем

 да Ахор*а лапверым Ӱшанымаш капкашке савырем.

 Тушто тудо самырык годсыж семын

 да Египет гыч лекмыж годсо семын

    Мыйым колышташ тӱҥалеш.


16 Тудо кечын, – ойла Господь, –

 Мыйым ”марием” манын лӱмдет,

 тетла ”мыйын озам” от ман.


17 Мый умшат гыч Ваал-влакын лӱмыштым кораҥдем,

 нунын лӱмыштым тетла огыт пелеште.


18 Айдемылан сай лийже манын,

 Мый янлык, кайык да тыгыде чонан дене

    тудо кечын тыныс ойпидышым ыштем.

 Пикшым, кердым да сарым тиде мланде ӱмбач кораҥдем,

 еҥ-влак лӱдыкшым палыде илаш тӱҥалыт.


19 Мый тыйым курымешлан марлан налам,

 чынлык да чын ыштымаш дене, порылык да чаманымаш дене

    тыйым Шкаланем налам.


20 Мый тыйым марлан налам да ӱшанле лиям,

 да тый Господьым пален налат.


21 Тудо кечын Мый вашмутым пуэм, – ойла Господь. –

 Мый кавалан вашештем, а тудо – мландылан.


22 Мланде вашмутым шурно, йошкар арака да олив ӱй дене пуа –

 чыла тиде Изреельлан вашмут семын толеш.


23 Мый Израильым Шкаланем тиде мландеш ӱдем,

 ”Чаманен налдымым” чаманен налам.

 ”Мыйын огыл калыклан” каласем:

    ”Тый Мыйын калыкем улат”,

 а тудо каласа: ”Тый мыйын Юмем улат”».





*а 2:15 Ахор лӱм ’ойго’ манмым ончыкта. Ончо: Нав 7:24-26.




ПРОРОК ОСИЙЫН КНИГАЖЕ

3 Глава

Осий шке пӧртышкыжӧ яжар ӱдырамашым конда – тидыже Господьын Израильым серлагымыжым ончыкта.

1 Господь мылам каласен: «Кай да йӧратыше пӧръеҥже улмо ӱмбач яжарланен коштшо ӱдырамаш дек йӧратымашым ончыкто. Тудым туге йӧрате, кузе Господь Израиль эрге-влакым йӧрата, кеч нунышт вес юмо-влаклан кумалыт да нунын изюмыштым йӧратат».
2 Тиде ӱдырамашым мый латвич ший окса да икытат пеле хомер*а шожлан налынам.
3 Мый тудлан каласенам: «Тыште мый денем шуко жап илышаш улат. Ит яжарлане, нимогай пӧръеҥ дене ит лий, мыят тый денет ом мале».
4 Израиль эрге-влакат кужу жаплан кугыжа ден вуйлатыше, надыр ден кумалме меҥге, ефод ден юмын статуйжо деч посна кодыт.
5 Тидын деч вара Израиль эрге-влак угыч Господь Юмыштым да Давид кугыжаштым кычалаш тӱҥалыт. Пытартыш кечылаште нуно Господь ончылно да Тудын порылыкшо ончылно лӱдын илаш тӱҥалыт.





*а 3:2 «Икытат пеле»: еврей текстыште ’хомер да летек’. Летекыш мыняр литр пурен, пале огыл.




ПРОРОК ОСИЙЫН КНИГАЖЕ

4 Глава

Господь шояк юмылан кумалше Израиль дене судитлалтеш.

1 «Израиль эрге-влак, Господьын шомакшым колыштса! Тиде мландыште илыше-шамычлан Господь судым ышта, вет тыште нимогай чынлык, порылык да Юмым палымаш уке.
2 Шояклен товатлымаш, ондалымаш, пуштмаш, шолыштмаш да яжарланымаш пеш чот шарленыт, вӱр йоктарымылан мучаш уке.
3 Сандене тиде мланде ойгыра, тушто илыше-влак, янлык ден кайык-шамыч лунчыргат, теҥызысе кол-влакат пытат.



4 Но тек нигӧ ок судитлалт, нигӧ весым ок шылтале, калыкет иерей-шамыч дене ок ӱчаше.
5 Тый кечывалым шӱртнет, тый денет пырля йӱдым пророк камвозеш, да Мый тыйын аватым пытарем.
6 Мыйын калыкем шинчымашыже укелан кӧра пыта. Кузе тый шинчымашым кораҥденат, тыгак Мыят тыйым Шке ончылнем служитлыме деч кораҥдем. Кузе тый шке Юметын законжым монденат, тыгак Мыят тыйын йочат-влакым мондем.
7 Иерей-шамыч кунар шукемыт, тунар шуко Мыйын ваштарешем сулыкыш пурат, садлан Мый нунын чапыштым намысыш савырем.
8 Нуно Мыйын калыкемын сулык верч кондымо надырже-влакым кочкын илат, сандене сулык ыштымыже нунылан келша.



9 Мо калык дене лиеш, тидак иерей денат лиеш: мом ыштымыштлан Мый мут кучаш шогалтем, нунылан пашашт почеш пӧртылтем.
10 Нуно кочкаш тӱҥалыт, но огыт тем, яжарланаш тӱҥалыт, но огыт шукем, вет Господьлан ӱшанле лиймыштым чарненыт.
11 Нунын уш-акылыштым яжарланымаш да йошкар аракам йӱмаш авалтеныт.
12 Мыйын калыкем каҥашым пушеҥге деч йодеш, пондо тудлан вашмутым пуа. Яжар шӱлыш калыкемым чын корно гыч кораҥден, нуно яжарланеныт да шке Юмышт деч кораҥыныт.
13 Курык вуйлаште нуно надырым кондат, кӱкшакалаште тумо, тополь, теревинф йымалне тӱтырат, вет тушто нунылан ӱмыл келшен. Сандене ӱдырда-влак яжарланат, шешкыда-шамыч вес пӧръеҥ дене коштыт.
14 Но Мый ӱдырда-влакым яжарланымыштлан да шешкыда-шамычым вес пӧръеҥ дене коштмыштлан мут кучаш ом шогалте, вет пӧръеҥ-влакат яжар ӱдырамаш-шамыч деке коштыт да кумалме верласе яжар-влак дене пырля надырым кондат. Умылен моштыдымо калык пыта!



15 Израиль, тыйже яжарланет гын, тунам кеч Иудаже сулыкым ынже ыште ыле! Галгалыш ида кошт, Беф-Авеныш*а ида кӱзӧ да ”Господь дене товатлем!” манын ида ойло.



16 Израиль ӱскырт туна гай вустык лийын. Кумда пасушто пача-влакым кӱтымӧ семын Господь нуным кӱташ тӱҥалеш мо?
17 Ефрем тукым шояк юмо-влак деке шӱмаҥын – коден кай тудым!
18 Аракам шуко йӱмекышт, нуно яжарланымашлан вуйыштым пуэныт, вуйлатышышт намысле пашам йӧратат.
19 Мардежын шулдыржо нуным ӱштыл шуа, да нуно надырышт деч вожылыт.





*а 4:15 Беф-Авен лӱм ’сулыкын пӧртшӧ’ манмым ончыкта. Тиде – Вефильын мыскылтыш лӱмжӧ, Вефильже ’Юмын пӧрт’ манмым ончыкта.




ПРОРОК ОСИЙЫН КНИГАЖЕ

5 Глава

1 Израиль ден Иудан, нунын вуйлатышышт-влакын сулыкышт. 8 Иуда ден Израиль коклаште сар.




1 Колыштса тидым, иерей-влак,

 Израиль тукым, тӱткын колышт,

 кугыжан пӧртшӧ, пылышет савыре!

 Тыланда суд лиеш,

 вет лийында те Мицпаште оптыш,

 Фаворышто шындыме вапш.


2 Яжарлыкыш те келгын пижын шинчында,

 тендам Мый мут кучаш шогалтем.


3 Ефрем нерген чыла палем,

 Израилят Мый дечем шылтыме огыл.

 Тый, Ефрем, яжарланет,

 Израилят шкенжым шакшылен!


4 Пашашт-влак шке Юмышт дек пӧртылаш чаракым шындат,

 вет кӧргыштышт – яжарлык шӱлыш,

 Господьым нуно огыт пале.


5 Израильын кугешнымыже шке ваштарешыжак танык лиеш.

 Израиль ден Ефрем сулыкыштлан кӧра шӱртнят,

 нунын дене пырля Иудат шӱртня.


6 Шолдыра да тыгыде вольыкшо дене

    Израиль Господьым кычалаш кая,

 но Тудым ок му: Израиль деч Тудо кораҥын.


7 Господьлан нуно ӱшанле лийын огытыл,

 ситмыж*а йоча-влакым нуно ыштеныт.

 У тылзе годым эртарыме йӱлашт

    ынде нуным да мландыштым пытымашке шукта.


8 Гиваште тӱкӧ дене, Рамаште пуч дене пуалтыза,

 Беф-Авеныште увертарыза:

 ”Шеҥгелнет тушман, Вениамин!”


9 Мут кучаш шогалтыме кечын Ефрем пуста верыш савырна.

 Израиль тукым-влаклан Мый тиде чыным увертаренам.


10 Иудан онжо-влак межам кусарыше еҥ гай лийыныт,

 тидлан Мый ӱмбакышт шыдем вӱд семын йоктарем.


11 Ефрем пызырналтын, Юмын судшо шукталтын,

 вет тудо полган юмо-влак почеш уло кумылын каен.


12 Мый Ефремлан когарш гай,

    Иуда тукымлан шӱйшӧ сусыр гай лиям.


13 Кунам Ефрем шке чержым ужын,

 Иуда – шке сусыржым,

 тунам Ефрем Ассирийыш каен,

 Иарев кугыжа дек*б шке еҥже-влакым колтен.

 Но тудыжо ок керт эмлен,

 огеш керт сусырдам паремден.


14 Вет Мый Ефремлан лев гай,

 Иуда тукымлан самырык лев гай улам.

 Мый, Мый нуным кӱрыштам да каем,

 Мый нуным наҥгаем, нигӧ ок утаре!


15 Титакыштым умылымешкышт

 да, ойгырен, чурием кычалаш тӱҥалмешкышт,

 Мый каем, шке декем пӧртылам.



*а 5:7 Ситмыж – внебрачный.

*б 5:13 «Иарев кугыжа дек» – тидым ’кугу кугыжа дек’ манынат кусараш лиеш, «Иарев» шомак тыште лӱм огыл, а Ассирий кугыжан титулжо лийын кертеш.




ПРОРОК ОСИЙЫН КНИГАЖЕ

6 Глава

1 Израильтян-влак Господь деке пӧртылаш кӱлмӧ нерген ойлат. 4 Нуно Господь дене ыштыме ойпидышым пудыртеныт.




1 Шке орлыкыштышт нуно Мыйым

    уло шӱм-чон дене кычалаш тӱҥалыт да каласат:

 ”Каена, Господь деке пӧртылына!

 Тудо мемнам сусыртен, Тудак мемнам паремда.

 Тудо мемнам эмгатен, Тудак сусырнам пидеш.


2 Кок кече гыч мемнам ылыжта,

 кумшо кечын йол ӱмбак шогалта,

 да ме Тудын чурийже ончылно илаш тӱҥалына.


3 Айста Господьым пален налаш тыршена,

 тидлан уло вийнам пыштена.

 Кузе кажне кечын эр ӱжара волгалтеш,

 Тудат мемнан деке чынжымак толеш.

 Йӱр семын, мландым вӱдыжтарыше шошо йӱр семын

 Тудо мемнан деке толеш”.


4 Мом Мылам тый денет ышташ, Ефрем?

 Мом тый денет ышташ, Иуда?

 Ӱшанле улмыда – эр тӱтыра гай, вашке йомшо лупс гай.


5 Сандене Мый тендам пророк-влакын мутышт дене кыренам,

 умшам гыч лекше шомакем дене пытаренам.

 Мыйын судем волгенче семын волгалтын.


6 Надырым огыл, а порылыкым ужнем,

 Юмым палымаш Мылам надыр йӱлалтыме деч утларак келша.


7 Адам семын*а нуно ойпидышым пудыртеныт,

 тушто Мыланем ӱшанле лийын огытыл.


8 Галаад – осалым ыштыше еҥ-влакын олашт,

 вӱр дене тудо амырген.


9 Кузе агыше-влак еҥым ваҥен шинчат,

 туге иерей тӱшка Сихем корнышто пуштеда,

 йырнык паша-влакым ышта.


10 Израиль калык коклаште шучко пашам ужам:

 Ефрем яжарлана,

 Израиль шкенжым шакшылен.


11 Кунам Мый калыкем плен гыч пӧртылтем,

 тыйымат, Иуда, тӱредме жап вуча.



*а 6:7 «Адам семын»: тидым «Адам ола воктене ыштыме семын» але «Айдеме семын» манынат кусараш лиеш.




ПРОРОК ОСИЙЫН КНИГАЖЕ

7 Глава

1 Израиль осал корныж гыч ынеж кораҥ. 3 Кугыжа ваштареш кутырен келшымаш. 8 Израильтян-влак йот калык-шамыч деч полышым арам вучат. 13 Нуно Господь дек ынешт пӧртыл.




1 Кунам Мый Израильым эмленам,

 Ефремын сулыкшо ден Самарийын осал пашаже-влак почылтыныт:

 еҥ-шамыч ондалкалат,

 вор-влак пӧртлашке пурат,

 агыше-влак уремлаште агат.


2 Чыла осал пашаштым Мый шарнем,

 тидын нерген нуно огыт шоно.

 Осал пашашт-влак нуным авырен шогат,

 нунышт эре Мыйын чурием ончылно улыт.


3 Осалым ыштен, нуно кугыжам веселаҥдат,

 шоякым ойлен, он-влакым куандарат.


4 Нуно чыланат улыт яжар,

 пеш чот олтымо коҥга гай –

 руашым нӧштылын, тудын оваргымешкыже,

 киндым пыштышылан тудым тетла олташ огеш кӱл.


5 Кугыжана лӱмеш пайремым ыштыме кечын

 он-влак йошкар аракам чот шокшештмешкышт йӱыт,

 а кугыжа шке кидшым мыскылаш йӧратыше-влак деке шуя.


6 Осал чоялыкышт дене нуно

    шке шӱмыштым коҥга гайым ыштат:

 йӱдым нунын шыдышт нера,

 а эрдене ылыжше тул семын йӱла.


7 Нуно чот олтымо коҥга гай улыт

 да шке судьяштым пытарат.

 Нунын кугыжашт сӱмырен кудалтыме улыт,

 нигӧ нунын кокла гыч Мый дечем полышым ок йод.


8 Ефрем вес калык-влак дене лугалтын,

 пел могырым кӱктымӧ кинде гай лийын.


9 Йот еҥ-влак вийжым пӧжгат, а тудо ок шеклане.

 Ӱпшӧ чалемын, а тудо тидын нерген ок пале.


10 Израильын кугешнымашыже шкенжын ваштарешыжак таныкла,

 но нуно садак Господь Юмышт дек огыт пӧртыл,

 Тудым огыт кычал.


11 Лийын Ефрем кӧгӧрчен гай –

 ушдымо да шонен моштыдымо:

 теве египтян-влакым ӱжеш

 але полышлан Ассирийыш кая.


12 Кунам нуно каят, Мый ӱмбакышт вапшем кудалтем,

 пуйто кава гыч кайыкым, нуным волтен шуэм,

 погынымашыштышт шижтарыме семынак

    нуным мут кучаш шогалтем.


13 Ойго нунылан, вет Мый дечем кораҥыныт!

 Мучаш нунылан,

 вет Мыйын ваштарешем сулыкыш пуреныт!

 Мый нуным утаренам,

 а нуно Мыйын нерген шоякым ойленыт.


14 Уло шӱм-чон дене Мыйым ӱжмӧ олмеш

    нуно кийыме верыштышт урмыжыныт.

 Кинде ден йошкар аракам налаш шонен, капыштым коркалат,

 а Мый декем нуно тупынь савырненыт.


15 Мый нунылан ушым пуртенам, вий-куатым пуэнам,

 а нуно Мыйын ваштареш осалым шоненыт.


16 Нуно полышым йодыт,

 но Чыла деч Кӱшылысӧ деч огыл –

 лийыныт нуно йӧрдымӧ пикшйоҥеж гай.

 Сӱрза шомакым ойлымыштлан

    нунын оныштым керде пытара –

 Египет мландыште нуным воштылаш тӱҥалыт.




ПРОРОК ОСИЙЫН КНИГАЖЕ

8 Глава

Ончыкылык суд нерген увертарымаш.




1 Умшат деке пучым лишемде!

 Господьын пӧртшӧ ӱмбалне пуйто арыслангайык пӧрдеш,

 вет Мыйын калыкем ойпидышем пудыртен,

 Мыйын законем ваштареш шогалын.


2 Тӱҥалыт нуно сӧрвален кычкыраш:

 ”О Юмына! Ме Тыйым палена,

 ме Израиль улына”.


3 Израиль сайлыкым шкеж деч шӱкалын,

 садланак тудым тушман поктылеш.


4 Мый дечем посна нуно кугыжа-влакым шогалтеныт,

 Мый дечем йодде, он-влакым ойыреныт.

 Ший-шӧртньышт дене шкаланышт

    шояк юмо-шамычым ыштеныт,

 тидын дене шкаланышт пытымашым конденыт.


5 Самарий, ӱшкыж юмет деч кораҥ.

 Мыйын шыдем тылат ылыжын!

 Эше мыняр тый эрныкталтде кошташ тӱҥалат?


6 Тиде шояк юмым Израиль ыштен,

 тудо – кидмастарын ыштыме пашаже,

 сандене тудо Юмо огыл.

 Самарийын ӱшкыжшӧ ужашын шалатыме лиеш!


7 Ӱденыт нуно мардежым,

 сандене тӱредыт тӱтаным.

 Уке шыдаҥын парчаже,

 сандене ок лий ложашат.

 А лиеш гын, йот еҥ-влак кочкыт.


8 Израильым нелыныт!

 Ынде нуно моло калык коклаште йӧрдымӧ ате гай лийыныт.


9 Шкет коштшо ир осёл семын каеныт нуно Ассирийыш,

 пӧлек дене Ефрем тусо-влакым шке таҥышкыже савырен.


10 Кеч нуно калык-влаклан колтылыныт пӧлекым,

 вашке Мый нуным судлан погем,

 да виян кугыжан неле кидше йымалне нуно орланаш тӱҥалыт.


11 Сулыкым ышташ Ефрем шуко жертвенникым чоҥен –

 нуно тудым сулыкыш пуртеныт.


12 Законысо пеш шуко кӱштымашым Мый возен пуэнам,

 но нуно тудлан йот лийыныт.


13 Тудо Мылам надырым конда да тиде шылым кочкеш.

 Господьлан тиде ок келше!

 Осал пашаштым Тудо шарналта,

 сулыкыштлан мут кучаш шогалта,

 да нуно Египетыш пӧртылыт.


14 Израиль шке Ыштышыжым монден

 да полат-влакым нӧлталын.

 Иуда чоткыдемдыме олам шуко чоҥен,

 но Мый олалашкыже тулым колтем,

 карманже-влакым тудо пӧжга!»




ПРОРОК ОСИЙЫН КНИГАЖЕ

9 Глава

Сулыкшо-влаклан Израиль мутым кучаш тӱҥалеш.




1 Ит йывырте, Израиль, моло калык семын ит куане,

 вет тый шке Юмет деч кораҥынат да яжарланет,

 кажне идымыште яжарланыметлан пӧлекым налаш йӧратет.


2 Идым да виноградым темдыме вер

    тиде калыкым огыт пукшо,

 виноград вӱдышт нунын ок лий.


3 Господьын мландыштыже нуно огыт код:

 Ефрем Египетыш пӧртылеш,

 Ассирийыште ару огыл кочкышым кочкаш тӱҥалеш.


4 Господьлан нуно йошкар арака надырым тетла огыт кондо,

 надырышт-влак Тудлан келшыше огыт лий.

 Нине надыр-влак нунылан

    колышо верч ойгырен кочмо кинде гай лийыт:

 кӧ тудым кочкеш – амырга.

 Нунын киндышт – шкаланышт гына,

 Господьын пӧртышкыжӧ тудо ок пуро.


5 Мом ышташ тӱҥалыда пайрем кечын,

 Господьын пайрем кечылаже годым?


6 Пытарымаш деч куржын утледа гынат,

 тендам Египет пога, а Мемфис тендам тоя.

 Ший поянлыкдан озаже почкалтыш лиеш,

 омаш олмыштыда коршаҥге кушкеш.


7 Мут кучымо кече-влак толыныт,

 пашаланда пӧртылтымӧ кече-влак шуыныт –

 тек тидым Израиль пала!

 Сулыкда тендан пеш шуко,

 ужмышудымашда пеш кугу,

 садлан те пророкым аҥыралан шотледа,

 Юмын Шӱлышан айдемым ушдымо маныда.


8 Ефремым оролышо пророк – Юмо дене пырля,

 но чыла корныштыжо тудым кайык кучышын оптышыжо вуча,

 тудын Юмыжын пӧртыштыжӧ – ужмышудымаш.


9 Гива годымсо семын*а нуно чот пужленыт.

 Юмо шарналта осал пашаштым,

 сулыкыштлан мутым кучыкта.


10 «Ир мландыште виноградым мумо семын

    Мый Израильым муынам,

 смоква пушеҥгыште икымше саскам ужмо семын

    Мый ача-кочада-влакым ужынам.

 Но нуно Ваал-Фегорыш каеныт

 да шкеныштым полган юмылан пуэныт:

 кӧн деке нуно шӱмаҥыныт,

 шкештат тудын гаяк йырнык лийыныт.


11 Ефремын [йочам ыштыме] чапше

    кайык семын чоҥештен кая:

 йочам ыштымаш, мӱшкыраҥмаш да тӱлаҥмаш огыт лий.


12 Йоча-влакым ончен куштат гынат,

 Мый нуным икте кодде шупшын налам.

 Ойго лиеш нунылан,

 кунам Мый нунын дечын кораҥам!


13 Мый Ефремым Тир гайым ужынам,

 тудым сылне вершӧреш шындыме,

 но Ефрем шке йочаже-влакым пуштедыше-влак деке луктеш.*б


14 Пӧртылтӧ нунылан, Господь!

 Мом Тый нунылан пуэт?

 Пу нунылан йочам ыштен кертдыме авагудым

    да кошкышо чызым.


15 Чыла осалышт нунын Галгалыште:

 тушто Мый нунын дек ужмышудымо лийынам.

 Ыштыме осал пашаштлан

    Мый нуным шке пӧртем гыч поктен луктам.

 Мый нуным тетла ом йӧрате,

 вет онышт ӱскырт улыт.


16 Ефремым сӱмырен кудалтыме!

 Вожшо тудын кошкен,

 саскам тетла ок кондо.

 Нуно шочыкташ тӱҥалыт гынат,

 шӱм йымалне нумалме йочаштым Мый пуштам».


17 Мыйын Юмем нуным Шкеж деч кораҥда,

 вет нуно Тудым колыштын огытыл,

 сандене калык-влак коклаште перныл коштшо лийыт.



*а 9:9 Ончо: Суд 19:22-30.

*б 9:13 Еврей текстыште тыште мом возымым умылаш неле.




ПРОРОК ОСИЙЫН КНИГАЖЕ

10 Глава

Израиль кугыжанышлан Господь мучашым ышта.




1 Израиль – ладыра виноград,

 тудо шуко саскам конден.

 Мыняр шукырак саскаже лийын,

 тунар шукырак жертвенник-влакым чоҥен,

 мыняр сайрак мландыже лийын,

 тунар чотрак онакӱ-влакым сӧрастарен.


2 Израильтян-влакын шӱмышт – кок тӱран кӱзӧ,

 сандене нуно мут кучаш шогалтыме лийыт.

 Господь жертвенникышт-влакым шалата,

 онакӱшт-шамычым пытара.


3 Нуно тыге каласат:

 «Мемнан кугыжана уке,

 вет ме Господь деч лӱдын огынал.

 Кугыжана лиеш гынат,

 мом тудо мыланна ышта ыле?»


4 Яра шомакым нуно ойлыштыт,

 ондален товатлат, ойпидыш-влакым ыштат,

 сандене куралме пасушто аяран шӱкшудо лекме семын

    ӱмбакышт суд толеш.


5 Самарий калык Беф-Авенысе ӱшкыж юмыж верч чытыра,

 тудын шотышто ойгыра –

 ӱшкыжлан ончыч куаныше онаеҥ-влак ынде шортыт,

 вет тудыжо чап деч посна кодеш.


6 Ӱшкыжым Ассирийыш наҥгаят,

 Иарев кугыжалан пӧлеклат.

 Ефрем намысыш пура,

 мом ышташ шонымыжлан Израиль вожылтарыме лиеш.


7 Самарийын кугыжаже пыта,

 вӱд ӱмбалнысе шоҥ гай йомеш.


8 Авенысе кумалме вер-влак пытарыме лийыт,

 вет тушто Израиль сулыкыш пурен.

 Жертвенник-шамыч ӱмбалне

    шуанвондо ден коршаҥге кушкын шогалыт.

 Нуно курык-влаклан каласат: «Мемнам леведса»,

 кӱкшака-влаклан: «Ӱмбакна камвочса».


9 «Гива годсо жап гыч тӱҥалын,

 тый, Израиль, сулыкым ыштен шогенат,

 тачат тыгаяк улат.

 Гиваште осал еҥ-влак ваштареш кайыше сар тыйым тӱкен огыл.


10 А кызыт Мый Израильым угыч мут кучаш шогалтынем:

 ваштарешыже калык-влак погынат,

 да тудо кок сулыкшыланат кылдыме лиеш.


11 Ефрем – туныктымо туна,

 шурным шияш йӧратыше,

 кӱжгӧ шӱйышкыжӧ омытам Мый Шке чиктем.

 Ефремым Мый кычкем –

 Иуда куралаш, а Иаков тырмалаш тӱҥалыт.


12 Чынлыкым ӱдыза, тунам порылыкым тӱредыда.

 Шке сӧрем мландыдам куралза,

 вет Господьым кычалме жап толын шуын –

 Тудо толеш да ӱмбакыда чынлыкым йӱр семын йоктара.


13 Но те осалым курал-ӱденда,

 садлан чындымылыкым тӱредыда,

 шоякын саскаже-влакым кочкыда,

 вет те ойырен налме корныланда,

    сарзе-влакдан шуко улмыштлан инаненда.


14 Калыкда коклаште сар йӱк нӧлталтеш,

 карман-влакда пытарыме лийыт –

 лач тыге Салман сӧй кечын Бет-Арбелым шалатен,

 тунам ава-влак йочашт дене пуштмо лийыныт.


15 Теве мо тыйым вуча, Вефиль,

 вет осал пашат-влак пеш кугу улыт!




ПРОРОК ОСИЙЫН КНИГАЖЕ

11 Глава

Господь деке Израиль эргыже ынеж пӧртыл.




1 Тудо кечын, волгыжаш тӱҥалмеке,

 Израильын кугыжаже пуштмо лиеш.

 Кунам Израиль самырык лийын,

 Мый тудым йӧратенам,

 шке эргым Мый Египет гыч ӱжынам.


2 Мыняр гана нуным ӱжыныт,

 но нуно шке корнышт дене каеныт:

 Ваал-влаклан надырым конденыт,

 шояк юмо-шамычлан тӱтыреныт.


3 Мый Ефремым кошташ туныктенам,

 тудым кидыштем нумалынам,

 но нуно умылен огытыл:

 тиде Мый нуным паремденам.


4 Мый нуным йӧратымаш кандыра дене,

    порылык кандыра дене вӱден каенам.

 Мый шӱйышт гыч омытам кораҥденам,

 нунын деке кочкышым пуаш тайненам.


5 Но нуно Египетыш огыт пӧртыл,

 кугыжашт Ассирий лиеш,

 вет нуно Мый декем савырнаш шонен огытыл.


6 Сандене олаштышт керде йолгаш тӱҥалеш,

 тудо капка тӱкылтыш-влакым шалата,

 мом шонен пыштымышт верч нуным пытара.


7 Мыйын калыкем Мый дечем кораҥаш шонен пыштен.

 Кеч Чыла деч Кӱшылысым ӱжын кумалыт,

 Тудо нуным тидлан ок мокто.*а


8 Ефрем, Мый тыйым коден кертам мо?

 Израиль, Мый тыйым кудалтем мо?

 Кузе Мый Адма дене ыштенам,

 тый денетат тыге ыштем мо?

 Мом Цевоимлан ыштенам, тыланетат ыштем мо?

 Шӱмем шулен, кӧргыштем чаманымаш ылыжын!


9 Уке, Мый шыдемлан эрыкым ом пу,

 Ефремым ом пытаре,

 вет Мый айдеме огыл, а Юмо улам,

    тендан коклаште Святой.

 Кугу шыде дене Мый ом тол.


10 Нуно Господь почеш каят,

 да Тудо лев семын ырла.

 Шке йӱкшым Тудо луктеш,

 да касвел гыч эргыж-влак толыт пырткен.


11 Кайык-влак семын лӱдын-чытырен

    толыт нуно Египет гыч,

 Ассирий мланде гыч кӧгӧрчен семын толыт.

 Мый нуным шке пӧртышкышт илаш пуртем, – ойла Господь. –


12 Ефрем Мыйым авырен шояк дене,

 Израиль тукым – ондалчык дене.

 А Иуда Юмо деч кораҥын огыл,

 святой-влак дене пырля ӱшанле кодын».*б



*а 11:7 «Кеч Чыла деч Кӱшылысым ӱжын кумалыт, Тудо нуным тидлан ок мокто»: тидым «Тудым Чыла деч Кӱшылысӧ дек савырнаш ӱжыт, но Тудо нуным ок нӧлтал» манынат кусараш лиеш. Еврей текстыште мом возымым умылаш неле.

*б 11:12 Тидым тыгеат кусараш лиеш: «А Иуда Юмым эшеат ок колышт, шояк юмо-влаклан кумалмыжым ок чарне».




ПРОРОК ОСИЙЫН КНИГАЖЕ

12 Глава

Господьым Израиль шукертсек ондала.




1 Ефрем мардежым кӱтен коштеш,

 кече мучко эрвел мардежым поктылеш,

 шояк ден пызырымашым шукемда.

 Ассирий дене тудо ойпидышым ышта,

 Египетыш олив ӱйым нумалеш.


2 Иуда денат Господь судым ышта,

 Иаковлан пашаже-влак верч мутым кучыкта,

 мом ыштымыжлан пӧртылта.


3 Ава мӱшкырыштак тудо изажын йолтаганжым руалтен,*а

 а кугу лиймекше, Юмо дене кучедалын.


4 Тыгак тудо Суксо дене кучедалын да сеҥен,

 Иаков шортын да Суксым сӧрвален.

 Господь тудым Вефильыште муын,

 тушто мыланна ойлен.


5 Господь – Саваоф Юмо,

 Тудын лӱмжӧ – Мый Улам [Яхве].


6 Тугеже шке Юмет деке пӧртыл,

 порылык ден чынлыкым шуктен шого

 да шке Юметлан инанен иле.


7 Хананей купечын кидыштыже шояк виса,

 тудо ондалкалаш йӧрата!*б


8 Тыге Ефрем ойла:

 «Мый поенам, шуко погым погенам.

 Чыла пашаштем нимогай осалым огыт му,

 нимогай сулыкем уке».


9 «Египет мландыште лийме жапет гычак

    Мый тыйын Господь Юмет улам.

 Ончычсо кечыласе семын

    Мый тыйым угыч омашыш илаш пуртем.


10 Мый пророк-влаклан ойленам,

 нунылан шуко кончымашым пуэнам,

 нунын гоч туштен каласенам».


11 Галаад осал дене темын,

 сандене тушто илыше-шамыч пытарыме лийыныт.

 Галгалыште надырлан ӱшкыж-влакым конденыт,

 жертвенникышт куралме пасусо кӱ ораш савырненыт.


12 Иаков Сирийыш куржын,

 ватым налаш манын, Израиль пашам ыштен,

 ватылан верч тудо шорыкым кӱтен.


13 Пророкын кидше дене Господь

    Египет гыч Израильым луктын,

 пророкын кидше дене тудым арален.


14 Ефрем Господьым чот шыдештарен.

 Йоктарыме вӱр верч Господь тудлан пӧртылта,

 мыскылымыжлан мут кучаш шогалта.



*а 12:3 Ончо: Тӱҥ 25:26, 32:22-32.

*б 12:7 Тыште, очыни, Израиль (вес семынже Ефрем) ондалаш йӧратыше хананей пошкудыж-влак дене таҥастаралтеш.




ПРОРОК ОСИЙЫН КНИГАЖЕ

13 Глава

Шке Юмыжым мондышо калыкым пытымаш вуча.




1 Кунам Ефрем тукым ойлен, чылан чытыреныт.

 Ефрем эрге-влак Израильыште кӱшкӧ нӧлталтыныт,

 но Вааллан кумалмышт нуным титаканыш луктын,

 да нуно пытеныт.


2 Ынде нуно сулыкым шукырак да шукырак ыштат:

 шкаланышт келшыше статуйым велен ямдылат,

 шке шийышт гыч шояк юмо-влакым ыштат –

 нуныжым кидмастар ямдыла.

 Нуно ойлат: «Кӧ надырым конда,

 тек ӱшкыж-влакым шупшалеш!»*а


3 Садлан тиде тукым эр тӱтыра гай,

 вашке кошкышо лупс гай,

 идым гыч пуал колтымо арва гай,

 пӧрт гыч лекше шикш гай лиеш.


4 «Египет мландыште лийме жапет гычак

 Мый тыйын Господь Юмет улам.

 Мый дечем моло вес юмым тый палышаш отыл,

 Мый дечем моло вес утарыше уке.


5 Ир мландыште, кошкышо ир мландыште, лиймет годым

    Мый тыйын верч азапланенам.


6 Кӱтымӧ верыште улмет годым тый темше лийынат,

 кочкын теммекет, кугешнаш тӱҥалынат

 да Мыйым монденат.


7 Садлан Мый тыланет лев гай лиям,

 леопард семын тыйым корно воктене ваҥем.


8 Иге деч посна кодымо ава маска семын ӱмбакет кержалтам,

 оҥет гыч шӱметым кӱрышт луктам,

 тушто тыйым лев семын кочкам.

 Янлык тыйым ужашын кӱрыштеш.


9 Израиль, тый пытет,

 вет Мый гына тыйын полышет улам.


10 Кушто кызыт тыйын кугыжат?

 Тек тудо тыйым чыла олаштет утара!

 Кушто улыт судьят-влак, кудышт деч йодынат:

 ”Пуыза мыланна кугыжам да он-влакым”?


11 Шыдем дене Мый тылат кугыжам пуэнам,

 кугун сырымем дене тудым вара кораҥденам.


12 Ефремын осал пашажым кылдышыш кылдыме,

 тудын сулыкшо аралалтеш.


13 Йочам ыштышаш ӱдырамашын орлыкшо тудым авалта.

 Тудо – шонен моштыдымо йоча:

 шочаш жап шуын, а тудо тореш кия.


14 Мый нуным вес тӱнян кучемвийже деч утарем мо,

 колымаш дечын сулен налам мо?

 Колымаш, кушто тыйын умдет?

 Вес тӱня, кушто пытарымашет, кудым пеленет кондет?

 Тетла Мый нуным чаманен ом нал!»


15 Ефрем иза-шольыж-влак коклаште тӱзлана гынат,

 эрвел гыч мардеж толеш,

 Господьын мардежше ир мланде гыч нӧлталтеш:

 Ефремын памашыже кошка, вӱдшинчаже йомеш.

 Поянлыкым погымо верже гыч тудо

    чыла шергакан арвержым пуал наҥгая.



*а 13:2 Еврей текстыште тыште мом возымым умылаш неле.




ПРОРОК ОСИЙЫН КНИГАЖЕ

14 Глава

Израиль, шке Господь Юмет деке пӧртыл!




1 Самарий шке титакшылан мутым куча,

 вет тудо шке Юмыж ваштареш шогалын.

 Тушто илыше-шамыч керде деч пытат,

 азашт-влак кӱ ӱмбак кудалтен пуштмо лийыт,

 мӱшкыран ӱдырамаш-влакын мӱшкырыштым пӱчкыт.


2 Израиль, Господь Юмет деке пӧртыл,

 вет тый осал пашатлан кӧра камвозынат.


3 Кумалме шомак дене Господь деке пӧртылза!

 Каласыза Тудлан:

 «Чыла сулыкнам кудалте да кондымо поро пӧлекнам нал –

 ме умша гыч лекше моктеммутнам кондена.


4 Ассирий мемнам огеш утаре.

 Ме сарлык имне ӱмбак огына шич,

 мом шке кидна дене ыштенна,

    нуным тетла ”мемнан юмына” огына ман,

 вет тулык-влак деке Тый поро улат».


5 «Ӱшанле огыл улмышт деч Мый нуным паремдем,

 нуным йӧраташ тӱҥалам – тиде Мыйын кумылем,

 вет Мый нунылан тетла шыдем ом кучо.


6 Мый Израильлан лупс гай лиям,

 да тудо лилий семын пеледеш,

 Ливанысе кедр семын вожшым колта.


7 Тудын укшыжо-влак шарлат,

 тудо олив пушеҥге гай сӧрал лиеш,

 Ливанысе чодырала тамле пушым шара.


8 Ӱмылжӧ йымалне илыше-влак пӧртылыт,

 шурным ток ончен куштат.

 Виноград вондо гай тудо пеледеш,

 Ливанысе йошкар арака семын чаплана.


9 Ефрем каласа: ”Шояк юмо-влак дене мыйын могай пашам?”

 Мый тудлан вашештем да пыдал налам.

 Улам Мый ужар кипарис гай,

 тыйын перкелыкет – Мый дечем».


10 Кӧ мунло, тек тидым умыла,

 кӧ шонен моштышо, тек тидым пала!

 Господьын корныжо-влак чын улыт,

 нунын дене чын ыштыше-влак каят,

 а Тудын ваштареш шогышо-шамыч тушан шӱртнят.





ПРОРОК ИОИЛЬЫН КНИГАЖЕ

1 Глава

1 Элыш шурнышырчык-влак толыт да чыла кушкылым пытарат. 13 Пророк уло калыкым кумалаш ӱжеш.

1 Иоильлан, Вафуил эргылан, Господь деч тыгай шомак лийын.


2 Колыштса, калык кугурак-влак,

 тӱткӧ лийза, тиде мландыште илыше-шамыч!

 Тендан илыме кечылаште але ача-кочадан илымышт годым

    тыгае лийын мо?


3 Каласкалыза тидын нерген йочада-влаклан,

 йочада-шамыч тек шке икшывыштлан каласкалат,

 а нунышт – вес тукымлан.


4 Мо шукш деч кодын,

 тудым шудышырчык кочкын,

 мо шудышырчык деч кодын,

 тудым шурнышырчык рожген,

 а шурнышырчык деч кодшым копшаҥге пытарен.


5 Помыжалтса, йӱшӧ-влак, да шортса,

 йошкар аракам йӱаш йӧратыше-шамыч, магырыза,

 вет виноград вӱд умшашкыда тетла ок логал!


6 Мыйын мландышкем калык толын –

 виян, шотлен пытарыдыме.

 Тудын пӱйжӧ – левын пӱйжӧ гай,

 азупӱйжӧ – ава левын гай.


7 Тудо виноград вондерем пытарен,

 смоква пушеҥгем тодыштын:

 шӱмжым тӧргалтен, тудым чарам коден,

 укшыжо-влак ошемыныт.


8 Колышо качыже шотышто магырыше,

    чоштыра вургемым чийыше оръеҥ семын шорт!


9 Кинде надыр ден йошкар арака надырым

    Господьын пӧртыш тетла огыт кондо,

 иерей-влак, Господьлан служитлыше-шамыч, ойгырат.


10 Пасу-влак пустаҥыныт, мланде ойгыра,

 вет шурным пытареныт,

 виноград кошкен, олив ӱй пытен.


11 Вуйдам сакыза, мланде пашаеҥ-влак,

 виноградым ончышо-шамыч, ойгаҥза!

 Вет шыдаҥ ден шож уке,

 уке лектыш пасулаште.


12 Виноград вондо ден смоква пушеҥге кошкеныт,

 гранат, пальме, олмапу – чыла лывыжген,

 айдеме эрге-влакын куаныштлан толын мучаш.


13 Иерей-влак, чоштыра вургемым чийыза да шортса,

 жертвенник ончылно служитлыше-шамыч, магырыза!

 Мыйын Юмемлан служитлыше-влак, толза

 да чоштыра вургем дене йӱдлам эртарыза!

 Вет кинде надыр ден йошкар арака надыр

    Юмыдан пӧртыштыжӧ тетла уке.


14 Пӱтым кучаш палемдыза,

 погынымашым увертарыза!

 Господь Юмыдан пӧртышкыжӧ калык кугурак-влакым,

    тиде мландыште илыше-шамычым погыза

 да Господьым ӱжын кумалза.


15 О, могай кече мемнам вуча!

 Господьын кечыже лишне!

 Толеш тудо Чылакертшын колтымо пытарымашыже семын.


16 Мемнан шинча ончылно кочкыш уке лийын,

 Юмынан пӧртыштыжӧ куан ден веселалык йомыныт.


17 Кукшо мландыште пырче кошкен,

 клат-влак пустаҥыныт, амбар-шамыч шаланеныт,

 вет шурно лектыш уке.


18 Кузе вольык йӧсланен ломыжеш!

 Ушкал кӱтӱ-влак перныл коштыт,

 вет шудо нунылан уке,

 шорык кӱтӱ-влакат орланат.


19 Тый дечет, Господь, полышым йодын кычкырем,

 вет ир мландысе кӱтымӧ верлам тул йӱлалтен,

 тушто чыла пушеҥгым тулйолкын пытарен.


20 Янлык-шамычат Тый дечет полышым йодын кычкырат,

 вет вӱдйогын-влак кошкеныт,

 ир мландысе кӱтымӧ верлам тул йӱлалтен.






ПРОРОК ИОИЛЬЫН КНИГАЖЕ

2 Глава

1 Шурнышырчык-влакын толмышт Господьын кечыже лишемме нерген шижтара. 12 Господь Юмыда дек савырныза – пӱтым кучыза, шортса, ойганыза! 18 Мланде лектышым Юмо угыч суапландара. 28 Юмо шке Шӱлышыжым чыла айдеме ӱмбак опталеш.




1 «Пучым пуалтыза Сионышто,

 Мыйын святой курыкыштем тургыж йӱкым нӧлталза!

 Тек мландымбалне илыше-влак чытырат,

 вет Господьын кечыже толеш, тудо лишне –


2 рӱмбык да пычкемыш кече,

 шем пылан, тӱп пычкемыш кече:

 шуко чотан да виян сарзе калык

    курыкла мучко эр ӱжара семын шарла.

 Тыгайже ончыч лийын огыл

 да тетла нигунам огеш лий.


3 Тудын ончылныжо тул пӧжга,

 шеҥгелныже – когартыше тулйолкын.

 Тудын ончылно мланде – пуйто Эдем сад,

 а тудын деч вара – пустаҥдыме ир мланде.

 Нимо тудын деч ок утаралт!


4 Сынышт дене имньыла койыт,

 имнян сарзывий семын нуно йортат.


5 Сарлык орва семын курык вуй ӱмбалне лӱшкен кудалыт,

 олымым пӧжгышӧ тул семын чодыртатат,

 пуйто кугу сарзывий рат дене кредалаш кая.


6 Нуным ужын, калык-влак чытырат,

 чурийышт шапалга, ошемеш.


7 Кредалше-влак семын нуно куржыт,

 лӱддымӧ сарзе-влак семын пырдыжыш кӱзат.

 Кажныже ончыко тура кая,

 корныж гыч огеш кораҥ.


8 Икте-весым огыт шӱкедыл,

 кажныже шке корныж дене тура кая,

 умдо-влак кокла гыч эртат,

 нигӧ ок керт нуным чарен.


9 Ола ӱмбаке керылтыт,

 пырдыжыш кержалтыт,

 пӧрт ӱмбаке кӱзат,

 вор семын окна гоч пурат.


10 Нунын ончылно мланде лӱҥгалтеш, кава чытырна,

 кече ден тылзе пычкемышалтыт,

 шӱдыр-влакын чолгыжмышт ок кой.


11 Тиде сарзывий ончылно Господьын йӱкшӧ шокта.

 Тудын кугу армийже – шотлаш лийдыме,

 шомакшым шуктышо-влак улыт куатан.

 Господьын кечыже кугу да пеш шучко,

 кӧ тудым чыта?


12 Но эше кызытат Господь ойла:

 уло шӱм-чон дене Мый декем савырныза –

 кучыза пӱтым, шортса, ойганыза!»


13 Вургемдам огыл, а шӱмдам кушкедса

 да Господь Юмыда дек савырныза,

 вет Тудо поро да чаманыше,

 кужун чытыше да серлагыше,

 туткарым колташ шонымыжым вашталташ ямде.


14 Кӧ пала, ала Тудо чамана,

 угыч тендам суапландара?

 Тунам Господь Юмыланда пуышаш

    кинде надыр ден йошкар арака надырда лиеш.


15 Сионышто пучым пуалтыза,

 пӱтым кучаш палемдыза

 да погынымашым увертарыза!


16 Калыкым погыза да святитлыза –

 шоҥгыеҥ-влакымат ӱжса,

 йоча ден чызым кочшо аза-шамычымат кондыза.

 Тек каче ден оръеҥат шке пӧлемышт гыч лектыт.


17 Тек иерей-влак, Господьлан служитлыше-влак,

 храмыш пуртышо кыдеж ден жертвенник коклаште шортыт.

 Тек нуно кычкырат:

 «Господь, шке калыкетым чамане!

 Тудым намысыш ит пурто,

 вес калык-влаклан мыскылаш ит пу!

 Тек калык-влак коклаште огыт ойло:

 ”Кушто нунын Юмышт?”»


18 Тунам Господьын чонжо шке мландыж верч йӱлаш тӱҥалеш,

 да Тудо шке калыкшым чаманен налеш.


19 Господь вашешта, шке калыкшылан каласа:

 «Мый тыланда киндым, йошкар арака ден олив ӱйым колтем,

 те теммеш кочкаш тӱҥалыда.

 Тетла тендам вес калык-влаклан мыскылаш ом пу.


20 Йӱдвел гыч толшо-влакым тендан деч кораҥдем

 да кошкышо, пуста мландыш поктен колтем.

 Ончыл рат-влакым эрвел теҥызыш,

    а шеҥгелысе-влакым касвел теҥызыш*а кудалтем.

 Нунын деч йыгыжге ӱпш лектеш,

 шакше пуш нӧлталтеш,

 вет нуно шуко осалым ыштеныт.


21 Ит лӱд, мланде – куане, веселитле,

 вет Господь кугу пашам ыштен!


22 Ида лӱд, янлык-влак,

 вет ир мландыште шудо кушкеш,

 пушеҥге-шамыч саскам кондат,

 смоква пушеҥге ден виноград вондер

    тӱвыргӧ лектышым пуат.


23 Те, Сионын йочаже-влак,

 Господь Юмыланда куаныза, веселитлыза!

 Тудо тыланда йӱрым шке жапыштыже пуа,

 ончычсо семынак шыже ден шошо йӱрым колта.


24 Идым-влак шурно дене темыт,

 виноград ден оливым темдыме вер-влак

    виноград вӱд да олив ӱй дене тӱргоч темыт.


25 Шукш ден шудышырчык, шурнышырчык ден копшаҥге

    лектышдам ий гыч ийыш кочкыныт,

 вет Мый нуным ӱмбакыда кугу сарзывий семын колтенам,

 но нине ий-влаклан Мый тыланда чыла пӧртылтем.


26 Те теммеш кочкаш

    да Господь Юмыдан лӱмжым чаплаш тӱҥалыда,

 вет Тудо тыланда ӧрыктарыше паша-влакым ыштен.

 Мыйын калыкем тетла нигунам намысыш ок пуро.


27 Тунам те пален налыда:

 Мый Израиль калык коклаште илем,

 Мый тендан Господь Юмыда улам,

 моло вес Юмо уке.

 Тетла Мыйын калыкем намысыш ок пуро.


28 Тидын деч вара Мый

 чыла еҥ ӱмбак Шӱлышем опталам.

 Эрге ден ӱдырда пророклен ойлаш тӱҥалыт,

 шоҥго пӧръеҥланда омо-влак кончат,

 рвезе-влакда кончымашым ужыт.


29 Тудо кечылаште Мый Шӱлышем

    пӧръеҥ ден ӱдырамаш тарзем-влак ӱмбакат опталам.


30 Каваште да мландымбалне ӧрыктарыше палым ончыктем:

 вӱрым, тулым да шикш меҥгым.


31 Господьын кӱдыратле да шучко кечыже толмо деч ончыч

 кече пычкемышалтеш, тылзе вӱрыш савырна.


32 Полышым йодын, Господьын лӱмжым ӱжшӧ

    кажне еҥ утарыме лиеш.

 Господь каласыме семынак,

 Сион курыкышто да Иерусалимыште утаралт кодшо-влак лийыт –

 кӧм Господь ӱжеш, нуно утарыме лийыт.



*а 2:20 Эрвел теҥыз – Шинчалан теҥыз, Касвел теҥыз – Мландыкокла теҥыз.




ПРОРОК ИОИЛЬЫН КНИГАЖЕ

3 Глава

1 Калык-влакым судитлымаш. 17 Иуда калыкын ончыкылык илышыже сай да волгыдо лиеш.




1 Тудо кечылаште да тудо жапыште,

 кунам Иуда ден Иерусалимым плен гыч пӧртылтем,


2 Мый чыла моло калыкым погем,

 нуным Иосафат*а лапверыш кондем.

 Ойырен налме шке калыкем верч, Израиль верч,

 тушто Мый нуным судитлаш тӱҥалам –

 нуно Израильым калык-влак коклашке шалатеныт,

 Мыйын мландем пайленыт.


3 Мыйын калыкем шотышто шеревам кышкеныт,

 яжар ӱдырамашлан тӱлаш манын, рвезым пуэныт,

 йошкар аракам йӱаш манын, изи ӱдырым ужаленыт.


4 Тир ден Сидон, филистим кундем,

 мом те Мыйын ваштареш шонен пыштенда?

 Мылам ӱчым шуктынеда?

 Мылам мутым кучыктынеда гын,

 Мый тудым куштылгын да вашке вуй ӱмбакыда пӧртылтем.


5 Те Мыйын ший ден шӧртнем налында,

 эн чапле поянлыкем шке юмыдан пӧртлашкыже пуртенда.


6 Шочмо верышт гыч кораҥдаш манын,

 Иуда ден Иерусалим эрге-влакым грек-влаклан ужаленда.


7 Но кушко те нуным ужален колтенда,

 тушеч Мый нуным ӱжын кондем

 да тыланда пашада почеш пӧртылтем:


8 эрге ден ӱдырда-влакым Иуда эрге-шамычлан ужалем,

 а нунышт йочадам мӱндыр савей калыклан*б ужалат.

 Тыге Господь каласен.


9 Тидым калык-влак коклаште увертарыза,

 сарлан ямдылалтса, тале салтак-шамычым кынелтыза!

 Тек нуно лектыт, тек сарзе-влак каят!


10 Шогавуйда гыч кердым,

 сорлада гыч умдым таптен ыштыза.

 Тек вийдыме каласа: ”Мый виян улам!”


11 Йыр улшо калык-влак, вашкыза да погыныза,

 чыла велым толза!»

 Тушко, Господь, тале сарзет-влакым наҥгай!


12 «Тек калык-влак тарванат

 да Иосафат лапверыш волат.

 Тушан Мый шинчам

 да йыр улшо калык-влакым судитлаш тӱҥалам.


13 Сорла-влакым пашаш колтыза,

 вет тӱредме жап шуын!

 Кайыза, виноградым тошкыза,

 вет тудым темдыме вер темын,

 виноград вӱд тӱргоч йога.

 Калык-влакын осал пашашт пеш кугу!»


14 Кугу тӱшка-влак, еҥ тӱшка-влак Суд лапверыште улыт!

 Вет Господьын кечыже Суд лапвер деке чак лишемын!


15 Кече ден тылзе пычкемышалтыт,

 шӱдыр-влакын чолгыжмышт ок кой.


16 Господь Сион гыч кӱдырта,

 Иерусалим гыч шке йӱкшым пуа –

 кава ден мланде чытырналтыт.

 Но Господь шке калыкшылан аралтыш,

 Израиль эрге-влаклан чоткыдо карман лиеш.


17 «Тунам пален налыда:

 Мый тендан Господь Юмыда улам,

 Мый Сионышто, шке святой курыкыштем, илем.

 Иерусалим святой вер лиеш,

 тушко йот тукым сарзе-влак тетла огыт пуро.


18 Тудо кечын тыге лиеш:

 курыкла гыч виноград вӱд,

    кӱкшакала гыч шӧр йогаш тӱҥалыт.

 Иуда мландысе корем-влак вӱд дене темыт,

 а Господьын пӧртшӧ гыч памаш лектеш

 да Ситтим лапверым йӱкта.


19 Египет пустаҥеш,

 Едом ир мландыш савырна,

 вет нуно Иуда эрге-влакым шыгыремдылыныт,

 нунын мландыштышт титакдыме вӱрым йоктареныт.


20 А Иуда мландыште курым-курымеш,

 Иерусалимыште тукым гыч тукымыш илаш тӱҥалыт.


21 Калыкемын вӱржӧ верч Мый ӱчым эше шуктен омыл,

 но тидым ыштыде ом кодо.

 Господь Сионышто илаш тӱҥалеш!»



*а 3:2 Иосафат Иосафат лӱм ’Господь судитла’ манмым ончыкта.

*б 3:8 Савей калык – Аравийын кечывалвел ужашыштыже илыше калык, нуно торгаен иленыт.





ПРОРОК АМОСЫН КНИГАЖЕ

1 Глава

Йот калык-влаклан Господь судым ышта.

1 Амосын, Фекойышто шорыкым ашныше-влак кокла гыч иктыжын, мутшо-влак. Нуно тудлан Израиль нерген ужмо кончымашыж гоч пуымо лийыныт. Тиде Иуда кугыжа Озийын да Израиль кугыжа Иеровоамын, Иоас эргын, вуйлатымышт годым, мланде чытырналтмаш деч кок ий ончыч лийын.


2 Тудо каласен:

 Господь Сион гыч кӱдырта,

 Иерусалим гыч шке йӱкшым пуа.

 Тунам кӱтӱчӧ-влакын кӱтымӧ верлашт кошкат,

 Кармил вуйысо шудо лывыжга.


3 Господь тыге ойла:

 «Дамаск ик осал паша почеш весым ыштылын,

 сандене Мый тудым мут кучыктыде ом кодо.

 Галаадым шийме оҥа дене шиймыжлан


4 Мый Азаилын пӧртышкыжӧ тулым колтем,

 тудо Венададын полатше-влакым пӧжга.*а


5 Дамаскын капка тӱкылтышыжӧ-влакым Мый шалатем,

 Авен лапверыште илыше-шамычым

    да Бет-Еденыште кугыжан тоям кучышым пытарем.

 Арамей калык Кирыш пленыш кая, – ойла Господь.


6 Тыге Господь ойла:

 Газа ик осал паша почеш весым ыштылын,

 сандене Мый тудым мут кучыктыде ом кодо.

 Калык-влакым тудо пленыш налын да Едомлан ужален.


7 Газан пырдыжлашкыже Мый тулым колтем,

 да тудо полатше-влакым пӧжга.


8 Азотышто илыше-шамычым

 да Аскалонышто кугыжан тоям кучышым пытарем.

 Екрон ӱмбаке кидем нӧлталам,

 да утлен кодшо филистим-влак пытат, –

 ойла Господь Юмо.


9 Тыге ойла Господь Юмо:

 Тир ик осал паша почеш весым ыштылын,

 сандене Мый тудым мут кучыктыде ом кодо.

 Вет тудо пленыш налме-влакым Едомлан ужален,

 иза-шольо ойпидышым шарналтен огыл.


10 Тирын пырдыжлашкыже тулым колтем,

 да тудо полатше-влакым пӧжга.


11 Господь тыге ойла:

 Едом ик осал паша почеш весым ыштылын,

 сандене Мый тудым мут кучыктыде ом кодо.

 Вет тудо иза-шольыжо-влакым*б керде дене поктен,

 шке тукымжым чаманен огыл.

 Тудын шыдыже чарныде ажгынен,

 кугу шыдыже эре йӱлен.


12 Феманыш Мый тулым колтем,

 да тудо Восоран полатше-влакым пӧжга.


13 Господь тыге ойла:

 Аммон эрге-влак ик осал паша почеш весым ыштылыныт,

 сандене Мый нуным мут кучыктыде ом кодо.

 Мландыштым кумдаҥдаш манын, нуно Галаадыште

    мӱшкыран ӱдырамаш-влакын мӱшкырыштым пӱчкыныт.


14 Равван пырдыжлаштыже Мый тулым ылыжтем.

 Сӧй кечын кычкырлыме йӱк почеш,

 тӱтан кечын мардежын шӱшкымӧ йӱкшӧ почеш

 тудо полатше-влакым пӧжга.


15 Нунын кугыжаштым пленыш наҥгаят,

 тудын дене пырля – онжо-влакым», – Господь ойла.





*а 1:4 Азаил – Дамаскын кугыжаже, Венадад – Сирийын (вес семынже Арамын) кугыжаже.

*б 1:11 Тыште Израиль калык нерген ойлалтеш: израильтян-влак Иаковын тукымжо, Едом калык Исавын тукымжо, а Иаков ден Исав иза-шольо лийыныт. Ончо: Тӱҥ 25:24-26.




ПРОРОК АМОСЫН КНИГАЖЕ

2 Глава

1 Господь Моавлан судым ышта. 4 Иудалан суд. 6 Израильлан суд.




1 Господь тыге ойла:

 «Моав ик осал паша почеш весым ыштылын,

 сандене Мый тудым мут кучыктыде ом кодо.

 Тудо Едом кугыжан лужым йӱлалтен,

 татырыш*а савырен.


2 Моав ӱмбаке Мый тулым колтем,

 да тудо Кериофын полатше-влакым пӧжга.

 Кредалме йӱк-йӱан коклаште,

    пуч пуалтыме йӱк годым Моав пыта.


3 Мый тудын судьяжым пытарем,

 тудын дене пырля чыла онжым пуштам, –

 Господь ойла.


4 Тыге Господь ойла:

 Иуда ик осал паша почеш весым ыштылын,

 сандене Мый тудым мут кучыктыде ом кодо.

 Тудо Господьын законжым кӱлдымыш луктын,

 пунчалже-влакым шуктен шоген огыл.

 Ача-кочажын кумалме шояк юмыжо-влак

    тудым чын корно гыч кораҥденыт.


5 Иуда ӱмбак Мый тулым колтем,

 да тудо Иерусалимын полатше-влакым пӧжга.


6 Господь тыге ойла:

 Израиль ик осал паша почеш весым ыштылын,

 сандене Мый тудым мут кучыктыде ом кодо.

 Тудо чын ыштыше еҥым шийлан,

 йорлым ик мужыр йолчиемлан ужала.


7 Тудо йорло-влакын вуйыштым

    пуйто мланде пуракым тошка,

 незер-влакын коштмо корныштым нелемда.

 Эрге ден ачаже ик ӱдырамаш деке коштыт,

 Мыйын святой лӱмем шакшылат.


8 Кажне жертвенник воктене нуно

 залог шотеш налме вургем ӱмбалне кият,

 титаклыме-влак деч штраф шотеш налме йошкар аракам

    шке юмыштын пӧртыштышт йӱыт.


9 А Мый чурий ончылнышт аморрей калыкым пытаренам.

 Тудыжо кедр гай кӱкшӧ, тумо гай пеҥгыде лийын.

 Кӱшнӧ Мый тудын саскажым, ӱлнӧ вожшым пытаренам.


10 Аморрей мландым тыланда пуаш манын,

 Мый тендам Египет гыч луктынам

 да ир мланде дене нылле ий вӱден наҥгаенам.


11 Эргыда кокла гыч пророклан,

    самырык рвезыда кокла гыч назорейлан шогалтенам.

 Тыге огыл мо, Израильын эргыже-влак? –

 ойла Господь Юмо. –


12 Но те назорей-влаклан йошкар аракам йӱктенда,

 пророк-шамычлан кӱштен ойленда:

 ”Пророклен ида ойло”.


13 Сандене Мый тендам

    кылта-влакым оптымо орван тошкымыж семын тошкем –


14 писе айдеме куржын ок керт,

 виян еҥ куат деч посна кодеш,

 тале сарзе шке илышыжым ок утаре.


15 Пикшызе шоген ок керт,

 писе йолан куржын ок утло,

 имнешке утаралт ок код.


16 Эн виян сарзе тудо кечын чыла коден куржеш», –

 ойла Господь.



*а 2:1 Татыр – известь.




ПРОРОК АМОСЫН КНИГАЖЕ

3 Глава

1 Господь Израильым мут кучаш шогалта. 3 Мом ышташ шонымыжым Господь шке пророк тарзыж-влаклан ончылгоч почеш. 9 Самарийлан Господь судым ышта.

1 Колышт, Израиль калык, мом тыйын шотышто – Египет гыч лукмо шке тукымжо шотышто – Господь ойла:


2 «Мландымбалысе чыла тукым кокла гыч

 Мый лач тендам ойырен налынам,

 сандене чыла сулыкланда тендам мут кучаш шогалтем.


3 Каят мо коктын пырля,

 шке коклаштышт кутырен келшен огытыл гын?


4 Ырла мо чодыраште лев,

 кучышаш янлык ончылныжо уке гын?

 Урла мо пыжашыштыже самырык лев,

 нимом кучен огыл гын?


5 Логалеш мо лӧдышкӧ кайык,

 тушко иктаж кочкышым пыштыме огыл гын?

 Нӧлталтеш мо мландымбачын шӧрга,

 тушко нимат логалын огыл гын?


6 Олаште пуч тургыж йӱкым луктеш гын,

 калык ок лӱд мо?

 Лиеш мо олаште азап,

 тудым Господь ок колто гын?


7 Мом ышташ шонымыжым пророк тарзыж-влаклан ончыч почде,

 Господь Юмо нимом ок ыште.


8 Лев ырла гын, кӧ ок лӱд?

 Господь Юмо ойла гын, кӧ пророк шомакым ок каласе?


9 Азотын полатше-влаклан

    да Египет мландын полатше-влаклан увертарыза:

 ”Самарийын курыклашкыже погыныза,

 тушто могай шотдымылык да пызырымаш – ончалза”.


10 Кузе чын ышташ, нуно огыт пале, – ойла Господь, –

 темден да аген, полатлаштышт поянлыкым погат.


11 Сандене Господь Юмо тыге ойла:

 мландым тушман авыра,

 вий-куатетым тудо шалата,

 полат-влакетым ага.


12 Тыге Господь ойла:

 кузе кӱтӱчӧ лев умша гыч

    кок йолвургым але пылыш ужашым луктын налеш,

 тугак Самарийыште вакшыш тӱрыштӧ

    да Дамаск гыч кондымо диванын лукыштыжо шинчыше

    Израиль эрге-влак утарыме лийыт.


13 Колыштса да Иаков тукымлан шижтарыза, –

 ойла Господь Юмо, Саваоф Юмо. –


14 Тудо кечын, кунам Мый Израильым

    осал пашажлан мут кучаш шогалтем,

 Вефильысе жертвенник-влакымат шалатем –

 жертвенник тӱкӧ-шамыч руал ойырымо лийыт

 да мландымбаке камвозыт.


15 Теле пӧртым Мый кеҥеж пӧрт дене пырля шалатем,

 слон лу дене сӧрастарыме полат-влак пытат,

 шуко пӧрт шалатыме лиеш», – Господь ойла.






ПРОРОК АМОСЫН КНИГАЖЕ

4 Глава

Израиль калык Юмо деке пӧртылын огыл.




1 Колыштса тиде шомакым,

 Самарий курыкышто улшо Васан ушкал-влак,

 те, йорлым шыгыремдылше, незерым темдыше,

 шке марийланда тыге ойлышо-влак:

 «Мыланна йошкар аракам йӱаш кондо!»


2 Господь Юмо шке святой улмыж дене товатлен каласен:

 «Жап шуэш, кунам тендам сагыле дене,

 а кодшо-влакым эҥыр дене наҥгаят.


3 Тендан кокла гыч кажныже пырдыж рож гоч вик лектеш,

 да те Хармоныш наҥгайыме лийыда,*а –

 ойла Господь. –


4 Кайыза Вефильыш да сулыкым ыштыза,

 кайыза Галгалыш да осал пашадам шукемдыза!

 Кажне эрдене надырым,

    кум кечылан ик гана луымшо ужашым кондыза!


5 Тауштымо надыр шотеш шушо руаш гыч кӱэштмым йӱлалтыза,

 шке кумылын кондымо надырда нерген чот кычкырыза,

 вет чыла тидым те, израиль эрге-влак, ышташ йӧратеда, –

 ойла Господь Юмо. –


6 Садлан Мый тендан чыла олашкыда шужымашым,

    чыла илыме верышкыда кинде ситыдымашым колтенам.

 Но те Мый декем пӧртылын огыдал, –

 ойла Господь Юмо. –

7 Кунам тӱредме жап марте кум тылзе кодын, Мый йӱрым пуэн омыл. Тудым ик олашке йоктаренам, а вес олашке колтен омыл. Ик пасу ӱмбалне йӱр йӱрын, а весе тудын деч посна кошкен.
8 Вӱдым йӱашлан еҥ-влак ик ола гыч весыш коштыныт, но йӱын темын огытыл. Но тунамат те Мый декем пӧртылын огыдал, – ойла Господь Юмо.


9 Мый шуко гана тендан лектышдам

    когартыше мардеж да шемуржа дене пытаренам.

 Сад ден виноград аҥадам,

    смоква ден олив пушеҥгыдам шукш кочкын,

 но те Мый декем пӧртылын огыдал, –

 ойла Господь Юмо. –


10 Мый тендан ӱмбаке

    Египетыште лийше шучко черым колтенам,

 самырык пӧръеҥда-влакым керде дене пуштынам,

 имньыдам тушман-шамыч наҥгаеныт.

 Стан гычда лекше йыгыжге ӱпш дене

    Мый неррождам теменам,

 но те Мый декем пӧртылын огыдал, – ойла Господь. –


11 Ала-кунам Содом ден Гоморрам пытарыме семын

 Мый тендан кокла гыч южыжым пытаренам.

 Те тул гыч руалтен лукмо тулвуй гай лийында,

 но Мый декем садак пӧртылын огыдал, – ойла Господь. –


12 Сандене тый денет тыге ыштем, Израиль!

 Тугеже, тидым тый денет ыштем гын,

 шке Юметым вашлияш ямдылалт, Израиль!»


13 Теве Тудо, Кӧ курыклам шочыкта, мардежым ышта,

 мом ышташ шонымыжым айдемылан увертара,

 эр волгыдым пычкемышыш савыра,

 курык вуй-влак деч кӱшнӧ коштеш!

 Тудын лӱмжӧ – Господь Юмо Саваоф!





*а 4:3 «Да те Хармоныш наҥгайыме лийыда»: еврей текстыште тиде ойсавыртышым умылаш неле.




ПРОРОК АМОСЫН КНИГАЖЕ

5 Глава

1 Ойгырен шортмо муро. Осал корныда гыч кораҥза! 18 Господьын кечыже тыланда волгыдо огыл, а пычкемыш лиеш.

1 Колышт, Израиль тукым, мый тыйын шотышто шортын мурем!


2 Камвозын Израиль ӱдыр, тетла кынелын ок керт!

 Шке мландыштыжак тудо сӱмырен кудалтыме,

 нигӧлан тудым нӧлталаш.


3 Господь Юмо тыге ойла:

 «Израильысе ола тӱжем сарзе дене сарыш лектеш гын,

 тудын шӱдӧ еҥже гына кодеш,

 а шӱдӧ сарзе дене лектеш гын,

 лу еҥже гына кодеш».


4 Израиль тукымлан Господь тыге ойла:

 «Кычалза Мыйым, тунам илаш тӱҥалыда.


5 Вефильыште полышым ида кычал,

 Галгалышке ида кай

 да Вирсавийыш ида кошт,

 вет Галгал пленыш наҥгайыме лиеш,

 Вефиль нимошко савырна».


6 Кычалза Господьым, тунам илаш тӱҥалыда!

 Уке гын, Тудо Иосиф тукым ӱмбаке тул семын толеш.

 Тиде тул чыла пӧжга, Вефильыште тудым йӧртышӧ нигӧ ок лий.


7 О те, чынлыкым кочо арымшудыш савырыше

    да чын ыштымашым кӱлдымыш лукшо-влак!




8 Тудо Шоктешӱдыр ден Вӱдварашӱдырым ыштен,

 тӱп пычкемышым эр волгыдыш савыра,

 а кечым – пычкемыш йӱдыш,

 ӱжын конда теҥыз вӱдым да мланде мучко йоктара.

 Лӱмжӧ Тудын – Господь!


9 Виян ваштареш Тудо пытарымашым кенета колта,

 да тиде пытарымаш карманышкат пура.


10 Ола капка воктене судым ыштыме годым

 титакым чараш лукшо еҥым ужмыда ок шу,

 чыным ойлышо тыланда йырнык.


11 Те йорлым пызыреда да тудын деч шурным шупшын налыда.

 Тыге ыштымыланда тендам теве мо вуча:

 тӧр руымо кӱ дене пӧртым чоҥеда,

 но тушто илаш огыда тӱҥал,

 чапле виноград аҥам шындеда,

 но тудын деч йошкар аракам огыда йӱ.


12 «Вет Мый палем:

 осал пашада пеш шуко, сулыкда пеш кугу.

 Чын ыштышылан тушман улыда,

 тыгак взяткым налыда,

 йорло еҥлан чын огыл судым ыштеда.


13 Сандене шонен моштышо еҥ тыгай жап годым шып лиеш,

 вет тиде жап осал».


14 Осалым огыл, а порылыкым кычалза,

 тунам те илаш тӱҥалыда,

 тунам Господь Юмо Саваоф,

    ойлымыда семынак, тендан дене лиеш.


15 Осал дек ужмышудымо лийза, порылыкым йӧратыза,

 ола капка воктене чын судым угыч ышташ тӱҥалза.

 Ала тунам Господь Юмо Саваоф

    Иосиф тукым гыч утлен кодшо-влакым серлаген кода.


16 Сандене Чылакучышо Господь Юмо Саваоф тыге ойла:

 «Кажне уремыште шорташ,

    ола покшелне кечкыжаш тӱҥалыт: ”О, ойго!”

 Мланде пашаеҥым ойгырен шорташ ӱжыт,

 шортмо мурым мурышо мастар-влакым тарлат.


17 Чыла виноград аҥаште шорташ тӱҥалыт,

 вет Мый тендан гоч эртен каем», – ойла Господь.


18 Ойго нунылан, кӧмыт Господьын кечыжым вучат!

 Молан тыланда Господьын тиде кечыже?

 Тудо волгыдо огыл, а пычкемыш лиеш.


19 Кузе лев деч куржын утлышо

    шке корныштыжо маскам вашлиеш,

 але мӧҥгыжӧ толшо еҥ кидше дене пырдыжыш эҥерта,

    да тудым кишке чӱҥгалеш,

 тендан денат тугак лиеш.


20 Господьын кечыже волгыдо огыл, а пычкемыш лиеш,

 тӱп пычкемыш лиеш, нимогай кечыйол ок кой.


21 «Тендан пайремдам ужмем ок шу,

 нунын деч Мый йыгыжгем,

 погынымаште кондымо надырдан пушыжым чытен ом керт.


22 Йӱлалтен пуымо надыр ден кинде надырым кондеда –

 Мый нуным ом нал.

 Тауштымо надырлан ӧрдыктарыме вольыкым кондеда –

 Мый тудын ӱмбак омат ончал.


23 Кораҥде Мый дечем муретын йӱк-йӱанжым,

 кӱслетын йӱкшым колыштмем ок шу.


24 Тек чынлык эҥер семын йога,

 чын ыштымаш – кугу йогын семын!


25 Те, Израиль тукым, нылле ий жапыште ир мландыште

 шӱшкылмӧ надыр ден кинде надырым Мылам конденда мо?


26 Те шке кугыжадам, Сиккут шояк юмыдам,

    да Кийун лӱман шӱдыр юмыдам нумалында*а –

 нунын сыныштым шкаланда ыштенда.


27 Садлан Мый тендам Дамаск деч умбаке илаш кусарем», –

 ойла Господь, Тудын лӱмжӧ – Саваоф Юмо.





*а 5:26 Грек текстыште тыге кусарыме: «Те Молохын скинийжым да Ремфан юмыдан шӱдыржым нумалында».




ПРОРОК АМОСЫН КНИГАЖЕ

6 Глава

Азапланыде илыше-влаклан ойго.




1 Ойго тыланда, Сионышто азапланыде илыше-влак,

 Самарий курыкышто лӱдыкшӧ деч посна илыше-влак,

 тыланда, эн ончылно улшо калыкын лӱмлӧ еҥже-шамыч,

 кӧмыт дек Израиль калык толеш!


2 Кайыза Калнеш да тудым ончалза,

 тушечын кугу Емафыш кусныза,

 вара филистим мландысе Гефыш волыза.

 Нуно кок кугыжанышда деч сайрак улыт мо?

 Нунын мландышт тендан деч кугурак мо?


3 Туткар кечым те тораҥдаш тӧчеда,

 но тидын дене лач пызырымашын вияҥме жапшым лишемдеда.


4 Те слон лу дене сӧрастарыме вакшыште киеда,

 шке кийыме верыштыда канеда,

 кӱтӱ гыч налме эн сай пачам кочкыда,

 коя презе шыл дене мӱшкырдам темеда.


5 Кӱсле йӱк почеш муреда,

 Давид семын у мурым шонен луктыда.


6 Корка дене йошкар аракам йӱыда,

 эн сай тамлыпушан ӱйым ӱмбакыда йыгеда,

 а Иосиф тукым дене лийше азаплан ода ойгане.


7 Садлан те пленыш икымше каеда,

 веселитлыме ден канен кийымыланда мучаш толеш.


8 Господь Юмо Шкеж дене товатла,

 Господь Юмо Саваоф тыге ойла:

 «Иаковын кугешнымашыже Мылам йырнык,

 полатше-влакым ужмем ок шу.

 Олам да тушто мо улым Мый тушманлан пуэм».

9 Иктаж пӧртыштӧ лу еҥ илыше кодеш гын, чыланат колат.
10 Нунын родышт толеш але капыштым пӧрт гыч луктын йӱлалташ еҥ мия да пӧрткӧргыштӧ кодшо еҥ деч йодеш: «Тый денет эше иктаж-кӧ уло мо?» Тудыжо вашешта: «Нигӧ уке». Тунам садыже каласа: «Шып лий! Ме Господьын лӱмжым ойлышаш огынал».


11 Теве Господь кӱштымашым пуа:

 кугу пӧрт-влакым шалатат,

 изи-влак деч лач кӱ ора кодеш.


12 Имне-влак кӱ курыкышто кудалыштыт мо?

 Ӱшкыж-шамыч тушто куралыт мо?

 А те чынлыкым аярыш савыренда,

 чын ыштымашын саскажым – кочо арымшудыш.


13 Те Ло-Деварым сеҥен налмылан куанеда,

 да «Карнаимым шке вийна дене сеҥенна» манын моктанеда.*а


14 Господь Юмо Саваоф тыге ойла:

 «Израиль тукым, Мый тендан ваштареш калыкым нӧлталам.

 Емафыш пурымо вер деч тӧрверысе йогын марте

    нуно тендам шыгыремдылаш тӱҥалыт!»





*а 6:13 «Ло-Девар» ’нимо’ манмым ончыкта, а «Карнаим» – ’тӱкӧ-влак’ манмым. Тӱкӧ вий-куатым ончыкта.




ПРОРОК АМОСЫН КНИГАЖЕ

7 Глава

1 Кум кончымаш: шурнышырчык, тул да воткандыра. 10 Амос да Вефильысе иерей Амасий.

1 Господь Юмо мылам тыгай кончымашым ончыктен: теве Тудо шурнышырчык тӱшкам ямдыла. Тиде кугыжан пай шудыжым солымо деч вара, кайшудо*а кушмо годым, лийын.
2 Кунам шурнышырчык-влак шудым йыклык кочкын пытареныт, мый кычкыралынам: «Господь Юмем, чамане! Иаков тукым кузе илен лектеш? Тудо тыгай изи!»
3 Тунам Господь шонен пыштымыжым вашталтен. «Тиде ок шукталт», – Тудо каласен.



4 Вара Господь Юмо мыланем тыгай кончымашым ончыктен: теве Тудо судым ышташ тулым ӱжеш. Тиде тул кугу вӱд келгытым да мландын икмыняр ужашыжым пӧжген.
5 Тунам мый каласенам: «Господь Юмем, тидым ит ыште! Иаков тукым кузе илен лектеш? Тудо тыгай изи!»
6 Господь шонен пыштымыжым вашталтен. «Тидат ок шукталт», – Тудо каласен.



7 Тидын деч вара Тудо мыланем тыгай кончымашым ончыктен: теве Господь воткандыра полшымо дене чоҥымо пырдыж воктене шога, кидыштыже – воткандыра.
8 Господь мый дечем йодын: «Мом тый ужат, Амос?» Мый вашештенам: «Воткандырам». Господь каласен: «Шке Израиль калыкем коклашке Мый воткандырам сакалтем, тетла сулыкшым ом кудалте.


9 Исаакын кумалме кӱкшакаже-влак пустаҥдыме,

    Израильын святой верже-влак шалатыме лийыт.

 Иеровоам тукым ваштареш Мый керде дене шогалам».



10 Амасий, Вефиль гыч иерей, Израиль кугыжа Иеровоам деке тыге каласаш колтен: «Израиль калык коклаште Амос тыйын ваштарешет заговорым ямдыла. Мландына тудын ойлымыжым тетла чытен ок керт.
11 Теве мом тудо ойла: ”Иеровоам керде деч кола, а Израиль калыкым шке мландыж гыч пленыш наҥгаят”».



12 Амослан Амасий тыге каласен: «Кай тышеч, ончыкужшо, Иуда мландыш курж! Кочкашет киндым тушто ыштен нал, пророк шомакым тушто ойло!
13 А Вефильыште тетла пророк шомакым ит ойло. Тудо – кугыжан святой верже, кугыжанышын храмже».
14 Амос Амасийлан вашештен: «Мый пророк омыл, пророк тунемше кокла гычат омыл. Мый шорыкым ашныше лийынам да ир смоква пушеҥгым куштенам.
15 Но Господь мыйым кӱтӱчӧ паша гыч налын да каласен: ”Кай да Израиль калыкемлан пророк шомакым ойло”.
16 Амасий, ынде Господьын шомакшым колышт. Тый мылам манат: ”Израиль ваштареш пророк шомакым ит ойло, Исаак тукым ваштареш ит ойлышт”.


17 Садлан Господь тыге ойла:

 тыйын ватет оласе яжар лиеш,

 эрге-ӱдырет-влак керде деч пытат,

 мландетым висат да пайлат,

 тый шкеже ару огыл калыкын мландыштыже колет.

 А Израиль калык шке мландыж гыч наҥгайыме лиеш».





*а 7:1 Кайшудо – солымо деч вара кушшо шудо.




ПРОРОК АМОСЫН КНИГАЖЕ

8 Глава

1 Нылымше кончымаш: кӱшӧ саскам темыме комдо. 4 Поян еҥ-влакын сулыкышт. Господь калыкым мут кучаш шогалта.

1 Господь Юмо мылам тыгай кончымашым ончыктен: теве ончылнем – кӱшӧ саскам темыме комдо.
2 Тудо йодын: «Мом тый ужат, Амос?» Мый вашештенам: «Кӱшӧ саскам темыме комдым». Тунам Господь мылам каласен: «Мыйын Израиль калыкемлан мут кучыктымо жап толын шуын.*а Тетла Мый тудын сулыкшым ом кудалте.
3 Полатыште мурымо муро-влак тудо кечын мӱгырен шортмашыш савырнат, – ойла Господь Юмо. – Колышо кап шуко лиеш, нуным чыла вере шыпак кышкаш тӱҥалыт.


4 Колыштса тидым, йорло-влакым темдыше,

    элысе незер-влакым пытарыше-шамыч!


5 Те ойледа: ”Кунам у тылзе пайрем эртен кая?

 Мыланна киндым ужалаш кӱлеш!

 Кунам шуматкече эртен кая?

 Ме угыч шурным ужалена!

 Ефам иземдена, сикльым кугемдена –

 чын огыл виса дене ондалена!


6 Незерым шийлан,

 йорло еҥым ик мужыр йолчиемлан налына.

 Ме арвамат кинде семын ужален кертына!”»


7 Мо дене Иаков кугешнен, тидын дене Господь товатлен:

 «Мом нуно ыштеныт, нимомат нигунам ом мондо!


8 Тидын деч мланде ок чытырналт мо?

 Тушто илыше кажне еҥ ок ойгане мо?

 Пӱтынь мланде Нил семын нӧлталтеш,

 Египетысе эҥер семын шарлаш да пучаш тӱҥалеш.


9 Тудо кечын, – ойла Господь Юмо, –

 Мый тыге ыштем:

 кече тура кечывалым шинчеш,

 кечывал кечын мландым пычкемыш леведеш.


10 Пайремда-влакым ойгыш савырем,

 чыла мурыдам – шортмо мурыш.

 Чылаланда Мый чоштыра вургемым чиктыктем,

 вуйысо ӱпдам нӱжыктем,

 пуйто ик шкет эрге верч шортыда –

 чыла тидын мучашыже кочо лиеш.


11 Тугай жап шуэш, – ойла Господь Юмо, –

 кунам Мый мландымбаке шужымашым колтем –

 киндым кочмо шумым огыл,

 вӱдым йӱмӧ шумым огыл,

 а Господьын шомакшым колмо шумо шужымашым.


12 Тунам ик теҥыз деч вес теҥыз деке,

    йӱдвел гыч эрвелыш перныл кошташ,

    Господьын шомакшым кычалаш тӱҥалыт,

 но тудым огыт му.


13 Мотор ӱдыр ден рвезе-влак

    вӱд йӱмӧ шумо деч лунчыргат,


14 вет нуно Самарийын шояк юмыж дене товатлен ойлат:

 ”Тыйын юмет дене товатлем, Дан”

 але ”Вирсавийыш кайыше корно дене товатлем”.

 Нуно камвозыт да тетла огыт кынел».





*а 8:2 «Толын шуын» – еврей текстыште ’кӱын шуын’.




ПРОРОК АМОСЫН КНИГАЖЕ

9 Глава

1 Визымше кончымаш: Вефильысе святой верын пытымыже. 5 Господьым чапландарымаш. 7 Израиль моло калык гаяк.

1 Мый жертвенник воктене шогышо Господьым ужынам, да Тудо каласен:

 «Колонно вуйым пере,

 тек капка меҥге-влак чытырнат,

 тек нуно чылаштын вуй ӱмбакышт сӱмырлат!

 Кӧ илыше кодеш, тудым керде дене пытарем:

 нигӧ куржын ок утло,

 нигӧ огеш утаралт.


2 Кеч вес тӱняшке корным кӱнчышт,

 кидем нуным тушечынат луктеш,

 кеч кавашке кӱзышт,

 нуным тушечынат сӱмырен шуэм.


3 Кеч Кармил вуеш шылын шинчышт,

 туштат нуным кычал муам да пӱтырен кучем,

 Мый дечем кеч теҥыз пундашке шылышт,

 туштат нуным теҥыз кишкылан чӱҥгалаш кӱштем.


4 Тушман-влак нуным пленыш наҥгаят гын,

 туштат кердылан пытараш кӱштем.

 Ончалтышем Мый нунын ӱмбак савырем –

 сайлан огыл, а осаллан».


5 Господь, Саваоф Юмо, мланде дек тӱкна –

 тудыжо чытырна, тушто илыше-влак шорташ тӱҥалыт.

 Тунам пӱтынь мланде ташлыше Нил семын нӧлталтеш,

    Египетысе эҥер семын пуча.


6 Каваште Тудо шке илыме вержым ыштен,

 мланде ӱмбалне тудын негызшым пеҥгыдемден.

 Тудо теҥызысе вӱдым ӱжын конда

 да мланде мучко йоктарен колта.

 Тудын лӱмжӧ – Господь!


7 «Израиль эрге-влак, те Мыланем

    Эфиопийын эргышт гай огыдал мо? –

 ойла Господь. –

 Мый огыл мо Израильым Египет гыч,

 филистим-влакым Кафтор гыч,

 арамей-шамычым Кир гыч луктынам?


8 Господь Юмын шинчаончалтышыже

 сулыкан кугыжаныш ӱмбаке савырыме.

 Мый тудым мландымбач ӱштыл кудалтем,

 но Иаков тукымым пӱтынек ом пытаре, – ойла Господь. –


9 Мыйын кӱштымем почеш

    Израиль чыла калык коклашке шалатыме лиеш,

 ложашым шоктымо семын тудым шокте гоч колтат,

 ик изи кӱат мландымбак ок камвоч.


10 Мыйын калыкем кокла гыч сулыкан-влак керде деч пытат,

 нуно ойлат: ”Туткар ок тол, мемнам ок тӱкӧ”.


11 Тудо кечын Мый Давидын сӱмырлышӧ омашыжым нӧлталам,

 чыла шелшым тӧрлем,

 шалатымым олмыктем,

 акрет годсо гайым ыштем.


12 Нуно Едом деч мо кодшыж дене вуйлаташ тӱҥалыт,

 Мыйын манын лӱмдымӧ чыла калык коклаште оза лийыт, –

 чыла тидым ыштыше Господь тыге ойла.


13 Теве кече-влак толыт, – ойла Господь, –

 кунам тӱредше деч вара вигак куралше лектеш,

 а ӱдышӧ еҥым виноградым темдыше поктен шуэш.

 Виноград вӱд курыкла гыч чыпчаш,

    чыла кӱкшака гыч йогаш тӱҥалеш.


14 Израиль калыкем Мый плен гыч пӧртылтем,

 нуно пустаҥше ола-влакым угыч нӧлталыт

 да тушто илаш тӱҥалыт.

 Виноград аҥа-влакым шындат,

 нунын деч налме йошкар аракам йӱыт,

 сад-пакчам шукемдат,

 нунын саскаштым кочкыт.


15 Мый калыкемын вожшым шке мландыштышт пеҥгыдемдем,

 Мыйын пуымо мландем гыч нуно

    тетла куклен шуымо огыт лий», –

 ойла Господь, тыйын Юмет.







ПРОРОК АВДИЙЫН КНИГАЖЕ

1 Глава

1 Едомлан Юмо судым ышта. 15 Юмо калык-влакым судитлаш тӱҥалеш.

1 Авдийлан ончыктымо кончымаш.

 Едом шотышто Господь Юмо теве мом ойла.

 Господь деч ме уверым колынна,

 калык-влак дек уверзым колтымо:

 «Кынелза, Едом ваштареш сар дене лектына!


2 Мый тыйым калык-влак коклаште изим ыштем,

 еҥ-шамыч тыйым шотлымым чарнат.


3 Кугешныше шӱмет тыйым ондален.

 Кӱан кӱкшӧ верыште, курык шелшыште,

 тый нигӧ деч лӱдде илет да шке семынет шонет:

 ”Кӧ мыйым мландымбаке сӱмырен кертеш?”


4 Кеч арыслангайык семын тый кӱшкӧ кӱзет

 да пыжашетым шӱдыр-влак коклаште ыштет,

 тушечат Мый тыйым сӱмырал кудалтем, – ойла Господь. –


5 Тый декет вор-влак але йӱдым аген коштшо-влак толыт гын,

 тыйым нуно чот аген кодат ыле!

 Но нуно шкаланышт мо кӱлешым гына шолыштыт ыле.

 Тый декет виноградым погышо-влак толыт гын,

 икмыняр саскам огыт кодо ыле мо?


6 Но Исав деч чыла поген налме,

 чыла шылтымым кычал мумо!


7 Тый денет ик ушемыште лийше-влак

    тыйым чек деке шумеш поктен колтат.

 Тый денет тыныслын илыше-шамыч тыйым ондалат да сеҥат,

 тый денет пырля кочшо-влак тылат оптышым шындат.

 Но Едом шонен ок мошто!


8 Тудо кечын, – ойла Господь, –

 Мый Едомышто мунло-влакым,

    Исавын курыкыштыжо шонен моштышо-влакым пытарем.


9 Тале сарзет-шамыч, Феман, лӱдын шогалыт,

 Исавын курыкыштыжо илыше-влак

    чылан шӱшкыл пуштмо лийыт.


10 Шольычым, Иаков тукымым, шыгыремдыметлан

    тыйым намыс леведеш,

 пытарыме лият тый курымешлан.


11 Тудо кечын, кунам йот калык-влак

    Иаковын поянлыкшым наҥгаеныт,

 кунам йот тукым-влак капкашкыже пуреныт

 да Иерусалим шотышто шеревам кышкеныт,

 тый чыла тидым ончен шогенат,

 нунын кокла гыч иктыж гай лийынат!


12 Огеш кӱл ыле тылат шольычын ойган кечыжлан куанаш,

 Иуда эрге-влакым пытымышт кечын воштылаш,

 орлыкан кечышт годым нуным мыскылен ойлаш.


13 Огеш кӱл ыле калыкемын ойган кечынже

    тудын капкашкыже пураш,

 огеш кӱл ыле туткар кечынже тудын пытымыжым ончаш,

 азап толмо кечын тудын погыжым тӱкаш.


14 Огеш кӱл ыле тылат корнывожышто шогаш

 да куржшо-влакым пуштедаш,

 огеш кӱл ыле орлык толмо кечын

    утаралт кодшо-влакым тушман кидыш пуаш.


15 Господьын суд кечыже чыла калык ӱмбак толеш!

 Мом тый ыштенат, тый денетат тыгакак ыштыме лиеш,

 чыла пашат шке ӱмбакет пӧртылеш.


16 Мом те Мыйын святой курыкыштем йӱында,

 тудымак чыла калыклан йӱаш логалеш:

 нуно йӱыт, йӱын темыт да ӱмыл гай йомыт,

 пуйто лийынат огытыл.


17 А Сион курыкышто утарымаш лиеш,

 тудо святой верлан шотлалташ тӱҥалеш,

 Иаков тукым шке мландыжым угыч налеш.


18 Иаков тукым тул лиеш,

 Иосиф тукым – тулйолкын,

 а Исав тукым олым лиеш.

 Нуно тудым ылыжтат да йӱлалтат,

 Исав тукым гыч нигӧ ок код», –

 тыге Господь каласен.


19 Кечывалвел мландыште илыше-влак

    Исавын курыкшым руалтен налыт,

 тӧрверыште илыше-шамыч – филистим-влакын мландыштым.

 Нуно Ефрем ден Самарий кундемлам сеҥен налыт,

 а Вениамин – Галаадым.


20 Пленыш наҥгайыме Израиль эрге-влак

    Ханаан мландым Сарепта марте сеҥен налыт,

 а Иерусалим гыч наҥгайыме

    да кызыт Сефарадыште илыше-шамыч

 Кечывалвел мландын олаж-влаклан оза лийыт.


21 Сеҥыше-влак Сион курыкыш кӱзат,

 Исавын курыкыштыжо судитлаш тӱҥалыт,

 тунам Господь Шкеак кугыжа лиеш.







ПРОРОК ИОНАН КНИГАЖЕ

1 Глава

1 Господьын кӱштымыжым шуктымо деч Иона Фарсисыш куржеш. 4 Тӱтаным лыпландараш манын, тудым теҥызыш шуат.

1 Амафий эрге Ионалан Господь деч тыгай шомак лийын:
2 «Кынел да кугу Ниневий олаш кай, тушто илыше-влаклан шижтарен ойло, вет осал пашам ыштымыштым Мый палем».
3 Но Иона, Господьын чурийже деч куржаш манын, Фарсисыш каяш лектын. Иоппийыш толын шумеке, Фарсисыш кайыше корабльым муын. Корнылан тӱлен да, Господь деч куржаш шонен, корабльыш шинчын.



4 Но Господь теҥызыште тале мардежым тарватен, да моткоч кугу тӱтан тӱҥалын, тудо корабльым шалатышашла толашен.
5 Корабльыште ыштыше-влак моткоч лӱдыныт, кажныже шке юмыжым кугу йӱкын сӧрвалаш тӱҥалын. Корабльым куштылемдаш манын, нуно теҥызыш ӱзгарым кышкаш тӱҥалыныт. А Иона корабльын ӱлыл ужашышкыже волен, возын да чот мален колтен.
6 Тудын деке корабль оза толын лектын да каласен: «Мом мален киет, кынел да шке Юметым сӧрвале! Ала Тудо мемнам шарналта да колымаш деч утара».



7 Вара корабльыште ыштыше-влак икте-весыштлан ойленыт: «Айста, шеревам кудалтен, пален налына: кӧлан верч мемнан ӱмбак тыгай азап толын». Шеревам кудалтеныт, тудо Ионалан логалын.
8 Тунам тудлан каласеныт: «Каласе, кӧн верч тыгай азап мемнан ӱмбак возын? Могай пашам тый ыштет? Кушеч толат? Кушеч, могай калык гыч улат?»
9 Иона нунылан вашештен: «Мый еврей улам, теҥызым да мландым ыштыше кавасе Господь Юмылан кумалам».



10 Нуно пален налыныт: Иона Господь деч шылын куржын, тидын нерген тудо шкежак каласен. Тунам еҥ-влак пеш чот лӱдыныт, нуно тудлан «Мом тый ыштылынат?!» маныныт.
11 А теҥызыште тӱтан эшеат чот талышнен, да нуно тудын деч йодыныт: «Теҥыз лыпланыже манын, мыланна тый денет мом ыштыман?»
12 Иона нунылан вашештен: «Мыйым кучыза да вӱдыш кудалтыза, тунам теҥыз лыплана. Мый палем: тыгай кугу тӱтаныш те мылам верч логалында».



13 Сер деке лишемаш манын, еҥ-влак кольмышт дене писынрак куаш тӱҥалыныт, но лектын кертын огытыл – теҥыз нунын ваштареш ончычсылак лӱшкен.
14 Тунам нуно Господьым кугу йӱкын сӧрвалаш тӱҥалыныт: «Господь, Тыйым сӧрвалена – тек тиде еҥын чонжо верч ме огына коло! Титакдыме еҥым пуштмылан мемнам мут кучаш ит шогалте! Вет Тый, Господь, Шкаланет келшышын ыштет».
15 Вара нуно Ионам кученыт да вӱдыш шуэныт. Лӱшкышӧ теҥыз тунамак лыпланен.



16 Корабльыште ыштыше-влак Господь деч моткоч чот лӱдыныт, Тудлан надырым конденыт да сӧрымӧ мутым пуэныт.






ПРОРОК ИОНАН КНИГАЖЕ

2 Глава

Кугу кол мӱшкырыштӧ Иона Господьлан кумалеш.

1 Господь Ионам кугу коллан нелаш кӱштен. Кол мӱшкырыштӧ Иона кум кече да кум йӱд лийын.
2 Тушто тудо шке Господь Юмыжлан кумалын,
3 тыге ойлен:

 «Ойгыштем Господьым ӱжын кумалынам –

 Тудо мыйым колын.

 Вес тӱнян келгытше гыч кугу йӱкын кычкыренам –

 Тый мыйын йӱкем колынат.


4 Тый мыйым келгытыш, теҥыз пундашыш шуэнат,

 вӱдйогынет-влак мыйым авыреныт,

 чыла вӱдет ден толкынет ӱмбачем эртеныт.


5 Садлан шкаланем манынам:

 ”Шинчат ончыч улам мый кораҥдыме,

 но святой храмет могырыш садак ончем.


6 Шӱлышем петырен, вӱд мыйым авырен,

 келгыт пызыралын, теҥыз шудо дене вуем пӱтырналтын.


7 Пундашыш, курык негыз деке воленам,

 мланде тӱкылтыш петыралтын почешемже курымлан.

 Но Тый, Господь Юмем, чонем шӱгар гыч утарет.


8 Кунам ӱнарем пытен, шарналтенам Господьым,

 да мыйын кумалмем Тый декет, Тыйын святой храмет деке,

    миен шуын.


9 Полган шояк юмым жаплыше-влак

    Юмылан ӱшанле лиймыштым чарнат.


10 А мый, моктымо мутым ойлен,

 Тылат надырым кондем, мом сӧрымем шуктем.

 Утаралтмаш – Господьын кидыште!”»



11 Господь кугу коллан кӱштен, да тудыжо Ионам серыш пӱргал луктын шуэн.






ПРОРОК ИОНАН КНИГАЖЕ

3 Глава

Иона Ниневий олаште.

1 Ионалан кокымшо гана Господь дечын шомак лийын: 
2 «Кынел да Ниневийыш, кугу олашке, кай, тушто Мыйын мом кӱштымем увертаре».



3 Иона кынелын да Господьын кӱштымыж почеш Ниневийыш каен. Ниневий пеш чот кугу ола лийын, тудым йолын эрташ кум кече кӱлын.
4 Иона ола дене ик кечаш корным эртен да тыге увертарен ойлен: «Нылле кече гыч Ниневий шалатыме лиеш!»
5 Тидым колмеке, Ниневийыште илыше-влак Юмылан ӱшаненыт: пӱтым увертареныт, чыланат, изижге-кугужге, чоштыра вургемым чиеныт.



6 Тиде шомак Ниневийын кугыжаж декат шуын. Тудат престолжо гыч кынелын, кугыжан вургемжым кудашын, чоштыра вургемым чиен да ломыж ӱмбак шинчын.
7 Кугыжан да тӧра-влакын лӱмышт дене тудо уло Ниневий мучко увертараш кӱштен: «Айдемат, шолдыра ден тыгыде вольыкат нимом кочшаш да вӱдым йӱшаш огытыл. Вольыкым кӱташ лукман огыл. 
8 Айдемат, вольыкат чоштыра вургемым чийышаш улыт, тек кажныже Юмым ӱжын кумалеш, осал корно да торжалык деч кораҥеш.
9 Кӧ пала, ала Юмо мемнам эше серлага, когартарыше шыдыжым мемнан деч кораҥда, да ме илыше кодына».


 
10 Юмо нунын осал корно гыч кораҥмыштым ужын да чаманен. Нуным пытараш шонымыжым Юмо вашталтен да нимогай эҥгекым ыштен огыл.






ПРОРОК ИОНАН КНИГАЖЕ

4 Глава

Ниневий дек поро кумылым ончыктымылан Иона шыдешка.

1 Тиде Ионалан келшен огыл, да тудо сырен кудалтен.
2 Тудо Господьлан кумалын, тыге ойлен: «О Господь! Тидымак огыл мо мый эше шке мландыштем улмем годым ойленам ыле? Садланак мый Фарсисыш куржынам. Мый паленам: Тый поро, чаманыше, шуко чытыше, серлагыше Юмо улат. Тый азапым ышташ шоныметымат вашталташ ямде улат.
3 А кызыт, Господь, нал чонем – мыланем лучо колаш».
4 Господь тудын деч йодын: «Шыдешкымет дене чын ыштет мо?»



5 Иона ола гыч лектын да тудын деч эрвелкыла шинчын. Тудо шкаланже омашым ыштен, ӱмылышкыжӧ пурен шинчын да ола дене мо лиймым эскераш тӱҥалын.
6 А Господь, Ионан вуйжо ӱмбалне ӱмыл лийже да шыдыже лушкыжо манын, кушкылым*а шочыктен. Тиде кушкыл Ионан шинчыме верже ӱмбалне нӧлталт шогалын. Иона тудлан пеш чот куанен.
7 Но Юмо туге ыштен: вес кечынже ӱжара нӧлтмӧ жапыште кушкылым шукш нултен, да тудыжо кошкен.
8 А кече лекмеке, Юмо эрвел гыч пуышо шокшо мардежым колтен. Кече Ионан вуйжым пелташ тӱҥалын. Иона пеш чот улнен, колаш шонен, тыге каласен: «Мыланем лучо колаш».



9 Юмо Иона деч йодын: «Кумылет тиде кушкыллан кӧра волен мо?» Иона вашештен: «Пеш чот волен, эсогыл илымем ок шу».
10 А Господь тудлан каласен: «Тый ик йӱдыштӧ кушкын шогалше да ик йӱдыштак кошкен кайыше кушкылым чаманет, кеч тудым онченат, куштенат отыл.
11 А кугу Ниневий олам Мылам чаманыман огыл ыле мо? Вет тушто шола ден пурла кидым ойыркален моштыдымо шӱдӧ коло тӱжем утла еҥ ила, тыгак пеш шуко вольык уло».





*а 4:6 «Кушкылым» – тыште, очыни, кузивондо (клещевина) нерген ойлалтеш. Тудо пеш вашке кушкеш, кӱкшытшӧ ныл метрышкат шуэш.





ПРОРОК МИХЕЙЫН КНИГАЖЕ

1 Глава

Господьын Михейлан каласыме шомакше. Самарий ден Иерусалимын пытымышт.

1 Теве Господьын шомакше, тудо Морасфа гыч Михейлан лийын. Тиде Иуда кугыжа-влак Иофамын, Ахазын да Езекийын вуйлатымышт годым лийын. Теве мом тудлан Самарий ден Иерусалим шотышто ончыктымо улмаш.


2 Колыштса, калык-влак,

 мланде да мо тушто уло, тӱткын колыштса!

 Тек Господь Юмо тендан ваштареш таныклыше лиеш,

 тек Господь шке святой храмже гыч ойла!


3 Теве Господь шке верже гыч лектеш,

 мландын кӱкшӧ верлаж дене ошкылын, Тудо вола.


4 Кузе тул дечын шыште лева,

 кузе тайыл дене вӱд йога,

 туге Тудын йымалныже курык-влак леват,

 лапвер-влак шелалтыт.


5 Чыла тиде Иаковын осал пашажлан кӧра,

    Израиль тукымын сулыкшылан кӧра лийын.

 Кӧ дечын Иаков тидлан тунемын?

 Самарий деч огыл мо?

 Иуда мландыште кумалме кӱкшакам ыштымылан кӧ титакан?

 Иерусалим огыл мо?


6 «Садлан Мый Самарий деч кӱ орам гына кодем,

 тиде вер виноград аҥалан веле йӧра.

 Кӱжӧ-влакым лапверыш кудалтем,

 тудым негыз марте шалатем.


7 Чыла шояк юмыжо шалатыме,

 яжарланен налме пӧлекше-влак йӱлалтыме лийыт.

 Чыла полган юмыжым Мый пытарем,

 вет тудо нуным нине пӧлек гыч ыштен,

 да нуно угыч яжар-влаклан тӱлымӧ пӧлек лийыт».




8 Тидлан верч мый шорташ да ойгыраш,

 чарайола да чараматын кошташ тӱҥалам.

 Тулпире семын урмыжаш,

 страус семын магыраш тӱҥалам,


9 вет Самарийын сусыржо паремдаш лийдыме,

 тудо Иуда мланде марте,

 эсогыл калыкемын капкаж деке,

 Иерусалим марте шуын.


10 Ида каласкале тидын нерген Гефыште,

 тушто йӱкын ида шорт.

 Бет-Офраште ӱмбакыда ломыжым шавыза!


11 Шафирыште илыше-влак,

 чара да мыскылалтше кайыза!

 Цааныште илыше-влак ола гыч лектын огыт керт!

 Бет-Ецель шортеш, тудын деч полыш ок лий.


12 Марофышто*а илыше-влак cайым тургыжланен вучат,

 но Господь Иерусалимын капкаж деке ойгым колтен.


13 Лахисыште илыше-шамыч,

 имне-влакым орвашке кычкыза,

 вет тендам ончен, Израиль сулыкыш пурен,

 Сион ӱдырын осал пашаже-влак тендан деч тӱҥалыныт.


14 Сандене те кузык шотеш пӧлек-влакым

    Морешеф-Гефыш колтеда,

 но Ахзив ола Израиль кугыжа-влаклан ондалчык лиеш.


15 Тендан дек, Марешаште илыше-шамыч,

 Мый адакат у озам кондем.*б

 Израильын чапше, тудын онжо-влак, Одолламыш каят.


16 Йӧратыме эргыда-влак верчын ойгырен,

 ӱпдам нӱжын кудалтыза,

 чаравуян кайык гай лийза,

 вет йочада-влакым тендан деч пленыш наҥгаят.





*а 1:12 Мароф лӱм ’кочылык’ манмым ончыкта.

*б 1:15 «Мареша» лӱм еврей йылмысе ’оза’ шомак дене ик семынрак йоҥга.




ПРОРОК МИХЕЙЫН КНИГАЖЕ

2 Глава

1 Йорло еҥым шыгыремдылше-влаклан ойго! 12 Утлен кодшо израильтян-шамычым Господь утараш сӧра.




1 Ойго нунылан, кӧмыт осалым ышташ шонат!

 Малаш вочмекышт, нуно тидым кузе ышташ шонкалат,

 а эрдене, волгыжмеке, шонымыштым шуктат,

 вет тидым ышташ вийышт уло.


2 Еҥ пасум налнешт – руалтен налыт,

 пӧртым налнешт – тидымат ыштат:

 озажым, тудын ешыжым шыгыремдат,

 мландыштым шупшын налыт.


3 Сандене Господь тыге ойла:

 «Тиде тукым ӱмбаке Мый тугай туткарым колташ шонем,

 могайым ӱмбачда налын огыда кудалте.

 Тетла оҥдам кадыртен ода кошт,

 вет тиде ойган жап лиеш.


4 Тудо кечын тендам сотараш тӱҥалыт,

 шортмо мурым мурымо семын тыге мыскылат:

 ”Мучаш, мыланна мучаш толын,

 калыкнан мландыжым весе-влаклан пуымо!

 Тудым пӧртылташ лиеш мо?

 Пасуна-влакым йот калык-шамыч пайленыт!”»


5 Сандене Господьын калыкше коклаште

 тыланет мландым шерева дене пайлыше нигӧ ок лий.


6 Калык манеш: «Пророк шомакдам ида ойло!

 Тыгай нерген пророклен ойлаш ок лий!

 Ме намысыш огына пуро!»


7 Лиеш мо тыге ойлаш, Иаков тукым?

 Господьын чытымашыже пытен мо?

 Тудо тыгайым ышта ыле мо?

 «Кӧ чын корно дене коштеш,

 тудлан Мыйын шомакем сайлан огыл мо?*а


8 Шукерте огыл те Мыйын калыкем лийында,

 а кызыт тушман гайыш савырненда:

 кӧмыт воктечда тыныслын эртен каят

 але сар гыч пӧртылыт,

 те вургемыштым кудашын налыда.


9 Мыйын калыкемын ӱдырамашыштым

 те йӧратыме пӧртышт гыч поктен луктыда,

 йочаштым Мыйын пуымо мландем деч посна кодеда.


10 Кынелза да кайыза, тетла тыште тыныс уке!

 Шакшылалтмыжлан кӧра тиде вер пеш чот шалатыме лиеш.


11 Иктаж шояче, муторгаж тендан деке толеш да

 ”Мый йошкар арака да пӱрӧ нерген ойлем!” манеш гын,

 тудо тыланда келшен толшо пророк лиеш.


12 Но Мый тендам, Иаков тукым, чыладам погем,

 Израильын утлен кодшыжо-влакым иктеш чумырем –

 кузе Восораште шорыкым, кӱтымӧ верыште кӱтӱм погат,

 тугак нуным пырля чумырем.

 Тунам кугу калык тӱшкан йӱкшӧ шокташ тӱҥалеш».


13 Нунын ончыч пырдыжым шалатыше кая,

 чаракым шалатен, нуно капка гоч каят да тушечын лектыт.

 Нунын ончыч кугыжашт кая,

 а вуйлатышышт Господь лиеш.



*а 2:7 6-7 стихлаште мом возымым тӱрлын кусараш лиеш.




ПРОРОК МИХЕЙЫН КНИГАЖЕ

3 Глава

Израильын он ден пророкшо-влакым титаклымаш.




1 Каласенам мый:

 «Иаковын вуйлатышыже-влак,

    Израиль тукымын онжо-влак, колыштса!

 Те огыл мо чынлыкым палышаш улыда?


2 А тендан порым ужмыда ок шу,

 йӧратеда те осалым,

 еҥ-влакын коваштыштым ньыктыда,

 лушт деч шылым кӱрыштыда.


3 Те мыйын калыкем кочкыда,

 еҥ-шамычын коваштыштым ньыктыда,

 а лужо-влакым шалатеда.

 Калыкем кӧршӧкыш пыштышаш шыл семын руэда,

 пуйто подыш пышташ пӱчкыда».


4 Кунам нуно Господьым ӱжын кумалыт,

 Тудо нунылан ок вашеште,

 осал пашам ыштымыштлан кӧра

    шке чурийжым нунын деч савыра.


5 Пророк-влак шотышто Господь тыге ойла:

 «Нуно Мыйын калыкем чын корно гыч кораҥдат.

 Кӧмыт нуным пукшат –

 нунылан тынысым пророклен ойлат,

 а кӧ нимомат ок пу –

 тудын ваштареш сарым увертарат.


6 Садлан тендам кончымаш укеан йӱд авалта,

 ончыкужмаш укеан тӱп пычкемыш вуча.

 Кечын волгыдыжо нине пророк-влак дечын шылеш,

 нунын кечышт пычкемыш лиеш.


7 Вожылмашыш пурат ончыкужшо-влак,

 мужедше-шамыч мыскылалтыт –

 вожылмышт дене нуно чурийыштым петырат,

 вет Юмо деч вашмут огеш лий».


8 А мый вий-куат да Господьын Шӱлышыж дене,

    чынлык да лӱддымылык дене темынам –

 Иаковлан осал пашаж нерген,

    Израильлан сулыкшо нерген каласем.


9 Колыштса тидым, Иаков тукым вуйлатыше-влак,

 Израиль тукымын онжо-шамыч!

 Чын суд деч те йырнеда,

 чыла тура корным кадырым ыштеда,


10 Сионым вӱр дене чоҥеда,

 Иерусалимым – закондымылык дене!


11 Тыште вуйлатыше-влак судитлымыштлан взяткым налыт,

 иерей-шамычын туныктымыштлан тӱлыман,

 пророк-влакын ойлымыштлан оксам пуыман.

 Но тидын годым нуно Господьлан эҥертат,

 тыге ойлат: «Господь мемнан коклаште огыл мо?

 Мемнан деке туткар огеш тол!»


12 Сандене тыланда верч Сионым пасу семын куралыт,

 Иерусалим кӱ орашке савырна,

 а тиде курыкышто, кушан Юмын пӧртым чоҥеныт,

 кушкын шогалеш чодыра!




ПРОРОК МИХЕЙЫН КНИГАЖЕ

4 Глава

1 Ончыкшым мландымбалне сар огеш лий. 6 Израиль калык плен гыч пӧртылеш.




1 Пытартыш кечылаште тыге лиеш:

 курык, кушто Господьын пӧртшӧ шинча,

 чыла курык ден кӱкшака деч кӱшнӧ шогаш тӱҥалеш,

 да тудын дек калык-влак вӱд гай йоген толыт.


2 Шуко калык тушко мия да каласа:

 «Толза, Господьын курыкышкыжо

    да Иаковын Юмыжын пӧртышкыжӧ кӱзена.

 Тудо мемнам шке корныжлан туныкта,

 да ме Тудын йолгорныж дене кошташ тӱҥалына,

 вет Сион гычын закон лектеш,

 Иерусалим гыч – Господьын шомакше».


3 Тудо шуко калыклан судым ышта,

 тора эллаште виян тукым-влакым мут кучаш шогалта.

 Шке кердышт гыч нуно шогавуйым,

    умдышт гыч сорлам таптен ыштат.

 Ик калык вес калык ӱмбаке керде дене ок кае,

 кредалаш тетла огыт тунем.


4 Кажныже виноград ден смоква пушеҥгыже йымалне

    шинчаш тӱҥалеш,

 нигӧ нуным ок лӱдыктӧ,

 вет Господь Саваоф тыге каласен.


5 Кажне калык шке юмыжын лӱмжым ӱжын ила,

 а ме Господь Юмынан лӱмжылан курымеш инанен илена.


6 «Тудо кечын, – ойла Господь, –

 окшак-влакым, поктен колтымо-влакым погем,

 кӧмытлан ойгым колтенам, чылаштым чумырем.


7 Окшак-влак гыч утаралт кодшо калыкым ыштем,

 шалатен колтымо-влак гыч – виян калыкым.

 Господь нуным Сион курыкышто

    тиде жап гыч курым-курымеш вуйлаташ тӱҥалеш».


8 А тый, кӱтӱ-влак кокласе башне,

 Сион ӱдырын кӱкшакаже!

 Ончычсо кучемвиетым мӧҥгеш налат,

 кугыжа кучемвий угыч Иерусалим ӱдырын лиеш.


9 А молан тый кызыт кугу йӱкын магырет?

 Тыйын кугыжат уке мо?

 Але каҥашым пуышет уке?

 Азам ыштыше ӱдырамашын гай орлык тыйым авалтен.


10 Азам ыштыше ӱдырамаш семын

    корштымо деч кечкыж да кугыргыл, Сион ӱдыр,

 вет кызыт тылат олам кодаш логалеш,

 чара пасушто тый илаш тӱҥалат.

 Миен шуат Вавилон марте –

 тушто тый утарыме лият,

 тушто тыйым Господь

    тушман-влакетын кидышт гыч сулен налеш.


11 А кызыт тыйын ваштареш шуко калык погынен.

 Ойлат нуно: «Тек тудо шакшылыме лиеш,

 тек шинчана Сионын пытымыжым ужеш!»


12 Но нуно Господьын шонымыжым огыт пале,

 Тудын мом шонен пыштымыжым огыт умыло,

 вет Тудо нуным идымыш кылтам погымо семын поген.


13 «Кынел да шияш тӱҥал, Сион ӱдыр!

 Мый тыйын тӱкетым кӱртньым, йолгӱчетым тойым ыштем,

 да тый шуко калыкым тошкен шалатет».

 Нунын руалтен налме погыштым Господьлан,

 поянлыкыштым пӱтынь мландын Озажлан

 надыр шотеш пӧлеклен, тӱрыснек пытарет.




ПРОРОК МИХЕЙЫН КНИГАЖЕ

5 Глава

1 Израильлан сӧрымӧ Вуйлатыше Вифлеем гыч лиеш. 5 Израиль калык тӱзлана. Шояк юмылан кумалмылан мучаш толеш.




1 А кызыт, сарлан ямдылалтше ола,

 сарзывиетым пого!

 Мемнам йырым-йыр авыреныт,

 Израильын судьяжым шӱргыж гыч

    тоя дене кыраш тӱҥалыт.


2 «А тый, Вифлеем-Ефрафа,

 Иуда мландысе ола-влак коклаште кеч изи улат,

 Мыйын шонымем шукташ манын,

 тый дечет Тудо лектеш,

 Кӧ Израильын Вуйлатышыже лиеш.

 Тудын тӱҥалтышыже – акрет жап гычак,

 ожнысо кечыла гычак».


3 Сандене Господь,

 азам ыштышаш ӱдырамашын ыштымешкыже,

 Израиль эрге-влакым икмыняр жаплан коден кая.

 Тунам нунын деке моло иза-шольышт пӧртылыт.


4 Тудо кынел шогалеш да Господьын куатше дене,

 шке Господь Юмыжын кӱдыратле лӱмжӧ дене кӱташ тӱҥалеш.

 Илаш тӱҥалыт нуно лӱдыкшӧ деч посна,

 вет Тудын лӱмжӧ мланде тӱр марте шарла.


5 Тудо чылаштлан тыныслыкым конда.

 Кунам мландышкына Ассирий толеш

 да карман-влакнам шалаташ тӱҥалеш,

 ме тудын ваштареш шым сарзывуйым,

    кандаш оным шогалтена.


6 Нуно Ассирийым керде дене кӱташ,

 Нимрод мландын капкаж воктене шогаш тӱҥалыт.

 Кунам элышкына Ассирий толеш

 да мландынам тошкаш тӱҥалеш,

 тудын деч мемнам ты Вуйлатыше утара.


7 Иаковын утлен кодшыжо-влак

 шуко калык коклаште Господьын лупсыж гай,

    шудо ӱмбак йогышо кугу йӱр гай лийыт.

 Нуно айдемын кучемвийже деч эрыкан улыт,

 айдемын эргыж-влаклан огыт инане.


8 Иаковын утаралт кодшыжо-влак

    шуко калык ден тукым коклаште

 лийыт чодырасе янлык коклаште улшо лев гай,

 шорык кӱтӱ кокласе самырык лев гай:

 кунам тудо нунын дек толын лектеш,

 тошкен пытара, кӱрыштеш –

 нигӧ тудын деч ок утаре.


9 Кидетым тушман-влак ваштареш нӧлталат,

 лийыт нуно чыланат пытарыме!


10 «Тудо кечын, – ойла Господь, –

 чыла имнетым пытарем, сарлык орват-влакым шалатем,


11 мландыштет ола-влакым пытарем,

 чыла карманетым сӱмырем.


12 Юзо пашатлан Мый мучашым пыштем,

 мужедше-влакет тетла огыт лий.


13 Полган юмет ден онакӱэт-влакым пытарем,

 мом шке кидет дене ыштенат –

 нунылан тый тетла кумалаш от тӱҥал.


14 Ашера меҥгет-влакым Мый луктын кудалтем,

 ола-шамычетым пӱтынек шалатем.


15 Мутем колыштдымо калык-влаклан

    кугу шыдем дене ӱчым шуктем».




ПРОРОК МИХЕЙЫН КНИГАЖЕ

6 Глава

1 Господь Израильым титакла. 6 Теве мом Господь айдеме деч йодеш. 9 Израильын титакше да тудым мут кучыктымаш.




1 Колыштса, мом Господь ойла:

 «Кынел, курык-влак ончылно судитлалт,

 тек кӱкшака-влак йӱкетым колыт!


2 Колыштса, курык-влак, Господьын титаклымыжым,

 тыят, мландын пеҥгыде негызше!

 Господь шке калыкше дене судитлалтеш,

 Тудо Израиль ваштареш шогаш тӱҥалеш.


3 Калыкем, мом Мый тылат ыштенам?

 Мо дене илышет нелемденам? Вашеште Мылам.


4 Мый тыйым Египет гыч луктынам,

 кул лийме вер гыч сулен налынам,

 тыйын ончычет Моисейым, Аароным да Мариамым колтенам.


5 Мыйын калыкем, шарналте –

 мом Моав кугыжа Валак шонен пыштен

 да могай вашмутым тудлан Веор эрге Валаам пуэн,

 Ситтим гыч Галгалыш кайыме годым мо лийын.

 Тунам ужат, мыняр чынле пашам тылат Господь ыштен».




6 Мо дене мылам Господь ончыко шогалаш,

 кавасе Юмо ончылно вуем саваш?

 Шогалаш мо Тудын ончыко

 йӱлалтен пуымо надыр дене, икияш презе-влак дене?


7 Лиеш мо тӱжемле тага дене

 але шотлен пытарыдыме олив ӱй йогын дене

 Господьлан келшаш?

 Пуэм мо надырлан Тудлан осал пашам верч кугэргем,

 сулыкем верч – шке шочшем?


8 О айдеме, Господь тылат каласен –

 мо сай, да мом Тудо тый дечет йодеш:

 чыным ышташ, порылыкым йӧраташ

 да Юмет ончылно ӱҥышын кошташ.


9 Господьын йӱкшӧ олалан кычкыра,

 мунлылык Тудын лӱмжӧ деч лӱдаш ӱжеш:

 «Кучемвий тоям да тудым пеҥгыдемден шогалтыше Господьым колыштса!


10 Осал паша дене ыштен налме поянлык

 да иземден ончыктышо йырнык висыме ате

 осалым ыштен илыме пӧртыштӧ огытыл мо?


11 Чыташ тӱҥалам мо шояк висам

 але ондалыше кир-влакым?


12 Поян еҥ-шамыч тиде олаште темден илат,

 тушто илыше-влак ондалкалат,

 умша ден йылмыштышт – шояк.


13 Садлан Мый ӱмбакет черым колтем,

 сулыкетлан тыйым пустаҥдем.


14 Тый кочкаш тӱҥалат, но от тем – пагарет яра лиеш.

 Погаш тӱҥалат, но арален от керт.

 А мом арален кодет – Мый кердылан пуэм.


15 Ӱдаш тӱҥалат, но от тӱред;

 оливым темдаш тӱҥалат, но ӱй дене шкендым от шӱрӧ;

 виноградым темдаш тӱҥалат, но йошкар аракам от йӱ.


16 Тый Амврийын йӱлажым

    да Ахав тукымын чыла пашажым шуктен шогет,

 нунын каҥашышт почеш ыштет.

 Садлан Мый тыйым пустаҥдем,

 еҥет-влакым намыс дене леведам.

 Те, Мыйын калыкем, мыскылтыш лийыда».




ПРОРОК МИХЕЙЫН КНИГАЖЕ

7 Глава

1 Израиль калыкын осал пашаже-влак. 8 Господь шке еҥже-шамычым утара. 14 Шке калыкше деке Тудо угыч поро лиеш.




1 Ойго мыланем! Мый тудо еҥ гай улам,

 кӧ кеҥежымсе саскам погаш лектын,

 но тиде жап эртен, виноград аҥа яра кодын –

 кочшашлык ик орлаҥгат уке,

 кочкаш шонымо икымше смоква ок кой.


2 Тыгакак элыштына поро еҥ-влакым от му,

 калык коклаште чын ыштыше уке.

 Вӱрым йоктараш ваҥен шинчат,

 икте-весыштлан оптышым шындат.


3 Осалым ышташ нунын кидышт мастар:

 вуйлатыше пӧлекым йодеш,

 судья взяткылан судитла,

 а виян-влак шке кумылышт почеш ыштыктат –

 тыге нуно чыным вес семын савырат.


4 Нунын кокла гыч эн сайже – иман вондер дене иктак,

 эн чын ыштышыже – шуркалыше воштыран пече деч ударак.

 Толеш тудо кече, мут кучыктымо кече,

 кудын нерген пророк уверзет-влак ойленыт,

 тунам калык аптыранымашыш пура.


5 Лишыл еҥетлан ит ӱшане,

 йолташетлан ит инане.

 Ӧндалтышыштет кийыше дене кутырымет годым

    умшат гыч лекше шомакым эскере.


6 Эрге ачажым шӱктара,

 ӱдыр аваже ваштареш шогалеш,

 шешке – авалийшыже ваштареш,

 айдемылан мӧҥгысыжӧ-влак тушманыш савырнат.


7 А мый ончалтышем Господь дек савырем,

 мыйым утарыше Юмемлан инанем:

 Тудо мыйым колеш.


8 Тушманем, ойгемлан ит куане!

 Кеч мый камвозынам, но угыч кынелам,

 кеч пычкемыште улам, но Господь мылам волгыдо лиеш.


9 Господь ончылно сулыкыш пуренам,

 садлан мылам чын судым ыштымешкыже

 да мыйым арален налмешкыже,

 Тудын шыдыжым чытышаш улам.

 Господь мыйым волгыдыш луктеш,

 да мый Тудын чынлыкшым ужам.


10 «Кушто Господь, тыйын Юмет?» манын ойлышо тушман,

 тидым ужын, намысыш пура.

 Шке шинчам дене ужам мый,

 кузе тудым уремысе лавыра семын тошкаш тӱҥалыт.


11 Толеш тудо кече,

 кунам ола пырдыжетым угыч чоҥат,

 мландетым кумдаҥдат.


12 Тудо кечын тый декет чыла вер гыч толыт:

 Ассирий ден Египетысе олала гыч,

 Египет деч Евфрат эҥер марте шуйнышо кундемла гыч,

 теҥыз деч теҥыз, курык деч курык марте

    шуйналтше мландыла гыч.


13 А коден кайыме мланде пуста лиеш –

 тушто илыше-влаклан кӧра,

 нунын осал пашаштлан кӧра.


14 Пондет дене кӱтӧ, Господь, шке калыкетым,

 сай мланде*а покшелнысе чодыраште посна илыше кӱтӱэтым.

 Тек тудо ожнысо семын

    Васан ден Галаадыште кочкын коштеш!


15 «Египет гыч лекме годсо семын

    Мый тылат ӧрыктарыше паша-влакым ончыктем».


16 Калык-влак тидым ужыт

 да вий-куатышт улмо ӱмбач вожылмашыш пурат.

 Кидышт дене нуно умшаштым петырат,

 пылышышт соҥгыра лиеш.


17 Кишке семын, мланде ӱмбалне нушкын коштшо семын

    тӱҥалыт нуно пуракым нулаш.

 Чытырен лектыт шке карманышт гыч,

 Господь Юмына деч лӱдыт.

 Тый дечет, Господь, нуно ӧрткымашыш пурат!


18 Уло мо Тый гает Юмо,

 Кӧ титакым кудалта,

 калыкшын утаралт кодшыжо-влакым

    осал пашаштлан ок наказатле?

 Курымешлан огыл Тудын шыдыже,

 вет Господь серлагаш йӧрата.


19 Тудо мемнам угыч чамана,

 чыла осал пашанам ӱштыл шуа,

 сулыкнам теҥыз пундашыш кудалта.


20 Кугезе кочана-влаклан ожно годым товатлымет семынак

 Тый Иаковлан ӱшанле лият,

 Авраамлан порылыкым ончыктет.



*а 7:14 «Сай мланде» – тидым «Кармил» манынат кусараш лиеш; «кармил» мут ’сад-пакчан мланде’ манмым ончыкта.





ПРОРОК НАУМЫН КНИГАЖЕ

1 Глава

Ниневий олалан Господь ӱчым шукта.

1 Ниневий нерген пророклен ойлымаш. Елкос гыч улшо Наумын кончымашым возымо книгаже.


2 Господь – ушкалыше да ӱчым шуктышо Юмо.

 Господь – ӱчым шуктышо, шыдешкымыж годым лӱдыкшӧ.

 Тудо шке тушманже-влаклан ӱчым шукта,

 нунын ваштареш шыдыжым ок луштаре.


3 Господь – кужун чытыше, вий-куатше кугу,

 Тудо мут кучыктыде нигунам ок кодо.

 Господь ошкылеш тӱтаныште, кугу мардежыште,

 пыл-влак Тудын йол йымачынже пурак семын нӧлталтыт.


4 Кӱштен каласа Господь теҥызлан, да тудыжо кошка,

 эҥер-влаклан – нуно пучат,

 Васан ден Кармил лывыжгат,

 Ливан курыкысо пеледыш-влак шапалгат.


5 Тудын ончылно курык-влак чытырат,

 чоҥгата-шамыч лапемыт,

 Тудын чурийже ончылно мланде лӱҥгалтеш,

 тӱня да тушто чыла илыше чытырат.


6 Кӧ Тудын шыдыже ончылно шоген кертеш?

 Тудын йӱлышӧ шыдыжым кӧ чыта?

 Тул семын Господьын шыдыже йога,

 кӱ курык-влак Тудын ончылно шаланат.


7 Господь поро, туткар кечын Тудо – куржын утлымо вер,

 Тудлан инаныше-влакым Тудо пала да утара.


8 Шарлыше вӱдташлем дене

    Тудо Ниневийым негыз марте шалата,

 да Тудын тушманже-влакым пычкемыш авалта.


9 Мом те Господь ваштареш ышташ шонеда?

 Тудо чыла пытара,

 да туткар угычын огеш лий.


10 Иман вондер семын нуно пӱтыралтыныт,

 йӱшӧ-влак семын руштыныт –

 кукшо олым семын нуно йӱлалтыме лийыт.


11 Тый дечет, Ниневий,

 Господь ваштареш осалым ышташ шонышо,

    осал чоялыкым пӱктен шинчыше лектын.


12 Тыге Господь ойла:

 «Кеч нуно виян да шукын улыт,

 но сӱмырен шумо лийыт да йомыт.

 А тыйым, калыкем, Мый йӧсландаренам,

 но ончыкшым тидым ом ыште.


13 Тылат чиктыме омытам Мый кызыт шалатем,

 шинчыретым кӱрлын кудалтем!»


14 А тыланет, Ассирий, Господь теве мом палемден:

 «Лӱметым нумалше тукымет тетла огеш лий,

 Юмет-влакын пӧртыштышт Мый

    пӱчкын лукмо да велен ыштыме статуй-влакым пытарем,

 тылат шӱгарым ямдылем,

 вет тый нимолан йӧрдымӧ улат».


15 Теве курык ӱмбалне уверзе вашка –

 тудо поро уверым конда,

 тыныс нерген увертара!

 Иуда, пайрем-влакетым эртаре,

 мом сӧрыметым шукто!

 Осал еҥ мландышкет тетла керылт ок пуро,

 вет тудо пӱтынек пытарыме.






ПРОРОК НАУМЫН КНИГАЖЕ

2 Глава

Ниневийын пытымыж нерген пророклен ойлымаш.




1 Тыйын ӱмбакет шалатыше толеш!

 Карман-влакетым ороло,

 корным эскере, ямдылалт, вийым пого!


2 Вет Господь Иаковын кугулыкшым,

 Израильын кугулыкшым угыч нӧлталеш,

 кеч пустаҥдыше-влак нуным шалатеныт,

 виноград укшыштым пытареныт.


3 Патырже-шамычын авыртышышт йошкарге,

 сарзыж-влакын вургемышт ал тӱсан.

 Кредалаш ямдылалтме кечын

 орваж-влак тул семын йолгат,

 умдо-шамыч чодырала лойгат.


4 Урем дене орва-влак чымат,

 ола мучко кудалыт.

 Тул семын нуно волгалтыт,

 волгенчыла йолгат.


5 Тале сарзе-влакым ӱжын погат,

 нунышт вашкымышт дене шӱртньылыт,

 ола пырдыж деке куржыт,

 туштыжо олам сеҥен налаш чоҥежым нӧлтат.


6 Эҥер дек лукшо капка-влак почылтыт,

 да полатым шалатат.


7 Пунчалым лукмо: Ниневий*а чараҥдыме,

 пленыш наҥгайыме лиеш.

 Тудын тарзе ӱдырамашыже-влак

    кӧгӧрчен семын йӧсланен васланат,

 шкеныштым оҥышт гыч кырат.


8 Ниневий эре вӱд дене темше пӱя гай лийын,

 а кызыт еҥ-влак тушеч урыктарыше*б вӱд семын куржыт.

 «Шогалза, шогалза!» – нунылан кычкырат,

 но нигӧат ок савырне.


9 «Налза шийым, шӧртньым руалтыза!

 Нунын поянлыкыштлан уке мучаш,

 шергакан арверыштым ок лий шотлен пытараш».


10 Олам агыме, пустаҥдыме, шалатыме.

 Шӱм кӱлтка, пулвуй чытыра,

 йыжыҥ пыта, чурий шапалга.


11 Кушто кызыт тиде кугу ола?

 Тудо лев-влакын пыжашышт гай,

    янлык-шамычын илыме верышт гай лийын.

 Коштыныт тушто лев, лев иге ден аваже,

 тургыжландарен огыл нуным нигӧ.


12 Игыж-влакым пукшаш лев моло янлыкым кӱрыштын,

 ава левлан пуаш мо кучымыжым пиктен пуштын,

 илыме вержым, шке пыжашыжым,

    кучен кӱрыштмӧ янлык-влак дене темен.


13 «Мый тыйын ӱмбакет толам! –

 ойла Господь Саваоф. –

 Орват-влакым йӱлалтем, савырнат нуно шикшыш,

 самырык лев-влакетым керде пытара.

 Сонарыште иктаж-мом кучыметлан мучашым ыштем,

 уверзе-влакетын йӱкышт тетла ок шокто».



*а 2:7 «Ниневий» – тидым «Ниневийын ӱдырамаш кугыжаже» манынат кусараш лиеш. Тыште, очыни, Ассирийын ӱдырамаш кугыжаже але ӱдырамаш юмо Иштарын статуйжо нерген ойлалтеш.

*б 2:8 Урыктараш – прорвать.




ПРОРОК НАУМЫН КНИГАЖЕ

3 Глава

1 Ойго Ниневийлан! 8 Ниневийым воштылмо муро.




1 Вӱрым йоктарыше олалан ойго!

 Темын тудо ондалчык да поген налме поянлык дене,

 уке тушто агымашлан мучаш.


2 Солам лупшымо да орава колдыртатыме йӱк шокта,

 имне-влак рокмат, орва-влак кылдыртен каят.


3 Тӧрга имнян сарзывий,

 керде йылгыжеш, умдо йолга!

 Шукын пытат, колышо кап-влак ора дене кият –

 ок лий нуным шотлен пытараш,

 кайышыштла нине капыш шӱртнят.


4 Тиде яжар ола шуко курваланен,*а

 тудо мотор сынан, юзыланаш мастар,

 яжарланымыж дене калык-влакым ужален,

 юзыланымыж дене – тукым-шамычым.


5 «Сандене Мый тыйын ӱмбакет толам, –

 ойла Господь Саваоф. –

 Вургем урвалтетым чурий декет нӧлталам

 да калык-шамычлан чара улметым ончыктем,

 кугыжаныш-влаклан намысле веретым почам.


6 Ӱмбакет тӱрлӧ йырныкым кышкен пытарем,

 тыйым мыскылтышым ыштем

 да еҥ шинча ончыко луктын шогалтем.


7 Тыйым ужын, кажныже тый дечет куржеш

 да каласа: ”Ниневийым шалатыме!

 Кӧ тудын верч шорташ тӱҥалеш?”

 Кушто тылат лыпландарыше-влакым муам?»


8 Но-Амон*б деч тый сайрак улат мо?

 Тиде ола эҥер-влак коклаште шога,

 чыла могырым тудым вӱд авырен.

 Теҥыз тудын аралтышыже,

    вӱд тудын пырдыжше лийыныт.


9 Эфиопий ден Египет тудын кугу вийже лийыныт,

 Фут ден Ливий тудлан полшеныт.


10 Но тиде олат пленыш логалын,

 тушто илыше-шамычым вес верыш наҥгаеныт.

 Изи йочаже-влакым уремлаште руэн пуштыныт,

 лӱмлӧ еҥже-шамыч шотышто шеревам кышкеныт,

 тӧраже-влакым шинчырленыт.


11 Тый денетат тыгак лиеш – ушым йомдарымеш руштат,

 тушман деч аралтышым кычал кает.


12 Карманет-влак смоква пушеҥгын кӱшӧ саскаж гай улыт:

 рӱзалташ гын, кочкаш шонышын умшашкыже вигак камвозыт.


13 Ончал, сарзет-влак ӱдырамаш гай улыт:

 тушман ончылно элысе капкат-влак комдык почылтыт,

 тӱкылтыш-шамычым тул пӧжга.


14 Вӱдым шапашле, олам авырен налмылан ямдылалт,

 карман-влакетым чоткыдемде!

 Кай шунан верыш, тушто шуным тошко,

 кермычлан калыпым ямдыле.


15 Шукш ден шурнышырчык семын тӱлаҥат гынат,

 тушто тыйым тул пӧжга, керде руа,

 шукш семын тыйым пытарат.


16 Сатучет-влак кавасе шӱдыр деч шукырак улыт,

 но нунат шулдыраҥше шурнышырчык семын чоҥештен каят.


17 Тӧра ден возкалышет-влак шурнышырчык тӱшка гай улыт:

 йӱштӧ годым нуно кӱ савар шелшыш шылыт,

 кунам кече лектеш – чоҥештен пытат,

 а кушко – ок пале нигӧат.


18 Ассирий кугыжа! Вуйлатышет-влак мален колтеныт,

 тӧрат-влак курымаш омо дене малат.

 Калыкет курыклашке шаланен пытен,

 нигӧлан нуным погаш.


19 Сусыретым паремдаш ок лий,

 эмганыметше ок тӧрлане.

 Чыланат, тый денет мо лиймым палымеке,

 тӱҥалыт совыштым кыраш.

 Мучашдыме осаллыкетым кӧлан гына чыташ логалын огыл?



*а 3:4 Курваланаш – развратничать.

*б 3:8 Тиде олам Фива манынат лӱмдат, тудо акрет годсо Египетыште Мемфис деч вара кокымшо кугу ола лийын.





ПРОРОК АВВАКУМЫН КНИГАЖЕ

1 Глава

1 Пророкын икымше вуйшиймашыже. 5 Юмын икымше вашмутшо. 12 Пророкын кокымшо вуйшиймашыже.

1 Пророк шомак, тудо пророк Аввакумлан кончымаш гоч пуымо лийын.


2 О Господь, Тый дечет полышым эше мыняр йодман,

 Тый мыйым от кол мо?

 Шыгыремдыме нерген эше мыняр кычкырыман,

 Тый от утаре мо?


3 Молан Тый мылам осал пашам ужыктет,

 тиде неле-йӧсылыкым кузе ончен кертат?

 Шинча ончылнем – пызырымаш ден пытарымаш,

 вуйым нӧлтат келшыдымаш ден ужмышудымаш.


4 Тидлан кӧра закон вийжым йомдарен, чын суд уке:

 осал еҥ титакдымым сеҥа,

 чынлык деч посна суд ышталтеш.


5 «Ончалза тӱткын калык-влак ӱмбаке,

 те пеш чот ӧрыда!

 Мый тендан кечылаште ӧрыктарыше пашам ыштем,

 тидын нерген тыланда каласат ыле гын,

 огыда ӱшане ыле.


6 Теве Мый халдей-влакым,

    ажгын да чаманыдыме калыкым, нӧлталам.

 Йот калыкын илемлажым руалташ манын,

 тудо тӱня мучко кая.


7 Тиде калык лӱдыкшӧ да шучко,

 шкаланже шке – закон да кучемвий.


8 Улыт имньыже-влак леопард деч писырак,

 йӱд пире деч чулымрак.

 Имнян сарзывийже уло вийын чыма,

 имнешкыже-влак умбачын кудал толыт.

 Кучышаш янлык ӱмбак куткыж семын чоҥештен толыт,


9 толыт нуно руалтен налаш.

 Эрвел мардеж гай чыма сарзывийже,*а

 ошма пырче наре еҥым пленыш налеш.


10 Кугыжа-влак тудлан улыт воштылчык,

 вуйлатыше-шамыч – мыскылтыш,

 карман-влак ӱмбаке тудо воштылын онча,

 мланде кӱкшака-шамычым нӧлтен, нуным сеҥен налеш.


11 Кугешныше чон шӱлышыжӧ эшеат чот кугешна,*б

 кайымыж годым тудо чыла пустаҥда,

 тудын юмыжо – шке вийже».


12 Но Тый огыл мо ожнысек Господь улат?

 Святой Юмем, ме огына коло!

 Господь, Тый тиде калыкым мут кучыкташ колтенат.

 Кӱ курыкем! Шке судетым ышташ Тый тудым ойыренат.


13 Тыйын яндар, святой шинчат осал пашам ончен ок керт,

 пызырымашым Тый чытен от керт.

 Молан Тый ондален илыше-влак ӱмбаке ончет

 да, кунам осал еҥ шкеж деч чынрак ыштышым пӧжга, шып улат?


14 Тый еҥ-шамычым вуйлатыше деч посна илыше теҥыз кол гайым,

    вӱдысӧ тыгыде чонан-влак гайым ыштенат.


15 Тушман нуным эҥыр дене луктеш,

 вапш дене куча, шӧрӧка дене пога –

 тидлан йывырта да куана.


16 Садлан тудо шке вапшыжлан надырым конда,

 шке шӧрӧкажлан тӱтыра,

 вет нунылан кӧра тудын пайже чапле

    да ӱстелже пеш поян.


17 Ок тол мо мучаш вапшыж гыч ястаркалымылан,

 калык-влакым чаманыде пытарымыжлан?





*а 1:9 Еврей текстыште тыште мом возымым умылаш неле.

*б 1:11 Еврей йылмыште ик мутак «шӱлыш» ден «мардеж» шомакым ончыкта, сандене тидым «Мардеж семын корныштыжо чыла ӱштын кудалта» манынат кусараш лиеш.




ПРОРОК АВВАКУМЫН КНИГАЖЕ

2 Глава

1 Юмын кокымшо вашмутшо. 6 Осал еҥ-влаклан мут кучашышт логалеш.




1 Мый оролаш шогалынам

 да башне ӱмбалне шогымем годым эскеренам:

 мом мылам Господь каласа,

 вуйшиймем шотышто мылам мом эше ойлаш.


2 Господь мылам вашештен:

 «Кончымашым возен нал,

 изоҥаш сайын возен шынде –

 тудым лудаш куштылго лийже.


3 Вет тиде кончымаш – палемдыме пагыт нерген,

 тудо пытартыш жапыште мо лийшаш нерген ойла да ок ондале.

 Кончымаш вашке шукталтдымыла чучеш гынат, вучо –

 тудо, юватылде, чынжымак шукталтеш.


4 Теве тырга айдемын шӱм-чоныштыжо чынлык уке,

 а чын ыштыше еҥ ӱшанымашыж дене*а илаш тӱҥалеш.


5 Кугешныше айдеме – йошкар арака гай ондалчык,

 тудын шӱм-чоныштыжо тыныс уке.

 Вес тӱня гай тудо умшажым кара,

 колымаш семын тудо темын кертдыме.

 Чыла калыкым шкаланже колыштара,

 чыла тукымым кид йымакше налеш.


6 Но нунышт тудын нерген мыскылен ойлат

 да тыге койдарен мурат:

 ”Ойго тудлан, кӧ весын погыж дене поя

 да шуко залогым пога!”

 Кужун мо тиде шуйна?


7 Кенета огыт кынел мо еҥ-влак арымеш налметым тӱлыкташ?

 Толын огыт шогал мо тыйым лӱдыкташ?

 Нуно тый дечет чыла шупшын налыт.


8 Тый шуко калыкым агенат,

 сандене тыйымат моло калык ага –

 тый вӱрым йоктаренат,

 мландым, олалам пустаҥденат,

 тушто илыше-влакым пытаренат.


9 Ойго тудлан, кӧ шке пӧртшылан погым

    чын огыл паша дене ыштен налеш,

 азап деч утлаш манын,

 шке пыжашыжым кӱшан вераҥда!


10 Пӧртыштет илыше-влакым намысыш пуртенат,

 калык-влакым пытарымет дене илышетлан лӱдыкшым конденат.


11 Пырдыж кӱ-влак кычкыраш тӱҥалыт,

 пу кашта-влак нунылан вашештат:


12 ”Ойго тудлан, кӧ вӱрым йоктарен олам чоҥа,

 негызшылан закондымылыкым пышта!”


13 Господь Саваоф деч огыл мо тиде:

 калык-влакын пашашт туллан кочкыш лийыт,

 тукым-шамыч шкештым арам улныктарат?


14 Кузе вӱд теҥызым тема,

 туге Господьын чапшым палымаш мландым тема.


15 Ойго тудлан, кӧ лишылъеҥже-влаклан шке коркаж гыч

    ужмышудымаш дене йӧрымӧ йошкар аракам йӱкта,

 чара капыштым ужаш манын,

    нуным руштмешкышт йӱкта!


16 Тый чап дене огыл, а вожылмаш дене темат!

 Ынде шкежат йӱ да намысле веретым ончыкто!

 Господьын пурла кидыштыже улшо чаше

    тыйымат эртен огеш кай,

 да чапетым намыс вашталта.


17 Ливан курыклаште ыштыме осал пашат шке ӱмбакетак толеш:

 янлыкым чаманыде пуштедыметлан,

 айдеме вӱрым йоктарыметлан,

 мландым, олалам пустаҥдыметлан,

 тушто илыше-влакым пытарыметлан

 тый лӱдын чытыраш тӱҥалат.


18 Могай пайда кидмастарын ыштыме шояк юмыж деч,

 велен ыштыме тиде статуй деч,

 кудо лач шояклан туныкта?

 Мастар инана шке ыштыме юмыжлан,

 а тудыжо – лач йылмыдыме полган.


19 Ойго тудлан, кӧ пулан ойла: ”Кынел!”

 да кутырен кертдыме кӱлан: ”Помыжалт!”

 Туныкта мо тудо иктаж-молан?

 Тудо шӧртньӧ да ший дене комыжлымо,

 кӧргыштыжӧ шӱлыш уке».


20 А Господь – шке святой храмыштыже:

 тек уло мланде Тудын ончылныжо шыплана!



*а 2:4 «Ӱшанымашыж дене» – тидым тыгеат кусараш лиеш: «ӱшанле улмыж дене».




ПРОРОК АВВАКУМЫН КНИГАЖЕ

3 Глава

Аввакумын кумалмыже.

1 Пророк Аввакумын кумалме мутшо. Муро семын мурашлан.


2 Господь, мый Тыйын пашат нерген колынам,

 мом ыштыметым пален налынам да лӱдынам.*а

 Господь, мемнан илыме кечылаште шке пашатым угыч ончыкто,

 мемнан жапыште тыгайымак ыште,

 шыдешкет гынат, мемнан деке поро лий.


3 Феман гыч Юмо лишемеш,

 Фаран курык деч Святой толеш.

 Тудын кӱдыратлыкше кавам леведын,

 Тудым моктымаш дене мланде темын.


4 Тудын йолгалтмыже – пуйто кече волгыдо,

 кидше гыч тулйол-влак лектыт,

 тушто – Тудын вий-куатше.


5 Чурийже ончыч шучко чер кая,

 йолтаганже почеш – когартыше шокшымужо.


6 Кунам Тудо шогалеш, мланде чытырналтеш,

 ончалеш – калык-шамыч лӱдын пырткат.

 Курымашле курык-влак шелалтыт,

 акрет кӱкшака-шамыч лапемыт.

 Но Тудын коштмо корныжо-влак курымашле улыт!


7 Ужам мый: эфиоп омаш-влак туткарыш логалыныт,

 Мадиам мландысе илем-влак чытырат.


8 Эҥер-шамычлан мо, Господь,

    йогын-влаклан мо ылыжын Тыйын шыдет?

 Але теҥызлан ылыжын кугу шыдет?

 Сандене мо Тый шке имнет-влак,

    сеҥымашым кондышо орват-влак ӱмбак шинчынат?


9 Израиль тукым-шамычлан пуымо товатмутет почеш

 Тый шке пикшйоҥежетым чымалтаренат.

 Мландым Тый эҥер-влак дене шелынат.


10 Тыйым ужын, курык-шамыч чытырнат,

 кугу вӱд йога, вӱд келгыт гӱжла,

 толкынжым кӱшкӧ нӧлталеш.


11 Кунам пикшет-влак чолгыжыт

    да волгенчетын умдыжо-влак йылгыжыт,

 кече ден тылзе шке верыштышт чарнен шогалыт.


12 Шыдет дене Тый мланде мучко эртет,

 кугун сырымет дене калык-влакым тошкет.


13 Лектат Тый шке калыкетым утараш,

 шӱрен палемдыметым саклен кодаш.

 Осал калыкын вуйлатышыжым Тый кырен шалатет,

 тудым чараҥден, пӱтынек пытарет.


14 Кунам тудын сарзывуйжо-влак,

 пуйто шолып верыште йорло еҥым нелаш шонымылан куанен,

 мыйым тӱтан мардеж гай кырен шалаташ лупшалтыт,

 Тый тудын умдыж дене нунын вуйыштым шӱтет.


15 Теҥыз гоч Тый шке имнет-влак ӱмбалне

    кугу вӱдлам шоҥештарен кудалат.


16 Мый тидым кольым, да шӱмем пырткаш тӱҥале,

 гӱжлымӧ йӱкым колын, тӱрвем чытырналте.

 Луэм-влак коршташ тӱҥальыч,

 йолем йымалне мландым мый ом шиж.

 Но, шӱм-чон ласкалыкым йомдарыде,

 вучаш тӱҥалам тудо кечым,

 кунам тушманем-влак ӱмбак туткар толеш.


17 Кеч смоква пушеҥге ок пелед,

 виноград вондерыште саска огеш лий,

 олив саска ок шоч, пасу лектышым ок пу,

 кеч шорыквечыште шорык-влак

    да вӱташте ушкал-влак огыт код,


18 тунамат мый Господьлан йывырташ,

 утарыше Юмемлан куанаш тӱҥалам.


19 Господь Юмо – мыйын вием:

 йолемым пӱчын гайым ышта

 да мыйым кӱкшака верыш кӱзыкта!



 Хор вуйлатышылан. Кылан семӱзгар дене.





*а 3:2 Грек ден славян йылмылашке кусарымаште тидын деч вара тыгай ешартыш уло: ”кок илыше коклаште Тый пален налме лият”.





ПРОРОК СОФОНИЙЫН КНИГАЖЕ

1 Глава

Господьын судым ыштыме кечыже.

1 Теве Господьын шомакше – тудо Иуда кугыжа Иосийын, Амон эргын, вуйлатыме кечылаштыже Софонийлан, Хусий эргылан, лийын. Хусийже Годолийын эргыже, тудыжо Амарийын эргыже, а Амарий Езекийын эргыже улмаш.


2 «Мландымбач Мый чыла ӱштыл шуэм, – ойла Господь, –


3 айдеме ден вольык-янлыкым,

    кавасе кайык ден теҥыз колым пытарем,

 осал еҥ-влак дене пырля алгаштарымашым пытарем,

 мландымбач еҥ-шамычым ӱштыл шуэм, – ойла Господь. –


4 Иуда да Иерусалимыште илыше-влак ӱмбаке

    Мый шке кидем нӧлталам:

 тиде верыште Вааллан кумалме деч мо кодшым,

 тудлан служитлыше онаеҥ ден иерей-влакын лӱмыштым ӱштыл шуэм.


5 Нуно кавасе шӱдыр-влаклан леведыш ӱмбалне кумалыныт,

 Господьланат, Милхомланат*а вуйым савеныт

    да нунын лӱмышт дене товатленыт.


6 Господь деч нуно кораҥыныт,

 Тудым кычалын огытыл,

 Тудын деч каҥашым йодын огытыл.


7 Господь Юмо ончылно шып лий!

 Вет Господьын кечыже лишне:

 шке калыкше гыч надырлан шӱшкылшаш-влакым Тудо палемден,

 Иудам пытараш ӱжшаш еҥ-шамычым ойырен.


8 Господьын надырым кондымо кечынже тыге лиеш:

 он-влакым, кугыжан эрге-шамычым,

 йот калык семын чийыше чыла еҥым

    Мый мут кучаш шогалтем –


9 чылаштым, кӧмыт омса лондемым тошкалаш лӱдыт,

 кӧмыт шке озашт-влакын*б пӧртыштым

    шыгыремдымаш да ондалымаш дене темат.


10 Тудо кечын, – ойла Господь, –

 Кол капка деч варгыжмаш,

 олан у ужашыж гыч шортмаш солна,

 кӱкшака-влак ӱмбач кугу пытарымаш шокта.


11 Мӱгырен шортса, олан ӱлыл ужашыштыже илыше-влак,

 вет сатучо-шамычлан мучаш толеш,

 шийлан ужалыше-налше-влак пытарыме лийыт.


12 Тудо жапыште тыге лиеш:

 Мый Иерусалимым лампе дене ончен лектам

 да кучаж ӱмбалнысе йошкар арака гай улшо-влаклан,*в

 ”Господь сайымат, осалымат ок ыште”

    манын шонышо-влаклан, ӱчым шуктем.


13 Нунын поянлыкышт поген налме,

    а пӧртышт пустаҥдыме лийыт.

 Шкаланышт нуно пӧртым чоҥат,

 но тушто илаш огыт тӱҥал,

 виноград аҥа-влакым шындат,

 но йошкар аракам огыт йӱ».


14 Господьын кугу кечыже лишне!

 Лишне тудо, вашке толын шуэш!

 Теве тудо, Господьын кечыжын йӱкшӧ,

 тунам виян сарзат йӧсын кычкыраш тӱҥалеш!


15 Тудо кече – шыде кече,

 ойго да орлык кече,

 пытарымаш да шалатымаш кече,

 рӱмбык да пычкемыш кече,

 шем пылан, тӱп пычкемыш кече,


16 пучым пуалтыме кече,

 чоткыдемдыме ола ден кӱкшӧ башне ваштареш

    кычкырен кредалме кече.


17 Мый еҥ-влак ӱмбаке туткарым колтем,

 да нуно сокыр семын перныл кошташ тӱҥалыт,

 вет Господь ончылно нуно сулыкыш пуреныт.

 Нунын вӱрыштым пурак семын чыла вере йоктарат,

 капыштым терыс семын кышкат.


18 Господьын шыдыже кечын нуным

    ший ден шӧртньышт огыт керт утарен.

 Тудын кугу шыдыжын тулжо пӱтынь мландым йӱлалта,

 мландымбалне илыше-влаклан мучашым Тудо кенета колта.





*а 1:5 Милхом – аммон-влакын тӱҥ юмышт, тиде лӱм еврей йылмысе ’кугыжа’ шомак дене ик семынрак йоҥга.

*б 1:9 «Озашт-влакын»: тидым «юмышт-влакын» манынат умылаш лиеш. Тыште кучылтмо еврей шомак юмо, еҥ ден кугыжа-влакымат ончыктен кертын.

*в 1:12 Тыште сулыкан илыш дене илаш тунемше еҥ-влак нерген ойлалтеш.




ПРОРОК СОФОНИЙЫН КНИГАЖЕ

2 Глава

1 Господь деке савырныза! 4 Йыр улшо калык-влаклан Господь судым ышта.




1 Погыно, чумырго, намысдыме калык,


2 кунам палемдыме кече,

 арва семын чоҥештен толшо кече эше шуын огыл,

 кунам Господьын йӱлышӧ шыдыже эше толын огыл,

 Господьын шыде кечыже ӱмбакыда эше возын огыл!


3 А те, мландымбалысе ӱҥышӧ еҥ-влак,

 Господьын чынлыкшым шуктен шогышо-шамыч,

 Господьым кычалза!

 Чын ыштымашым кычалза,

 ӱҥышӧ лияш тыршыза,

 тунам Господьын шыде кечынже ала утаралт кодыда.


4 Вет Газа ола лиеш кудалтен кодымо,

 Аскалон – пустаҥдыме,

 Азотышто илыше-влакым кечывал кечын поктен колтат,

 Екроным вожге луктын кудалтат.


5 Ойго теҥыз серыште илыше крит калыклан!

 Ханаан, филистим-влакын мландыже,

 Господьын шомакше тыйын ваштареш:

 «Мый тыйым пытарем,

 нигӧ огеш код утаралтын!»


6 Теҥыз воктенысе кундемда такыр пасуш савырна,

 тудо кӱтымӧ вер, шорыквече лиеш.


7 Тиде кундем Иуда тукымын утаралт кодшыжо-влаклан логалеш –

 тушто нуно кӱтӱштым кӱташ тӱҥалыт,

 Аскалонысо пӧртлаште кастене малаш возыт,

 вет Господь Юмышт нунын дек мелын савырна,

 нуным плен гыч пӧртылта.


8 «Колынам Мый Моавын игылтмыжым

 да Аммон эрге-влакын койдарымыштым,

 кузе нуно Мыйын калыкем мыскыленыт,

 тудын мландыштыже шкештым озалан ужыныт.


9 Сандене Мый Шкем дене товатлем, –

 ойла Господь Саваоф, Израильын Юмыжо, –

 Моав дене Содом семын,

    Аммон калык дене Гоморра семын лиеш:

 мландыштышт почкалтыш кушкын шогалеш,

 нуно шинчалан вынемыш, курымешлан пуста ир мландыш савырнат.

 Мыйын калыкем гыч илен кодшо-влак нуным агат,

 Мыйын еҥем кокла гыч утаралт кодшо-шамыч

    нунын мландыштын озашт лийыт».


10 Теве мо нуным вуча шкеныштым кӱшкӧ шындымылан,

 вет нуно Господь Саваофын калыкше ӱмбак кӱшыч онченыт,

 тудым нимоэш ужыныт.


11 Господь нунылан лӱдыкшӧ лиеш,

 вет Тудо мландымбалысе чыла юмым укеш луктеш.

 Тунам эсогыл тора отролаште илыше чыла калык

    Тудлан шке мландыж гыч вуйжым сава.


12 «Теат, эфиоп-влак, Мыйын кердем деч пытеда».


13 Шуялта Тудо кидшым йӱдвелке да Ассирийым пытара,

 шалата Ниневийым, ир мланде гай кошкышым ышта.


14 Тушто вольык ден тӱрлӧ янлык возыт канаш,

 тумна ден шоҥшо-влак колонно коклаште тӱҥалыт малаш,

 окна гыч нунын йӱкышт тӱҥалеш шокташ.

 Омса лондемыштышт – пытарымаш,

 кедр пырня-влак кодыт чара.


15 Тиде мо саде куанле ола, азапым палыде илыше?

 Шкаланже тудо ойлен: «Уке мый гаем весе»,

 а кызыт тудын деч лач кӱ ора кодын,

 янлык илыме верыш савырнен.

 Кажныже, кӧ эртен кая воктечше,

 ӧрын шӱшкалта, кидше дене лупшалеш.




ПРОРОК СОФОНИЙЫН КНИГАЖЕ

3 Глава

1 Ойго тылат, Иерусалим! 9 Израильын утаралт кодшыжо-влак угыч тӱзланат. 14 Куан муро.




1 Ойго амыргыше да шакшылалтше, пызырен илыше олалан!


2 Нимогай ойым тудо ок колышт,

 шылталымым шотыш ок нал,

 Господьлан ок инане,

 шке Юмыж деке ок тол.


3 Вуйлатышыже-влак ырлыше лев улыт,

 судьяже-влак – йӱд пире тӱча,

 эр марте лу падырашымат огыт кодо.


4 Пророкшо-влак – шотдымо еҥ-шамыч,

 нуно ӱшанле огытыл,

 а иерейже-влак чыла святойым шакшылат,

 законым лавыраш тошкат.


5 Но тиде олаште Господь – чын ыштыше,

 Тудо чындымылыкым ок ыште.

 Кажне кечын шке чын судшым волгыдо семын колта,

 эр гычак тӱҥалын, судитлен шога.

 Но осалым ыштыше еҥ намысым ок пале.


6 «Пытаренам Мый калык-влакым,

 нунын чоткыдо карманышт шалатыме.

 Уремлаштым Мый яраш коденам,

 нунын дене ок кошт нигӧ.

 Олашт лийын пуста,

 кодын огыл тушто илыше, нигӧ уке.


7 Мый шоненам: тый Мый дечем лӱдат,

 шылталымем ушышкет пыштет.

 Тунам пӧртет-влак пытарыме огыт лий ыле,

 Мый тыйым мут кучаш ом шогалте ыле.

 Но тый осал пашатым эшеат тыршен ыштенат.


8 Сандене Мыйым вучыза, – ойла Господь, –

 тудо кече марте, кунам Мый титаклыше семын кынелам,

 вет Мый калык-влакым погаш,

 кугыжаныш-влакым ӱжын чумыраш

 да нунын ӱмбаке кугу шыдем, шке сырымем опталаш

    шонен пыштенам.

 Мыйын шыдемын тулжо уло мландым йӱлалта!


9 Мый калык-влакын умшаштым арум ыштем,

 тунам нуно Господьын лӱмжым ӱжын кумалаш

 да Тудлан ик ой дене служитлаш тӱҥалыт.


10 Эфиопийысе эҥер-влак вес вечын

 Мыйым шотлен илыше-шамыч,

 шалатен колтымо калыкем,

 кондат Мылам пӧлекым.


11 Мо дене ондак ончылнем сулыкыш пуренат,

 тидын дене тудо кечын намысыш от пуро,

 вет тунам Мый тыйын кокла гыч

    кугешныше ден тырга-влакым кораҥдем,

 да Мыйын святой курыкыштем тетла тый от кугешне.


12 Мый тыйын коклаштет йорло да ӱҥышӧ калыкым кодем,

 нуно Господьын лӱмжылан инанаш тӱҥалыт.


13 Израильын утаралт кодшыжо-влак

 осалым ышташ, шоякым ойлаш огыт тӱҥал,

 нунын умшаштышт ондалчык ок лий.

 Нуно шорык семын кочкын кошташ

 да ласкан канаш тӱҥалыт,

 ок лӱдыктӧ нуным нигӧ».


14 Йывырте, Сион ӱдыр,

 куанен кычкыре, Израиль!

 Уло чонет дене веселитле, Иерусалим ӱдыр!


15 Господь тылат лукмо суд пунчалжым вашталтен,

 тушманетым поктен колтен.

 Господь, Израильын кугыжаже, пеленет:

 тетла ок кӱл тылат туткар дечын лӱдаш.


16 Тудо кечын Иерусалимлан каласат:

 «Ит лӱд, Сион, кидет ынже лушко!»


17 Господь Юмет – тыйын коклаште,

 Тудо куатан да конда сеҥымашым.

 Тудо тыланет чот куана,

 шке йӧратымашыж дене тыйым уэмда,

 тыйын шотышто куанен йывырта.


18 «Пайрем укелан кӧра ойгырышо-влакым Мый погем.

 Нуно тый дечет умбалне улыт,

 нуным намыс темдалын.*а


19 Шыгыремдыше-влакетым тунам Мый мут кучаш шогалтем,

 окшаклыше-шамычым утарем,

 шалатен колтымо-влакым погем.

 Чыла вере нуно чапыште да пагалымаште лийыт,

 эсогыл ондак намыслалт илыме мландыштат.


20 Тунам Мый тендам погем да кондем,

 мландымбалысе чыла калык коклаште

    тыланда чап ден пагалымашым пуэм.

 Кунам Мый тендам плен гыч пӧртылтем,

 тидым те шке шинчада дене ужыда», – ойла Господь.



*а 3:18 Еврей текстыште тыште мом возымым умылаш неле.





ПРОРОК АГГЕЙЫН КНИГАЖЕ

1 Глава

1 Господь храмым олмыкташ кӱшта. 12 Храмым олмыкташ тӱҥалмаш.

1 Дарий кугыжан кокымшо ий вуйлатымыж годым кудымшо тылзын икымше кечынже пророк Аггей гоч Господьын шомакше Иудан кундемтӧраже Зоровавельлан, Салафиил эргылан, да кугу иерей Иисуслан, Иоседек эргылан, лийын:
2 «Господь Саваоф тыге ойла: тиде калык кутыра: ”Господьын пӧртшым олмыкташ жап эше шуын огыл”».



3 Вара Аггей пророк гоч Господьын тыгай шомакше лийын:


4 «А тыланда чапле пӧртлаште илаш жап шуын мо,

 кунам Мыйын пӧртем шаланыше шинча?


5 Сандене Господь Саваоф тыге ойла:

 шоналтыза шке илыш корныда нерген.


6 Те шуко ӱдеда, но шагал погеда;

 кочкыда, но ода тем;

 йӱыда, но йӱын огыда тем;

 чиеда, но ода ыре;

 ыштен налме пашадарда – рожын оксагалталан.


7 Тыге Господь Саваоф ойла:

 шоналтыза шке илыш корныда нерген.


8 Курыкыш кӱзыза, чодырам руэн кондыза да храмым чоҥыза,

 тудо Мылам келшаш тӱҥалеш,

 тудо Мыйын чапемлан лиеш, – ойла Господь. –


9 Те шуко вучеда, но лектеш шагал,

 мом мӧҥгышкыда кондеда – Мый пуалтен колтем.

 Молан? – ойла Господь Саваоф. –

 Мыйын пӧртемлан кӧра, кудыжо шаланыше шинча.

 Вет те кажныже лач шке пӧртда нерген азапланеда.


10 Сандене кава тыланда лупсым ок колто,

 мландат шке лектышыжым ок пу.


11 Мланде ден курыкла ӱмбаке,

 шурно, виноград, олив ӱй – мландын чыла саскаже – ӱмбаке,

 айдеме, вольык да чыла кид паша ӱмбаке

    Мый кукшо пагытым ӱжынам».



12 Зоровавель, Салафиил эрге, кугу иерей Иисус, Иоседек эрге, да калыкын утаралт кодшо еҥже-влак шке Господь Юмыштын шомакшым да Аггей пророкын ойлымыжым колыштыныт. Вет тудым Господь Юмышт колтен, да калык Господь деч лӱдын.



13 Тунам пророк Аггей, Господьын уверзыже, калыклан Тудын шомакшым увертарен: «Мый тендан дене улам, – ойла Господь».
14 Господь Зоровавельын, Салафиил эргын, Иудан кундемтӧражын, тыгак кугу иерей Иисусын, Иоседек эргын, да утаралт кодшо калыкын шӱм-чоныштым тарватен. Нуно толыныт да шке Господь Саваоф Юмыштын пӧртыштыжӧ олмыктымо пашам тӱҥалыныт.
15 Тиде Дарий кугыжан кокымшо ий вуйлатымыж годым кудымшо тылзын коло нылымше кечынже лийын.*а





*а 1:15 Кызытсе шотлымаш почеш тиде Хр. шоч. д.о. 520-шо ийын сентябрь тылзын 21-ше кечынже лийын.




ПРОРОК АГГЕЙЫН КНИГАЖЕ

2 Глава

1 У храмын чап ден сӧраллыкше. 10 Храмым олмыктышо-влак ару лийшаш улыт. 15 Храмым чоҥышо Иуда калыкым Господь суапландараш сӧра. 20 Зоровавель – Господьын ойырен налме еҥже.

1 Шымше тылзын коло икымше кечынже пророк Аггей гоч Господьын шомакше лийын:
2 «Зоровавельлан, Салафиил эргылан, Иудан кундемтӧражлан, тыгак Иисуслан, Иоседек эргылан, кугу иерейлан, да утаралт кодшо еҥ-влаклан каласе:
3 ”Тендан коклаште тиде пӧртын ончычсо чапшым ужшо иктаж еҥ кодын мо? Те кызыт тудым могайым ужыда? Тудо тыланда уке дене иктак ок кой мо?
4 Но кызыт чолга лий, Зоровавель, – ойла Господь, – чолга лий, Иисус, Иоседек эрге, кугу иерей! Тиде элын уло калыкше, чолга лийза, – ойла Господь, – да тиде пашам кыртмен ыштыза, вет Мый пеленда улам, – ойла Господь Саваоф. –
5 Египет гыч лекмыда годым Мый тыланда сӧренам: Мыйын Шӱлышем тендан дене пырля. Ида лӱд!”


6 Господь Саваоф тыге ойла:

 Мый кава ден мландым, теҥыз ден кукшо верым

    эше ик гана чытырыктем –

 тиде вашке лиеш.


7 Мый чыла калыкым чытырыктен налам,

 да нунын поянлыкышт тышке йоген толеш,

 тиде пӧртым Мый сӧрал арвер дене темем, –

 ойла Господь Саваоф. –


8 Чыла ший Мыйын да чыла шӧртньӧ Мыйын, –

 ойла Господь Саваоф. –


9 Тиде уэмдыме храмын чапше ончычсын деч кугурак лиеш, –

 ойла Господь Саваоф. –

 Тиде верыште Мый тыланда тыныслыкым пуэм, –

 ойла Господь Саваоф».



10 Дарийын кокымшо ий кугыжаланымыж годым индешымше тылзын коло нылымше кечынже Аггей пророк гоч Господьын шомакше лийын:
11 «Господь Саваоф тыге ойла: йод иерей-влак деч, мом тидын шотышто закон ойла:
12 иктаж-кӧ святитлыме шылым урвалтышкыже пыштен нумал наҥгая да урвалтыж дене кинде, шӱр, йошкар арака, олив ӱй але иктаж вес кочкыш деке тӱкна гын, тудыжо святой лиеш мо?» Иерей-влак вашештеныт: «Уке».
13 Аггей йодын: «А тиде кочкыш деке колышо дек тӱкнен амыргыше еҥ тӱкна гын, тиде кочкыш ару огыл лиеш мо?» Иерей-влак вашештеныт: «Туге, ару огыл лиеш».
14 Тунам Аггей каласен: «Мыйын ончылнем тиде калык, тиде тукым тыгаяк улыт, – ойла Господь. – Мом нуно ыштат, мом надырлан кондат – чылажат ару огыл».


15 «Ончыч кузе илымыда нерген шоналтыза,

 кунам Господьын храмыштыже

    кӱ ӱмбаке кӱм эше пыштен огыдал.


16 Кунам те коло мешак лийшаш шурно кышыл деке толында,

 туштыжо лу мешак веле лийын.

 Кунам виноград вӱдым погымо вер деке

    витле ате йошкар аракам кошталаш толында,

 туштыжо коло ате веле лийын.


17 Мый шуко гана тендан паша лектышдам

    шемуржа, когартыше мардеж, шолем дене пытаренам,

 но те садак Мый декем савырнен огыдал, – ойла Господь. –


18 Тачысе кече гыч тӱҥалын, варажым мо лиеш, ончыза –

 индешымше тылзын коло нылымше кечыж гыч,

 тудо кече гыч,

    кунам Господьын храмжын негызшым олмыкташ пижында.

 Сайын шоналтыза тидын нерген:


19 клатлаште кызыт урлыкаш уло мо,

 виноград ден смоква пушеҥге,

    гранат ден олив пушеҥге саскам пуат мо?

 Но таче кече гыч Мый тендам суапландарем».



20 Тиде тылзын коло нылымше кечынже Аггейлан кокымшо гана Господьын шомакше лийын:


21 «Зоровавельлан, Иудан кундемтӧражлан, каласе:

 Мый кава ден мландым чытырыктем,


22 кугыжаныш-влакын престолыштым сӱмырем,

 йот калык кугыжаныш-влакын вийыштым пытарем,

 сарлык орва ден тушто шинчыше-шамычым кумыктен шуэм.

 Имнешке-влак имньышт дене

    икте-весыштын кердышт деч йӧрлын пытат.


23 Тудо кечын, – ойла Господь Саваоф, –

 Мый тыйым, Зоровавель тарземым, Салафиил эргым,

 Шкаланем налам, – ойла Господь, –

 тый Мылам печатян шергаш гай лият,

 вет Мый тыйым ойырен налынам, –

 ойла Господь Саваоф».







ПРОРОК ЗАХАРИЙЫН КНИГАЖЕ

1 Глава

1 Господь дек савырныза! 7 Икымше кончымаш: мирт пушеҥге-влак коклаште шогышо имнешке. 18 Кокымшо кончымаш: ныл тӱкӧ да ныл кидмастар.

1 Дарийын кокымшо ий вуйлатымыж годым кандашымше тылзынже пророк Захарийлан, Варахий эргылан, Иддон уныкажлан, Господьын шомакше лийын:
2 «Кугезе кочада-влаклан Господь чот шыдешкен.
3 Калыклан каласе: Господь Саваоф тыге ойла: Мый декем савырныза, – Господь Саваоф ойла, – тунам Мыят тендан деке савырнем.
4 Кугезе кочада-влак гай ида лий. Ончыч лийше пророк-влак нунылан ойленыт: ”Господь Саваоф тыге ойла: Осал корно ден осал пашадам кодыза”, но нуно Мыйым колыштын огытыл, каласымем шотыш налын огытыл, – ойла Господь.
5 Кушто кызыт кугезе кочада-влак улыт? А пророк-влак? Нуно курымеш илаш тӱҥалыт мо?
6 Но Мыйын шомакем ден пунчалем-влак, кудым пророк тарзем-шамычлан ойленам, кугезе кочада-влак дене шукталтын огытыл мо? Тунам нуно ӧкыненыт да каласеныт: ”Илыш корно ден пашаланна кӧра Господь Саваоф мом ышташ шонен пыштен, тудым шуктен”».



7 Дарийын кокымшо ий кугыжаланымыж годым латикымше тылзын – тиде шеват тылзе лийын – коло нылымше кечынже пророк Захарийлан, Варахий эргылан, Иддон уныкажлан, Господьын шомакше лийын.



8 Йӱдым мый кончымашым ужынам: теве йошкар имне ӱмбалне пӧръеҥ шинча. Тудо лапверыште, мирт пушеҥге-влак коклаште лийын. Шеҥгелныже йошкар, сар да ош имне-шамыч койыныт.
9 Мый йодынам: «Нине кӧмыт улыт, мыйын озам?» Мый денем кутырышо Суксо вашештен: «Кӧмыт нуно улыт, мый тылат ончыктем».
10 Тунам мирт пушеҥге-влак коклаште шогышо каласен: «Тиде нуно улыт, кӧмытым Господь мландымбалне мо ышталтмым ончал савырнаш колтен».
11 Нунышт мирт пушеҥге-влак коклаште шогышо Господьын Суксыжлан каласеныт: «Ме уло мландым ончал савырнышна, чыла вере – шып-тымык».
12 Господьын Суксыжо каласен: «Господь Саваоф, Иерусалимым да Иудан моло олажым эше мыняр жап от серлаге? Ынде шымле ий Тый нунылан шыдешкет!»



13 Тунам Господь мый денем кутырышо Суксылан поро да лыпландарыше шомакым ойлен.
14 Мый денем кутырышо Суксо мыланем каласен: «Увертаре, Господь Саваоф тыге ойла: Иерусалим ден Сион верч Мыйын чонем моткоч йӱлен,
15 азапланыде илыше калык-влаклан Мый чот шыдешкенам. Шке калыкемлан шыдем изишлан гына ылыжын, а нине калык-влак тудлан осалым утыждене шуко ыштеныт.
16 Сандене Господь тыге ойла: Мый Иерусалимыш чаманымаш дене пӧртылам, тушто Мыйын пӧртем угыч нӧлталме лиеш, – ойла Господь Саваоф, – да Иерусалим мучко висыме кандырам шуят.
17 Эше увертаре: Господь Саваоф тыге ойла: Мыйын олалаштем угыч перкелык лиеш, Господь Сионым лыпландара да угыч Иерусалимым ойырен налеш».



18 Вара мый вуем нӧлталынам да ныл тӱкым ужынам.
19 Мый денем кутырышо Суксо деч йодынам: «Тиде мо тыгай?» Тудо мылам вашештен: «Тиде Иудам, Израильым да Иерусалимым шалатен кышкыше тӱкӧ-влак улыт».



20 Вара Господь мыланем ныл кидмастарым ончыктен.
21 Мый йодынам: «Нуно мом ыштынешт?» Тудо вашештен: «Нине тӱкӧ-влак Иудам туге шалатен кышкеныт – нигӧат шке вуйжым нӧлталын кертын огыл. А нине кидмастар-влак нуным лӱдыкташ, Иуда мланде ваштареш тӱкыштым нӧлталше да тудым шалатен колтышо калык-влакын тӱкыштым пудырташ толыныт».






ПРОРОК ЗАХАРИЙЫН КНИГАЖЕ

2 Глава

1 Кумшо кончымаш: висыме кандырам кучышо пӧръеҥ. 6 Пленыште улшо-влакым Господь Иерусалимыш пӧртылаш ӱжеш.

1 Мый угыч вуем нӧлталынам да пӧръеҥым ужынам, тудын кидыштыже висыме кандыра лийын.
2 Мый йодынам: «Тый куш кает?» Тудо мылам вашештен: «Иерусалимым висаш, тудын лопкыт ден кужытшым палаш».
3 Тунам мый денем ончыч кутырышо Суксо толын лектын, а тудын ваштарешыже вес Суксо лишемын.
4 Икымше Суксо весыжлан каласен: «Кай писынрак, тиде самырык пӧръеҥлан каласе: Иерусалим ола шке пырдыжше деч умбаке шарла, вет тушто еҥ ден вольык пеш шуко лийыт».
5 «Мый ола йыр тулан пырдыж лиям, – ойла Господь, – тушто Мыйын чапем йолгаш тӱҥалеш.
6 Эй, йӱдвел мланде гыч куржса! – ойла Господь. – Вет Мый тендам чыла ныл велыш шалатенам, – ойла Господь. –
7 Вавилон калык коклаште илыше Сион, куржын утаралт!»
8 Тендам агыше калык-влак деке шке чапшылан кӧра мыйым колтышо Господь Саваоф тыге ойла: «Кӧ тендам тӱка, тудо Мыйын шинчасортам тӱка.
9 Мый нунын ӱмбаке кидем нӧлталам, да нуным шке кулышт агат». Тунам те пален налыда: мыйым Господь Саваоф колтен.



10 «Сион ӱдыр, йывырте да куанен йӱклане! Вет Мый толам да тыйын коклаштет илаш тӱҥалам», – ойла Господь.
11 Тудо кечын Господь деке шуко калык ушна, да нуно Тудын калыкше лийыт, а Тудо нунын коклаште илаш тӱҥалеш. Тунам тый, мыйын калыкем, умылет: Господь Саваоф мыйым тый декет колтен.
12 Тунам Господь святой мландыште Шкаланже Иудам налеш да угыч Иерусалимым ойырен налеш.
13 Тек айдеме тукым Господь ончылно шып лиеш, вет Тудо шке святой илемже гыч лектеш!






ПРОРОК ЗАХАРИЙЫН КНИГАЖЕ

3 Глава

Нылымше кончымаш: кугу иерей да тудын вургемже.

1 Вара тудо мыланем кугу иерей Иисусым ончыктен. Тудыжо Господьын Суксыжо ончылно шоген, а Иисусын пурла велныже, тудым титаклаш манын, сатана шоген.
2 Господьын Суксыжо сатаналан каласен: «Тек Господь умшатым петыра, сатана! Тек Иерусалимым ойырен налше Господь умшатым петыра! Вет тиде айдеме тул гыч руалтен лукмо тулвуй дене иктак!»



3 Суксо ончылно шогышо Иисусын вургемже амыргыше лийын.
4 Суксо шке полышкалышыже-влаклан каласен: «Тудын амыргыше вургемжым кудашса!» А Иисуслан манын: «Теве мый ӱмбачет сулыкым кудашым да тылат пайрем вургемым чиктем».
5 Вара кӱштен: «Иисуслан ару вуйчиемым упшалтыза!» Нуно тудлан ару вуйчиемым упшалтеныт да вургемым чиктеныт. Тидын годым Господьын Суксыжо воктеныже шоген.



6 Господьын Суксыжо Иисуслан каласен:
7 «Господь Саваоф тыге ойла: Мыйын корнем дене кошташ, Мылам служитлаш тӱҥалат гын, Мый тылат шке пӧртыштем вуйлаташ да кудывечем-влакым эскераш ӱшанем. Тый Мыйын пеленем улшо-влак коклашке толын кертат.
8 Колышт, кугу иерей Иисус, да тек тидым тыйым колышт шинчыше иерей иза-шольыч-влак колыт, вет те чыланат палдарыше пале лийыда: вашке Мый Игым, шке тарземым, кондем.
9 Теве кӱ, тудым Мый Иисус ончылан пыштем. Тушто – шым шинча, тиде кӱ ӱмбалан Мый пӱчкеден возем, – ойла Господь Саваоф, – да тиде мландын сулыкшым ик кечыште ӱштыл кудалтем.
10 Тудо кечын, – ойла Господь Саваоф, – те икте-весыдам виноград ден смоква пушеҥге йымалне шинчаш ӱжыда».






ПРОРОК ЗАХАРИЙЫН КНИГАЖЕ

4 Глава

Визымше кончымаш: шӧртньӧ светильник да кок олив пушеҥге.

1 Вара мый денем кутырышо Суксо пӧртылын да мален кийышым помыжалтарыме семын мыйым помыжалтен.
2 Тудо йодын: «Мом ужат?» Мый вашештенам: «Светильникым ужам, тудо пӱтынек шӧртньӧ. Кӱшныжӧ – ӱйлан чаше, тудын ӱмбалне – шым лампаде, кажне лампадыште – йытын рӱдылан ыштыме шым изи пуч.
3 Тудын воктене кок олив пушеҥгым ужам: иктыже чаше деч пурла велне, весыже – шола велне».
4 Мый денем кутырышо Суксо деч йодынам: «Тиде мо тыгай, мыйын озам?»
5 Тудо мылам каласен: «Тиде мо тыгай, от пале?» Мый вашештенам: «Ом пале, мыйын озам».
6 Тунам тудо мыланем каласен: «Господь деч Зоровавельлан*а тыгай шомак: сарзывий дене огыл, куат дене огыл, но Мыйын Шӱлышем дене, – ойла Господь Саваоф. –
7 Кугу курык, тый кӧ улат? Зоровавель ончылно тый тӧрверыш савырнет. Тудыжо пусак кӱм тыге кычкырыме йӱк шоктымо годым пышта: ”Тудын ӱмбалне порылык, Господьын порылыкшо лийже!”»



8 Мыланем Господьын шомакше лийын:
9 «Тиде пӧртлан негызым Зоровавельын кидше пыштен, тудынак кидше тиде пашам мучашла». Тунам умыледа: тендан деке мыйым Господь Саваоф колтен.
10 Южышт тиде изи тӱҥалтышым йӧрдымыш луктыныт. Но Зоровавельын кидыштыже чоҥымо годым кучылтмо воткандырам ужмеке, нунат куанен колтат.


 «Нине шым лампаде Господьын шинчаже улыт, нунын ончалтышышт пӱтынь мландым авалта».
11 Мый Суксо деч йодынам: «Светильникын пурла да шола велныже улшо кок олив пушеҥге мом ончыктат?»
12 Мый тудын деч эше йодынам: «А тиде кок олив укш, кудышт кок изи шӧртньӧ пуч гоч ӱйым йоктарат, мом ончыктат?»
13 Тудо мый дечем йодын: «Тиде мо тыгай, от пале?» Мый вашештенам: «Уке, мыйын озам».
14 Тунам тудо каласен: «Тиде – шӱрен палемдыме кок еҥ, нуно уло тӱнян Господьшо ончылно шогат».





*а 4:6 Зоровавель – ончо: Агг 1:1.




ПРОРОК ЗАХАРИЙЫН КНИГАЖЕ

5 Глава

1 Кудымшо кончымаш: чоҥештыше вӱдылка книга. 5 Шымше кончымаш: кугу печкеште шинчыше ӱдырамаш.

1 Мый угыч вуем нӧлталынам да ужынам: вӱдылка книга чоҥешта.
2 Суксо мый дечем йодын: «Мом ужат?» Мый вашештенам: «Чоҥештыше вӱдылка книгам, тудын кужытшо коло кынергут, а лопкытшо лу кынергут».
3 Тудо мыланем каласен: «Тиде пӱтынь мланде ӱмбак толшо каргымаш. Ик могырыштыжо возымо семынак, кажне шолыштшо еҥ пытарыме лиеш да, вес могырышто возымо семынак, шойыштын товатлыше кажне еҥ пытарыме лиеш».
4 «Тиде каргымашым Мый колтем, – ойла Господь Саваоф. – Тудо шолыштшо еҥын да Мыйын лӱмем дене шойыштын товатлыше еҥын пӧртышкыжӧ пура да тушан кодеш. Каргымаш тиде пӧртым пытара: тудын пырняжымат, кӱжымат».



5 Мый денем кутырышо Суксо воктекем толын да каласен: «Вуетым нӧлтал да ончал, мо коеш?»
6 Мый йодынам: «Мо тиде?» Тудо вашештен: «Тиде вискалаш кучылтмо кугу комдо лектеш», вара ешарен: «Тудо пӱтынь мландын сулыкшым ончыкта».
7 Тунам комдын шемвулно дене ыштыме комдышыжо нӧлталтын. Тушто, комдо кӧргыштӧ, ӱдырамаш шинчен.
8 «Тиде ӱдырамаш осаллыкым ончыкта», – каласен Суксо, вара тудым мӧҥгеш комдыш кудалтен да неле шемвулно леведыш дене петырен.



9 Мый вуем нӧлталынам да ужынам: ончылнем – кок ӱдырамаш. Нунын шулдырыштышт мардеж лийын, а шулдырышт аистын гай койын. Нуно комдым нӧлталыныт да мланде ден кава кокла гыч наҥгаеныт.
10 Мый денем кутырышо Суксо деч йодынам: «Тиде комдым нуно кушко наҥгаят?»
11 Тудо мыланем вашештен: «Сеннаар*а мландышке, тушто тудлан пӧртым чоҥат. Кунам пӧрт ямде лиеш, тиде комдым тудлан лӱмын ямдылыме верыш шындат».





*а 5:11 Сеннаар – Вавилонын акрет годсо лӱмжӧ.




ПРОРОК ЗАХАРИЙЫН КНИГАЖЕ

6 Глава

1 Кандашымше кончымаш: ныл орва. 9 Кугу иерей Иисуслан кугыжан вуйшӱдыш.

1 Мый угыч вуем нӧлталынам да ужынам: теве ныл орва. Нуно кок курык коклаште улшо шелше гыч лектыныт, курык-влакше той лийыныт.
2 Икымше орвашке йошкар имне-влак кычкыме лийыныт, кокымшыш – шем имне-влак,
3 кумшыш – ош имне-влак, а нылымшыш – виян ола имне-влак.



4 Мый денем кутырышо Суксо деч йодынам: «Мыйын озам, тиде мо тыгай?»
5 Суксо вашештен: «Тиде – пӱтынь мландын Господьшо ончылно шогышо кавасе ныл шӱлыш, нуно кызыт корныш лектыныт.
6 Шем имне-влакым кычкыман орва йӱдвел мландыш кая, ош имне-влакан – касвелыш, а ола имне-влакан кечывалвелыш каят».
7 Нине виян имне-влак лектыныт, нуно мландым ончал савырнаш вашкеныт. Тунам тудо каласен: «Кайыза, пӱтынь мландым эртыза!» Нуно тыгак ыштеныт.
8 Вара тудо мыйым ӱжын да каласен: «Ончо, йӱдвел мландыш кайыше-влак тушан Мыйын Шӱлышем вераҥденыт».



9 Мыланем Господьын шомакше лийын:

10-11 «Иосийын, Софоний эргын, пӧртышкыжӧ кай. Тушто тый Хелдайым, Товийым да Иедайым вашлият, нуно Вавилон плен гыч пӧртылыныт. Нунын деч ший ден шӧртньым нал, вуйшӱдышым ыште да кугу иерей Иисусын, Иоседек эргын, вуйышкыжо упшалте.
12 Каласе тудлан: Господь Саваоф тыге ойла: теве Айдеме, кӧн лӱмжӧ Иге, Тудо шке верже гыч одарген нӧлталтеш да Господьын храмжым чоҥа.
13 Тудо Господьын храмжым чоҥа, кугыжан чапым налын, престолышко шинчеш да кугыжаланаш тӱҥалеш. Тудын престолжо воктене иерей шинчаш тӱҥалеш, когыньышт коклаште тыныс ден келшымаш лийыт.
14 А вуйшӱдыш Господьын храмыштыже кодеш. Тудо Хелемын, Товийын, Иедайын да Софоний эргын пуымо пӧлекыштым шарныкташ тӱҥалеш».
15 Умбачын толшо-влакат Господьын храмжым чоҥаш тӱҥалыт. Тунам те пален налыда: мыйым тендан деке Господь Саваоф колтен. Господь Юмыдам чыла шотыштат колышташ тӱҥалыда гын, тиде шукталтеш.






ПРОРОК ЗАХАРИЙЫН КНИГАЖЕ

7 Глава

1 Пӱтым кучымо нерген йодыш. 8 Теве молан Господь шке калыкшым пленыш колтен.

1 Дарий кугыжан нылымше ий вуйлатымыж годым Захарийлан Господьын шомакше лийын. Тиде индешымше тылзын, кислев тылзын, нылымше кечынже лийын.

2-3 Вефильыште илыше калык Шарецерым, Регем-Мелехым да нунын еҥыштым Господь поро лийже манын сӧрвалаш, тыгак Господь Саваофын храмыштыже улшо иерей-влак деч да пророк-шамыч деч тыге йодаш колтен: «Визымше тылзын ойгыраш да пӱтым кучаш кӱлеш мо? Икмыняр ий почела ме лач тыге ыштенна».



4 Тунам мылам Господь Саваофын шомакше лийын:
5 «Тиде мландын калыкшылан да иерейже-влаклан тыге каласе: ”Кунам те шымле ий мучко визымше да шымше тылзын пӱтым кученда да ойгыренда, пӱтым Мыланем кӧра кученда мо? Мыланем кӧра мо?
6 Кунам те кочкында да йӱында, шкендам темаш огыл мо кочкын-йӱында?
7 Тиде мутымак огыл мо Господь ончыч лийше пророк-влак гоч ойлен? Тунам Иерусалим ден тудын йыр улшо олалаште еҥ-влак эше иленыт да тушто тыныс озаланен, кечывалвел мланде ден тӧрверыштат илыше-шамыч лийыныт”».



8 Захарийлан Господьын шомакше лийын:
9 «Господь Саваоф тыге ойла: чын судым ыштыза, икте-весыда дек поро да чаманыше лийза.
10 Тулык вате ден тулык йочам, йот калык еҥ ден йорлым ида шыгыремдыл, шӱмыштыда икте-весылан осалым ида шоно».



11 Но нунын колыштмышт шуын огыл, нуно тупынь савырненыт да, колаш огыл манын, пылышыштым петыреныт.
12 Господь Саваофын закон ден шомакше-влакым колышташ огыл манын, нуно шке шӱмыштым тулгӱ гай пеҥгыдым ыштеныт. Нине закон ден шомак-влакым шке Шӱлышыж дене Тудо ончыч лийше пророк-влак гоч колтен улмаш. Сандене Господь Саваоф нунылан чот шыдешкен.
13 «Кунам Мый нуным ӱжынам, нуно колыштын огытыл, сандене, кунам нуно ӱжаш тӱҥалыт, Мыят нуным ом колышт, – ойла Господь Саваоф. –
14 Мый нуным тӱрлӧ калык коклашке пуалтен колтенам, нине калыкым нуно пален огытыл. Нунын деч вара тиде мланде пустаҥын, тушто нигӧ ок кошт – тыге нуно эн сай мландым ир мландыш савыреныт».






ПРОРОК ЗАХАРИЙЫН КНИГАЖЕ

8 Глава

1 Господь Иерусалимым суапландараш сӧра. 18 Пӱтым кучымо кече-влак куанен веселитлыме кечылаш савырнат.

1 Господь Саваоф деч тыгай шомак лийын:


2 «Господь Саваоф тыге ойла:

 Сионлан кӧра чонем моткоч йӱла,

 тудлан верч Мыйын шыдем ылыжын!


3 Тыге Господь ойла:

 Мый Сионыш пӧртылам

 да Иерусалимыште илаш тӱҥалам.

 Лӱмдаш тӱҥалыт Иерусалимым ”Ӱшанле ола”,

 Господь Саваофын курыкшым – ”Святой курык”.


4 Тыге ойла Господь Саваоф:

 пондылан эҥертен коштшо,

    чот кугу ийготан пӧръеҥ ден ӱдырамаш-влак

 угыч Иерусалимын уремлаштыже шинчаш тӱҥалыт.


5 Оласе урем-влак эрге-ӱдыр-шамыч дене темыт,

 тушто нуно модаш тӱҥалыт.


6 Тыге ойла Господь Саваоф:

 тудо кечылаште утаралт кодшо калыкын шинчаштыже

    тиде лийын кертдымыла чучеш гынат,

 Мылам тиде ыштен кертдыме мо? –

 ойла Господь Саваоф.


7 Тыге ойла Господь Саваоф:

 Эрвел мланде гыч да касвел мланде гыч

 Мый шке калыкем утарем.


8 Мый нуным кондем,

 нуно Иерусалимыште илаш тӱҥалыт.

 Нуно Мыйын калыкем лийыт,

 а Мый – нунын Юмышт,

 чылажат чын да ӱшанлын ышталташ тӱҥалеш.


9 Тыге ойла Господь Саваоф:

 те, пророк-шамычын шомакыштым кызыт колшо-влак,

 вуйдам ида саке!

 Кунам Господь Саваофын пӧртшылан негызым пыштеныт,

 храмым угыч нӧлтеныт,

1 тунам нине пророк-влак тушто лийыныт.


10 Вет тидын деч ончыч айдеме паша деч нимогай лектыш лийын огыл,

 вольыкын пашам ыштымыж дечат лектыш лийын огыл.

 Толшо-кайыше еҥлан тушман тыныслын илаш пуэн огыл,

 еҥ-влакым Мый икте-весышт ваштареш савыренам.


11 Но калыкын утаралт кодшыжо-влак дене

    кызыт Мый ончычсо семын ом ыште, –

 ойла Господь Саваоф. –


12 Те тыныс жапыште ӱдаш тӱҥалыда,

 виноград вондо саскам конда,

 мланде лектышым пуа,

 тыгак кава шке лупсыжым вела –

 чыла тидым Мый утаралт кодшо-влаклан пуэм.


13 Тендам, Иуда тукым ден Израиль тукым,

 калык-влак каргымылан шотленыт,

 но Мый тендам утарем,

 да тендам суапландарыме калыклан шотлаш тӱҥалыт.

 Ида лӱд, вуйдам ида саке!



14 Тыге ойла Господь Саваоф: кунам ача-кочада-влак шыдем луктыныт, Мый шке калыкем мут кучыкташ шонен пыштенам да пунчалем вашталтен омыл, – ойла Господь Саваоф, –
15 но кызыт Мый Иерусалимлан да Иуда тукымлан угыч сайым ышташ шонен пыштенам. Ида лӱд!


16 Теве мом те ыштышаш улыда:

 икте-весылан чыным ойлыза,

 тынысым кондышо чын судым ола капка воктене ыштыза.


17 Нигӧ шке лишылъеҥжылан шӱмыштыжӧ осалым ынже шоно,

 шояклен товатлымым ынже йӧрате.

 Чыла тидым Мыйын ужмем ок шу», – ойла Господь.



18 Мылам Господь Саваофын шомакше лийын:
19 Господь Саваоф тыге ойла: «Нылымше, визымше, шымше да луымшо тылзын кучымо пӱтӧ-влак Иуда тукымлан пайремыш, куан ден веселитлыме кечыш савырнат. Лач чын ден тынысым йӧратыза.
20 Господь Саваоф тыге ойла: калык-влак толыт, шуко ола гыч еҥ-шамыч погынат.
21 Ик олаште илыше-влак вес олашке каят да каласат: ”Каена, Господьым мемнан дек поро лияш йодына, Господь Саваофын чурийжым кычалына!” Тунам кажныже каласа: ”Мыят мием!”
22 Шуко тукым ден виян калык Господь Саваофын чурийжым кычалаш да Тудо поро лийже манын йодаш Иерусалимыш толыт.
23 Господь Саваоф тыге ойла: тудо кечылаште тыге лиеш – тӱрлӧ калык гыч улшо да тӱрлӧ йылме дене кутырышо лу еҥ Иуда тукым еҥын вургем урвалтыжым пӱтырен куча да каласа: ”Ме тый денет пырля каена, вет ме колынна: Юмо тендан дене пырля”».






ПРОРОК ЗАХАРИЙЫН КНИГАЖЕ

9 Глава

1 Израильын пошкудо калыкше-влаклан Господь судым ышта. 9 Сионын ончыкылык кугыжаже.

1 Господьын пророк шомакше. Тудо Хадрах мланде ден Дамаск нерген ойла, вет чыла еҥ да Израильын чыла тукымжо Господь ӱмбак ончат.
2 Ты шомак Дамаск воктене улшо Емаф, мунло Тир ден Сидон нергенат ойла.


3 Тир шкаланже карманым ыштен,

 пурак наре шийым поген,

 уремысе лавыра наре – шӧртньым.


4 Но Господь тудым йорлым ышта,

 вий-куатшым теҥызыште шалата,

 а олам тул йӱлалта.


5 Тидым ужын, Аскалон чот ӧртка,

 Газа лӱдмыж дене чытыраш тӱҥалеш,

 Екронат инанымыжлан намысыш пура.

 Газан кугыжажым пуштыт,

 Аскалонышто илыше-влак огыт код.


6 «Азотышто ситмыж*а тукым илаш тӱҥалеш,

 филистим-влакын кугешнымашыштым Мый пытарем.


7 Умшашт гыч вӱран шылым кораҥдем,

 пӱй коклашт гыч йырнык кочкышым луктам.

 Утаралт кодшо филистим-влак Мыйын лийыт,

 Иудан ик тукымжо семын нуно лийыт,

 а Екрон лиеш иевусей-влак*б гай.


8 Мый Шке оролаш тӱҥалам элемым:

 ӧрдыжъеҥ-шамычым ом пурто,

 шыгыремдылше-влак тетла огыт тол,

 вет Мый шинчам ӱмбачышт ом кораҥде».


9 Йывырте, Сион ӱдыр!

 Куанен кычкыре, Иерусалим ӱдыр!

 Теве тый декет Кугыжат толеш,

 Тудо – чыным ыштыше, утарыше,*в

 Тудо – ӱҥышӧ, шинча осёл ӱмбалне,

    вӱльӧ осёлын шочшыж ӱмбалне.


10 «Тунам Мый Ефремын сарлык орваже-влакым,

 Иерусалимын имньыже-шамычым пытарем,

 сарлык йоҥеж-влак пудыртымо лийыт».

 Тудо калык-влаклан тынысым увертара,

 теҥыз деч теҥыз марте озаланаш тӱҥалеш,

 эҥер*г деч мланде тӱр марте оза лиеш.


11 «А пленыште улшо еҥет-влакым, Сион,

 тый денет ыштыме да вӱр дене пеҥгыдемдыме ойпидышемлан кӧра

    Мый кукшо кугу вынем гыч луктам.


12 Пленыште улшо-влак,

 те, кӧмытын эше ӱшанышт уло,

 шке карманышкыда пӧртылза!

 Таче увертарем: тылат, Сион, кок пачаш пӧртылтем.


13 Йоҥеж семын Мый чымалтарем Иудам,

 пикш семын Ефремым пыштем.

 Тыйын эргыч-влакым, Сион,

 Ионий эрге-влак*д ваштареш кынелтем,

 тыйым тале сарзын кердышкыже савырем».


14 Тунам нунын ӱмбалне Господь конча,

 Тудын пикшыже волгенче семын чоҥешта.

 Господь Юмо шке пучшым пуалта,

 кечывалвел тӱтан коклаште толеш.


15 Господь Саваоф нуным арален налеш,

 да нуно шӱштӱштӧ дене кышкыме кӱ-влакым шалатат да тошкат.

 Нуно йӱыт да йошкар арака деч руштшыла лӱшкаш тӱҥалыт,

 надыр корка-влак семын, жертвенникын ныл лукшо семын темыт.


16 Тудо кечын Господь Юмышт нуным утара,

 вет нуно Тудын кӱтӱжын шорыкшо улыт.

 Вуйшӱдышысӧ шергакан кӱ семын нуно

    Тудын мландыштыже йолгаш тӱҥалыт.


17 Могай мотор, могай сай нуно лийыт!

 Кинде рвезе-влаклан вийым пуа,

 йошкар арака деч ӱдыр-влак пеледыт!





*а 9:6 Ситмыж – внебрачный.

*б 9:7 Иевусей-влак – Израиль эрге-влакын толмышт деч ончыч Иерусалимыште илыше калык.

*в 9:9 «Утарыше»: тидым «сеҥымашым кондышо» манынат кусараш лиеш.

*г 9:10 Эҥер – тыште Евфрат нерген ойлалтеш.

*д 9:13 Ионий эрге-влак – грек-влак.




ПРОРОК ЗАХАРИЙЫН КНИГАЖЕ

10 Глава

Иуда ден Израильым Господь угыч нӧлталаш сӧра.




1 Йӱрым кӱлеш жапыште колтыжо манын, Господь деч йодса,

 вет кӱдырчан пылым Тудо чумыра.

 Господь тыланда кугу йӱрым пуа,

 кажныжлан пасушто шурным пӧлекла.


2 А шояк юмо-влак ондалат,

 мужедше-шамыч шояк кончымашым ужыт,

 пуста омым каласкалат, яра шомак дене лыпландарат.

 Санденак калык йомын коштеш шорык семын,

 кӱтӱчӧ укелан кӧра орлана.


3 «Кӱтӱчӧ-влаклан ылыжын Мыйын шыдем,

 вӱден кайыше-шамычым мут кучаш шогалтем».

 Вет Господь Саваоф шке кӱтӱж дек – Иуда тукым дек – мелын савырна,

 Тудо нуным кределмашлан тунемше тале имне гайым ышта.


4 Иуда тукым деч негыз пусак кӱ,

    омашым пеҥгыдемдыше кошар пашкар,

    сарлык пикшйоҥеж лектыт –

 тудын деч вуйлатыше-влак лектыт.


5 Тале сарзе гай нуно лийыт,

    сарыште тушманым уремысе лавыраш тошкат.

 Кредалаш тӱҥалыт – пеленышт Господь лиеш,

 имнешке-влакым намысыш пуртат.


6 «Иуда тукымым вияным ыштем,

 Иосиф тукымым утарем –

 нуным мӧҥгеш пӧртылтем,

 вет нуным чаманен налынам.

 Нуно угыч Мыйын лийыт, пуйто нуным коден каенат омыл,

 вет Мый Господь Юмышт улам,

 Мый нуным колам.


7 Ефрем эрге-влак виян сарзе гай лийыт,

 йошкар арака деч веселаҥме семын

    нунын шӱмышт куан дене темеш.

 Тидым ужын, йочашт йывыртат,

 Господь лиеш нунын шӱм-чон куанышт.


8 Мый нунылан палым пуэм да пырля погем,

 вет Ефрем эрге-влакым сулен налынам,

 да ончычсо семын нуно шуко чотан лийыт.


9 Кеч Мый нуным калык-влак коклашке шавенам,

 умбал верлаштат нуно Мыйым шарналтеныт.

 Нуно шкешт да йочашт-влак

    илен лектыт да пӧртылыт мӧҥгеш.


10 Мый нуным Египет гыч пӧртылтем,

 Ассирий гыч поген кондем.

 Мый нуным Галаадыш да Ливан курыкыш кондем,

 но вер нунылан туштат ок сите».


11 Тудо туткарым кондышо теҥыз гоч эрта,

 лӱшкышӧ теҥызым пера,

 да Нил эҥерын келге вӱдшӧ кошка.

 Ассирийын кугешнымашыже пыта,

 кугыжан тоя деч посна Египет кодеш.


12 «Мый, Господь, шке калыкем вияным ыштем,

 нуно Мыйым колыштын илаш тӱҥалыт», – ойла Господь.




ПРОРОК ЗАХАРИЙЫН КНИГАЖЕ

11 Глава

1 Ливан ден Васан пустаҥдыме лийыт. 4 Кок кӱтӱчӧ нерген пророклен ойлымаш.




1 Капка-влакетым поч, Ливан,

 тек кедр-влакетым тул пӧжга!


2 Шорт, кипарис, вет кедр сӱмырлен,

 онар пушеҥге-влак пытеныт!

 Васанысе тумо-влак, шортса,

 вет сип чодырам руымо!


3 Калыкым кӱтышӧ-влакын шортмо йӱкышт шокта,

 вет кӱтымӧ верлаштым пустаҥдыме;

 самырык лев-влакын ырлымышт шокта,

 вет Иордан воктенысе чашкерлам руымо.

4 Тыге ойла Господь, мыйын Юмем: «Шӱшкылаш палемдыме шорык-влакым кӱтӧ.
5 Шорыкым налше-шамыч нуным пуштедат, тидлан мутым огыт кучо, а ужалыше-влак ойлат: ”Господьлан тау, мый поенам!” Нунын кӱтӱчышт-влакат шорыкым огыт чамане.
6 Вет Мый тиде мландыште илыше-влакым тетла ом чамане, – ойла Господь. – Мый кажныжым лишылъеҥыштын да шке кугыжаштын кидышкышт пуэм. Нуно мландым пустаҥдаш тӱҥалыт, а Мый нунын кидышт деч нигӧм ом утаре».



7 Торгайыше-влакын йодмышт почеш мый шӱшкылаш палемдыме шорык-шамычым кӱташ тӱҥалынам. Шкаланем кок пондым налынам: иктыжым «Порылык», весыжым «Келшымаш» манын лӱмденам да шорык-влакым кӱтенам.
8 Ик тылзе жапыште мый кум кӱтӱчым поктен колтенам. Шорык-влак чонышкем шуктеныт, нунат мыйым чытен кертын огытыл.
9 Тунам каласенам: «Тендам тетла ом кӱтӧ. Кӧ колышаш – тек кола, кӧ пытышаш – тек пыта, а кодшышт тек икте-весыштым кочкыт».



10 Мый «Порылык» пондем налынам да, калык-влак дене ыштыме ойпидышым пудырташ манын, тудым тодылынам.
11 Тудо кечын ойпидыш пудыртымо лийын. Торгайыше-влак мыйым эскереныт да умыленыт: тиде Господьын шомакше лийын.
12 Мый нунылан каласенам: «Тидым сайлан шотледа гын, мыланем пашадарым пуыза, уке гын, ида тӱлӧ». Нуно мыланем кумло ший оксам пуэныт.



13 Господь мылам каласен: «Тиде оксам кӧршӧк ыштышылан кудалте! Пеш кӱкшын нуно Мыйым акленыт!» Мый тиде кумло ший оксам налынам да Господьын пӧртшӧ пелен кӧршӧк ыштышылан кудалтенам.
14 Вара мый, Иуда ден Израиль кокласе иза-шольо кылым кӱрлаш манын, «Келшымаш» манын лӱмдымӧ вес пондем пудыртенам.
15 Господь мылам каласен: «Шкаланет эше окмак кӱтӱчын арвержым нал.
16 Вет Мый тиде мландыште кӱтӱчым шогалтем, тудо колаш тӱҥалше-влак шотышто тургыжланаш ок тӱҥал, йомшо-влакым ок кычал, эмганыше-шамычым ок паремде, таза-влакым ок пукшо. Тудо ӧрдышӧ чапле шорык-влакын шылыштым кочкаш тӱҥалеш, эсогыл кӱчыштым кӱрышт луктеш.


17 Ойго йӧрдымӧ кӱтӱчылан,

 кӧ кӱтӱм коден кая!

 Тек керде тудын кидшым руалеш,

 пурла шинчажым шӱта!

 Тек тудын кидше кошка,

 пурла шинчаже сокыр лиеш!»






ПРОРОК ЗАХАРИЙЫН КНИГАЖЕ

12 Глава

1 Иерусалимым утарымаш. 10 Кӧм шуралтеныт, Тудын верч шортмаш.

1 Израиль шотышто Господьын пророк шомакше. Господь, Кӧ кавам шарен, мландылан негызым пыштен да айдемын кӧргӧ шӱлышыжым ыштен, тыге ойла:
2 «Мый Иерусалимым йыр улшо чыла калыклан да Иудаланат руштыктарыше коркам ыштем. Тиде Иерусалимым авырен налме годым лиеш.
3 Тудо кечын Мый тиде олам чыла нине калыклан неле кӱм ыштем: тудым нӧлтышӧ-влак чыланат чот эмганат, а мландымбалне улшо чыла калык Иерусалим ваштареш погына.
4 Тудо кечын, – ойла Господь, – Мый чыла имне ӱмбак тулымашым,*а имнешке-влак ӱмбак ушдымылыкым колтем, а Иуда тукымым аралаш тӱҥалам, нунын ӱмбач шинчам ом кораҥде. Чыла йот калыкын имньыштым Мый сокырым ыштем.
5 Тунам Иудан онжо-влак каласат: ”Ме виян улына, вет Иерусалимыште илыше-влак дене нунын Юмышт, Господь Саваоф, уло”.
6 Тудо кечын Мый Иудан онжо-влакым пу коклаште улшо тулшол ате гайым, кылта-влак коклаште йӱлышӧ факел гайым ыштем. Нуно йыр улшо чыла калыкым шолаштат, пурлаштат пытарат. А Иерусалим ончычсо верыштыжак лиеш, тушто еҥ-влак угыч илаш тӱҥалыт.
7 Давид тукым ден Иерусалимыште илыше-шамычын чапышт Иуда тукымын чапше деч кугурак ынже лий манын, Господь эн ончыч Иудан омашыже-влакым утара.
8 Тудо кечын Господь Иерусалимыште илыше-шамычым арален налеш. Нунын коклаште эн начар еҥ тунам Давид гай лиеш, а Давидын тукымжо Юмо гай, ончылнышт кайыше Господьын Суксыж гай лиеш.
9 Тудо кечын Мый Иерусалим ӱмбак керылтше чыла калыкым пытарем.



10 А Давид тукым да Иерусалимыште илыше-влак ӱмбак Мый порылык ден кумалмаш шӱлышым опталам, да нуно Мыйын ӱмбак, шуралтыме Еҥышт ӱмбак, ончалыт. Тудын верч нуно ик шкет эрге верч шортмо семын шорташ да кугэрге верч ойгырымо семын ойгыраш тӱҥалыт.
11 Тудо кечын Иерусалимыште кугу йӱкын шорташ тӱҥалыт, лач тыге Мегиддо тӧрверысе Гададриммонышто шортыныт.
12 Пӱтынь эл, кажне тукым посна шорташ тӱҥалыт: Давид тукым – посна, ӱдырамашыже-влак – посна; Нафан тукым – посна, ӱдырамашыже-влак – посна;
13 Левий тукым – посна, ӱдырамашыже-влак – посна; Симеон тукым – посна, ӱдырамашыже-влак – посна.
14 Чыла моло тукым – кажныже посна, ӱдырамашыже-влакат – посна.





*а 12:4 Тулымаш – бешенство.




ПРОРОК ЗАХАРИЙЫН КНИГАЖЕ

13 Глава

1 Господь мландым шояк юмылан кумалме деч эрныкта. 7 Калык кӱтӱчӧ деч посна кодшо кӱтӱ гай лийын.

1 Сулыкыштым да ару огыл улмыштым мушкын колташ манын, Давид тукым ден Иерусалимыште илыше-влаклан тудо кечын памаш лектеш.
2 Тудо кечын, – ойла Господь Саваоф, – Мый тиде мландыште шояк юмо-влакын лӱмыштым пытарем, нуным тетла огытат шарналте. Тиде мландыште тыгак шояк пророк-влак ден йырнык шӱлышым пытарем.
3 А иктаж-кӧ тидын деч варат шояк пророк шомакым ойлаш тӱҥалеш гын, тудым шочыктышо ачаж ден аваже тудлан каласат: ”Тый илышаш отыл, вет тый Господьын лӱмжӧ дене шоякым ойлет”, да пророк шомакым ойлымыжлан шке ачаж ден аваже тудым шуралтен пуштыт.



4 Тунам тыгай пророк-влак ужмо кончымашыштым увертарыме деч вожылыт да, ондалаш манын, чоштыра межан пророк вургемыштым тетла огыт чий.
5 Нунын кокла гыч кажныже каласа: ”Мый пророк огыл, а мланде пашаеҥ улам, изи годымак мыйым кулым ыштеныт”.
6 Тудын деч йодыт: ”Оҥысо сусыр палет-влак кушечын лектыныт?” Тудо вашешта: ”Мыйым йолташем-шамычын пӧртыштышт кыреныт”.


7 О, керде! – ойла Господь Саваоф. –

 Мыйын кӱтӱчем, Мыйын лишыл еҥем ӱмбаке нӧлталт.

 Перен шу кӱтӱчым, тек шорык кӱтӱ шалана,

 а Мый шке кидем пача-влак ӱмбаке нӧлталам.


8 Пӱтынь эл мучко, – ойла Господь, –

 кум ужаш гыч кокытшо колен пыта,

 лач ик ужашыже илен кодеш.


9 Тиде ик ужашым Мый тулыш пуртем,

 ший семын левыктем, шӧртньӧ семын эрыктем.

 Нуно Мыйын лӱмем ӱжын кумалыт,

 а Мый нунылан вашештем,

 тыге каласем: ”Тиде Мыйын калыкем”,

 а нуно маныт: ”Господь – мыйын Юмем!”»






ПРОРОК ЗАХАРИЙЫН КНИГАЖЕ

14 Глава

Пытартыш кредалмаш да Господьын толмыжо.

1 Теве Господьын кечыже лишемеш, кунам агыме погыдам тендан ончылно шеледаш тӱҥалыт.
2 «Тунам Мый чыла калыкым Иерусалим ваштареш сарлан погем. Олам руалтен налыт, пӧрт-влакым агат, а ӱдырамаш-шамыч виешлыме лийыт. Олаште илыше пел калыкым пленыш наҥгаят, но молыжо олаштак кодыт».



3 Тунам Господь лектеш да нине калык дене сӧй кечын кредалме семын кредалаш тӱҥалеш.
4 Тудо кечын Господьын йолжо Иерусалим деч эрвелныла верланыше Елеон курыкыш шогалеш. Тунам Елеон курык эрвел гыч касвелкыла кокыте шелалтеш. Курыкын пел ужашыже йӱдвелкыла, вес пелыже кечывалвелкыла кораҥыт, коклаштышт кугу лапвер лиеш.
5 Те курык кокласе тиде лапвер дене куржыда, тудыжо Асил марте шуйнаш тӱҥалеш. Те Иуда кугыжа Озий годым лийше мланде чытырналтмаш деч куржмо семын куржыда. Тунам мыйын Господь Юмем толеш, Тудын дене пырля – святой Суксо-влак.


6 Тудо кечын волгыдо йомеш,

 тӱняволгалтыш-влак кораҥ каят.*а


7 Тиде кече ойыртемалтше

 да Господьлан гына палыме лиеш:

 кечат огыл, йӱдат огыл,

 кас шумекат, волгыдо лиеш.


8 Тудо кечын Иерусалим гыч илыше вӱд йоген лектеш:

 пелыже – эрвел теҥыз деке,

 пелыже – касвел теҥыз деке.

 Кеҥежымат, телымат тыге лиеш.


9 Господь уло тӱнян Кугыжаже лиеш.

 Тудо кечын лач ик Господь лиеш,

 Тудын лӱмжым гына ӱжын кумалаш тӱҥалыт.



10 Пӱтынь тиде мланде, Гева деч Риммон марте – тудыжо Иерусалим деч кечывалвелныла – тӧрверыш савырна. А Иерусалим кӱшнӧ шке верыштыже шогаш тӱҥалеш, тудо Вениамин капка деч Икымше ден Лукысо капка-влак марте, Хананел башне деч кугыжан виноград темдыме верже марте шуйна.
11 Тушто еҥ-шамыч илаш тӱҥалыт, ола тетла каргыме да шалатыме ок лий, Иерусалим лӱдыкшым палыде илаш тӱҥалеш.



12 А Иерусалим ваштареш кредалше калык-влаклан Господь теве могай орлыкым колта: нунын капышт эше йол ӱмбалне шогымышт годымак шӱеш, тыгак шинчалакыште шинчашт да умшаште йылмышт шӱйыт.
13 Тудо кечын Господь нунын ӱмбаке кугу пудыранымашым колта: икте-весыштын кидыштым руалтен кучен, нуно ваш-ваш кредалаш тӱҥалыт.
14 Иуда тукымат Иерусалим ваштареш кредалаш тӱҥалеш.*б Тунам йыр улшо чыла калыкын поянлыкше – пеш шуко шӧртньӧ, ший да вургем – поген налме лиеш.
15 Станыште улшо имне, мул, верблюд, осёл да моло вольык ӱмбакат еҥ-влакын гаяк орлык толеш.



16 Иерусалим ваштареш кредалше калык-влак кокла гыч кӧмыт илыше кодыт, нуно ий гыч ийыш Господь Саваоф Кугыжалан вуйыштым саваш да Омаш пайремым пайремлаш толыт.
17 Мландымбалысе иктаж-могай калык Иерусалимыш Господь Саваоф Кугыжалан вуйым саваш ок тол гын, нунын дене йӱр огеш лий.
18 Египтян-влак корныш огыт лек да [тушко] огыт мий гын, нунын денат йӱр ок лий – Омаш пайремыш толдымо калык-влаклан логалше орлыкым Господь нуныланат колта.
19 Теве могай наказаний Египетым да Омаш пайремыш толдымо чыла калыкым вуча.



20 Тунам эсогыл имньын оҥгырлаштыже «Господьлан святитлыме» манын возымо лиеш, Господьын пӧртыштӧ улшо под-влакат жертвенник ончылнысо кӱмыж семын святой лийыт.
21 Тыгак Иерусалимыште да Иуда мландыште улшо чыла под Господь Саваофлан святитлыме лиеш. Надырым кондаш толшо еҥ-влак нуным налыт да тушан шолтат. Тунам Господь Саваофын храмыштыже торгайыше ик еҥат*в ок лий.





*а 14:6 Еврей текстыште тыште мом возымым умылаш неле.

*б 14:14 Тидым тыгеат кусараш лиеш: «Иуда тукым Иерусалим верч (але: Иерусалимыште) кредалаш тӱҥалеш».

*в 14:21 «Торгайыше еҥ»: тыште кучылтмо еврей шомакым «хананей» манынат кусараш лиеш.





ПРОРОК МАЛАХИЙЫН КНИГАЖЕ

1 Глава

1 «Иаковым Мый йӧратенам, а Исавым ужмем шуын огыл». 6 Йӧрдымӧ надырым кондымаш.

1 Израиль шотышто Господьын пророк шомакше, тудо Малахий гоч каласыме лийын.


2 «Мый тендам йӧратем, – ойла Господь.

 А те ойледа: ”Мо дене Тый мемнам йӧратыметым ончыктет?”

 Исав Иаковын изаже огыл мо? – ойла Господь. –

 Но Мый Иаковым йӧратенам,


3 а Исавым ужмем шуын огыл.

 Мый тудын курыклажым пустаҥденам,

 илыме вержым ир мландысе тулпире-влаклан пуэнам».


4 Каласа гын Едом:*а «Ме шалатыме улына,

 но шалатымым угыч нӧлталына»,

 тидлан Господь Саваоф тыге вашешта:

 «Нуно чоҥат гынат, Мый шалатем».

 Едомым «осалым ыштыше кундем» манын лӱмдат,

 Господь тиде калыклан курымешлан шыдешкен маныт.


5 Тидым те шке ужыда да каласеда:

 «Израиль деч ӧрдыжтат Господь кӱдыратле!»


6 «Эрге шке ачажым, а тарзе шке озажым шотла.

 Мый Ача улам гын, кушто Мыйым пагалымаш?

 Мый Оза улам гын, кушто Мыйым шотлымаш?»

 Тидым тыланда, иерей-влак, Господь Саваоф ойла,

 Тудо, Кӧн лӱмжын чапшым те волтеда.

 «Мо дене лӱметын чапшым волтена?» – те йодыда.


7 «Те жертвенникышкем надырлан йӧрдымым кондеда

 да ойледа: ”Мо дене Тыйын чапетым волтена?”

 Господьын ӱстелже пагалымашым ок шого манын шонымыда дене.


8 Кунам надырлан сокыр вольыкым кондеда,

 тиде осал паша огыл мо?

 Кунам окшакым але черлым кондеда,

 тиде осал паша огыл мо?

 Наҥгаен ончо тидым шке кундемтӧратлан,

 тудо тыйым мокталта мо,

 тый декет поро кумылан лиеш мо? –

 ойла Господь Саваоф. –


9 Тугеже сӧрвален йодса-ян Юмым: ”Мемнан деке поро лий”.

 Но тыгай надырым кондымыда деч вара

    Тудо тендан деке поро лиеш мо? –

 ойла Господь Саваоф. –


10 Лучо тендан кокла гыч иктаж-кӧ

    храм омса-влакым петырыже ыле –

 тек Мыйын жертвенникыштем тулым арам огыт йӱлалте!

 Мыйын тендан деке поро кумылем уке, – ойла Господь Саваоф, –

 надырда-влак Мылам огыт келше.


11 Эрвел гыч касвел марте илыше калык-влак коклаште

 Мыйын лӱмем кӱдыратле лиеш,

 чыла вере Мыйын лӱмемлан

    ладын ден ару надырым кондаш тӱҥалыт.

 Вет калык-влак коклаште Мыйын лӱмем кӱдыратле лиеш, –

 ойла Господь Саваоф. –


12 А те тудым тыге ойлымыда дене шӱктареда:

 ”Господьын ӱстелжым шакшылыме,

 тусо кочкыш пагалымашым ок шого”.


13 Эше ойледа: ”Тиде паша улныктара!”

 да тудым кӱлдымылан шотледа, – ойла Господь Саваоф. –

 Шолыштмо, окшак да черле вольыкым кондеда,

 тыгайым надыр шотеш пуэда!

 Тендан деч Мый тудым налам мо? – ойла Господь. –


14 Каргыме улеш ондалыше еҥ –

 кӱтӱштыжӧ сай узо вольык уло гынат,

 сӧрымашым пуымеке,

 тудо Господьлан надыр шотеш экшыкан вольыкым конда.

 Вет Мый кӱдыратле Кугыжа улам, – ойла Господь Саваоф, –

 калык-влак Мыйын лӱмем деч лӱдыт!





*а 1:4 Едом – Исавын тукымжо.




ПРОРОК МАЛАХИЙЫН КНИГАЖЕ

2 Глава

1 Иерей-влакым шылталымаш. 10 Йот калык еҥ дене мужыраҥмаш да пелаш деч ойырлымаш Господьлан огыт келше. 17 Господь судым ышташ толеш.

1 Теве тыланда, иерей-влак, тыгай кӱштымаш:
2 те Мыйым огыда колышт да Мыйын лӱмем уло шӱм-чон дене огыда чапландаре гын, – ойла Господь Саваоф, – тендан ӱмбаке каргымашым колтем, суапландарымашдам каргымашыш савырем. Тидым Мый шукташат тӱҥалынам, вет мом ойлымем те шӱмышкыда пыштен огыдал.


3 Ончыкылык тукымдам Мый наказатлем,*а

 а чурийышкыда пайрем надыр вольыкдан шурыштым кышкем,

 да тендам шур дене пырля луктын шуат.


4 Тунам те пален налыда:

 Левий тукым дене ыштыме ойпидышем вийым ынже йомдаре манын,

 тиде кӱштымашым Мый тыланда пуэнам,–

 ойла Господь Саваоф. –


5 Тудын дене ыштыме ойпидышыштем

    Мый илыш ден тынысым сӧренам

 да мом сӧрымем тудлан пуэнам.

 Тудо Мыйым шотлен илышаш улмаш,

 да тудо чынжымак Мый дечем лӱдын илен,

 Мыйын лӱмем пагален.


6 Тудын умшаштыже чын туныктымаш лийын,

 йылмыж гыч нимогай шояк лектын огыл.

 Тудо тынысым йӧратен да Мыйын ончылнем чыным ыштен илен,

 шуко еҥым сулык деч кораҥден.


7 Вет иерей шке шомакше дене шинчымашым аралышаш,

 тудын ойыштыжо еҥ-влак туныктымашым кычалыт,

 вет иерей – Господь Саваофын уверзыже.


8 Но те тиде корно гыч кораҥында,

 туныктымашда дене шукыштым тушеч кораҥденда.

 Те Левий дене ыштыме ойпидышым пудыртенда, –

 ойла Господь Саваоф. –


9 Сандене Мый уло калык ончылно

    тендам намысыш пуртем, ӱлыкшемдем,

 вет те Мыйын корнем дене коштын огыдал,

 законым туныктымыда годым еҥлан йӧраш тӧченда».


10 Чыланнан Ачана икте огыл мо?

 Ик Юмо огыл мо мемнам ыштен?

 Кугезе кочана-влак дене ыштыме ойпидышым пудыртен,

 молан ме икте-весынам ондалкалена?


11 Иуда калык ӱшанле лиймыжым чарнен,

 Израиль ден Иерусалимыште йырнык ышталтеш,

 вет Иуда йот юмылан кумалше ӱдырым марлан налын,

 Господьын йӧратыме святой вержым шакшылен.



12 Тыге ыштыше еҥ деч Господь тек оролышо, вашештыше да Господь Саваофлан надырым кондышо айдемым кораҥда, нуно Иаковын омашлаштыже ынышт лий.


13 Те вес осал пашамат ыштеда,

 сандене Господьын жертвенникшым шинчавӱд дене темен, ойгырен шортыда,

 вет Тудо пӧлекда ӱмбак тетла ок ончо,

 тендан деч тудым налаш кумылжо уке.


14 Те йодыда: «Молан?»

 Самырык годым марлан налме ватетым тый кудалтенат,

 а вет Господь тендан коклаште танык лийын.

 Тудо – тыйын пелашет, законло ватет.


15 Кӧн кӧргыштыжӧ чын шӱлыш деч иктаж-мо кодын,

 тудо тыге ок ыште!

 Мом тиде ик еҥ ыштен?*б

 Юмо деч икшывым вучен.

 Сандене шкендам аралыза,

 самырык годым налме ватыланда ӱшанле лийза.


16 «Ойырлымым Мый чытен ом керт, –

 ойла Господь, Израильын Юмыжо. –

 Ойырлышо еҥ шке вургемжым шыгыремдымаш дене амырта, –

 ойла Господь Саваоф, –

 садлан арале шкендым, лий ӱшанле».


17 Господьым те шке мутда дене йыгыжтареда

 да йодыда: «Мо дене ме Тудым йыгыжтарена?»

 Тыге ойлымыда дене:

 «Осалым ыштыше кажне еҥ Господьын шинча ончылныжо сай,

 тыгай-влак деке Тудо поро кумылан»,

 але «Кушто чын судым ыштыше Юмо?»





*а 2:3 «Ончыкылык тукымдам Мый наказатлем» – тидым «киддам руал ойырем» манынат кусараш лиеш. Еврей текстыште мом возымым умылаш неле.

*б 2:15 Ик еҥ – тыште, очыни, Авраам нерген ойлалтеш.




ПРОРОК МАЛАХИЙЫН КНИГАЖЕ

3 Глава

1 Господьын уверзыже толеш. 6 Господьлан луымшо ужашым кондаш ида мондо. 13 Чын ыштыше-влакым Господь деч суап вуча.




1 «Теве Мый шке уверзем*а колтем,

 тудо Мыйын ончылнем корным ямдыла.

 Вучыдымын толеш шке храмышкыже тендан кычалме Озада,

 ойпидышын уверзыже, кӧм те пеш чот вучеда.

 Теве тудо толеш, – ойла Господь Саваоф. –


2 Кӧ тудын толмо кечыжым чытен кертеш?

 Тудын кончымыж годым кӧ шоген кертеш?

 Вет тудо коҥгасе левыктыше тул гай,

 эрыктыше конвӱд гай.


3 Тудо шийым левыктен эрыкташ шинчеш

 да Левий эрге-влакым эрыкта,

 шӧртньӧ ден ший семын левыкта.

 Нуно Господьлан надырым чын кондаш тӱҥалыт.


4 Тунам, акрет кечыла ден ончычсо жап семын,

 Иуда ден Иерусалимын надырже-влак Господьлан келшыше лийыт.


5 Тендан деке Мый судым ышташ толам!

 Кӧмыт юзыланат, яжарланат, шояклен товатлат,

 тарлыме еҥлан пашадарым огыт тӱлӧ,

 тулык вате ден тулык йочам шыгыремдылыт,

 йот тукым еҥ-влакым темдат,

 Мый дечем огыт лӱд –

 тыгай-шамычым юватылде титаклаш тӱҥалам, –

 ойла Господь Саваоф. –


6 Вет Мый Господь улам, Мый ом вашталт,

 сандене те, Иаков эрге-влак, пытен огыдал.


7 Ача-кочада-шамычын илыме жап гычак

 те Мыйын кӱштымашем-влак деч кораҥыда,

 нуным шуктен огыда шого.

 Пӧртылза Мый декем,

 тунам Мыят тендан дек пӧртылам, –

 ойла Господь Саваоф. –

 Но те ойледа: ”Кузе мыланна пӧртылаш?”


8 Лиеш мо айдемылан Юмыным шолышташ?

 А те Мыйыным шолыштыда!

 Те йодыда: ”Кузе ме Тыйыным шолыштына?”

 Те луымшо ужаш ден пӧлек-влакым огыда кондо!


9 Каргымаш дене каргыме улыда,

 вет те, уло калык, Мыйыным шолыштыда.


10 Кондыза аралыме верлашке луымшо ужашым тичмашнек –

 тек Мыйын пӧртыштем кочкыш лиеш,

 да тыге Мыйым тергыза, – ойла Господь Саваоф, –

 тунам Мый тыланда кавасе окна-влакым ом поч мо,

 ӱмбакыда суапландарымашым тӱргоч ом йоктаре мо?


11 Лектышдам шурнышырчыклан пытараш ом пу,

 пасусо виноград вондыда саскадыме ок лий, –

 ойла Господь Саваоф. –


12 Тунам чыла калык тендам пиалан манын лӱмда,

 мландыда чонлан келшыше лиеш, –

 ойла Господь Саваоф. –


13 Те Мыйын ваштареш сӱрза шомакым каласенда, – ойла Господь.

 Но те маныда: ”Мом ме Тыйын ваштареш ойленна?”


14 Те манында: ”Юмылан служитлымаш – арам паша!

 Могай пайда Тудын кӱштымашыже-влакым шукташ,

 Господь Саваоф ончылно ойган чуриян кошташ?


15 Теве вожылдымо-шамычым пиаланлан шотлаш лиеш –

 осалым ыштыше-влак воранен илат,

 кеч Юмын чытышыжым тергат, нунын дене нимат ок лий”.


16 Но кӧмыт Господь деч лӱдыт,

 икте-весышт дене тидын нерген кутырат.

 Господь тидым колыштеш да колеш,

 да Тудын ончылно шарнымаш книгашке

    Тудын деч лӱдшӧ, Тудын лӱмжым шотлышо-влак нерген возат.


17 Мыйын палемдыме кечын нуно Мыйын лийыт,

 Мый нуным Шке калыкемым ыштем, – ойла Господь Саваоф. –

 Кузе ача мутым колыштшо эргыж деке поро,

 туге Мыят нунын деке поро лиям.


18 Тунам те угыч ойыртемым ужыда:

 кӧ чын ыштыше да кӧ осалым ыштыше,

 кӧ Юмылан служитла да кӧ ок служитле».



*а 3:1 «Уверзе» – еврей ден грек йылмылаште ’уверзе’ манме умылымашке Господьын Суксыжо-влакат пурат.




ПРОРОК МАЛАХИЙЫН КНИГАЖЕ

4 Глава

1 «Мый тендан деке пророк Илиям колтем». 4 «Моисей тарземын законжым шарныза».




1 «Теве толеш тудо кече, коҥга гай когартыше,

 кунам вожылдымо да осалым ыштыше еҥ-влак олым гай лийыт.

 Лишемше тиде кече нуным йӱлалта, – ойла Господь Саваоф, –

 нунын деч вожымат, укшымат ок кодо.


2 Но тыланда, кӧ Мыйын лӱмем деч лӱдын ила,

 чынлык кече лектеш, кечыйолыштыжо пареммаш лиеш.

 Те лектыда да вӱта гыч лукмо презе гай

    модын тӧрштылаш тӱҥалыда,


3 осалым ыштыше еҥ-влакым тошкеда.

 Мыйын палемдыме кечын

    нуно йол йымалныда пуракыш савырнат, –

 ойла Господь Саваоф. –


4 Шарныза Моисей тарземын законжым,

 кудым Мый тудлан Хорив курыкышто пӱтынь Израильлан пуэнам,

 тыгак кӱштымаш ден пунчалже-влакым шарныза.


5 Господьын кугу да шучко кечыж деч ончыч

 Мый тендан деке пророк Илиям колтем.


6 Толмекем, Мылам мландым пытараш огыл манын,

 тудо ача-влакын шӱмыштым йочашт деке

    да йоча-влакын шӱмыштым ачашт деке савыра».





МАТФЕЙЫН ВОЗЫМО СВЯТОЙ ЕВАНГЕЛИЙ

1 Глава


1 Иисус Христосын тукымвожшо. 18 Иисус Христосын шочмыжо.

1 Авраам тукым Эрге, Давид тукым Эрге Иисус Христосын тукымвожшо:
2 Авраам деч Исаак шочын, Исаак деч Иаков, Иаков деч Иуда ден иза-шольыж-влак шочыныт,
3 Иуда деч Фарес ден Зерах шочыныт – нунын авашт Фамарь улмаш, Фарес деч Есром шочын, Есром деч Арам,
4 Арам деч Аминадав, Аминадав деч Наассон, Наассон деч Салмон,
5 Салмон деч Вооз шочын – аваже Рахав лийын, Вооз деч Овид шочын – аваже Руфь улмаш, Овид деч Иессей шочын,
6 Иессей деч Давид кугыжа шочын.


 Давид кугыжа деч Соломон шочын – аваже Урийын ватыже лийын,
7 Соломон деч Ровоам шочын, Ровоам деч Авий, Авий деч Аса,
8 Аса деч Иосафат, Иосафат деч Иорам шочын, Иорам деч Озий,
9 Озий деч Иофам, Иофам деч Ахаз, Ахаз деч Езекий шочын,
10 Езекий деч Манассий, Манассий деч Амон, Амон деч Иосий,
11 Иосий деч Иоаким шочын, Иоаким деч Иехоний да тудын шольыж-влак шочыныт. Тидыже калыкым Вавилоныш кусарыме годым лийын.*а



12 Вавилоныш наҥгайымеке, Иехоний деч Салафиил шочын, Салафиил деч Зоровавель,
13 Зоровавель деч Авиуд, Авиуд деч Елиаким шочын, Елиаким деч Азор,
14 Азор деч Садок, Садок деч Ахим, Ахим деч Елиуд шочын,
15 Елиуд деч Елеазар, Елеазар деч Матфан, Матфан деч Иаков шочын,
16 Иаков деч Иосиф, Мариян марийже, шочын, а Мария деч Христос манме Иисус шочын.



17 Тыге, Авраам деч тӱҥалын, Давид марте чылаже латныл йыжыҥ. Давид деч тӱҥалын, Вавилоныш кусарымешке латныл йыжыҥ. Вавилоныш кусарыме гыч тӱҥалын, Христос марте латныл йыжыҥ.



18 Иисус Христос теве кузе шочын. Тудын Мария Аваже Иосифлан сӧрымӧ улмаш. Ушнымышт деч ончыч Мариян Святой Шӱлыш деч нелеммыже пале лийын.
19 Мариям марлан налшаш Иосиф, поро да чын ыштыше еҥ лийынат, ӱдырым намысыш пурташ огыл манын, шыпак шӧрлынеже улмаш.
20 Но кунам тидын нерген шонкален, Господьын Суксыжо омешыже кончен да каласен: «Иосиф, Давид тукым эрге, тыланет сӧрымӧ Мариям шке декет налаш ит лӱд. Тудын кӧргыштӧ илышым налшыже Святой Шӱлыш деч улеш.
21 Мария Эргым ышта, да тый Тудым Иисус манын лӱмдет, вет Тудо язык деч шке калыкшым утара».*б



22 Господьын пророк гоч ойлымыжо шукталтше манын, чыла тиде лийын. Пророк каласен:


23 «Теве, Ӱдыр нелемеш да Эргым ышта,

 тудым Эммануил манын лӱмдаш тӱҥалыт».

 Тиде лӱмжӧ «Мемнан дене Юмо» манме лиеш.*в



24 Иосиф мален кынелын, чылажымат Господьын Суксыжо ойлымо семын ыштен: тудлан сӧрымӧ Мариям шке декше налын,
25 но Мариян икымше Шочшым, Эргым, ыштымешкыже, Тудым пален огыл. Эргым Иисус манын лӱмден.





*а 1:11 Иисус Христосын шочмыж деч ончыч кудымшо курымышто калыкым виеш кусарыме.

*б 1:21 Иисус лӱм «Господь утара» манме лиеш.

*в 1:23 Ис 7:14, 8:8-10.








МАТФЕЙЫН ВОЗЫМО СВЯТОЙ ЕВАНГЕЛИЙ

2 Глава


1 Эрвел гыч толшо ушан еҥ-влак*а Иисуслан вуйым сават. 13 Египетыш куржмаш. 16 Ирод Вифлеемыште аза-влакым пуштедыкта. 19 Египет гыч пӧртылмаш.

1 Ирод кугыжаланыме годым Иудейысе Вифлеемеш Иисус шочмеке, эрвел гыч Иерусалимыш ушан еҥ-влак толыныт да йодыныт:
2 «Иудей-влакын кызыт гына шочшо Кугыжашт кушто? Ме эрвелне Тудын шӱдыржым*а ужынна да Тудлан вуйым саваш толынна».
3 Тидым колмеке, Ирод кугыжа да уло Иерусалим тургыжланаш тӱҥалыныт.
4 Израиль калыкыште чыла архиерей ден закон туныктышо-влакым поген, Ирод нунын деч йодыштын: «Христос кушан шочшаш?»
5 Нуно вашештеныт: «Иудейысе Вифлеемыште. Пророк гоч тыге возымо:


6 ”Тый Вифлеем, Иуда мландысе ола,

 Иудан моло кугу олаж-влак деч пырчат изи отыл:

 тый дечет Мыйын Израиль калыкемым

    вӱден кайыше Вуйлатыше лектеш”».*в



7 Тунам Ирод эрвел ушан-влакым шкеж деке шолып ӱжын да нунын деч шӱдыр кунам шочмо жапым раш пален налын.
8 Нуным Вифлеемыш колтымо годым каласен: «Кайыза да Икшыве нерген чылажымат пален налза. Тудым кычал мумеке, мыламат уверым пуыза, тунам мыят Тудын деке вуем саваш миен кертам».
9 Кугыжам колыштмеке, нуно корныш лектыныт. Эрвелне улмо годым ужмо шӱдырышт нунын ончылно каен, а вара, Икшыве тураш шумеке, чарнен шогалын.
10 Шӱдырым ужын, ушан еҥ-влак моткоч чот куаненыт.
11 Нуно пӧртыш пуреныт, Икшыве ден Мария Аважым ужыныт, кумык возыныт да Йочалан вуйым савеныт. Вара нуно кондымо поянлыкыштым луктыныт, Икшывылан шӧртньӧ, ладын да смирна ӱй пӧлекыштым пуэныт.
12 Ирод деке пӧртылаш огыл манын, нуно омо гоч шижтарыме лийыныт, сандене шке элышкышт вес корно дене каеныт.



13 Ушан еҥ-влак кайымеке, Иосифын омешыже Господьын Суксыжо кончен да ойлен: «Кынел, Икшыве ден Тудын Аважым пырля нал да Египетыш курж, пӧртылаш кӱштымешкем, туштак лий. Ирод, пушташ шонен, йочам кычалаш тӱҥалеш».
14 Иосиф кынелын, йӱдым Икшывым да Тудын Аважым пырля налын да Египетыш каен.
15 Иродын колымешкыже, туштак лийын. Тыге Господьын пророк гоч ойлымыжо шукталтын. Пророк ойлен: «Мый Шкемын Эргым Египет гыч ӱжынам».*г



16 Ушан еҥ-влакын ондалымыштым ужмеке, Ирод моткоч чот шыдешкен, Вифлеемыште да тудын воктенысе илемлаште кок ияш да тылеч изирак чыла эрге азам пушташ шке еҥже-влакым колтен. Ийготым тудо ушан еҥ-влак деч пален улмаш.
17 Тыге Иеремий пророк гоч каласыме шукталтын. Тудо ойлен:


18 «Рамаште йӱк-йӱан, мӱгырен шортмо,

 йӧсын кычкырыме йӱк шокта.

 Рахиль шке йочаж-влак верч шортеш,

 нунышт уке улыт, сандене ынеже лыплане».*д



19 Ирод колымеке, Египетыште Иосифын омешыже Господьын Суксыжо кончен
20 да ойлен: «Кынел, Икшыве ден Тудын Аважым нал да Израиль мландыш кае. Икшывын чонжым налаш шонышо-влак коленыт».
21 Иосиф кынелын, Икшыве ден Тудын Аважым пырля налын да Израиль мландыш пӧртылын.
22 Иудейыште Ирод олмеш Архелай эргыже кугыжаланыме нерген колмеке, тушко мияш лӱдын, а омыж дене каҥашым налмеке, Галилей кундемыш каен.
23 Миен шумеке, Назарет лӱман олаште илаш тӱҥалын. Тыге пророк-влак гоч ойлымо «Назорей*е маналташ тӱҥалеш» манме шомак шукталтын.





*а 2 Ушан еҥ-влак – волхва-влак, мудреч-влак.

*а 2:2 «Ме эрвелне Тудын шӱдыржым» – грек мут-влакым «Тудын шӱдыр нӧлталтмыжым» манынат кусараш лиеш.

*в 2:6 Мих 5:2.

*г 2:15 11_Ос 11:1.

*д 2:18 Иер 31:15.

*е 2:23 Назорей манмым «Назарет гыч улшо» манын умылыман.








МАТФЕЙЫН ВОЗЫМО СВЯТОЙ ЕВАНГЕЛИЙ

3 Глава


1 Тынеш Пуртышо Иоанн. 13 Иисусым тынеш пуртымаш.

1 Тиде жапыште Тынеш Пуртышо Иоанн толын да Иудей ир мландыште увертарен туныкташ тӱҥалын.
2 Тудо ойлен: «Язык деч кораҥза да Юмо деке савырныза! Пылпомыш Кугыжаныш ынде лишемын!»
3 Исаий пророк тудын нергенак тыге каласен:

 «Ир мландыште кычкырышын йӱкшӧ шокта:

 Господьлан корным ямдылыза,

 Тудын йолгорныжым вияшым ыштыза!»*а



4 Иоанн верблюд меж вургеман улмаш, кыдалыштыже шӱштӱштӧ лийын, кочкышыжо шурнышырчык да ир мӱкш мӱй лийыныт.
5 Тудын деке Иерусалим, уло Иудей да Иордан эҥер воктенысе чыла вер гыч шуко калык толын.
6 Нуно языкыштым почын ойленыт, да Иоанн нуным Иордан эҥереш тынеш пуртен.



7 Тынеш пураш толшо шуко фарисей ден саддукей-влакым ужмеке, Иоанн нунылан каласен: «Те, шемгишкын шочшыж-влак! Ончыкылык шыде логалме деч утлен куржаш кӧ тыланда каҥашым пуэн?
8 Язык деч кораҥын, Юмо деке савырнымыланда келшен толшо саскам шочыктыза.
9 ”Мемнан ачана Авраам” манын, кӧргыштыда ида шоно. Тыланда ойлем: Юмо теве нине кӱ-влак гычат Авраамын икшывыж-влакым ыштен кертеш.
10 Ынде пушеҥге вож воктене товар ямде кия: сай саскам пуыдымо чыла пушеҥгым руат да тулыш шуат.
11 Язык деч кораҥын, Юмо деке савырныза манын, мый тендам вӱд дене тынеш пуртем, но почешем Толшо мый дечем виянрак, мый Тудын йолчиемжым нумалашат ом йӧрӧ. Тудо тендам Святой Шӱлыш да тул дене тынеш пурта.
12 Тудын кидыштыже кольмо, Тудо Шкенжын идымжым эрыкта: шыдаҥжым клатыш пога, а арважым йӧрташ лийдыме тулеш йӱлалта».



13 Тунам Иисус Галилей гыч Иордан эҥер воктеке Иоанн деке тынеш пураш толын.
14 Но Иоанн Тудым чарен ойлен: «Мыйым Тый тынеш пуртышаш улат ыле, а Тый мый декем толынат!»
15 Иисус вашештен: «Ынде тек тыге лиеш. Тидын дене ме кӱлеш семын Юмын кумылжым шуктена». Тунам Иоанн тынеш пурташ келшен.
16 Тынеш пуртымо деч вара Иисус тунамак вӱд гыч лектын. Тудлан пылпомыш почылтын, да Тудо Юмын Шӱлышым ужын. Шӱлыш кӧгӧрчен семын волен да ӱмбакыже толын.
17 Пылпомыш гыч йӱк шоктен: «Тиде Мыйын йӧратыме Эргым, Мыйын поро кумылем Тудын дене».





*а 3:3 Ис 40:3.




МАТФЕЙЫН ВОЗЫМО СВЯТОЙ ЕВАНГЕЛИЙ

4 Глава


1 Иисусым тергымаш. 12 Иисус Галилейыште шке пашажым ышташ тӱҥалеш. 18 Иисус икымше тунемшыж-влакым ӱжеш. 23 Иисусын калык верч тыршымыже.

1 Иисусым диавол тергыже манын, Шӱлыш Тудым ир мландыш наҥгаен.
2 Нылле кече да нылле йӱд нимом кочде пӱтым кучымеке, Иисус пытартышлан шужымым шижын.
3 Тудын деке алгаштарыше миен да ойлен: «Тый Юмын Эрге улат гын, нине кӱ-влаклан киндыш савырнаш кӱштӧ».
4 Но Иисус вашештен: «Возымо:

 ”Айдеме кинде дене гына огыл,

 а Юмын умшаж гыч лекше кажне шомак дене ила”».*а



5 Тунам диавол Тудым святой олашке наҥгаен, храм леведыш тӱрыш шогалтен
6 да ойлен: «Тый Юмын Эрге улат гын, ӱлыкӧ тӧрштӧ, возымо вет:

 ”Тудо Суксыж-влаклан Тыйын нерген кӱшта:

 йолет дене кӱэш ит шӱртньӧ манын,

 нуно Тыйым кидешышт нумал наҥгаят”».*б


7 Иисус тудлан каласен: «Тыгак возымо: ”Господь Юметым ит терге”».*в



8 Ынде диавол Тудым пеш кӱкшӧ курык ӱмбаке намиен, тӱнясе чыла кугыжанышым, мо дене чапланымыштым ончыктен
9 да ойлен: «Кумык возын ончыланем вуетым савет гын, чыла тидым Тылат пуэм».
10 Тунам Иисус тудлан ойлен: «Мый дечем кораҥ, сатана! Возымо:

 ”Господь Юметлан, сукен, вуйым саве,

 ик Тудланак веле служитле”».*г



11 Тунам диавол Тудым коден каен, а Суксо-влак толыныт да Иисуслан служитлаш тӱҥалыныт.



12 Иоанным кучен петырыме нерген колмеке, Иисус Галилейыш каен.
13 Назаретым коден, теҥыз воктен верланыше Завулон ден Неффалим кундемысе Капернаумыш илаш толын.
14 Тыге Исаий пророк гоч каласыме шукталтын. Тудо ойлен:


15 «Завулон мланде ден Неффалим мланде,

 теҥыз деке кайыме корно,

 Иордан вес вел кундем,

 йот калык-влакын Галилей мландышт –


16 пычкемыште илыше калык

    кугу волгыдым ужын,

 колымаш ӱмылан велыште шинчыше-влаклан

    волгыдо волгалтын».*д



17 Тиде жап гыч Иисус увертарен туныкташ тӱҥалын. Тудо ойлен: «Язык деч кораҥын, Юмо деке савырныза: Пылпомыш Кугыжаныш лишемын!»



18 Галилей теҥыз воктеч кайымыж годым Тудо кок изак-шолякым, Петр манме Симоным да тудын Андрей шольыжым, ужын. Нуно колызо лийыныт, тиде жапыште вапшыштым вӱдыш кышкеныт.
19 Иисус нунылан ойлен: «Почешем кайыза, Мый тендам айдеме кучышым ыштем».
20 Нуно тунамак вапшыштым коденыт да Иисус почеш каеныт.
21 Тушеч умбакырак ошкылмеке, вес кок изак-шолякым, Зеведейын Иаков ден Иоанн эргыж-влакым ужын. Нуно ачашт дене пырля пушышто лийыныт да вапшыштым ачаленыт. Иисус нунымат ӱжын.
22 Нуно тунамак пушыштым, ачаштым коденыт да Иисус почеш каеныт.



23 Иисус уло Галилей мучко коштын да синагоглаште туныктен, Кугыжанышын Поро Увержым каласкален, еҥ-влакым тӱрлӧ чер ден туешкымышт деч паремден.
24 Тудын нерген мут уло Сирий мучко шарлен. Туешкыше, тӱрлӧ чер дене орланыше да корштен йӧсланыше, ия кучыман, тылзе кушмо годым орланыше, йыжыҥдыме еҥ-влакым чылаштым Иисус деке конденыт, да Тудо нуным паремден.
25 Иисус почеш Галилей, Декаполис,*е Иерусалим, Иудей да Иордан эҥер вес могыр гыч шуко калык коштын.





*а 4:4 Зак.уш 8:3.

*б 4:6 Пс 90:11-12.

*в 4:7 Зак.уш 6:16.

*г 4:10 Зак.уш 6:13.

*д 4:15-16 Ис 9:1-2.

*е 4:25 «Декаполис» – Лу ола.








МАТФЕЙЫН ВОЗЫМО СВЯТОЙ ЕВАНГЕЛИЙ

5 Глава


1 Чын пиал. 13 Шинчал да волгыдо. 17 Закон нерген. 21 Шыдешкен илыме нерген. 27 Яжарланыме да ойырлымо нерген. 33 Товатлыме нерген. 38 Ӱчым шуктымо нерген. 43 Тушмандам йӧратыза.

1 Калык тӱшкам ужмеке, Иисус курыкыш кӱзен, а кунам шинчын, воктекыже тунемшыж-влак миеныт.
2 Иисус ойлаш тӱҥалын, нуным тыге туныктен:


3 «Шкеныштым Юмын ончылно изилан ужшо-влак поро пиалан улыт:

 Пылпомыш Кугыжаныш – нунын.


4 Ойгырышо-влак поро пиалан улыт:

 нуно лыпландарыме лийыт.


5 Ӱҥышӧ-влак поро пиалан улыт:

 нуно уло мландым наследство семын налыт.


6 Кӧн кочмо-йӱмӧ шумо семын

 чыным шуктымым ужмыжо шуэш,

 поро пиалан: тудо темеш.


7 Чаманыше-влак поро пиалан улыт:

 нуно чаманыме лийыт.


8 Яндар шӱман-влак поро пиалан улыт:

 нуно Юмым ужыт.


9 Тыныслыкым кондышо-влак поро пиалан улыт:

 нуно Юмын шочшыжо-влак манын лӱмдалтыт.


10 Чын ыштыме верч поктылмо-влак поро пиалан улыт:

 Пылпомыш Кугыжаныш – нунын.


11 Кунам тендам Мыланем кӧра вурсат, поктылыт да тендан нерген тӱрлӧ осал шоякым каласкалат, те поро пиалан улыда.
12 Куаныза да йывыртыза, пылпомышто тыланда кугу суап лиеш: тендан деч ончыч илыше пророк-влакымат тыгак поктылыныт.



13 Те мландын шинчалже улыда. Шинчал шинчалан лиймым чарна гын, кузе тудым уэш шинчаланым ышташ? Ынде тудо нимолан ок йӧрӧ, тудым луктын шуат да еҥ-влак тошкат веле.
14 Те тӱнян волгыдыжо улыда. Курык ӱмбалне шогышо ола шылын огеш керт.
15 Чӱктымеке, лампым ате йымаке огыл, а лампыпӱкеныш шындат, да пӧртыштӧ тудо чылалан волгалтара.
16 Тек тендан волгыдыдат еҥ-влак ончылно тыгак волгалтара. Тек нуно поро пашадам ужыт да Пылпомышысо Ачадам чапландарат.



17 Законым але пророк-влакын туныктымыштым кораҥдаш толынам манын ида шоно. Мый кораҥдаш огыл, а шукташ толынам.
18 Тыланда чынак ойлем: чыла тиде шукталтмешке, кава ден мланде пытыме марте, закон гыч ик изи букват, ик удыралтышат ок йом.
19 Тыгеракын, кӧ эн изи ик кӱштымашым пудырта да весымат тыге ышташ туныкта гын, тудо Пылпомыш Кугыжаныште эн изилан шотлалташ тӱҥалеш, а кӧ кӱштымым шукта да тидлан еҥ-влакым туныкта, тудо Пылпомыш Кугыжаныште кугулан шотлалтеш.
20 Тыланда ойлем: Юмын кумылжым закон туныктышо ден фарисей-влак деч утларак ӱшанлын шуктен огыда шого гын, те Пылпомыш Кугыжанышыш пурен огыда керт.



21 Кугезе-влаклан ойлымым те колында: ”Ит пушт”. Кӧ пуштеш, суд ончылно мутым кучышаш.*а
22 А Мый тыланда ойлем: кӧ шкенжын лишылжылан арам шыдешкен ила, суд ончылно мутым кучышаш, а кӧ лишыл еҥжым ”нимолан йӧрдымӧ” манеш – Синедрион ончылно мутым кучаш тӱҥалеш, а кӧ весым ”ораде” манеш, тудо тамык тулыш логалеш.



23 Тугеже тый, жертвенник деке надыретым кондышетла, лишыл еҥетын ӱмбакет ӧпкеже улмым тушто шарналтет гын,
24 надыретым тиде вер ончылан кодо, ондак кае да лишылет дене сӧрасе, вара веле пӧртыл да надыретым пу.
25 Тавалыше еҥ дене корнышто пырля улмыда годымак писын сӧрасе. Уке гын, тудо тыйым судьялан пуа, а тудыжо ороллан пуа да тыйым казаматыш шындат.
26 Тылат чынак ойлем: чыла пуышашлыкетым пытартыш ырет марте тӱлымешке, тушечын от лек.



27 Кугезе-влаклан мом каласымым те колында: ”Ит яжарлане”.*б
28 А Мый тыланда ойлем: кӧ ӱдырамаш ӱмбаке сутланен онча, ынде шке шӱм-чоныштыжо тудын дене яжарланен.
29 Тыйым пурла шинчат алгаштара гын, тудым луктын шу. Уло капет тамыкыш кудалтыме лиймешке, посна ужашет пыта гын, тылат сайрак лиеш.
30 Тыйым пурла кидет алгаштара гын, тудым руал ойыро да ӧрдыжкӧ шу. Уло капет тамыкыш кудалтыме лиймеш, посна ужашет пыта гын, тылат сайрак.



31 Тыгак каласыме: ”Кӧ ватыжым ойырен колта, тудо ватыжлан ойырлымо нерген кагазым пуышаш”.*в
32 А Мый тыланда ойлем: кӧ ватыжым яжарланыме титак деч посна ойыра, тудо ӱдырамашым яжарланымашке шӱка, а кӧ ойырен колтымым марлан налеш, тудо яжарлана.



33 Кугезе-влаклан тыге ойлымымат те колында: ”Товатлыметым ит пудырто, Господь ончылно товатлыметым шуктен шого”.*г
34 А Мый тыланда ойлем: йӧршын ида товатле. Ида товатле кава дене: тудо Юмын престолжо.
35 Ида товатле мланде денат: тудо Юмын йолым шындыме верже. Иерусалим дене ида товатле: тудо кугу Кугыжан олаже.
36 Шке вует дене ит товатле: тый ик ӱп пырчымат ошышкат, шемышкат савырен от керт.
37 ”Туге” але ”уке” манын веле каласыза, тылеч утыжо – осал дечын.



38 Мом ойлымым те колында: ”Шинчалан – шинча, пӱйлан – пӱй”.*д
39 А Мый тыланда ойлем: осалым ыштыше ваштареш ида шогал. Кӧ тыйын пурла шӱргетым сова гын, весыжымат тудлан савырал.
40 Тувыретым шупшын налаш манын, кӧ тый денет судитлалтнеже, тудлан ӱмбал вургеметымат пу.
41 А кӧ тыйым пеленже виешак ик меҥгым коштыкта,*е тудын дене кокытым кае.
42 Тый дечет йодшылан пу, кӱсын налаш шонышо деч тупынь ит савырне.



43 Мом ойлымым те колында: ”Лишылъеҥетым йӧрате,*ж тушманетым ужмышудымо лий”.
44 А Мый тыланда ойлем: тушмандам йӧратыза, тендам каргышылан порым тыланыза, тендам ужмышудымо-влаклан порым ыштыза, тендам вурсышо да поктылшо верч кумалза.
45 Тунам те Пылпомышысо Ачадан чын шочшыжо улыда. Осал-влакланат, поро-влакланат Тудо шке кечыжым луктеш, чын ыштышыланат, чын огыл ыштышыланат йӱрым колта.



46 Те шкендам йӧратыше-влакым йӧратеда гын, тидланже тыланда могай суап лиеш? Йозак погышо-влакат тыгак огыт ыште мо?
47 Те шкендан лишыл-влакдам гына саламледа*з гын, мом поснак сайым ыштеда? Чын Юмым палыдыме-влакат тыгак огыт ыште мо?
48 Сандене, Пылпомышысо Ачада могай поро, тугаяк поро лийза.





*а 5:21 Лекм 20:13, Зак.уш 5:17.

*б 5:27 Лекм 20:14, Зак.уш 5:18.

*в 5:31 Зак.уш 24:1.

*г 5:33 Лев 19:12, Зак.уш 23:21.

*д 5:38 Лекм 21:24.

*е 5:41 Сеҥен налме элыште илышым Рим сарзе шке ӱзгаржым ик мильым виеш нумалыктен кертын.

*ж 5:43 Лев 19:18.

*з 5:47 Саламлаш – приветствовать.








МАТФЕЙЫН ВОЗЫМО СВЯТОЙ ЕВАНГЕЛИЙ

6 Глава


1 Йорлылан полшымо нерген. 5 Кумалме нерген. 16 Пӱтым кучымо нерген. 19 Пылпомышысо поянлык. 22 Кап да шинча. 24 Юмо да поянлык. Тыршыме да тургыжланыме.

1 Шекланыза, йорлылан полшымыда годым калык ончылно, шкендам еҥ-влаклан ончыкташ тӧчен, нимом ида ыште, уке гын, Пылпомышысо Ачада деч суапым огыда нал.



2 Тугеже, йорлылан полшымет годым тидын нерген ит кычкыре. Сайла кояш тӧчышӧ-влак, еҥ моктымым вучен, синагоглаште да уремлаште тыге ыштылыт. Тыланда чынак ойлем: нуно шкеныштын суапыштым ынде налыныт.
3 А кунам тый йорлылан полшет, пурла кидетын мом ыштымыжым шола кидет ынже пале,
4 тыйын полшымет тек шолып лиеш. Еҥлан койдымым ужшо Ачат тылат шинчаш койшын пӧртылта.



5 А кумалмет годым сайла кояш тӧчышӧ гай ит лий. Нуно, еҥ ончылно шкеныштым ончыкташ манын, синагоглаште да урем луклаште шогал кумалаш йӧратат. Тыланда чынак ойлем: нуно шкеныштын суапыштым ынде налыныт.
6 А тый, кунам кумалат, пӧлемышкет пуро, омсатым петыре, пеленет улшо ужаш лийдыме Ачатлан кумал. Еҥлан койдымым ужшо Ачат тылат шинчаш койшын пӧртылта.
7 Кумалмыда годым Юмым палыдыме еҥ-влак семын утыжым ида ойло. Нуно шомакышт шукылан кӧра юмо колеш шонат.
8 Нунын гай ида лий, вет Ачада тыланда мо кӱлешым йодмыда деч ончычак пала.
9 А те тыге кумалза:

 Пылпомышто улшо мемнан Ачана!

 Тыйын святой лӱмет мокталтше,


10 Тыйын Кугыжанышет толжо,

 Тыйын шонымет мланде ӱмбалнат

    пылпомышысо семынак шукталтше.


11 Мемнан илышаш киндым, тачылыкым, мыланна пу.


12 Еҥ-шамычын мыланна ыштыме языкыштым кудалтымына гаяк

    мемнан языкнамат кудалте.*а


13 Алгаштарымашке мемнам ит пурто,

 осал дечын мемнам утаре.

 Вет Тыйын Кугыжанышет, куатет да чапет курым-курымеш. Аминь.



14 Еҥ-влакын сулыкыштым кудалтеда гын, Пылпомышысо Ачада тенданымат кудалта.
15 А еҥ-влакын сулыкыштым огыда кудалте гын, Пылпомышысо Ачадат тендан языкдам ок кудалте.



16 Пӱтым кучымыда годым сайла кояш тӧчышӧ-влак семын шӱлыкан тӱсым ида нал. Нуно ойгырышыла коймышт дене пӱтым кучымыштым еҥ-влаклан ончыктынешт. Тыланда чынак ойлем: нуно шке суапыштым ынде налыныт.
17 А тый пӱтым кучымет годым вуешет ӱйым шӱрӧ да шӱргетым муш.
18 Тунам пӱтым кучыметым еҥ-влак огыл, а пеленет улшо ужаш лийдыме Ачат пала. Тудыжо еҥлан койдымым ужеш да тылат шинчаш койшын пӧртылта.



19 Шкаланда мланде ӱмбалысе поянлыкым ида пого, тыште тудым когарш ден рӱдаҥыш пытарат, вор-влак кӱнчен пурат да шолыштыт.
20 Пылпомышысо поянлыкым шкаланда погыза, пылпомышто когаршат, рӱдаҥышат огыт пытаре, вор-влакат кӱнчен огыт пуро да огыт шолышт.
21 Кушто тендан поянлыкда, туштак шӱмдат лиеш.



22 Капетын лампыже – шинчат. Тугеже, шинчат яндар гын, уло капет волгыдо лиеш,
23 а шинчат начар гын, уло капет пычкемыш лиеш. Тугеже, тыйын волгыдет пычкемыш гын, пычкемышыже могайрак!



24 Нигӧ кок озалан тарзыланен ок керт: иктыжым ужмышудымо лиеш да весыжым йӧрата, але иктыжлан чоным пуэн ышта, весыжым ок шотло. Те ик жапыштак Юмылан да поянлыклан служитлен огыда керт.



25 Сандене тыланда ойлем: мом кочкына да мом йӱына манын, чонда верч ида азаплане, ӱмбакына мом чиена манын, капда нергенат ида ойгыро. Кочкыш деч чон да чием деч кап шергырак огыл мо?



26 Кавасе кайык-влакым ончалза: нуно огыт ӱдӧ, огыт тӱред, амбарышкат огыт опто, тендан Пылпомышысо Ачада нуным пукша. Те нунын деч шергырак огыдал мо?
27 А тендан кокла гыч кӧ азапланымыж дене кеч ик кынергутлан кап кугытшым*б кужемден кертеш?
28 Молан вургем верч азапланеда? Пасусо лилий пеледыш-влак кузе кушкыт, шекланыза: пашам огыт ыште, огыт шӱдырӧ.
29 Но тыланда ойлем: поянлыкше дене чапланен гынат, Соломонат нунын кокла гыч иктыж гаят чиен огыл.
30 Таче пасушто кушшо, а эрла коҥгашке шуышаш шудымат Юмо тыге чикта гын, тендам, шагал ӱшаныше-влак, Тудо утларакат сайын ок чикте мо?



31 Тыгеже, ида тургыжлане. ”Мом мыланна кочкаш?”, ”Мом йӱаш?” але ”Мом чияш?” манын ида ойло.
32 Чыла тидым чын Юмым палыдыме еҥ-влак кычалыт, а Пылпомышысо Ачада тыланда чыла тиде кӱлмым пала.
33 Эн чот Юмын Кугыжанышым да Тудын чынжым кычалза, тунам чыла тиде тыланда пырля пуалтеш.
34 Тугеже, эрласе кече нерген ида тургыжлане, вет эрласе кечын шкенжын азапланымыже уло: кажне кечылан шке тургымжо сита.





*а 6:12 Грекла возымаште: «Мыланна парымыш пурышо-влакын парымыштым ме кузе кудалтена, мемнанат парымнам тугак кудалте». «Парым» мутым тыште вончештарыме значений дене кучылтмо, тудо языкым ончыкта. Таҥастаре: Лк 11:4.

*б 6:27 «Кап кугытшым»: грек ойым «ӱмыржым» манынат кусараш лиеш.








МАТФЕЙЫН ВОЗЫМО СВЯТОЙ ЕВАНГЕЛИЙ

7 Глава


1 Вес еҥым судитлыме нерген. 7 Сӧрвалыза, кычалза, пералтыза. 13 Шыгыр капка. 15 Пушеҥгым саскаж дене палат. 24 Кок негыз.

1 Ида судитле, тунам теат судитлыме огыда лий.
2 Кузе весым судитледа, теат тугак судитлыме лийыда; могай виса дене те виседа, тугай денак тыландат висалтеш.
3 Молан тый лишылетын шинчаштыже шӱкым ужат, а шкендыныште пырням от шиж?
4 Але шкендын шинчаштет пырня улмо ӱмбач кузе лишылетлан ”ане, мый тыйын шинчат гыч шӱкым луктам” манын каласет?
5 Сайла кояш тӧчышӧ! Ондак шке шинчат гыч пырням лук, вара веле лишылетын шинчаж гыч шӱкым кузе лукташ, ужат.



6 Нимо святойым пий-влаклан ида пу, сӧсна-влак ончыко ракывотшердам ида кышке, уке гын, тудым йолышт дене тошкат, ӱмбакыда кержалтын, тендам пурын кӱрыштыт.



7 Сӧрвалыза – тыланда пуалтеш, кычалза – муыда, пералтыза – тыланда почылтеш,
8 вет сӧрвалыше налеш, кычалше муэш, пералтышылан почылтеш.



9 Эргыда киндым йодеш гын, тендан коклаште тудлан кӱм пуышо айдеме уло мо?
10 Але колым йодшо эргыжлан кишкым пуышо?
11 Тыгеже, те осал улмо ӱмбачат шочшыланда сай пӧлекым пуэн моштеда гын, Пылпомышысо Ачада йодшылан порым ок пу мо?



12 Еҥ-влакым шкаланда мом ыштыктынеда, шкежат нунылан тидымак ыштыза. Закон ден пророк-влакын туныктымышт тыгае.



13 Шыгыр капкаш пурыза, вет колымашке наҥгайыше капка лопка, корно кумда, шукын тиде корно дене каят.
14 Илышыш наҥгайыше капка шыгыр, корно аҥысыр, шагалынже тудым кычал муыт.



15 Шояк пророк-влак деч шекланыза. Нуно тендан деке шорык коваштым чиен толыт, а кӧргыштышт опкын пире улыт.
16 Нуным те саскашт дене паледа. Иман вондо гыч виноградым, лопшудо гыч смоква саскам погат мо?
17 Сай пушеҥге сай саскам пуа, а уда пушеҥгын саскажат йӧрдымӧ.
18 Сай пушеҥге йӧрдымӧ саскам шочыктен ок керт, а уда пушеҥге сай саскам шочыктен ок керт.
19 Сай саскам пуыдымо чыла пушеҥгым руат да тулыш шуат.
20 Тыгеже, шояк пророк-влакым саскашт дене паледа.



21 Мыланем ”Господь, Господь” манше-влак кокла гыч Пылпомыш Кугыжанышыш чыланжак огыт пуро, тушко Пылпомышысо Ачамын кумылжым шуктышо-влак веле логалыт.
22 Суд кечын Мыланем шукын ойлаш тӱҥалыт: ”Господь! Господь! Ме Тыйын лӱмет дене огыл мо пророклен ойленна? Тыйын лӱмет дене огыл мо иям поктен луктынна да Тыйын лӱмет дене огыл мо шуко ӧрыктарыше пашам ыштенна?”
23 Тунам нунылан увертарем: ”Мый тендам нигунам пален омыл. Закондымылыкым ыштыше-влак, Мый дечем кораҥза!”



24 Кӧ Мыйын нине шомакем колыштеш да ойлымем семын ышта, тудо пӧртшым кӱ ӱмбалан чоҥышо ушан еҥ гай лиеш.
25 Йӱр талын йӱрын, эҥер сер гыч лектын, озыркан мардеж пуаш тӱҥалын да пӧрт ӱмбаке керылтын. Но пӧрт сӱмырлен огыл, вет тудо кӱ ӱмбалан негызлыме улмаш.
26 А кӧ Мыйын нине шомакем колыштеш да ойлымем семын ок ыште, пӧртшым ошма ӱмбалан чоҥышо шонен моштыдымо еҥ гай лиеш.
27 Йӱр талын йӱрын, эҥер сер гыч лектын, озыркан мардеж пуаш тӱҥалын да пӧрт ӱмбаке керылтын. Пӧрт сӱмырлен, сӱмырлымыжӧ пеш кугу лийын».



28 Иисус ойлен пытарымеке, калык Тудын туныктымыжлан пеш ӧрын:
29 нуным закон туныктышо да фарисей-влак семын огыл, а кучемвий улшан семын туныктен.










МАТФЕЙЫН ВОЗЫМО СВЯТОЙ ЕВАНГЕЛИЙ

8 Глава


1 Проказе чераным паремдымаш. 5 Шӱдывуйын*а тарзыжым паремдымаш. 14 Иисус шуко еҥым паремда. 18 Почешем кайыза. 23 Иисус тӱтан мардежым чара. 28 Иисус иям поктен луктеш.

1 Курык гыч Иисусын волымекыже, почешыже шуко еҥ каен.
2 Теве Иисус деке проказе черан лишемын да ончыланже возын каласен: «Господь, паремдынет гын, мыйым эрныктен кертат».
3 Иисус кидым шуялтен, тудын деке тӱкнен да каласен: «Паремдынем, эрналт». Проказе черже тунамак пытен.
4 А Иисус тудлан ойлен: «Шеклане, тидын нерген нигӧлан ит ойло, но кай, шкендым иерейлан ончыкто да Моисейын шӱдымӧ надырым пу. Тидын дене тый паремметым ончыктет».



5 Кунам Иисус Капернаумыш толын, Тудын деке шӱдывуй миен да полышым йодын:
6 «Господь, мӧҥгыштем тарзем кия, тудо йыжыҥдыме да моткоч орлана».
7 Иисус тудлан каласен: «Мый мием да тудым паремдем».
8 Шӱдывуй вашештен: «Господь, пӧртыш пурыметым мый ом шого. Тарзем паремже манын, мутым гына пелеште.
9 Мый шкежат кид йымалысе еҥ улам, мыйынат кид йымалнем сарзе-влак улыт. Иктылан ойлем: ”Кае” – тудо кая, весыжлан ”Тышке тол” манам – тудо толеш, тарземлан ойлем: ”Тидым ыште” – тудо ышта».
10 Тидым колмеке, Иисус ӧрын да почешыже толшо-влаклан каласен: «Тыланда чынак ойлем: тыгай кугу ӱшанымашым Израильыштат вашлийын омыл.
11 Тыланда ойлем: эрвел ден касвел гыч шукын толыт да Пылпомыш Кугыжаныште Авраам, Исаак да Иаков дене пырля ӱстелтӧреш верланат.
12 А кӧ шочынак Кугыжанышын эргыже лийын, нуным пычкемышке луктын кудалтат. Тушто шортмаш да пӱйым пурмаш лиеш».
13 Иисус шӱдывуйлан каласен: «Кае, тек тылат ӱшанымет семынак лиеш». Шӱдывуйын тарзыже тунамак паремын.



14 Иисус Петрын пӧртышкыжӧ толын да тудын шокшымужо дене орланен кийыше оньыкуважым*б ужын.
15 Иисус тудын кидше деке тӱкнен, да шокшымужо пытен. Оньыкува кынелын да нуным унам ыштен.



16 Кас шумеке, Иисус деке ия кучыман шуко еҥым конденыт. Тудо осал шӱлышым шомак дене поктен луктын да чыла черлым паремден.
17 Тыге Исаий пророк гоч каласыме шомак шукталтын. Исаий ойлен:

 «Тудо ӱмбакыже мемнан орлыкнам налын,

 чернам нумал наҥгаен».*в



18 Шке йырже шуко калыкым ужын, Иисус вес серыш вончаш каласен.
19 Тунам закон туныктышо ик еҥ лишемын да Тудлан каласен: «Туныктышо! Кеч-кушко Тый кает, мый почешет мием».
20 Иисус тудлан ойлен: «Рывыж-влакын илыме рожышт уло, кавасе кайык-влакын – пыжашышт, а Айдеме Эргылан*г вуйым нигушан эҥерташ».
21 Тунемшыж кокла гыч весе Тудлан каласен: «Господь, ондак ачамым тояш каяш эрыкым пу».
22 Но Иисус тудлан ойлен: «Почешем кае, колышо-влакыштым тояш колышо-влакым кодо».



23 Иисус пушыш шинчын, тунемшыж-влак Тудын деке ушненыт.
24 Теҥыз ӱмбалне пеш тале тӱтан тӱҥалын, толкын-влак пуш гоч лупшалтыныт, а Иисус мален.
25 Тунемшыж-влак Тудын деке лишемыныт, помыжалтареныт да каласеныт: «Господь, мемнам утаре, пытена!»
26 Иисус нунылан ойлен: «Молан тынар лӱдыда, шагал ӱшаныше-влак?» Вара кынел шогалын, мардежлан чарнаш да теҥызлан шыпланаш кӱштен, да пешак тымык лийын.
27 Еҥ-влак ӧрын ойленыт: «Кӧ тиде? Мардежат, теҥызат Тудын мутшым колыштыт!»



28 Иисус вес серысе Гергеса калыкын илыме кундемышкыже толын. Тудым ия кучыман кок еҥ вашлийын, нуно шӱгарла гыч лектыныт. Пешак ажгыныше лийынытат, тиде корно дене нигӧ коштын кертын огыл.
29 А теве нуно кычкыреныт: «Иисус, Юмын Эрге, мом Тый мемнан дене ыштынет? Тый мемнам жап шудеак орландараш толынат?»
30 Умбалне кугу сӧсна кӱтӱ коштын.
31 Ия-влак Иисус деч йодыныт: «Мемнам поктен луктат гын, сӧсна кӱтӱшкӧ колто».
32 Тудо нунылан каласен: «Кайыза». Нуно лектыныт да сӧсна кӧргыш пуреныт. Тунам уло кӱтӱ тура сер гыч теҥызыш шуҥгалтын да вӱдыш пурен каен.



33 Кӱтӱчӧ-влак куржыныт, да олашке мийымеке, чылажымат увертареныт, ия кучыман-влак дене мо лиймымат каласкаленыт.
34 Тунам оласе уло калык Иисусым вашлияш лектын, Тудым ужмеке, шке кундемышт гыч каяш йодын.





*а 8 Шӱдывуй – книга мучаште мутерым ончо.

*б 8:14 Оньыкува – ватыжын аваже.

*в 8:17 Ис 53:4.

*г 8:20 Айдеме Эрге – книга мучаште мутерым ончо.








МАТФЕЙЫН ВОЗЫМО СВЯТОЙ ЕВАНГЕЛИЙ

1 Иисус йыжыҥдыме еҥым паремда. 9 Иисус Матфейым ӱжеш. 14 Пӱтӧ нерген. 18 Вуйлатышын ӱдыржӧ да черле ӱдырамаш. 27 Кок сокырым паремдымаш. 32 Йылмыдымым паремдымаш. 35 Кӱтӱчӧ деч посна кодшо шорык-влак.

1 Иисус пушыш шинчын, вес могырыш вончен да шке олашкыже толын.
2 Теве Тудын деке йыжыҥдыме еҥым вакшышеш пыштен конденыт. Иисус, нунын ӱшанымыштым ужын, йыжыҥдыме еҥлан каласен: «Ит лӱд, эргым, тыйын языкет кудалтыме лиеш».



3 Тунам закон туныктышо-влак кокла гыч южышт шке кӧргыштышт шонкаленыт: «Тудо Юмым мыскыла».
4 Нунын шонымыштым пален, Иисус каласен: «Молан те шӱмыштыда удам шонкаледа?
5 Можым куштылгырак каласаш: ”Тыйын языкет кудалтыме лиеш” але ”Кынел да ошкыл” манаш?
6 Но те пален лийза: Айдеме Эргын мланде ӱмбалне языкым кудалташ кучемвийже уло». Вара йыжыҥдыме еҥлан ойлен: «Кынел, вакшышетым нал да мӧҥгышкет кае».
7 Тудо кынелын да мӧҥгыжӧ каен.
8 Тидым ужмеке, калык ӧрын да айдемылан тыгай вийым пуышо Юмым чапландарен.



9 Иисус, ола гыч лекшыжла, йозак окса погымо верыште шинчыше Матфей лӱман еҥым ужын. «Почешем кай», – ойлен тудлан. Матфей кынелын да Иисус почеш каен.



10 Пӧртыштӧ Иисусын кочмыж годым тушко йозак погышо да языкан-влак шукын толыныт, Иисус да тунемшыж-влак дене пырля кочкыныт.
11 Тидым ужмеке, фарисей-влак Иисусын тунемшыж-влаклан каласеныт: «Молан тендан Туныктышыда йозак погышо да моло языкан-влак дене пырля кочкеш да йӱэш?»
12 Иисус тидым колын да нунылан ойлен: «Таза еҥлан огыл эмлызе кӱлеш, а черлылан.
13 Мийыза, тунемза: ”Надырым огыл, а порылыкым ужнем”*а манме мо лиеш? Мый чын ыштыше-влакым огыл, а языкан-влакым языкышт деч кораҥаш да Юмо деке савырнаш ӱжаш толынам».



14 Тунам Иоаннын тунемшыж-влак Иисус деке толыныт да ойленыт: «Молан ме да фарисей-влак чӱчкыдын пӱтым кучена, а Тыйын тунемшет-влак пӱтым огыт кучо?»
15 Иисус нунылан каласен: «Каче пеленышт улмо годым сӱаныш толшо уна-влак ойгырен кертыт мо? Но тугай жап толын шуэш, кунам каче нунын деч налалтеш, тунам пӱтым кучат.
16 Тошто вургемеш ошемдыдыме куэм дене тумышым нигӧ ок шынде, вет тыгай тумыш туртеш, вургемжым кушкедеш, да рож утларак кугемеш.
17 Тыгак шуын шудымо йошкар аракам тошто шувышыш огыт теме, уке гын, шувыш кушкедла, аракажат йога, шувышыжат йӧрдымӧ лиеш. Шуын шудымо аракам у шувышыш опталман, тунам тидыжат, тудыжат аралалтеш».



18 Иисусын тидын нерген ойлымыж годым Тудын деке ик вуйлатыше лишемын да кумык возын ойлен: «Ӱдырем кызыт гына колыш, но, миен, ӱмбакыже кидетым пыште – илаш тӱҥалеш».
19 Иисус кынелын да тунемшыж-влак дене пырля тудын почеш каен.



20 Латкок ий вӱр йоген орланыше ӱдырамаш Иисус деке шеҥгечше миен да Тудын вургем тӱржӧ деке тӱкнен,
21 вет тудо шонен: «Тудын вургемже деке гына тӱкнем гын, паремам».
22 Иисус, шеҥгеке савырнен, ӱдырамашым ужын да каласен: «Ит лӱд, ӱдырем, ӱшанымет тыйым утарен». Ӱдырамаш тунамак таза лийын.



23 Вуйлатышын пӧртышкыжӧ миен шумеке, Иисус шиялтыш дене шоктышо-влакым да йӱкланыше тӱшкам ужын.
24 Нунылан ойлен: «Тышеч лекса, ӱдыр колен огыл, мала веле». Но Тудым воштылыныт.
25 Калыкым поктен лукмеке, Иисус ӱдыр деке пурен да кидше гыч кучен. Ӱдыр кынелын.
26 Тидын нерген шомак тусо чыла кундем мучко шарлен.



27 Иисусын тушечын кайымыж годым почешыже кок сокыр ошкылын да кычкырен: «[Иисус,] Давидын Эргыже, мемнам чамане!»
28 А пӧртыш пурымекыже, Иисус деке нине сокыр-влак лишемыныт. Иисус нунылан каласен: «Мый тидым ыштен кертмемлан ӱшанеда мо?» «Туге, Господь», – вашештеныт.
29 Тунам Иисус нунын шинчашт деке тӱкнен да каласен: «Тек ӱшанымыда семынак лиеш».
30 Нунын шинчашт почылтын. Иисус пеҥгыдын ойлен: «Шекланыза, тидын нерген нигӧ ынже пале».
31 А нунышт лектыныт да Иисус нерген кундемышт мучко чыла вере каласкаленыт.



32 Сокыр-влак лекме годым Иисус деке ия кучыман йылмыдыме еҥым вӱден конденыт.
33 А иям поктен лукмеке, йылмыдыме еҥ мутланаш тӱҥалын. Калык ӧрын ойлен: «Израильыште тыгайым нигунам ужын огытыл».
34 А фарисей-влак каласеныт: «Тудо ия-влакын тӧраштын вийже дене иям поктен луктеш».



35 Иисус чыла олашке да ялышке миен коштын, синагоглаште туныктен, Пылпомыш Кугыжанышын Поро Увержым каласкален да еҥ-влакым тӱрлӧ чер, тӱрлӧ туешкыме деч паремден.
36 Калыкым ужын, Иисус тудым чаманен: нуно ярныше, кудалтен кодымо, кӱтӱчӧ деч посна кодшо шорык тӱшка гай лийыныт.
37 Тунам тунемшыж-влаклан ойлен: «Тӱредаш пеш шуко, а пашаеҥ шагал.
38 Тугеже пашаеҥ-влакым тӱредаш колтыжо манын, лектышын Озаж деч йодын кумалза».





*а 9:13 Ос 6:6.

1 Иисус латкок Апостолжым калык коклаш колта. 16 Ончыкылык поктылмаш. 26 Кӧ деч лӱдаш? 32 Христосым палыме нерген почын ойлымаш. 34 Керде, а тыныслык огыл. 40 Суапым налмаш.

1 Шкенжын латкок тунемшыжым ӱжынат, Иисус нунылан осал шӱлышым поктен лукташ, чыла тӱрлӧ черым да туешкымым паремдаш кучемвийым пуэн.
2 Латкок Апостолын лӱмышт тыгай: нунын кокла гыч икымшыже Петр манын лӱмдымӧ Симон, тудын Андрей шольыжо, Зеведейын Иаков эргыже, тудын Иоанн шольыжо,
3 тыгак Филипп да Варфоломей, Фома да йозак погышо Матфей, Алфейын Иаков эргыже да Фаддей манме Леввей,
4 Кананит Симон да Иисусым ужалыше Искариот манме Иуда.



5 Иисус нине латкокытым калык коклаш колтен, нунылан тыгай каҥашым пуэн: «Вес калык-влак деке ида кай да самарий калыкын олашкыже ида пуро.
6 Лучо Израиль калыкысе йомшо шорык-влак деке кайыза.
7 Коштмыда годым увертарыза: ”Пылпомыш Кугыжаныш ынде лишемын!”
8 Черлым паремдыза, колышым ылыжтыза, проказе чераным эрныктыза, иям поктен лукса. Яра налында, ярак пуыза.
9 Корнышко шӧртньӧ, ший, вӱргене оксамат калташ ида пыште,
10 пеленда сумкамат, вес вургемымат, йолчиемымат, пондымат ида нал. Вет пашаеҥ кочкышыжым сулен налеш.



11 Кеч-могай олаш але ялыш пурымеке, тушто келшен толшо еҥым кычал муза, вес вере кайымешкыда тудын денак кодса.
12 Пӧртыш пурымыда годым ”суртыштыда тыныслык лийже” манын саламлыза.
13 Нуно келшен толшо улыт гын, тендан тыланыме тыныслыкда тушан кодеш. Келшен толшо огытыл гын, тыланымыда тек тендан декак пӧртылеш.
14 А кушто тендам огыт пурто да шомакдам огыт колышт гын, тудо пӧрт але тудо ола гыч лекса, йол гычда пуракым почкалтыза.
15 Тыланда чынак каласем: суд кечын Содом ден Гоморра мландылан тиде ола деч куштылгырак лиеш.



16 Мый шорык-влакым пире коклашке колтымо семын тендам колтем, сандене кишке гай ушан, кӧгӧрчен гай титакдыме лийза.



17 Еҥ деч шекланыза, вет нуно тендам судитлаш пуат, синагоглаштышт кыраш тӱҥалыт.
18 Мыланем кӧра тендам вуйлатыше ден кугыжа-влак ончыко кучен намият, тидыже нунылан да вес калык-шамычлан Мыйын нерген таныклымаш лиеш.
19 Кунам тендам кучыктат, кузе але мом ойлымо нерген ида тургыжлане: мом ойлышаш, тыланда тудо жапыште пуалтеш,
20 вет те огыл ойлаш тӱҥалыда, а кӧргыштыда улшо Ачадан Шӱлышыжӧ.



21 Изаже шольыжым, ачаже эргыжым пушташ пуа, а йоча-влак ача-авашт ваштареш кынелыт да нуным пуштыт.
22 Мыйын лӱмемлан кӧра чылан тендам ужмышудымо лийыт. А кӧ мучаш марте чытен лектеш, тудо утаралтеш.
23 Тендам ик олаште поктылаш тӱҥалмеке, весышке куржса. Тыланда чынак ойлем: Айдеме Эрге толмешке, Израильысе ола-влакым эртен огыда шукто.



24 Тунемшыже туныктышыж деч кугу огыл, тарзат озаж деч кугу огыл:
25 тунемше шке туныктышыж гай, а тарзе шке озаж гай лиеш гын, сита. Сурт озам веельзевул манын лӱмдат гын, мӧҥгысыжӧ-влакым тыгак лӱмдаш огыт тӱҥал мо?



26 Тыгеракын, еҥ-влак деч ида лӱд: нимо шылтен аралыме почылтде ок код, нимогай шолып чараш лекде ок код.
27 Мом Мый тыланда пычкемыште ойлем, волгыдышто каласкалыза. Мо нерген пылышыш шыпак ойлымым колыда, леведыш ӱмбач увертарыза.
28 Капым пуштшо, но чоным пуштын кертдыме-влак деч ида лӱд. Чонымат, капымат тамыкыште пытарен Кертше деч лӱдса.



29 Кок пӧрткайыкым ик ассарий оксалан*а огыл мо мо ужалат? Тендан Ачадан кумылжо деч посна нунын кокла гыч иктыжат мланде ӱмбаке садак ок камвоч.
30 А тендан вуйысо ӱп пырчыдамат чыла шотлымо.
31 Тугеже, ида лӱд, те шуко пӧрткайык дечат шерге улыда.



32 Кӧ еҥ ончылно Мыйым палымыж нерген почын ойла, тудым палымем нерген Мыят Пылпомышысо Ачам ончылно почын ойлем.
33 А кӧ еҥ ончылно Мый дечем кораҥеш, Мыят Пылпомышысо Ачам ончылно тудын деч кораҥам.



34 Мый мланде ӱмбаке тыныслыкым кондаш толынам манын ида шоно. Тыныслыкым огыл, кердым кондаш толынам:
35 эрге ден ачам, ӱдыр ден авам, шешке ден авалийшым икте-весе ваштареш шогалташ толынам.
36 Айдемылан мӧҥгысыжӧ-влак тушманыш савырнат.*б



37 Кӧ шке ачажым але аважым Мыйым йӧратыме деч чот йӧрата, Мыланем йӧрышӧ огыл, але кӧ эргыжым але ӱдыржым Мыйым йӧратыме деч чот йӧрата, Мыланем йӧрышӧ огыл.
38 Тыгак кӧ шке ыресшым ок нал да почешем ок кай, тудо Мыланем йӧрышӧ огыл.
39 Шке чонжым аралаш тӧчышӧ чонжым йомдара, а Мыйын верч чонжым йомдарыше – муэш.



40 Тендам порын вашлийше Мыйымат порын вашлиеш, а Мыйым порын вашлийше Мыйым Колтышымат порын вашлиеш.
41 Иктаж-кӧ пророк гын, да тидлан кӧра тудым ала-кӧ порын вашлиеш гын, пророкын гаяк суапым налеш. Иктаж-кӧ чын ыштыше гын, да тидлан кӧра тудым ала-кӧ порын вашлиеш гын, чын ыштышын гаяк суапым налеш.
42 Тыланда чынак ойлем: кӧ нине изирак-влак кокла гыч иктыжлан, тудо Мыйын тунемшем улмылан веле, корка йӱштӧ вӱдым йӱаш пуа гынат, суапым налде ок код».





*а 10:29 Ассарий – тыгыде окса.

*б 10:35-36 Мих 7:6.








МАТФЕЙЫН ВОЗЫМО СВЯТОЙ ЕВАНГЕЛИЙ

11 Глава


1 Тынеш Пуртышо Иоаннын колтымо еҥже-влак. 7 Иисус калыклан Иоанн нерген ойла. 20 Титакыштым шиждыме ола-влаклан ойго. 25 Мый декем толза да каныза.

1 Латкок тунемшыжлан тыгай каҥашым пуымеке, Иисус тушечын каен да тиде кундемысе олалаште туныктен каласкалаш тӱҥалын.



2 Христос мом ыштыме нерген колмеке, казаматыште шинчыше Иоанн Тудын деке кок тунемшыжым йодаш колтен:
3 «Толшашлыкше Тый улат, але мыланна весым вучыман?»
4 Иисус нунылан вашештен: «Кайыза, ужмыдам-колмыдам Иоаннлан каласкалыза:
5 сокыр-влак ужыт, окшак-влак коштыт, проказе черан-влак эрнат, чокрак-влак колыт, колышо-влак ылыж кынелыт, йорло-влак*а Поро Уверым каласкалат.
6 Ондалалтын, кӧ Мый дечем ок кораҥ, тудо поро пиалан».



7 Иоаннын тунемшыж-влак кайымеке, тудын нерген Иисус калыклан каласкалаш тӱҥалын: «Те ир мландыш мом ончаш лектында? Мардеж дене лӱҥгышӧ омыжым мо?
8 Мом те ужаш миенда? Шергакан вургемым чийыше айдемым мо? Шергакан вургеман-влак кугыжа-влакын кӱполатыштышт улыт.
9 Те мом ончаш лектында? Пророкым? Туге, тыланда ойлем, тудо пророк, но пророк деч кугурак.
10 Возымо: ”Теве Тый дечет ончыч Мый Шкемын Суксем колтем. Тудо Тыйын ончылно корным ямдыла”. Тидым Иоанн нергенак каласыме.*б
11 Тыланда чынак ойлем: ӱдырамаш-влак деч шочшо коклаште Тынеш Пуртышо Иоанн деч кугурак еҥ уке, но Пылпомыш Кугыжаныште эн изижат тудын деч кугу.
12 Тынеш Пуртышо Иоаннын калыклан каласкалаш тӱҥалме жап гыч тачысе кече мартеат Пылпомыш Кугыжаныш вий дене налалтеш,*в да вийым пыштыше-влак тудым налыт.
13 Вет чыла пророк ден закон Иоанн марте ончык ужын ойленыт.
14 Палынеда гын, тудо – толшаш Илия.
15 Кӧн колышташ пылышыже уло, тек колеш.



16 Но тиде тукымым кӧ дене таҥастарем? Тудо пазарыште шинчыше йоча-влак гай. Нуно йолташышт-влаклан кычкырат:
17 ”Ме тыланда шиялтыш дене шоктышна, а те ышда кушто, ме тыланда ойган мурым мурышна, а те ышда шорт”.
18 Иоанн толын, ок коч, ок йӱ, а ойлат: ”Тудын кӧргыштыжӧ ия!”
19 Айдеме Эрге толын, кочкеш, йӱэш, а ойлат: ”Ончалза, теве кочкаш да йӱаш йӧратыше Айдеме, йозак погышо ден языкан-влакын йолташышт”. Икшывыж-влакым ужын, Юмын уш-акылжым чынлан шотлат».



20 Вара Иисус южо оласе калыкым язык деч кораҥде да Юмо деке савырныде илымыштлан шылталаш тӱҥалын, вет Тудын чудыжо-влак кокла гыч эн шукышт нине олалаште ончыктымо лийыныт.
21 «Ойго тылат, Хоразин! Ойго тылат, Вифсаида! Могай чудо-влак тендан дене лийыныт, тугаяк чудо-влак Тир ден Сидонышто лийыт ыле гын, нуно шукертак, чоштыра вургемым чиен, ӱмбакышт ломыжым шавен, языкышт деч кораҥыт да Юмо деке савырнат ыле.
22 Тыланда ойлем: суд кечын Тир ден Сидонлан тендан деч куштылгырак лиеш.
23 Тый, кавашке шумеш нӧлтымӧ Капернаум, тамыкыш*г сӱмыралме лият! Тыйын уремлаштет ончыктымо чудо-влак гай Содомышто лийыт ыле гын, тудо таче мартеат шога ыле.
24 Тыланда ойлем: суд кечын Содом мландылан тый дечет куштылгырак лиеш».



25 Тиде жапыште Иисус ойлен: «Ачай, кава ден мландын Господьшо! Тый уш-акылан дечат, кугу ушан дечат тидым шылтенат да изи-влаклан почынат, сандене Тыйым чапландарем.
26 Туге, Ачай, тыгай лийын Тыйын поро кумылет!
27 Ачам чыла Мыйын кидышкем пуэн. Эргым Ача деч моло нигӧ ок пале, Ачамат Эрге да кӧлан Эрге палдарынеже, нунын деч моло нигӧ ок пале.



28 Орлыкышто илыше да нелым ужшо-шамыч, чылан Мый декем толза, Мый тендам тынысландарем.
29 Мыйын нумалтышем шке ӱмбакыда налза да Мый дечем тунемза, вет Мый ӱҥышӧ да пушкыдо кумылан улам. Тунам чонланда тынысым муыда.
30 Вет Мыйын нумалтышем нумалаш поро, Мыйын туныктымем*д куштылго».





*а 11:5 «Йорло-влак»: грек ойым «Йорло-влаклан» манынат умылаш лиеш. Тыгак – Лк 7:22.

*б 11:10 Мал 3:1.

*в 11:12 «Вий дене налалтеш» – грек мут-влакым «Куат дене толеш» манынат кусараш лиеш.

*г 11:23 Тамыкыш – але: «вес тӱняш».

*д 11:30 «Туныктымем»: грекла ’нумалтышем’.








МАТФЕЙЫН ВОЗЫМО СВЯТОЙ ЕВАНГЕЛИЙ

12 Глава


1 Христос да шуматкече. 9 Кошкышо кидан айдеме. 15 Ойырен налме тарзе. 22 Иисус ден веельзевул. 33 Пушеҥге да тудын саскаже. 38 Палым ончыкташ йодмаш. 43 Осал шӱлышын пӧртылмыжӧ. 46 Иисусын аваже да иза-шольыжо-влак.

1 Тиде жапыште Иисус икана шурно пасу гоч шуматкечын каен. Тунемшыж-влак шуженыт, сандене шурно парчам кӱраш да кочкаш тӱҥалыныт.
2 Фарисей-влак тидым ужыныт да Иисуслан каласеныт: «Теве, шуматкечын мом ышташ чарыме, тунемшет-влак тудым ыштат».
3 Иисус нунылан вашештен: «Пеленже лийше-влак дене пырля шужымеке, Давид мом ыштыме нерген те лудын огыдал мо?
4 Давид Юмын пӧртыш пурен да нунын дене пырля надыр киндым кочкын. Тиде киндым Давидланат, еҥже-влакланат кочкаш ок лий улмаш, тидыжым иерей-влак веле ыштен кертыныт.
5 Але законышто лудын огыдал: иерей-влак шуматкече еда храмыште шуматкече законым пудыртат гынат, тиде титаклан ок шотлалт.
6 Но тыланда каласем: тыште храм деч Кугурак шога.
7 ”Надырым огыл, а порылыкым ужнем” манын возымым те умыледа ыле гын, титакдыме-влакым титаканыш огыда лук ыле.*а
8 Вет Айдеме Эрге шуматкечыланат Оза».



9 Тушечын кораҥмеке, Иисус нунын синагогышкышт пурен.
10 Тушто ик еҥын пел кидше кошкышо улмаш. Титаклаш амалым кычалын, Иисус деч йодыныт: «Шуматкечын черлым паремдаш лиеш мо?»
11 Иисус нунылан каласен: «Тендан кокла гыч иктаж-кӧн ик шорыкшо уло да шуматкечын шорыкшо вынемыш пурен кая гын, але ок лук?
12 Айдеме шорык деч мыняр пачаш шерге! Тыгеже, шуматкечын порым ышташ лиеш».
13 Вара черле еҥлан ойлен: «Кидетым шуялте». Тудыжо шуялтен, кидше тӧрланен да весыж гаяк таза лийын.
14 Фарисей-влак лектыныт да Иисусым кузе пушташ манын каҥашаш тӱҥалыныт.


 Но Иисус тидын нерген пален налын да тушечын каен.
15 Почешыже шуко калык миен, Тудо чылам паремден,
16 но Шкенжын нерген еҥ ончылно каласкалаш чарен.
17 Тыге Исаий пророк гоч каласыме шомак шукталтын. Тудо ойлен:


18 «Теве Мыйын ойырен налме Шочшем, Мыйын Йӧратымем,

 Тудын дене Мыйын поро кумылем.

 Мый Тудын ӱмбаке Шӱлышем пыштем,

 да Тудо порын судитлымем калык-влаклан увертара.


19 Тудо ок ӱчаше, ок кычкыре,

 йӱкшым уремлаште нигӧ ок кол.


20 Порын судитлымым сеҥымашке лукмешке,

 тодылалтше омыжым ок пудырто,

 эҥын кийыше йытын рӱдым ок йӧртӧ.


21 Калык-влак Тудын лӱмжылан ӱшаным пыштат».*б



22 Тунам ия кучыман сокыр да йылмыдыме еҥым Иисус деке вӱден конденыт. Иисус тудым паремден, тиде еҥ ынде мутланенат, ужынат кертын.
23 Уло калык чот ӧрын да ойлен: «Паремдышыже [Христос], Давидын Эргыже, огыл дыр?»
24 Фарисей-влак тидым колынытат, каласеныт: «Тудо ия-влакым вес семын огыл, а веельзевулын, ия тӧран, вийже дене поктен луктеш».



25 Но Иисус нунын шонымыштым пален да ойлен: «Кеч-могай кугыжаныш кӧргыштӧ шке коклаштышт сар тӱҥалеш гын, тудо пустаҥеш, да кеч-могай олаште але суртышто шелалтмаш лиеш гын, шоген ок сеҥе.
26 А сатана сатанам поктен луктеш гын, тудо шке ваштарешыже шогалын, тыгеже кузе тудын кугыжанышыже шоген кертеш?
27 Мый иям веельзевулын вийже дене поктен луктам гын, тендан эргыда-влак кӧн вийже дене поктен луктыт? Сандене нуно тендам судитлыше лийыт.
28 А Мый Юмын Шӱлыш дене ия-влакым поктен луктам гын, тыгеже Юмын Кугыжаныш тендан деке ынде шуын.



29 Виян еҥым ондак пидын пыштыде, иктаж-кӧ кузе тудын суртышкыжо пурен да погыжым аген кертеш? Пидын пыштымеке веле суртшым агаш лиеш.
30 Кӧ Мый денем пырля огыл, тудо – Мыйын ваштареш, да кӧ Мый денем пырля ок пого, тудо шалатылеш.
31 Сандене тыланда ойлем: айдемын кеч-могай языкше да мыскылымыже касаралтеш, но Святой Шӱлышым мыскылымаш ок касаралт.
32 Кӧ Айдеме Эрге ваштареш мутым ойла, тудлан тиде касаралтеш, но кӧ Святой Шӱлыш ваштареш ойла гын, кызытсе курымыштат, шушаш курымыштат титакше ок касаралт.



33 Але пушеҥгыжымат, саскажымат сайлан шотлыза, але пушеҥгымат, саскажымат йӧрдымылан шотлыза, вет пушеҥгым саскаж дене палат.
34 Шемгишкын шочшыж-влак! Тендан мутда кузе поро лийын кертеш, кунам те шкеже осал улыда? Вет айдемын шӱмжӧ мо дене темын, тудак йылмыж гыч лектеш.
35 Поро еҥ шӱм поянлыкше гыч порым луктеш, а осал еҥ шӱм осалже гыч осалым луктеш.
36 Тыланда ойлем: арам каласыме кажне мутыштлан еҥ-влак суд кечын мутым кучаш тӱҥалыт.
37 Мутетлан кӧра тый чыныш лектат, да мутетлан кӧрак титаканыш лектат».



38 Тунам закон туныктышо ден фарисей-влак кокла гыч икмынярышт каласеныт: «Туныктышо! Ме палдарыше палым ончыктыметым ужнена».
39 Но Тудо вашештен: «Юмо деч кораҥше да осал тукым палдарыше палым кычалеш, но Иона пророкын палыж деч моло тудлан ок пуалт.
40 Кузе Иона кугу колын кӧргыштыжӧ кум кече да кум йӱд лийын, тугак Айдеме Эргат кум кече да кум йӱд мланде кӧргыштӧ лиеш.
41 Ниневий олаште илыше-влак суд кечын тиде тукым дене пырля кынелыт да тудым титаканыш луктыт. Вет Ионан шижтарен ойлымыжым колмеке, нуно языкышт деч кораҥыныт да Юмо деке савырненыт. А тыште Иона деч Кугурак шога.*в
42 Кечывалвел ӱдырамаш кугыжа суд кечын тиде тукым дене пырля кынелеш да тудым титаканыш луктеш, вет тудо Соломонын ушан мутшым колышташ мландын вес мучашыж гыч толын, а тыште Соломон деч Кугурак шога.*г



43 Айдеме кӧргӧ гыч лекмеке, каналташ верым кычалын, осал шӱлыш вӱддымӧ ир мландыште коштеш, но ок му.
44 Тунам ойла: ”Кудалтен кодымо верышке мӧҥгеш пӧртылам”. Пӧртылмекыже ужеш: илыме верже яра, арун ӱштын да эрыктен шындыме.
45 Вара кая, пеленже шкеж деч осал шым шӱлышым налеш, да чыланат айдемын кӧргыш илаш пурат. Тудлан мучаште тӱҥалтыш годсо деч ударак лиеш. Тиде осал тукым денат тыгак лиеш».



46 Иисус калыклан але ойлен пытарен огыл, тиде жапыште Аваже да изаж-влак тӱжвалне шогеныт да Тудын дене кутырынешт улмаш.
47 Иктыже Иисуслан каласен: «Ават ден изат-влак тӱнӧ шогат, нуно Тый денет мутланынешт».
48 Ойлышылан Иисус вашештен: «Кӧ Мыйын авам да кӧ Мыйын иза-шольым улыт?»
49 Вара кидше дене тунемшыж-влакым ончыктен да ойлен: «Теве Мыйын авам ден иза-шольым-влак.
50 Кӧ Пылпомышысо Ачамын кумылжым шукта, тудо Мыйын иза-шольым, ака-шӱжарем да авам».





*а 12:7 Ос 6:6.

*б 12:18-21 Ис 42:1-4.

*в 12:40-41 Иона 2:1, 3:5.

*г 12:42 3 Куг 10:1-10.








МАТФЕЙЫН ВОЗЫМО СВЯТОЙ ЕВАНГЕЛИЙ

13 Глава


1 Ӱдышӧ нерген туштен каласымаш. 24 Шӱкшудо нерген туштен каласымаш. 31 Горчице нӧшмӧ да ру нерген туштен каласымаш. 36 Шӱкшудо нерген туштен каласымым умылтарымаш. 44 Тойымо поянлык, ракывотшер пырче да вапш нерген туштен каласымаш. 51 У да тошто поянлык. 53 Иисус Назаретыште.

1 Тиде кечынак Иисус пӧрт гыч лектын да теҥыз воктеке миен шинчын.
2 Тудын деке шуко калык погыненат, Иисус пушыш шинчын, а уло калык серыште шоген.
3 Туштен каласыме гоч Тудо нунылан шукым ойлен.


 «Теве ӱдышӧ ӱдаш лектын, – ойлен.
4 – Ӱдымыж годым южо пырчыже корно воктеке возын. Кайык-влак чоҥештен толыныт да нуным чӱҥген пытареныт.
5 Весышт кӱан да шагал рокан верыш возыныт, да рок келге огыл улмылан кӧра нуно пеш вашке шытен лектыныт.
6 Кече лекмеке, озым лывыжген, вожшо укелан кӧра кошкен.
7 Южо пырчыже шӱкшудо коклаш возын. Шӱкшудо кушкын, озымым тӱрыс пызырен.
8 А южо пырче сай мландыш возын да лектышым пуэн: иктыже шӱдӧ пачаш, весыже кудло, южышт кумло пачаш.
9 Кӧн колышташ пылышыже уло, тек колеш».



10 Тунемшыж-влак Иисус деке миеныт да йодыныт: «Молан нунылан туштен ойлет?»
11 Иисус вашештен: «Пылпомыш Кугыжанышын тайне-влакшым умылаш тыланда ӱшанен пуымо, а нунылан тиде пуалтын огыл.
12 Вет кӧн уло, тудлан пуалтеш да тудын лыҥ лиеш, а кӧн уке, тудын мо улыжат налалтеш.
13 Нуно ончат гынат, огыт уж, колыштыт гынат, огыт кол, огыт умыло, садлан нунылан туштен каласкалем.
14 Исаийын пророклен ойлымыжо нунылан шукталтеш, тудо ойлен:

 ”Пылыш дене колыштыда, но огыда умыло,

 шинча дене ончеда, но огыда уж.


15 Тиде калыкын шӱмжӧ пешкыдемын,

 пылышышт дене пыкше колыт,

 шинчаштым куменыт.

 Сандене нуно

 шинчашт дене огыт уж,

 пылышышт дене огыт кол,

 шӱмышт дене огыт умыло,

 Мыланем нуным паремдаш манын,

 Мый декем огыт савырне”.*а


16 А тендан шинчада ужын кертмыж дене, пылышда колын кертмыж дене пиалан улыт.
17 Тыланда чынак ойлем: шуко пророк ден чын ыштыше тендан ужмыдам ужнешт ыле, но ужын огытыл, тендан колмыдам колнешт ыле, но колын огытыл.



18 Тыгеракын, ӱдышӧ нерген туштен каласымем мом ончыкта – колыштса:
19 Пылпомыш Кугыжаныш нерген шомакым колмеке, айдеме тудым ок умыло гын, осал толешат, шӱмешыже ӱдымым налын кая. Корно воктен ӱдымӧ пырче теве кӧм ончыкта.
20 Кӱан рокеш ӱдымӧ пырчыже шомакым колшо да куанымыж дене вигак шӱмышкыжӧ пыштыше айдемым ончыкта.
21 Вожшо укеат, тыгай айдеме шуко жап огеш чыте. Шомаклан кӧра нелылык але поктылмаш толмеке, тудо вигак ӧрдыжкӧ кораҥеш.
22 Шӱкшудо коклаш ӱдымӧ пырчыже – тиде Юмын шомакым колшо айдеме, но тиде илыш верч тургыжланымаш да поянлыкым йӧратымаш саде шомакым пызыралыт, да тудо саскадыме лиеш.
23 Сай мландыш ӱдымӧ пырче шомакым колыштшо да умылышо еҥ лиеш. Тыгай-влак саскам пуат: иктыже шӱдӧ пачаш, весыже кудло, южышт кумло пачаш».



24 Вес гана калыклан Иисус тыге туштен каласен: «Пылпомыш Кугыжанышым шке пасуэшыже сай урлыкашым ӱдышӧ еҥ дене таҥастараш лиеш.
25 Еҥ-влак малыме годым тудын тушманже толын да шыдаҥ коклашке шӱкшудым ӱден коден.
26 Кунам озым лектын, парчам колтен, тунам шӱкшудат кояш тӱҥалын.
27 Тарзе-влак оза деке толыныт да каласеныт: ”Оза, тый пасуэшет сай урлыкашым ӱден отыл мо? Шӱкшудо тушто кушеч лектын?”
28 ”Тидым тушман ыштен”, – вашештен оза. А тарзыж-влак тудлан ойленыт: ”Ала ме, тушко миен, сомылен кышкена?”
29 Но тудо каласен: ”Уке, шӱкшудым сомылымыда годым пырля шыдаҥымат кӱрын кертыда.
30 Тӱредаш тӱҥалмешке тидыжымат, тудыжымат пырля кушкаш кодыза. Тунам тӱредше-влаклан кӱштем: ’Эн ондак шӱкшудым поген налза да, йӱлалташ манын, кылташ пидса, а шыдаҥым клатышкем оптыза’”».



31 Адак нунылан туштен каласкален: «Пылпомыш Кугыжаныш – айдемын шке пасуэшыже ӱдымӧ горчицын нӧшмыж гай.
32 Тудо чыла моло нӧшмӧ деч изи гынат, кушкын шумекыже, пакчасе кушкыл коклаште эн кугу лиеш, пушеҥге гайыш савырна, сандене кавасе кайык-влак чоҥештен толыт да укш коклаштыже илаш тӱҥалыт».



33 Адак нунылан туштен каласкален: «Пылпомыш Кугыжаныш – ру гай. Ӱдырамаш тудым кум виса ложаш дене варен, тыгеракын, уло руаш шуын».



34 Иисус чыла тидым калыклан туштен ойлен, туштен каласыде, нунылан нимом ойлен огыл.
35 Тыге пророк гоч ойлымо шомак шукталтын:

 «Туштен ойлаш йылмем рудем,

 тӱням ыштыме годсек шылтымым почын каласем».*б



36 Вара Иисус калыкым колтен да пӧртыш пурен. Тунемшыж-влак Тудын кӱдыкӧ миеныт да каласеныт: «Пасусо шӱкшудо нерген туштен каласыметым мыланна умылтаре».



37 Иисус нунылан вашештен: «Сай урлыкаш пырчым ӱдышыжӧ – тиде Айдеме Эрге,
38 пасу – тӱня лиеш, а сай урлыкаш пырчыже – тиде Кугыжанышын эргыже-влак, шӱкшудо – осалын тарзыж-влак.
39 Шӱкшудым ӱдышӧ тушманже диавол лиеш, тӱредмаш – тиде кызытсе курымын мучашыже, тӱредше-влак – Суксо улыт.
40 Кузе шӱкшудым погат да тулеш йӱлалтат, кызытсе курым мучаш годымат тугак лиеш:
41 Айдеме Эрге шке Суксыж-влакым колта, а нунышт Тудын Кугыжанышыж гыч закондымылыкым ыштыше да алгаштарыше-влакым чыланыштым погат,
42 нуным тулан коҥгаш кудалтат. Тушто шортмаш да пӱйым пурмаш лиеш.
43 Тунам чын ыштыше-влак Ачаштын Кугыжаныште кече семын волгалтыт. Кӧн колышташ пылышыже уло, тек колеш.



44 Пылпомыш Кугыжанышым пасуэш тойымо поянлык денат таҥастараш лиеш. Айдеме тойымо поянлыкым муэш да уэш шылта, вара куанымыж дене кая да, чыла погыжым ужален, тиде пасум налеш.



45 Пылпомыш Кугыжаныш адакше йытыра ракывотшер пырче-влакым кычалше сатучо гай.
46 Пешак шергакан ик ракывотшер пырчым кычал мумеке, каен да, уло погыжым ужален, тудым налын.



47 Адакшым Пылпомыш Кугыжаныш – теҥызыш кышкыме вапш гай. Тудо чыла тӱрлӧ колым поген.
48 Вапш тичак кол логалмеке, тудым серышке шӱдырен луктыныт. Колызо-влак шинчыныт: сай колжым атыш ойырен оптеныт, а йӧрдымыжым луктын кудалтеныт.
49 Кызытсе курым пытыме годымат тыгак лиеш: Суксо-влак толыт, осал-влакым чын ыштыше кокла гыч ойырат
50 да тулан коҥгаш кудалтат. Тушто шортмаш да пӱйым пурмаш лиеш».



51 Иисус нунын деч йодын: «Те чыла тидым умылышда?» Тунемшыж-влак Иисуслан ойленыт: «Туге, Господь».
52 Иисус нунылан каласен: «Тыгеракын, Пылпомыш Кугыжанышын тунемшыже лийше закон туныктышо кажныжат клатше гыч у да тошто поянлыкым лукшо сурт оза гай лиеш».



53 Нине туштен каласкалымым ойлен пытарымеке, Иисус тушечын каен.
54 Тудо кушмо кундемышкыже миен, тысе синагогышто туныктен. Еҥ-влак ӧрын-лӱдын ойленыт: «Кушечын тиде Айдемын тыгай уш-акылже да чудым ыштыше вийже?
55 Але Тудо плотникын эргыже огыл? Аваже Мария лӱман огыл мо? Але Иаков, Иосий, Симон да Иуда Тудын изашт огытыл?
56 Тудын акаже-влак мемнан коклаште чылан огытыл мо? Кушечын Тудын чыла тыгайже?»
57 Нуно Тудлан ӱшанен огытыл. Иисус нунылан каласен: «Шке кундемыштыже да мӧҥгысыжӧ-влак коклаште веле пророк чапдыме лиеш».
58 Ӱшанышт укелан кӧра тушто чудым шуко ончыктен огыл.





*а 13:14-15 Ис 6:9-10.

*б 13:35 Пс 77:2.








МАТФЕЙЫН ВОЗЫМО СВЯТОЙ ЕВАНГЕЛИЙ

14 Глава


1 Тынеш Пуртышо Иоаннын колымыжо. 13 Вич тӱжем еҥым пукшымаш. 22 Иисус вӱд ӱмбач кая. 34 Геннисаретыште черле-влакым паремдымаш.

1 Тудо жапыште Иисус нерген Ирод тетрарх колын.
2 Тудо тарзыж-влаклан каласен: «Тиде Тынеш Пуртышо Иоанн. Тудо колымаш гыч ылыж кынелын, сандене ӧрыктарыше пашам ышташ вийже уло».
3 Вет Ирод шкенжын Филипп изажын Иродиада ватыж верч Иоанным кучыктен да, шинчырлен, казаматыш шындыктен улмаш.
4 Иоанн тудлан ойлен: «Тыланет Иродиада дене илаш ок лий».
5 Ирод Иоанным пуштнеже улмаш, но калык деч лӱдын, вет Иоанным пророклан шотленыт.



6 Иродын шочмо кечыжым палемдыме годым Иродиадан ӱдыржӧ уна-влак ончылно куштен да Иродлан пешак келшен,
7 сандене ӱдыр шкаланже мом йодеш, тудым пуаш Ирод товатлен сӧрен.
8 Аважын кӱштымыж почеш ӱдыр ойлен: «Тынеш Пуртышо Иоаннын вуйжым мыланем кызытак кӱмыжыш пыштен пу».
9 Кугыжа ойганен, но уна-влак ончылно товатленат, ӱдырын йодымыжым шукташ кӱштен
10 да казаматышке Иоаннын вуйжым руал ойыраш колтен.
11 Тудын вуйжым кӱмыжыш пыштен конденыт да ӱдырлан пуэныт, а тудыжо аважлан наҥгаен.
12 Иоаннын тунемшыж-влак толыныт, капшым налыныт да тоеныт, вара каеныт да Иисуслан увертареныт.



13 Тидын нерген колмеке, Иисус пушыш шинчын да тымык верыш шкетын каен. Калык тидын нерген пален налын, олала гыч йолын почешыже миен.
14 Серыш лекмеке, пеш шуко калыкым ужынат, Иисус еҥ-влакым чаманен да нунын кокласе черле-влакым паремден.



15 Кас шумеке, тунемшыж-влак Тудын деке миеныт да ойленыт: «Тиде – калык илыдыме вер, жап шуко эртен. Еҥ-влак, яллаш каен, шкаланышт кочкышым налын кертышт манын, нуным колто».
16 Но Иисус каласен: «Кайымышт ок кӱл, те нунылан кочкаш пуыза».
17 Тунемшыж-влак Тудлан ойленыт: «Мемнан тыште вич сукыр кинде да кок кол веле».
18 Иисус каласен: «Тидым Мый декем кондыза».
19 Калыклан шудо ӱмбаке шинчаш кӱштен, вич сукыр кинде ден кок колым налын да, пылпомышко ончалын, благословитлен. Вара, киндым тодылын, тунемшыж-влаклан пуэн, а тунемшыж-влак – калыклан.
20 Чылан теммешке кочкыныт, да кодшо катыш дене латкок комдым теменыт.
21 Йоча ден ӱдырамашым шотлаш огыл гын, чылаже вич тӱжем наре еҥ кочкын.



22 Тунамак Иисус тунемшыж-влаклан пушыш шинчаш, Тудын деч ондак вес серыш вончаш кӱштен, а Шкеже калыкым ужаташ кодын.
23 Калыкым ужатен колтымеке, Иисус шкет кумалаш курыкыш кӱзен. Кастене тушто шкет лийын.
24 А пуш ынде теҥыз покшелне улмаш, ваштареш мардеж лийынат, тудым виян толкын кырен.



25 Йӱдым, нылымше орол годым, Иисус тунемшыж-влак деке теҥыз ӱмбач ошкеден миен.
26 Тудын теҥыз ӱмбач ошкеден толмыжым ужын, нуно ӧрткеныт да ойленыт: «Тиде шинчаш койшо!» Лӱдмышт дене кычкыреныт.
27 Но Иисус тунамак нунылан каласен: «Чулым лийза, ида лӱд. Тиде Мый улам».
28 Петр Тудлан вашештен: «Господь, тиде Тый улат гын, мылам Тый декет вӱд ӱмбач ошкеден мияш шӱдӧ».
29 «Тол», – каласен Иисус. Иисус деке каяш манын, Петр пуш гыч лектын да вӱд ӱмбач ошкеден каяш тӱҥалын,
30 но виян мардеж пуымым шижын да лӱдынат, пурен каяш тӱҥалын да кычкырен: «Господь, мыйым утаре!»
31 Иисус тунамак кидшым шуялтен, Петрым руалтен кучен да ойлен: «Шагал ӱшаныше! Молан тый кокыте шонаш тӱҥальыч?»
32 Пушыш шичмекышт, мардеж чарнен.
33 Пушышто шинчыше-влак лишемыныт, Иисус ончылно вуйым савеныт да Тудлан каласеныт: «Тый чынжымак Юмын Эрге улат».



34 Теҥызым вончымеке, Геннисарет кундемыш толыныт.
35 Тудо верыште илыше-влак, Иисусым палымеке, чыла лишыл верлашке уверым колтеныт, да Тудын деке чыла черле-влакым конденыт.
36 Нуно Иисусын вургем урвалтыж деке гына тӱкнаш йодыныт, да кӧ тӱкнен, паремын.










МАТФЕЙЫН ВОЗЫМО СВЯТОЙ ЕВАНГЕЛИЙ

15 Глава


1 Юмын кӱштымыжӧ да айдемын йӱлаже. 21 Ханаан калык ӱдырамашын ӱшанымыже. 29 Иисус еҥ-влакым паремда. 32 Ныл тӱжем еҥым пукшымаш.

1 Тунам Иерусалим гыч Иисус деке фарисей ден закон туныктышо-влак толыныт да ойленыт:
2 «Молан Тыйын тунемшет-влак ача-кочана-влакын йӱлаштым пудыртылыт? Киндым кочмышт деч ончыч кидым огыт муш».
3 Иисус нунылан вашештен: «А молан те шке йӱлаланда кӧра Юмын кӱштымыжым пудыртылыда?
4 Вет Юмо кӱштен: ”Ача-аватым пагале”, тыгак ”Кӧ шке ачаж але аваж нерген осал мутым ойла, тудым тек пуштыт”.*а
5 А те ойледа: кӧ ачажлан але аважлан ”Мом тыланет пуышаш улам ыле, тидым Юмылан надыр шотеш пуэнам” манын каласа,
6 тудо ачаж-аважым ок пагале гынат кертеш. Тыге те шке йӱлаланда кӧра Юмын кӱштымыжым ӧрдыжеш кодеда.
7 Сайла кояш тӧчышӧ-влак! Кунам Исаий тендан нерген пророклен ойлен, чын лийын. Тудо каласен:


8 ”Тиде калык Мый декем мутшо дене лишемеш,

 Мыйым йылмыж дене пагала,

 но нунын шӱмышт Мый дечем мӱндырнӧ.


9 Арам нуно Мылам кумалыт:

 Мыйын туныктымем олмеш

    айдемын кӱштымым веле туныктат”».*б



10 Иисус Шкеж деке калыкым ӱжын да каласен: «Колыштса да умылыза.
11 Умшашке мо пура, тудо айдемым ок амырте, а умша гыч лекше – айдемым амырта».



12 Тунам тунемшыж-влак лишемыныт да ойленыт: «Палет мо, ойлыметым колын, фарисей-влак ӧпкелалтыныт».
13 Иисус вашештен: «Мыйын Пылпомышысо Ачам шынден огыл гын, кеч-могай кушкылымат вожге сомылат.
14 Фарисей-влакым шотыш ида нал, нуно сокыр-влакын сокыр вӱден коштыктышышт улыт. А сокыр сокырым вӱда гын, коктынат вынемыш пурен каят».



15 Петр Тудлан каласен: «Тиде туштен каласыметым мыланна умылтаре».
16 «Теат але огыда умыло мо? – йодын Иисус.
17 – Эшеат огыда ыҥле мо: умшашке пурышо – айдемын кӧргыж гоч эрта да тӱжваке лектеш,
18 а умша гыч лекше – шӱм гыч лектеш, тидыже айдемым амырта.
19 Вет шӱм гыч осал шонымо, пуштмо, еҥ вате дене коштмо, яжарланыме, шолыштмо, шойышт таныклыме, мыскылыме лектыт.
20 Тидыже айдемым амырта, а кидым мушде кочмыжо айдемым ок амырте».



21 Тушеч лекмеке, Иисус Тир ден Сидон кундемышке каен.
22 Теве тиде кундемыште илыше Ханаан калык ӱдырамаш толын да Тудлан кычкырен: «Господь, Давидын Эргыже! Мыйым чамане! Ӱдырем осал шӱлыш дене шучкын орлана!»
23 Но Иисус тудлан ик мутымат вашештен огыл. Тунемшыж-влак Иисус деке лишемыныт да йодыныт: «Кораҥаш тудлан кӱштӧ, почешна кычкыра».
24 Иисус каласен: «Мыйым Израиль калык кокласе йомшо шорыкышт деке веле колтымо».
25 А ӱдырамаш Иисус деке миен, кумык возын да ойлен: «Господь, полшо мыланем!»
26 Тудыжо вашештен: «Йоча деч киндым шупшын налын, пийлан кудалташ сай огыл».
27 «Господь, тидыже тыгак, – каласен ӱдырамаш. – Но пий-влакат озаштын ӱстембач камвочшо пудыргым кочкыт.»
28 Тунам Иисус тудлан каласен: «О, ӱдырамаш, тыйын ӱшанымашет пешак кугу, тек тыланет шонымет семынак лиеш». Тудо жапыштак ӱдыржӧ паремын.



29 Иисус тушеч каен, Галилей теҥыз деке толын, курыкыш кӱзен да тушан шинчын.
30 Тудын деке моткоч шуко калык лишемын, пырля окшакым, сокырым, йылмыдымым, чолакым да шуко молым конденыт да Иисусын йол воктекше пыштеныт. Тудо нуным паремден.
31 Йылмыдымым ойлаш тӱҥалшым, чолакым тазам, окшакым коштын кертшым, сокырым ужаш тӱҥалшым ужмеке, калык моткоч ӧрын да Израильын Юмыжым моктен.



32 А Иисус тунемшыж-влакым Шкеж деке ӱжын да нунылан каласен: «Нине еҥ-влакым чаманем. Нуно ынде кум кече Мый денем улыт, а кочкашышт нимо уке. Корнышто ынышт ярне манын, нуным шужышым ынем колто».
33 Тунемшыж-влак вашештеныт: «Тынар шуко еҥым пукшаш ситыше киндым ир мландыште кушто муына?»
34 «Тендан кунар киндыда уло?» – йодын Иисус. «Шым сукыр кинде да икмыняр изи кол», – каласеныт нуно.
35 Тунам Иисус еҥ-влаклан мланде ӱмбаке шинчаш кӱштен.
36 Шым сукыр киндым да колым налын, Иисус тауштен пелештен да тодылын, тунемшыж-влаклан пуэн, а нунышт – калыклан.
37 Чылан теммешке кочкыныт, кодшо катышым шым комдо тич погеныт.
38 Ӱдырамаш ден йочам шотлаш огыл гын, кочшо еҥже ныл тӱжем лийын.



39 Калыкым колтымеке, Иисус пушыш шинчын да Магдала кундемыш каен.





*а 15:4 Лекм 20:12, 21:17; Зак.уш 5:16.

*б 15:8-9 Ис 29:13.




МАТФЕЙЫН ВОЗЫМО СВЯТОЙ ЕВАНГЕЛИЙ

1 Кава гыч палдарыше палым ончыкташ йодмаш. 5 Фарисей ден саддукей-влакын руышт. 13 Петр Иисусым Христос манеш. 21 Иисус Шкенжын колымыж да ылыжмыж нерген каласкала.

1 Иисус деке саддукей ден фарисей-влак толыныт. Тудым тергаш манын, кава гыч палдарыше палым ончыкташ йодыныт.
2 Иисус нунылан вашештен: «Кастене те ойледа: ”Кава йошкарге – сай игече лиеш”.
3 А эрдене эрак те каласеда: ”Кава шемалге-йошкарге – таче начар игече лиеш”. Сайла кояш тӧчышӧ-влак! Кава тӱсым ончен, могай игече лийшашым паледа, а жапын палыж-влакым умылтарен огыда мошто.
4 Юмо деч кораҥше да осал тукым палдарыше палым кычалеш, но Иона пророкын палыж деч моло тудлан ок пуалт». Иисус нуным коден каен.



5 Вес могырыш вончымеке, тунемшыж-влак пеленышт киндым налаш мондымыштым пален налыныт.
6 Иисус нунылан каласен: «Эскерыза, фарисей ден саддукей-влакын руышт деч шекланыза».
7 А нуно шке коклаштышт ойленыт: «Ме киндым налын огынал».
8 Тидым Иисус пален да нунылан каласен: «Те, шагал ӱшаныше-влак! Киндым пеленна налын огынал манын, молан ойледа?
9 Алят огыда умыло? Вич тӱжем еҥлан вич сукыр кинде ситыме нерген ала огыда шарне? Утен кодшо киндым мыняр комдым погенда?
10 Але ныл тӱжем еҥлан шым сукыр кинде ситымым огыда шарне? Утен кодшо киндым мыняр комдым погенда?
11 Мый тыланда кинде нерген огыл ойлышым. Кузе те тидым огыда умыло? Фарисей ден саддукей-влакын руышт деч шекланыза».
12 Тунам нуно умыленыт: Иисус киндыш пыштыме ру деч огыл, а фарисей ден саддукей-влакын туныктымышт деч шекланаш кӱштен.



13 Филипп-Кесарий кундемышке толмеке, Иисус тунемшыж-влак деч йодын: «Мыйым, Айдеме Эргым, еҥ-влак кӧлан шотлат?»
14 Нуно каласеныт: «Иктышт – Тынеш Пуртышо Иоаннлан, весышт – Илиялан, а южышт – Иеремий пророклан але моло пророк-влак кокла гыч иктыжлан».
15 «А те кузе шотледа, Мый кӧ улам?» – йодын Иисус.
16 Симон-Петр вашештен: «Тый Христос, илыше Юмын Эргыже улат».
17 Иисус тудлан вашештен: «Ионан Симон эргыже, тый пиалан улат: тыланет тидым айдеме огыл, а Пылпомышысо Ачам почын.
18 Мый тылат ойлем: тый Петр, Кӱ, улат. Тиде Кӱ ӱмбалан Мый Шкемын Черкем шындем, тамыкын*а капкаже тудым ок сеҥе.
19 Мый тыланет Пылпомыш Кугыжанышын сравочшо-влакым пуэм. Мом тый мланде ӱмбалне пидат, пылпомыштат пидме лиеш, мом мланде ӱмбалне рудет, пылпомыштат рудымо лиеш».
20 Тунам Иисус, Шкенжын Иисус Христос улмыж нерген нигӧлан каласкалаш огыл манын, тунемшыж-влаклан чарен.



21 Тудо жап гыч Иисус Шкеж дене мо лийшаш нерген тунемшыж-влаклан ойлаш тӱҥалын: тудо Иерусалимыш кая да тушто калык кугуракмыт, архиерей ден закон туныктышо-влаклан кӧра шуко орлыкым ужеш, Тудым пуштыт да кумшо кечын ылыжеш.
22 Петр Тудым ӧрдыжкӧ ӱжын наҥгаен да ваштареш ойлаш тӱҥалын: «Юмо аралыже! Господь, Тый денет тиде ынже лий».
23 Тудыжо, Петр деке савырнен, каласен: «Кораҥ Мый дечем, сатана! Тый Мыйым алгаштарынет, тыйын шонымет айдемын, а Юмын огыл».



24 Вара Иисус тунемшыж-влаклан ойлен: «Кӧ почешем кайынеже гын, шке эрыкшым кудалтыже, шке ыресшым налже да почешем ошкылжо.
25 Вет кӧ шке чонжым утарынеже, тудо йомдара, а кӧ чонжым Мыйын верч йомдара, тудо чонжым муэш.
26 Айдеме уло тӱням кидышкыже налеш, а чонжылан зияным конда гын, тудлан могай пайда? Айдеме, мом пуэн, шке чонжым сулен налеш?
27 Вет Айдеме Эрге Ачажын чапше дене Суксыж-влак дене пырля толеш да кажнылан пашаж семын пуа.
28 Тыланда чынак каласем: тыште шогышо кокла гыч южышт шке Кугыжанышыж дене толшо Айдеме Эргым ужмешке огыт коло».





*а 16:18 Тамыкым – але: «вес тӱнян».








МАТФЕЙЫН ВОЗЫМО СВЯТОЙ ЕВАНГЕЛИЙ

1 Волгалт вашталтмаш. 14 Осал шӱлыш деч йочам паремдымаш. 22 Иисус шке колымыж да ылыжмыж нерген угыч ойла. 24 Храмлан йозак.

1 Куд кече эртымеке, Иисус пеленже Петрым, Иаковым, тудын Иоанн шольыжым налын да нуным кӱкшӧ курыкыш посна намиен.
2 Тушто шинчаончылнышт волгалт вашталтын: шӱргыжӧ кече гае волгалтын, вургемже волгыдо гае ошо лийын.
3 Теве нунылан Моисей ден Илия конченыт, нуно Иисус дене мутланеныт.
4 Тунам Иисуслан Петр каласен: «Господь, тыште улмына моткоч сай. Шонет гын, кум омашым ыштена: иктым Тыланет, иктым Моисейлан, Илиялан иктым».
5 Тудын ойлымыж годым нуным волгыдо пыл леведын, да пыл гыч йӱк шоктен: «Тиде Мыйын йӧратыме Эргым, Тудын дене Мыйын поро кумылем, Тудым колыштса».
6 Тыгайым колмеке, тунемше-влак чот лӱдмышт дене мланде ӱмбаке кумык шуҥгалтыныт.
7 Но Иисус нунын деке миен, кидше дене тӱкнен да каласен: «Кынелза, ида лӱд».
8 А шинчам почын ончалмекышт, нуно Иисус деч молым нигӧм ужын огытыл.



9 Курык гыч волымышт годым Иисус чарен ойлен: «Айдеме Эрге колымаш гыч ылыж кынелмешке, тыште ужмыдам иктыланат ида ойло».
10 Тунемшыж-влак Тудын деч йодыныт: «Вара молан закон туныктышо-влак эн ондак Илия толшаш маныт?»
11 Иисус вашештен: «Чын, Илия ондак толеш да чылажымат тӧрлен ямдыла.
12 Но тыланда ойлем: Илия толын, а еҥ-влак тудым пален огытыл, тудын дене мом шоненыт, тудым ыштеныт. Тыгак нуно Айдеме Эргыланат орлыкым кондат».
13 Иисус Тынеш Пуртышо Иоанн нерген ойла манын, тунемшыж-влак тунам умыленыт.



14 Кунам нуно калык деке толыныт, Иисус деке ик еҥ миен, Тудын ончылан сукен шинчын
15 да ойлен: «Господь, мыйын эргым чамане. Тудо тылзе кушмо годым пешак орлана, чӱчкыдынак тулыш тӧршта але вӱдыш шуҥгалтеш.
16 Мый тудым Тыйын тунемшет-влак деке намиенам, но нуно паремден кертын огытыл».
17 Иисус каласен: «О, ӱшаныдыме да локтылалтше тукым! Мылам тендан дене пырля мыняр лийман? Мылам тендам кунар чытыман? Тудым Мый декем тышке кондыза».
18 Иисусын кӱштен ойлымекыже, рвезын кӧргыж гыч ия лектын, икшыве тунамак паремын.



19 Вара, посна кодмеке, тунемшыж-влак Иисус деке лишемыныт да йодыныт: «Молан ме тудым поктен луктын кертын огынал?»
20 Иисус нунылан каласен: «Ӱшаныдымыланда кӧра. Тыланда чынак ойлем: тендан ӱшанымашда кеч горчице нӧшмӧ наре лиеш да тиде курыклан ”Тышечын тушко кусно” манын ойледа гын, тудо кусна ыле, тендан ыштен кертдыме нимо ок лий ыле.
21 Тиде тукымым*а кумалме да пӱтым кучымо дене веле поктен лукташ лиеш».



22 Галилейыште лиймышт годым Иисус нунылан каласен: «Айдеме Эрге айдеме-влакын кидышкышт пуалтеш,
23 да Тудым пуштыт, но кумшо кечын ылыж кынелеш». Тунемшыж-влак моткочак ойганеныт.



24 Кунам нуно Капернаумыш толыныт, Петр деке храмлан кок драхмаш йозакым*б погышо-влак лишемыныт да каласеныт: «Тендан Туныктышыда йозакым тӱла?»
25 «Тӱла», – вашештен тудо. Петр пӧртыш пурымеке, Иисус мутым луктын: «Тый кузе шонет, Симон? Тӱнясе кугыжа-влак йозакым але лӱм оксам*в кӧ деч погат? Шке эргышт деч але ӧрдыж-влак деч?»
26 Петр Тудлан ойлен: «Ӧрдыж-влак дечын». Иисус каласен: «Тыгеже эрге-влак тӱлымаш деч эрыкан улыт.
27 Но йозакым погышо-влакым сырыкташ огыл манын, теҥыз деке кае, эҥырым шу, эн ондак логалше колым нал. Умшажым почмекет, тушто ныл драхмаш оксам*г муат. Тудым нал да шке олмешетат, Мыйын олмешемат тӱлӧ».





*а 17:21 «Тиде тукымым» – тидым «тыгай ия-влакым» манын умылыман.

*б 17:24 Кок драхмаш йозак – иудей пӧръеҥ ий еда кок драхмым храмлан пуышаш улмаш. Ончо Лекм 30:13.

*в 17:25 Лӱм окса – подать.

*г 17:27 «Ныл драхмаш окса» – грекла возымаште «статир».

1 Пылпомыш Кугыжаныште эн кугу. 12 Йомшо шорык нерген туштен ойлымаш. 15 Языкым ыштыше йолташ. 21 Титакым кудалташ тореш лийше тарзе нерген туштен ойлымаш.

1 Изиш варарак Иисус деке тунемшыж-влак лишемыныт да каласеныт: «Пылпомыш Кугыжаныште кӧ эн кугу?»
2 Иисус йочам ӱжын, тудым нунын коклашке шогалтен
3 да каласен: «Тыланда чынак ойлем: те огыда вашталт да йоча гай огыда лий гын, Пылпомыш Кугыжанышыш пурен огыда керт.
4 Тыгеже, кӧ шкенжым тиде йоча гай изилан шотла, тудо Пылпомыш Кугыжаныште эн кугу,
5 а кӧ Мыйын лӱмемлан кӧра ик тыгай икшывым йӧратен налеш, тудо Мыйымат йӧратен налеш.



6 Но Мыланем ӱшаныше тыгай изирак-влак кокла гыч иктыжым чын корно гыч кӧ кораҥда, тудын шӱйышкыжӧ вакшкӱм сакен, теҥыз пундашке пуртен колтат гын, тудлан сайрак лиеш ыле.
7 Алгаштарымаш шукылан кӧра тӱнялан ойго! Алгаштарымаш толде огеш керт, но кӧн гоч толеш, тудо еҥлан ойго.
8 Тыйым кидет але йолет алгаштарынеже гын, тудым руал ойыро да шке дечет ӧрдыжкӧ кудалте: курымаш тулыш кок кидан але кок йолан кудалтыме лиймешке, илышыш чолак але окшак лийын пураш тыланет сайрак.
9 Шинчат тыйым алгаштарынеже гын, тудым луктын шу: тулан тамыкыш кок шинча ончен кудалтыме лиймешке, илышыш пел шинчан пураш тыланет сайрак.
10 Шекланыза, нине изирак-влак кокла гыч чылаштымат пагалыза. Тыланда ойлем: пылпомышто нунын Суксышт Пылпомышысо Ачамын чурийжым эреак ужын шогат.
11 Айдеме Эрге йомшо-влакым кычал муаш да утараш толын.



12 Те кузе шонеда? Иктаж-кӧн шӱдӧ шорыкшо уло да иктыже йомеш гын, индешле индешыжым курыкеш коден, йомшыжым кычалаш ок кай мо?
13 Тыланда чынак ойлем: кычал муэш гын, йомдымо индешле индеш шорыкшылан куаныме деч утларак тудлан куана.
14 Тыгак тендан Пылпомышысо Ачаданат нине изирак-влак кокла гыч иктыжымат йомдарымыже ок шу.



15 Лишылет тыйын ваштареш языкым ыштен гын, титакше нерген тудын дене посна мутлане. Тыйым колыштеш гын, лишылетым пӧртылтенат.
16 А огеш колышт гын, пырля эше ик еҥым але кокытым нал. ”Тек кок але кум таныклышын ойлымышт дене чыла титаклыме мут пеҥгыдемдыме лиеш”.*а
17 Нунымат огеш колышт гын, черке погынымаш ончылно каласе. Черке погынымаште ойлымымат шотыш ок нал гын, тек тудо тыланет чын Юмым палыдыме але йозак погышо гай лиеш.



18 Тыланда чынак ойлем: мом те мландымбалне пидыда, тудак пылпомыштат пидме лиеш; мом мландымбалне рудеда, пылпомыштат рудымо лиеш.
19 Тыгак тыланда чынак ойлем: тендан кокла гыч кокытшо мланде ӱмбалне иктаж-мо нерген сӧрвалаш мутланен келша гын, Пылпомышысо Ачам мом йодмыштым чылажымат шукта,
20 вет кушто Мыйын лӱмемлан кӧра коктын але кумытын погынат, тушто Мый нунын коклаште лиям».



21 Тунам Иисус деке Петр миен да каласен: «Господь! Мыйын ваштареш языкым ыштылше лишылемын титакшым мыняр гана кудалтышаш улам? Шым гана марте мо?»
22 Иисус тудлан ойлен: «Шым гана марте манын, тылат ом ойло, а шым гана шымле пачаш марте.



23 Пылпомыш Кугыжанышым шке тарзыж-влакын оксам кучылтмыштым тергаш шонышо кугыжа дене таҥастараш лиеш.
24 Тергаш тӱҥалмекыже, тудын деке лу тӱжем талант*б парыман ик еҥым конденыт.
25 Парымжым пӧртылтен кертын огылат, кугыжа тудым шкенжымат, ватыжымат, йочаж-влакымат, уло погыжымат ужалаш да парымжым пӧртылташ шӱден.
26 Тунам тарзе тудын ончылан кумык возын сӧрвален: ”Оза, мыйым чамане, чыталте, чыла тӱлем”.
27 Кугыжа тиде тарзым чаманен, тудым эрыкыш колтен да уло парымжым кудалтен.



28 Тиде тарзе, уремыш лекмекыже, вес тарзым вашлийын. Тудыжо тудлан шӱдӧ динарийым*в пуышаш улмаш. Тиде еҥым кучен да пикташ тӱҥалын. ”Мыланем парыметым пӧртылтӧ!” – ойлен.
29 Тунам йолташыже, тудын ончылан кумык возын, сӧрвалаш тӱҥалын: ”Мыйым чамане, чыталте, мый чыла тӱлем”.
30 Но тудо келшен огыл, каен да, парымым тӱлымешкыже, казаматыш петырыктен шынден.



31 Мо лиймым вес тарзе-влак ужыныт да пешак ойганеныт, нуно кугыжа деке каеныт да чыла каласкаленыт.
32 Тунам кугыжа тудым ӱжыктен да ойлен: ”Осал тарзе! Мыйым сӧрвалышыч да чыла пуышашетым кудалтышым.
33 Тугеже, тыйым чаманымем семынак шке йолташетым чаманышаш отыл ыле мо?”
34 Чот шыдешкыше кугыжа, парымжым тӱлен пытарымешке, тудым орландарыше-влак кидыш пуэн.



35 Тендан кокла гыч кажныже лишылже-влакын титакыштым уло кумылын ок кудалте гын, Пылпомышысо Ачамат тендан дене тыгак ышта».





*а 18:16 Зак.уш 19:15.

*б 18:24 Ик талант – латвич ияш пашадар.

*в 18:28 Динарий – ик кечаш пашадар.








МАТФЕЙЫН ВОЗЫМО СВЯТОЙ ЕВАНГЕЛИЙ

19 Глава


1 Вате-марий ойырлымо нерген. 13 Иисус йоча-влакым благословитла. 16 Поян ден Иисус.

1 Нине шомакым ойлен пытарымеке, Иисус Галилей гыч лектын да Иудей кундемын Иордан эҥер вес могырысо ужашышкыже толын.
2 Тудын почеш шуко калык миен, да Иисус нуным тушто паремден.



3 Тудын деке фарисей-влак лишемыныт да терген ойленыт: «Айдемылан кеч-могай амал денат шке ватыжым ойырен колташ лиеш мо?»
4 Тудо нунылан вашештен: «Тӱням Ыштыше тӱҥалтыштак нуным пӧръеҥ ден ӱдырамашым ыштен. Тыге возымым лудын огыдал мо?»
5 Вара каласен: «Сандене пӧръеҥ ачаж ден аважым кода, шке ватыж дене ушна, да нуно коктын ик кап да чон лийыт.*а
6 Тыгеракын, нуно ынде кокыт огыл, а икте улыт. Мом Юмо ушен, айдеме ынже ойыро».
7 Нуно Тудлан ойленыт: «Кузе вара ойырымо нерген кагазым пуаш да вате деч ойырлаш лийме нерген Моисей законым коден?»*б
8 Иисус нунылан ойлен: «Тендан пешкыде шӱмланда кӧра Моисей тыланда ватым ойырен колташ эрыкым пуэн, а тӱҥалтыште тыге лийын огыл.
9 Мый тыланда ойлем: кӧ яжарланыме титак деч посна шке ватыжым ойырен колта да весым марлан налеш, тудо яжарлана. Ойырен колтымым марлан налшат яжарлана».
10 Тунемшыж-влак Иисуслан ойленыт: «Айдеме ватыж дене шкенжым тыге кучышаш гын, ӱдырым налманат огыл».
11 Тудыжо нунылан каласен: «Тыгай ойым чылан огыл илышыш пуртен кертыт. Кӧлан тыге пӱралтын, тудо веле кертеш.
12 Южышт кап шот дене ӱдырым налын кертдымак шочыныт, весыштым ӱдыр налаш йӧрдымым еҥ-влак ыштеныт, а кумшышт Юмын Кугыжанышлан кӧра шкеныштым мужыраҥ кертдымым ыштеныт. Кӧ тыгай ойым илышыш пуртен кертеш гын, пуртыжо».



13 Йоча-влак ӱмбаке кидым пыштыже да нунын верч кумалже манын, Иисус деке икшыве-влакым конденыт. Тунемшыж-влак нуным чареныт.
14 Но Иисус каласен: «Йоча-влакым пуртыза, Мый декем толаш нунылан ида чаре, вет Пылпомыш Кугыжаныш – нунын гай еҥ-влакын».
15 Вара йоча-влак ӱмбаке кидым пыштенат, тушечын каен.



16 Теве икте толын да Иисуслан каласен: «Поро Туныктышо! Курымашлык илышым налаш манын, мый могай поро пашам ыштышаш улам?»
17 Иисус тудлан ойлен: «Молан тый Мыйым поро манат? Юмо деч моло нигӧ поро огыл. Тый илышыш пурынет гын, кӱштымым шукто».
18 «Могайым?» – йодын. Иисус каласен: «”Ит пушт”, ”Ит яжарлане”, ”Ит шолышт”, ”Шойыштын, еҥ ӱмбаке таныклен ит ойло”,
19 ”Ача-аватым пагале”, ”Лишылъеҥетымат шкендым йӧратыме семынак йӧрате”».*в
20 Самырык еҥ вашештен: «Чыла тидым мый самырык годсекак шуктен шогем. Эше мо мыланем огеш сите?»
21 Иисус каласен: «Тичмашлыкыш шунет гын, мий, мо тыйын уло, чыла ужале да оксажым йорло-влаклан пуэде. Тунам пылпомышто тыйын поянлыкет лиеш. Вара Мый декем тол да почешем кае».
22 Тыгай шомакым колмеке, еҥ ойганен кораҥын. Тудо моткоч поян улмаш.



23 А Иисус тунемшыж-влаклан каласен: «Тыланда чынак ойлем: поян еҥлан Пылпомыш Кугыжанышке пураш неле.
24 Адак тыланда ойлем: поянлан Юмын Кугыжанышыш пураш неле, эсогыл верблюдлан имышу вошт лекташ куштылгырак».
25 Тунемшыж-влак, тидым колмеке, чот ӧрын каласеныт: «Тугеже кӧ утаралт кертеш?»
26 А Иисус нунын ӱмбаке ончалын да ойлен: «Айдеме тидым ыштен ок керт, но Юмо чылажымат кертеш».



27 Тунам Петр вашештен: «Теве ме чыла коденна да Тыйын почешет каенна. Тидлан мыланна мо лиеш?»
28 А Иисус нунылан каласен: «Тыланда чынак ойлем: кунам у саман тӱҥалеш да Айдеме Эрге чапланыше престолышкыжо шинчеш, тунам теат, почешем кайыше-влак, Израильын латкок тукымжым судитлаш латкок престолыш шинчыда.
29 Кӧ пӧртым, иза-шольым, ака-шӱжарым, ача-авам але ватым, але икшыве-влакым, але мландым Мыйын лӱмем верч кода, шӱдӧ пачаш шуко налеш, да тудлан курымашлык илыш пуалтеш.
30 А ончылысо-влак шукынжо шеҥгелне да шеҥгелсе-влак шукынжо ончылно лийыт.





*а 19:4-5 Тӱҥ 1:27, 2:24.

*б 19:7 Зак.уш 24:1.

*в 19:18-19 Лекм 20:12-16, Лев 19:18.








МАТФЕЙЫН ВОЗЫМО СВЯТОЙ ЕВАНГЕЛИЙ

20 Глава


1 Виноград аҥаште ыштыше-влак нерген туштен ойлымаш. 17 Иисус шке колымыж да ылыжмыж нерген кумшо гана каласкала. 20 Иаков ден Иоаннын йодмышт. 29 Кок сокырым паремдымаш.

1 Пылпомыш Кугыжанышым сурт оза дене таҥастараш лиеш. Эрдене эрак тудо пашазе-влакым шке виноград аҥашкыже тарлаш лектын.
2 Кечылан ик динарий дене тӱлаш мутланен келшымеке, пашазе-влакым виноград аҥаш колтен.
3 Кумшо шагат годым*а тудо адак уремыш лектын да пазарыште паша деч посна шогылтшо еҥ-влакым ужын.
4 Нунылан ойлен: ”Теат мыйын виноград аҥашкем кайыза, вочшаш пашадарым тыландат тӱлем”. Нунат каеныт.
5 Кудымшо шагат, индешымше шагат жапыштат оза угыч лектын да тыгак ыштен.
6 Латикымше шагат жапыште адак уремыш лектын да яра шогышо вес еҥ-влакым ужын. ”Те молан тыге кечыгут паша деч посна шогеда?” – нунын деч йодын.
7 ”Мемнам нигӧ тарлен огыл”, – нунышт каласеныт. ”Теат мыйын виноград аҥашкем кайыза, да вочшаш пашадарым налыда,” – нунылан манын.



8 Кас шумеке, виноград аҥан озаже паша виктарышылан каласен: ”Пашаеҥ-влакым ӱж, пытартышлан тарлыме-влак деч тӱҥалын, эн ондак тарлыме марте пашадарым тӱлӧ”.
9 Латикымше шагат жапыште тарлыме-влак толыныт да ик динарий гыч налыныт.
10 Эн ондак тарлыме-влакше миеныт да оксам шукырак пуат шоненыт, но нунат динарий гычак налыныт.
11 Оксам налмекышт, сурт озалан ӧпкелен ойлаш тӱҥалыныт:
12 ”Пытартышлан толшо-влак ик шагат веле пашам ыштеныт, а ме кечыгут пелтыше кече йымалне пашам ыштенна, но тый нунылан мемнан висак тӱленат!”
13 Нунын кокла гыч иктыжлан оза каласен: ”Йолташ, мый тыйым ондален омыл. Але тый ик динарийлан пашам ышташ келшен отыл?
14 Шкендыным нал да кай. Кунар тылат пуэнам, мучаште тарлыме саде еҥланат тунарак тӱлынем.
15 Мыланем шке оксам дене шонымем семын ышташ ок лий мо? Але поро улмемлан кӧра кӧранет?”



16 Тыге шеҥгелнысе-влак ончылно лийыт, а ончылнысо-влак – шеҥгелне. Ӱжмӧ – шуко, ойырен налме – шагал».



17 Иерусалим деке тайыл ваштареш кӱзымӧ годым корнышто Иисус латкок тунемшыжым ӧрдыжкӧ ӱжын да нунылан ойлен:
18 «Теве ме Иерусалимыш миен шуына. Айдеме Эрге архиерей ден закон туныктышо-влаклан кучен пуалтеш. Нуно Тудым пушташ пунчалыт
19 да чын Юмым палыдыме калыкын кидышкыже мыскылаш, сола дене кыраш да ыресеш пудален сакаш пуат, но кумшо кечын Тудо ылыж кынелеш».



20 Тунам Иисус деке Зеведейын эргыж-влакын аваже эргыж-влак дене пырля толын да, кумык возын, Тудын деч ала-мом йодын.
21 Иисус тудлан каласен: «Мом йоднет?» Ӱдырамаш ойлен: «Кугыжаныштет нине кок эргым гыч иктыжым пурла могырышкет, весыжым шола могырышкет шындаш мутым пу».
22 Иисус вашештен: «Те мом йодмыдам огыда пале. Мыйын йӱшаш чаше гыч йӱын але Мыйын тынеш пурымем семын тынеш пурен кертыда мо?» «Кертына», – вашештеныт.
23 Иисус нунылан ойлен: «Мыйын йӱшаш чаше гыч теат йӱаш тӱҥалыда, Мыйын тынеш пурымем семын теат тынеш пуреда, но воктекем пурла але шола велыш шындаш Мый дечем огыл, а Ачам нине верым кӧлан ямдылен, нунын лийыт».



24 Моло лу тунемшыже, тиде мутланыме нерген колмеке, кок изак-шоляклан чот сыреныт.
25 Иисус нуным Шкеж деке ӱжын да каласен: «Калык-влакын вуйлатышышт нунын дене озаланат, да виянышт калык-влакым кид йымалнышт кучат. Те тидым паледа.
26 Но тендан коклаштыда тек тыге ок лий. Тендан коклаште кӧ кугу лийнеже, тудо тек тарзыда лиеш;
27 тендан кокла гыч кӧ ончылно лийнеже, тек тыланда кул лиеш.
28 Айдеме Эргат Шкаланже тарзыланыкташ огыл, а тарзе лияш да, шуко айдемым тӱлен налаш манын, шке чонжым пуаш толын».



29 Иерихон гыч лекмышт годым Иисус почеш шуко калык ошкылын.
30 Теве корно воктене шинчыше кок сокыр еҥ, воктечше Иисус эртыме нерген колмеке, кычкыраш тӱҥалын: «Господь, Давидын Эргыже, мемнам серлаге!»
31 Калык нунылан шып лияш кӱштен, но нуно чотрак веле кычкыраш тӱҥалыныт: «Господь, Давидын Эргыже, мемнам серлаге!»
32 Иисус шогалын, нуным Шкеж деке ӱжын да каласен: «Те Мый дечем мом ыштымым вучеда?»
33 «Господь, мемнан шинчана почылтшо ыле», – нуно ойленыт.
34 Иисус нуным чаманен, шинчашт деке тӱкнен, шинчашт тунамак ужаш тӱҥалын, да нине еҥ-влак Иисус почеш каеныт.





*а 20:3 «Кумшо шагат годым» – мемнан жап дене индеш шагат эр.




МАТФЕЙЫН ВОЗЫМО СВЯТОЙ ЕВАНГЕЛИЙ

21 Глава


1 Иисус Иерусалимыш миен шуэш. 12 Иисус храм гыч сатучо-влакым поктен луктеш. 18 Кошкышо смоква пушеҥге. 23 Иисусын кучемвийже нерген йодыш. 28 Кок эрге нерген туштен каласымаш. 33 Виноград аҥам кучышо-влак нерген туштен каласымаш.

1 Иерусалим деке лишеммышт годым Елеон курыкеш*а верланыше Виффагий деке шумекышт, Иисус кок тунемшыжым ончык колтен
2 да нунылан каласен: «Ончылно койшо ялыш мийыза. Миен шумекыда, йолыштен шогалтыме вӱльӧ осёлым ужыда, пеленже самырык осёл лиеш, нуным мучыштарыза да Мый декем кондыза.
3 Тыланда иктаж-кӧ иктаж-мом каласа гын, тыге вашештыза: ”Нуно Господьлан кӱлыт”. Тудо тунамак нуным колта».
4 Пророк гоч ойлымо шомак шукталтше манын, тыге лийын. Пророк ойлен:


5 «Сион ӱдырлан каласыза:

 теве тый декет Кугыжат толеш,

 Тудо – ӱҥышӧ,

 вӱльӧ осёл ден самырык осёлым,

    кычкыме осёлын шочшыжым, кушкыж шинча».*б



6 Тунемшыж-влак каеныт да, кузе Иисус кӱштен, тугак ыштеныт.
7 Вӱльӧ осёл ден самырык осёлым конденыт, нунын ӱмбак вургемыштым шарен пыштеныт, Иисус кушкыж шинчын.
8 Тушто моткоч шуко калык лийын, иктышт вургемыштым корнеш шареныт, а весышт пушеҥге укшым пӱчкеденыт да корныш оптеныт.
9 Ончылно кайыше калыкат, почеш толшо-влакат виян кычкыреныт:

 «Осанна*в Давидын Эргыжлан!

 Господь лӱм дене Толшо

    тек моктымо лиеш!

 Тек осанна кӱшнӧ йоҥгалтеш!»



10 Кунам Тудо Иерусалимыш пурен, уло ола пудыранен, да чыланат йодыштыныт: «Кӧ Тиде?»
11 А еҥ-влак вашештеныт: «Тиде Иисус, Галилейысе Назарет гыч Пророк».



12 Иисус Юмын храмыш пурен да ужалыше ден наледыше-влакым чылаштымат тушечын поктен луктын. Окса вашталтыше-влакын ӱстелыштым да кӧгӧрчен ужалыше-влакын теҥгылыштым савырен шуэн
13 да нунылан ойлен: «Возымо: ”Мыйын пӧртем кумалме пӧрт лиеш”, а те тудым агыше-влакын пыжашышкышт савыренда».*г



14 Храмыште Иисус деке сокыр ден окшак-влак миеныт, Тудо нуным паремден.
15 Иисусын ыштыме ӧрыктарыше пашаж-влакым ужын да йоча-влакын «Осанна Давидын Эргыжлан!» манын храмыште кычкырымыштым колын, архиерей ден закон туныктышо-влак шыдешкенытат,
16 Тудлан каласеныт: «Мом ойлымыштым Тый колат?» «Колам, – Иисус нунылан вашештен. – Возымо: ”Изи икшывын да чызе кочшын умшашт гоч Тый моктымашым ямдыленат”. Але те тидым нигунам лудын огыдал?»*д
17 Вара нуным коден, ола деч ӧрдыжысӧ Вифанийыш каен да туштак йӱдым эртарен.



18 Эрдене эрак олашке пӧртылмыж годым Иисус шужымым шижын.
19 Корно воктене смоква пушеҥгым*е ужмеке, тудын деке лишемын, лышташ деч молым муын огылат, пушеҥгылан каласен: «Тек тый дечет саска ынде нигунам ынже шоч». Смоква пушеҥге тунамак кошкен.
20 Тунемшыж-влак, тидым ужмеке, ӧрыныт да ойленыт: «Кузе тыге смоква пушеҥге кенета кошкыш?»
21 А Иисус нунылан вашештен: «Мый тыланда чынак ойлем: Юмылан ӱшанымашда лиеш да кокыте огыда шоно гын, смоква пушеҥге дене ыштыме гайым веле огыл ыштен кертыда, а тиде курыклан ”Нӧлталт да теҥызыш шуҥгалт” манын каласеда гынат, тыгак лиеш.
22 Кумалмыда годым мом ӱшанен йодыда, чылажымат налыда».



23 Храмыш пурен туныктымыж годым Иисус деке архиерей ден калык кугурак-влак миеныт да каласеныт: «Могай кучемвий дене Тый чыла тидым ыштет? Кӧ Тыланет тидым ышташ кучемвийым пуэн?»
24 Иисус нунылан вашештен каласен: «Мыят тыланда йодышым пуэм. Тудлан вашештеда гын, Мыят могай кучемвий дене чыла тидым ыштымем каласем.
25 Иоаннын тынеш пуртымыжо кушеч лийын: Пылпомыш гыч але айдеме деч?»


 Нуно шке коклаштышт каҥашеныт: «Пылпомыш гыч манына гын, Тудо мыланна каласа: ”Молан вара те тудлан ӱшанен огыдал?”
26 Айдеме деч манына гын, калык деч лӱдаш логалеш, вет Иоанным чылан пророклан шотлат».
27 Сандене нуно Иисуслан вашештеныт: «Огына пале». Тудат нунылан каласен: «Тугеже Мыят могай кучемвий дене тидым ыштымем ом ойло».



28 «Кузе те шонеда? Ик еҥын кок эргыже улмаш. Иктыж деке миен да каласен: ”Эргым, мий, таче виноград аҥаштем пашам ыште!”
29 ”Ыштыме ок шу”, – тудыжо вашештен, а вара ӧкынен да каен.
30 Ача вес эргыж деке миен да тидымак каласен. ”Каем, оза”, – манын тидыже, но каен огыл.
31 Кокыт гыч кудыжо ачажын кӱштымыжым шуктен?» «Икымшыже», – Тудлан ойленыт. Иисус нунылан каласен: «Тыланда чынак ойлем: яжар ӱдырамаш ден йозак погышо-влак Юмын Кугыжанышыш тендан деч ондак каят.
32 Вет Иоанн тендан деке чын илымын корныж дене толын, те тудлан ӱшанен огыдал, а яжар ӱдырамаш ден йозак погышо-влак тудлан ӱшаненыт. Те тидым ужында гынат, варажымат ӧкынен огыдал да тудлан ӱшанен огыдал.



33 Вес туштен каласымым колыштса. Ик сурт оза лийын. Тудо аҥашыже виноградым шынден, йырже печым печен, саска вӱдым темден лукмо верым кӱнчен келыштарен, башньым ыштен. Вара аҥажым виноградым куштышо-влаклан кучаш пуэн да шкеже каен.
34 Саска поген налме жап шумеке, виноград лектышлан тарзыж-влакым виноград ончышо-влак деке колтен.
35 А виноградым ончышо-влак тудын тарзыж-влакым руалтен кученыт, иктым кыреныт, весым пуштыныт, кумшо ӱмбаке кӱм кышкеныт.
36 Ынде тудо ончычсо деч шукырак тарзым колтен, но нунын денат тугак ыштеныт.
37 Пытартышлан нунын деке эргыжым колтен да ойлен: ”Эргым ончылно нуно вожылыт”.
38 Но виноградым ончышо-влак, эргыжым ужмеке, икте-весылан ойленыт: ”Тиде наследник. Айста миена да тудым пуштына, тунам югыпогыжым ме налына”.
39 Тудым руалтен кученыт, виноград аҥа гыч луктын шуэныт да пуштыныт.



40 Аҥа оза, толмекыже, виноградым куштышо-влак дене мом ышта?»
41 Иисуслан вашештеныт: «Нине осал-влакым чаманыде пытара, а виноград аҥажым весе-влаклан кучаш пуа. Шке жапыште саскам поген пуышо еҥ-влак аҥажым ончаш тӱҥалыт».
42 Иисус нунылан ойлен: «Возымаште каласыме:

 ”Чоҥышо-влакын йӧрдымыш лукмо кӱышт

    негыз пусак кӱ лийын:

 тидыже Господь деч,

 мемнан шинча ончылнына моткоч ӧрыктарыше”.

 Те тидым нигунам лудын огыдал мо?*ж
43 Мый тыланда ойлем: Юмын Кугыжаныш тендан деч налалтеш да Кугыжанышын саскажым шочыктышо калыклан пуалтеш.
44 Кӧ тиде кӱ ӱмбаке камвозеш, тудо пудырга, а кӧн ӱмбаке кӱ камвозеш, тудым пытара».



45 Иисусын туштен каласкалымыжым колыштмеке, архиерей ден фарисей-влак шкешт нерген ойлымым умыленыт.
46 Нуно Тудым руалтен кучаш йӧным кычалыныт, но Иисусым еҥ-влак пророклан шотленыт, сандене калык деч лӱдыныт.





*а 21:1 «Елеон курык» – грекла возымаште «Олив курык» але «Олив пушеҥган курык».

*б 21:5 Ис 62:11, Зах 9:9. «Сионын ӱдыржӧ» – Иерусалим манын умылыман.

*в 21:9 Осанна – тиде мут ’утаре’, ’полшо’ манмым ончыкта.

*г 21:13 Ис 56:7, Иер 7:11.

*д 21:16 Пс 8:3.

*е 21:19 Смоква пушеҥге – саскан пушеҥге, кызытсе йылмыште саскажым эн чӱчкыдын инжир маныт.

*ж 21:42 Пс 117:22-23.




МАТФЕЙЫН ВОЗЫМО СВЯТОЙ ЕВАНГЕЛИЙ

22 Глава


1 Сӱан нерген туштен каласымаш. 15 Кесарьлан йозак. 23 Ылыжме нерген йодыш. 34 Эн кугу кӱштымаш. 41 Христос кӧн Эргыже?

1 Иисус умбакыже туштен каласкален:
2 «Пылпомыш Кугыжанышым шкенжын эргыжлан сӱан пайремым ыштыше кугыжа дене таҥастараш лиеш.
3 Сӱаныш ӱжмӧ-влакым погаш тудо шке тарзыж-влакым колтен, а уна-влакын толмышт шуын огыл.
4 Тудо адак вес тарзыж-влакым колтен, колтымыж годым кӱштен: ”Ӱжмӧ-влаклан каласыза: теве пайрем кочкышым ямдылен шуктымо, ӱшкыжымат, ӧрдыктарыме презымат шӱшкылмӧ, чыла ямде, сӱан пайремышке толза”.
5 Но ӱжмӧ-влак тидым шотыш налын огытыл. Иктышт шке пасушкыжо, а весышт торгаяш каеныт,
6 молышт кугыжан тарзыж-влакым кученыт, торжан койыныт да пуштыныт.
7 Тидын нерген колмеке, кугыжа моткоч шыдешкен, шке сарзыж-влакым колтен да пуштшо-влакым пытарен, нунын олаштым йӱлалтен.



8 Вара тарзыж-влаклан каласен: ”Сӱан пайрем ямде, но ӱжмӧ-влак йӧрдымӧ лийыныт.
9 Ынде корнывожлаш кайыза да кӧм муыда, чылаштымат сӱанышке ӱжса”.
10 Тарзе-влак уремышке лектыныт, кӧм гына муыныт, чылаштымат конденыт: осалжымат, порыжымат. Тыгеракын пайрем ӱстелтӧрыш калык тич темын.



11 Уна-влакым ончаш пурымеке, кугыжа сӱан вургемым чийыдыме еҥым ужын
12 да тудлан манын: ”Йолташ, кузе тый тышке сӱан вургем деч посна пуренат?” Тудыжо нимом пелештен огыл.
13 Тунам кугыжа тарзе-влаклан каласен: ”Кидшым-йолжым пидын, тудым налза да пычкемышыш луктын кудалтыза. Тушто шортмаш да пӱйым пурмаш лиеш.
14 Вет ӱжмӧ – шуко, ойырен налме – шагал”».



15 Тунам фарисей-влак каеныт да Иисусым кузе-гынат мутешыже кучаш манын каҥашеныт.
16 Нуно Тудын деке шкеныштын тунемшыштым да Ирод велке шогышо-влакым колтеныт. «Туныктышо! – ойленыт нуно. – Ме Тыйын чын улметым да Юмын корныжлан чын почеш туныктыметым палена. Тый еҥлан йӧраш тӧчымӧ нерген от шоно, Тыланет чылан иктӧр улыт.
17 Тыгеже мыланна каласе: Тый кузе шонет, кесарьлан йозакым тӱлаш лиеш але уке?»
18 Но, нунын чояланымыштым пален, Иисус каласен: «Сайла кояш тӧчышӧ-влак, молан те Мыйым тергеда?
19 Йозак тӱлымӧ оксадам Мыланем ончыктыза». Нуно Тудлан динарийым конденыт.
20 Иисус йодын: «Кӧм тышан сӱретлыме? Кӧн тыште лӱмжӧ сералтын?»
21 Тудлан каласеныт: «Кесарьын». Тунам нунылан ойлен: «Тыгеже кесарьлан кесарьыным, а Юмылан Юмыным пуыза».
22 Тидым колын, нуно ӧрыныт да Иисусым коден каеныт.



23 Колышо ылыж огеш кынел манын шотлышо саддукей-влак тудо кечын миеныт да Иисус деч йодыныт:
24 «Туныктышо, Моисей каласен: ”Кӧ йочаж лийде кола гын, тудын ватыжым изаже але шольыжо марлан налшаш да тудын тукымжым шуйышаш”.*а
25 Мемнан дене шым изак-шоляк лийын: икымшыже ӱдырым налын да колен, йочаже лийын огылат, ватыже шольыжлан кодын.
26 Кокымшо денат, кумшо денат, чыла шымытышт денат тыгак лийын.
27 Чылашт деч вара ӱдырамашат колен.
28 Тыгеже, ылыжмеке, ӱдырамаш шымыт гыч кудыжын ватыже лиеш? Вет тудо чылаштынат ватышт лийын».



29 Иисус нунылан вашештен: «Те Возымашымат, Юмын куатшымат огыда пале, сандене йомын коштыда.
30 Ылыж кынелмеке, ӱдырымат огыт нал, марланат огыт лек, пылпомышто Юмын Суксыж-влак гай лийыт.

31-32 Колымаш гыч ылыж кынелмаш нерген Юмын тыланда каласымыжым, ”Мый Авраамын Юмыжо, Исаакын Юмыжо, Иаковын Юмыжо улам”*б манмым, лудын огыдал мо? Юмо колышо-влакын Юмышт огыл, а илыше-влакын Юмышт!»
33 Калык, тидым колмеке, Иисусын туныктымыжлан ӧрын шоген.



34 Саддукей-влакын ойлымыштлан Иисус мучашым пыштен манмым колын, фарисей-влак пырля погыненыт.
35 Нунын кокла гыч иктыже, закон туныктышо, Иисусым тергаш манын йодын:
36 «Туныктышо, законышто могай кӱштымаш эн кугу?»
37 Иисус тудлан каласен: «”Господь Юметым уло шӱмет, уло чонет, уло умылымашет дене йӧрате”.*в
38 Тиде икымше да эн кугу кӱштымаш.
39 Кокымшыжат тыгаяк кугу: ”Лишылъеҥетымат шкендым йӧратыме семынак йӧрате”.*г
40 Мемнан пӱтынь законна ден пророк-влакын туныктымышт нине кок кӱштымашеш негызлалтыт».



41 Фарисей-влакын пырля лиймышт годым Иисус нунын деч йодын:
42 «Христос нерген те мом шонеда? Тудо кӧн Эргыже?» Тудлан ойленыт: «Давидын».
43 Нунылан Иисус каласен: «А Шӱлыш кумылаҥдыме годым Давид Тудым молан вара Господь манеш? Давидше ойлен:


44 ”Господь мыйын Господемлан каласен:

 Тыйын тушманет-влакым йол йымакет пыштымешкем,

 пурла велыштем шинче”.*д


45 Тугеже, Давид Тудым Господь манеш гын, кузе Тудо Эргыже лийын кертеш?»
46 Иисуслан нигӧат ик мутымат вашештен кертын огыл, тиде кече деч вара Тудын деч нигӧ нимом йодаш тоштын огыл.





*а 22:24 Зак.уш 25:5.

*б 22:31-32 Лекм 3:6.

*в 22:37 Зак.уш 6:5.

*г 22:39 Лев 19:18.

*д 22:44 Пс 109:1.








МАТФЕЙЫН ВОЗЫМО СВЯТОЙ ЕВАНГЕЛИЙ

23 Глава


1 Фарисей ден закон туныктышо-влаклан шижтарымаш. 37 Иерусалим верч ойгырымаш.

1 Тунам Иисус калыклан да тунемшыж-влаклан ойлаш тӱҥалын:
2 «Закон туныктышо ден фарисей-влак Моисейын лӱмжӧ дене ойлат.
3 Тыгеракын, мом нуно тыланда шукташ кӱштат, чыла шуктыза, но нунын семын ида ыште, вет нуно ойлат, а огыт ыште.
4 Закон туныктышо ден фарисей-влак неле, нумалаш йӧсӧ нумалтышым пидыт да еҥ-влакын вачӱмбакышт пыштат, а шкешт тудым парняшт денат ынешт тарвате.
5 Чыла ыштымыштым еҥ-влак ужышт манын веле ыштат. Шкаланышт Возымаш ойым пыштыме поснак кугу калтам, вургемысе пешак кужу йолвам налыт.*а
6 Пайрем годым эн пагалыме верым налаш да синагоглаште ончылно шинчаш йӧратат,
7 еҥ-влакын калык погынымо верлаште саламлымышт, ”Равви, равви” манын ойлымышт нунылан келша.



8 А тендам еҥ-влак равви манын ынышт лӱмдӧ, вет тендан Туныктышыда икте, тиде – Христос, теже чыланат изак-шоляк гае улыда.
9 Мландымбалне нигӧмат Ача манын ида лӱмдӧ. Тендан Ачада икте, Тудо пылпомышто.
10 Тендам еҥ-влак ”илыш корным ончыктышо” манын ынышт лӱмдӧ. Тендан илыш корным Ончыктышыда икте веле – Христос.
11 Тек тендан кокла гыч эн кугужо тарзыда лиеш,
12 вет кӧ шкенжым кӱшкӧ шында, волтымо лиеш, а кӧ шкенжым ӱлыкӧ шында, нӧлталме лиеш.



13 Ойго тыланда, закон туныктышо ден фарисей-влак, сайла кояш тӧчышӧ-влак! Пылпомыш Кугыжанышым айдемылан петыреда; шкежат тушко огыда пуро, пураш шонышыжымат огыда пурто.
14 Ойго тыланда, закон туныктышо ден фарисей-влак, сайла кояш тӧчышӧ-влак! Те тулык ӱдырамаш-влакын суртыштым йорлештареда да лӱмжылан гына кужу жап кумалыда. Тидлан тендам поснак пеҥгыде суд вуча.
15 Ойго тыланда, закон туныктышо ден фарисей-влак, сайла кояш тӧчышӧ-влак! Кеч иктым шкендан ӱшанымашкыда савыраш манын, теҥызымат, мландымат эртеда, а савырымекыда, тудым тамыкын эргыжым, шкендан деч кок пачаш ударакым, ыштеда.



16 Ойго тыланда, вӱден коштыктышо сокыр-влак! Те ойледа: ”Кӧ храм дене товатла, товатлымыже нимом ок шого, а кӧ храмысе шӧртньӧ дене товатла, тудо товатлымыжым шуктышаш”.
17 Ушдымо да сокыр-влак! Можо кугурак: шӧртньӧ але шӧртньым святитлыше храм?
18 Тыгак те ойледа: ”Кӧ жертвенник дене товатла, товатлымыже нимом ок шого, а кӧ жертвенникыште кийыше надыр дене товатла, тудо товатлымыжым шуктышаш”.
19 Ушдымо да сокыр-влак! Можо кугурак: надырже але тудым святитлыше жертвенникше?
20 Тыгеже, жертвенник дене товатлыше тудын дене да жертвенникыште мо уло, чылаж денат товатла.
21 Храм дене товатлыше тудын дене да тушто Илыше дене товатла.
22 Пылпомыш дене товатлыше Юмын престолжо да тушто Шинчыше дене товатла.



23 Ойго тыланда, закон туныктышо ден фарисей-влак, сайла кояш тӧчышӧ-влак! Те пӱртньыкын, укропын да каламбырын лектыш гыч луымшо ужашыжым Юмылан пуэда, а законысо эн кӱлешанжым: порын судитлымым, чаманымым, ӱшанле улмым ӧрдыжеш кодеда. Тидыжымат ышташ кӱлеш ыле, весыжымат ӧрдыжеш кодыман огыл.
24 Вӱден коштыктышо сокыр-влак, те шыҥам шӱрен кодеда, а верблюдым нелыда!



25 Ойго тыланда, закон туныктышо ден фарисей-влак, сайла кояш тӧчышӧ-влак! Те корка ден кӱмыжын тӱжвал могыржым эрыктеда, туге гынат кӧргышт агымаш да чын огыл денак темын.
26 Сокыр фарисей! Корка ден кӱмыжын тӱжвал могырышт ару лийже манын, ондак кӧргӧ могырыштым эрыкте.



27 Ойго тыланда, закон туныктышо ден фарисей-влак, сайла кояш тӧчышӧ-влак! Те ошемдыме тойымо вер гай улыда: тӱжвач ончымаште моторын койыт, а кӧргышт колышо-влакын лулегышт да тӱрлӧ йырнык дене темыныт.
28 Тӱжвал могырым теат еҥ ончылно чын ыштышыла койыда, а чонда сайын кояш тӧчымӧ да закондымылык дене темын.



29 Ойго тыланда, закон туныктышо ден фарисей-влак, сайла кояш тӧчышӧ-влак! Пророк-влаклан чапле шӱгарым ямдыледа, чын ыштыше-влакын шарныктыш кӱыштым сӧрастареда
30 да ойледа: ”Ме ачана-влакын*б илымышт годым илена ыле гын, пророк-влакын вӱрыштым йоктарымаште нунын дене пырля огына лий ыле”.
31 Тыгеракын, шкендан ваштареш шке таныкледа: те пророкым пуштедыше-влакын эргышт улыда.
32 Ынде ачада-влакын ыштымыштым мучашыш шуктыза.



33 Кишке-влак, шемгишкын шочшыж-влак! Титаканыш лукмо да тамыкыш колтымо деч кузе куржын утледа ыле?
34 Мый тендан деке теве пророк-шамычым, ушан еҥ да туныктышо-влакым колтем, а те иктыштым пуштыда, пудален сакеда, весыштым синагоглаштыда сола дене кыраш да ола гыч олашке поктылаш тӱҥалыда.
35 Тыгеракын, мландымбалне йоктарыме чыла титакдыме вӱр тендан ӱмбакыда возеш. Чын ыштыше Авельын вӱржӧ деч тӱҥалын, храм ден жертвенник коклаш тендан пуштмо Захарийын, Варахийын эргыжын, вӱржӧ марте те чыла вӱр верч мутым кучеда.
36 Тыланда чынак ойлем: тиде тукымлан чыла тидын верч мутым кучаш логалеш.



37 Иерусалим, Иерусалим! Тый пророк-влакым пуштедет, тый декет колтымо-влакым кӱм кышкен пытарет. Кайык шке шулдыржо йымаке игыж-влакым погымо семын мыняр гана Мый тыйын шочшет-влакым погынем ыле, но те тореш лийында!
38 А ынде тендан пӧртда яра кодеш.
39 Тыланда ойлем: ”Господьын лӱмжӧ дене Толшо тек моктымо лиеш”*в манмешкыда, те Мыйым огыда уж».





*а 23:5 Иудей пӧръеҥ-влак тыгай калтам саҥгаштышт да шола кидыштышт, кынервуй деч кӱшнӧ, пижыктеныт. А йолваже-влак Юмылан ойырымым ончыктеныт, да нуным ӱмбал вургемын луклашкыже верландареныт. Ончо Шотл 15:37-41, Зак.уш 6:6-8.

*б 23:30 Ача-влак – тиде мут дене Библийыште чӱчкыдынак ожно илыше кугезе-влакым але ача-коча-влакым ончыктат.

*в 23:39 Пс 117:26.








МАТФЕЙЫН ВОЗЫМО СВЯТОЙ ЕВАНГЕЛИЙ

24 Глава


1 Храмым шалатыме нерген ончылгоч каласымаш. 3 Орлыкын тӱҥалмыже. 15 Кугу йӧсланымаш. 29 Айдеме Эрге толмо нерген. 32 Смокван туныктымыжо. 36 Кече ден шагатше пале огыл. 45 Ӱшанле тарзе ден йӧрдымӧ тарзе.

1 Храм гыч Иисус лектын каен. Храм оралте-влакым ончыкташ манын, тунемшыж-влак Тудын деке лишемыныт.
2 Иисус нунылан каласен: «Чыла тидым ужыда? Тыланда чынак ойлем: тыште кӱ ӱмбалан кӱ огеш код, чыла шалатыме лиеш».



3 А Иисус Елеон курык ӱмбалне шинчыме годым Тудын деке тунемшыж-влак посна миеныт да йодыныт: «Мыланна каласе, кунам тиде лиеш? Тыйын толметым да кызытсе курымын пытымыжым могай палдарыше пале ончыкта?»



4 Иисус нунылан вашештен: «Шекланыза, нигӧат тендам ынже ондале.
5 Шукын Мыйын лӱмем дене толыт да ойлаш тӱҥалыт: ”Мый Христос улам”. Шукыштым ондалат.
6 Тыгак сар йӱкым да сар нерген увер-влакым колыда. Шекланыза, ида лӱд, чыла тиде лийшаш, но тиде але мучаш огыл.
7 Калык ӱмбаке калык кынелеш, кугыжаныш ӱмбаке – кугыжаныш, верын-верын шужымаш, мор да мланде чытырналтмаш лиеш.
8 Тиде чылажат – орлыкын*а тӱҥалтышыже.
9 Тунам тендам орландараш кучат да пуштедаш тӱҥалыт, Мыйын лӱмемлан кӧра те калык-влаклан ужмышудымо лийыда.
10 Тунам шукышт кораҥыт, икте-весым кучыктен пуаш тӱҥалыт, икте-весым ужмышудымо лийыт.
11 Шояк пророк-влак ятыр лектыт да шукым ондалат.
12 Закондымылык чыла вере шукемеш, садлан шукыштын йӧратымашышт йӱкша.
13 Но мучаш марте чытыше утаралтеш.
14 Кугыжанышын тиде Поро Увержым тӱня мучко каласкалат, тудыжо чыла калыклан таныклымаш лиеш, вара мучаш толеш.



15 Тыгеракын, Даниил пророкын каласыме гае йырнык пустаҥмашым*б святой верыште ужмекыда – лудшо тек умыла –
16 Иудейыште улшо-влак тек курыкышко куржыт.
17 А кӧ леведыш ӱмбалне, тек шке пӧртшӧ гыч иктаж-мом налаш ок воло.
18 Кӧ пасушто, тек шкенжын вургемжым налаш мӧҥгеш ок пӧртыл.
19 Ойго лиеш тудо кечылаште мӱшкыран ӱдырамаш ден чызым пукшышо ава-влаклан!
20 Тыланда телым але шуматкечын куржаш ынже логал манын, Юмым сӧрвалыза.



21 Тунам тугай кугу азап лиеш, могайже тӱня тӱҥалтыш гыч кызыт марте лийынжат огыл да огешат лий.
22 Тиде кече-влак огыт кӱчыкемдалт ыле гын, иктат утлен ок код ыле, но ойырен налме еҥ-влаклан кӧра тиде кече-влак кӱчыкемдыме лийыт.
23 Тунам иктаж-кӧ тыланда ”Теве тыште Христос” але ”Тушто” манеш гын, ида ӱшане.
24 Вет шояк христос ден шояк пророк-влак лектыт да, лиеш гын, ойырен налме-влакымат ондалаш манын, палдарыше кугу пале ден ӧрыктарыше паша-влакым ыштат.
25 Теве Мый тыланда ончылгоч ойлышым.
26 Тыгеже, тыланда ”Тудо ир мландыште” маныт гын, ида лек, ”Теве Тудо кӧргӧ пӧлемыште” маныт – ида ӱшане.
27 Кузе волгенче эрвелне волгалтеш да касвелнат коеш, Айдеме Эргын толмыжат тугаяк лиеш.
28 Кушто колышо кап лиеш, тушко курныж-влак погынат.



29 Тиде пагытыште лийше азап деч вара тунамак кече пычкемышалтеш, тылзе волгалтарымыжым чарна, шӱдыр-влак кава гыч камвозыт да кавасе вий-влак верышт гыч тарванат.
30 Тунам каваште Айдеме Эргын палдарыше палыже коеш да, кавасе пыл ӱмбалне кугу куат да чап дене толшо Айдеме Эргым ужын, мландымбалысе чыла калык шорташ тӱҥалеш.*в
31 Тудо Суксыж-влакым кугу йӱкан пуч шергылтме годым колта, нунышт тӱнян ныл могыржо гыч, каван ик тӱржӧ гыч тӱҥалын вес тӱрышкыжӧ шумеш, Тудын ойырен налме еҥже-влакым погат.



32 Смоква пушеҥге деч тунемза. Кунам тудын укшлаже ылыжыт да лышташым колтат, тунам паледа: кеҥеж лишемеш.
33 Тыштат тыгак. Кунам ойлымемын шукталтмыжым ужыда, палыза: тудо лишнак, омса воктенак.
34 Тыланда чынак ойлем: чыла тиде лиймешке тиде тукым ок пыте.
35 Кава ден мланде пытат, но Мыйын шомакем огеш пыте.



36 Тиде кече да шагат кунам толын шуэш, нигӧ ок пале: пылпомышысо Суксо-влакат огыт пале, тидым ик Ачам гына пала.
37 Кузе Нойын илыме кечылаштыже лийын, Айдеме Эрге толмо годымат тугак лиеш.
38 Вӱд ташлыме деч ончыч Нойын ковчегыш шичме кечыже марте еҥ-влак кочкыныт, йӱыныт, ӱдырым налыныт, марлан лектыныт.
39 Вӱд ташлымаш тӱҥалмешке да чылаштым пытарымешке, мо лийшашым умылен огытыл. Айдеме Эрге толмо годымат тыгак лиеш.
40 Тунам пасушто кок еҥ лиеш, иктыже налалтеш, весыже кодеш.
41 Кок ӱдырамаш кидвакш дене йоҥышта, иктыже налалтеш, весыже кодеш.



42 Тыгеракын, шекланен шогыза, Господьдан толмо жапшым те огыда пале вет.
43 Но тидым те паледа: могай йӱд орол годым вор толшашым пӧрт оза пала гын, ок мале да пӧртышкыжӧ кӱнчен пураш ок пу ыле.
44 Тугеже теат ямде лийза, вет кунам огыда вучо, Айдеме Эрге тунам толеш.



45 Моло тарзым вуйлаташ да нунылан шке жапыштыже кочкышым пуаш озан шогалтыме ӱшанле да ушан тарзыже кӧ лиеш?
46 Толмекыже, тиде тарзын кӱлеш семын ыштымыжым оза ужеш гын, тарзыже пиалан.
47 Тыланда чынак ойлем: уло погыжым ончаш тудым шогалта.
48 А осал тарзе шӱмыштыжӧ ”Мыйын озам эше ок тол” шона
49 да моло тарзым кыраш да йӱшӧ-влак дене пырля кочкаш-йӱаш тӱҥалеш гын,
50 озаже вучыдымо кечын да палыдыме шагатыште толын лектеш.
51 Оза тудым покшеч руалын шелеш да сайын кояш тӧчышӧ-влакын ужшаш орлыкыштым ужыкта. Тушто шортмаш да пӱйым пурмаш лиеш.





*а 24:8 «Орлык»: грекла возымым «азам ыштыме годсо орлык» семын умылыман. Тыгак – Мк 13:8.

*б 24:15 Дан 9:27.

*в 24:30 Дан 7:13.

1 Лу ӱдыр нерген туштен каласымаш. 14 Кум тарзе нерген туштен каласымаш. 31 Калык-влакым судитлымаш.

1 Тунам Пылпомыш Кугыжаныш лу ӱдыр гай лиеш. Ӱдыр-влак, лампыштым налын, качым вашлияш лектыныт.
2 Нунын кокла гыч визытше ушан, визытше шонен моштыдымо лийыныт.
3 Шонен моштыдымо-влак лампыштым налыныт, но йӱлалташ ӱйым пеленышт налын огытыл,
4 а ушан-влакышт лампе дене пырля атешышт ӱйжымат налыныт.
5 Каче кучалтынат, чылан нералтеныт да мален колтеныт.
6 Но пелйӱдым кычкырыме шергылтын: ”Теве каче толеш, тудым вашлияш лекса!”



7 Тунам ӱдыр-влак чылан кынелыныт да лампыштым тӧрлатеныт.
8 Шонен моштыдымо-шамыч ушан-влаклан каласеныт: ”Мыланна ӱйдам пуыза, мемнан лампына-влак йӧрат”.
9 А ушанышт вашештеныт: ”Уке, тудо мыланна чылалан ок сите. Лучо ужалыше-влак деке кайыза да шкаланда налза”.
10 Налаш кайымекышт, каче толын, ямде лийше-влак тудын дене пырля сӱан пайремыш пуреныт, почешышт омсам петыреныт.
11 Вара моло ӱдыр-влак толыныт да ойленыт: ”Оза, оза! Мыланна поч”.
12 А тудыжо нунылан вашештен: ”Тыланда чынак ойлем: тендам ом пале”.



13 Тыгеже, шекланен шогыза, вет Айдеме Эрге толмо кечымат, шагатымат огыда пале.



14 Мо лийшашым тыгеат ончыкташ лиеш: вес элыш кайымыж деч ончыч айдеме шкеж деке тарзыж-влакым ӱжын да погыжым нунылан ӱшанен коден.
15 Иктылан вич талант оксам, весылан коктым, кумшылан иктым – кажныштлан вийышт шутымо семын пуэн да тунамак каен.
16 Вич талантым налшыже тунамак миен да, окса гыч оксам ыштен кучылтын, ешартыш вич талантым ыштен налын.
17 Тыгак кок талантым налшыжат ешартыш кок талантым ыштен налын.
18 А ик талантым налшыже каен, лакым кӱнчен да озажын оксажым мландыш тоен.



19 Ятыр жап эртымеке, тарзе-влакын озашт пӧртылын да оксам кузе кучылтмыштым терген.
20 Вич талантым налше тарзе ешартыш вич талантымат конден да ойлен: ”Оза, тый мылам вич талантым пуэнат, а теве ешартыш вич талантым мый нунын дене ыштен налынам”.
21 Озаже тудлан каласен: ”Сай! Тый поро да ӱшанле тарзе улат. Изиште ӱшанле лийынат, тыйым шукым ончаш шогалтем. Озатын куан пайремышкыже тол”.
22 Кок талантым налше тарзат толын да ойлен: ”Оза, тый мылам кок талантым пуэнат, а теве вес кок талантым нунын дене ыштен налынам”.
23 Оза тудланат каласен: ”Сай! Тый поро да ӱшанле тарзе улат. Изиште ӱшанле лийынат, тыйым шукым ончаш шогалтем. Озатын куан пайремышкыже тол”.



24 Ик талантым налшат толын да каласен: ”Оза, мый тыйын пеҥгыдын йодшо айдеме улметым паленам: кушто ӱден отыл, тушто тӱредат, кушто урлыкашым шавен отыл, тушто погет.
25 Мый лӱдынам, сандене каенам да тыйын талант оксатым мландыш тоенам, теве тыйын оксат”.
26 Оза тудлан вашештен: ”Йӧрдымӧ да йолагай тарзе! Кушто мый ӱден омыл, тушто тӱредмем, кушто урлыкашым шавен омыл, тушто погымем тый паленат,
27 сандене оксамым торгайыше-влаклан пуаш кӱлеш ыле, пӧртылмекем, шкемыным парыш дене налам ыле.
28 Тыгеракын, налза тудын деч талантым да лу талантан еҥлан пуыза.
29 Кӧн уло, тудлан пуалтеш да тудын лыҥ лиеш, а кӧн уке, улыжат налалтеш.
30 А йӧрдымӧ тарзым пычкемышышке луктын кудалтыза. Тушто шортмаш да пӱйым пурмаш лиеш”». [Тидым каласымеке, Иисус йӱкшым кугемден ойлен: «Кӧн колышташ пылышыже уло, тек колеш».]



31 «Чыла святой Суксо-влак дене пырля чапланен толмеке, Айдеме Эрге шке чапшын престолышкыжо шинчеш.
32 Тудын ончыко калык-влак чылан погынат, да кузе каза деч шорыкым кӱтӱчӧ ойыра, Тудат тугак еҥ-влакым икте-весе деч ойыра.
33 Шорык-влакым Шкеж деч пурла могырыш шогалта, а каза-влакым – шола могырыш.



34 Вара Кугыжа Шкеж деч пурлаште улшыштлан каласа: ”Ачамын суапландарымыже-влак, толза. Тӱням ыштыме годымак тыланда ямдылыме Кугыжанышым те кызыт наследник семын налза.
35 Вет Мый шужышо лийынам, те Мылам кочкышым пуэнда; йӱмем шуын, те Мыйым йӱктенда; ӧрдыжъеҥ лийынам, те Мыйым суртышкыда пуртенда.
36 Чара лийынам, те Мыйым чиктенда; черле лийынам, те Мый декем коштында; казаматыште лийынам, Мый декем ужаш миенда”.
37 Тунам чын ыштыше-влак Тудлан вашештат: ”Господь, кунам ме Тыйым шужышым ужынна да пукшен улына? Але кунам ме йӱмет шумым ужынна да Тылат йӱаш пуэнна?
38 Кунам ӧрдыжъеҥ улметым ужынна да суртышкына пуртенна? Кунам Тыйым чарам ужынна да чиктенна?
39 Кунам ме Тыйым черлым але казаматыште ужынна да Тый декет миенна?”
40 А Кугыжа нунылан каласа: ”Тыланда чынак ойлем: мом те нине изирак иза-шольым-влак кокла гыч иктыжлан ыштенда, чылажымат Мыланем ыштенда”.



41 Вара шола могырышто улшо-влаклан каласа: ”Каргыме-влак, Мый дечем кораҥза, диавол ден тудын суксыж-влаклан ямдылыме курымашлык тулыш кайыза.
42 Вет Мый шужышо лийынам, те Мылам кочкаш пуэн огыдал; йӱмем шуын, те Мыйым йӱктен огыдал;
43 ӧрдыжъеҥ лийынам, Мыйым пуртен огыдал; чара лийынам, Мыйым чиктен огыдал; черлат лийынам, казаматыштат лийынам, а те Мый декем коштын огыдал”.
44 Тунам нунат Тудлан вашештат: ”Господь! Кунам ме Тыйым шужышым але йӱмӧ шушым, але ӧрдыжъеҥ улшым, але чарам, але черлым, але казаматыште ужынна да Тылат полшен огынал?”
45 Тудо нунылан вашешта: ”Тыланда чынак ойлем: мом те нине изирак-влак кокла гыч иктыжлан ыштен огыдал, Мылам ыштен огыдал”.
46 Нинышт, мутым кучен, курымеш орланат, а чын ыштыше-влак курымашлык илышыш каят».










МАТФЕЙЫН ВОЗЫМО СВЯТОЙ ЕВАНГЕЛИЙ

26 Глава


1 Иисус ваштареш шолып мутланен келшымаш. 6 Иисусым ӱй дене шӱрымаш. 14 Иисусым ужалаш Иуда йӧным кычалеш. 17 Кугече кочкыш. 26 Святой кас кочкыш. 31 Петрын кораҥмыж нерген Иисус ончылгоч каласкала. 36 Иисус Гефсиманийыште. 47 Иисусым кучен наҥгайымаш. 57 Синедрион ончылно. 69 Петрын кораҥмыже.

1 Чыла тидым ойлен пытарымеке, Иисус тунемшыж-влаклан каласен:
2 «Те паледа: кок кече гыч Кугече лиеш, да Айдеме Эрге ыресеш пудален сакаш пуалтеш».



3 Тунам Каиафа лӱман архиерейын кудывечышкыже архиерей, закон туныктышо, калык кугурак-влак погыненыт
4 да Иисусым чояланен кучаш да пушташ пырля пунчалыныт.
5 Но ойленыт: «Калык коклаште пудыранымаш ынже лий манын, тидым пайрем годым ыштыман огыл».



6 Иисусын Вифанийыште проказе черан манме Симонын пӧртыштыжӧ улмыж годым
7 ик ӱдырамаш лишемын, алебастр кӱ атеш шергакан миром ӱстелтӧрысӧ Иисус деке намиен да Тудын вуйышкыжо опталын.
8 Тидым ужын, тунемшыж-влак шыдешкеныт да ойленыт: «Молан тыгай арам кучылт пытарымаш?
9 Тиде миром шергын ужалаш да оксажым йорло-влаклан пуэдаш лиеш ыле».
10 Но Иисус вуеш налмыштым паленат, нунылан каласен: «Молан ӱдырамашым тургыжландареда? Тудо Мылам поро пашам ыштен.
11 Йорло-влак эре тендан дене лийыт, а Мый тендан дене эре ом лий.
12 Тиде миром ӱмбакем опталмыж дене тудо Мыйым тояш ямдылен.
13 Тыланда чынак ойлем: уло тӱня мучко, чыла вере, кушто Поро Уверым каласкалаш тӱҥалыт, тыгак тиде ӱдырамашын мом ыштымыж нерген ойлаш да шкенжым шарнаш тӱҥалыт».



14 Тунам латкокыт гыч иктыже, Искариот Иуда манын лӱмдымыжӧ, архиерей-влак деке каен
15 да каласен: «Мый Тудым тыланда ужалем гын, мыланем мом пуэда?» Нуно тудлан кумло ший оксам темленыт.
16 Тылеч вара Иуда Иисусым ужалаш йӧнан жапым кычалаш тӱҥалын.



17 Шергинде пайремын икымше кечынжак тунемшыж-влак Иисус деке лишемыныт да каласеныт: «Кугече кочкышым кушто кочнет? Кушан тудым ямдылена?»
18 Тудо ойлен: «Олашке ик еҥ деке кайыза да тудлан каласыза: ”Туныктышына ойла: Мыйын жапем лишнак, тунемшем-влак дене пырля тыйын пӧртыштет кугече кочкышым эртарынем”».
19 Иисус кузе кӱштен, тунемшыж-влак тугак ыштеныт да кугече кочкышым ямдыленыт.



20 Кас шумеке, Иисус латкок тунемшыж дене пырля кочкаш верланен,
21 а кочмышт годым каласен: «Тыланда чынак ойлем: тендан кокла гыч иктыже Мыйым ужала».
22 Нуно пешак ойганеныт, кажныже Тудын деч йодышташ тӱҥалын: «Господь, мыяк огыл дыр?»
23 Иисус вашештен: «Мый денем пырля кидым кӱмыжыш шуялтыше Мыйым ужала.
24 Чын, Айдеме Эрге нерген кузе возымо, тиде илыш гыч Тудо туге кая, но Айдеме Эргым ужалышылан ойго лиеш: ок шоч гын, тиде еҥлан сайрак ыле».
25 Тунам Тудым ужалыше Иуда каласен: «Равви, тиде мый омыл дыр?» Иисус тудлан ойлен: «Шке тидым каласышыч».



26 Кочмышт годым Иисус киндым налын, благословитлен, тодылын, тунемшыж-влаклан пуэн да каласен: «Налза, кочса: тиде Мыйын Капем».
27 Вара чашым налын, тауштен пелештен, нунылан пуэн да каласен: «Тышечын чыланат йӱза.
28 Тиде – языкыштым кудалташ манын, Мыйын шуко еҥ верч йоктарыме Вӱрем, у ойпидышын Вӱржӧ.
29 А тыланда каласем: Ачамын Кугыжаныштыже тендан дене пырля у йошкар аракам йӱмӧ кече шумешке, Мый виноград саска гыч ыштымым ом йӱ».
30 Нуно псаломым муреныт, вара Елеон курыкыш каеныт.



31 Тунам Иисус нунылан ойлен: «Тиде йӱдым те чылан Мый дечем кораҥыда, вет возымо: ”Кӱтӱчыжым перен шуэм, да шорык кӱтӱ шалана”.*а
32 Но, ылыж кынелмекем, Мый тендам Галилейыште вашлиям».
33 Петр Тудлан каласен: «Тый дечет чылан кораҥыт гынат, мый нигунам ом кораҥ!»
34 Иисус вашештен: «Тылат чынак каласем: тиде йӱдымак, агытан муралтымешке, тый кум гана Мыйын нерген ”Тудым ом пале” манат».
35 Петр ойлен: «Мылам Тый денет пырля колаш логалеш гынат, Тыйын нерген ”ом пале” ом ман!» Моло тунемшыж-влакат тыгак ойленыт.



36 Вара Иисус тунемшыж-влак дене пырля Гефсиманий манме верыш толын да нунылан каласен: «Мый тушко кумалаш каем, тыште шинчыза».
37 Пеленже Петрым да Зеведейын кок эргыжым налын. Иисус ойгыраш да йӧсланаш тӱҥалын.
38 Тудо ойлен: «Мыйын чонем колышаш гай ойганен, тыште лийза да Мыйын семынак теат ида мале».
39 Изиш ӧрдыжкырак кораҥмеке, кумык возын сӧрвален: «Ачай! Лиеш гын, тиде чаше Мыйым эртен кайыже, туге гынат Мыйын шонымо семын огыл, а Тыйын шонымет семын лийже».



40 Иисус тунемшыж-влак деке толын, нуным мален кийышым ужын да Петрлан ойлен: «Але вара Мый денем пырля ик шагатымат малыде эртарен кертын огыдал?
41 Алгаштаралташ огыл манын, шекланыза, кумалза. Чон чулым, но кап вийдыме».



42 Адак кокымшо гана Иисус кораҥын да сӧрвален: «Мыйын Ачам! Мыйын йӱде, тиде чаше эртен каен ок керт гын, тек Тыйын шонымет семын лиеш».
43 Пӧртылмекыже, тунемшыж-влакым адакат малышым ужын, нунын шинчаштым омо пызырен улмаш.
44 Нуным коден, Иисус уэш кораҥын да, тудымак ойлен, кумшо гана кумалын.
45 Вара тунемшыж-влак деке пӧртылын да нунылан каласен: «Те алят маледа да канеда? Жап лишемын, Айдеме Эрге языкан-влакын кидыш пуалтеш.
46 Кынелза, каена: теве Мыйым ужалыше лишемеш».



47 Иисусын ойлымыж годымак латкок тунемшыж гыч иктыже, Иуда, толын, тудын дене пырля архиерей ден калык кугурак-влакын колтымо кугу тӱшка улмаш. Нуно кердан, шугынян лийыныт.
48 Ужалыше нунылан Иисусым тыге палдараш сӧрен улмаш: «Кӧм мый шупшалам, Иисус лиеш. Тудым кучыза».
49 Иуда тунамак Иисус деке миен да ойлен: «Куане,*б Равви!» Вара Тудым шупшалын.
50 Иисус тудлан каласен: «Йолташ, тый тидлан верч толынат мо?» Тунам толшо-влак воктекыже миеныт, Иисус ӱмбаке кидыштым нӧлталыныт да руалтен кученыт.



51 Тыгодым Иисус дене пырля улшо кокла гыч иктыже кердыжым шупшын луктын, архиерейын тарзыжым руалын, пылышыжым ойырен шуэн.
52 Иисус тудлан ойлен: «Кердетым верышкыже пыште, кердым налше-влак керде дечак пытат.
53 Але Мый Ачам деч кызытак полышым йодын ом керт шонет? Тудо Мыланем латкок легион дечат шуко Суксыж-влакым колта ыле.
54 Но мо лийшаш, тидыже кузе вара Возымаште каласыме семын шукталтын кертеш?»



55 Вара Иисус толшо-влаклан ойлен: «Аген коштшо ӱмбаке лекмыла, кердым, шугыньым налын, те Мыйым кучаш толында. Кече еда тендан ончылно храмыште туныктен шинченам, а те Мыйым руалтен кучен огыдал.
56 Но пророк-влакын возымышт шукталтышт манын, чыла тиде лийын».


 Тунам чыла тунемшыж-влак Иисусым коден куржыныт.



57 Иисусым кучышо-влак Тудым Каиафа архиерей деке конденыт, тушкыжо закон туныктышо да калык кугурак-влак погыненыт.
58 А Петр ӧрдыжтырак лийын, Иисус почеш архиерейын кудывечыже марте миен. Тушко пурымеке, умбакыже мо лийшашым ужаш шонен, тарзе-влак дене пырля шинчын.



59 Архиерей-влак, калык кугурак-влак да уло Синедрион, Иисусым пушташ амалым муаш манын, Тудын ваштареш шояк таныклымашым кычалыныт,
60 но шукын шояклен таныкленыт гынат, муын огытыл. Пытартышлан, шояк таныклыше кок еҥ толын
61 да каласен: «Тудо ойлен: ”Мый Юмын храмжым шалатен да кум кечыште угыч ыштен кертам”».
62 Архиерей кынел шогалын да Иисуслан каласен: «Тый нимом от вашеште? Ваштарешет титаклен ойлымылан мом каласет?»
63 А Иисус шып шоген. Архиерей Тудлан ойлен: «Илыше Юмо ончылно сӧрвалем, мыланна каласе: Тый Христос, Юмын Эрге улат мо?»
64 Иисус тудлан ойлен: «Шке тидым каласышыч. Адакшым тыланда ойлем: тиддеч вара те Айдеме Эргын куатан Юмын пурла могырыштыжо шинчымыжым да кавасе пыл ӱмбалне толмыжым ужыда».*в



65 Тунам архиерей шке вургемжым кушкедын да каласен: «Тудо Юмым мыскыла! Адак могай таныклыше-влак мыланна кӱлыт! Теве ынде те Юмым мыскылымыжым колда!
66 Те кузе шонеда?» Синедрионын моло еҥже-влак вашештеныт: «Титакан, колышаш!»
67 Тунам нуно Иисусын шӱргышкыжӧ шӱведеныт, Тудым кыреныт. Южышт шӱргыж гыч совкаленыт
68 да ойленыт: «Эй, Христос, пророк улат гын, кӧ Тыйым перыш – каласе!»



69 Петр тӱжвалне, кудывечыште, шинчен. Тудын деке ик тарзе ӱдыр миен да каласен: «Тыят Галилей гыч толшо Иисус дене пырля лийынат».
70 «Мом тый ойлет, ом пале», – чылан ончылно Петр шӧрен ойлен.
71 Капка деке лекмыж годым тудым весе ужын да тушто улшо-влаклан каласен: «Тиде еҥат Назорей Иисус дене пырля лийын».
72 Петр «тиде Айдемым ом пале» манын адакат товатлен каласен.
73 Изиш лиймеке, тушто шогышо-влак тудын деке миеныт да ойленыт: «Чынак, тыят нунын кокла гыч улат, кузе кутырымет тыйым палдара».
74 Тунам Петр «тиде Айдемым ом пале» манын, Юмо ончылно товатлен ойлаш тӱҥалын. Тунамак агытан муралтен.
75 Петр Иисусын каласыме мутшым шарналтен: «Агытан муралтымешке, кум гана Мыйын нерген ”ом пале” манын каласет». Вара тушечын лектынат, чон йӧсын шортын.





*а 26:31 Зах 13:7.

*б 26:49 «Куане» – грек йылмыште тидыже кӱштымаш огыл, а саламлыме мут.

*в 26:64 Пс 109:1, Дан 7:13.








МАТФЕЙЫН ВОЗЫМО СВЯТОЙ ЕВАНГЕЛИЙ

27 Глава


1 Иисусым Понтий Пилатын кидышке пуат. 3 Иудан колымыжо. 11 Пилатын йодыштмыжо. 15 Пушташ пунчалмаш. 27 Сарзе-влакын игылтмышт. 32 Иисусым пудален сакымаш. 45 Иисусын колымыжо. 57 Иисусым тойымаш. 62 Шӱгарым оролымаш.

1 Эрдене эрак архиерей ден калык кугурак-влак, чылан погынен, Иисусым пушташ пуымо нерген каҥашеныт.
2 Вара Тудым пидын наҥгаеныт да Понтий Пилатын, вуйлатышын, кидыш пуэныт.



3 Иисусым пушташ судитлымым пален налмеке, Тудым кучыктен пуышо Иуда чот ӧкынен да архиерей ден калык кугурак-влакын пуымо кумло ший оксаштым мӧҥгеш пӧртылтен.
4 «Титакдыме вӱрым ужален, мый языкым ыштенам», – манын. Нунышт тудлан каласеныт: «Мыланнаже мо? Шке ончо».
5 Храмыште оксажым кудалтен, Иуда лектын каен да пикталтын.



6 Архиерей-влак оксам налыныт да каласеныт: «Тидым храмын казнаш пышташ ок лий. Тидыже – вӱрын акше».
7 Мутланен келшымеке, тиде окса дене кӧршӧк ыштышын пасужым йот эл гыч толшо-влакым тояш налыныт.
8 Сандене тиде пасум таче мартеат «Вӱр пасу» маныт.
9 Тыге Иеремий пророк гоч каласыме шомак шукталтын, тудо ойлен: «Нуно кумло ший оксам, Израиль эрге-влакын тудо Айдемылан палемдыме акым, налыныт
10 да, Господь мылам кӱштымыж семынак, тиде окса дене кӧршӧк ыштышын пасужым тӱлен налыныт».*а



11 А Иисус вуйлатыше ончык шогалын. Вуйлатыше Тудын деч йодын: «Тый иудей-влакын Кугыжашт улат?» Иисус тудлан каласен: «Шке тидым каласышыч».
12 А кунам Иисусым архиерей ден калык кугурак-влак титакленыт, Тудо нимомат вашештен огыл.
13 Тунам Пилат Тудлан ойлен: «Тыйын ваштарешет кунар таныклат, от кол мо?»
14 Но Иисус ик титаклымыштланат вашештен огыл, садлан вуйлатыше пешак ӧрын.



15 Петырен шындыме кокла гыч калыкын ойырен налме ик еҥым Кугече пайрем годым вуйлатыше эрыкыш луктеш улмаш.
16 Тунам петырымаште чылалан палыме Варавва лӱман еҥ шинчен.
17 Тыгеракын, калык погынымеке, Пилат нунын деч йодын: «Тыланда мый Вараввам але Христос манын лӱмдымӧ Иисусым колтем? Кудыжым колтыктынеда?»
18 Пилат пален: Иисусым кӧранымыштлан кӧра тудын кидыш пуэныт.



19 Тунам, судитлыме верыште шинчымыж годым, тудлан ватыже каласаш колтен: «Саде чын ыштыше Айдемылан нимом ит ыште, мый таче Тудын верч омо дене чот йӧсланенам».
20 Но архиерей ден калык кугурак-влак Вараввалан эрыкым йодаш, а Иисусым пуштыкташ манын, калыкым таратеныт.
21 Вуйлатыше калык тӱшка деч адак йодын: «Нине кокыт гыч кудыжым колтыктынеда?» Нуно каласеныт: «Вараввам».
22 Пилат нунылан ойлен: «Мом вара мый Христос манме Иисус дене ыштем?» Тудлан чылан вашештеныт: «Тек пудален сакыме лиеш!»
23 Вуйлатыше каласен: «Могай осалым Тудо ыштен?» Но нуно эшеат виян кычкыреныт: «Тек пудален сакыме лиеш!»



24 Пилат ужын: нимо ок полшо, а пудыранымаш утыр вияҥеш веле, сандене, вӱдым налын, калык ончылно кидшым мушкын да каласен: «Тиде чын ыштыше Айдемын вӱржылан мый титакан омыл, шке ончыза».
25 Уло калык вашештен: «Тудын вӱржӧ мемнан да икшывына-влак ӱмбалне!»
26 Тунам Пилат нунылан Вараввам колтен, а Иисусым сола дене кырыктен, пудален сакаш пуэн.



27 Вара вуйлатышын сарзыже-влак Иисусым преторийыш намиеныт,*б Тудын йырже уло полкым погеныт.
28 Иисусын вургемжым кудашыныт да йошкар вургемым чиктеныт.
29 А вара, шуанвондо дене вуйшӱдышым тодын, Тудын вуйышкыжо пыштеныт да пурла кидышкыже тоям кучыктеныт. Сарзе-влак, ончыланже сукен шинчын, Иисусым игылтын ойленыт: «Куане, иудей-влакын Кугыжашт!»
30 Тудын ӱмбаке шӱведеныт, тояжым налын, вуйжо гыч кыреныт.
31 Тудым игылтмекышт, ӱмбачше йошкар вургемым кудашыныт, шке вургемжым чиктеныт да пудален сакаш наҥгаеныт.



32 Лекмышт годым нуно Кириней гыч улшо Симон лӱман еҥым вашлийыныт, тудлан Иисусын ыресшым нумал наҥгайыктеныт.
33 Нуно Голгофа манме верыш миеныт, тиде лӱмжӧ «саҥга вер» манмым ончыкта.
34 Тушто Иисуслан шекш дене варыме уксусым йӱаш пуэныт. Иисус подыл ончен, но ынеже йӱ улмаш.



35 Иисусым пудален сакымеке, шывагам кучен, вургемжым пайленыт
36 да Тудым оролен шинченыт.
37 Иисусын вуй ӱмбаланже Тудын титакшым ончыктен возымым пижыктеныт: «Тиде Иисус, иудей-влакын Кугыжашт».
38 Тудын дене пырля кок агышым пудален сакеныт: иктыжым пурла могыреш, весыжым шола могыреш.



39 Эртен кайыше-влак, вуйым рӱзен, Иисусым игылт ойленыт:
40 «Тый, храмым шалатен да кум кечыште угыч чоҥен кертше, ынде Шкендым Шке утаре! Тый Юмын Эрге улат гын, ырес гыч воло».
41 Тыгак архиерей-влакат закон туныктышо, калык кугурак ден фарисей-влак дене пырля игылт ойленыт:
42 «Молым утарен, а Шкенжым утарен ок керт. Тудо Израильын Кугыжаже гын, тек ынде ырес гыч вола, тунам Тудлан ӱшанена.
43 Тудо Юмылан ӱшанен. Юмо Тудым утарынеже гын, тек кызыт утара, вет Тудыжо Шкенжым Юмын Эрге манын».
44 Иисус дене пырля пудален сакыме агыше-влакат Тудым тыгак вурсеныт.



45 Кудымшо шагат*в гыч индешымше шагат марте уло мланде мучко пычкемыш лийын.
46 Индешымше шагат жапыште Иисус виян йӱк дене кычкыралын: «Или, Или! Лама савахфани?» Тидыже «Юмем, Юмем! Молан Мыйым кудалтен коденат?» манме лиеш.*г
47 Воктен шогышо-влак кокла гыч южышт тидым колын ойленыт: «Тудо Илиям ӱжеш».
48 Нунын кокла гыч иктыже тунамак куржын миен, губкым налын, уксусеш*д нӧртен, тоя вуеш керын да Иисуслан йӱаш пуэн.
49 А молышт ойленыт: «Вучалте, ончалына, Илия Тудым утараш толеш мо?»
50 Но Иисус адакат чот кычкыралын, да чонжо лектын.
51 Тунамак храмысе пӱрдыш кӱшычын ӱлыкӧ кокыте кушкедлен, мланде чытырналтын, кугу кӱ-влак шелалтыныт,
52 шӱгар-влак почылтыныт. Колышо шуко святойын капышт ылыжыныт
53 да шӱгар гыч лектыныт, Иисусын ылыж кынелмекыже, нуно святой олашке пуреныт да шукылан конченыт.
54 Шӱдывуй да тудын дене пырля Иисусым оролышо-влак, мланде чытырымым да мо лиймым ужмеке, пешак лӱдыныт да ойленыт: «Тудо чынжымак Юмын Эрге улмаш».



55 Тушто тыгак шуко ӱдырамаш лийын да ӧрдыж гыч ончен шоген, нуно Иисус почеш Галилей гычак толыныт да Тудлан служитленыт улмаш.
56 Нунын коклаште Мария Магдалина, Иаков ден Иосийын Мария авашт да Зеведейын эргыж-влакын авашт лийыныт.



57 А кас шумеке, Аримафей гыч улшо Иосиф лӱман поян еҥ толын. Тудат Иисусын тунемшыже лийын.
58 Тудо, Пилат деке миен, Иисусын капшым йодын. Пилат капым пуаш кӱштен.
59 Иосиф капым налын, тудым яндар йытын вынер дене вӱдылын
60 да шкаланже ямдылыме у шӱгарыш пыштен. Шӱгаржым курык саҥгаш кӱнчымӧ улмаш. Иосиф шӱгар аҥжым кугу кӱ дене петырен да каен.
61 Туштак Мария Магдалина ден вес Мария лийыныт, нуно шӱгар ваштареш шинченыт.



62 Вес кечын, кугарня эрлашыжым, архиерей ден фарисей-влак Пилат деке погыненыт
63 да ойленыт: «Озана, ме шарналтышна, саде ондалышет илымыж годым ”Кум кече эртымеке, Мый ылыж кынелам” манын каласен.
64 Садлан кумшо кече марте шӱгаржым оролаш кӱштӧ. Уке гын, тунемшыж-влак Тудын капшым, йӱдым толын, шолышт кертыт да калыклан ”Колымаш гыч ылыжын” манын ойлаш тӱҥалыт. Тунам пытартыш ондалымыже икымше дечат ударак лиеш».
65 Пилат нунылан каласен: «Оролда улыт, кайыза, моштымыда семын оролыза».
66 Нуно каеныт да шӱгарым оролаш шогалтеныт, кӱэшыже печатьым пыштеныт.





*а 27:9-10 Иер 32:9, Зах 11:12-13.

*б 27:27 Преторий – Вуйлатышын илыме кӱполатше, тыгак судитлыме вер.

*в 27:45 Куд шагат – мемнан жап дене тура кечывалым.

*г 27:46 Пс 21:2.

*д 27:48 Уксус – кочен пытыше йошкар арака.

1 Ылыж кынелмаш. 11 Сарзе-влакын ойлымышт. 16 Тунемшыж-влаклан Иисусын кӱштымыжӧ.

1 Шуматкече деч вара, арнян икымше кечын волгалташ тӱҥалме годым, Мария Магдалина ден вес Мария шӱгарым ончаш толыныт.
2 Теве мланде виян чытырналтын: Господьын Суксыжо пылпомыш гыч волен, шӱгар деке миен да аҥысе кӱм кораҥден, ӱмбакыже шинчын.
3 Суксын тӱсшӧ волгенче гай улмаш, вургемже лум гай ошо.
4 Туддеч лӱдын, оролышо-влак чытыраш тӱҥалыныт да колышо гай лийыныт.



5 А Суксо мутшым ӱдырамаш-влак велке савырен ойлен: «А те ида лӱд. Палем, те пудален сакыме Иисусым кычалыда.
6 Тудо тыште уке, ойлымыжо семынак ылыжын, лишкырак толза да Господьын кийыме вержым ончалза.
7 Вара писынрак кайыза да Тудын тунемшыж-влаклан каласыза: Тудо колымаш гыч ылыжын да тендам Галилейыште вашлиеш. Тушто Тудым ужыда. Мый кызыт тыланда ойлышашем каласенам».



8 Ӱдырамаш-влак шӱгар деч писын кораҥыныт, лӱдын да чот куанен, Иисусын тунемшыж-влаклан увертараш куржыныт.
9 Теве тунемшыж-влаклан увертараш кайымышт годым Иисус нуным вашлийын да каласен: «Куаныза!» Нуно лишемыныт, ончыланже сукен, вуйым савен, йолжым ӧндалыныт.
10 Иисус ойлен: «Ида лӱд, мийыза да лишыл йолташем-влаклан Галилейыш каяш каласыза. Нуно Мыйым тушто ужыт».



11 Ӱдырамаш-влак кайымеке, орол кокла гыч южышт олашке пуреныт, архиерей-влаклан мо лиймым чыла увертареныт.
12 А нунышт калык кугурак-влак дене погыненыт, каҥашен налмеке, сарзе-влаклан шуко оксам пуэныт
13 да ойленыт: «Тудын тунемшыж-влак йӱдым толыныт да малымына годым капшым шолышт наҥгаеныт манын каласыза.
14 Вуйлатыше деке тидын нерген увер миен шуэш гын, ме тудым ӱшандарена, да тыланда нимо шотыштат азапланыме ок кӱл».
15 Сарзе-влак, оксам налын, каласыме семынак ыштеныт. Нунын ойлымыштым иудей-влак коклаште тачысе кече мартеат шаркалат.



16 А латик тунемшыже Галилейыш Иисусын кӱштымӧ курык ӱмбаке каен.
17 Иисусым ужмеке, ончыланже кумык возыныт, а южышт кокытеланеныт.
18 Иисус нунын деке лишемын да каласен: «Мылам пылпомышто да мландымбалне пӱтынь кучемвий пуалтын.
19 Сандене кайыза да чыла калык-влакым туныктыза. Ача, Эрге да Святой Шӱлыш лӱмеш нуным тынеш пуртыза,
20 тыланда чыла кӱштымем шуктен шогаш туныктыза. Тӱня пытымешке, Мый кече еда тендан дене пырля лиям. Аминь».

1 Тынеш Пуртышо Иоанн. 9 Иисусым тынеш пуртымаш да тергымаш. 14 Икымше тунемшыж-влак. 21 Капернаумысо синагогышто. 29 Иисус шуко еҥым паремда. 35 Иисус Галилейыште туныктен каласкала. 40 Проказе черан еҥым паремдымаш.

1 Юмын Эрге Иисус Христосын Евангелийжын тӱҥалтышыже



2 Пророк-влакын книгаштышт тыге возымо:

 «Теве Тыйын ончылнет

    Мый шкемын Суксем колтем,

 тудо Тылат корным ямдыла.


3 Ир мландыште кычкырышын йӱкшӧ шокта:

 ”Господьлан корным ямдылыза!

 Тудын йолгорныжым вияшым ыштыза!”»*а



4 Иоанн толын. Тудо еҥ-влакым ир мландыште тынеш пуртен, «Языкда кудалтыме лийже манын, язык деч кораҥын, Юмо деке савырныза да тынеш пурыза» манын туныктен.
5 Тудын деке уло Иудей эл да Иерусалимысе калык лектыныт. Нуно шке языкыштым почын ойленыт, да Иоанн чылаштым Иордан эҥереш тынеш пуртен.



6 Иоанн верблюд меж вургемым чиен коштын, кыдалыштыже шӱштӱштӧ лийын. Тудо шурнышырчыкым да ир мӱкшын мӱйжым кочкын илен.
7 Иоанн тыге увертарен: «Мыйын почешем мый дечем Виянрак толеш. Мый Тудын йолчием кылжым, кумык лийын, рудашат ом йӧрӧ.
8 Мый тендам вӱд дене тынеш пуртем, а Тудо тендам Святой Шӱлыш дене тынеш пурташ тӱҥалеш».



9 Тудо жапыште Галилейысе Назарет гыч Иисус толын, да Иоаннлан Шкенжым Иордан эҥереш тынеш пуртыктен.
10 Вӱд гыч лекмыж годым Иисус шелалт почылтшо пылпомышым да ӱмбакыже кӧгӧрчен семын волышо Святой Шӱлышым ужын.
11 Пылпомыш гыч йӱк шоктен: «Тый Мыйын йӧратыме Эргым улат, Мыйын поро кумылем Тый денет!»



12 Тидын деч вара Святой Шӱлыш Иисусым вигак ир мландыш наҥгаен.
13 Тушто, ир мландыште, Тудо нылле кече лийын, да сатана Тудым алгаштараш тӧчен. Иисус янлык-влак коклаште лийын, Тудлан Суксо-влак служитленыт.



14 Иоанным кучен петырыме деч вара Иисус Галилейыш толын да Юмын Кугыжанышын Поро Увержым каласкален
15 ойлен: «Жап шуын, Юмын Кугыжаныш ынде лишемын. Языкым касарыктен, Юмо деке савырныза да Евангелийлан ӱшаныза!»



16 Галилей теҥыз сер воктене коштмыж годым Иисус вӱдышкӧ вапшым кышкыше Симон ден тудын Андрей шольыжым ужын. Нуно колызо лийыныт.
17 Нунылан Иисус каласен: «Мыйын почешем кайыза. Мый тендам айдеме кучышым ыштем!»
18 Нуно тунамак вапшыштым коденыт да Тудын почешыже каеныт.



19 Умбакырак торлымеке, Иисус Зеведейын Иаков ден Иоанн эргыж-влакым ужын. Нуно пушышто шинченыт да вапшым тумыштеныт.
20 Иисус нунымат тунамак ӱжын. Нуно, Зеведей ачаштым да тарлыме пашаеҥ-влакым пушеш коден, Тудын почеш каеныт.



21 Иисус тунемшыж-влак дене Капернаумыш миен. Икымше шуматкечынак Тудо синагогыш пурен да туныктен.
22 Калык Тудын туныктымыжлан ӧрын. Нуным закон туныктышо-влак семын огыл, а кучемвий улшан семын туныктен.



23 Тиде жапыштак тысе синагогышто осал шӱлыш кучыман еҥ улмаш, тудо кычкыраш тӱҥалын:
24 «Назарет Иисус, мемнам ит логал! Мом Тый мемнан дене ыштынет? Мемнам пытараш толынат? Кӧ улметым мый палем, Тый Юмын Святойжо улат!»
25 Но Иисус осал шӱлышым чарен каласен: «Шып лий! Кӧргыж гыч лек!»
26 Осал шӱлыш тиде еҥым чытырыктен да, чот кычкыралын, тудын кӧргыж гыч лектын.
27 Чылан чот лӱдыныт да икте-весышт деч йодыштыныт: «Мо тиде? Тиде могай у туныктымаш? Тиде Айдеме осал шӱлыш-влакланат виян кӱшта, да нунышт Тудын мутшым колыштыт».
28 Тунамак Иисус нерген ойлымо шомак уло Галилей мланде мучко шарлен.



29 Синагог гыч лектын, нуно тунамак Иаков да Иоанн дене пырля Симон ден Андрейын мӧҥгышкышт каеныт.
30 Симонын оньыкуваже шокшымужо дене черле киен, тудын нерген Иисуслан вигак ойленыт.
31 Иисус тудын деке миен, кидшым кучен да кынелаш полшен. Шокшымужо тунамак пытен, да ӱдырамаш уна-влакым ончаш тӱҥалын.



32 Кастене, кече шичмеке, Иисус деке черле-влакым да иян кид йымакыже логалше-влакым чылаштым намиеныт.
33 Омса ончыко уло ола погынен.
34 Иисус тӱрлӧ чер деч шуко еҥым паремден. Тудо ятыр иям поктен луктын, но нунылан ойлаш кӱштен огыл, вет Тудым, Тудо Христос улмым нуно паленыт.



35 Иисус эрдене эрак волгыжаш тӱҥалме деч ончыч кынелын, тымык верыш каен да тушто кумалын.
36 Симон да тудын дене пырля лийше-влак Иисус почеш вашкеныт.
37 Тудым мумеке, Тудлан ойленыт: «Чыланат Тыйым кычалыт».
38 Иисус нунылан манын: «Лишыл яллашке да олалашке каена. Мыланем туштат туныктен каласкалаш кӱлеш. Тидланак Мый толынам».
39 Тудо уло Галилей мучко коштын, синагоглаште увертарен каласкален, ия-влакым поктен луктын.



40 Иисус деке проказе черан еҥ лишемын, Тудын ончылан сукен шинчын да сӧрвален йодын: «Паремдынет гын, мыйым эрныктен кертат».
41 Иисус тудым чаманен, кидшым шуялтен, тудын деке тӱкнен да каласен: «Паремдынем, эрналт!»
42 Иисус тыге пелештымеке, тиде еҥын проказе черже тунамак пытен, тудо эрнен.
43 Тиде еҥым Иисус тунамак поктен колтен, но тылеч ончыч тудлан пеҥгыдын каласен:
44 «Шеклане, тидын нерген нигӧлан нимом ит ойло. Кай да шкендым иерейлан ончыкто, эрналтмет лӱмеш Моисейын кӱштымӧ надыржым намие. Тидын дене тый паремметым ончыктет».
45 Но тудо каен да шкеж дене мо лийме нерген чылалан каласкалаш тӱҥалын. Тидлан кӧра олашке Иисус еҥ ончылно пурен кертын огыл. Тудо олала деч ӧрдыжтӧ, тымык верлаште, лийын. Иисус деке калык чыла верла гычат миен.





*а 1:2-3 Мал 3:1, Ис 40:3.




МАРКЫН ВОЗЫМО СВЯТОЙ ЕВАНГЕЛИЙ

2 Глава




1 Иисус йыжыҥдыме еҥым паремда. 13 Иисус Левийым ӱжеш. 18 Пӱтӧ нерген йодыш. 23 Иисус да шуматкече.

1 Икмыняр кече гыч Иисус уэш Капернаумыш толын, да еҥ-влак мӧҥгыштӧ улмыж нерген колыныт.
2 Вашке тушко тунар калык погынен, омса воктенат вер кодын огыл. Иисус нунылан Юмын шомакым ойлен.
3 Тудын деке ныл пӧръеҥ йыжыҥдыме еҥым нумал конден.
4 Калык шуко улмылан кӧра Иисус деке лишемын кертын огытылат, Тудын тураште пӧрт леведышым ронченыт, вакшышыште кийыше черле еҥым рож гыч волтеныт.
5 Иисус нунын ӱшанымыштым ужын да йыжыҥдыме айдемылан каласен: «Эргым, тыйын языкет кудалтыме лиеш!»



6 Тушто законым туныктышо икмыняр еҥ шинчен. Нуно шке семынышт шоненыт:
7 «Молан Тудо тыге Юмым мыскылен ойла? Юмо деч моло кӧ айдемын языкшым кудалтен кертеш?»
8 Нунын тыге шонымыштым Иисус шке шӱлышыж дене тунамак шижын да нунылан каласен: «Шӱмыштыда молан тыге шонеда?
9 Можо куштылгырак? Йыжыҥдыме еҥлан ”Тыйын языкет кудалтыме лиеш” але ”Кынел, вакшышетым нал да ошкыл” манмыже?
10 Но те пален лийза: Айдеме Эргын мланде ӱмбалне языкым кудалташ кучемвийже уло». Иисус йыжыҥдыме еҥлан каласен:
11 «Тыланет ойлем: кынел, вакшышетым нал да мӧҥгышкет кай».
12 Чылан ончылно тудо тунамак кынелын, вакшышыжым погалтен да лектын каен. Тиде чылам чот ӧрыктарен, еҥ-влак Юмым чапландареныт да ойленыт: «Тыгайым ме нигунам ужын огынал!»



13 Иисус угыч теҥыз деке лектын. Уло калык Тудын деке толын, да Иисус нуным туныктен.



14 Йозак оксам погымо вер воктеч эртен кайымыж годым Иисус тушто Алфейын Левий эргыже шинчымым ужын да тудлан каласен: «Почешем мий». Левий кынелын да Тудын почешыже каен.
15 Вара Иисус Левийын пӧртыштыжӧ кочкын. Тудын да тунемшыж-влак дене пырля йозак погышо да моло языкан еҥ-влакат шукын кочкыныт, вет Тудын почеш коштшо коклаште тыгайже шуко лийын.
16 Нунын дене пырля Иисусын кочмыжым ужмекышт, закон туныктышо ден фарисей-влак Тудын тунемшыж-влаклан ойленыт: «Кузе Тудо йозак погышо да языкан-влак дене пырля кочкеш да йӱэш?»
17 Иисус тидым колын да нунылан каласен: «Таза еҥлан огыл эмлызе кӱлеш, а черлылан. Мый чын ыштыше-влакым огыл, а языкан-влакым языкышт деч кораҥаш да Юмо деке савырнаш ӱжаш толынам».



18 Иоаннын да фарисей-влакын тунемшышт пӱтым кученыт. Иисус деке толыныт да ойленыт: «Молан Иоанн ден фарисей-влакын тунемшышт пӱтым кучат, а Тыйын тунемшет-влак огыт кучо?»
19 Иисус нунылан вашештен: «Сӱан пайремыште каче дене пырля лийше уна-влак пӱтым кучен кертыт мо? Нунын пеленышт каче але улмо годым пӱтым кучен огыт керт.
20 Но тугай жап толын шуэш, кунам каче нунын деч налалтеш, тунам, тудо кечылаште, пӱтым кучат.
21 Тошто вургемеш ошемдыдыме куэм дене тумышым нигӧ ок шынде. Тыгай тумыш туртеш да вургемым кушкедеш. Рож утларак кугемеш.
22 Шуын шудымо йошкар аракам тошто шувышыш нигӧ ок опто, тыгай арака тошто шувышым кушкедеш. Аракажат йоген пыта, шувышыжат йӧрдымӧ лиеш. Шуын шудымо аракам у шувышыш оптат».



23 Икана шуматкечын Иисус шурно пасу гоч эртен. Тунемшыже-влак, кайышыштла, шурно парчам кӱраш тӱҥалыныт.
24 Фарисей-влак Иисуслан ойленыт: «Ончо, мом нуно ыштат! Тидым шуматкечын ышташ ок лий».
25 Иисус вашештен: «Кунам Давид да пеленже лийше-влак шуженыт да кочкашышт нимо лийын огыл, тунам тудын мом ыштымыж нерген те лудын огыдал мо?
26 Надыр киндым иерей-влаклан веле кочкаш лиеш гынат, Авиафар архиерей годым Давид Юмын пӧртыш пурен да тиде киндым кочкын, пырля лийше-влакланат пуэн».*а
27 Вара Иисус каласен: «Шуматкече айдемылан, а айдеме шуматкечылан огыл.
28 Тыгеже Айдеме Эрге шуматкечыланат оза!»





*а 2:25-26 Ончо Лев 24:5-9, 1 Куг 21:2-6.




МАРКЫН ВОЗЫМО СВЯТОЙ ЕВАНГЕЛИЙ

3 Глава




1 Иисус кошкышо кидан еҥым паремда. 7 Галилей теҥыз воктене. 13 Иисус латкок Апостолжым ойырен налеш. 20 Ия тӧран вийжым кучылтеш манын, Иисусым титаклат. 31 Иисусын Аваже да изаж-влак.

1 Иисус адак синагогыш миен. Тушто кошкышо кидан еҥ лийын.
2 Шуматкечын Иисус тиде еҥым паремда мо манын, Тудым титаклаш амалым кычалше-влак эскереныт.
3 Иисус кошкышо кидан еҥлан ойлен: «Кынел да ончык лек».
4 Вара нунын деч йодын: «Шуматкечын мом ышташ лиеш, порым але осалым? Чоным утараш але пытараш?» Нуно нимом ойлен огытыл.
5 Шӱмышт тынар кӱэмалтмылан ойганен, Иисус ӱмбакышт шыдын ончалын да тиде еҥлан каласен: «Кидетым шуялте». Тудо шуялтен, да кидше весыж гаяк таза лийын.
6 Фарисей-влак лектыныт да Ирод велке шогышо-влак дене пырля тунамак Иисус ваштареш каҥашаш тӱҥалыныт. Нуно Тудым пытарынешт улмаш.




7-8 Иисус тунемшыж-влак дене пырля теҥыз деке каен. Почешыже Галилей, Иудей, Иерусалим, Идумей гыч, Иордан эҥер вес могырым, Тир ден Сидон верла гычат моткоч шуко калык миен. Иисусын мом ыштымыжым чыла колын, нуно Тудын деке моткоч шукын толыныт.
9 Тудым кугу калык тӱшка ынже шыгыремде манын, тунемшыж-влаклан пушым ямдым кучаш кӱштен.
10 Вет Иисус ятыр еҥым паремден, сандене черан-влак, Тудын деке тӱкнаш манын, чылан ончыко шеҥын пуреныт.
11 Осал шӱлыш-влак, Тудым ужын, ончыланже шуҥгалтыныт да кычкыреныт: «Тый Юмын Эрге улат!»
12 Шкенжым палымым ышташ огыл манын, Иисус нуным пеҥгыдын шижтарен.



13 Иисус курык ӱмбаке кӱзен да, кӧм ойырен налын, Шкеж деке ӱжын. Нуно Тудын деке миеныт.
14 Латкокытшым пеленже лияш шогалтен. Тудо нуным увертарен каласкалаш колтынеже улмаш,
15 нунылан черлым паремдаш да иям поктен лукташ кучемвийым пуэн.



16 Тиде Симон – Иисус тудым Петр манын лӱмден –,
17 Зеведейын Иаковшо ден Иаковын Иоанн шольыжо – Иисус нуным Воанергес манын лӱмден, тиде «кӱдырчын эргыж-влак» манмым ончыкта –,
18 Андрей, Филипп, Варфоломей, Матфей, Фома, Иаков – Алфейын эргыже –, Фаддей, Симон Кананит
19 да Искариот манме Иуда – тудо вараракше Иисусым ужален.



20 Нуно пӧртышкӧ пуреныт, тушко адак шуко еҥ погынен. Тидлан кӧра Иисус да тунемшыж-влак киндым кочкашат ярсен огытыл.
21 Чыла тидын нерген колмеке, Иисусын лишылже-влак Тудым пеленышт налаш каеныт. Тудо ушым йомдарен манын, еҥ-влак ойленыт.
22 Иерусалим гыч толшо закон туныктышо-влак ойленыт: «Тудын кӧргыштыжӧ веельзевул уло. Ия-влакын тӧраштын вийже дене иям поктен луктеш».
23 Тунам Иисус, нуным Шкеж деке ӱжын, нунылан туштен ойлен: «Кузе сатана шкенжым шке поктен луктын кертеш?
24 Кугыжаныш шелалтеш да шкеж ваштареш шке кынелеш гын, тудо шоген ок сеҥе,
25 да ешыште икте ваштареш весе кынелеш гын, тыгай ешат илен ок сеҥе.
26 Сатана шкенжын ваштареш шке кынелеш да кокыте шелалтеш гын, тудо шоген ок сеҥе, тудлан мучаш толын.
27 Виян озам ондак пидын пыштыде, тудын пӧртышкыжӧ пурен погыжым нигӧ аген ок керт. Пидме деч вара веле пӧртшым аген кертеш.
28 Тыланда чынак ойлем: кеч-кунар мыскыла гынат, айдемын шочшыжын кеч-могай языкшат, мыскылымыжат касаралтеш,
29 но кӧ Святой Шӱлышым мыскыла гын, тудын языкше нигунам ок касаралт. Тудо курымешлан титаканыш лукмо лиеш».
30 Кӧргыштыжӧ осал шӱлыш уло манмылан Иисус тыге ойлен.



31 Иисусын Аваже да изаж-влак толыныт. Нуно тӱжвалне шогеныт, Иисусым ӱжаш колтеныт.
32 Тудын йырже еҥ-влак шинченыт. Иисуслан каласеныт: «Уремыште Ават, изат да акат-влак Тыйым йодыт».
33 А Иисус нунылан вашештен: «Кӧ Мыйын авам да кӧ Мыйын иза-шольым-влак улыт?»
34 Тудо йырже шинчыше-влакым ончалын да каласен: «Теве Мыйын авам да иза-шольым-влак.
35 Кӧ Юмын кумылжым шукта, тудо Мыйын иза-шольым, ака-шӱжарем да авам».







МАРКЫН ВОЗЫМО СВЯТОЙ ЕВАНГЕЛИЙ

4 Глава




1 Ӱдышӧ нерген туштен ойлымаш. 21 Волгыдо нерген. 26 Урлыкаш нерген. 30 Горчице нӧшмӧ нерген. 35 Иисус тӱтан мардежым лыпландара.

1 Иисус адак теҥыз воктене туныкташ тӱҥалын. Тудын деке калык пешак шуко погынен, сандене Иисус пушыш шинчынат, сер деч торлен, а уло калык теҥыз серыште лийын.
2 Туштен ойлымо дене Иисус нуным шукылан туныктен. Туныктымыж годым нунылан ойлен:
3 «Колыштса! Теве ӱдышӧ ӱдаш лектын.
4 Ӱдымыж годым икмыняр пырче корно воктеке возын. Кайык-влак чоҥештен толыныт да нуным чӱҥген пытареныт.
5 Вес пырче-влак кӱан да шагал рокан верышке возыныт. Рок келге огыл улмылан кӧра нуно пеш вашке шытен лектыныт.
6 Кече лекмеке, озым лывыжген, вожшо укелан кӧра кошкен.
7 Икмынярже шӱкшудо коклаш возын. Шӱкшудо кушкын да нуным пызыралын. Садлан шурно лектышыже лийын огыл.
8 А икмынярже сай мландыш возын, шытен лектын, кушкын да лектышым пуэн: кудо кумло, кудо кудло, а кудыжо шӱдӧ пырчым».
9 Вара Иисус каласен: «Кӧн колышташ пылышыже уло – тек колеш!»



10 Иисус шкет кодмеке, Тудын йыр лийше-влак да латкок тунемшыже Тудын деч туштен ойлымыж нерген йодыныт.
11 Иисус вашештен: «Юмын Кугыжанышын тайныж-влакым умылаш тыланда пуымо, а тӱжвалысе-влаклан чылажат туштен каласыме гоч веле пуалтеш.
12 Сандене

 ”Шинчашт дене ончат да огыт уж,

 пылышышт дене колыт да огыт умыло,

 Мый декем огыт савырне, да языкыштым ом кудалте”».*а



13 Вара Иисус каласен: «Тиде туштен ойлымым огыда умыло? Кузе вара те моло туштен ойлымем умылен кертыда?
14 Ӱдышӧ шомакым ӱда.
15 Корно воктене ӱдымӧ теве мом ончыкта: Юмын шомакшым айдеме колеш веле, тунамак сатана толеш да тудын шӱмеш ӱдымӧ шомакым налын кая.
16 Кӱан мландыш ӱдымӧ – тидыже Юмын шомакшым колмеке, тудым вигак шӱмыш куанен пыштыше айдеме.
17 Тыгай айдеме вожшо укелан кӧра кужу жап чытен огеш керт. Кунам Юмын шомаклан кӧра нелылык але поктылмаш толеш, тудо вигак ӧрдыжкӧ кораҥеш.
18 А шӱкшудо коклашке ӱдымӧ – тидыже Юмын шомакшым колшо айдеме,
19 но тудын шӱмышкыжӧ тиде илыш верч тургыжланымаш, поянлыкым йӧратымаш да моло кумыл шупшмаш пурат, шомакым пызырат, сандене шомак саскадыме лиеш.
20 А сай мландыш ӱдымӧ урлыкаш – тидыже Юмын шомакшым колшо да шӱмышкыжӧ пыштыше айдеме. Тыгай-влак лектышым пуат: кудо кумло, кудо кудло, а кудыжо шӱдӧ пачаш».



21 Иисус каласен: «Лампым ате йымаке але олымбал йымак шындаш кондат мо? Уке, тудым лампыпӱкеныш шындаш кондат.
22 Шылтыме нимо койде ок код, тоен шындымат пален налде ок код.
23 Кӧн колышташ пылышыже уло – тек колеш!»



24 Вара ешарен: «Мом колмыда нерген шоналтыза. Могай виса дене те виседа, тыландат, колыштшо-влаклан, тугай денак висалтеш да ешаралтеш.
25 Кӧн уло, тудлан пуалтеш. А кӧн уке, тудын мо улыжат налалтеш.»



26 Иисус каласен: «Юмын Кугыжаныш тыгай: мланде ӱмбаке айдеме пырчым ӱда.
27 Кече да йӱд-влак эртат. Айдеме мала да кынелеш, пырче шытен лектеш да кушкеш. Кузе тиде лиеш, айдеме ок пале,
28 мланде шке кушта. Ондак озым лектеш, кушкеш, парчам колта, вара парча пырче дене темеш.
29 Шурно шумеке, айдеме тунамак сорла дене тӱредаш колта, вет тӱредме жап шуын».



30 Иисус ойлен: «Юмын Кугыжанышым мо дене таҥастараш лиеш? Могай туштен каласыме дене тудым ончыкташ?
31 Тудо горчице нӧшмӧ гай. Мланде ӱмбаке ӱдымӧ годым горчице нӧшмӧ мландымбалысе чыла моло кушкыл нӧшмӧ дечат изи.
32 Ӱдымеке, кушкын шогалеш да пакчасе моло кушкыл деч кугу лиеш. Кугу укш-влакым шарен колта, нунын ӱмылешышт кавасе кайык-влакат шылын кертыт».



33 Шуко тыгай туштен каласкалымаш дене Иисус нунылан колышт кертмышт семын Юмын шомакым ойлен.
34 Туштен ойлымо деч посна Тудо туныктен огыл. А тунемшыж-влаклан посна улмышт годым чылажымат умылтарен.



35 Тудо кечынак, кастене, Иисус тунемшыж-влаклан каласен: «Вес серышке вончена».
36 Тунемшыж-влак калыкым коденыт да пушышто улшо Иисусым пеленышт налыныт. Нунын деке вес пуш-влакат ушненыт.



37 Виян тӱтан мардеж тарванен. Толкын-влак пуш тӱр гоч лупшеныт, пушышко вӱд темаш тӱҥалын.
38 А пушын шеҥгел ужашыштыже, вуйжым тоҥедыш ӱмбаке пыштен, Иисус мален. Тунемшыж-влак Тудым помыжалтеныт да каласеныт: «Туныктышо! Ме пытена. Тый тидын нерген от шоналте мо?»
39 Иисус кынелын, мардежым чарен да теҥызлан кӱштен: «Шып лий! Чарне!» Мардеж шыпланен, да моткоч тымык лийын.
40 Тудо тунемшыж-влаклан ойлен: «Молан те тыгай лӱдшӧ улыда? Кузе ӱшанымашда уке?»
41 Нуным кугу лӱдмаш авалтен, икте-весыштлан ойленыт: «Кӧ Тиде? Тудым мардежат, теҥызат колыштыт!»





*а 4:12 Ис 6:9-10.




МАРКЫН ВОЗЫМО СВЯТОЙ ЕВАНГЕЛИЙ

5 Глава




1 Осал шӱлышаным паремдымаш. 21 Ӱдырым ылыжтымаш да вӱр йогымо черан ӱдырамашым паремдымаш.

1 Нуно теҥызын вес серышкыже, Гадара кундемыш, миеныт.
2 Иисусын пуш гыч волымекыже, осал шӱлыш кучыман пӧръеҥ Тудын ваштареш шӱгарла гыч тунамак лектын.



3 Тиде еҥ шӱгар-влакыште илен. Тудым нигӧ шинчырленат кертын огыл.
4 Кунар гана тудым кидге-йолге шинчырленыт гынат, тудо эреак шинчырым кӱрыштын, кӱртньӧ кепшылым шалатылын. Нигӧ тудым лыпландарен кертын огыл.
5 Йӱдшӧ-кечыже тудо шӱгарлаште да курыклаште лийын, кычкырен да шкенжым кӱэш кырен.



6 Иисусым тора гыч ужынат, куржын миен, Тудын ончылан вуйым савен сукен
7 да виян кычкыралын: «Иисус, Кӱшнысӧ Юмын Эргыже, Тыйын мый денем мо пашат? Юмын ончылно сӧрвален йодам, мыйым ит орландаре!»
8 Вет Иисус каласен: «Осал шӱлыш, тиде айдеме кӧргӧ гыч лек!»
9 Вара йодын: «Тыйын лӱмет кузе?» Тудо вашештен: «Легион мыйын лӱмем. Ме шукын улына».
10 Тиде кундем гыч нуным поктен колташ огыл манын, тудо Иисусым чот сӧрвален.



11 Тушто, курык воктене, кугу сӧсна кӱтӱ коштын.
12 Осал шӱлыш-влак Иисус деч йодыныт: «Мемнам сӧсна кӱтӱшкӧ колто, нунын кӧргыш пураш эрыкым пу».
13 Иисус нунылан тунамак эрыкым пуэн. Осал шӱлыш-влак лектыныт да сӧсна кӧргыш пуреныт. Уло кӱтӱ, кок тӱжем наре сӧсна, тура сер гыч теҥызыш шуҥгалтын да пурен каен.
14 Кӱтӱчӧ-влак куржыныт да тидын нерген олаште, яллаште каласкаленыт. Мо лиймым ончаш еҥ-влак миеныт.
15 Иисус деке мийымекышт, ия легион кучем гыч лекше еҥым ужыныт, тудо вургеман да яндар уш-акылан шинчен. Нуно моткоч лӱдыныт.
16 Ужшо-влак тиде еҥ да сӧсна-влак дене мо лийме нерген нунылан каласкаленыт.
17 Еҥ-влак Иисусым шке кундемышт гыч каяш сӧрвалаш тӱҥалыныт.



18 Кунам Иисус пушыш шинчын, ия кучем гыч лекше еҥ Тудын пелен лияш йодын.
19 Иисус келшен огыл, каласен: «Мӧҥгышкет кае, да мом тыланет Господь ыштен, кузе тыйым чаманен, мӧҥгысет-влаклан ойло».
20 Тиде еҥ каен да тудын дене Иисус мом ыштыме нерген Декаполис кундемыште каласкалаш тӱҥалын. Тудын ойлымыжо чыламат ӧрыктарен.



21 Иисус, пушыш шинчын, мӧҥгеш вес могырыш вончымеке, йырже шуко калык погынен. Тудо теҥыз серыште лийын.
22 Теве тушко синагогын Иаир лӱман ик вуйлатышыже миен. Иисусым ужмеке, Тудын йол воктекыже кумык возын
23 да чот сӧрвален: «Мыйын ӱдырем колаш кия. Утаралтше, илыше кодшо манын, тудын деке миен, кидетым ӱмбакыже пыште!»



24 Иисус тудын дене пырля каен.


 Иисус почеш моткоч шуко калык тарванен. Чылан Тудым шыгыремденыт.
25 Калык тӱшкаште латкок ий вӱр йогымо чер дене орланыше ӱдырамаш лийын.
26 Тудо шуко эмлызе дене йӧсым чытен эмлалтын, тидлан чыла погыжым пытарен, да нимогай пайдам налын огыл, утларак веле начарештын.
27 Тудо Иисус нерген колын, калык кокла гыч Тудын деке шеҥгечше миен, вургемже деке тӱкнен.
28 «Тудын вургемышкыже тӱкнем веле гынат, утаралтам», – шонен ӱдырамаш.
29 Тунамак вӱр йогымыжо чарнен. Капыштыже чер пытымым тудо шижын.
30 Иисус кӧргыж гыч вий лекмым вигак шижын. Тудо калык коклаште савырнен да йодын: «Кӧ Мыйын вургемышкем тӱкныш?»
31 Тунемшыж-влак Тудлан каласеныт: «Тыйым тынар калык шыгыремда, а Тый кӧ тӱкнымӧ нерген йодат?»
32 Тидым ыштышым ужаш манын, Иисус йыр ончалын.
33 Лӱдмыжлан кӧра чытырыше ӱдырамаш, шкеж дене мо лиймым пален, Тудын деке миен, кумык возын да чыла чыным ойлен.
34 Иисус тудлан каласен: «Ӱдырем, тыйым ӱшанымашет утарен! Тыныслык дене кай да таза лий».



35 Иисус але ойленат пытарен огыл, синагог вуйлатышын пӧртшӧ гыч уверым конденыт: «Тыйын ӱдырет колен, мом эше Туныктышым азапландарет?»
36 Иисус нине мутым колын да Иаирлан каласен: «Ит лӱд, ӱшане гына!»
37 Шкеж дене пырля Петрым, Иаковым да тудын Иоанн шольыжым гына налын. Молылан иктыланат почеш мияш кӱштен огыл.
38 Синагог вуйлатышын пӧртышкыжӧ миен шумеке, йӱк-йӱаным колын, мӱгырен шортшо-влакым ужын.
39 Иисус пӧртыш пурен да каласен: «Те молан йӱкланеда да шортыда? Ӱдыр колен огыл, тудо мала».
40 Тудым воштылыныт. Но Иисус чылаштымат поктен луктын. А Шкеже ӱдырын ачажым, аважым да пеленже лийше-влакым налын, ӱдыр кийыме пӧлемыш пурен.
41 Йочан кидшым кучен, Иисус тудлан каласен: «Талифа куми!»*а Тидыже «Ӱдыр, тылат ойлем: кынел» манме лиеш.
42 Ӱдыр тунамак кынелын да кошташ тӱҥалын. Тудлан латкок ий наре лийын. Чылан моткочак ӧрыныт.
43 Мо лийме нерген нигӧлан каласкалаш огыл манын, Иисус чоткыдын кӱштен. А ӱдырлан кочкаш пуаш шӱден.





*а 5:41 Талифа куми – арамей йылмысе шомак-влак.




МАРКЫН ВОЗЫМО СВЯТОЙ ЕВАНГЕЛИЙ

6 Глава




1 Назаретыште илыше-влак Иисуслан огыт ӱшане. 7 Иисус латкок Апостолжым колта. 14 Тынеш Пуртышо Иоаннын колымыжо. 30 Вич тӱжем еҥым теммеш пукшымаш. 45 Иисус вӱд ӱмбач кая. 53 Геннисаретыште черле-влакым паремдымаш.

1 Иисус тушечын лектын каен да кушмо кундемышкыже толын, тунемшыж-влакат пеленже лийыныт.
2 Шуматкече шумеке, Тудо синагогышто туныкташ тӱҥалын. Иисусым колыштшо-влак коклаште шукышт ӧрын йодыштыныт: «Кушечын Тудын чыла тиде? Могай кугу уш-акыл Тудлан пуалтын? Могай чудо-влак Тудын кид дене ышталтыт!
3 Тудыжо плотник, Мариян эргыже, Иаковын, Иосийын, Иудан да Симонын шольышт огыл мо? Тудын акаж-влакат мемнан коклаште огытыл мо?» Нуно Тудлан ӱшанен огытыл.
4 Но Иисус нунылан каласен: «Шке кундемыштыже, родо-тукым коклаштыже да суртыштыжо веле пророк чап деч посна лиеш».
5 Тудо тыште нимогай чудым ыштен кертын огыл. Икмыняр еҥым гына, ӱмбакышт кидым пыштен, паремден.
6 Нине еҥын ӱшанышт укелан Иисус ӧрын.


 Вара Иисус тиде кундемысе илемлаште коштын да туныктен.
7 Иисус латкок тунемшыжым ӱжын да кокыт дене шеледен колташ тӱҥалын. Тудо нунылан осал шӱлышым поктен лукташ кучемвийым пуэн
8 да корнышко пондо деч молым нимом налаш кӱштен огыл: киндымат, сумкамат, ӱштеш оксамат,
9 но йолышко тыглай йолчиемым чияш, а кок вургемым чияш огыл.
10 Нунылан ойлен: «Пӧртышкӧ пурымекыда вес вере кайымешкыда туштак илыза.
11 Иктаж-могай верыште тендам огыт пурто, але ынешт колышт гын, тушеч лекса да йол гычда пуракым почкалтыза. Тидыже нунылан ончылгоч шижтарымаш лиеш. Чынак тыланда ойлем: суд кечын Содом ден Гоморралан тиде ола деч куштылгырак лиеш».
12 Тунемше-влак каеныт, язык деч кораҥаш да Юмо деке савырнаш туныктен коштыныт.
13 Нуно шуко иям поктен луктыныт да шуко черлым ӱй дене шӱрен паремденыт.



14 Ирод*а кугыжат Иисус нерген колын, вет Тудын лӱмжӧ чыла вере палыме лийын. Ирод ойлен: «Тиде Тынеш Пуртышо Иоанн колымаш гыч ылыжын, сандене ӧрыктарыше пашам ышташ вийже уло».
15 Весышт – Илия манын ойленыт. А кумшышт – пророк але пророк кокла гыч иктыж гай маныныт.
16 Тидын нерген колмеке, Ирод каласен: «Тиде мыйын кӱштымем почеш вуйжым руал ойырымо Иоанн. Тудо колымаш гыч ылыжын».



17 Ирод шкеже Иоанным кучаш кӱштен да казаматыш петырен улмаш. Тидым Филипп изажын Иродиада ватыжлан кӧра ыштен. Иродиадам Ирод марлан налын,
18 сандене Иоанн тудлан каласен: «Тыланет изатын ватыж дене илаш ок лий».
19 Но Иродиада Иоаннлан сырымым кӧргыштыжӧ кучен да тудым пушташ шонен. Туге гынат кертын огыл.
20 Ирод пален: Иоанн чын ыштыше да святой айдеме, сандене тудын деч лӱдын да тудым арален. Иоаннын ойлымыжым колыштын, Ирод шуко ыштен, тудым колышташ йӧратен.



21 Иродиадалан келшыше йӧн Иродын шочмо кечын лектын. Ирод чыла тӧралан, сарзе-влакын вуйлатышыштлан да Галилейысе эн пагалыме еҥ-влаклан пайремым ыштен.
22 Иродиадан ӱдыржӧ тушко пурен да куштен, Иродланат, тудын дене пырля кочшо унаж-влакланат чот келшен. Кугыжа ӱдырлан каласен: «Мом шонет – йод, мый пуэм».
23 Тудлан эше товатлен: «Кеч-мом йодат гынат, пел кугыжанышем марте пуэм».
24 Ӱдыр лектын да аваж деч йодын: «Мом йодаш?» Аваже вашештен: «Тынеш Пуртышо Иоаннын вуйжым».
25 Ӱдыр тунамак кугыжа деке писын пурен да каласен: «Тынеш Пуртышо Иоаннын вуйжым мыланем, кӱмыжеш пыштен, кызытак пу».
26 Кугыжа чот ойганен, но чыла уна ончылно товатлымыжлан кӧра тореш ынеж каласе улмаш.
27 Иоаннын вуйжым кондаш кӱштен, тудо тунамак оролым колтен.
28 Орол казаматыш каен да Иоаннын вуйжым руал ойырен. Вара тудым кӱмыжыш пыштен конден да ӱдырлан пуэн. А ӱдыр аважлан пуэн.



29 Иоаннын тунемшыж-влак, тидын нерген колмеке, толыныт, тудын капшым налыныт да шӱгарыш пыштеныт.



30 Апостол-влак Иисус деке погыненыт да мом ыштымышт, калыкым молан туныктымышт нерген чылажымат ойленыт.
31 Иисус нунылан каласен: «Ӧрдыжкырак, тымык верыш, посна каена, тушто изиш каналтыза». Вет шуко еҥ толмо-кайымылан кӧра нунын кочкашыштат жапышт лийын огыл.



32 Нуно, пушыш шинчын, тымык верыш посна каеныт.
33 Но шукышт кайымыштым ужыныт да нуным паленыт, почешышт чыла ола гыч куржыныт, тушко ондакрак миен шуыныт да Тудын деке погыненыт.
34 Серыш лекмеке, шуко калыкым ужынат, Иисус нуным чаманен. Еҥ-влак кӱтӱчӧ деч посна кодшо шорык тӱшка гай лийыныт. Нуным шукылан туныкташ тӱҥалын.



35 Ятыр жап эртымеке, тунемшыж-влак Иисус деке миеныт да ойленыт: «Вержат тыште калык илыдыме, ынде жапат шуко эртен.
36 Калыкым колто. Тек нуно лишыл яллашке да илемлашке каят да шкаланышт киндым налыт, вет кочкаш нимошт уке».
37 Но Иисус вашештен: «Те нунылан кочкаш пуыза». Тунемшыж-влак каласеныт: «Ме кокшӱдӧ динарийлан киндым налаш кайышаш да нунылан кочкаш пуышаш улына мо?»
38 Тудо йодын: «Тендан кунар киндыда уло? Мийыза, ончалза». Пален налмекышт, нуно ойленыт: «Вич сукыр кинде да кок кол».
39 Иисус калыкым ужар шудо ӱмбаке тӱшкан-тӱшкан шындаш кӱштен.
40 Витле да шӱдӧ еҥ дене чыланат радам дене шинчыныт.
41 Иисус вич кинде ден кок колым кидыш налын, пылпомышко ончалын да благословитлен. Вара киндым тодылын, калыклан пуэдышт манын, тунемшыж-влаклан пуэн. Тиде кок колымат чылалан пайлен.
42 Чылан теммешке кочкыныт.
43 Кодшо катыш дене латкок комдым поген теменыт. Тыгак кодшо колымат погеныт.
44 Кочшо пӧръеҥ-влак вич тӱжем наре лийыныт.



45 Тунамак Иисус тунемшыж-влаклан, пушыш шинчын, вес велысе Вифсаида велке Шкеж деч ондакрак вончаш кӱштен. А Шкеже калыкым ужатен колташ кодын.
46 Нуным колтымеке, курыкыш кумалаш каен.



47 Кас шуын. Пуш теҥыз покшелне улмаш, а Иисус шкетын серыште лийын.
48 Тунемшыж-влакын мардеж ваштареш пуш дене нелын ийын кайымыштым ужынат, Иисус йӱдым, нылымше орол годым, теҥыз ӱмбач ошкеден толын да нунын воктеч эртен кайынеже улмаш.
49 Теҥыз ӱмбач ошкылшо Иисусым ужмекышт, тунемшыж-влак шинчаланна коеш шоненыт да кычкыраш тӱҥалыныт.
50 Чыланат Тудым ужыныт да моткоч лӱдыныт, но Иисус тунамак нунын дене мутланаш тӱҥалын да каласен: «Чот шогыза, ида лӱд, тиде Мый улам».
51 Тудо нунын деке пушыш шинчын, мардеж чарнен. Тунемшыж-влак ӧрын-лӱдын шогеныт.
52 Нуно але кинде дене лиймымат умылен огытыл. Нунын шӱмышт кӱэмалтше улмаш.



53 Вес веке вончымеке, нуно Геннисарет кундемыш шуыныт да серыш лектыныт.
54 Пуш гыч волен гына шуктеныт, тусо калык Иисусым пален
55 да тиде кундем мучко куржтал савырнен. Кушто улмыж нерген колмеке, черле-влакым тушко вакшышеш нумал кондаш тӱҥалыныт.
56 Кушко гына Тудо миен, – олашке, ялышке але илемышке, – черле-влакым уремыш нумал луктыныт да кеч Тудын вургем урвалтыж деке тӱкнаш черле-влаклан эрыкым пуаш Иисус деч йодыныт. Тудын деке тӱкнышӧ-влак чылан паремыныт.





*а 6:14 Ирод – Ирод Антипа, Перей ден Галилейын вуйлатышыже.

1 Кугезе-влакын йӱлашт. 24 Финикий ӱдырамашын ӱшанымыже. 31 Чокракым паремдымаш.

1 Иисус деке Иерусалим гыч фарисей да законым туныктышо икмыняр еҥ погынен.
2 Тудын тунемшыж кокла гыч икмынярышт амыргыше кид дене, кидым мушде киндым кочмыштым ужмеке, нуным шылталеныт.
3 Вет фарисей ден чыла моло иудей, кугезыштын тошто йӱлаштым шуктен, кидым сайын мушде огыт коч.
4 Пазар гыч толмекышт, нуно мушкылтде огыт коч. Эше шуко моло йӱлам шуктат, мутлан, коркам, кӧршӧкым, вӱргене подым да олымбалым мушмо йӱлаштым.



5 Вара фарисей ден закон туныктышо-влак Иисус деч йодыныт: «Молан Тыйын тунемшет-влак ача-кочана-влакын йӱлашт почеш огыт иле? Молан нуно мушдымо кид дене киндым кочкыт?»
6 Тудо нунылан каласен: «Сайла кояш тӧчышӧ-влак, тендан нерген Исаий пророк чын ойлен. Возымо:

 ”Тиде калык Мыйым шомак дене пагала,

 но нунын шӱмышт Мый дечем пешак мӱндырнӧ.


7 Арам нуно Мылам кумалыт:

 Мыйын туныктымем олмеш

    айдемын кӱштымым веле туныктат”.*а


8 Те Юмын кӱштымыж деч кораҥында, айдемын илыш-йӱлажым кучеда. Те кӧршӧкым да коркам мушкыда да тыгайым эше шуко молым ыштеда».



9 Иисус умбакыже ойлен: «Шкендан йӱладам шукташ манын, те Юмын кӱштымыжым моштен кораҥдеда.
10 Моисей каласен: ”Шке ачат-аватым пагале”, тыгак ”Кӧ шке ача-аваж нерген осал мутым ойла, тудым тек пуштыт”.*б
11 А те вес семын ойледа. Кӧ ачажлан але аважлан ”Мом тыланет пуышаш улам ыле, тиде корван*в – тидым Юмылан сӧренам” манеш гын,
12 шке ачажлан але аважлан ок полшо гынат йӧра маныда.
13 Тыге те Юмын шомакшым шкендан йӱлада дене ӧрдыжеш кодеда. Тыгайым те шуко ыштеда».



14 Иисус уло калыкым Шкеж деке ӱжын да каласен: «Мыйым чыланат колыштса да умылыза.
15 Айдемын кӧргыш тӱжвач пурышо нимоат тудым амыртен огеш керт. Мо айдемын кӧргыж гыч лектеш, тидыже тудым амырта.
16 Кӧн колышташ пылышыже уло – тек колеш!»



17 Кунам Иисус калык кокла гыч пӧртышкӧ пурен, тунемшыж-влак Тудын деч туштен каласымыж нерген йодыныт.
18 Тудо каласен: «Теат огыда умыло мо? Айдеме кӧргыш тӱжвач пурышо кокла гыч нимоат тудым амыртен огеш керт. Тидым огыда умыло мо?
19 Тиде айдемын шӱмышкыжӧ огыл, а пагарышкыже логалын, тӱжваке лектеш». Тыге кеч-могай кочкышым ару манын.
20 Тудо умбакыже ойлен: «Айдемын кӧргыж гыч мо лектеш, тудо айдемым амырта.
21 Кӧргӧ гыч, айдемын шӱмжӧ гыч осал шонымаш, яжарланымаш, еҥ вате дене коштмаш, пуштмаш,
22 шолыштмаш, опкынланымаш, осаллык, ондалымаш, вожылдымаш, кӧранымаш, мыскылымаш, кугешнымаш, ушдымылык лектыт.
23 Чыла тиде осалже айдемын кӧргӧ гыч лектеш да тудым амырта».



24 Иисус тушечын Тир да Сидон кундемышке каен. Тудо ик пӧртышкӧ пурен да тидын нерген нигӧ ынже пале манын шонен, туге гынат шинчаш перныде кодын кертын огыл.
25 Тудын толмыж нерген ик ӱдырамаш пален налын, ӱдыржӧ осал шӱлыш кучыман улмаш. Иисус деке ӱдырамаш миен да йол воктекыже кумык возын.
26 Ӱдырамаш вес калык гыч улмаш, Сирийысе Финикийыште шочын. Тудо ӱдыржын кӧргыж гыч иям поктен лукташ Иисусым сӧрвален.
27 Иисус тудлан каласен: «Тек ондак йоча-влак кочкын темыт. Нунын деч киндым шупшын налын, пийлан кудалташ сай огыл».
28 «Туге, Господь, – вашештен ӱдырамаш, – но пий-шамычат йоча-влакын камвозыктымо пудыргым ӱстел йымалне кочкыт».
29 Иисус тудлан каласен: «Тыге каласыметлан кӧра кае, ӱдыретын кӧргыж гыч ия лектын».
30 Ӱдырамаш мӧҥгыжӧ миен да йочажым вакшышыште кийышым ужын. Ия тудын кӧргыж гыч лектын улмаш.



31 Иисус адак Тир да Сидон кундем гыч лектын да Декаполис верла гоч Галилей теҥыз деке миен.
32 Иисус деке чокрак да йӧсын ойлышо еҥым конденыт да тудын ӱмбаке кидым пышташ йодыныт.
33 Иисус тиде еҥым калык тӱшка деч ӧрдыжкӧ наҥгаен, парняжым тудын пылышышкыже пыштен, шӱвалын да тудын йылмыж деке тӱкнен,
34 вара пылпомышко ончалын, кугун шӱлалтен да тудлан каласен: «Еффафа!» Тиде мутшо «почылт» манме лиеш.
35 Тиде еҥын пылышыже тунамак почылтын да йылмыжат рудалтын. Тудо раш ойлаш тӱҥалын.
36 Тидын нерген Иисус нигӧланат каласкалаш кӱштен огыл, но Тудо кунар утларак чарен, еҥ-влак тунар шукырак каласкаленыт.
37 Нуно чот ӧрын ойленыт: «Тудо чыла сайын ышта: чокрак-влакым колын кертшым ышта, йылмыдыме-влакым – ойлен кертшым!»





*а 7:6-7 Ис 29:13.

*б 7:10 Лекм 20:12, 21:17.

*в 7:11 Корван – еврей мут. Тудо Юмылан пуаш сӧрымӧ надырым ончыкта.

1 Ныл тӱжем еҥым пукшымаш. 11 Юмын палым ончыкташ йодмаш. 14 Ирод ден фарисей-влакын руышт. 22 Вифсаидаште сокырым паремдымаш. 27 Петр Иисусым Христос манеш. 31 Иисус Шкенжын колымыж да ылыжмыж нерген каласкала.

1 Тиде кечылаштак моткоч шуко еҥ погынен, а кочкашышт нимо лийын огыл. Иисус тунемшыж-влакым Шкеже деке ӱжын да каласен:
2 «Нине еҥым чаманем. Нуно ынде кум кече Мый денем пырля улыт, а кочкашышт нимо уке.
3 Мый нуным шужышым мӧҥгышкышт колтем гын, корнеш ярнат. Южышт тора гыч толшо улыт».
4 Тунемшыж-влак Тудлан вашештеныт: «Чылам пукшаш манын, тыште, ир мландыште, кушеч тынар киндым налаш лиеш?»
5 Иисус нунын деч йодын: «Тендан киндыда кунар уло?» Нуно вашештеныт: «Шымыт».
6 Иисус калыклан мланде ӱмбалан верланаш кӱштен. Вара тиде шым киндым налын, Юмылан таум ыштен, тодылын да тунемшыж-влаклан, пуэдышт манын, пуэн. А нунышт киндым калыклан пуэденыт.
7 Нунын икмыняр изи колыштат лийын. Иисус тидымат благословитлен да шеледен пуаш кӱштен.
8 Чылан кочкын темыныт. Вара кодшо кинде катышым шым комдым погеныт.
9 Еҥ-влак ныл тӱжем наре лийыныт. Иисус калыкым колтен,
10 тунамак тунемшыж-влак дене пырля пушышко шинчын да Далмануф кундемыш каен.



11 Иисус деке фарисей-влак ӱчашаш манын миеныт. Тудым тергаш шонен, кава гыч палдарыше палым ончыкташ йодыныт.
12 Иисус келгын шӱлалтен да пелештен: «Молан тиде тукым палдарыше палым йодеш? Мый тыланда чынак ойлем, тиде тукымлан пале ок пуалт».
13 Нуным коден, уэш пушыш шинчын да вес серыш вончен.



14 Тунемшыж-влак пеленышт киндым налаш монденыт. Пушышто нунын ик сукыр гына лийын.
15 Иисус нунылан кӱштен: «Ончыза, фарисей-влакын руышт деч да Иродын ружо деч шекланыза».
16 А нуно шке коклаштышт шонкаленыт: «Мемнан киндына уке».
17 Тидым пален, Иисус каласен: «Те молан киндына уке манын ойледа? Те алят огыда ыҥле да огыда умыло мо? Шӱмда алят кӱэмалтше мо?
18 Тендан шинчада уло, огыда уж? Пылышда уло, огыда кол? Огыда шарне?
19 Вич сукыр киндым вич тӱжем еҥлан тодыл пуымем деч вара те кодшо катышыж дене мыняр комдым теменда?» «Латкокытым», – вашештеныт.
20 «А кунам Мый шым сукыр киндым ныл тӱжем еҥлан тодыл пуэнам, мыняр комдо кодшо катышым погенда?» «Шымытым», – вашештеныт нуно.
21 Иисус нунылан каласен: «Те кузе огыда умыло?»



22 Вифсаидаш толмекыже, Иисус деке сокырым конденыт да тудын деке тӱкнаш йодыныт.
23 Иисус сокыр еҥым кидше гыч кучен, ял гыч вӱден луктын. Вара тудын шинчашкыже шӱвалын, ӱмбакыже кидшым пыштен да йодын: «Иктаж-мом ужат?»
24 Тудыжо ончалын да ойлен: «Мый эртен кайыше еҥ-влакым ужам, нуно пушеҥгыла койыт».
25 Иисус тудын шинчаж ӱмбаке уэш кидшым пыштен. Иисус тудлан ончалаш кӱштен, да тудо паремын, чыла раш ужаш тӱҥалын.
26 Иисус тудым мӧҥгыжӧ колтен да каласен: «Ялышке ит пуро да тушто тидын нерген нигӧлан ит каласкале».



27 Иисус тунемшыж-влак дене пырля Филипп-Кесарий воктенысе яллашке каен. Корнышто Иисус нунын деч йодын: «Мыйым калык кӧлан шотла?»
28 Тунемшыж-влак вашештеныт: «Иктышт – Тынеш Пуртышо Иоаннлан, весышт – Илиялан, кумшышт – пророк кокла гыч иктыжлан».
29 Тудо нунын деч йодын: «А те кузе шотледа, Мый кӧ улам?» Петр вашештен: «Тый Христос улат».
30 Шкеж нерген нигӧлан каласаш огыл манын, Иисус нуным чарен.



31 Вара Айдеме Эргын шуко орлыкым ужшашыж нерген Иисус тунемшыж-влаклан туныкташ тӱҥалын. Калык кугурак, архиерей ден закон туныктышо-влак Тудым йӧрдымыш луктыт. Тудым пуштыт, но кум кече гыч Тудо ылыж кынелеш.
32 Тидын нерген шылтыде ойлен. А Петр Иисусым ӧрдыжкӧ ӱжын да шӧрен ойлаш тӱҥалын.
33 Но Иисус савырнен, тунемшыж-влак ӱмбаке ончалын да Петрлан пеҥгыдын каласен: «Кораҥ Мый дечем, сатана! Тыйын шонымет айдемын, а Юмын огыл».
34 Вара Иисус калыкым да тунемшыж-влакым Шкеж деке ӱжын да каласен: «Кӧ почешем кайынеже, шке эрыкшым кудалтыже, шке ыресшым налже да почешем ошкылжо.
35 Вет кӧ шке чонжым утарынеже, тудо йомдара, а кӧ чонжым Мыйын верч да Поро Увер верч йомдара, тудо чонжым утара.
36 Уло тӱням кидышкыже налеш, но чонжылан зияным конда гын, айдемылан могай пайда?
37 Айдеме мо дене чонжым сулен налеш?
38 Яжарланыше да языкан тиде тукым коклаште Мый дечем да Мыйын шомакем деч кӧ вожылеш, Айдеме Эргат Ачажын чапше дене святой Суксо-влак дене пырля толмыж годым тудын деч вожылеш».

1 Волгалт вашталтмаш. 14 Осал шӱлыш дене орланыше рвезым паремдымаш. 30 Иисус угычын Шкенжын колымыж да ылыжмыж нерген каласкала. 33 Кӧжӧ кугурак? 38 Кӧ мемнан ваштареш огыл, тудо мемнан верч. 42 Алгаштарыме нерген.

1 Тудо нунылан эше каласен: «Тыланда чынак ойлем: Юмын Кугыжанышын уло куат дене толмыжым ужмешке, тыште шогышо кокла гыч южышт огыт коло».



2 Куд кече гыч Иисус пеленже Петрым, Иаковым, Иоанным налын да нуным кӱкшӧ курык ӱмбаке посна намиен. Тушто нунын ончылно волгалт вашталтын.
3 Тудын вургемже йылгыжше, лум гай моткоч ошо лийын. Тӱнямбалысе ик ошемдышат тыге ошемден ок керт.
4 Нунылан Илия ден Моисей конченыт да Иисус дене мутланеныт.
5 Петр Иисуслан каласен: «Равви! Тыште улмына моткоч сай. Айста кум омашым ыштена: иктым Тыланет, иктым Моисейлан да Илиялан иктым».
6 Тунемше-влак пеш чот лӱдыныт, сандене Петр мом ойлымыжымат пален огыл.
7 Но тиде жапыште нуным пыл леведын, а пыл лоҥга гыч йӱк шоктен: «Тиде Мыйын йӧратыме Эргым, Тудым колыштса!»
8 Тунамак, йырымваш ончалмекышт, воктенышт Иисус деч молым ынде нигӧм ужын огытыл.



9 Курык гыч волымышт годым Тудо кӱштен ойлен: «Айдеме Эргын колымаш гыч ылыж кынелмешкыже, мом ужмыдам нигӧлан ида каласкале».
10 Нуно Иисусын мутшым ушыш пыштеныт да, колымаш гыч ылыж кынелмаш мом ончыкта манын, икте-весышт деч йодыштыныт.



11 Тунемшыж-влак Иисус деч йодыныт: «Но кузе законым туныктышо-влак ондак Илия толшаш манын ойлат?»
12 «Чын, – вашештен Иисус, – Илия ондак толеш да чылажымат тӧрлен ямдыла. А возымо семын Айдеме Эрге шуко орланышаш да ӱлык шындыме лийшаш.
13 Тыланда ойлем: Илият ынде толын, тудын дене мом шонымыштым ыштеныт. Тудын нерген тыгак возымо».



14 Моло тунемшыж-влак деке мӧҥгеш пӧртылмекыже, Иисус нунын йыр шуко калыкым да тунемше-влак дене ӱчашыше закон туныктышо-влакым ужын.
15 Иисусым ужмеке, уло калык ӧрын, еҥ-влак Тудын деке куржын миеныт да саламленыт.
16 Иисус закон туныктышо-влак деч йодын: «Мо нерген те нунын дене ӱчашеда?»
17 Еҥ тӱшка гыч икте вашештен: «Туныктышо, мый Тый декет йылмыдыме шӱлыш кучыман эргым конденам.
18 Кеч-кушто осал шӱлыш тудым куча, мланде ӱмбаке йӧрыкта. Эргымын умша гычше шоҥ лектеш, тудо пӱйым пуреш, тӱҥеш. Мый тунемшет-влак деч эргымын кӧргӧ гыч осал шӱлышым поктен лукташ йодынам, но нуно кертын огытыл».
19 Иисус каласен: «О, ӱшаныдыме тукым! Мыняр Мылам эше тендан дене лийман? Мыняр Мылам тендам чытыман? Тудым Мый декем кондыза».



20 Рвезым Тудын деке конденыт. Иисусым ужын, осал шӱлыш рвезым тунамак чытырыктен. Рвезе мланде ӱмбаке йӧрлын, пӧрдалын, да умша гычше шоҥ лекташ тӱҥалын.
21 Ачаж деч Иисус йодын: «Кунамсек тудын дене тыге лийын?» Тудо вашештен: «Йоча годсекак.
22 Пытараш манын, осал шӱлыш тудым шуко гана тулышкат, вӱдышкат шуэн. Но иктаж-мом ыштен кертат гын, мемнам чамане, мыланна полшо!»
23 Иисус тудлан каласен: «Иктаж-мыняр ӱшанен кертат гын – ӱшаныше чыла ыштен кертеш».
24 Йочан ачаже тунамак шинчавӱд йӧре кычкыралын: «Господь, мый ӱшанем! Ӱшанен моштыдымемлан полшо».



25 Калык погынымым ужын, Иисус осал шӱлышлан шӱден: «Йылмыдыме да соҥгыра шӱлыш, Мый тыланет кӱштем: тудын кӧргӧ гыч лек да ит пӧртыл!»
26 Осал шӱлыш кычкыралын, рвезым чот чытырыктен да кӧргыж гыч лектын. Рвезе колышо гай лийын. «Колыш», – ятыр еҥ ойлен.
27 Но Иисус тудым кидше гыч кучен, кынелашыже полшен, рвезе кынел шогалын.



28 Кунам Иисус пӧртышкӧ пурен, тунемшыж-влак, Тудын дене шкет кодмеке, йодыныт: «Молан ме тиде шӱлышым поктен луктын кертын огынал?»
29 Иисус вашештен: «Тыгай шӱлышым кумалме да пӱтым кучымо дене веле поктен лукташ лиеш».



30 Иисус ден тунемшыж-влак, тиде верым коден, Галилей вошт эртен каеныт. Нунын кушто улмыштым Иисус ынеже палдаре улмаш.
31 Тудо тунемшыж-влакым туныктен да нунылан ойлен: «Айдеме Эрге айдеме кидышке пуалтеш, да Тудым пуштыт. Пуштмеке, кумшо кечын Тудо ылыж кынелеш».
32 Но тиде шомакым нуно умылен огытыл, а Тудын деч йодаш лӱдыныт.



33 Иисус Капернаумыш толын. Пӧртышкӧ пурымекыже, Тудо нунын деч йодын: «Те корнышто мо нерген кутырышда?»
34 Но тунемшыж-влак нимом пелештен огытыл, вет нуно шке коклаштышт кӧжӧ кугурак манын корнышто ӱчашеныт.
35 Тунам Иисус шинчын, Шке йырже латкок тунемшыжым поген да каласен: «Кӧ эн ончылно лийнеже, тек тудо эн шеҥгелне да чылалан тарзе лиеш».
36 Иисус йочам налын, нунын коклашке шогалтен, ӧндалын да ойлен:
37 «Кӧ тидын гай ик йочам Мыйын лӱмем верч йӧратен налеш гын, Мыйым налеш. А кӧ Мыйым налеш, тудо Мыйым огыл, Мыйым Колтышым налеш».



38 Иисуслан Иоанн каласен «Туныктышо! Тыйын лӱмет дене иям поктен лукшо ик еҥым ужынна. Тудо мемнан дене пырля огыл, садлан ме тудым чарышна».
39 Но Иисус вашештен: «Тудым ида чаре. Кӧ Мыйын лӱмем дене чудым ышта, тудо Мыйын нерген вигак осалым ойлен ок керт.
40 Кӧ тендан ваштареш огыл, тудо тендан верч шога.
41 Тыланда чынак ойлем: Мыйын лӱмемлан кӧра да Христосын улмыланда верч кӧ тыланда корка вӱдым йӱаш пуа гынат, тудо суапым налде ок код.



42 А Мыланем ӱшаныше тыгай изирак-влак кокла гыч иктыжым чын корно гыч кӧ кораҥда гын, тудын шӱйышкыжӧ вакшкӱм сакен, теҥызыш шуат гын, тудлан сайрак лиеш ыле.
43 Кидет тыйым алгаштарынеже гын, тудым руал шу. Тамыкысе йӧрташ лийдыме тулыш кок кидан логалмешке, илышыш пел кидан пураш тыланет сайрак.
44 Тамыкыште ”нунын шукшыштат ок коло, тулат ок йӧрӧ”.
45 Йолет тыйым алгаштарынеже гын, тудым руал шу. Тамыкыш йӧрташ лийдыме тулыш кок йолан кудалтыме лиймешке, илышыш пел йолан пураш тыланет сайрак.
46 Тамыкыште ”нунын шукшыштат ок коло, тулат ок йӧрӧ”.
47 Шинчат тыйым алгаштарынеже гын, тудым луктын шу. Тулан тамыкыш кок шинчан кудалтыме лиймешке, Юмын Кугыжанышыш пел шинчан пураш тыланет сайрак.
48 Тамыкыште ”нунын шукшыштат ок коло, тулат ок йӧрӧ”.



49 Кажне еҥ тул дене шинчалтыме лиеш, да кажне надыр шинчал дене шинчалтыме лиеш.
50 Шинчал сай. Но шинчал шинчалан лиймым чарна гын, мо дене тудым угыч шинчаланым ыштен кертыда? Тендан кӧргыштыда шинчал лийже, да икте-весе дене келшен илыза».







МАРКЫН ВОЗЫМО СВЯТОЙ ЕВАНГЕЛИЙ

10 Глава




1 Мужыраҥме да ойырлымо нерген. 13 Иисус ден йоча-влак. 17 Поян. 32 Иисус шке колымыж да ылыжмыж нерген кумшо гана ойла. 35 Иаков ден Иоаннын йодмышт. 46 Иисус Вартимей лӱман сокырым паремда.

1 Иисус, тушечын кайымеке, Иордан вес могырысо Иудей кундемыш толын. Тудын деке адакат калык погынен, Иисус нуным ончычсо семынак туныктен.



2 Тудын деке фарисей-влакат толыныт. Нуно Тудым тергаш шонен йодыныт: «Марийлан ватыжым ойырен колташ лиеш мо?»
3 Иисус вашештен йодын: «А мом тыланда Моисей шӱден?»
4 Нуно ойленыт: «Моисей ойырлымо нерген кагазым возаш да ойырлаш лиеш манын».*а
5 Иисус вашештен: «Пешкыде шӱман улмыланда кӧра Моисей тыгай законым тыланда возен.
6 Тӱҥалтыштак, кунам Юмо тӱням да еҥ-влакым ыштен, нуным пӧръеҥ ден ӱдырамашым ыштен.
7 Сандене пӧръеҥ ачаж ден аважым кода,
8 шке ватыж дене ушна, да нуно коктын ик кап да чон лийыт.*б Тыгеракын, нуно ынде кокыт огыл, а икте улыт.
9 Мом Юмо ушен, айдеме ынже ойыро».



10 Пӧртыштӧ тунемшыж-влак Иисус деч тидын нергенак угыч йодыныт.
11 Иисус нунылан тыге вашештен: «Кӧ шке ватыжым ойырен колта да весым марлан налеш, ватыж ваштареш яжарланыме языкым ышта.
12 А вате, марийже деч ойырлен, весылан марлан лектеш гын, тудат яжарлана».



13 Нунын деке тӱкныжӧ манын, Иисус деке йочаштым конденыт. Но тунемшыж-влак кондышо-влакым чареныт.
14 Кунам Иисус тидым ужын, шыдешкен да каласен: «Йоча-влакым Мый декем пуртыза, нуным ида чаре, вет Юмын Кугыжаныш – нунын гай еҥ-влакын.
15 Тыланда чынак ойлем: кӧ Юмын Кугыжанышым йоча семын порын ок вашлий, тудо тушко пурен ок керт».
16 Иисус йоча-влакым ӧндалын, нунын ӱмбаке кидшым пыштен да нуным благословитлен.



17 Иисусын корныш лекмыж годым Тудын дек ик еҥ куржын миен, ончыланже сукен шинчын да йодын: «Поро Туныктышо! Курымашлык илышым налаш манын, мыланем мом ыштыман?»
18 Иисус тудлан каласен: «Молан тый Мыйым поро манат? Юмо деч моло нигӧ поро огыл.
19 Тудын кӱштымыжым тый палет: ”Ит яжарлане”, ”Ит пушт”, ”Ит шолышт”, ”Шойыштын, еҥ ӱмбаке таныклен ит ойло”, ”Еҥыным ондален ит нал”, ”Ача-аватым пагале”»...*в
20 «Туныктышо, – вашештен еҥ, – чыла тидым самырык годсек мый шуктен шогем».
21 Иисус тудын ӱмбаке йӧратен ончалын да каласен: «Икте гына тыланет ок сите: кае да уло погетым ужале, оксажым йорло-влаклан пу. Тунам пылпомышто тыйын поянлыкет лиеш. Вара тол, ыресетым нал да почешем кай».
22 Но тыгай ойлан пӧръеҥ шӱлыкаҥын да ойганен кораҥын. Тудо моткоч поян улмаш.



23 Иисус йырваш ончалын да тунемшыж-влаклан каласен: «Поян еҥлан Юмын Кугыжанышыш пураш моткоч йӧсӧ!»
24 Нине мутшо тунемшыж-влакым чот лӱдыктен, но Иисус уэш каласен: «Икшывем-влак, поянлыклан ӱшаныше-влаклан Юмын Кугыжанышыш пураш моткоч йӧсӧ!
25 Поянлан Юмын Кугыжанышыш пураш неле, эсогыл верблюдлан имышу вошт лекташ куштылгырак».
26 Тунемшыж-влак эшеат чот ӧрыныт да икте-весышт деч йодыштыныт: «Тыгеже кӧ утаралт кертеш?»
27 Иисус нунын ӱмбак ончалын да каласен: «Еҥ-влаклан тиде ышташ лийдыме, но Юмылан огыл. Юмо чыла ыштен кертеш».



28 Тунам Петр ойлаш тӱҥалын: «Теве ме чыла коденна да Тыйын почешет каенна».
29 Иисус каласен: «Тыланда чынак ойлем: кӧ гына Мыйын верч да Поро Увер верч пӧртым, иза-шольым, ака-шӱжарым, ача-авам, ватым, йочам але пасум коден,
30 тудо ынде кызытсе саманыште, шыгыремдылме жапыште, шӱдӧ пачаш шукырак пӧртым, иза-шольым, ака-шӱжарым, [ачам,] авам, йочам, пасум налде ок код. А шушаш саманыште тудо курымаш илышым налде ок код.
31 Туге гынат ончылысо-влак шукышт шеҥгелне да шеҥгелсе-влак шукышт ончылно лийыт».



32 Нуно корно дене Иерусалим велкыла тайыл ваштареш кӱзеныт. Иисус ончылно ошкылын, а тунемшыж-влак ӧрыныт, почешыже лӱдын каеныт. Тудо латкок тунемшыжым адак Шкеж деке ӱжын да Шкеж дене мо лийшаш нерген каласкалаш тӱҥалын:
33 «Теве ме Иерусалимыш миен шуына. Айдеме Эрге архиерей ден закон туныктышо-влаклан кучен пуалтеш. Нуно Тудым пушташ пунчалыт да чын Юмым палыдыме калыкын кидышкыже пуат.
34 Тудым игылтыт, сола дене кырат, ӱмбакыже шӱведат, а вара пуштыт. Но кумшо кечын Тудо ылыж кынелеш».



35 Иисус деке Зеведейын Иаков ден Иоанн эргышт лишемыныт. «Туныктышо, – каласеныт нуно, – мом Тый дечет йодына, мыланна ыште».
36 Тудо йодын: «Те Мый дечем мом ыштымым вучеда?»
37 Нуно маныныт: «Кунам чапыштет лият, мыланна иктыжлан пурла могырыштет, весыжлан шола могырыштет шинчаш пу».
38 Иисус нунылан каласен: «Те мом йодмыдам огыда пале. Мыйын йӱшаш чаше гыч йӱын кертыда мо? Мыйын тынеш пурымем семын тынеш пурен кертыда мо?»
39 «Кертына», – вашештеныт нуно. Иисус нунылан ойлен: «Мыйын йӱшаш чаше гыч теат йӱаш тӱҥалыда. Тынешат Мыйын семынак пуреда.
40 Но воктекем пурла да шола велыш шындаш Мый дечем огыл, а нине верым кӧлан ямдылыме, нунын лийыт».



41 Тиде мутланыме нерген моло лу тунемшыже колмеке, Иаков ден Иоаннлан сыреныт.
42 Иисус нуным Шкеж деке ӱжын да каласен: «Те паледа: калык-влакын вуйлатышыштлан шотлалтше-шамыч нунын дене озаланат, да виянышт калык-влакым кид йымалнышт кучат.
43 Но тендан коклаште тек тыге огеш лий. Тендан коклаште кӧ кугурак лийнеже, тудо тек тарзыда лиеш,
44 кӧ ончылно лийнеже, чылаштынат кулжо лийшаш.
45 Айдеме Эргат Шкаланже тарзыланыкташ огыл, а тарзе лияш да шуко айдемым тӱлен налаш манын, шке чонжым пуаш толын».



46 Нуно Иерихоныш миен шуыныт. Тунемшыж-влак да шуко калык дене пырля Иерихон гыч Иисусын лекмыж годым Тимейын Вартимей эргыже, сокыр кӱчызӧ, корно воктене шинчен.
47 Воктечынже Назорей Иисус эртымым пален налмеке, тудо кычкыраш тӱҥалын: «Иисус, Давидын Эргыже! Мыйым серлаге!»
48 Шыпланыже манын, тудым шукын чареныт. Но Вартимей утларак чот веле кычкырен: «Давидын Эргыже! Мыйым серлаге!»
49 Иисус чарнен шогалын да тудым ӱжаш каласен. Сокырым ӱжаш миеныт да каласеныт: «Ит лӱд! Кынел, Тудо тыйым ӱжеш».
50 Вартимей ӱмбал вургемжым кудаш кудалтен, кынелын да Иисус деке миен.
51 Иисус йодын: «Тый Мый дечем мом ыштымым вучет?» Тудо манын: «Раввуни, шинчам почылтшо».
52 Тунам Иисус тудлан каласен: «Кае, тыйым ӱшанымет утарен». Сокырын шинчаже тунамак почылтын да тудо Иисус почеш корно дене каен.





*а 10:4 Зак.уш 24:1.

*б 10:6-8 Тӱҥ 1:27, 2:24.

*в 10:19 Лекм 20:12-16, Зак.уш 24:14.

1 Иисус Иерусалимыш пура. 12 Саскадыме смоква пушеҥге. 15 Иисус храм гыч сатучо-влакым поктен луктеш. 20 Кошкышо смоква пушеҥге. 27 Иисус деч Тудын кучемвийже нерген йодыштыт.

1 Иерусалим деке лишеммышт годым нуно Елеон курыкысо Виффагий ден Вифаний деке миеныт. Иисус кок тунемшыжым ончык колтен
2 да нунылан манын: «Ончылныда улшо ялыш кайыза. Тушко пурымекыда, те тымарте нигӧат кушкыждымо, йолыштен шогалтыме самырык осёлым тунамак ужыда. Тудым мучыштарыза да вӱден кондыза.
3 ”Молан тидым ыштеда?” манын йодыт гын, каласыза: ”Осёл Господьлан кӱлеш, вашке тудым мӧҥгеш колта”».



4 Тунемшыж-влак каеныт, уремыште капка воктеке йолыштен шогалтыме самырык осёлым ужыныт да тудым мучыштареныт.
5 Тушто шогышо кокла гыч южышт нунылан ойленыт: «Мом те ыштеда? Молан самырык осёлым мучыштареда?»
6 Тунемше-влак Иисус кузе кӱштымӧ семынак ойленыт. Еҥ-влак нуным колтеныт.



7 Нуно самырык осёлым Иисус деке конденыт, осёл ӱмбак вургемыштым пыштеныт. Иисус кушкыж шинчын.
8 Шукынжо корнеш вургемыштым шареныт, молышт – пушеҥге гыч пӱчкын налме укшым.
9 Ончыч кайыше калыкат, шеҥгеч мийыше-влакат кычкыреныт:

 «Осанна!

 Господь лӱм дене Толшо

    тек моктымо лиеш!


10 Мемнан Давид ачанан Господь лӱм дене лишемше кугыжанышыже

    тек моктымо лиеш!

 Тек осанна пылпомышто йоҥгалтеш!»*а



11 Иерусалимыш мийымеке, Иисус храмыш пурен. Чыла ончен савырнен, но кас шуынат, латкок тунемшыж дене пырля Вифанийыш каен.



12 Вес кечын Вифаний гыч лекмышт годым Иисусын кочмыжо шуын.
13 Тудо тора гычак лышташ дене леведалтше смоква пушеҥгым ужын. Ала саскаже уло манын, лишкырак ончалаш миен, но пушеҥге деке лишеммеке, лышташ деч молым нимомат муын огыл. Саска лийме жап але шуын огыл улмаш.
14 Тунам Иисус смоква пушеҥгылан каласен: «Тыйын саскатым ынде нигӧ нигунам ынже коч!» Тунемшыж-влак Тудын мутшым колыныт.



15 Иерусалимыш мийымекышт, Иисус храмыш пурен да тушеч сатум ужалыше ден налше-влакым поктен лукташ тӱҥалын. Тудо окса вашталтыше-влакын ӱстелыштым да кӧгӧрчен ужалыше-влакын теҥгылыштым савыркален кышкен,
16 храм кудывече гоч ӱзгарым нумал каяш чылалан чарен.
17 Тудо нуным тыге туныктен: «”Мыйын пӧртем чыла калык-влакын кумалме пӧртышт лиеш” манын возымо огыл мо?*б А те тудым агыше-влакын пыжашышкышт савыренда!»



18 Архиерей ден закон туныктышо-влак тидым колыныт. Иисусын туныктымыжо калыкым чот ӧрыктарен, сандене нуно Тудын деч лӱдыныт да, Тудым кузе пытараш манын, йӧным кычалаш тӱҥалыныт.



19 Кастене Иисус ола гыч лектын каен.



20 Эрдене эрак, эртен кайымышт годым, нуно смоква пушеҥгым вож марте кошкен шогалшым ужыныт.
21 Мо лиймым шарналтен, Иисуслан Петр ойлен: «Равви, ончо! Тыйын каргыме смоква пушеҥгет кошкен!»



22 Иисус каласен:
23 «Юмылан ӱшаныза. Тыланда чынак ойлем: кӧ тиде курыкланат ”Нӧлталт да теҥызыш шуҥгалт” манын кӱшта да, шӱмыштыжӧ кокытеланыде, кӱштымыж семын лиеш манын ӱшана гын, тыгак лиеш.
24 Сандене тыланда ойлем: кумалмаштыда мом йодыда, чылажымат налына манын ӱшаныза, тунам йодмыда шукталтеш.
25 Кунам кумал шогеда, тендан ваштареш еҥ-влакын титакыш пурымыштым кудалтыза, тунам Пылпомышысо Ачадат титакдам кудалта.
26 Еҥын титакшым огыда кудалте гын, Пылпомышысо Ачадат тендан языкдам ок кудалте».



27 Иисус тунемшыж-влак дене пырля адак Иерусалимыш толын. А кунам Иисус храмыште коштын, Тудын деке архиерей, закон туныктышо ден калык кугурак-влак миеныт.
28 Нуно йодыныт: «Могай кучемвий дене Тый чыла тидым ыштылат? Кӧ Тыланет тидым ышташ кучемвийым пуэн?»
29 Иисус нунылан вашештен: «Мыят тыланда йодышым пуэм. Мыйын йодышлан вашештыза, тунам Мыят могай кучемвий дене чыла тидым ыштымем каласем.
30 Иоаннын тынеш пуртымыжо Пылпомыш гыч але айдеме деч лийын? Мыланем вашмутым пуыза».
31 Нуно шке коклаштышт каҥашеныт: «Пылпомыш гыч манына гын, Тудо каласа: ”Вара молан те тудлан ӱшанен огыдал?”
32 Айдеме деч манына гын...» Нуно калык деч лӱдыныт, Иоанным чыланат пророкланак шотленыт.
33 Сандене нуно Иисуслан вашештеныт: «Огына пале». Иисус каласен: «Тугеже Мыят могай кучемвий дене тидым ыштымем ом ойло».





*а 11:9-10 Пс 117:26.

*б 11:17 Ис 56:7.

1 Виноград аҥам кучышо-влак нерген туштен каласымаш. 13 Кесарьлан йозак. 18 Ылыжме нерген йодыш. 28 Эн тӱҥ кӱштымаш. 35 Христос – Тудо кӧн Эргыже? 38 Иисус закон туныктышо-влак деч шекланаш кӱшта. 41 Тулык ӱдырамашын надырже.

1 Иисус нунылан туштен ойлаш тӱҥалын. «Ик еҥ пасуэшыже виноградым шынден. Тудын йырже печым печен, саска вӱдым темден лукмо верым кӱнчен да башньым чоҥен. Вара аҥам виноград куштышо-влаклан кучаш пуэн да шкеже каен.



2 Жап шумеке, виноград ончышо-влак деч саскам налаш манын, оза нунын деке тарзыжым колтен.
3 Нунышт тарзым кученыт, тудым кыреныт да нимо деч посна колтеныт.
4 Тунам оза нунын деке вес тарзым колтен, но тудын ӱмбаке кӱм кышкеныт, вуйжым сусыртеныт да, мыскылен, мӧҥгеш колтеныт.
5 Оза эше вес тарзым колтен. Тудыжым пуштыныт. Оза шуко молымат колтен, но нуно чылаштым але кыреныт, але пуштыныт.
6 Озан эше икте кодын: йӧратыме эргыже. Пытартышлан нунын деке тудым колтен. ”Эргым ончылно нуно вожылыт”, – ойлен тудо.
7 Но виноградым ончышо-влак икте-весыштлан ойленыт: ”Тиде наследник. Айста тудым пуштына, югыпогыжо мемнан лиеш”.
8 Нуно тудым руалтен кученыт, пуштыныт да виноград аҥа гыч луктын кудалтеныт.



9 Виноград аҥан озаже ынде мом ышта? Тудо мия, виноград ончышо-влакым пытара, а виноград аҥам весылан пуа.
10 Але Возымаште тидым те лудын огыдал:

 ”Чоҥышо-влакын йӧрдымыш лукмо кӱышт

    негыз пусак кӱ лийын:


11 тидыже Господь деч,

 мемнан шинча ончылнына моткоч ӧрыктарыше”».*а



12 Иудей-влакын вуйлатышышт Иисусын туштен ойлымыжо нунын нерген улмым умыленыт, сандене Иисусым тунамак руалтен кучынешт улмаш. Но нуно калык деч лӱдыныт да Иисусым коден каеныт.



13 Иисусым мутешыже кучаш манын, Тудын деке икмыняр фарисей ден Ирод велке шогышо-влакым колтеныт.
14 Нунышт миеныт да Тудлан ойленыт: «Туныктышо! Тыйын чын улметым ме палена. Тый еҥлан йӧраш тӧчымӧ нерген от шоно, Тыланет чыла еҥ иктӧр, Юмын корныжлан чын туныктет. Кесарьлан йозакым тӱлаш лиеш але уке? Тудым ме тӱлышаш улына але уке?»
15 Иисус нунын сайла кояш тӧчымыштым пален да каласен: «Молан Мыйым тергеда? Мылам ончалаш динарийым кондыза».
16 Тудлан оксам конденыт. Иисус йодын: «Кӧм тышан сӱретлыме? Кӧн лӱмжӧ сералтын?» Нуно вашештеныт: «Кесарьын».
17 Тунам Иисус нунылан каласен: «Тыгеже кесарьлан кесарьыным, Юмылан Юмыным пуыза». Нуно Тудлан чот ӧрыныт.



18 Вара Иисус деке саддукей-влак толыныт. Нуно колышо огеш ылыж манын шотленыт. Нуно йодыныт:
19 «Туныктышо! Моисей мыланна тыге возен: иктаж-кӧн ватан, но йочадыме изаже але шольыжо кола гын, тудын ватыжым изаже але шольыжо марлан налшаш. Тидыжым колышын тукымжым шуяш ыштыман.*б
20 Шым изак-шоляк лийын. Кугуракше ӱдырым налын, йочан лийдеак колен.
21 Сандене тулыкеш кодшо ватыжым шольыжо марлан налын. Но шольыжат колен, тудынат йочаже лийын огыл. Тыгак лийын кумшо денат.
22 Чыла шымыт тудым марлан налын, иктыштынат йочашт кодын огыл. Чылашт деч вара ӱдырамашат колен.
23 Ылыжмекышт, кузе лиеш? Тудо шымытыштынат ватыже лийын гын, колымаш гыч ылыж кынелмеке, кӧн ватыже лиеш?»



24 Иисус каласен: «Те Возымашым да Юмын куатшым огыда пале, сандене йоҥылыш лийыда.
25 Колымаш гыч ылыж кынелмеке, еҥ-влак ӱдырымат огыт нал, марланат огыт лек. Нуно пылпомышто Суксо гай лийыт.
26 Колышо-влакын ылыжмышт нерген Моисейын книгаштыже те лудын огыдал мо? Йӱлышӧ вондер*в гыч Юмо Моисейлан ойлен: ”Мый Авраамын Юмыжо, Исаакын Юмыжо, Иаковын Юмыжо улам”.*г
27 Юмо колышо-влакын Юмышт огыл, Тудо илыше-влакын Юмышт! Те моткочак йоҥылыш лийыда».



28 Закон туныктышо кокла гыч иктыже, нунын ӱчашымыштым да Иисусын сайын вашештымыжым колмеке, Тудын деке миен йодын: «Кӱштымаш кокла гыч эн тӱҥжӧ кудо?»
29 Иисус вашештен: «Эн тӱҥ кӱштымаш тиде: ”Колышт, Израиль! Господь, мемнан Юмына – икте гына Господь.
30 Господь Юметым уло шӱмет, уло чонет, уло умылымашет, уло виет дене йӧрате”. Тиде эн тӱҥ кӱштымаш.*д
31 Кокымшо кӱштымаш тыгаяк кугу: ”Лишылъеҥетым шкендым йӧратыме семынак йӧрате”.*е Нине кок кӱштымаш деч кугужо уке».



32 Закон туныктышо Тудлан каласен: «Моткоч сай, Туныктышо! Тый чыным каласышыч: Юмо икте веле, Тудын деч моло вес Юмо уке.
33 Юмым уло шӱм, уло уш-акыл, уло чон, уло вий дене йӧратыме, лишылъеҥымат шкендым йӧратыме семын йӧратыме – йӱлалтен пуымо да моло надыр дечат кӱлешанрак».*ж
34 Закон туныктышын шот дене вашештымыжым ужын, Иисус тудлан каласен: «Тый Юмын Кугыжаныш деч тораште отыл». Тылеч вара Иисуслан нигӧат йодышым пуэдаш тоштын огыл.



35 Храмыште туныктен ойлымыж годым Иисус йодын: «Закон туныктышо-влак кузе Христосым Давидын Эргыже манын кертыт?
36 Святой Шӱлыш кумылаҥдыме дене Давид шкеже ойлен:

 ”Господь мыйын Господемлан каласен:

 Тыйын тушманет-влакым йол йымакет пыштымешкем,

 пурла велыштем шинче”.*з


37 Давид шкеже Тудым Господь манеш гын, кузе Тудо Давидын эргыже лийын кертеш?» Шуко калык Иисусым кумылын колыштын.



38 Иисус туныктымаштыже ойлен: «Закон туныктышо-влак деч шекланыза. Нуно чапле вургемым чийымым, калык погынымо верлаште лиймышт годым шкаланышт вуй савымым йӧратат,
39 синагоглаште эн ончылно шинчынешт, пайремыште эн пагалыме верым налнешт.
40 Нуно тулык ӱдырамаш-влакын суртыштым йорлештарат да лӱмжылан гына кужу жап кумалыт. Тыгай-влакым поснак пеҥгыде суд вуча».



41 Иисус надыр оксам пыштыме вер ваштареш шинчын да калык тушко надырым кузе пыштымым ончен. Шуко поянже оксам ятыр пыштен.
42 Вара ик йорло тулык ӱдырамаш толын да кок лептам, вес семынже кодрантым*и пыштен.
43 Иисус тунемшыж-влакым Шкеж деке ӱжын да каласен: «Тыланда чынак ойлем: тиде йорло тулык ӱдырамаш надырым чыла моло еҥ деч шукырак пыштен.
44 Нуно утышт деч пыштеныт, а тудо шкенжын йорлылыкшо деч мо улыжым, илышыжлан мо кӱлмым чыла пуэн».





*а 12:10-11 Пс 117:22-23.

*б 12:19 Зак.уш 25:5.

*в 12:26 Йӱлышӧ вондер – купина.

*г 12:26 Лекм 3:6.

*д 12:29-30 Зак.уш 6:4-5.

*е 12:31 Лев 19:18.

*ж 12:32-33 Зак.уш 4:35, 6:5.

*з 12:36 Пс 109:1.

*и 12:42 Кодрант – тыгыде окса единице.

1 Храмым шалатыме нерген ончылгоч каласымаш. 3 Эҥгекын тӱҥалмыже. 14 Кугу йӧсланымаш. 24 Айдеме Эргын толмыжо. 32 Кече ден шагатше пале огыл.

1 Храм гыч Иисус лекме годым тунемшыж-влак кокла гыч иктыже Тудлан ойлен: «Туныктышо! Ончал, могай кӱ-влак! Могай оралте-влак!»
2 Иисус тудлан вашештен: «Тый нине кугу оралтым ужат. Но тыште кӱ ӱмбалан кӱ ок код, чыла шалатыме лиеш».*а



3 Елеон курыкышто храм ваштареш шинчымыж годым Иисус деке Петр, Иаков, Иоанн да Андрей йодыш дене посна миеныт.
4 «Мыланна каласе, кунам чыла тиде лиеш? Тидлан жап шумым могай палдарыше пале ончыкта?»



5 Иисус нунылан ойлаш тӱҥалын: «Шекланыза, нигӧат тендам ынже ондале.
6 Мыйын лӱмем дене шукын толыт да ойлат: ”Тиде Мый улам”, да ятырыштым ондалат.
7 Кунам те сар йӱкым да сар нерген увер-влакым колыда, ида лӱд. Чыла тиде лийшаш, но тиде але мучаш огыл.
8 Калык ӱмбаке калык кынелеш, кугыжаныш ӱмбаке – кугыжаныш. Верын-верын мланде чытырналтеш, шужымаш да калык пудыранымаш толыт, но тиде – орлыкын тӱҥалтышыже веле.



9 Шекланен шогыза! Тендам судитлаш пуат, синагоглаште кыраш тӱҥалыт. Мыланем верч тендам вуйлатыше да кугыжа-влак ончыко шогалтат. Тиде нунылан таныклымаш лиеш.
10 Но тылеч ондак чыла калык коклаште Поро Уверым каласкалыман.
11 Кунам тендам судыш кучен наҥгаят, мом ойлышаш нерген ончылгоч ида азаплане. Мо тыланда тудо шагатыште пуалтеш, тудымак ойлыза, вет те огыл ойлаш тӱҥалыда, а Святой Шӱлыш.
12 Изаже шольыжым, ачаже шочшыжым пушташ пуат, а йоча-влак ача-авашт ваштареш кынелыт да нуным пуштыт.
13 Мыйын лӱмем верчын тендам чыланат ужмышудымо лийыт, но кӧ мучаш марте чытен лектеш, утаралтеш.



14 Кушто лийшаш огыл, тушто Даниил пророкын ойлымо йырнык пустаҥмашым ужмекыда*б – лудшо тек умыла –, Иудейыште улшо-влак тек курыкышко куржыт.
15 Кӧ пӧрт леведыш ӱмбалне гын, тек ок воло да пӧртшӧ гыч иктаж-мом налаш ок пуро.
16 Кӧ пасушто, тек вургемжым налаш ок пӧртыл.
17 Ойго лиеш тудо кечылаште мӱшкыран ӱдырамаш ден чызым пукшышо ава-влаклан!
18 Тендан куржмыда телым ынже лий манын, Юмым сӧрвалыза.
19 Тудо кечылаште тугай кугу орлык лиеш, могайже тӱня тӱҥалтыш гыч, Юмын тудым ыштымыж деч вара, але лийынжат огыл да нигунам огеш лий.
20 Тиде кече-влакым Господь огеш кӱчыкемде ыле гын, иктат утлен ок код ыле. Но ойырен налме еҥже-влаклан кӧра тиде кече-влакым кӱчыкемден.



21 Тунам тыланда ”Теве тыште Христос!” але ”Тушто Христос!” манын иктаж-кӧ каласа гын, ида ӱшане.
22 Вет шояк христос ден шояк пророк-влак лектыт да ойырен налме-влакымат лийме семын ондалаш тӱрлӧ палдарыше пале ден ӧрыктарыше пашам ыштат.
23 Теже шекланыза! Тыланда Мый чылажымат ончылгочак каласенам.



24 Но тунам, тиде азап деч вара, кече пычкемышалтеш, тылзе волгалтарымыжым чарна,
25 шӱдыр-влак кава гыч камвозыт да кавасе вий-влак верышт гыч тарванат.
26 Тунам еҥ-влак Айдеме Эргын кугу куат да чап дене пыл ӱмбалне толмыжым ужыт.*в
27 Тудо Суксыж-влакым колта да тӱнян ныл могыржо гыч, каван ик тӱржӧ гыч тӱҥалын, вес тӱрышкыжӧ шумеш шке ойырен налме еҥже-влакым пога.



28 Смоква пушеҥге нерген туштен ойлымо деч тунемза. Кунам тудын укшлаже ылыжыт да лышташым колтат, те паледа: вашке кеҥеж толеш.
29 Тыштат тыгак. Кунам ойлымемын шукталтмыжым ужыда, палыза: тудо лишнак, омса воктенак.
30 Тыланда чынак ойлем: чыла тиде шукталтмеш, тиде тукым пытен ок шу.
31 Кава ден мланде пытат, но Мыйын шомакем огеш пыте.



32 Тиде кече да шагат кунам толын шуэш, нигӧ ок пале: пылпомышысо Суксо-влакат, Эргат огыт пале, Ача веле пала.
33 Сандене шекланыза, кумалза, ида мале. Тиде жап кунам толмым те огыда пале.
34 Тидым кужу корныш кайыше еҥ дене таҥастараш лиеш. Тудо пӧртшым тарзыж-влаклан ончаш кода, кажне тарзылан посна пашам пуа, а капка ороллан шекланаш кӱшта.
35 Теат шекланен шогыза! Вет сурт оза кунам пӧртылшашым огыда пале: ала кастене, ала пелйӱдлан, ала агытан мурымо дене пырля, ала эрдене эрак.
36 Тудо вучыдымын толеш, сандене шекланыза, тендам мален кийышым ынже уж.
37 Мом тыланда ойлем, чылалан ойлем: шекланен шогыза!»





*а 13:2 Хр. шоч. д.в. (Христос шочмо деч вара) 70-шо ийлаште храмым шалатеныт да угыч чоҥен огытыл.

*б 13:14 Дан 9:27.

*в 13:26 Дан 7:13-14.




МАРКЫН ВОЗЫМО СВЯТОЙ ЕВАНГЕЛИЙ

14 Глава




1 Иерей-влак Иисусым пушташ шонат. 3 Вифанийыште Иисусым миро дене шӱрымаш. 10 Иисусым Иуда ужала. 12 Кугече кас кочкыш. 22 Святой кас кочкыш. 27 Тунемшыж-влакын кораҥмышт нерген Иисус ончылгоч каласа. 32 Гефсиманийыште Иисусын кумалмыже. 43 Иисусым кучен наҥгайымаш. 53 Синедрион ончылно. 66 Петрын кораҥмыже.

1 Кок кече гыч Кугече да Шергинде пайрем тӱҥалшаш улмаш. Архиерей ден закон туныктышо-влак, Иисусым чояланен кучаш да пушташ манын, йӧным кычалыныт.
2 Нуно ойленыт: «Пайрем годым тидым ышташ ок лий. Калык пудыранен кертеш».



3 Кунам Иисус Вифанийыште проказе черан Симонын пӧртыштыжӧ лийын да кочкын, тушко ик ӱдырамаш пурен, нард гыч лукмо пеш шергакан яндар миром алебастр кӱ атеш конден. Тудо ате шӱйым пудыртен, а ӱйжым Иисусын вуйышкыжо опталын.



4 Южышт, вуеш налын, икте-весыштлан ойленыт: «Молан миром арам кучылтмаш?
5 Тиде миром кумшӱдӧ утла динарийлан ужален, оксажым йорло-влаклан пуэдаш лиеш ыле». Нуно ӱдырамашым шылталеныт.



6 Но Иисус каласен: «Тудын деч кораҥза, мом тудым тургыжландареда? Тудо Мылам поро пашам ыштен.
7 Йорло-влак тендан дене эре лийыт, те кунам шонеда, нунылан порым ыштен кертыда. А Мый тендан дене эре ом лий.
8 Тудо мо кертмыжым ыштен: ончылгочак Мыйын капем тояш шӱрен ямдылен.
9 Тыланда чынак ойлем: уло тӱня мучко, чыла вере, кушто Поро Уверым каласкалаш тӱҥалыт, тыгак тиде ӱдырамашын мом ыштымыж нерген ойлаш да шкенжым шарнаш тӱҥалыт».



10 Латкок тунемшыж кокла гыч иктыже, Искариот манме Иуда, Иисусым ужалаш манын, архиерей-влак деке каен.
11 Иудам колыштмеке, нуно куаненыт да тудлан ший оксам пуаш сӧреныт. Иисусым ужалаш манын, Иуда йӧнан жапым вучаш тӱҥалын.



12 Шергинде пайремын икымше кечынже, кунам йӱла почеш кугече пачам шӱшкылаш кӱлеш улмаш, тунемше-влак Иисус деч йодыныт: «Тый кугече кочкышым кушто кочкаш шонет? Ме тудым ямдылаш кушко каена?»
13 Тунам Иисус нунын кокла гыч кокытшылан каласен колтен: «Олаш кайыза. Тушто те кувшин дене вӱдым нумал ошкылшо еҥым вашлийыда. Тудын почешыже кайыза.
14 Кудо пӧртыш пура, тудо сурт озалан каласыза: ”Туныктышына йодеш: Мылам тунемшем-влак дене кугече кочкышым кочкаш пӧлемет кушто?”
15 Тиде еҥ тыланда йоҥгыдо да тидлан ямдылыме, ӱштын шындыме кӱшыл пӧлемым ончыкта. Тушан мыланна чыла ямдылыза».
16 Тунемшыж-влак каеныт, олашке пуреныт. Чылажат Иисус ойлымо семынак лийын. Нуно кугече кочкышым ямдыленыт.



17 А кастене тушко латкок тунемшыж дене пырля Иисус толын.
18 Кунам нуно ӱстелтӧрыштӧ лийыныт да кочкыныт, Тудо каласен: «Тыланда чынак ойлем: тендан кокла гыч иктыже, кӧ кызыт Мый денем пырля кочкеш, Мыйым ужала».
19 Тунемшыж-влак ойгаҥыныт, икте почеш весе Тудын деч йодышташ тӱҥалыныт: «Мыяк огыл дыр? Мыяк огыл дыр?»
20 Иисус каласен: «Тиде – латкокыт гыч иктыже, кӧ кӱмыжыш Мый денем пырля киндым тушкалта.
21 Айдеме Эрге нерген кузе возымо, тиде илыш гыч Тудо туге кая, но Айдеме Эргым ужалышылан ойго лиеш! Ок шоч гын, тиде еҥлан сайрак ыле».



22 Кочмышт годым Иисус киндым налын, благословитлен, тодылын, тунемшыж-влаклан пуэн да каласен: «Налза, кочса. Тиде – Мыйын Капем».
23 Вара чашым налын, тауштен пелештен да нунылан пуэн. Чыланат тушеч йӱыныт.
24 Иисус ойлен: «Тиде – Мыйын шуко еҥ верч йоктарыме Вӱрем, у ойпидышын Вӱржӧ.
25 Тыланда чынак ойлем: Юмын Кугыжаныште у йошкар аракам йӱмӧ кече шумешке, Мый виноград саска гыч ыштымым ом йӱ».



26 Нуно Юмылан таум ыштен муреныт, вара Елеон курыкыш каеныт.



27 Иисус нунылан ойлен: «Чылан те Мый дечем тиде йӱдым кораҥыда. Возымо: ”Кӱтӱчыжым перен шуэм, да шорык кӱтӱ шалана”.*а
28 Но, ылыж кынелмекем, Мый тендам Галилейыште вашлиям».
29 Петр Тудлан каласен: «Чылан Тый дечет кораҥыт гынат, мый тидым ом ыште!»
30 Иисус вашештен: «Тыланет чынак ойлем: таче, тиде йӱдымак, агытан кок гана муралтымешке, тый кум гана Мыйын нерген ”Тудым ом пале” манат».
31 Но Петр чотрак ӱшандарен ойлен: «Тый денет пырля мылам колаш логалеш гынат, мый Тыйын нерген ”ом пале” манын ом ойло!» Моло тунемшыжат тидымак ойленыт.



32 Нуно Гефсиманий манме верыш толыныт, да Иисус тунемшыж-влаклан каласен: «Мыйын кумалмем годым тыште шинчыза».
33 Тудо Шкеж дене пырля Петрым, Иаковым да Иоанным налын. Иисусым шучкылык да неле йӧсланымаш авалташ тӱҥалын.
34 Тудо манын: «Мыйын чонем колышаш гай ойганен. Тыште лийза да ида мале».



35 Изиш ӧрдыжкырак кораҥмеке, Иисус мланде ӱмбаке кумык возын. Лиеш гын, тиде шагат Мый дечем эртен кайыже ыле манын кумалын.
36 Тудо ойлен: «Авва! Ачай! Тый чыла кертат. Тиде чашым Мый дечем кораҥден наҥгае, но тек Мыйын шонымо семын огыл, а Тыйын шонымет семын лиеш».



37 Вара Тудо тунемшыж-влак деке пӧртылын, нуным малышым ужын да Петрлан ойлен: «Симон, тый малет? Ик шагатымат малыде эртарен кертын отыл?
38 Алгаштаралташ огыл манын шекланыза, кумалза. Чон чулым, но кап вийдыме».



39 Иисус уэш каен да тудо мут денак кумалын.
40 Пӧртылмекыже, тунемшыж-влакым адакат малышым ужын. Нунын шинчагомдышышт нелемын, да Иисуслан мом вашешташат пален огытыл.



41 Кумшо гана толмеке, Иисус каласен: «Те алят маледа да канеда! Сита! Жап шуын. Айдеме Эрге языкан-влак кидыш пуалтеш.
42 Кынелза, каена: теве Мыйым ужалыше лишемеш».



43 Иисус але ойленат пытарен огыл, латкокыт гыч иктыже, Иуда, да тудын дене пырля шуко калык керде да шугыньо дене толын. Нуным архиерей, закон туныктышо ден калык кугурак-влак колтеныт.
44 Ужалыше нунылан Иисусым тыге палдараш сӧрен улмаш: «Кӧм мый шупшалам, тиде Иисус. Тудым кучыза да шекланен наҥгайыза».
45 Толмеке, Иуда вик Иисус деке миен да манын: «Равви! Равви!» Вара Иисусым шупшалын.
46 Иисус ӱмбаке кидыштым нӧлталыныт да Тудым руалтен кученыт.
47 Тушто шогышо кокла гыч иктыже кердыжым луктын да архиерейын тарзыжым руалын, тудын пылышыжым ойырен шуэн.



48 Иисус нунылан каласен: «Аген коштшо ӱмбаке лекмыла, кердым, шугыньым налын, те Мыйым кучаш толында.
49 Кече еда храмыште тендан дене лийынам да калыкым туныктенам, а те Мыйым руалтен кучен огыдал. Но Возымаште каласыме шукталтшаш».
50 Иисусым коден, чыла тунемшыже куржын пытен.



51 Но ик самырык пӧръеҥ Иисус почеш каен. Тудын чара могырыштыжо вынер леведыш веле лийын. Тудым руалтен кученыт,
52 а тудо, леведышыжым коден, нунын деч чараматын куржын.



53 Иисусым архиерей деке наҥгаеныт, да тушко чыла архиерей, калык кугурак да закон туныктышо-влак погыненыт.
54 Петр ӧрдыжтырак лийын, Тудын почеш архиерейын кудывечышкыже пурен да тарзе-влак дене пырля тул воктене ырыктен шинчен.



55 Архиерей-влак да уло Синедрион, Иисусым пуштыкташ амалым муаш манын, Тудын ваштареш таныклымашым кычалыныт, но муын кертын огытыл.
56 Тудын ваштареш шояклен таныклыше шукын лийыныт, но нунын таныклымышт ваш-ваш келшен толын огытыл.
57 Южышт шогалыныт да Иисус ваштареш шояклен тыге ойленыт:
58 «Ме Тудын тыгай ойлымыжым колынна: ”Мый еҥ-влакын кид дене ыштыме тиде храмым шалатем да, айдеме кид тӱкныде, кум кечыште весым чоҥен шогалтем”».
59 Но нунын тыгай таныклымыштат икте-весе дене келшен толын огытыл.



60 Тунам архиерей кынел шогалын, ончык лектын да Иисус деч йодын: «Ваштарешет титаклен ойлымыштлан Тый нимом от вашеште?»
61 Но Иисус шып шоген, нимом вашештен огыл. Архиерей Тудын деч адак йодын: «Тый Христос, моктымо Юмын Эргыже, улат мо?»
62 «Мый, – вашештен Иисус, – те Айдеме Эргын куатан Юмын пурла могырыштыжо шинчымыжым да кавасе пыл ӱмбалне толмыжым ужыда».*б
63 Тунам архиерей вургемжым кушкедын*в да каласен: «Адак могай таныклыше-влак мыланна кӱлыт!
64 Те Юмым мыскылымыжым колда. Тидлан мом каласеда?» Иисус титакан да колышаш манын чылан келшеныт.



65 Тунам южышт Тудын ӱмбаке шӱведаш тӱҥалыныт. Иисусын шӱргыжым петыреныт, Тудым переныт да ойленыт: «Ынде пророкла каласе!» Тарзе-влакат Иисусым кыреныт.



66 Кунам Петр ӱлнӧ, кудывечыште, лийын, тушко архиерейын тарзе ӱдыржӧ-влак кокла гыч иктыже толын.
67 Тул воктене ырыктыше Петрым ужын, тӱсленрак ончалын да ойлен: «Тыят Назарет гыч толшо тиде Иисус дене пырля лийынат».
68 Но Петр тореш ойлен. «Мом тый ойлет – мый ом пале да ом умыло», – манын да ончыл кудывечыш лектын. Тунам агытан муралтен.
69 Ӱдыр тудым адак ужын да тушто шогышо-влаклан ойлен: «Тиде еҥат нунын кокла гыч».
70 Петр адакат тореш каласен. Изиш лиймеке, воктен шогышо-влак тудлан ойленыт: «Чынак тый нунын кокла гыч улат. Тыят Галилей гыч улат, тыйын ойлыметат нунын гай».
71 Петр Юмо ончылно товатлен ойлаш тӱҥалын: «Кӧн нерген ойледа, мый Тудым ом пале».
72 Тунам агытан кокымшо гана муралтен, да Петр Иисусын ойлымыжым шарналтен: «Агытан кок гана муралтымешке тый кум гана Мыйын нерген ”Тудым ом пале” манат». Вара тудо шорташ тӱҥалын.





*а 14:27 Зах 13:7.

*б 14:62 Дан 7:13.

*в 14:63 Вургемым кушкедмаш кугу ойгым, удалан шотлымым ончыкта.

1 Иисус Пилат ончылно. 6 Иисус але Варавва? 16 Сарзе-влак Иисусым игылт орландарат. 21 Ыресеш пудален сакымаш. 33 Иисусын колымыжо. 42 Иисусым тойымаш.

1 Эрдене эрак архиерей, калык кугурак, закон туныктышо да уло Синедрион кутырен келшаш погыненыт. Нуно Иисусым пидыныт, тушеч наҥгаеныт да Пилатын кидышкыже пуэныт.
2 Пилат Иисус деч йодын: «Тый иудей-влакын Кугыжашт улат?» Иисус вашештен: «Шке тидым каласышыч».
3 Архиерей-влак Иисусым шукылан титакленыт.
4 Пилат Тудын деч адак йодын: «Тый нимом от вашеште? Ужат, Тыйын ваштареш кунар титаклымаш уло».
5 Но Иисус нимом вашештен огыл, тидыже Пилатым ӧрыктарен.



6 Кажне пайремлан Пилат кучен петырыме-влак кокла гыч иктыжым калык йодмо почеш эрыкыш колта улмаш.
7 Тунам Варавва лӱман еҥ шке йолташыж-влак дене пырля петырымаште лийын, калык пудыранымаш годым нуно еҥым пуштыныт.
8 Молгунамсе семынак ыштыже манын, Пилат деч калык кычкырен йодаш тӱҥалын.
9 Пилат вашештен каласен: «Тыланда иудей-влакын Кугыжаштым луктын колтем гын, йӧра мо?»
10 Тудо пален: архиерей-влак кӧранымышт дене Иисусым тудын кидышкыже пуэныт.
11 Но архиерей-влак эрыкыш Иисусым огыл, а Вараввам лукташ йодаш калыкым таратеныт.
12 Пилат адак калык деч йодын: «Кӧм иудей-влакын Кугыжашт маныда, Тудын дене те мылам мом ыштыктынеда?»
13 «Тудым ыресеш пудален саке!» – калык тӱшка кычкырен.
14 Пилат йодын: «Могай осалым Тудо ыштен?» Но калык эшеат виян кычкырен: «Тудым ыресеш пудале!»



15 Пилат, калыклан йӧраш манын, Вараввам эрыкыш колтен, а Иисусым сола дене кырыктен да ыресеш пудален сакаш пуэн.



16 Сарзе-влак Иисусым преторийын кӧргӧ кудывечышкыже наҥгаеныт да тушко уло полкым ӱжын конденыт.
17 Нуно Тудлан шемалге-йошкар вургемым чиктеныт, шуанвондо дене вуйшӱдышым тодыныт да вуйышкыжо пыштеныт.
18 «Куане,*а иудей-влакын Кугыжашт!» – Тудым саламлаш тӱҥалыныт.
19 Нуно Тудым вуйжо гыч тоя дене кыреныт, ӱмбакыже шӱведеныт, ончыланже сукен возын, Тудлан вуйым савеныт.
20 Игылтын чарнымекышт, Иисус ӱмбач шемалге-йошкар вургемым кудашыныт, шке вургемжым чиктеныт, вара пудален сакаш наҥгаеныт.



21 Эртен кайыше ик еҥлан, Кириней гыч Симонлан, Александр ден Руфын ачаштлан – тудо пасу гыч пӧртылеш улмаш – Иисусын ыресшым ӧкым нумалыктеныт.
22 Иисусым Голгофа манме верыш конденыт, тиде лӱмжӧ «саҥга вер» манмым ончыкта.
23 Иисуслан смирна дене варыме йошкар аракам пуэныт, но Тудо йӱын огыл.
24 Иисусым ыресеш пудалыше-влак, кӧлан мом налаш шывагам кучен, шке коклаштышт вургемжым шеледеныт.
25 Тудым ыресеш пудален сакыме годым кумшо шагат*б лийын.
26 Титакшым ончыктен возымо улмаш: «Иудей-влакын Кугыжашт».
27 Аген коштшо кок еҥым Иисус дене пырля пудален сакеныт, иктыжым пурла могырыш, весыжым шола могырыш.
28 Тыге Возымаште улшо «Законым пудыртышо коклаш пуртеныт» манме шомак шукталтын.



29 Эртен кайыше-влак Иисусым игылтыныт да вуйым рӱзен ойленыт: «Эй, храмым шалатен да кум кечыште чоҥен шогалтен кертше!
30 Шкендым Шке утаре да ырес гыч воло!»
31 Архиерей ден закон туныктышо-влакат шке коклаштышт игылтыныт: «Молым утарен, а Шкенжым утарен ок керт.
32 Тек тиде Христос, Израильын Кугыжаже, ынде ырес гыч вола. Тидым ужмеке, ме Тудлан ӱшанена». Иисус дене пырля пудален сакыме еҥ-влакат Тудым игылтыныт.



33 Кудымшо шагат*в гыч индешымше шагат марте уло мланде ӱмбалне пычкемыш лийын.
34 Индешымше шагатыште Иисус виян йӱк дене кычкыралын: «Элои, Элои, ламма савахфани?» Тидыже «Юмем, Юмем, молан Мыйым кудалтен коденат?» манме лиеш.*г
35 Тидым колмеке, тушто шогышо кокла гыч южышт ойленыт: «Теве Тудо Илиям ӱжеш».
36 Ик еҥ куржын миен, губкым уксусеш нӧртен да тоя вуеш керын. Вара Иисуслан йӱкташ намиен да каласен: «А ынде ончалына, Илия Тудым ырес гыч волташ толеш мо?»
37 Но Иисус чот кычкыралын, да чонжо лектын.



38 Тунам храмысе пӱрдыш кӱшычын ӱлыкӧ кокыте кушкедлен.
39 Иисус воктене шогышо шӱдывуй Тудын тыге кычкыралын колымыжым ужын да каласен: «Тиде Айдеме чынжымак Юмын Эргыже лийын!»



40 Тушто ӱдырамаш-влакат лийыныт, нуно ӧрдыж гыч онченыт. Нунын коклаште Мария Магдалина, изирак Иаков ден Иосийын Мария авашт да Саломия лийыныт,
41 Иисус Галилейыште лийме годым нуно Тудын почеш коштыныт да Тудлан служитленыт. Иерусалимыш Иисус дене пырля толшо шуко моло ӱдырамашат тыштак лийын.



42 Кас лишемын. Тунам шуматкече вашеш кугарня лийын, сандене
43 Синедрионын пагалыме еҥже, Аримафей гыч Иосиф, толын – тудо шкежат Юмын Кугыжанышым вучен –, Пилат деке пураш тоштын да Иисусын капшым йодын.
44 Иисус чынак колен шуктен мо манын, Пилат ӧрын. Тудо шӱдывуйым ӱжыктен да Иисус шукертак колен мо манын йодын.
45 Тидым шӱдывуй деч пален налмеке, Иисусын капшым Иосифлан пуаш сӧрен.
46 Иосиф йытын вынерым тӱлен налын, Иисусын капшым волтен, вынереш вӱдылын да курык саҥгаш кӱнчымӧ шӱгареш пыштен. Шӱгар аҥым кӱ дене петырен.
47 Мария Магдалина ден Иосийын Мария аваже Иисусым кушан пыштымым онченыт.





*а 15:18 «Куане» – грек йылмыште тидыже саламлыме мут.

*б 15:25 Кумшо шагат – мемнан жап дене эрдене кандаш шагат эртымеке.

*в 15:33 Куд шагат – мемнан жап дене тура кечывалым.

*г 15:34 Пс 21:2.




МАРКЫН ВОЗЫМО СВЯТОЙ ЕВАНГЕЛИЙ

16 Глава




1 Ылыж кынелмаш. 9 Иисусын лишылже-влаклан кончымыжо.

1 Шуматкече эртымеке, Иисусын капшым шӱраш каяш манын, Мария Магдалина, Иаковын Мария аваже да Саломия тамле пушан ӱйым оксала налыныт.
2 Шуматкече эрлашын, эрдене эрак, кече лекме годым, нуно шӱгар деке каеныт.
3 Шке коклаштышт кутыреныт: «Мыланна шӱгар аҥ гыч кӱм кӧ кораҥда?»



4 Ончалыныт да ужыныт: кӱм ӧрдыжкӧ кораҥдыме. Тудо пеш кугу улмаш.
5 Нуно кӧргышкӧ пуреныт, тушто пурла могырышто шинчыше ош вургеман рвезым ужыныт да чот лӱдыныт.
6 Но тудо нунылан ойлен: «Ида лӱд. Те ыресеш пудален сакыме Назарет Иисусым кычалыда. Тудо ылыж кынелын, тыште уке. Теве Тудым пыштыме вер.
7 А ынде кайыза да Тудын тунемшыж-влаклан да Петрлан тыге каласыза: ”Тудо тендам Галилейыште вашлиеш. Кузе тыланда ойлен, тушто Тудым ужыда”».



8 Ӱдырамаш-влак лектыныт да шӱгар деч куржыныт. Нуным лӱдмаш авалтен, да лӱдын чытыреныт. Нуно лӱдмышт дене нигӧлан нимом ойлен огытыл.



9 Шуматкече эрлашын эрден эрак ылыж кынелмекше, Иисус эн ондак Мария Магдалиналан кончен. Иисус тудын кӧргыж гыч шым иям поктен луктын улмаш.
10 Мария Магдалина каен да Иисус дене пырля лийше, Тудын верч ойгырышо да шортшо-влаклан тидын нерген увертарен.
11 Иисус ила да Тудым Мария ужын манмым кунам колыныт, ӱшанен огытыл.



12 Вара Иисус нунын кокла гыч коктыштлан ялыш кайымышт годым вес сын дене кончен.
13 Нине кок еҥ пӧртылыныт да молыштлан каласкаленыт, но нуныланат ӱшанен огытыл.



14 Вараракше Иисус латик тунемшыжлан кочмышт годым кончен. Тудо ӱшаныдымыштлан да кӱэмалтше шӱман улмыштлан нуным шылтален ойлен. Вет нуно Тудым ылыж кынелшым ужшо еҥ-влаклан ӱшанен огытыл.
15 Нунылан каласен: «Тӱня мучко кайыза да Юмын ыштыме уло тӱнялан Поро Уверым каласкалыза.
16 Кӧ Поро Уверлан ӱшана да тынеш пура – утаралтеш, но кӧ ок ӱшане – судитлалтеш.
17 Ӱшаныше-влак пелен тыгай палдарыше пале-влак лийыт: Мыйын лӱмем дене нуно иям поктен лукташ тӱҥалыт, у йылме дене кутыраш тӱҥалыт.
18 Нуно кидышкышт кишкым налын кертыт, да колымашым кондышо иктаж-мом йӱыт гын, тиде нунылан эҥгекым ок ыште. Кидыштым черле ӱмбаке пыштат, да нунышт паремыт».



19 Господь, нунылан тидым ойлымеке, пылпомышко нӧлталтын*а да Юмын пурла велышкыже шинчын.
20 Тудын тунемшыж-влак каеныт да чыла вере увертарен туныктеныт. Господь нунын дене пырля ыштен да тӱрлӧ палдарыше пале дене шомакым пеҥгыдемден. Аминь.





*а 16:19 «Нӧлталтын» – грекла возымаште тыште да моло тугаяк верлаште «налалтын».





ЛУКАН ВОЗЫМО СВЯТОЙ ЕВАНГЕЛИЙ

1 Глава


1 Ончылмут. 5 Тынеш Пуртышо Иоаннын шочмыж нерген ончылгоч каласымаш. 26 Иисусын шочмыж нерген ончылгоч каласкалымаш. 39 Елисавета деке Мария ужаш мия. 57 Тынеш Пуртышо Иоаннын шочмыжо. 67 Захарийын пророклен ойлымыжо.

1 Мемнан коклаште мо лийме да сайын палыме паша нерген шукын возаш тӱҥалыныт.
2 Нуно тӱҥалтыш гычак чыла тидым ужшо да Шомаклан служитлыше-влакын мыланна каласкалымыштым возат.
3 Сандене мыят, тӱҥалтыш гыч чыла шымлен лекмеке, тидым тыланет, кугун пагалыме Феофил, радамын возаш шонен пыштышым.
4 Тыланет мом туныктымын ӱшанле улмыжым палет манын, мый ужнем.



5 Иудейын Ирод кугыжаже годым Авийын черетыштыже служитлыше*а Захарий лӱман иерей улмаш. Тудын ватыжат Аарон тукым гыч улмаш, лӱмжӧ Елисавета лийын.
6 Нуно коктынат Юмын ончылно чын ыштыше лийыныт, Господьын уло кӱштымыж да шӱдымыж почеш шылталаш лийдымын иленыт.
7 Но Елисавета йочам ыштен кертдыме улмаш, сандене нунын йочашт лийын огыл. Нуно коктынат шоҥго лийыныт.



8 Икана Захарий радам почеш шке черетше дене Юмын ончылно служитлен.
9 Иерей-влакын йӱлашт почеш шывагам кучымекышт, тудлан Господьын храмышкыже тӱтыраш пураш логалын,
10 а тамле пушым тӱтырымӧ годым шуко калык тӱнӧ кумалын.



11 Тунам Захарийлан Господьын Суксыжо кончен, тудо тӱтырымӧ жертвенник деч пурла могырышто шоген.
12 Тудым ужмеке, Захарий чот ӧрын, тудым лӱдмаш авалтен.
13 Но Суксо тудлан каласен: «Захарий, ит лӱд. Тыйын сӧрвалыметым колмо. Елисавета ватет тылат эргым ышта, да тый тудым Иоанн манын лӱмдет.
14 Тыланет куанымаш да йывыртымаш лиеш, эргычын шочмыжлан шукын йывырташ тӱҥалыт.
15 Господь ончылно тудо пеш кугу лиеш. Тудо йошкар аракамат, моло руштыктарышымат йӱаш ок тӱҥал, ава кӧргыштӧ лиймыж годымак Святой Шӱлыш дене темалтеш.
16 Израиль эрге кокла гыч шукыштым Господь деке, нунын Юмышт деке, пӧртылта.
17 Господь ончыко ямдылыме калыкым лукташ манын, Илиян гай вий-куат да шӱлыш дене тудо Господь деч ончыч толеш, ача-влакын шӱмыштым шочшышт деке пӧртылта, чын ыштыше-влак семын шонаш мут колыштдымо-влакым савыра».



18 Захарий Суксылан каласен: «Тиде чын улмым кушеч мый палем? Мый шоҥго улам, ватемат ынде самырык огыл».
19 Суксо вашештен: «Мый Гавриил улам, Юмын ончылно шогем, тыланет ойлаш да тиде куан уверым каласаш мыйым колтымо.
20 Теве тый мутланен кертдыме лият, чыла тиде шукталтме кече марте ойлен от керт. Шке жапыштыже шукталтшаш шомакемлан тый ӱшанен отыл, сандене тыге лиеш».



21 А калык Захарийым вучен да храмыште юватылмыжлан ӧрын.
22 А лекмеке, Захарий нунылан нимом ойлен кертын огыл. Нуно умыленыт: храмыште тудо кончымашым ужын. Захарий кидше дене ончыктылын, но йылмыдымак кодын.
23 А служитлыме кечыже-влак эртымеке, Захарий мӧҥгыжӧ пӧртылын.



24 Икмыняр жап гыч Елисавета ватыже нелемын, тудо вич тылзе шылын илен да ойлен:
25 «Тидым мылам Господь ыштен! Тиде кечылаште Тудо ӱмбакем ончалын, еҥ-влак деч чытен илыме намысем ӱмбачем кораҥден».



26 Кудымшо тылзын Юмо Гавриил Суксым Галилейысе Назарет манме олашке колтен.
27 Тудо Давид тукым гыч Иосиф лӱман пӧръеҥлан сӧрымӧ ӱдыр деке колтымо улмаш. Ӱдырын лӱмжӧ Мария лийын.
28 Суксо Тудын деке пурен да каласен: «Порылыкым налше, йывырте!*а Тый денет Господь. Ӱдырамаш-влак коклаште Тый суапландарыме улат!»
29 А Мария, тудым ужмеке, тыгай мутлан аптыранен да саламлымаш мом ончыкта манын шонкален.
30 Суксо Тудлан каласен: «Мария, ит лӱд. Тый Юмын порылыкшым налынат.
31 Тый нелемат да Эргым ыштет. Тудлан Иисус лӱмым пуэт.
32 Тудо пеш кугу лиеш да Кӱшнысӧ Юмын Эрге манын лӱмдалтеш. Господь Юмо Тудлан Давид ачажын престолжым пуа.
33 Тудо курымеш Иаков тукымын Кугыжаже лиеш, Тудын кугыжа улмыжлан мучаш ок лий».
34 Суксылан Мария каласен: «Кузе тиде лийын кертеш? Мый пӧръеҥым ом пале».
35 Суксо Тудлан вашештен: «Ӱмбакет Святой Шӱлыш вола, Кӱшнысӧ Юмын куатше Тыйым леведеш. Санденак шочшаш Аза святой лиеш, Тудым Юмын Эрге манын лӱмдат.
36 Теве Тыйын Елисавета родетат, шоҥго гынат, мӱшкыран, тудын эрге шочеш. Тудым чылан йочам ыштен кертдымылан шотленыт, ынде кудымшо тылзе Елисавета нелемше.
37 Юмын ик мутшат ышталт кертдыме ок лий».*а
38 Мария каласен: «Мый Господьын тарзыже улам. Тек Мыланем ойлымет семынак лиеш». Суксо Тудын деч кораҥын.



39 Тиде кечылаште Мария тарванен да курыкан кундемысе Иудан олашкыже вашкен каен.
40 Тудо Захарийын пӧртышкыжӧ пурен да Елисаветам саламлен.
41 Кунам Мариян саламлымыжым Елисавета колын, мӱшкырыштыжӧ азаже тарванен, да Елисавета Святой Шӱлыш дене темын.
42 Тудо виян кычкыралын: «Ӱдырамаш-влак коклаште Тый суапландарыме улат! Тый дечет Шочшат суапландарыме!
43 Мый декем Господемын Аваже толын. Кушеч мылам тыгай пиал!
44 Кунам саламлымет пылышышкем шоктыш, кӧргыштем азам куанен тарваныш.
45 Ӱшаныше – поро пиалан, вет Господьын Тудлан каласымыже шукталтеш».



46 Мария каласен:

 «Мыйын чонем Господьым мокта,


47 Юмылан, Мыйым Утарышылан, кӧргӧ шӱлышем куана.


48 Тудо ӱҥышӧ тарзе Ӱдыржӧ веке ончалтышыжым савырен,

 тиде жап гыч чыла тукым Мыйым поро пиалан манаш тӱҥалеш:


49 куатан Юмо Мылам моткоч кугу порылыкым ыштен.

 Тудын лӱмжӧ святой!


50 Тудлан лӱдын кумалше-влаклан тукым гыч тукымыш

    Тудо шке порылыкшым ончыкта.


51 Тудо шке кидшын куатшым ончыктен,

 кугешныше шонымашым шӱмыштышт кучышо-влакым шалатен колтен.


52 Виян-влакым престол гыч сӱмыралын,

 ӱҥышӧ-влакым нӧлталын,


53 шужышо-влакым поро дене темен,

 пойышо-влакым нимо деч посна колтен.



54-55 Мемнан ачана-влаклан ойлымыж семын,

 Авраам ден тудын тукымжылан

    порылыкшым курымеш шарнен,

 Тудо Шкенжын Израиль шочшыжым йӧратен налын».



56 Елисавета дене Мария кум тылзе наре лийын, вара мӧҥгыжӧ пӧртылын.



57 Елисаветалан азам ышташ жап шуын, тудо эргым ыштен.
58 Господь тудын деке моткоч поро лийме нерген пошкудо да родо-тукымжо колыныт да тудын дене пырля куаненыт.



59 Кандашымше кечын азалан пӱчмӧ йӱлам эртараш толыныт да тудым ачажын лӱмжӧ дене Захарий манын лӱмдынешт улмаш.
60 Но азан аваже каласен: «Уке. Тудым Иоанн манын лӱмдена».
61 Елисаветалан каласеныт: «Но тыгай лӱманже тыйын тукымышто иктат уке».
62 Кид дене ончыктыл, азан ачаж деч тудым кузе лӱмдынеже манын йодыныт.
63 Захарий изи оҥам йодын да возен: «Тудын лӱмжӧ Иоанн». Чылан ӧрыныт.
64 Тунамак Захарийын умшаже почылтын, йылмыже рудалтын, тудо ойлаш да Юмым чапландараш тӱҥалын.



65 Тыште илыше-влак чылан чот лӱдыныт. Чыла тидын нерген Иудейын курыкан кундемже мучко каласкаленыт.
66 Кӧ тидын нерген колын гын, чылан шӱмыш пыштеныт да ойленыт: «Тиде йоча мо лиеш?» Вет тудын пелен Господьын кидше лийын.



67 Иоаннын ачаже, Захарий, Святой Шӱлыш дене темын да тыге пророклен ойлен:


68 «Израильын Господь Юмыжо моктымо лийже!

 Тудо шке калыкше деке лишемын

 да тудлан эрыкыш лекмашым ямдылен.



69-70 Ожнысо святой пророкшо-влак гоч

    мом сӧрымыжым ыштен:

 Давид шочшыжын тукымжо гыч

    Тудо мыланна виян Утарышым луктын.


71 Тушманна-влак деч, мемнам ужмышудымо-влакын

    чыланыштын кидышт гыч

 Господь утара.


72 Тыге Тудо ачана-влаклан порылыкшым ончыкта да

 Шкенжын святой ойпидышыжым шарна.




73-75 Авраам ачаланна товатлымыжым монден огыл:

 мемнам тушман кид йымач эрыкыш луктеш,

 да, Тудын ончылно святойын да чын ыштен,

 Тудлан илышаш кечына мучко лӱдде служитлен кертына.


76 А тый, йоча,

 Кӱшнысӧ Юмын пророкшо манын лӱмдалтат,

 Господь ончылно кает, Тудлан корным ямдылет да


77 Тудын калыкшылан утаралтмаш

    языкыштым кудалтымыж дене лиймым палдарет.


78 Тыге мемнан Юмына шӱм порылыкшо дене

    кӱшыч мыланна Эр Волгыдым колтен –


79 Тудыжо пычкемыште да колымаш ӱмылыштӧ

    шинчыше-влакым волгалтара

 да тыныслык корныш мемнан ошкылнам виктара».



80 А йоча кушкын да шӱм-чон шӱлышыжӧ пеҥгыдемын. Израиль калык ончык лекшаш кече шумешке, тудо ир мландыште илен.





*а 1:5 Иерусалимысе храмыште служитлыше иерей-влак коло ныл сменылан пайлыме лийыныт. Нунын кокла гыч кандашымшыже – Авийын черетше, ончо 
1 Кур.кн 24:10.

*б 1:28 «Йывырте» – грек йылмыште тидыже саламлыме мут.

*в 1:37 Тыште мом возымым «Юмын ыштен кертдыме нимо уке» манынат умылаш лиеш.




ЛУКАН ВОЗЫМО СВЯТОЙ ЕВАНГЕЛИЙ

2 Глава


1 Иисусын шочмыжо. 8 Кӱтӱчӧ да Суксо-влак. 22 Иисусым храмыш кондат. 39 Назаретыш пӧртылмаш. 41 Латкок ияш Иисус храмыште.

1 Тиде жапыште Август кесарь деч калыкым уло мланде мучко шотлен возаш кӱштымаш лектын.
2 Тиде икымше шотлен возымашым Квиринийын Сирийыште вуйлатымыж годым эртареныт.
3 Чылан шке тукымыштын олашке возалташ каеныт.
4 Иосиф Давидын родо-тукымжо гыч лийын, сандене Галилейысе Назарет ола гыч Иудейышке, Давидын Вифлеем лӱман олашкыже, каен.
5 Возен шотлымашке Иосиф тудлан сӧрымӧ Мария ӱдыр дене пырля каен. Мария нелемше улмаш.
6 А кунам нуно Вифлеемыште лийыныт, Мариялан азам ышташ жап шуын.
7 Мария Икымше Шочшыжым, Эргым, ыштен, Тудым вӱдылын, шудо шерчаш пыштен. Унапӧртыштӧ нунылан вер лийын огыл.*а



8 Тудо кундемыште кӱтӱчӧ-влак пасушто лийыныт, нуно йӱдым кӱтӱм ороленыт.
9 Теве ончыкышт Господьын Суксыжо лектын да Господьын чапше нуным волгалтарен. Кӱтӱчӧ-влак чот лӱдыныт,
10 но Суксо каласен: «Ида лӱд! Мый тыланда кугу куаным увертарем, тидыже уло калыклан йывыртымаш лиеш:
11 таче Давидын олаштыже тыланда Утарыше – Христос, Господь – шочын.
12 Теве тыланда пале: те вӱдыл пыштыме Азам муыда, Тудо шудо шерчаште кия».
13 Кенета тиде Суксо дене пырля пылпомышысо кугу сарзывий лектын да Юмым чапландарен:


14 «Юмылан кӱшнӧ чап лийже!

 Мландымбалне тыныслык,

 еҥ-влак дене Юмын поро кумылжо!»



15 Суксо-влакын пылпомышко пӧртылмекышт, кӱтӱчӧ-влак икте-весыштлан ойленыт: «Айста Вифлеемыш каена, Господь мо нерген увертарымым, тушто мо лиймым ончалына».
16 Нуно вашкен каеныт, мийымекышт, Мариям, Иосифым да шудо шерчаште кийыше Азам муыныт.
17 Нуным ужмекышт, тиде Йоча нерген Суксын мом ойлымыжым каласкаленыт.
18 Тидым колшо-влак кӱтӱчӧ-влакын каласкалымыштлан чылан чот ӧрыныт.
19 А Мария чыла тидым шӱмышкыжӧ пыштен да арален.
20 Мом ужмо-колмыштлан Юмым моктен да чапландарен, кӱтӱчӧ-влак мӧҥгеш пӧртылыныт. Чылажат Суксо каласыме семынак лийын.



21 Кандашымше кече шумеке, кунам Азалан пӱчмӧ йӱлам эртараш жап шуын, тудлан Иисус лӱмым пуэныт. Аважын нелеммыж деч ончычак Суксо Тудым тыге лӱмден.



22 Моисейын законжо почеш эрныктыме йӱлам эртарыме кече шумеке, Иисусым, Господь ончык намияш манын, Иерусалимыш конденыт,
23 вет Господьын законыштыжо возымо: «Эн ондак шочшо кажне эрге аза Господьлан святитлыме лийшаш».*б
24 Тыгак нуно Господьын законышто ойлымо семын кок кедым але кок кӧгӧрчен игым надырлан пуышаш улыт улмаш.*в



25 Иерусалимыште Симеон лӱман чын ыштыше да Юмым пагалыше еҥ лийын. Тудо Израильым лыпландарымым вучен, да ӱмбалныже Святой Шӱлыш лийын.
26 Господьын Христосшым ужмо деч ончыч колымашым от уж манын, Симеонлан Святой Шӱлыш увертарен.
27 Шӱлышын кумылаҥдымыж дене тудо храмыш толын. Кунам Иисусын ача-аваже, законышто возымо йӱлам Тудын шотышто шукташ манын, Азам тушко конденыт,
28 Симеон Тудым кидышкыже налын, Юмым моктен каласен:


29 «Ынде, Господь, шомакетым шуктен,

 шке тарзетым тыныслык дене колтет:


30 мыйын шинчам Тыйын пуымо утарымашым ужо,


31 тудым Тый чыла калык ончылно ямдыленат.


32 Тудо чын Юмым палыдыме-влаклан чыным почшо волгыдо,

    Тыйын Израиль калыкетлан чап лиеш».



33 Иисус нерген мом ойлымылан Иосиф ден Азан Аваже ӧрыныт.
34 Симеон нуным благословитлен, а Азан Мария Аважлан каласен: «Теве Тудлан кӧра Израильыште шуко еҥ камвочшаш да шуко еҥ кынелшаш. Тудо ӱчашымашлан амал лиеш.
35 Тыге шукыштын шӱмеш шылтыме шонымашышт почылтеш. Тыйынат чонет вошт керде эрта».



36 Туштак Асир тукым гыч Фануилын Анна пророк ӱдыржӧ лийын. Тудо пешак шоҥго улмаш. Ӱдыр жапше деч вара Анна шым ий марийже дене пырля илен,
37 а вара кандашле ныл ий теммешке*г тулык лийын илен. Храм деч тудо кораҥын огыл, йӱдшӧ-кечыже кумалын да пӱтым кучен Юмылан служитлен.
38 Тиде жапыште Анна нунын деке миен да Юмым моктен, Иерусалимыште утарымым вучышо-влаклан чылаштлан Иисус нерген каласкален.



39 Господьын законжо почеш чыла ыштымеке, нуно Галилейышке, шкеныштын Назарет олашкышт, пӧртылыныт.
40 Йоча кушкын, шӱм-чон шӱлышыжӧ пеҥгыдемын, ушым поген. Юмын порылыкшо Тудын дене лийын.



41 Иисусын ачаж ден Аваже кажне ийын Иерусалимыш Кугече пайремыш коштыныт.
42 Тудлан латкок ий теммеке, нуно йӱла почеш ончычсо семынак Иерусалимыш пайремыш миеныт.
43 Пайрем кече-влак пытымеке, нуно мӧҥгышкышт каеныт, а Рвезе Иисус Иерусалимеш кодын. Тидым Иосиф ден Тудын Аваже пален огытыл,
44 Тудо пырля мийыше-влак дене ошкеда, шоненыт. Тыге нуно кечыгут каеныт, вара Эргыштым родо-тукым да палыме коклаште кычалаш тӱҥалыныт.
45 Иисусым муын огытылат, Иерусалимыш пӧртылыныт да Тудым тушто кычалыныт.



46 Иисусым кум кече гыч храмыште муыныт. Тудо туныктышо-влак коклаште шинчен, нуным колыштын да йодышым пуэден.
47 Иисусым колыштшо-влак чылан Тудын уш-акылжылан да вашештымыжлан ӧрыныт.
48 Тудым ужмеке, ачаж ден Аваже чот ӧрыныт. Аваже Тудлан ойлен: «Эргым, молан Тый мемнан дене тыге ыштенат? Тыйын ачат да Мый, чот ойгырен, Тыйым кычалынна».
49 Тудо нунылан каласен: «Молан те Мыйым кычалында? Мо Ачамын, Мыйын тушто лийшашем але те пален огыдал?»
50 Но нуно мом ойлымыжым умылен огытыл.
51 Иисус ачаж да Аваж дене пырля каен, Назаретыш пӧртылын да чыла шотыштат мутыштым колыштын. А Аваже чыла тидым шӱмыштыжӧ арален.
52 Иисус кушкын да ийгот ешаралтме семын ушым поген, Тудым Юмат, еҥ-влакат утларак да утларак йӧратеныт.





*а 2:7 «Икымше Шочшо» – грек мут тиде йоча икымше манын веле ончыкта, вес шочшыжо лийын але уке ок ончыкто. Шудо шерча – ясла.

*б 2:23 Лекм 13:2,12.

*в 2:24 Лев 12:8.

*г 2:37 «Кандашле ныл ий теммешке» – тидым «кандашле ныл ий» манын кусарашат лиеш.




ЛУКАН ВОЗЫМО СВЯТОЙ ЕВАНГЕЛИЙ

3 Глава


1 Тынеш Пуртышо Иоаннын увертарымыже. 21 Иисусым тынеш пуртымаш. 23 Иисусын тукымвожшо.

1 Тиверий кесарь латвизымше ий кугыжаланыме годым, кунам Иудейым Понтий Пилат вуйлатен, Галилейын тетрархше Ирод лийын, тудын Филипп изаже – Итурейын да Трахонит кундемын тетрархышт, Лисаний – Авилинейын тетрархше
2 да Анна ден Каиафа архиерей лийыныт, ир мландыште Захарийын Иоанн эргыжлан Юмо деч шомак лийын.
3 Тудыжо Иордан эҥер кундемысе чыла вер мучко каен, «Языкда кудалтыме лийже манын, язык деч кораҥын, Юмо деке савырныза да тынеш пурыза» манын туныктен.
4 Исаий пророкын шомакшым возыман книгаште кузе каласыме, туге лийын:

 «Ир мландыште кычкырышын йӱкшӧ шокта:

 Господьлан корным ямдылыза,

 Тудлан йолгорным вияшым ыштыза!


5 Чыла корем темалтше,

 а чоҥга ден курык иземышт,

 корно савыртыш-влак вийнышт,

 лакылан корно-влак тӧр лийышт –


6 Юмын утарымашыжым чыла илыше ужеш».*а



7 Тынеш пураш толшо еҥ-влаклан Иоанн ойлен: «Шемгишкын шочшыж-влак! Ончыкылык шыде логалме деч утлен куржаш кӧ тыланда каҥашым пуэн?
8 Язык деч кораҥын, Юмо деке савырнымыланда келшен толшо саскам шочыктыза да ”Мемнан ачана – Авраам” манын, кӧргыштыда шонаш ида тӱҥал. Тыланда ойлем: Юмо теве нине кӱ-влак гычат Авраамлан икшыве-влакым ыштен кертеш.
9 Ынде пушеҥге вож воктене товарат ямде кия: сай саскам пуыдымо чыла пушеҥгым руат да тулыш шуат».



10 «Мом ме ыштышаш улына?» – тудын деч калык йодыштын.
11 Иоанн вашештен: «Кӧн кок вургемже уло, тек иктыжым вургем укеанлан пуа. Кӧн кочкышыжо уло, тек тыгак ышта».
12 Йозак погышо-влакат тынеш пураш толыныт. Нуно тудын деч йодыныт: «Туныктышо, ме мом ыштышаш улына?»
13 Тудо вашештен: «Погаш палемдыме деч шуко ида йод».
14 Сарзе-влак тудын деч йодыныт: «А ме мом ыштышаш улына?» Тудо каласен: «Нигӧм ида шыгыремде, еҥ ӱмбаке вуйым ида ший, пашадарда дене серлагыза».



15 Калык моткоч вучен, Иоанн нерген Христос огыл гын манын, чылан шӱмыштышт шонкаленыт.
16 Но Иоанн чылан ончылно каласен: «Мый тендам вӱд дене тынеш пуртем, но Весе толеш, Тудо мый дечем Виянрак. Мый Тудын йолчием кылжымат рудаш ом йӧрӧ. Тудо тендам Святой Шӱлыш да тул дене тынеш пурта.
17 Тудын кидыштыже кольмо, идымжым эрыкта да шыдаҥым клатышкыже пога, а арважым йӧрташ лийдыме тулеш йӱлалта».



18 Калыкым тӱрлын туныктен, Иоанн Поро Уверым каласкален.
19 А Ирод тетрархлан тудын шке изажын Иродиада ватыж дене илыме шотышто да моло осал пашаже шотышто Иоанн шылтален ойленат,
20 Ирод тудым казаматыш петырен, осал пашашкыже тидымат ешарен.



21 Уло калык тынеш пурымо годым Иисусат тынеш пурен, а кунам Тудо кумалын, пылпомыш почылтын.
22 Кӧгӧрченла койшо кап дене Тудын ӱмбаке Святой Шӱлыш волен. Пылпомыш гыч йӱк шоктен: «Тый Мыйын йӧратыме Эргым улат, Мыйын поро кумылем Тый денет!»



23 Шке служитлымыжым тӱҥалмыж годым Иисуслан кумло ий наре лийын. Тудо Иосифын Эргыже манын шоненыт. Иосифын ачаже Илий лийын,
24 тудыжын – Матфат, Левий, Мелхий, Ианнай, Иосиф,
25 Маттафий, Амос, Наум, Еслим, Наггей,
26 Мааф, Маттафий, Семей, Иосиф, Иуда,
27 Иоаннан, Рисай, Зоровавель, Салафиил, Нирий,
28 Мелхий, Аддий, Косам, Елмодам, Ир,
29 Иосий, Елиезер, Иорим, Матфат, Левий,
30 Симеон, Иуда, Иосиф, Ионан, Елиаким,
31 Мелеай, Маинан, Маттафай, Нафан, Давид,
32 Иессей, Овид, Вооз, Салмон, Наассон,
33 Аминадав, Арам, Есром, Фарес, Иуда,
34 Иаков, Исаак, Авраам, Фарра, Нахор,
35 Серух, Рагав, Фалек, Евер, Сала,
36 Каинан, Арфаксад, Сим, Ной, Ламех,
37 Мафусал, Енох, Иаред, Малелеил, Каинан,
38 Енос, Сиф, Адам, Юмо.





*а 3:4-6 Ис 40:3-5.




ЛУКАН ВОЗЫМО СВЯТОЙ ЕВАНГЕЛИЙ

4 Глава


1 Иисусым тергымаш. 14 Иисус Галилейыште служитлаш тӱҥалеш. 16 Назаретысе синагогышто. 31 Капернаумысо синагогышто. 38 Иисус шуко еҥым паремда. 42 Иисус синагоглаште туныктен каласкала.

1 Святой Шӱлыш дене темын, Иисус Иордан эҥер деч пӧртылын, да Тудым Шӱлыш ир мландышке наҥгаен.
2 Тушто Тудым нылле кече диавол алгаштараш тӧчен. Тиде жапыште Иисус нимом кочкын огыл, а нине кече-влак эртымеке, шужымым шижын.
3 Диавол Тудлан ойлен: «Тый Юмын Эрге улат гын, тиде кӱлан киндыш савырнаш кӱштӧ».
4 Иисус вашештен: «Возымо: ”Айдеме кинде дене гына огыл, а Юмын кажне шомакше дене ила”».*а



5 Вара диавол Тудым кӱкшӧ курык ӱмбаке кӱшкӧ кӱзыктен, уло тӱнян чыла кугыжанышыжым иктатыште ончыктен
6 да каласен: «Нине кугыжаныш-влакым да нунын мо дене чапланымыштым мый Тыйын кид йымакет пуэм. Чыла тиде мылам пуалтын, а мый кӧлан пуынем, тудлан пуэн кертам.
7 Сукалтен, Мыланем вуетым савет гын, чылажат Тыйын лиеш».
8 Иисус вашештен: «Мый дечем кораҥ, сатана! Возымо:

 ”Шке Господь Юметлан, сукалтен, вуйым саве,

 ик Тудланак веле служитле”».*б



9 Вара сатана Тудым Иерусалимыш наҥгаен, храм леведыш тӱрыш шогалтен да каласен: «Тый Юмын Эрге улат гын, тышеч ӱлыкӧ тӧрштӧ.
10 Возымо вет:

 ”Тудо Суксыж-влаклан Тыйым аралаш кӱшта:


11 йолет дене кӱэш ит шӱртньӧ манын,

 нуно Тыйым кидешышт нумал наҥгаят”».*в


12 Иисус вашештен: «Каласыме: ”Господь Юметым ит терге”».*г



13 Чыла алгаштараш тӧчымыжым пытарымеке, диавол Тудын деч жаплан кораҥын.



14 Иисус Галилейыш пӧртылын, Святой Шӱлышын куатше Тудын дене лийын. Тудын нерген уло кундем мучко мут шарлен.
15 Иисус нунын синагоглаште туныктен, да чылан Тудым чапландареныт.



16 Иисус Назаретыш толын – тиде олаште Тудым ончен-куштеныт – да молгунамсе семынак шуматкечын синагогыш пурен. Тудо Возымашым лудаш шогалын.
17 Иисуслан пророк Исаийын книгажым пуэныт. Тудым почын да тыге возымо верым муын:



18-19 «Господьын Шӱлышыжӧ Мыйын ӱмбалнем –

 Тудо Мыйым йорло-влаклан

    Поро Уверым шараш шӱрен палемден,

 сусыргышо шӱм-чонан-влакым паремдаш колтен.

 Кучен петырыме-влаклан эрыкыш колтымо нерген,

 сокыр-влаклан шинчашт почылтмо нерген увертараш,

 индыралтше-влакым эрыкыш лукташ,

 Господьын порылык ийже толын шумо нерген увертараш

    Тудо Мыйым колтен».*д



20 Иисус книгам петырен, синагог полышкалышылан пуэн да шинчын. Синагогышто улшо-влакын чылаштын шинчашт Тудын ӱмбаке виктаралтын.
21 Иисус ойлаш тӱҥалын: «Таче колыштмо тиде возымаш ынде шукталте».
22 Чылан «Тудо чын» маныныт да Тудын умшаж гыч лекше порылык шомаклан пешак ӧрыныт. Нуно ойленыт: «Тудо Иосифын эргыже огыл?»
23 Иисус нунылан вашештен: «Те Мыланем калыкмутым каласеда: ”Паремдыше, Шкендым Шке паремде! Капернаумышто мо лиймым ме колынна, тудымак тыште шке кундемыштетат ыште”.
24 Тыланда чынак ойлем, – Иисус умбакыже ойлен, – нимогай пророкым шке кундемыштыже огыт пагале.
25 Чынже дене каласем: Илия илыме годым, кунам кава петырнен, кум ий да куд тылзе кукшо шоген да уло эл мучко кугу шужымаш тӱҥалын, Израильыште шуко тулык ӱдырамаш лийын,
26 но нунын кокла гыч иктыж декат Илиям колтымо огыл, а Сидонысо Сарепташте илыше тулык ӱдырамаш деке колтымо.
27 Елисей пророк илыме годымат Израильыште проказе черан еҥ шуко лийын, но нунын кокла гыч иктат эрнен огыл, а Сирий гыч толшо Нееман веле».



28 Тидым колмеке, синагогышто чылан чот шыдешкеныт,
29 кынелыныт да Иисусым ола гыч поктен луктыныт. Нунын олашт курыкеш чоҥымо улмаш. Иисусым шӱкал шуаш манын, курык сер деке наҥгаеныт,
30 но Тудо нунын покшеч эртен каен да кораҥын.



31 Галилейысе Капернаум олаш Иисус толын да шуматкечын калыкым туныктен.
32 Туныктымыжлан чылан ӧрыныт: Тудын шомакыштыже куат лийын.



33 Синагогышто шакше ия шӱлыш кучыман еҥ лийын, да тудо уло йӱкын кычкыралын:
34 «Мемнам кодо, Назарет Иисус, мом Тый мемнан дене ыштынет? Мемнам пытараш толынат? Кӧ улметым мый палем, Тый Юмын Святойжо улат!»
35 Но Иисус осал шӱлышым чарен каласен: «Шып лий! Кӧргыж гыч лек!» Ия тиде еҥым синагог покшелан йӧрыктен да, нимогай эҥгекым ыштыде, тудын кӧргыж гыч лектын.
36 Чылан ӧрын-лӱдын шогеныт да икте-весыштлан ойленыт: «Тиде мо тыгай! Тудо куат да кучемвий дене осал шӱлыш-влаклан кӱшта, а нунышт лектыт».
37 Тудын нерген йырым-йырысе чыла верлашке шомак шарлен.



38 Иисус синагог гыч лектын да Симонын пӧртышкыжӧ пурен. Симонын оньыкуваже шокшымужо дене чот орланен, да Иисусым тудлан полшаш йодыныт.
39 Тудын деке лишеммеке, Иисус шокшымужылан лекташ кӱштен. Чер ӱдырамашым коден. Ӱдырамаш тунамак кынелын да уна-влакым ончаш тӱҥалын.
40 А кӧн тӱрлӧ чер дене орланыше лишыл еҥже лийын гын, кече шичме годым чылан Иисус деке нуным конденыт. Тудыжо кажне черле ӱмбаке кидым пыштен да паремден.
41 Тыгак шуко еҥын кӧргыж гыч ия-влак кычкырен лектыныт: «Тый Христос, Юмын Эрге улат!» Но Иисус нунылан тыге ойлаш эрыкым пуэн огыл, вет нуно Тудын Христос улмыжым паленыт.



42 Эрдене эрак Иисус лектын да тымык верыш каен. Калык тӱшка Тудым кычалын, а кычал мумеке, Иисус нунын деч ынже кай манын чараш тӧченыт.
43 Но Тудо, «Мый Юмын Кугыжаныш нерген Поро Уверым моло олаштат каласкалышаш улам, тидлан Мыйым колтымо», манын
44 да Галилейысе синагоглаште увертарен каласкален.





*а 4:4 Зак.уш 8:3.

*б 4:8 Зак.уш 6:13, 10:20.

*в 4:10-11 Пс 90:11-12.

*г 4:12 Зак.уш 6:16.

*д 4:18-19 Ис 61:1-2, 58:6.





ЛУКАН ВОЗЫМО СВЯТОЙ ЕВАНГЕЛИЙ

5 Глава


1 Иисус икымше тунемшыж-влакым ӱжеш. 12 Проказе чераным паремдымаш. 17 Йыжыҥдыме еҥым паремдымаш. 27 Левийым ӱжмаш. 33 Пӱтым кучымо нерген йодыш.

1 Икана Иисус Геннисарет ер воктене шоген, а калык, Юмын шомакым колаш манын, Тудым йырваш шыгыремден.
2 Серыште Иисус кок пушым ужын. А пуш гыч волышо колызо-влак вапшыштым мушкыныт.
3 Ик пушыжо Симонын лийын. Иисус тушко шинчын да сер деч кораҥаш тудын деч йодын, пуш гыч еҥ-влакым туныктен.



4 А вара, ойлен чарнымеке, Симонлан каласен: «Келге верыш кае. Колым кучаш тушан вапш-влакдам шуыза».
5 «Туныктышо, – вашештен Симон, – ме йӱдвошт тыршенна да нимом кучен огынал. Но Тый каласет гын, мый вапшым шуэм».
6 Нуно тыгак ыштеныт да тунар шуко колым кученыт, вапшыштат кӱрышталташ тӱҥалын.
7 Полшаш толышт манын, кидым рӱзен вес пушысо йолташышт-влакым ӱжыныт. Нунышт толыныт. Кок пушге кол дене туге теменыт, пушыштат вӱдыш волаш тӱҥалын.



8 Тидым ужмеке, Иисус ончылан Симон-Петр сукен шинчын да каласен: «Господь, мый дечем кораҥ, мый языкан айдеме улам!»

9-10 Симон да чылан, кӧ тудын дене пырля лийын, – тыгак йолташыже-влак, Зеведейын Иаков ден Иоаннже – тынар шуко кучымылан ӧрын-лӱдын шогеныт. Но Иисус Симонлан каласен: «Ит лӱд. Тылеч вара тый айдемым кучышо лият».
11 Вара, кок пушге серыш лукмеке, нуно чыла коденыт да Тудын почеш каеныт.



12 Икана Иисусын ик олаште лиймыж годым уло капге проказе черан еҥ толын. Иисусым ужмеке, кумык возын да сӧрвален ойлаш тӱҥалын: «Господь, паремдынет гын, мыйым эрныктен кертат».
13 Иисус кидым шуялтен, тудын деке тӱкнен да каласен: «Паремдынем, эрне». Проказе черже тунамак пытен.
14 Тидын нерген нигӧлан ойлаш огыл манын, Иисус тудлан чарен, да кӱштен каласен: «Кай да шкендым иерейлан ончыкто. Эрналтмет лӱмеш Моисей кӱштымӧ семын надырым пу. Тидын дене тый паремметым ончыктет».
15 А Иисус нерген мут утларак веле шарлен, пеш шуко калык Тудым колышташ да черыштым паремдыкташ толын.
16 Но Тудо тымык верыш кумалаш коштын.



17 Ик кечын, кунам Иисус туныктен, Тудым колыштшо-влак коклаште Галилей ден Иудейысе чыла ял гыч да Иерусалим гыч толшо фарисей ден закон туныктышо-влак шинченыт. Господьын куатше черле-влакым паремдымаште палдырнен.



18 Теве пӧръеҥ-влак, вакшышеш нумалын, йыжыҥдыме еҥым конденыт да, Иисус ончык пышташ манын, пӧртыш пурташ тӧченыт.
19 Калык шукылан кӧра кузе пурташ йӧным муын огытылат, нуно пӧрт леведыш ӱмбаке кӱзеныт, леведышым рончен, тудым вакшышыжге еҥ коклашке Иисус ончыко волтеныт.
20 Нунын ӱшанымыштым ужын, Тудо каласен: «Айдеме, тыйын языкет кудалтыме лиеш».



21 Закон туныктышо ден фарисей-влак шонкалаш тӱҥалыныт: «Юмым мыскылышыже кӧ тиде тыгай? Юмо деч моло кӧ айдемын языкшым кудалтен кертеш?»
22 Иисус, нунын тыге шонкалымыштым паленат, вашештен каласен: «Те мом шӱмыштыда шонкаледа?
23 Мом куштылгырак каласаш: ”Тыйын языкет кудалтыме лиеш” але ”Кынел да ошкыл” манаш?
24 Но те пален лийза: Айдеме Эргын мланде ӱмбалне языкым кудалташ кучемвийже уло». Йыжыҥдыме еҥлан Иисус каласен: «Тылат ойлем: кынел, вакшышетым нал да мӧҥгышкет кае».
25 Черле тунамак, нунын ончылнак, кынелын, вакшышыжым погалтен да, Юмым чапландарен, мӧҥгыжӧ ошкылын.



26 Чылам кугу лӱдмаш авалтен, чылан Юмым чапландареныт да лӱдын ойленыт: «Таче ме кугу ӧрыктарымашым ужна».



27 Тылеч вара Иисус лектын да йозак погымо верыште шинчыше Левий лӱман йозак погышым ужын. Тудлан ойлен: «Почешем кае».
28 Тудо кынелын, чыла коден да Иисус почеш каен.
29 Левий шке пӧртыштыжӧ Тудлан кугу сийым ямдылен. Тушто нунын дене пырля йозак погышо-влак да молат шукын кочкыныт.



30 Фарисей да нунын кокла гычак закон туныктышо-влак Иисусын тунемшыж-влаклан ӧпкелен ойленыт: «Молан те йозакым погышо да языкан-влак дене пырля кочкыда да йӱыда?»
31 Иисус нунылан вашештен: «Таза еҥлан огыл эмлызе кӱлеш, а черлылан.
32 Мый чын ыштыше-влакым огыл, а языкан-влакым языкышт деч кораҥаш да Юмо деке савырнаш ӱжаш толынам».



33 Иисуслан каласеныт: «Молан Иоаннын тунемшыж-влак, тыгак фарисей-влакын тунемшыштат чӱчкыдын пӱтым кучат да кумалыт, а Тыйын – кочкыт да йӱыт?»
34 Иисус нунылан вашештен: «Ӱдырым налше качын сӱан калык дене пырля лиймыж годым нунылан пӱтым кучыктен кертыда мо?
35 Но жап шуэш, нунын деч качым налыт, тунам нуно тиде кечылаште пӱтым кучаш тӱҥалыт».



36 Тыгак нунылан туштен каласен: «У вургем гыч кушкед налын, тошто вургемыш нигӧ тумышым ок шынде – ужымат кушкедеш, тоштыжланат у куэм дене ыштыме тумыш келшен ок тол.
37 Шуын шудымо йошкар аракам нигӧат тошто шувышыш ок опто – шуын шудымо арака шувышым кушкедеш, шкежат йога, шувышыжат йӧрдымӧ лиеш.
38 Шуын шудымо аракам у шувышыш опталман, тунам коктынат аралалтыт.
39 А тошто аракам йӱмеке, нигӧнат у аракам тунамак йӱмыжӧ ок шу, вет ойла: ”Тоштыжо сайрак”».






ЛУКАН ВОЗЫМО СВЯТОЙ ЕВАНГЕЛИЙ

6 Глава


1 Тунемше-влак шуматкечын шурно парчам кӱрыт. 6 Кошкышо кидан еҥ. 12 Латкок Апостол. 17 Иисус черле-влакым паремда. 20 Чын пиал да ойго нерген. 27 Тушмандам йӧратыза. 37 Ида судитле. 43 Пушеҥге ден саска. 46 Кок негыз.

1 Кугечын кокымшо кечыж деч вара икымше шуматкечын Иисус шурно пасу гоч эртен. Тунемшыж-влак шурно парчам кӱрыныт да, кидеш туржын, кочкыныт.
2 Южо фарисейже каласен: «Шуматкечын мом ышташ ок лий, тугайым те молан ыштеда?»
3 Иисус нунылан каласен: «Шкежат, пеленже лийше-влакат шужымеке, Давид мом ыштыме нерген те лудын огыдал мо?
4 Надыр киндым иерей деч молылан нигӧлан кочкаш ок лий гынат, тудо Юмын пӧртыш пурен, тиде киндым налын да кочкын, пырля лийше-влакланат пуэн».
5 Вара нунылан каласен: «Айдеме Эрге шуматкечыланат оза».



6 Вес шуматкечынат Иисус синагогыш пурен да туныктен. Тушто ик еҥ лийын, тудын пурла кидше кошкышо улмаш.
7 Закон туныктышо ден фарисей-влак Иисусым титаклаш амалым кычалыныт, шуматкечынат паремда мо манын эскереныт.
8 Но Иисус, нунын шонымыштым пален, кошкышо кидан еҥлан каласен: «Кынел да ончык лек». Тудо кынелын да ончыко лектын.
9 Тунам Иисус нунылан каласен: «Мый тендан деч йодам: шуматкечын мом ышташ лиеш? Порым але осалым? Чоным утараш але пытараш?» Нуно шып шогеныт.
10 Иисус йырым-йыр чылашт ӱмбаке ончалын да тудо еҥлан каласен: «Кидетым шуялте». Тудо тыгак ыштен, да кидше весыж гаяк таза лийын.
11 Нуно чот ажгыненыт да Иисус дене мом ышташ манын, шке коклаштышт мутланеныт.



12 Тиде кечылаште Иисус курыкыш кумалаш кӱзен да тиде йӱдым Юмылан кумалын эртарен.
13 А кунам волгыжын, шке тунемшыж-влакым ӱжын да нунын кокла гыч латкокытым ойырен налын. Нуныштым Апостол манын лӱмден:
14 Симоным – тудымак Петр манын лӱмден, – тудын Андрей шольыжым, Иаковым, Иоанным, Филиппым, Варфоломейым,
15 Матфейым, Фомам, Алфейын Иаков эргыжым, Зилот манме Симоным,
16 Иаковын Иуда эргыжым да Искариот манме Иудам. Тудыжо вара Иисусым ужалыше лийын.



17 Нунын дене пырля волымеке, Иисус тӧр верыш шогалын. Шуко тунемшыже да уло Иудей гыч, Иерусалим гыч, теҥыз воктенысе Сидон ден Тир верла гыч шуко калык Тудын дене пырля лийын.
18 Нуно Иисусым колышташ да черыштым паремдыкташ толыныт. Осал шӱлыш орландарыме-влакат паремдыме лийыныт.
19 Иисус деч вий лектын шоген да чылам паремден, сандене уло калык Тудын деке тӱкнаш тӧчен.



20 Тунемшыж-влак ӱмбаке ончен, Иисус ойлаш тӱҥалын:

 «Те, шкендам Юмын ончылно изилан ужшо-влак, поро пиалан улыда:

 Юмын Кугыжаныш – тендан.


21 Те, кызыт шужышо-влак, поро пиалан улыда:

 темше лийыда.

 Те, кызыт шортшо-влак, поро пиалан улыда:

 те куанен воштылаш тӱҥалыда.


22 Кунам Айдеме Эрге верч еҥ-влак тендам ужмышудымо лийыт, шкешт деч кораҥдат, вурсат да лӱмдамат осаллан шотлат – те поро пиалан улыда.
23 Тудо кечын куаныза, йывыртыза: пылпомышто тыланда кугу суап лиеш. Нунын ачашт-влак пророк-влак денат тыгак ыштеныт.


24 Поян-влак, а тыланда ойго:

 те шке йывыртымашдам налында.


25 Кӧ кызыт темше, ойго тыланда:

 те шужымашым ужаш тӱҥалыда.

 Кӧ кызыт воштылеш, ойго тыланда:

 те ойгыраш да шорташ тӱҥалыда!


26 Кунам тендам чыла еҥ мокта – ойго тыланда: нунын ачашт-влак шояк пророк-влакым тыгак моктеныт.



27 Но тыланда, кӧ Мыйым колыштеш, ойлем: тушмандам йӧратыза. Тендам ужмышудымо-влаклан порым ыштыза,
28 тендам каргышылан порым тыланыза, тендам вурсышо верч кумалза.
29 Кӧ тыйым ик могыр шӱргет гыч сова, вес могыржымат тудлан савырал, да кӧ ӱмбал вургеметым шупшын налеш, тудлан тувыретымат налашыже ит торешлане.
30 Кӧ тый дечет йодеш, чылалан пу, а кӧ тыйыным налеш, мӧҥгеш ит йод.



31 Еҥ-влакым шкаланда мом ыштыктынеда, шкеат нунылан тидымак ыштыза.
32 Те шкендам йӧратыше-влакым йӧратеда гын, тидланже тыланда могай суап? Вет языкан-влакат, кӧ нуным йӧрата, тудымак йӧратат.
33 Кӧ тыланда порым ышта, теат нунылан порым ыштеда гын, тидланже тыланда могай суап? Языкан-влакат тыгак ыштат.
34 Кӧ деч мӧҥгеш налын кертмылан ӱшанеда, тудлан веле кӱсын пуэда гын, тидланже тыланда могай суап? Тунарак мӧҥгеш налаш манын, языкан-влакат языканлан кӱсын пуат.



35 А те шке тушмандам йӧратыза, порым ыштыза, мӧҥгеш налаш шоныде, кӱсын пуыза. Тунам тыланда кугу суап лиеш, да те Кӱшнысӧ Юмын шочшыжо лийыда. Тудо таум ыштыдыме ден осал-влак деке поро.
36 Тугеже, шке Ачада гаяк чаманыше лийза.



37 Еҥым ида судитле, тунам теат судитлыме огыда лий. Нигӧм титаканыш ида лук, тунам теат титаканыш огыда лукталт. Еҥын титакшым кудалтыза, да тенданат титакда кудалтыме лиеш.
38 Пуыза, да тыландат пуалтеш. Тичмаш виса дене висен, темден да кӧвален тыланда пыштен пуалтеш. Могай виса дене те виседа, тыландат тугай денак висалтеш».



39 Иисус нунылан тыге туштен ойлен: «Сокыр еҥ сокырым вӱдышӧ лийын кертеш мо? Нуно коктынат вынемыш огыт камвоч?
40 Тунемшыже туныктышыж деч кугу огеш лий, а тунем пытарымекыже, кажныже туныктышыж гай лиеш.
41 Молан тый лишылетын шинчаштыже шӱкым ужат, а шкендыныште пырням от шиж?
42 Але кузе лишылетлан ”Йолташ, пу-ян, мый тыйын шинчат гыч шӱкым луктам” каласен кертат, кунам шке шинчаштет пырням от уж? Сайла кояш тӧчышӧ! Ондак шке шинчат гыч пырням лук, вара веле лишылетын шинчаж гычын шӱкым кузе лукташ – ужат.



43 Уда саскам пуышо сай пушеҥге уке, сай саскам пуышо уда пушеҥгат уке.
44 Кеч-могай пушеҥгым саскаж дене палат. Иман вондер гыч смоква саскам огыт пого, а шуркалыше вондер гыч виноградым пӱчкын огыт нал.
45 Поро айдеме шӱмжын поро поянлыкше гыч порылыкым луктеш, осал еҥ шӱмжын осалже гыч осалым луктеш. Вет айдемын шӱмжӧ мо дене темын, тудымак йылмыже ойла.



46 Мыйым молан ”Господь, Господь!” манын ӱжыда? А мом кӱштем, тудым огыда ыште.
47 Мый декем толшо, шомакем колыштшо да шуктышо айдеме кӧ гай? Мый тидым тыланда каласем.
48 Тудо – пӧртым чоҥышыла келге вынемым кӱнчышӧ да кӱ ӱмбалан негызым пыштыше еҥ гай. Вӱд ташлыме годым тиде пӧрт ӱмбаке эҥер шуҥгалтын, но тудым тарватен кертын огыл, вет пӧртын негызше кӱ ӱмбалан пыштыме.
49 А Мыйын шомакем колыштшо, но тудым шуктыдымо еҥ – мланде ӱмбалан негыз деч посна пӧртым чоҥышо айдеме гай. Пӧрт ӱмбаке эҥер шуҥгалтын, да тудо тунамак сӱмырлен. Шаланымыже шучко лийын».






ЛУКАН ВОЗЫМО СВЯТОЙ ЕВАНГЕЛИЙ

7 Глава


1 Шӱдывуйын тарзыжым паремдымаш. 11 Наиныште тулык ӱдырамашын эргыжым ылыжтымаш. 18 Тынеш Пуртышо Иоаннын колтымо еҥже-влак. 36 Фарисей да языкан ӱдырамаш.

1 Ойлышашыжым калыклан чыла каласкален пытарымеке, Иисус Капернаумыш пурен.
2 Ик шӱдывуйын тарзыже черле улмаш да колышаш гай киен. Тарзыжым шӱдывуй пешак аклен.
3 Иисус нерген колмеке, тарзыжым утараш толаш йодын, шӱдывуй Тудын деке иудей кугурак-влакым колтен.
4 Иисус деке толмеке, нуно сӧрвален йодаш тӱҥалыныт: «Тиде еҥ тудлан полшыметым шога.
5 Тудо мемнан калыкым йӧрата, мыланна синагогым чоҥыктен».



6 Иисус нунын дене пырля каен. Шӱдывуйын пӧртшӧ деке лишемме годым шӱдывуй йолташыж-влакым Иисуслан тыге каласаш колтен: «Господь, уто пашам ит ыште. Пӧртыш пурыметым мый ом шого.
7 Мый шкемым Тый декет мияш йӧрдымылан шотлем. Мутым гына пелеште, тунам мыйын тарзем паремеш.
8 Мый шкежат кид йымалысе еҥ улам, мыйынат вуйлатыме сарзем-влак улыт. Иктылан ойлем ”Кае” – тудо кая, весылан ”Тышке тол” манам – тудо толеш, тарземлан ойлем ”Тидым ыште” – тудо ышта».
9 Тидым колмеке, Иисус тудлан ӧрын да почешыже кайыше калык веке савырнен каласен: «Тыланда ойлем, тыгай ӱшанымашым Мый Израиль калык коклаштат вашлийын омыл».
10 А Иисусым ӱжаш колтымо-влак, мӧҥгӧ пӧртылмекышт, черле лийше тарзым тазам ужыныт.



11 Тидын деч вара Наин лӱман олашке Иисус каен. Тудын дене пырля тунемшыж-влак гыч шукынжо да кугу калык тӱшка лийын.
12 Кунам Тудо ола капка деке лишемын, тушечын колышым нумал луктыныт. Тидыже аважын ик шкет эргыже улмаш, аваже тулык лийын. Ӱдырамаш дене пырля ола гыч шуко калык лектын.
13 Кунам Господь ӱдырамашым ужын, тудым чаманен да каласен: «Ит шорт».
14 Вара миен да колышым наҥгайыме вер деке тӱкнен, нумал кайыше-влак шогалыныт. Иисус каласен: «Рвезе, тылат ойлем: кынел!»
15 Колышо кынел шинчын да мутланаш тӱҥалын. Иисус тудым аважлан пӧртылтен.



16 Чылан чот лӱдыныт, Юмым чапландарен, нуно тыге ойленыт: «Мемнан кокла гыч кугу пророк лектын. Юмо шке калыкше деке лишемын».
17 Тудын нерген тыгай мут уло Иудейыште да воктенысе чыла верлаште шарлен.



18 Чыла тидын нерген Иоаннлан тудын тунемшыже-влак каласеныт.
19 Иоанн шкеж деке кок тунемшыжым ӱжын да нуным Иисус деке йодаш колтен: «Толшашлык Тый улат, але мыланна весым вучыман?»
20 Пӧръеҥ-влак Иисус деке толыныт да каласеныт: «Тынеш Пуртышо Иоанн мемнам Тый декет ”Толшашлык Тый улат, але мыланна весым вучыман?” манын йодаш колтен».
21 Тиде жапыште Иисус шуко еҥым чер, орланымаш, осал шӱлыш деч паремден, шуко сокырын шинчажым почын.
22 Иисус вашештен: «Кайыза, мом ужмыдам-колмыдам Иоаннлан каласкалыза:

 сокыр-влак ужыт,

 окшак-влак коштыт,

 проказе черан-влак эрнат,

 соҥгыра-влак колыт,

 колышо-влак ылыжыт,

 йорло-влак Поро Уверым каласкалат.


23 Ондалалтын, кӧ Мый дечем ок кораҥ, тудо поро пиалан!»



24 Иоаннын колтымо еҥ-влак кайымеке, Иисус калыклан Иоанн нерген каласкалаш тӱҥалын: «Те ир мландыш мом ончаш лектында? Мардеж дене лӱҥгышӧ омыжым мо?
25 Мом те ужаш миенда? Шергакан вургемым чийыше айдемым мо? Чапле вургеман-влак да ракатланен илыше-влак кугыжа-влакын полатыштышт улыт.
26 Те мом ончаш лектында? Пророкым? Туге, тыланда ойлем, тудо пророк, но пророк деч кугурак.
27 Возымо: ”Теве Тый дечет ончыч Мый Шкемын Суксем колтем. Тудо Тыйын ончылно корнетым ямдыла”.*а Тидым Иоанн нергенак каласыме.
28 Тыланда ойлем, ӱдырамаш-влак деч шочшо коклаште Тынеш Пуртышо Иоанн деч кугу ик пророкат уке, но Юмын Кугыжаныште эн изижат тудын деч кугу».



29 Тудым колыштшо уло калык, тыгак йозак погышо-влакат Иоанн дене тынеш пурымышт дене Юмын чын улмыжлан ӱшанымыштым ончыктеныт.
30 А фарисей да закон туныктышо-влак, Иоанн дене тынеш пурен огытылат, Юмын шонымашыж деч кораҥыныт.



31 Господь умбакыже ойлен: «Тиде тукымысо еҥ-влакым кӧ дене Мылам таҥастараш? Кӧ гай нуно улыт?
32 Нуно пазар уремыште икте-весылан ”Ме тыланда шиялтыш дене шоктышна, а те ышда кушто, ме тыланда ойган мурым мурышна, а те ышда шорт” манын кычкырен шинчыше йоча гай улыт.
33 Тынеш Пуртышо Иоанн толын, киндымат ок коч, виноград аракамат ок йӱ, а те ойледа: ”Тудын кӧргыштыжӧ ия!”
34 Айдеме Эрге толын, кочкеш, йӱэш, а те ойледа: ”Теве кочкаш да йӱаш йӧратыше Айдеме, йозак погышо ден языкан-влакын йолташышт”.
35 Уш-акылын чыла шочшыжо-влак уш-акылым чыныш луктыныт».



36 Ик фарисей шкеж деке Иисусым кочкаш ӱжын. Иисус фарисейын пӧртышкыжӧ пурен да ӱстелтӧрыштӧ верланен.
37 Теве тиде олаште илыше языкан ӱдырамаш Иисусын фарисейын пӧртыштыжӧ кочмыжым пален налын да алебастр кӱ атеш миром конден.
38 Вара Тудын шеҥгеке йол воктекыже верланен, чот шортын, Иисусын йолжым шинчавӱдшӧ дене нӧрташ тӱҥалын, ӱпшӧ дене ӱштын, Тудын йолжым шупшалын да миром шӱрен.
39 Тидым ужмеке, Иисусым ӱжшӧ фарисей шке семынже шоналтен: «Тиде Еҥ чынжымак пророк лиеш ыле гын, могай ӱдырамаш Тудын деке тӱкнымым пала ыле, вет ӱдырамашыже языкан».



40 Но Иисус тудлан каласен: «Симон, Мый тыланет иктым каласынем». «Ойло, Туныктышо», – вашештен тудыжо.
41 «Арымеш пуышо ик еҥын кок кӱсын налшыже улмаш. Иктыже вичшӱдӧ динарийым пуышаш, весыже – витлым.
42 Но нунын тӱлаш нимошт лийын огылат, тудо когыньыштынат кӱсын налмыштым кудалтен. Тыгеже нунын кокла гыч кудыжо арымеш пуышым утларак йӧрата?»
43 Симон вашештен: «Мыйын шонымаште, кудын шукырак парымжым кудалтен, тудыжо». Иисус каласен: «Тый чын шонет».



44 Вара, ӱдырамаш велке савырнен, Симонлан каласен: «Тиде ӱдырамашым ужат? Мый пӧртышкет тольым, тый йолым мушкаш вӱдым шыч пу, а тудо Мыйын йолем шинчавӱдшӧ дене нӧртыш да ӱпшӧ дене ӱштӧ.
45 Тый Мыйым шыч шупшал, а тиде ӱдырамаш толмем деч вара Мыйын йолем шупшалмым ок чарне.
46 Тый вуешем ӱйым шыч йыге, а тудо миро дене Мыйын йолем шӱрыш.
47 Сандене тылат каласем: тудын шуко языкше касаралтеш, вет тудо тыгай кугу йӧратымашым ончыктен. Кӧн шагал языкше касаралтеш, тудо шагал йӧрата».
48 Ӱдырамашлан Иисус каласен: «Тыйын языкет касаралтын».



49 Тудын дене пырля ӱстелтӧрыштӧ лийше-влак шке семынышт шонаш тӱҥалыныт: «Кӧ Тудо тыгай, айдемын языкшымат касара?»
50 Но Иисус ӱдырамашлан каласен: «Ӱшанымет тыйым утарен, тыныслык дене кай».





*а 7:27 Мал 3:1.

1 Иисус дене пырля коштшо ӱдырамаш-влак. 4 Ӱдышӧ нерген туштен ойлымаш. 16 Волгыдо нерген. 19 Иисусын Аваж ден изаж-влак. 22 Иисус тӱтан мардежым чара. 26 Осал шӱлышаным паремдымаш. 40 Иаирын ӱдыржым ылыжтымаш да вӱр йогымо черан ӱдырамашым паремдымаш.

1 Тылеч вара Иисус ола гыч олашке, ял гыч ялыш Юмын Кугыжанышын Поро Увержым каласкален коштын. Тудын дене пырля латкок тунемшыже,
2 тыгак чер да осал шӱлыш деч паремдыме икмыняр ӱдырамаш лийын: Магдалина манын лӱмдымӧ Мария – тудын кӧргыж гыч шым ия лектын,
3 Иродын полатыште вуйлатыше Хузан Иоанна ватыже, Сусанна да шуко молат. Нунышт мо улышт дене Иисуслан служитленыт.



4 Икана, кунам калык пешак шуко погынен да Тудын деке еҥ-влак чыла олала гыч толыныт, Иисус нунылан туштен каласкален:
5 «Ӱдышӧ шурным ӱдаш лектын. А ӱдымыж годым южо пырчыже корно воктеке возын, тушто нуным тошкен пытареныт, кавасе кайык-влак чӱҥгеныт.
6 Весышт кӱан верыш возыныт, шытен лекмекышт, кошкеныт, вет нунылан вӱдыжгӧ ситен огыл.
7 А южышт шӱкшудан верыш логалыныт, нунын дене пырля шӱкшудо кушкын да озымым пызыралын.
8 А южышт сай мландыш возыныт, шытен лектыныт да шӱдӧ пачаш шуко пырчым пуэныт». Тидым каласымеке, Иисус кычкыралын: «Кӧн колышташ пылышыже уло, тек колеш!»



9 Тиде туштен ойлымыжо мом ончыкта манын, тунемшыж-влак Иисус деч йодыныт.
10 Тудо вашештен: «Юмын Кугыжанышын тайныж-влакым умылаш тыланда пуалтын, а молылан чылажат туштен каласыме гоч пуалтеш. Тидлан кӧра ”ончат да огыт уж, колыштыт да огыт умыло”.*а



11 Тиде туштен каласыме теве мом ончыкта: шурно урлыкаш – тиде Юмын шомакше.
12 Корно воктеке вочшо пырче – тиде нуно улыт, кӧмыт шомакым колыт, но вара диавол толеш да ынышт ӱшане, ынышт утаралт манын, шӱмышт гыч шомакым наҥгая.
13 А кӱан верыш вочшо пырче – тиде нуно улыт, кӧмыт шомакым колыт да, куанен, шӱмыш пыштат, ик жап ӱшанат, но вожышт укеат, алгаштарен тергыме годым кораҥыт.
14 Шӱкшудан верыш логалшыже – тиде нуно улыт, кӧмыт шомакым колыт, но тысе илышыште тургыжланыме, поянлыкым погымо да ракатланыме дене пызырналтыт, сандене саскашт кушкын ок шу.
15 А сай мландыш вочшыжо – тиде нуно улыт, кӧмыт шомакым колмеке, тудым поро да яндар шӱмыштӧ аралат, чытымашышт дене саскам пуат». [Тидым каласымеке, Иисус кычкыралын: «Кӧн колышташ пылышыже уло, тек колеш!»]



16 «Лампым чӱктымеке, нигӧ тудым ате дене ок петыре але олымбал йымаке ок шынде. А пурышо-влак волгыдым ужышт манын, тудым лампыпӱкеныш шындат.
17 Вет чыла шылтыме чараш лектеш, чыла шолыпат палыме лиеш да чараш лектеш.
18 Тыгеже, кузе колыштмыдам эскерыза. Кӧн уло, тудлан пуалтеш, а кӧн уке, тудын мо уло манын шона, тудыжат налалтеш».



19 Иисус деке Аваж ден изаж-влак толыныт, но калык шукылан кӧра воктекыже миен кертын огытыл.
20 Иисуслан увертареныт: «Тыйын Ават ден изат-влак тӱнӧ шогат, Тыйым ужнешт».
21 Но Тудо нунылан каласен: «Юмын шомакшым колыштшо да шуктышо-влак Мыйын авам ден иза-шольым-влак улыт».



22 Ик кечын Иисус тунемшыж-влак дене пырля пушыш шинчын да нунылан каласен: «Ерын вес серышкыже вончена». Нуно пуш дене каеныт.
23 Кайымышт годым Иисус мален колтен. Ер ӱмбалне тӱтан мардеж лектын, пушыш вӱд темаш тӱҥалын, нуно лӱдыкшыш логалыныт.
24 Тунемшыж-влак Иисус деке лишемыныт, Тудым помыжалтеныт да каласеныт: «Туныктышо! Туныктышо! Пытена!» Иисус помыжалтын да мардеж ден вӱд толкынлан чарнаш кӱштен. Нуно лыпланеныт, тымык лийын.
25 «Кушто тендан ӱшанымашда?» – тунемшыж-влаклан Иисус каласен. Нуно икте-весыштлан лӱдын-ӧрын ойленыт: «Кӧ Тиде? Мардежланат, вӱдланат кӱшта, а нунышт Тудым колыштыт!»



26 Нуно Галилей ваштареш верланыше Гадара кундемыш пуш дене миеныт.
27 Кунам Иисус серыш лектын, Тудым ондакше олаште илыше, шукертсек ия-влак кучыман еҥ вашлийын. Тудыжо вургем деч посна коштын, пӧртыштӧ огыл, а шӱгар-влакыште илен.
28 Иисусым ужмеке, тудо кычкыралын, ончыланже шуҥгалтын да кугу йӱкын ойлен: «Иисус, Кӱшнысӧ Юмын Эргыже, Тыйын мый денем мо пашат? Тый дечет сӧрвален йодам, мыйым ит орландаре!»
29 Иисус тиде еҥын кӧргыж гыч осал шӱлышлан лекташ кӱштен, сандене тудо тыге ойлен. Тиде еҥым ия кужу жап орландарен улмаш. Тудын кидшым-йолжым шинчырленыт, пидыныт, тудым ороленыт, но пӧръеҥ шинчырым кӱрыштын, ия тудым ир мландыш поктен наҥгаен.
30 Иисус тудын деч йодын: «Тыйын лӱмет кузе?» «Легион», – каласен тудо. Тудын кӧргыштыжӧ шуко ия улмаш.
31 Пундашдыме келгытыш каяш ынже кӱштӧ манын, нуно Иисусым сӧрваленыт.



32 Туштак, курыкышто, кугу сӧсна кӱтӱ коштын. Ия-влак сӧсна кӧргыш пураш эрыкым Иисус деч йодыныт. Иисус тидлан эрыкым пуэн.
33 Ия-влак, тиде еҥын кӧргыж гыч лекмеке, сӧсна-влак кӧргыш пуреныт. Кӱтӱ тура сер гыч ерыш шуҥгалтын да пурен каен.



34 Мо лиймым ужмеке, кӱтӱчӧ-влак куржыныт, олаште да яллаште тидын нерген каласкаленыт.
35 Мо лиймым ончаш еҥ-влак толыныт. Иисус деке лишеммеке, ия-влак деч утарыме айдемым ужыныт. Тудо Иисусын йол воктеныже шинчен, вургеман да яндар уш-акылан лийын. Нуно чот лӱдыныт.
36 Ужшо-влак ия кучыман еҥ кузе утаралтме нерген нунылан каласкаленыт.
37 А Гадара кундемысе калыкым лӱдмаш авалтенат, Иисусым шкешт деч каяш йодыныт. Иисус пушыш шинчын да мӧҥгеш каяш тарванен.
38 Кӧн кӧргӧ гыч ия-влак лектыныт, тудо айдеме Иисус дене пырля каяш сӧрвален йодын. Но Иисус тудым Шкеж деч колтен да ойлен:
39 «Мӧҥгышкет пӧртыл да Юмо тыланет могай кугу пашам ыштыме нерген каласкале». Тудо каен да Иисус тудлан мом ыштыме нерген уло ола мучко каласкален.



40 Кунам Иисус мӧҥгеш пӧртылын, Тудын толмыжлан калык тӱшка куанен, чылан Тудым вученыт.
41 Теве Иаир лӱман еҥ толын, тудо синагог вуйлатыше лийын. Иисусын йол воктекыже кумык возын да мӧҥгыжӧ пураш сӧрвален йодын.
42 Тудын латкок ияш ик шкет ӱдыржӧ колаш киен.


 Иисус кайыме годым чыла могырым калык Тудым шыгыремден.
43 Ик ӱдырамаш вӱр йогымо дене латкок ий орланен. Эмлызе-влаклан тудо уло погыжым кучылт пытарен, но иктат тудым паремден кертын огыл.
44 Тудо шеҥгечын миен да Иисусын вургем тӱржӧ деке тӱкнен, да вӱр йогымыжо тунамак чарнен.
45 «Кӧ Мый декем тӱкныш?» – йодын Иисус, но тӱкен огынал манын, чылан ойленыт. Тунам Петр да тудын дене пырля лийше-влак каласеныт: «Туныктышо! Калык Тыйым йыр авырен да шыгыремда, а Тый Мый декем кӧ тӱкныш манын ойлет!»
46 «Ала-кӧ Мый декем тӱкныш, Мый кӧргем гыч вий лекмым шижым», – Иисус ойлен.
47 Тунам ӱдырамаш, шолыпеш кодын кертдымыжым ужын, Иисус деке чытырен миен да ончыланже кумык возын. Молан Тудын деке тӱкнымыжӧ да кузе иканаште тӧрланымыж нерген уло калык ончылно ойлен.
48 Тудлан Иисус каласен: «Ӱдырем, чот шого, тыйым ӱшанымашет утарен. Тыныслык дене кае».



49 Иисус але ойленат пытарен огыл, синагог вуйлатышын пӧртшӧ гыч ик еҥ толын да каласен: «Тыйын ӱдырет колен. Туныктышым ит тургыжландаре».
50 Но Иисус тидым колын да Иаирлан ойлен: «Ит лӱд, ӱшане веле, тунам ӱдырет утаралтеш».
51 Пӧрт деке шумо годым Петр, Иоанн, Иаков, ӱдырын ачаж ден аваж деч молым Иисус пураш чарен.
52 Ӱдыр верч чылан йӱкын шортыныт да чот ойгыреныт. Но Иисус каласен: «Ида шорт, тудо колен огыл, мала веле».
53 Ӱдыр колымым паленытат, еҥ-влак Иисусым воштылыныт.
54 Но Иисус, чылам поктен колтымеке, ӱдырым кид гыч налын да виян каласен: «Ӱдыр, кынел!»
55 Ӱдырын чонжо пӧртылын, тудо тунамак кынелын. Иисус тудлан кочкаш пуаш кӱштен.
56 Ӱдырын ачаж ден аваже чот ӧрыныт. Мо лийме нерген нигӧлан каласаш огыл манын, Иисус нунылан кӱштен.





*а 8:10 Ис 6:9-10.




ЛУКАН ВОЗЫМО СВЯТОЙ ЕВАНГЕЛИЙ

9 Глава


1 Иисус латкок Апостолжым калык коклаш колта. 7 Иродын тургыжланымыже. 10 Вич тӱжем еҥым теммеш пукшымаш. 18 Иисусым Петр Христос манеш. Иисус колышашыж нерген каласкала. 23 Христос почеш кайыше-влак деч йодмаш. 28 Волгалт вашталтмаш. 37 Осал шӱлыш дене орланыше рвезым паремдымаш. 44 Шке колышашыж нерген Иисус угыч ойла. 46 Кӧжӧ кугурак. 49 Кӧ тендан ваштареш огыл, тудо тендан верч. 51 Самарийысе ял Иисусым ок пурто. 57 Иисус почеш кайымаш.

1 Иисус латкок тунемшыжым поген, нунылан чыла иям поктен лукташ, чер деч паремдаш куатым да кучемвийым пуэн,
2 Юмын Кугыжаныш нерген увертарен каласкалаш да черлым паремдаш нуным колтен.
3 Тудо нунылан ойлен: «Корныш нимом ида нал: пондымат, сумкамат, киндымат, оксамат, вес вургемымат.
4 Могай пӧртыш пуреда, вес вере кайымешкыда туштак илыза.
5 А кушто тендам порын огыт вашлий, тудо ола гыч лекмыда годым йол гычда пуракымат почкалтыза: тидыже нунын ваштареш таныклымаш лиеш».
6 Тунемшыж-влак каеныт, ял гыч ялыш коштыныт, Поро Уверым каласкаленыт да чыла вере еҥ-влакым паремденыт.



7 Тетрарх Ирод чыла лийше нерген колын да, мом шонаш, пален огыл, вет иктышт тиде Иоанн ылыж кынелын маныныт,
8 весышт – Илия толын, а южышт акрет годсо пророк кокла гыч иктыже ылыж кынелын маныныт.
9 Ирод каласен: «Иоаннын вуйжым мый руал ойырыктенам, а кӧн нерген мый тыгайым колам, Тидыже кӧ тугай?» Ирод Иисусым ужнеже улмаш.



10 Пӧртылмекышт, Апостол-влак чыла мом ыштымыштым Иисуслан каласкаленыт. Иисус, нуным пырля налын, Вифсаида манме ола воктенысе тымык верыш посна каен.
11 Но калык тидым пален налын да почешыже миен. Иисус нуным порын вашлийын, Юмын Кугыжаныш нерген нунылан каласкален, кӧм паремдаш кӱлын гын, паремден.



12 Кече кас велыш тайнен. Латкок тунемшыже Тудын деке лишемын да ойлен: «Калыкым колто, тек нуно воктенысе илем ден яллашке каят, малаш верым да кочкышым кычалыт. Тыште ме калык илыдыме верыште улына».
13 Иисус нунылан каласен: «Те нунылан кочкаш пуыза». Нуно вашештеныт: «Мемнан вич кинде да кок кол веле. Чыла нине еҥ-влаклан кочкышым налаш ме кайышаш улына мо?»
14 Вет тыште вич тӱжем наре пӧръеҥ лийын. Иисус тунемшыж-влаклан каласен: «Нуным тӱшка дене витлын-витлын шындыза».
15 Тыгак ыштеныт, чылам шынденыт.
16 Иисус, вич киндым да кок колым налын, пылпомышко ончалын, нуным благословитлен, тодылын да калыклан шеледаш манын, тунемшыж-влаклан пуэн.
17 Чылан теммешке кочкыныт, да нунын деч кодшо кинде катышым эше латкок комдым погеныт.



18 Икана, кунам Иисус шкет кумалын да тунемшыж-влак пырля лийыныт, Тудо нунын деч йодын: «Калыкыште Мыйым кӧлан шотлат?»
19 Нуно вашештеныт: «Тынеш Пуртышо Иоанн улат маныт иктышт, весышт Илия улат маныт, а южышт акрет годсо пророк кокла гыч иктыже ылыж кынелын маныт».
20 Тудо йодын: «А те Мыйым кӧлан шотледа?» Петр вашештен: «Юмын Христосшылан».
21 Но тидын нерген нигӧлан ойлаш огыл манын, Иисус тунемшыж-влаклан пеҥгыдын кӱштен
22 да каласен: «Айдеме Эрге шуко орлыкым ужшаш. Калык кугурак, архиерей ден закон туныктышо-влак Тудым йӧрдымыш луктыт. Тудым пуштыт, но кумшо кечын Тудо ылыж кынелеш».



23 А вара Иисус чылалан каласен: «Кӧ Мыйын почешем кайынеже гын, тек шке эрыкшым кудалтыже, шке ыресшым налже да почешем ошкылжо.
24 Вет кӧ чонжым утарынеже, тудым йомдара, а кӧ шке чонжым Мыйын верч йомдара, тудо чонжым утара.
25 Айдеме уло тӱням кидышкыже налеш да шкенжым шке йомдара, але эҥгекым чыта гын, тудлан могай пайда?
26 Кӧ Мый дечем да Мыйын шомакем деч вожылеш, Айдеме Эргат Шкенжын, Ачажын да святой Суксо-влакын чапышт дене толмыж годым тудын деч вожылеш.
27 Тыланда чын ойлем: тыште шогышо кокла гыч южышт Юмын Кугыжанышым ужмешке огыт коло».



28 Тыге ойлымо деч вара кандаш кече наре эртымеке, Петрым, Иоанным да Иаковым пырля налын, Иисус курыкыш кумалаш кӱзен.
29 Кумалмыж годым Тудын чурий сынже волгалт вашталтын, вургемже ошо, йылгыжше лийын.
30 Теве Тудын дене кок пӧръеҥ мутланен, тиде Моисей ден Илия лийыныт,
31 нуно чапланен конченыт да Иисусын тиде тӱнясе илыш гыч Иерусалимыште кайышашыж нерген ойленыт.
32 Петр да тудын дене пырля лийше-влакым омо сеҥен, а, помыжалтмекышт, Иисусын чапшым да пеленже шогышо кок еҥым ужыныт.
33 Нунын Иисус деч ойырлымышт годым Петр Тудлан каласен: «Туныктышо, тыште улмына моткоч сай! Айста ме кум омашым ыштена: иктым Тыланет, иктым Моисейлан да Илиялан иктым». Мом ойлымыжым тудо пален огыл.



34 Петр але ойленат пытарен огыл, пыл толын да нуным леведын. Нунын пыл лоҥгашке пурымекышт, тунемшыж-влак чот лӱдыныт.
35 А пыл гыч йӱк шоктен: «Тиде Мыйын йӧратыме Эргым. Тудым колыштса!»
36 Тиде йӱк чарнымеке, Иисусым нуно шкетшым ужыныт. Тунемшыж-влак шып лийыныт, мом ужмышт нерген тиде кечылаште нигӧлан ойлен огытыл.



37 Вес кечын, курык гыч волымекышт, Иисусым шуко калык вашлийын.
38 Калык кокла гыч ик пӧръеҥ кычкыралын: «Туныктышо, Тыйым сӧрвалем, эргым ӱмбаке ончал! Тудо мыйын икте веле.
39 Осал шӱлыш тудым куча: эргым кенета кычкыраш тӱҥалеш, а тиде шӱлыш тудым чытырыкта, умшаж гыч шоҥым йоктара, тудым орландарен, пыкше ойырла.
40 Тудым поктен лукташ мый Тыйын тунемшет-влакым йодынам, но нуно тидым ыштен кертын огытыл».
41 Иисус вашештен: «О, локтылалтше да ӱшаныдыме тукым! Мыняре эше Мылам тендан дене пырля лийман да тендам чытыман? Эргычым тышке кондо».
42 Кунам эргыже лишемын, ия тудым йӧрыктен шуэн да чытырыкташ тӱҥалын, но Иисус осал шӱлышым чарен, рвезым паремден да тудым ачажлан пуэн.
43 Юмын кугу куатшылан чылан моткоч ӧрыныт.


 Иисусын мом ыштымыжлан чылан ӧрын шогымо годым тунемшыж-влаклан Тудо каласен:
44 «Колыштса да нине шомакем шарныза: Айдеме Эрге айдеме кидыш ужалыме лийшаш».
45 Но нине шомак мом ончыктымым нуно пален огытыл, тидым нунын деч шылтыме улмаш да нуно тидым умылен огытыл, а Иисус деч тиде ойлымыжо нерген йодаш лӱдыныт.



46 Нунын коклаштышт кӧжӧ кугурак манын, тунемшыж-влак шонаш тӱҥалыныт.
47 Иисус нунын шӱм шонымыштым паленат, йочам налын, Шке воктекыже шогалтен
48 да нунылан каласен: «Кӧ Мыйын лӱмем верч тиде йочам йӧратен налеш, тудо Мыйым налеш. А кӧ Мыйым налеш, тудо Мыйым Колтышым налеш. Кӧ тендан кокла гыч эн изи, тудо – кугу».



49 Тунам Иисуслан Иоанн каласен: «Туныктышо, Тыйын лӱмет дене иям поктен лукшо ик еҥым ме ужынна, но тудо мемнан дене пырля ок кошт, садлан ме тудлан чарышна».
50 Иисус Иоаннлан вашештен: «Ида чаре. Кӧ тендан ваштареш огыл, тудо тендан верч».



51 Кунам Иисусым пылпомышко налме жап лишемын, Тудо Иерусалимыш каяш шонен.
52 Шкеж деч ончыч увертарыше-влакым колтен. Нунышт, Тудлан мо кӱлешым чыла ямдылаш манын, Самарийысе ялыш миеныт.
53 Но тусо-влак Тудым шкешт деке пуртен огытыл, вет Тудын корныжо Иерусалимыш виктаралтын.
54 Тидым ужмеке, тунемшыже-влак Иаков ден Иоанн каласеныт: «Господь, шонет гын, ме Илия ыштыме семын туллан кава гыч волаш да нуным пытараш кӱштена».
55 Но Иисус нунын деке савырнен да чарен каласен: «Могай шӱлышын улмыдам те огыда пале.
56 Айдеме Эрге айдеме чоным пытараш огыл, а утараш толын». Вара вес ялыш каеныт.



57 Корнышто улмышт годым Иисуслан ик еҥ ойлен: «Господь, кеч-кушко Тый кает, мый почешет мием».
58 Тудлан Иисус вашештен: «Рывыж-влакын илыме рожышт уло, кавасе кайык-влакын – пыжашышт, а Айдеме Эргылан вуйым нигушан эҥерташ».



59 А весылан каласен: «Почешем кае». Но тудыжо ойлен: «Господь, ондак ачамым тояш каяш эрыкым пу».
60 Иисус каласен: «Колышо-влакыштым тояш колышо-влакым кодо, а тый кае да Юмын Кугыжаныш нерген увертаре».



61 Вес еҥ Иисуслан ойлен: «Господь, мый Тыйын почешет каем, но ондак мӧҥгысем-влак дене чеверласаш эрыкым пу».
62 Иисус каласен: «Кӧ шогавуйым куча, а вара шеҥгеке онча, тудо Юмын Кугыжанышлан ок йӧрӧ».






ЛУКАН ВОЗЫМО СВЯТОЙ ЕВАНГЕЛИЙ

10 Глава


1 Иисус шымле тунемшыжым колта. 13 Титакыштым шиждыме ола-влаклан ойго. 17 Шымле тунемшын пӧртылмыжӧ. 21 Иисусын куанже. 25 Поро чонан самарий еҥ нерген туштен ойлымаш. 38 Марфа ден Мариян мӧҥгыштышт.

1 Тылеч вара Господь эше шымле тунемшым ойырен налын да Шкеж деч ончыч кажне олашке, кажне верышке, кушко Шке кайынеже улмаш, кокыт дене колтен.
2 Тудо нунылан ойлен: «Тӱредшаш пеш шуко, а пашаеҥ шагал. Тыгерак, пашаеҥ-влакым тӱредаш колтыжо манын, лектышын Озаж деч йодын кумалза.
3 Кайыза! Мый тендам пача-влакым пире коклашке колтымо семын колтем.
4 Оксагалтамат, сумкамат, йолчиемымат пеленда ида нал, корнышто нигӧ дене ида саламлалт.



5 Кунам иктаж-могай пӧртыш пуреда, ондак ойлыза: ”Тиде пӧртлан тыныс лийже!”
6 Тушто тыныслыкын еҥже уло гын, тендан тыныслыкда тудын дене кодеш, а уке гын, тендан деке пӧртылеш.
7 Тиде пӧртешак кодса, мом темлат, кочса, йӱза: пашаеҥ пашадаржым сулен налеш. Ик сурт гыч весыш ида кусныл.



8 Иктаж-могай олашке мийымеке, тендам порын вашлийыт гын, мом тыланда пуат, тудым кочса,
9 тушто улшо черле-влакым паремдыза да ойлыза: ”Юмын Кугыжаныш тендан деке лишемын”.
10 А иктаж-могай олашке мийымеке, тендам порын огыт вашлий гын, уремышке лекса да каласыза:
11 ”Тендан олаште мемнан деке пижше пуракымат ме тыланда почкалтен кодена. Туге гынат палыза: Юмын Кугыжаныш ынде тендан деке лишемын”.
12 Тыланда ойлем: суд кечын Содомлан тиде ола деч куштылгырак лиеш.



13 Ойго тылат, Хоразин! Ойго тылат, Вифсаида! Могай чудо-влак тендан дене лийыныт, тугаяк чудо-влак Тир ден Сидонышто лийыт ыле гын, нуно шукертак, чоштыра вургемым чиен да ломыжышто шинчен, языкышт деч кораҥыт да Юмо деке савырнат ыле.
14 Но суд кечын Тир ден Сидонлан тендан деч куштылгырак лиеш.
15 А тый, кавашке шумеш нӧлтымӧ Капернаум, тамыкыш*а сӱмыралме лият!
16 Кӧ тендам колыштеш, тудо Мыйым колыштеш, кӧ шкеж деч тендам кораҥда, Мыйым кораҥда. А кӧ шкеж деч Мыйым кораҥда, Мыйым Колтышымат кораҥда».



17 Шымле тунемшыже куанен пӧртылыныт да ойленыт: «Господь, Тыйын лӱмет верч мутнам ия-влакат колыштыт!»
18 Но Иисус нунылан каласен: «Мый пылпомыш гыч волгенче семын сатана камвочмым ужынам.
19 Теве тыланда кишкым, скорпионым да тушманын уло вийжым тошкалаш кучемвийым пуэм – нимоат тыланда эҥгекым ок ыште.
20 Но шӱлыш-влак мутдам колыштмылан огыл, а тендан лӱмдам пылпомышто возымылан куаныза!»



21 Тиде татыштак Иисус Святой Шӱлыш дене йывыртен да каласен: «Ачай, кава ден мландын Господьшо! Тый уш-акылан дечат, кугу ушан дечат тидым шылтенат да изи-влаклан почынат, сандене Тыйым чапландарем! Теве, Ачай, тыгай лийын Тыйын поро кумылет!»*б
22 Тунемшыж-влак деке савырнен, Тудо ойлен: «Ачам Мылам чыла пуэн. Эрге кӧ улмым Ача деч моло нигӧ ок пале, Ача кӧ улмым Эрге да кӧлан Эрге почаш шона, тудын деч моло нигӧ ок пале».



23 Вара, тунемшыж-влак деке савырнен, нунылан посна каласен: «Те мом ужыда, тудым ужшо шинча пиалан!
24 Мый тыланда ойлем: мом те ужыда, тудым шуко пророк ден кугыжа ужнешт ыле, но ужын огытыл, мом те колыда, тудым колнешт ыле, но колын огытыл».



25 Иисусым тергаш шонен, закон туныктышо ик еҥ кынел шогалын да каласен: «Туныктышо, курымашлык илышым налаш манын, мый мом ыштышаш улам?»
26 Иисус йодын: «Законышто мом возымо? Тушто тый мом лудат?»
27 Тудо вашештен: «Шкендын Господь Юметым уло шӱмет дене, уло чонет дене, уло виет дене да уло умылымашет дене йӧрате. Лишылъеҥетым шкендым йӧратыме семынак йӧрате».*в
28 Иисус каласен: «Тый чын вашештышыч. Тыге ыштет гын, илаш тӱҥалат».
29 Но закон туныктышо, шкенжым чыныш лукташ шонен, Иисус деч йодын: «А кӧ мыйын лишылъеҥем?»



30 Иисус тудлан вашештен: «Ик еҥ Иерусалим гыч Иерихоныш каен да агыше-влакын кидышкышт логалын. Нуно тудын вургемжым кудаш налыныт, кырен сусыртеныт да пелеголышым кудалтен каеныт.
31 Тиде корно денак иерейлан волаш логалын. Кийышым ужмеке, корно вес могыр дене эртен каен.
32 Левий тукым еҥат тыгак ыштен: тиде верыш миен шумеке, сусыргышым ужын, корно вес могыр дене эртен каен.
33 А Самарий гыч ик корныеҥ тудын деке миен лектын, а ужмеке, чаманен,
34 лишемын, сусыржым ӱй да йошкар арака дене мушкын пидын, шке осёлжо ӱмбаке кӱзыктен шынден, унагудыш наҥгаен да тудым ончен.
35 А вес кечын, тушеч кайымешке, унагудо озалан кок динарийым луктын пуэн да каласен: ”Тудым ончо, мом утыжым кучылтат гын, пӧртылмем годым мый тылат ешарен пуэм”.
36 Тыйын шонымаште, агыше-влак кидыш логалше еҥлан нине кумыт гыч кудыжо лишылъеҥ лийын?»
37 Закон туныктышо вашештен: «Кӧ тудлан порым ыштен, тудо». Иисус каласен: «Кае, тыят тыгак ыште».



38 Корно дене эртымышт годым Иисус ик ялыш пурен. Тыште Марфа лӱман ӱдырамаш Тудым шке пӧртышкыжӧ пуртен.
39 Ӱдырамашын Мария лӱман шӱжарже лийын. Тудыжо Иисусын йол воктекыже шинчын да ойлымыжым колыштын.
40 Марфан унам ончымо сомылкаже пеш шуко лийын. Лишке миен, тудо каласен: «Господь! Шӱжарем уло сомылым шкетланем кудалтен. Тидын нерген Тый от шоналте мо? Тудлан каласе, мылам полшыжо!»
41 «Марфа, Марфа! – вашештен Иисус. – Тый шуко верч тургыжланет, азапланет,
42 а кӱлешанже икте веле. Мария сай ужашым ойырен налын, тидыже тудын деч ок налалт».





*а 10:15 Тамыкыш – але: «вес тӱняш».

*б 10:21 «Святой Шӱлыш дене йывыртен» – грек мут-влакым тыгеат кусараш лиеш: «Иисусын кӧргыжӧ йывыртен».

*3 10:27 Зак.уш 6:5, Лев 19:18.




ЛУКАН ВОЗЫМО СВЯТОЙ ЕВАНГЕЛИЙ

11 Глава


1 Кумалме нерген. 14 Иисус але веельзевул. 24 Осал шӱлышын пӧртылмыжӧ. 27 Чын пиал. 29 Палдарыше палым ончыкташ йодмаш. 33 Волгалтарыме нерген. 37 Фарисей ден закон туныктышо-влакым титаклымаш.

1 Икана Иисус ик вере кумалын, а кунам чарнен, тунемшыж-влак кокла гыч иктыже Тудлан каласен: «Господь, кумалаш мемнам туныкто. Иоаннат шке тунемшыж-влакым туныктен».
2 Иисус нунылан каласен: «Кумалмыда годым тыге ойлыза:

 Пылпомышто улшо мемнан Ачана! Тыйын святой лӱмет мокталтше,

 Тыйын Кугыжанышет толжо,

 Тыйын шонымет мланде ӱмбалнат

    пылпомышысо семынак шукталтше.


3 Мыланна илышаш киндым кече еда пу.


4 Мемнан языкнам кудалте,

 вет меат мыланна языкым ыштыше-влакын титакыштым кудалтена,

 алгаштарымашке мемнам ит пурто,

 осал дечын мемнам утаре».



5 Вара нунылан каласен: «Ала тендан кокла гыч иктаж-кудыжо пелйӱдлан шке йолташыж деке мия да ойла: ”Йолташ, мылам кум сукыр киндым кӱсын пу,
6 корныш лекше йолташем пурен, а мыйын ӱстембак шындаш нимо уке”.
7 А тудыжо пӧрткӧргӧ гыч вашешта: ”Мыйым ит тургыжландаре. Омса ынде тӱкылымӧ, йочам-влак воктенем вакшышыште улыт, мый тылат тидым пуаш кынелын ом керт”.
8 Тыланда ойлем, йодшын йолташыже улмыжлан кӧра тудо ок кынел да ок пу гынат, чарныде йодмыжлан кӧра кынелеш да кунар кӱлеш, тунар пуа.



9 Мый тыланда каласем: сӧрвалыза – тыланда пуалтеш, кычалза – муыда, пералтыза – тыланда почыт,
10 вет кажне сӧрвалыше налеш, кычалше муэш, пералтышылан почыт.
11 Эргыда киндым йодеш гын, тудлан кӱ моклакам пуышо, але колым йодеш гын, тудлан кол олмеш кишкым пуышо ача тендан коклаште уло мо?
12 Але эрге муным йодеш гын, тендан кокла гыч кӧ тудлан скорпионым пуа?
13 Тыгеже, те осал улмо ӱмбачат шочшыланда тӱрлӧ порым пуэн моштеда гын, Пылпомышысо Ачана Тудын деч йодшылан Святой Шӱлышым огеш пу мо?»



14 Икана Иисус еҥ кӧргӧ гыч йылмыдыме иям поктен луктын. Кунам ия лектын, йылмыдыме еҥ ойлаш тӱҥалын, да калык чот ӧрын.
15 Но южышт ойленыт: «Веельзевулын, ия тӧран, вийже дене Тудо ия-влакым поктен луктеш».
16 А весышт, Тудым тергаш шонен, кава гыч палдарыше палым ончыкташ йодыныт.



17 Но Иисус нунын шонымыштым пален да каласен: «Кеч-могай кугыжаныш шке кӧргыштыжӧ шелалтеш гын, тудо пустаҥеш, да суртышто шелалтмаш лиеш гын, тудо сӱмырла.
18 Сатана шке ваштарешыже шогалеш гын, кузе тудын кугыжанышыже шоген кертеш? А те ойледа, пуйто Мый ия-влакым веельзевулын вийже дене поктен луктам.
19 Мый нуным веельзевулын вийже дене поктен луктам гын, тендан эргыда-влак кӧн вий дене поктен луктыт? Сандене нуно тендам судитлыше лийыт.
20 А Мый Юмын кидше дене иям поктен луктам гын, тыгеже Юмын Кугыжаныш тендан деке ынде шуын.
21 Кунам шке пӧртшым виян да саргуралан еҥ орола, погыжо аралалт кодеш.
22 А кунам тудын деч виянрак ӱмбакыже кержалтеш да тудым сеҥа, тудын ӱшанлылан шотлымо саргуралжым шупшын налеш да аген налмыжым шеледа.



23 Кӧ Мый денем пырля огыл, тудо Мыйын ваштареш шога, да кӧ Мый денем пырля ок пого, тудо шалатылеш.



24 Айдеме кӧргӧ гыч лекмеке, каналташ верым кычалын, осал шӱлыш вӱддымӧ кундемыште коштеш, но огеш му да ойла: ”Мый коден кайыме верышкем пӧртылам”.
25 Пӧртылмекыже, тудым арун ӱштын да эрыктен шындымым ужеш.
26 Тунам кая да шкеж деч осалрак шым шӱлышым пырля налеш, чыланат пурат да тушто илаш тӱҥалыт. Тиде айдемылан мучаште тӱҥалтыш годсо деч ударак лиеш».



27 Кунам Тудо тидын нерген ойлен, калык кокла гыч ик ӱдырамаш йӱкым кугемден каласен: «Тыйым нумалше мӱшкыр да Тыйым пукшышо чызе поро пиалан улыт!»
28 Иисус вашештен: «Юмын шомакым колыштшо да шуктен шогышо-влак поро пиалан улыт!»



29 Иисус йыр калык шукырак погынен. Тудо нунылан ойлаш тӱҥалын: «Тиде тукым осал! Палдарыше палым йодеш, но пророк Ионан палыж деч моло тудлан ок пуалт.
30 Кузе Иона Ниневийыште илыше-влаклан палдарыше пале лийын, Айдеме Эргат тиде тукымлан тыгак лиеш.
31 Кечывалвел ӱдырамаш кугыжа суд кечын тиде тукым еҥ-влак дене пырля кынелеш да нуным титаканыш луктеш, вет тудо Соломонын ушан мутшым колышташ мландын вес тӱржӧ гыч толын, а тыште Соломон деч Кугурак уло.
32 Ниневий олаште илыше-влак суд кечын тиде тукым дене пырля кынелыт да тудым титаканыш луктыт, вет Ионан увертарен туныктымыжым колмеке, нуно языкышт деч кораҥыныт да Юмо деке савырненыт. А тыште Иона деч кугурак уло.



33 Лампым чӱктымеке, тудым нигӧ ок шылте але ате дене ок петыре. Пӧртыш пурышо-влак волгыдым ужышт манын, лампыпӱкеныш шындат.
34 Капын волгалтарышыже – шинча. Тугеже, шинчат яндар лиеш гын, уло капет волгыдо лиеш, а шинчат начар гын, капетат пычкемыш лиеш.
35 Шеклане, тыйын волгыдет пычкемыш ынже лий.
36 Тыйын уло капет волгыдо да тушто нимогай пычкемыш вер уке гын, тый лампын йолгышо тулжын волгалтарыме гай волгыдо лият».



37 Кунам Иисус ойлен пытарен, ик фарисей Тудым шкеж деке кочкаш ӱжын. Иисус пӧртыш пурен, ӱстелтӧреш верланен.
38 Кочмо деч ончыч Тудо кидшым мушкын огылат, фарисей, тидым ужмеке, чот ӧрын.
39 Но Господь тудлан каласен: «Теве те, фарисей-влак, ате ден кӱмыжым тӱжвач эрыктеда, а кӧргыда опкынланен агымаш да осаллык дене темын.
40 Шонен моштыдымо-влак! Кӧ тӱжвалым ыштен, Тудак огыл мо кӧргыжымат ыштен?
41 Мода уло, тудым йорло-влаклан пуыза, тунам тыланда чылажат ару лиеш.
42 А тыланда ойго, фарисей-влак! Те пӱртньыкын, рута шудын да чыла пакчасаскан луымшо ужашыжым Юмылан пуэда, а шкендам чын кучымым да Юмым йӧратымым кӱлешлан огыда шотло. Тидыжымат ыштыман ыле, тудыжымат ӧрдыжеш кодыман огыл ыле.
43 Тыланда ойго, фарисей-влак! Синагогышто ончылно шинчымым да калык погынымо верлаште тыланда вуй савымым йӧратеда.
44 Ойго тыланда, закон туныктышо ден фарисей-влак! Те, сайла кояш тӧчышӧ-влак! Те шинчалан койдымо шӱгар-влак гай улыда. Нунын ӱмбалне еҥ-влак коштыт, но тидым огыт пале».



45 Закон туныктышо кокла гыч иктыже Иисуслан каласен: «Туныктышо, тыгайым ойлен Тый мемнамат вурсет!»
46 Но Иисус каласен: «Закон туныктышо-влак, тыландат ойго. Те еҥ ӱмбак пеш неле нумалтышым пыштеда, а шкеже тудын деке ик парня денат огыда тӱкнӧ.
47 Ойго тыланда! Те пророк-влаклан чапле шӱгарым ыштеда, а нуным ачада-влак пуштыныт.
48 Тыге те ачада-влакын ыштылмыштым палымыдам да сайлан шотлымыдам ончыктеда: нуно пророк-влакым пуштеденыт, а те пророк-влаклан чапле шӱгарым чоҥеда.
49 Санденак Юмын Уш-акылже ойлен: ”Мый нунын деке пророк ден Апостол-влакым колтем, иктыштым нуно пуштыт, весыштым поктылаш тӱҥалыт”.

50-51 Тыгеже, тӱням ыштыме жап гычак пророк-влакын вӱрыштым йоктарыме верч – Авельын вӱржӧ деч тӱҥалын, жертвенник ден святой вер коклаш пуштмо Захарийын вӱржӧ марте – тиде тукымлан тӱлыкталтеш. Туге, тыланда ойлем, тиде тукымлан тӱлыкталтеш.
52 Закон туныктышо-влак, ойго тыланда! Те шинчымашын сравочшым налында: шкеат пурен огыдал, пураш шонышыланат чаракым ыштенда».



53 Кунам Иисус нунылан тидым ойлен, закон туныктышо ден фарисей-влак Тудым тушманла ончаш да шуко нерген йодышташ тӱҥалыныт,
54 Тудым иктаж-могай мутеш кучаш да титаклаш тӧченыт.






ЛУКАН ВОЗЫМО СВЯТОЙ ЕВАНГЕЛИЙ

12 Глава


1 Сайла кояш тӧчымӧ ваштареш шижтарымаш. 4 Кӧ деч лӱдаш. 8 Иисусым палыме нерген почын ойлымаш. 13 Ушдымо поян нерген туштен каласымаш. 22 Тыршыме да тургыжланыме нерген. 35 Шке озажым вучышо тарзе. 49 Иисус – шелалтмашын амалже. 54 Жапын палыже.

1 Тиде жапыштак тӱжемле еҥан тугай кугу тӱшка погынен, икте-весым шыгыремденыт. Иисус ондак Шкенжын тунемшыж-влаклан ойлаш тӱҥалын: «Фарисей-влакын руышт деч шекланыза, тидыже – нунын сайла кояш тӧчымышт.
2 Нимо шылтен аралыме почылтде ок код, нимогай шолып чараш лекде ок код.
3 Мом те пычкемыште ойленда, волгыдо годым колыт. Мом кӧргӧ пӧлемыште пылышыш шып ойленда, пӧрт леведыш ӱмбач кычкыраш тӱҥалыт.



4 Мый тыланда, йолташем-влаклан, ойлем: кӧмыт капым пуштыт, но вара нимом ыштен огыт керт, нунын деч ида лӱд.
5 Кӧ деч лӱдаш, Мый тыланда ончыктем: пуштмеке, тамыкыш сӱмырал шуаш кӧн кучемвийже уло, Тудын деч лӱдса. Туге, тыланда ойлем: теве кӧ деч лӱдса!



6 Вич пӧрткайыкым кок ассарий оксалан огыт ужале мо? А Юмо нунын кокла гыч иктыжымат монден огыл.
7 А тендан вуйысо ӱп пырчыдамат чыла шотлымо. Ида лӱд! Те чыла пӧрткайык деч шергырак улыда!



8 Мый тыланда ойлем: кӧ еҥ-влак ончылно Мыйым палымыж нерген почын ойла, Айдеме Эргат Юмын Суксыж-влак ончылно тудым палымыж нерген почын ойла.
9 А кӧ еҥ ончылно Мый дечем кораҥеш, тудат Юмын Суксыж-влак ончылно кораҥдыме лиеш.
10 Кӧ Айдеме Эрге ваштареш мутым каласа, тудлан тиде касаралтеш, но Святой Шӱлышым мыскылен ойлышылан ок касаралт.



11 Кунам тендам синагоглашке кондат, вуйлатыше да кучемвий улшан-влак деке намият, кузе аралалташ да мом ойлаш манын ида тургыжлане.
12 Мом ойлаш кӱлеш, Святой Шӱлыш тендам тудо шагатыште туныкта».



13 Калык тӱшка гыч ик еҥ Иисуслан ойлен: «Туныктышо, мыйын изамлан югыпогым мый денем пайлаш каласе».
14 Тудлан Иисус вашештен: «Айдеме, кӧ Мыйым тендан судьяда лияш але погыдам пайлаш шогалтен?»
15 Вара Тудо чылалан ойлен: «Ончыза, опкынланымаш деч шекланыза. Айдемын поянлыкше моткоч шуко гынат, погыжо тудлан илышым ок пу».



16 Иисус нунылан туштен каласен: «Ик поян еҥын пасужо сай лектышым пуэн
17 да тудо шке семынже шонкален: ”Мом мылам ышташ? Чыла поген налме лектышым нигушто аралаш”.
18 Вара каласен: ”Теве мом ыштем: клат-влакем рончем да кугурак-влакым чоҥем. Тушко уло киндем, погем чумырем
19 да шкаланем каласем: ’Чонем, тыйын шуко ийлан ситыше кугу погет уло. Кане, коч, йӱ, куанен иле’”.
20 Но Юмо тудлан каласен: ”Ушдымо! Тиде йӱдымак чонетым тый дечет налыт. Тыйын ямдылымет кӧлан кодеш?”
21 Кӧ шкаланже поянлыкым пога, а Юмын ончылно поян огыл, тудын дене тыге лиеш».



22 А тунемшыж-влаклан Иисус каласен: «Сандене Мый тыланда ойлем: мом кочкаш манын, чонда верч ида азаплане, мом чияш манын, капда верч ида тургыжлане.
23 Чон кочкыш деч да кап вургем деч шергырак.
24 Кайык-влакым шекланыза: нуно огыт ӱдӧ, огыт тӱред, нунын клатыштат, амбарыштат уке, а Юмо нуным пукша. А те кайык деч кунаре шергырак улыда!
25 Тендан кокла гыч кӧ тургыжланыме дене шке кап кугытшым*а кеч кынергут наре кужемден кертеш?
26 А те тыгай изимат ыштен огыда керт гын, молыж нерген мом тургыжланеда?



27 Кузе лилий пеледыш-влак кушкыт, шекланыза: нуно пашам огыт ыште, огыт шӱдырӧ. Но тыланда ойлем: Соломонат, поянлыкше дене чапланен гынат, нунын кокла гыч иктыж гаят чиен огыл.
28 Таче пасушто кушшо, а эрла коҥгаш шуышаш шудым Юмо тыге чикта гын, тендамат, шагал ӱшаныше-влакым, ок чикте мо?
29 Мом кочкаш, мом йӱаш ида кычал да тидын нерген ида тургыжлане.
30 Тиде тӱнясе калык-влак чыла тидым кычалыт, а тендан Ачада тыланда тиде кӱлмым пала.
31 Эн ончыч те Юмын Кугыжанышым кычалза, тунам чыла тиде тыланда пырля пуалтеш.



32 Изи кӱтӱ, ит лӱд! Ачада тыланда Кугыжанышым пуаш сайлан шотлен.
33 Погыдам ужалыза да оксажым йорло-влаклан пуыза, тӱганен кертдыме оксагалтам шкаланда ыштыза, пытыдыме пылпомышысо поянлыкым погыза, тушко вор ок лишем, тушто когарш ок локтыл.
34 Кушто тендан поянлыкда, туштак шӱмдат лиеш.



35 Тек ӱштыда эре ӱшталме да лампыда чӱктымӧ лиеш,
36 шкеныштын озаштым сӱан пайрем гыч вучышо еҥ-влак гай лийза. Кунам толеш да пералта, нуно тунамак тудлан почаш ямде улыт.
37 Оза пӧртылмыж годым тарзыж-влакым малыде вучышым ужеш гын, пиалан улыт. Тыланда чынак ойлем, тудо шке ӱштыжым ӱшталеш, тарзыж-влакым ӱстелтӧрыш шында да нуным ончаш тӱҥалеш.
38 Тудо йӱдым, кокымшо але кумшо орол годым, толеш гынат, тарзыж-влакын тыге ыштымыштым ужеш гын, нуно пиалан улыт.
39 Пален лийза, вор мыняр шагатлан толшашым пӧрт оза пала ыле гын, ок мале да пӧртышкыжӧ кӱнчен пураш ок пу ыле.
40 Теат ямде лийза: могай шагатыште те огыда вучо, тунам Айдеме Эрге толеш».



41 «Господь, тиде туштен каласымашым мыланна ойлет але чылалан?» – Петр Тудын деч йодын.
42 Господь вашештен: «Кӧ моло тарзым вуйлаташ да нунылан шке жапыштыже киндым висен шеледаш озан шогалтыме ӱшанле да ушан озанлык вуйлатыше?
43 Толмекыже, тиде тарзын кӱлеш семын ыштымыжым оза ужеш гын, тарзыже пиалан.
44 Тыланда чыным ойлем: уло погыжым ончаш тудым шогалта.
45 А тудо тарзе шӱмыштыжӧ ”Мыйын озам эше ок тол” манын шоналта да кочкаш, йӱаш, рушташ, моло тарзе ӱдырамашымат, пӧръеҥымат кыраш тӱҥалеш гын,
46 озаже вучыдымо кечын да палыдыме шагатыште толеш. Оза тудым покшеч руалын шелеш да ӱшаныдыме-влак дене ыштымыж семынак ышта.
47 Тарзе озажын шонымыжым пала, ок ямдылалт да тудын шонымыж семын ок ыште гын, тудо чот кыралтеш.
48 А тарзе озажын шонымыжым ок пале да кырымым сулышо иктаж-мом ышта гын, тудо шагалрак кыралтеш. Кӧлан шуко пуымо, тудын деч шуко йодалтеш, кӧлан шуко ӱшаныме, тудо шукырак пуышаш.



49 Мый мланде ӱмбаке тулым кондаш толынам, ынде тулым йӱлаш тӱҥалшым пешак ужнем ыле!
50 Тынеш пурымо дене Мый тынеш пурышаш улам. Тыге лийын шумешке, кузе Мый йӧсланем!
51 Мый мланде ӱмбаке тыныслыкым кондаш толынам манын, те шонеда мо? Уке, каласем Мый, шелалтмашым кондаш толынам.
52 Пӧртыштӧ визытын улыт гын, тылеч вара нуно шелалтыт: кумытын кокыт ваштареш, коктын кумыт ваштареш лийыт.
53 Ача эргыж ваштареш лиеш, эрге ачаж ваштареш, ава ӱдыржӧ ваштареш, ӱдыр аваже ваштареш, авалийше шке шешкыж ваштареш, а шешке авалийшыж ваштареш».



54 А вара Иисус калыклан каласен: «Касвел могырым пыл кӱзымым ужыда гын, те тунамак ойледа: ”Йӱр лиеш”. Тыгак лиеш.
55 А кунам кечывалвел гыч мардеж пуа, шокшо лиеш маныда. Тыгак лиеш.
56 Сайын кояш тӧчышӧ-влак! Мланде ӱмбаке да кавашке ончен, мом ужмыдам умылтарен моштеда, а кузе кызытсе жапым умылен огыда мошто?
57 Кузе чын ышташ, молан шке ынеда умыло?



58 Тыйым титаклыше еҥ дене вуйлатыше деке кайымет годым корнышто тудын дене мутланен келшаш чылажымат ыште, уке гын, тудо тыйым судьялан пуа, а судья – ороллан, тудыжо тыйым казаматыш шуа.
59 Тылат каласем: пытартыш ыр марте тӱлымешке, тушечын от лек».





*а 12:25 «Кап кугытшым»: грек мутым «Ӱмыржым» манынат кусараш лиеш.




ЛУКАН ВОЗЫМО СВЯТОЙ ЕВАНГЕЛИЙ

13 Глава


1 Пыташ огыл манын, языкда деч кораҥза. 6 Саскадыме пушеҥге нерген. 10 Шуматкечын ӱдырамашым паремдымаш. 18 Горчице нӧшмӧ да ру нерген туштен ойлымаш. 22 Шыгыр омса. 31 Иерусалим верч Иисус ойгыра.

1 Тиде жапыште тушко мийыше икмыняр еҥ Иисуслан Галилей гыч толшо-влак нерген ойлен: Пилат нунын вӱрыштым надырышт дене варен.
2 Иисус нунылан вашештен: «Нунын дене тыге лийын гын, нине еҥ-влак Галилейыште илыше моло деч языканрак лийыныт манын шонеда мо?
3 Тыланда ойлем: уке! Но языкда деч огыда кораҥ да Юмо деке огыда савырне гын, чылан тыгак пытеда.
4 Але Силоам башне камвочмо годым йымалныже колышо латкандаш еҥ Иерусалимыште моло илыше деч титаканрак лийын, шонеда?
5 Тыланда ойлем: уке! Но языкда деч огыда кораҥ да Юмо деке огыда савырне гын, чылан тыгак пытеда».



6 Иисус тыге туштен каласен: «Ик еҥын виноград аҥаштыже смоква пушеҥгым шындыме улмаш. Тудо пушеҥгыште саскам кычалаш миен, но муын огыл
7 да виноград ончышылан каласен: ”Ынде кумшо ий тиде смоква пушеҥгыште саскам кычалаш толам, но ом му. Тудым ру! Молан верым арам налын шога?”
8 Но тудыжо вашештен: ”Оза, эшеат ик ийлан тудым кодо, мый йырже кӱнчем да терысым оптем.
9 Ала саскам пуаш тӱҥалеш. А уке гын, вес ийлан руэт”».



10 Иисус шуматкечын ик синагогышто туныктен.
11 Тушто черландарыше шӱлыш дене латкандаш ий орланыше ӱдырамаш лийын. Тудо пӱгыр лийын да вийнен кертын огыл.
12 Тудым ужмеке, Иисус Шкеж деке ӱжын да каласен: «Ӱдырамаш, тый чер дечет утлет».
13 Вара ӱмбакыже кидшым пыштен. Ӱдырамаш тунамак вийнен шогалын да Юмым чапландараш тӱҥалын.



14 А Иисусын шуматкечын паремдымыжлан синагог вуйлатыше сырен да калыклан каласен: «Пашам ышташ куд кече уло, нине кечылаште шкендам паремдыкташ толза, а шуматкечын огыл».
15 Но Господь тудлан вашештен: «Сайла кояш тӧчышӧ! Тендан кокла гыч кажныже шуматкечын ӱшкыжшым але осёлжым, шудо шерча гыч мучыштарен, йӱкташ огеш наҥгае мо?
16 Авраамын тиде ӱдыржым сатана латкандаш ий шинчырлен кучен. Тиде кепшыл деч шуматкечын тудым утараш ок лий ыле мо?»
17 Кунам тыге ойлен, Тудын ваштареш лийше-влак чылан вожылыныт, а уло калык Иисусын ыштыме чыла чапле пашажлан куанен.



18 Иисус каласен: «Юмын Кугыжаныш могай? Мо дене Мылам тудым таҥастараш?
19 Тудо горчице нӧшмӧ гай, тудым айдеме налын да шкенжын пакчашыже ӱден, а тудо кушкын, кугу пушеҥгыш савырнен, да укш коклаштыже кавасе кайык-влак пыжашым оптеныт».



20 Иисус адак каласен: «Юмын Кугыжанышым Мылам мо дене таҥастараш?
21 Тудо ру гай, тудым ӱдырамаш кум виса ложаш дене варен, тыгеракын, уло руаш шуын».



22 Иисус ола гыч олашке, ял гыч ялыш коштын да еҥ-влакым туныктен. Тудо Иерусалимыш корным кучен.
23 Ик еҥ Тудын деч йодын: «Господь! Утаралтше еҥ-влак шагал улыт мо?»


 Иисус нунылан каласен:
24 «Шыгыр капка гыч пураш уло вийын тыршыза. Тыланда ойлем, шукын пураш тӧчат, но огыт керт.
25 Жап шуэш, пӧрт оза кынелеш да омсам петыра, тунам те тӱжвалне лийыда, омсам пералташ да ойлаш тӱҥалыда: ”Господь, Господь, мыланна поч!” А Тудо тыланда вашештен каласа: ”Те кӧ да кушеч улыда, Мый ом пале”.
26 Тунам те ойлаш тӱҥалыда: ”Ме Тый денет пырля кочкын-йӱын улына, Тый мемнан уремлаште туныктенат”.
27 А Тудо вашешта: ”Тыланда ойлем: те кӧ да кушеч улыда, Мый ом пале. Чын огыл ыштыше-влак, чылан Мый дечем кораҥза!”



28 Кунам Авраамым, Исаакым, Иаковым да чыла пророкым Юмын Кугыжаныште ужыда, а шкендам – поктен колтымым, те шорташ да пӱйым пураш тӱҥалыда.
29 Эрвел да касвел, йӱдвел да кечывалвел гыч толыт да Юмын Кугыжаныште ӱстелтӧреш верланат.
30 Тунам южо шеҥгелнысе ончылно лийыт, а ончылнысо – шеҥгелне».



31 Тудо кечынак икмыняр фарисей толын да Иисуслан ойлен: «Лек да тышечын кае, Ирод Тыйым пуштнеже».
32 Иисус нунылан вашештен: «Кайыза, тиде рывыжлан каласыза: тачат, эрлат иям поктен луктам да еҥым паремдем, а кумшо кечын шке пашам пытарем.
33 Но Мый тачат, эрлат, кумыштат коштшаш улам, вет пророклан Иерусалим деч ӧрдыжеш колаш ок лий.



34 Иерусалим, Иерусалим! Пророк-влакым пуштедыше да тый декет колтымо-влакым кӱм кышкен пытарыше! Кайык игыж-влакым шулдыржо йымак погымо семын мыняр гана Мый тыйын шочшет-влакым погынем ыле, но те тореш лийында!
35 А ынде тендан пӧртда яра кодеш. Тыланда ойлем: ”Господь лӱм дене Толшо тек моктымо лиеш!”*а – манмешкыда, те Мыйым огыда уж».





*а 13:35 Пс 117:26.




ЛУКАН ВОЗЫМО СВЯТОЙ ЕВАНГЕЛИЙ

14 Глава


1 Фарисейын пӧртыштыжӧ. 7 Оза ден уна-влакым туныктымаш. 15 Кугу пайрем нерген туштен каласымаш. 25 Иисусын тунемшыже лияш. 34 Тамдыме шинчал.

1 Икана Иисус ик вуйлатыше фарисейын пӧртышкыжӧ шуматкечын кочкаш миен. Тушто лийше-влак Тудым эскереныт.
2 Теве Иисус деке кӱпнышӧ черан еҥ лишемын.
3 Иисус закон туныктышо ден фарисей-влак деч йодын: «Шуматкечын паремдаш лиеш?»
4 Нуно пелештен огытыл. Иисус тиде еҥ деке тӱкнен да тудым паремден, вара колтен.
5 А нунылан каласен: «Тендан кокла гыч иктаж-кудыдан осёлжо але ӱшкыжшӧ тавыш пурен кая гын, шуматкечынат тунамак огыда лук мо?»
6 Тидлан нуно нимом вашештен кертын огытыл.



7 Иисус уна-влакын сайрак верыш логалаш тӧчымыштым шекланен, нунылан туштен каласен:
8 «Тыйым сӱаныш иктаж-кӧ ӱжеш гын, сайрак верым ит нал, вет тый дечет утларак пагалыме еҥымат ӱжын кертыныт.
9 Тыгай годым тыйымат, тудымат ӱжшӧ оза, толмекыже, тылат каласа: ”Тиде верым тудлан пу”. Тунам, вожылмашке пурен, эн тӱреш верланашет логалеш.
10 А кунам тыйым ӱжыт, мий да тӱр верым нал. Тунам тыйым ӱжшӧ оза, мийымекыже, тыланет каласа: ”Йолташ, ончыланрак верлане”, да тый денет пырля ӱстелтӧрыштӧ улшо чыла еҥ ончылно тылат чап лиеш.
11 Кеч-кӧат, шкенжым кӱшкӧ шында гын, волтымо лиеш, а шкенжым ӱлыкӧ шындыше нӧлтымӧ лиеш».



12 Иисус Тудым ӱжшӧ фарисейлан ойлен: «Кечывал але кас сийым ыштымет годым йолташет-влакым, иза-шольычым, родо-тукыметым, поян пошкудет-влакым ит ӱж. Нуно шкештат тыйым ӱжын да тидын дене тылат тӱлен кертыт.
13 Сийым ыштымет годым йорло, чолак, окшак, сокыр-влакым ӱж,
14 тунам тый пиалан лият: нунын тылат тӱлаш нимошт уке. Тыланет чын ыштыше-влакын ылыж кынелмышт годым тӱлалтеш».



15 Тидым колмеке, ӱстелтӧрысӧ кокла гыч иктыже Иисуслан каласен: «Юмын Кугыжаныште киндым кочшо – поро пиалан!»



16 А Иисус тудлан каласен: «Ик еҥ кугу кас сийым ыштен да шуко унам ӱжын.
17 Кунам сийым кочкаш жап шуын, ӱжмӧ-влаклан ”Толза, ынде чыла ямде” манын каласаш тарзыжым колтен.
18 Но чылан, миен ом керт манын, ик ой дене умылтараш тӱҥалыныт. Икымше тудлан каласен: ”Мый мландым налынам, мылам ончал савырнаш кӱлеш, вуеш ит нал, миен ом керт”.
19 Кокымшо каласен: ”Мый вич мужыр ӱшкыжым налынам, нуным тергаш каем, вуеш ит нал, миен ом керт”.
20 Кумшо каласен: ”Мый ӱдырым налынам, сандене миен ом керт”.
21 Тарзе пӧртылын да озажлан тидым увертарен. Тунам суртоза чот сырен да тарзыжлан каласен: ”Оласе урем ден изуремлашке писынрак кае да тышке йорло, чолак, сокыр да окшак-влакым кондо”.
22 Варарак тарзе ойлен: ”Оза, тыйын кӱштыметым шуктымо, но эше яра вер кодын”.
23 Тунам оза тарзыжлан ойлен: ”Корно ден ял уремлашке кае, тышке толаш чыла еҥым ӱшандаре, тек пӧртем уна дене темеш!
24 Тыланда ойлем, ӱжмем-влак кокла гыч иктыжат мыйын кас кочкышем тамлен ок ончо! Вет ӱжмӧ – шуко, ойырен налме – шагал”».



25 Иисус дене пырля моткоч шуко еҥ коштын. Тудо нунын деке савырнен каласен:
26 «Кӧ Мый декем толеш, но ачажым, аважым, ватыжым, йочаж-влакым, иза-шольыжым, ака-шӱжаржым, шке илышыжымат ужын кертдыме ок лий гын, тудо Мыйын тунемшем лийын ок керт.
27 Кӧ шке ыресшым ок нумал да почешем ок кай, тудо Мыйын тунемшем лийын ок керт.



28 Тендан кокла гыч иктаж-кудыжо башньым ыштынеже гын, чоҥен шукташ мо кӱлешым да окса ситышашым шотлаш ондак ок шич мо?
29 Негызым пыштымеке, башньым ыштен пытарен огеш керт гын, тидым ужшо-влак чылан тудым воштылаш
30 да ойлаш тӱҥалыт: ”Тиде айдеме чоҥаш тӱҥалын, а пытарен кертын огыл”.



31 Але кугыжа вес кугыжа ваштареш сар дене кайынеже гын, лу тӱжем сарзыж дене ӱмбакыже толшо коло тӱжеман ваштареш шогаш вийже сита мо манын, тудо ондак шинчын ок каҥаше мо?
32 Огеш сите гын, тушманже тораште улмо годымак тудын деке тыныслык ойпидышым йодаш еҥже-влакым колта.



33 Тендан денат тыгак: кӧ уло погыж деч ок кораҥ гын, Мыйын тунемшем лийын ок керт.



34 Шинчал – сай, но тудо шинчалан лиймым чарна гын, кузе тудым уэш шинчаланым ышташ?
35 Тыгай шинчал мландышкат, терысышкат пышташ ок йӧрӧ, тудым луктын шуат. Кӧн колышташ пылышыже уло, тек колеш!»






ЛУКАН ВОЗЫМО СВЯТОЙ ЕВАНГЕЛИЙ

15 Глава


1 Йомшо шорык ден йомдарыме окса нерген туштен ойлымаш. 11 Йомын коштшо эрге нерген туштен каласымаш.

1 Йозак погышо ден языкан-влак Иисус деке колышташ чылан толыныт.
2 Фарисей ден закон туныктышо-влак ӧпкелен ойленыт: «Тиде Еҥ языкан-влакым Шкеж деке лишемда да нунын дене пырля кочкеш!»



3 Иисус тунам нунылан тыге туштен каласен:
4 «Тендан кокла гыч ик еҥын шӱдӧ шорыкшо уло да иктыжым йомдара гын, индешле индешыжым ир мландеш коден ок кае да йомшыжым мумешке ок кычал мо?
5 А мумеке, куана да шорыкшым вачышкыже пышта.
6 Мӧҥгыжӧ толмеке, йолташыж ден пошкудыж-влакым ӱжын, ойла: ”Мый денем пырля куаныза: мый йомшо шорыкем муынам!”
7 Тыланда каласем: язык деч кораҥаш амалышт укеан индешле индеш чын ыштыше дене таҥастарымаште, шке языкше деч кораҥше да Юмо деке савырныше языкан ик еҥ верчат пылпомышто тидын семынак утларак куан лиеш.



8 Лу драхме оксаже уло да иктыжым йомдара гын, могай ӱдырамаш, лампым чӱктен, пӧртым ӱштын, мумешкыже тыршен ок кычал?
9 А мумеке, йолташ ӱдырамаш да пошкудыж-влакым ӱжеш да каласа: ”Мый денем пырля куаныза, мый йомдарыме оксам муынам!”
10 Тыланда ойлем: языкшым касарыктен Юмо деке савырныше языкан ик еҥ верчат Юмын Суксыж-влак коклаште тыгаяк куан лиеш».



11 Иисус умбакыже ойлен: «Ик еҥын кок эргыже лийын.
12 Изиракше ачажлан каласен: ”Ачай! Мылам логалшаш пого пайым ойырен пу”. Ача нунылан погым пайлен пуэн.
13 Икмыняр кече эртымеке, изирак эргыже чыла поген да тора элыш каен. Тушто шала илен да шке пайжым шоналтыде кучылтын.
14 Чыла шалатыл пытарымекше, тиде элыште кугу шужымаш тӱҥалын, да эргылан нужнам чыташ логалын.
15 Тудо тиде элысе ик еҥ деке пашаш пураш йодын миен, а садыже шке пасушкыжо сӧснам кӱташ колтен.
16 Тудо сӧсналан пукшымо отыза дене мӱшкыржым темаш шонен, но тидыжымат нигӧ пуэн огыл.



17 Тунам тудо шонаш тӱҥалын да шкаланже каласен: ”Ачамын кунар шуко тарлалтше еҥже уло, чылалан кинде утымеш сита, а мый шужен колем!
18 Каем, ачам деке пӧртылам да каласем: ’Ачай! Мый Пылпомыш ваштареш да тыйын ончылнет языкым ыштенам.
19 Ынде эргыч маналташат ом йӧрӧ, мыйым тарлалтше-влакет коклаш нал’”.
20 Тудо кынелын да ачаж деке каен.


 Эше тораште улмыж годымак ачаже тудым ужын да чаманен, ваштарешыже куржын миен, шӱйжӧ гыч ӧндалын да шупшалын.
21 Эргыже тудлан каласен: ”Ачай! Мый Пылпомыш ваштареш да тыйын ончылнет языкым ыштенам. Ынде эргыч маналташат ом йӧрӧ”.
22 Но ача тарзыж-влаклан каласен: ”Эн сай вургемым кондыза да тудлан чиктыза. Кидышкыже шергашым*а да йолышкыжо йолчиемым пуыза.
23 Ӧрдыктарыме презым вӱден кондыза да шӱшкылза, кочкаш да куан пайремым эртараш тӱҥалына!
24 Мыйын тиде эргым колен ыле, ынде ылыжын, йомын ыле, ынде мумо”. Нуно куан пайремым эртараш тӱҥалыныт.



25 А кугурак эргыже пасушто лийын. Пӧртылмыж годым, пӧрт деке лишеммеке, куанен мурымо йӱк-йӱаным колын.
26 Тарзе-влак кокла гыч иктыжым ӱжын да йодын: ”Тиде мо тыгай?”
27 Тудыжо вашештен: ”Тыйын шольыч толын. Тудо илыше да таза пӧртылынат, ачат ӧрдыктарыме презым шӱшкылын”.
28 Кугурак эргыже сырен, пӧртышкат ынеж пуро улмаш. Ачаже лектын да тудым пураш ӱжын,
29 но тудо ачажлан вашештен: ”Теве мый тыланет тынар ий пашам ыштем, тыйын кӱштыметым ик ганат шуктыде коден омыл, но тый мылам йолташем-влак дене пайремым эртараш каза пачамат пуэн отыл.
30 А кунам тиде эргыч, яжар-влак дене коштын поянлыкетым пытарымеке толын, тый тудлан ӧрдыктарыме презым шӱшкылынат!”
31 Но ача тудлан каласен: ”Эргым, тый эре мый денем пырля улат. Мыйын мо уло, чылажат тыйын.
32 А кызыт куанаш да йывырташ кӱлеш: тыйын тиде шольыч колен ыле, ынде ылыжын, йомын ыле, ынде мумо”».





*а 15:22 Шергашым пуымыжо кугу пагалымашым ончыкта.




ЛУКАН ВОЗЫМО СВЯТОЙ ЕВАНГЕЛИЙ

16 Глава


1 Ондалыше озанлык виктарыше нерген туштен каласымаш. 16 Закон да Юмын Кугыжаныш. 19 Поян ден Лазарь.

1 Иисус тунемшыж-влаклан каласен: «Ик поянын озанлык виктарышыже лийын. Озан погым кучылт пытара манын, тудын ӱмбак вуйым шийыныт.
2 Озаже тудым шкеж деке ӱжын да каласен: ”Тыйын нерген мый мом колам! Озанлыкым виктарымет нерген рашемден пу, ынде тыланет вуйлаташ ок лий”.
3 Тунам озанлык виктарыше шоналтен: ”Мом мылам ышташ? Оза мыйым тиде паша гыч луктын колта. Кӱнчаш вием ок сите, йодышт кошташ вожылам.
4 Палем, мом ышташ! Озанлык виктарыме паша гыч луктын колтымеке, мыйым пӧртышкышт налше еҥ-влакым кузе муаш палем”.
5 Озажлан парымыш пурышо еҥ-влакым кажныжым посна ӱжын. Икымшыж деч йодын: ”Мыйын озамлан кунар пуышашет уло?”
6 ”Шӱдӧ виса ӱйым”, – вашештен тудыжо. Озанлык виктарыше каласен: ”Кӱсын кагазетым нал, шич да писын возо: витле”.
7 Вара весе деч йодын: ”А тый кунар пуышаш улат?” ”Шӱдӧ виса шыдаҥым”, – тудыжо вашештен. Тудлан каласен: ”Кӱсын кагазетым нал да кандашле манын возо”.
8 Йӧным мумыжлан ондалыше вуйлатышым озаже моктен. Тиде тӱнян икшывыж-влак шке кокласе пашаштышт волгыдын шочшыж деч ушанрак ыштат.



9 Мый тыланда ойлем: чын огыл поянлык дене шкаланда йолташым ыштыза, тыге ыштеда гын, нужнаш кодмекыда, тендам курымашлык илыме верыш налыт.



10 Кӧ изиште ӱшанле, тудо кугуштат ӱшанле. Кӧ изиште ӱшанле огыл, тудо кугуштат ӱшанле огыл.
11 Тыгеже те чын огыл поянлык шотышто ӱшанле лийын огыдал гын, кӧ тыланда чын поянлыкым ӱшана?
12 Еҥ поянлык шотышто ӱшанле лийын огыдал гын, кӧ тыланда шкенданым пуа?
13 Нимогай тарзе кок озалан тарзыланен огеш керт: иктыжым ужмышудымо лиеш да весыжым йӧрата, але иктыжлан кумылын ышта, весыжым ок шотло. Те ик жапыштак Юмылан да поянлыклан служитлен огыда керт».



14 Оксам йӧратыше фарисей-влакат чыла тидым колыныт да Иисусым воштылыныт.
15 Но Тудо нунылан каласен: «Те еҥ ончылно чын ыштышыла кояш тӧчеда, но Юмо тендан шӱмдам пала. Мом еҥ-влак аклат, Юмын ончылно йырнык веле.



16 Закон ден пророк-влак Иоанн марте лийыныт. Тудо жап гыч Юмын Кугыжаныш увертарен туныкталтеш да керек-кӧат уло вийын тыршен тушко пура.
17 Но кава ден мланде пытат гынат, законышто ик удыралтышат ок йом.
18 Кӧ, шке ватыжым ойырен колтен, весым марлан налеш – тудо яжарлана. Марийжын ойырен колтымым марлан налшат яжарлана.



19 Ик еҥ поян улмаш, мотор шемалге-йошкар йытын вургемым чиен, кече еда ракатланен кочкын-йӱын.
20 Тыгак Лазарь лӱман йорло еҥ лийын, тудо поянын капка ончылныжо йораҥше киен
21 да поянын ӱстембачше луктын кудалтыме кинде пудыргым кочнеже улмаш. Пий-влак тудын йоражым нулаш толыныт.



22 Вара Лазарь колен да Суксо-влак тудым Авраам воктеке наҥгаеныт. Поянат колен, тудым тоеныт.
23 Тамыкыште орланымыж годым кӱшкӧ ончалын да тораште Авраамым, а воктеныже Лазарьым ужын.
24 Поян кычкыралын: ”Авраам, ачай! Мыйым чамане, Лазарьым мый декем колто, тек парнявуйжым вӱдеш нӧртен, йылмем юалтара. Мый тиде тулышто моткоч орланем”.
25 Но Авраам вашештен: ”Эргым, шарналте, тый порылык ужашетым илымет годым налынат, а Лазарь – осал ужашым. Ынде тыште тудын ойгыжым кораҥдыме, а тый орланет.
26 Тылеч посна мемнан ден тендан коклаш пеш кугу поргемым*а ыштыме: тендан деке вончаш шонышо вончен ок керт. Тушечат мемнан деке нигӧ вончен ок керт”.
27 Тунам поян каласен: ”Тугеже, ачай, тый дечет йодам: Лазарьым ачамын суртышкыжо колто.
28 Мыйын вич иза-шольым уло. Нунат тиде орлык верыш ынышт логал манын, тек тудо шижтара”.
29 Авраам вашештен: ”Нунын Моисей ден пророк-влакышт уло, тек нуным колыштыт”.
30 Поян каласен: ”Уке, Авраам ачай! Теве иктаж-кӧ колышо нунын деке мия гын, тунам языкышт деч кораҥыт да Юмо деке савырнат”.
31 Но Авраам тудлан каласен: ”Моисей ден пророк-влакым огыт колышт гын, нуным колымаш гыч ылыж кынелшат ӱшандарен огеш керт”».





*а 16:26 Поргем – пропасть.




ЛУКАН ВОЗЫМО СВЯТОЙ ЕВАНГЕЛИЙ

17 Глава


1 Алгаштарыме, титакым кудалтыме да ӱшаныме нерген. 7 Тарзе мом ыштышаш. 11 Таум ыштен моштыза. 20 Юмын Кугыжаныш толмо нерген.

1 А шке тунемшыж-влаклан Иисус каласен: «Алгаштарымаш толде огеш керт, но кӧн гоч толеш, тудлан ойго!
2 Айдеме ик тыгай изиракшым чын корно гыч кораҥда гын, тудлан пеш уда лиеш. Шӱйышкыжӧ вакшкӱм сакат да теҥызыш шуат гын, тудлан сайрак лиеш ыле.
3 Тугеже шкендам шекланен шогыза! Лишылет тыйын ваштареш языкым ышта гын, тудым шылтале. Языкше деч кораҥеш гын, титакшым кудалте.
4 Тыйын ваштареш кечылан шым гана титакыш пура да кечылан шым гана ”вуеш ит нал, языкем деч кораҥам” манеш гын, титакшым кудалте».



5 Апостол-влак Господьлан ойленыт: «Мемнан ӱшанымашнам шукемде».
6 Господь каласен: «Тендан ӱшанымашда кеч горчице нӧшмӧ кугыт лиеш да теве тиде смоква пушеҥгылан ”Вожге лек да теҥызыш кусно!” маныда ыле гын, тудо тендам колыштеш ыле.



7 Тендан кокла гыч иктаж-кудыжын куралше але кӱтӱчӧ тарзыже уло гын, пасу гыч тарзе пӧртылмеке, оза тудлан ”Писынрак лишем, ӱстелтӧрыш тол!” манын ойла мо?
8 Уке, тудо каласа: ”Мылам кас кочкышым ямдыле, ӱштым ӱштал да кочмем-йӱмем годым мылам ӱстембаке конден шого, тылеч вара шкеат кочкат да йӱат”.
9 Кӱштымым шуктымылан тарзыжлан таум ышта мо? Тыге ом шоно.
10 Теат тыгак. Чыла кӱштымым ыштымекыда ойлыза: ”Ме йӧрдымӧ тарзе веле улына, мом ыштышаш лийынна, тудым гына ыштенна”».



11 Иерусалимыш кайымыж годым Иисус Самарий ден Галилей кокла гыч эртен.
12 Ик ялыш пурымыж годым Тудым проказе черан лу пӧръеҥ вашлийын. Нуно ӧрдыжкырак шогалыныт
13 да кычкыраш тӱҥалыныт: «Иисус, Туныктышо, мемнам серлаге!»
14 Нуным ужмеке, Иисус каласен: «Кайыза да иерей-влаклан шкендам ончыктыза».


 Кайымышт годым нуно проказе черышт деч эрненыт.
15 Нунын кокла гыч иктыже, пареммыжым ужмеке, мӧҥгеш пӧртылын, уло йӱкын Юмым чапландарен.
16 Иисусын йолжо ончылан тудо кумык возын да таум ыштен. Тиде еҥ Самарий гыч лийын.
17 Иисус йодын: «Чыла лу еҥ огыл мо эрнен? Индешыже кушто улыт?
18 Кузе тиде йот тукым еҥ деч молыжо иктыжат Юмым чапландараш ыш пӧртыл?»
19 Вара тудлан каласен: «Кынел да кае, тыйым ӱшанымашет утарен».



20 Юмын Кугыжаныш кунам толеш манын, фарисей-влак Иисус деч йодыныт. Иисус нунылан вашештен: «Юмын Кугыжанышыже палдырнен ок тол.
21 ”Теве тудо тыште”, але ”Теве тушто” манын, нигӧ ойлен огеш керт, вет Юмын Кугыжаныш – тендан кӧргыштӧ».*а



22 А тунемшыж-влаклан Иисус каласен: «Тугай жап толеш, кунам Айдеме Эргын кеч ик кечыжым моткоч ужмыда шуэш, но огыда уж.
23 Тыланда ойлат: ”Теве Тудо тыште!” але ”Теве тушто!” Но те верешдак кодса, почешышт ида курж.
24 Шке кечынже Айдеме Эрге уло кавам ик тӱр гыч вес тӱрыш йолген волгалтарыше волгенче гай лиеш.
25 Но тылеч ончыч Тудо шуко орланышаш, да тиде тукым Тудым шкеж деч кораҥда.



26 Ной годым кузе лийын, Айдеме Эрге годымат тугак лиеш.
27 Нойын ковчегыш шичме кечыже марте кочкыныт, йӱыныт, ӱдырым налыныт, марлан лектыныт. Тудо кечын вӱд ташлымаш тӱҥалын да чылам пытарен.
28 Лот годымат кузе лийын, туге лиеш: кочкыныт, йӱыныт, налыныт, ужаленыт, кушкылым шынденыт, пӧртым чоҥеныт,
29 но Содом гыч Лот лекме кечын кава гыч йӱлышӧ киш тул йӱр йӱрын да чылам пытарен.
30 Айдеме Эрге толмо кечынат тыгак лиеш.



31 Тиде кечын кӧ пӧрт леведыш ӱмбалне лиеш, а ӱзгарже пӧртыштӧ, тек тудым налаш ок воло. Кӧ пасушто лиеш, тек мӧҥгеш ок пӧртыл.
32 Лотын ватыж нерген шарналтыза!*б
33 Кӧ шке чонжым арален кодаш тӧча, тудо чонжым йомдара. А кӧ тудым йомдара, тудо чонжым утарен кода.
34 Тыланда ойлем: тудо йӱдым кок еҥ ик вакшышыште кия, иктыже налалтеш, весыже кодеш.
35 Кок ӱдырамаш пырля йоҥышта, иктыже налалтеш, весыже кодеш.
36 Кок еҥ пасушто лиеш, иктыже налалтеш, весыже кодеш».
37 Тунемшыж-влак тунам Тудын деч йодыныт: «Господь, кушто тиде лиеш?» Иисус вашештен: «Кушто колышо кап, тушко курныж-влакат погынат».





*а 17:21 «Кӧргыштӧ» – тидым «коклаште» манын кусарашат лиеш.

*б 17:32 Ончо: Тӱҥ 19:15-26.




ЛУКАН ВОЗЫМО СВЯТОЙ ЕВАНГЕЛИЙ

18 Глава


1 Тулык ӱдырамаш ден судья нерген туштен ойлымаш. 9 Фарисей ден йозак погышо нерген туштен ойлымаш. 15 Иисус да йоча-влак. 18 Поян вуйлатыше. 31 Иисус шке колымыж да ылыжмыж нерген кумшо гана каласкала. 35 Иерихон воктене сокыр кӱчызым паремдымаш.

1 Нойыде эре кумалаш кӱлмӧ нерген Иисус тунемшыж-влаклан туштен каласкален:
2 «Ик олаште судья лийын. Тудо Юмо деч лӱдын огыл, еҥ деч вожылын огыл.
3 Тиде олаштак тулык ӱдырамаш илен, судья деке шуко гана миен да ойлен: ”Мый денем тавалыше деч арален нал”.
4 Но тудыжо кужу жап нимом ынеж ыште улмаш, а вара шкаланже шке каласен: ”Мый Юмо дечат ом лӱд, еҥ дечат ом вожыл гынат,
5 тиде ӱдырамашым арален налам, вет тудо мылам ласкалыкым ок пу. Уке гын, тышке коштмыж дене мыйым нойыктара”».



6 Господь йодын: «Тиде чын огыл ыштыше судьян мом ойлымыжым те колыда?
7 Кеч вучыкта гынат, йӱдшӧ-кечыже полышым йодын сӧрвалыше, ойырен налме еҥже-влакым Юмо арален ок нал мо?
8 Тыланда ойлем: Тудо нуным вашке арален налеш. Но, толмекыже, Айдеме Эрге мланде ӱмбалне ӱшанымашым муэш мо?»



9 Чын ыштыше улына манын ӱшаныше да молыштым шотлыдымо южо еҥлан Иисус тыге туштен ойлен:



10 «Кок еҥ храмыш кумалаш пурен, иктыже фарисей лийын, весыже – йозак погышо.
11 Фарисей шогалын да шке шотшо дене тыге кумалын: ”О, Юмо! Мый моло еҥ гай агыше, осалланыше, яжарланыше але тиде йозак погышо гай омыл, тидлан Тылат таум ыштем.
12 Мый арнялан кок гана пӱтым кучем, ыштен налмем гыч луымшо ужашыжым Тылат пуэм”.
13 А йозак погышо ӧрдыжтырак шоген, шинчажымат пылпомышко ынеж нӧлтал улмаш, шкенжым оҥ гыч кырен ойлен: ”Юмо! Мыйым, языканым, чамане!”
14 Тыланда ойлем, фарисей огыл, а йозак погышо мӧҥгыжӧ чыныш лукмо пӧртылын. Вет шкенжым кӱшкӧ шындыше кеч-кӧат волтымо лиеш, а шкенжым ӱлыкӧ волтышо нӧлталме лиеш».



15 Нунын деке тӱкныжӧ манын, Иисус деке изи йоча-влакымат нумал конденыт. Тидым ужын, тунемшыж-влак нуным чареныт,
16 но Иисус йоча-влакым Шкеж деке ӱжын каласен: «Йоча-влакым Мый декем пуртыза, нуным ида чаре, вет Юмын Кугыжаныш – нунын гай еҥ-влакын.
17 Тыланда чынак ойлем: кӧ Юмын Кугыжанышым йоча семын порын ок вашлий, тудо тушко пурен ок керт».



18 Вуйлатыше ик еҥ Иисус деч йодын: «Поро Туныктышо, курымашлык илышым налаш манын, мый мом ыштышаш улам?»
19 Иисус йодын: «Молан тый Мыйым поро манат? Юмо деч моло нигӧ поро огыл.
20 Тудын кӱштымыжым тый палет: ит яжарлане, ит пушт, ит шолышт, шойыштын, еҥ ӱмбаке таныклен ит ойло, ача-аватым пагале».*а
21 Тудыжо Иисуслан вашештен: «Мый чыла тидым самырык годсекак шуктем».
22 Тидым колмеке, Иисус каласен: «Тылат эше икте ок сите: мо тыйын уло, чыла ужале да оксажым йорло-влаклан шеледен пу. Тунам пылпомышто тыйын поянлыкет лиеш. Вара тол да почешем кае».
23 Тудыжо, тидым колмеке, чот ойганен. Тудо пешак поян лийын.



24 Иисус, тудын ойганымыжым ужын, тыге каласен: «Поян еҥлан Юмын Кугыжанышыш пураш кунар йӧсӧ!
25 Поянлан Юмын Кугыжанышыш пураш неле, эсогыл верблюдлан имышу вошт лекташ куштылгырак».
26 Колыштшо-влак Иисус деч йодыныт: «Тыгеже, кӧ утаралт кертеш?»
27 Иисус вашештен: «Мом айдеме ыштен огеш керт, Юмо кертеш».
28 Тунам Петр каласен: «А теве ме, чыла коден, Тыйын почешет каенна».
29 «Тыланда чынак ойлем, – каласен Иисус, – кӧ гына Юмын Кугыжаныш верч пӧртым, ача-авам, иза-шольым, ака-шӱжарым, ватым але йоча-влакым коден,
30 тудо кызытсе курымышто ятыр пачаш шуко налеш, а шушаш курымышто курымаш илышым налеш».



31 Иисус латкок тунемшыжым Шкеж деке ӱжын да нунылан каласен: «Теве ме Иерусалимыш миен шуына, да Айдеме Эрге нерген пророк-влакын возымышт чылажат шукталтеш.
32 Тудым чын Юмым палыдыме калыкын кидышкыже пуат, игылташ, вурсаш да ӱмбакыже шӱведаш тӱҥалыт.
33 Сола дене кырымеке, Тудым пуштыт, но кумшо кечын ылыж кынелеш».
34 Но тунемшыж-влак тиде ойлымо гыч нимом умылен огытыл. Иисусын каласымаште мо нерген ойлымо, нунын деч шылтыме лийын, сандене ыҥлен огытыл.



35 Кунам Иисус Иерихон деке лишемын, корно воктене ик сокыр йодышт шинчен.
36 Воктечше еҥ тӱшка эртымым колмеке, йодын: «Мо тиде тыгай?»
37 Тудлан Назорей Иисус эрта манын вашештеныт.
38 Сокыр кычкыраш тӱҥалын: «Иисус, Давидын Эргыже! Мыйым серлаге!»
39 Ончылно кайыше-влак тудлан шып лияш кӱштеныт, но тудо эшеат чот кычкырен: «Давидын Эргыже! Мыйым серлаге!»
40 Иисус шогалын да тудым Шкеж деке кондаш кӱштен. Сокыр лишеммеке, Иисус тудын деч йодын:
41 «Тый Мый дечем мом ыштымым вучет?» «Господь, шинчам почылтшо», – вашештен тудо.
42 Иисус тудлан каласен: «Шинчат почылтшо! Тыйым ӱшанымашет утарен».
43 Сокыр тунамак ужаш тӱҥалын да, Юмым чапландарен, Иисус почеш каен. Тидым ужын, уло калык Юмым моктен.





*а 18:20 Лекм 20:12-16.




ЛУКАН ВОЗЫМО СВЯТОЙ ЕВАНГЕЛИЙ

19 Глава


1 Йозакым погышо Закхей. 11 Лу мина окса нерген туштен ойлымаш. 28 Иисус Иерусалимыш пура. 45 Иисус храм гыч сатучо-влакым поктен луктеш.

1 Иерихоныш пурымеке, Иисус ола гоч эртен.
2 Туштак Закхей лӱман еҥ лийын, тудо йозак погышо-влакым вуйлатен, поян лийын.
3 Иисусым, Кӧ Тудо манын, пешак ужнеже улмаш, но изи капан улмыжлан калык шеҥгеч ужын кертын огыл.
4 Тунам тудо ончык куржын, Иисусым ужаш манын, Тудын эртышаш корно воктенысе смоква пушеҥгыш кӱзен.
5 Тиде верыш миен шумеке, Иисус кӱшкӧ ончалын, тудым ужын да каласен: «Закхей, писынрак воло! Мый таче тыйын мӧҥгыштет лийшаш улам».
6 Тудыжо писын волен да Иисусым, куанен, унам ыштен.
7 Тидым ужын, чылан ӧпкелен ойлаш тӱҥалыныт: «Языкан еҥ деке пурен!»
8 Закхей ончыко лектын да Господьлан каласен: «Господь, пел погем йорло-влаклан пуэм, а кӧ деч ондален налынам гын, ныл пачаш шукырак пӧртылтем!»
9 Иисус тудлан каласен: «Таче тиде пӧртыш утаралтмаш толын, вет тиде еҥат Авраамын эргыже.
10 А Айдеме Эрге йомшым кычал муаш да утараш толын».



11 Тидым колыштшо-влаклан Иисус эше туштен каласкален, вет Тудо Иерусалим воктене лийын да, Юмын Кугыжаныш вашке толеш манын, еҥ-влак шоненыт.
12 Иисус ойлен: «Лӱмлӧ тукым гыч лекше ик еҥ, кугыжа лийын пӧртылаш манын, мӱндыр элыш каен.
13 Кайымыж деч ончыч шкеж деке лу тарзыжым ӱжын, нунылан лу минам*а пуэн да каласен: ”Мыйын толмешкем, моштен кучылтса”.
14 Но тысе илыше-влакын тудым ужмышт шуын огылат, почешыже еҥ-влакым ”Тудо мемнан кугыжана ынже лий, тиде мыланна ок келше” манын каласаш колтеныт.



15 Кугыжа лийын пӧртылмекыже, кӧ мом ыштен налмым палаш манын, саде еҥ оксам налше тарзе-влакым шкеж деке ӱжаш кӱштен.
16 Икымше толын да каласен: ”Оза, тыйын ик минат лу мина парышым пуэн”.
17 ”Сай, поро тарзе, – тудлан кугыжа каласен. – Изи пашаште ӱшанле лийметлан мый тылат лу олам вуйлаташ пуэм.”
18 Кокымшо толын да каласен: ”Оза, тыйын ик минат вич мина парышым пуэн”.
19 Кугыжа тудлан каласен: ”Тыйым вич олам вуйлаташ шогалтем”.



20 А кумшо толын да ойлен: ”Оза, теве тыйын минат. Шовычеш пӱтырал пыштен, мый тудым араленам.
21 Мый тый дечет лӱдынам. Тый чаманыдыме еҥ улат: мом пыштен отыл, налат, мом ӱден отыл, тудым тӱредат”.
22 Кугыжа тудлан каласен: ”Йӧрдымӧ тарзе, шке мутет денак тыйым судитлем. Тый паленат: мый чаманыдыме еҥ улам, мом пыштен омыл, налам, мом ӱден омыл, тудым тӱредам.
23 Молан тый мыйын оксам торгайыше-влаклан пуэн отыл? Тунам мый, толмекем, оксам парыш дене налам ыле”.
24 Вара воктеныже шогышо-влаклан каласен: ”Тудын деч минам налза да, кӧн лу минаже уло, тудлан пуыза”.
25 ”Оза, – каласеныт нунышт, – тудын лу минаже уло!”
26 ”Мый тыланда ойлем: кӧн уло, тудлан пуалтеш, а кӧн уке, улыжат налалтеш.
27 А нунын кугыжашт лиймем ваштареш шогышо тушманем-влакым тышке кондыза да ончылнем руал пуштса”».



28 Тидым ойлымеке, Иисус умбакыже Иерусалим велке тайыл ваштареш кӱзен.
29 Елеон манме курыкеш верланыше Виффагий ден Вифаний деке лишемме годым Иисус кок тунемшыжым колтен:
30 «Ончылно койшо ялыш кайыза. Тушко пурымеке, йолыштен шогалтыме самырык осёлым ужыда. Тудым але нигӧ нигунам кушкыжын огыл. Мучыштарыза да вӱден кондыза.
31 ”Молан мучыштареда?” манын, тендан деч иктаж-кӧ йодеш гын, тыге вашештыза: ”Тудо Господьлан кӱлеш”».



32 Колтымо тунемшыж-влак каеныт да Иисус каласыме семынак чыла лиймым ужыныт.
33 Кунам нуно самырык осёлым мучыштараш тӱҥалыныт, озаж-влак нунылан ойленыт: «Те молан осёлым мучыштареда?»
34 Нунышт вашештеныт: «Тудо Господьлан кӱлеш».
35 Вара самырык осёлым Иисус деке вӱден конденыт, тупшым вургемышт дене леведыныт да ӱмбакыже Иисусым шынденыт.
36 Кайымыж годым еҥ-влак вургемыштым корнеш шареныт.



37 Елеон курык гыч волаш тӱҥалме верыш Иисус миен шумо годым уло тунемшыж-влак куанымышт дене чыла ужмо чудылан кугу йӱкын Юмым мокташ тӱҥалыныт:


38 «Тек Господь лӱм дене толшо Кугыжа

    моктымо лиеш!

 Пылпомышто тыныслык да кӱшнӧ чап лийже!»*б



39 Калык тӱшкаште лийше фарисей-влак кокла гыч южышт Иисуслан каласеныт: «Туныктышо, тунемшет-влакым чаре!»
40 Но Тудо нунылан каласен: «Тыланда ойлем, нуно шыпланат гын, кӱ-влак кычкыраш тӱҥалыт».



41 Иисус ола деке лишемын. Олам ужмеке, тудын верч шортын колтен
42 да каласен: «О, тыланет тыныслыкым мо конда, шке кечетын тыят палет ыле гын! Но кызыт тидым тыйын шинчат деч шылтыме.
43 Теве тугай кече-влакым тыланет ужаш логалеш, кунам тушманет-влак йырет мланде кӱкшака-влакым нӧлтат, тыйым авырен налыт да чыла могырым шыгыремдаш тӱҥалыт.
44 Шке декет Юмо лишемме жапым пален отыл, сандене нуно тыйым мланде ӱмбаке сӱмыралыт да икшывет-влакым кырен пытарат, олмыштет кӱ ӱмбалан кӱм огыт кодо».



45 Иисус храмыш пурен да тушто сатум ужалыше да налше-влакым поктен лукташ тӱҥалын.
46 Нунылан ойлен: «Возымо: ”Мыйын пӧртем – кумалме пӧрт”,*в а те тудым агыше-влакын пыжашышкышт савыренда!»



47 Иисус кече еда храмыште туныктен. Архиерей, закон туныктышо да калык вуйлатыше-влак Тудым пушташ йӧным кычалыныт.
48 Но Тудын дене мом ышташ, нуно пален огытыл. Вет Иисус воктене эре калык лийын да тӱткын колыштын.





*а 19:13 Мина – шӱдӧ кечаш пашадар, але шӱдӧ динарий.

*б 19:38 Ончо: Пс 117:26.

*в 19:46 Ис 56:7.




ЛУКАН ВОЗЫМО СВЯТОЙ ЕВАНГЕЛИЙ

20 Глава


1 Иисус деч кучемвийже нерген йодыштыт. 9 Виноград аҥам кучышо-влак нерген туштен каласымаш. 20 Кесарьлан йозакым тӱлымаш. 27 Ылыжме нерген йодыш. 41 Христос кӧн Эргыже? 45 Закон туныктышо-влак деч шекланыза.

1 Ик кечын храмыште Иисусын калыкым туныктымыжо да Поро Уверым каласкалымыже годым архиерей, закон туныктышо да калык кугурак-влак лишемыныт
2 да ойленыт: «Мыланна каласе, могай кучемвий дене Тый чыла тидым ыштылат? Кӧ Тыланет тидым ышташ кучемвийым пуэн?»
3 Иисус каласен: «Мыят тыланда йодышым пуэм, Мыланем каласыза:
4 Иоаннын тынеш пуртымыжо Пылпомыш гыч але айдеме деч лийын?»
5 Нуно икте-весышт дене кутыреныт: «Пылпомыш гыч манына гын, Тудо каласа: ”Вара молан те тудлан ӱшанен огыдал?”
6 Айдеме деч манына гын, ӱмбакына кӱм кышкен, уло тиде калык мемнам пуштеш. Иоанн пророк лийын манын, нуно ӱшанат».
7 Сандене нуно вашештеныт: «Тиде кушеч, ме огына пале».
8 Иисус каласен: «Тугеже Мыят могай кучемвий дене тидым ыштымем ом ойло».



9 Вара калыклан Иисус тыге туштен каласкалаш тӱҥалын: «Ик еҥ аҥашыже виноградым шынден. Вара аҥажым виноград куштышо-влаклан кучаш пуэн, а шкеже кужу жаплан лектын каен.
10 Жап шумеке, тарзыжым виноград ончышо-влак деке колтен. Нунышт тудлан саска ужашым пуышаш улыт улмаш. Но виноград ончышо-влак тарзым кыреныт, нимо деч посна мӧҥгеш колтеныт.
11 Тунам вес тарзым колтен, тидыжымат кыреныт, мыскыленыт да нимо деч посна поктен колтеныт.
12 Ынде кумшым колтен, тудымат сусыртеныт да луктын шуэныт.



13 Тунам виноград аҥан озаже каласен: ”Мом мылам ышташ? Йӧратыме эргым колтем, ала тудым ужмекышт вожылыт”.
14 Но виноградым куштышо-влак, тудым ужмеке, икте-весышт дене каҥашеныт: ”Тиде наследник! Айста тудым пуштына, тунам югыпогыжо мыланна кодеш”.
15 Аҥа гыч луктын шуымеке, тудым пуштыныт. Виноград аҥан озаже ынде нунын дене мом ышта?
16 Мия, виноград ончышо-влакым пуштеш, а аҥажым весе-влаклан пуа».


 Тидым колыштшо-влак кычкыралыныт: «Тыге ынже лий!»
17 Иисус нунын ӱмбаке тӱткын ончалын да йодын: «”Чоҥышо-влакын йӧрдымыш лукмо кӱышт негыз пусак кӱ лийын”*а манме Возымашысе шомак мом вара ончыкта?
18 Кӧ тиде кӱ ӱмбаке камвозеш, тудо пудырга, а кӧн ӱмбаке кӱ камвозеш, тудым пытара».



19 Тыге туштен ойлымыжо нунын нерген улмым умыленытат, закон туныктышо ден архиерей-влак тунамак Иисус ӱмбак кидым нӧлталнешт улмаш, но калык деч лӱдыныт.



20 Иисусым эскераш тӱҥалыныт да чын ыштышыла кояш тӧчышӧ еҥ-влакым Тудым шекланаш колтеныт. Нунышт Иисусым, иктаж-могай мутеш кучен, вуйлатышын кидыш судитлаш пуышаш улыт улмаш.
21 Нуно Тудын деч йодыныт: «Туныктышо! Ме палена: Тыйын ойлымет да туныктымет чын. Еҥ-влакым от ойыркале, а чыла еҥым Юмын корныжлан чын почеш туныктет.
22 Мыланна кесарьлан йозакым тӱлаш лиеш але уке, каласе».
23 Иисус нунын чояланымыштым ужын да каласен: «Молан Мыйым тергеда?
24 Мыланем динарий оксам ончыктыза: кӧн тушто сӱретше да кӧн лӱмжӧ?» Нуно вашештеныт: «Кесарьын».
25 Иисус каласен: «Тугеже кесарьлан кесарьыным, Юмылан Юмыным пуыза».
26 Нуно калык ончылно Тудым мутеш кучен кертын огытыл, вашмутшылан ӧрын, шып лийыныт.



27 Колымаш гыч ылыж кынелмаш уке манын шотлышо икмыняр саддукей Иисус деке толын да Тудлан тыгай йодышым пуэн:
28 «Туныктышо! Моисей мыланна возен: ”Кӧн изаже але шольыжо ватан лийын кола, а йочаже лийын огыл гын, тунам тудын ватыжым изаже але шольыжо марлан налшаш. Тидыжым колышын тукымжым шуяш ыштыман”.*б
29 Шым изак-шоляк лийын. Кугуракше, ӱдырым налмеке, колен, йочаже лийын огыл.
30 Вара шольыжо тиде ӱдырамашым налын, тудат йочадыме колен,
31 а вара кокымшо шольыжо тиде ӱдырамашым марлан налын. Тыгак лийын чыла шымытышт денат: йочадыме лийынак коленыт.
32 Эн почеш ӱдырамашат колен.
33 Колышо-влак ылыжме годым нунын кокла гыч кудыжын ватыже лиеш? Вет тудо шымытшынат ватыже лийын».



34 Иисус вашештен: «Тиде саманыште еҥ-влак ӱдырым налыт, марлан лектыт,
35 но колымаш гыч ылыж кынелаш да шушаш саманыш логалаш йӧрышӧ-влак тушто ӱдырымат огыт нал, марланат огыт лек.
36 Ынде нуно коленат огыт керт, а Суксо гай лийыт. Нуно Юмын икшывыже, ылыж кынелше, улыт.
37 Колышо-влакын ылыжмыштым Моисеят йӱлышӧ вондер нерген ойлымаште ончыктен. Моисей Господьым Авраамын Юмыжо, Исаакын Юмыжо да Иаковын Юмыжо манын.*в
38 Юмо колышо-влакын Юмышт огыл, а илыше-влакын, Тудлан чылан илыше улыт».



39 Тунам закон туныктышо-влак кокла гыч южышт каласеныт: «Туныктышо, Тый сайын каласышыч».
40 Ынде нуно Тудын деч нимом йодаш тоштын огытыл.


 А Иисус нунылан каласен:
41 «Кузе еҥ-влак Христосым Давидын Эргыже манын ойлат?

42-43 Давид шкежат Псалтирь книгаште ойлен:

 ”Господь мыйын Господемлан каласен:

 Тыйын тушманет-влакым йол йымакет пыштымешкем,

 пурла велыштем шинче”.*г


44 Тугеже Давидат Тудым Господь манеш. Кузе Христос Давидын Эргыже лийын кертеш?»



45 Кунам уло калык Иисусым колыштын, тунемшыж-влаклан Тудо каласен:
46 «Закон туныктышо-влак деч шекланыза. Нуно чапле вургемым чийымым, калык погынымо верлаште лиймышт годым шкаланышт вуй савымым йӧратат, синагоглаште эн ончылно шинчынешт, пайремыште эн пагалыме верым налнешт.
47 Нуно тулык ӱдырамаш-влакын суртыштым йорлештарат да лӱмжылан гына кужу жап кумалыт. Нуным поснак пеҥгыде судитлымаш вуча».





*а 20:17 Пс 117:22.

*б 20:28 Зак.уш 25:5.

*в 20:37 Лекм 3:3,16.

*г 20:42-43 Пс 109:1




ЛУКАН ВОЗЫМО СВЯТОЙ ЕВАНГЕЛИЙ

21 Глава


1 Тулык ӱдырамашын надырже. 5 Храмым шалатыме нерген ончык ужын каласымаш. 7 Эҥгекын тӱҥалмыже. 20 Иерусалимым шалатыме нерген ончык ужын каласымаш. 25 Айдеме Эргын толмыжо. 29 Смоква пушеҥгын туныктымыжо. Ида мале.

1 Ончалынат, Иисус надыр оксам оптымо верыш поян-влакын надырым пыштымыштым ужын.
2 Кок лепта оксам пыштыше йорло тулык ӱдырамашымат ужын
3 да каласен: «Тыланда чынак ойлем: тиде йорло тулык ӱдырамаш чыла деч шуко пыштен.
4 Чылан нуно утен кодшышт деч Юмылан надырым ойыреныт, а тудо шкенжын йорлылыкшо деч илышлан кӱлешыжым чыла пыштен».



5 Могай мотор кӱ да шергакан пӧлек дене сӧрастарыме манын, южышт храм нерген ойленыт. Тунам Иисус каласен:
6 «Мом те кызыт ужыда, тудо шалатыме лиеш. Жап шуэш, тыште кӱ ӱмбалан кӱ ок код».



7 Иисус деч йодыныт: «Туныктышо, а тидыже кунам лиеш? Тиде вашке лийшашым могай палдарыше пале шижтара?»
8 Иисус вашештен: «Тендам ынышт ондале манын шекланыза. Мыйын лӱмем дене шукын толыт да ойлаш тӱҥалыт: ”Тиде Мый улам”, ”Жап лишемын!” Нунын почеш ида кай.
9 Кунам сар ден пуламыр нерген колыда, ида лӱд. Ондак тыге лийшаш, но иканаште мучаш ок лий».



10 Вара нунылан Иисус каласен: «Калык ваштареш калык кынелеш, кугыжаныш ваштареш – кугыжаныш.
11 Тӱрлӧ вере моткоч кугу мланде чытырналтмаш лиеда, шужымаш да мор шарла, лӱдыктышӧ да ӧрыктарыше кугу палдарыше пале-влак кава гыч лийыт.



12 Но чыла тиде лиймешке, тендан ӱмбаке кидым нӧлталаш да поктылаш тӱҥалыт. Мыйын лӱмемлан кӧра тендам синагоглаште судитлаш да казаматыш шындаш кондат, кугыжа да вуйлатыше-влак ончыко намият.
13 Тунам те Мыйын нерген таныкледа.
14 Шкендам арален ойлымо нерген ончылгоч ида азаплане манын, шӱмышкыда пыштыза.
15 Мый тыланда тугай ушым да шомакым пуэм, ваштареш шогышо ик еҥат мутдам ӱчашен сеҥен але шомакланда тореш ойлен ок керт.
16 Тендам ача-авадат, иза-шольыдат, родо-тукымда да йолташда-влакат ужалат. Тендан кокла гыч южыштым пуштыт,
17 да Мыйын лӱмем верчын тендам чыланат ужмышудымо лийыт.
18 Но тендан вуй гычда ик ӱп пырчат ок йом.
19 Чытымыда дене шке чондам утарыза.



20 Кунам Иерусалимым сарзе-влак йыр авырен налмым ужыда, палыза: тудын пытыме жапше толын шуын.
21 Иудейыште улшо-влак тунам тек курыкыш куржыт. А кӧ олаште – тек тудым коден кая, а кӧ воктеныже, тек тушко ок пуро.
22 Тидыже ӱчым шуктымо кече-влак улыт: Возымаште мом каласыме, тунам чыла шукталтеш.
23 Ойго лиеш тудо кечылаште мӱшкыран ӱдырамаш ден чызым пукшышо ава-влаклан! Тиде мландыште кугу нелылык лиеш, тиде калык ӱмбаке шыде возеш:
24 шукышт пӱсӧ керде йымалан колат, весыштым чыла калык коклашке пленыш наҥгаят. Чын Юмым палыдыме калык-влак, нунын жапышт мучашыш шумешке, Иерусалимым тошкаш тӱҥалыт.



25 Кечыште, тылзыште да шӱдырлаште палдарыше пале-влак лийыт. Теҥыз лӱшка, пудырана, да мландымбалне улшо калык-влакым кугу тургыжланымаш, йӧсылык авалта.
26 Тӱняшке шучкылык лишеммым ужын, еҥ-влак лӱдын вучымышт дене колышаш гай лийыт, вет кавасе вий-влак вер гыч тарванат.
27 Тунам еҥ-влак Айдеме Эргын кугу куат да чап дене пыл ӱмбалне толмыжым ужыт.*а
28 Кунам тиде шукталташ тӱҥалеш, кынелза да вуйдам нӧлталза: тендам эрыкыш лукмо жап лишемеш».



29 Иисус нунылан туштен каласен: «Ончалза смоквам да моло пушеҥгым.
30 Кунам нунын лышташышт лекмым ужыда, те паледа: вашке кеҥеж толеш.
31 Тыштат тыгак: кунам ойлымемын шукталтмыжым ужыда, Юмын Кугыжаныш лишне улмым палыза.
32 Тыланда чынак ойлем: чыла тиде лиймешке, тиде тукым ок пыте.
33 Кава ден мланде пытат, но Мыйын шомакем огеш пыте.




34-35 Тыгеже, шекланыза, руштмо, аракам йӱмӧ, тысе илыш верч тургыжланыме дене шӱмда ынже нелем, уке гын, тиде кече тендам вапшла вучыдымын леведеш, вет тиде кече тӱня кумдыкысо чыла илыше ӱмбаке толеш.
36 Чыла тиде лийшашым чытен лекташ да Айдеме Эрге ончыко шогалаш йӧрышӧ лияш манын, эре шекланен шогыза да кумалза».



37 Кече еда Иисус храмыште туныктен, а йӱдым, ола гыч лектын, Елеон манме курыкышто эртарен.
38 А эрдене эрак уло калык Тудым колышташ храмыш погынен.





*а 21:27 Дан 7:13.




ЛУКАН ВОЗЫМО СВЯТОЙ ЕВАНГЕЛИЙ

22 Глава


1 Иисус ваштареш шолып мутланен келшымаш. 7 Кугечылан ямдылалтмаш. 14 Святой кас кочкыш. 24 Кӧжӧ кугурак. 31 Петрын кораҥмыжым ончык ужын ойлымаш. 35 Оксагалта, сумка да керде. 39 Елеон курыкышто Иисусын кумалмыже. 47 Иисусым кучен наҥгайымаш. 54 Петрын кораҥмыже. 63 Сарзе-влакын игылт воштылмышт да орландарымышт. 66 Синедрион ончылно.

1 Кугече манын лӱмдымӧ Шергинде пайрем лишемын.
2 Архиерей ден закон туныктышо-влак Иисусым пытараш йӧным кычалыныт, но калык деч лӱдыныт.



3 А латкок тунемшыж гыч иктын, Искариот манме Иудан кӧргыш, сатана пурен.
4 Иудаже архиерей да оролышо-влакын вуйлатышышт деке каен, Иисусым нунылан кузе ужален кучыктымо нерген мутланен.
5 Нуныжо куаненыт да тудлан оксам пуаш сӧреныт.
6 Иуда келшен да Иисусым калык уке годым ужалаш йӧнан жапым кычалаш тӱҥалын.



7 Шергинде кече толын шуын, тунам кугече пачам шӱшкылман улмаш.
8 Петр ден Иоаннлан Иисус каласен колтен: «Кайыза да мыланна кугече кочкышым ямдылыза».
9 Нунышт йодыныт: «Кушан Тый ямдылыктынет?»
10 Иисус вашештен: «Кунам олаш пуреда, кувшин дене вӱдым нумал кайыше еҥым вашлийыда. Почешыже кайыза. Кудо пӧртыш пура, тушко пурыза.
11 Сурт озалан каласыза: ”Туныктышына тый дечет йодеш: ’Мылам тунемшем-влак дене кугече кочкышым кочкаш пӧлемет кушто?’”
12 Тудо тыланда йоҥгыдо да ӱштын шындыме кӱшыл пӧлемым ончыкта, тушан ямдылыза».
13 Нуно каеныт. Кузе Иисус ойлен, чылажат тугак лийын, да кугече кочкышым ямдыленыт.



14 Жап шумеке, Иисус ӱстелтӧреш верланен, а Тудын дене пырля – латкок Апостол.
15 Нунылан Иисус каласен: «Орлыкым чытымем деч ончыч Мый тендан дене тиде кугече кочкышым моткоч кочнем ыле!
16 Тыланда ойлем: Юмын Кугыжаныште тудо шукталтмешке, тылеч вара Мый тудым ом коч».
17 Иисус чашым налын, тауштен да ойлен: «Тидым налза да шке коклаштыда пайлыза.
18 Тыланда ойлем: Юмын Кугыжаныш толмешке, виноград саска гыч ыштымым ом йӱ».



19 Вара киндым налын, тауштен да тодылын, тунемшыж-влаклан пуэн да каласен: «Тиде тендан верч пуымо Капем. Мыйым шарнен, тыге ыштыза».
20 Кас кочкыш деч вара Иисус чашым тыгак налын да ойлен: «Тиде чаше – тендан верч йоктарыме Мыйын Вӱрем дене ыштыме у ойпидыш.
21 А теве Мыйым ужалышын кидше Мыйын кидем дене пырля ӱстембалне.
22 Чын, Айдеме Эрге ончылгоч палемдыме корным эртышаш. Но кӧ Тудым ужала, тудо айдемылан – ойго!»
23 Тидым кӧ ышта манын, нуно икте-весе деч йодышташ тӱҥалыныт.



24 Тунемшыж-влак, шке коклаштышт кӧжӧ кугураклан шотлалтшаш манын, ӱчашаш тӱҥалыныт.
25 Но Иисус нунылан каласен: «Калык-влакын кугыжашт нунын дене озаланат, да кучемвий улшан-влакым ”порым ыштыше” маныт.
26 А тендан тыге ынже лий. Тек тендан коклаште кугуракше изирак гай лиеш, а вуйлатышыже – тарзе гай.
27 Кӧжӧ кугурак: ӱстелтӧрыштӧ улшо але тудым ончышо? Ӱстелтӧрысӧ огыл мо? Но теве Мый тендан коклаште тарзе гай улам.



28 А тергымаш-влакым чытымем годым те Мый денем пырля кодында.
29 Сандене Ачам Мылам пуымо семынак Мыят тыланда Кугыжанышым пуэм,
30 да те Мыйын Кугыжаныште ӱстелтӧрыштем кочкыда-йӱыда, престолышто шинчаш да Израильын латкок тукымжым судитлаш тӱҥалыда».



31 А Господь ойлен: «Симон, Симон, сатана тендам шыдаҥ семын шоктын ойыраш йодын.
32 Но ӱшанымашет ынже пыте манын, Мый тыйын верч кумалынам. Пӧртылмекет, иза-шольо-влакетын ӱшанымашыштым пеҥгыдемде».
33 Петр каласен: «Господь, мый Тый денет казаматышкат, колашат каяш ямде улам!»
34 Иисус вашештен: «Петр, тылат ойлем, таче агытан муралтымешке, Мыйын нерген тый кум гана ”Тудым ом пале” манат».



35 Иисус нунын деч йодын: «Кунам Мый тендам оксагалта, сумка да йолчием деч посна колтенам, тыланда иктаж-мо ситен огыл мо?» Нуно вашештеныт: «Чыла ситен».
36 Иисус каласен: «Но ынде, кӧн оксагалтаже уло, тудым налже, сумкамат налже, а кӧн кердыже уке, тек шке вургемжым ужала да налеш.
37 Возымо: ”Законым пудыртышылан шотленыт”*а. Тыланда ойлем: тиде шомак Мыйын илышыштем шукталтшаш. Мыйын шотышто чылажат мучашыш шуэш».
38 Нуно каласеныт: «Господь, теве тыште кок керде!» Иисус вашештен: «Сита!»



39 Иисус лектын да молгунамсе семынак Елеон курыкыш каен. Почешыже тунемшыж-влак миеныт.
40 Верышке миен шумеке, Тудо нунылан каласен: «Алгаштаралташ огыл манын, сӧрвален кумалза».
41 А Шкеже нунын деч кӱм шуымо наре торлен да, сукен шинчын, кумалын:
42 «Ачай! Тиде чашым Мый дечем кораҥден наҥгаяш шонет ыле гын! Но тек Мыйын шонымо семын огыл, а Тыйын шонымет семын лиеш».
43 Пылпомыш гыч Суксо кончен да Тудлан вийым пуэн.
44 Йӧсланымыж дене Иисус эшеат чот кумалын, Тудын пӱжвӱдшӧ мландышке йогышо вӱр чӱчалтыш гай лийын.
45 Кумалмеке, Тудо кынелын, тунемшыж-влак деке пӧртылын да ужын: нуно ойгырымышт дене мален колтеныт.
46 Тудо нунылан каласен: «Те молан маледа? Кынелза да, алгаштаралташ огыл манын, сӧрвален кумалза».



47 Тудо але ойленат пытарен огыл, калык тӱшка толын лектын, а ончылно латкокыт гыч иктыже, Иуда лӱманже, ошкылын. Тудо, шупшалаш манын, Иисус деке лишемын. Иисусым тыге палдараш лийын улмаш: «Кӧм мый шупшалам, Тудо – Иисус».
48 Иисус тудлан каласен: «Иуда, Айдеме Эргым шупшалмет дене ужалет мо?»



49 Иисус йыр шогышо тунемшыж-влак, мо лийшашым ужмеке, каласеныт: «Господь, керде дене руалаш гын веле?»
50 Нунын кокла гыч иктыже архиерейын тарзыжын пурла пылышыжым руал ойырен.
51 «Сита, чарныза!» – Иисус каласен, тарзын пылышыж деке тӱкнен да тудым паремден.



52 А Шкенжын ӱмбаке погынен толшо архиерей, храм орол вуйлатыше да калык кугурак-влаклан каласен: «Аген коштшо ӱмбаке лекмыла, кердым, шугыньым налын толында.
53 Мый кече еда храмыште тендан коклаште лийынам, но те Мыйын ӱмбакем кидым нӧлталын огыдал. А кызыт тендан жапда да пычкемышын кучемвийже».



54 Нуно Иисусым кученыт да архиерейын пӧртышкыжӧ наҥгаеныт. Петр ӧрдыжтырак почешышт ошкылын.
55 Кудывече покшелне тулым олтеныт, еҥ-влак тул йыр шинчыныт, Петрат коклашкышт шинчын.
56 Тудым тул воктене шинчышым ужмеке да тӱткын ончалмеке, ик тарзе ӱдыр каласен: «Тиде еҥат Тудын дене пырля лийын».
57 Но Петр шӧрен ойлен: «Ӱдырамаш, мый Тудым ом пале!»
58 Изиш варарак вес еҥ тудым ужын да каласен: «Тыят нунын кокла гыч улат». Петр вашештен: «Айдеме, мый нунын кокла гыч омыл!»
59 Шагат наре эртен, эше икте ӱшандарен ойлен: «Чынжымак, тиде еҥат Тудын дене лийын, вет тудо Галилей гычак».
60 Петр вашештен: «Мо нерген тый ойлет, ом пале».


 Тунамак, тидым ойлымыж годым, агытан муралтен.
61 Господь, савырналын, Петр ӱмбаке ончалын. Петр Господьын кузе ойлымыжым шарналтен: «Агытан муралтымешке, мый Тудым ом пале манын, тый кум гана каласет».
62 Петр тушечын лектын да чон йӧсын шортын.



63 Иисусым оролен кучышо-влак Тудым игылт воштылыныт да кыреныт.
64 Тудын шинчажым петыреныт, шӱргӧ гыч совкаленыт да йодыныт: «Пророк улат гын, кӧ Тыйым совыш – каласе!»
65 Тудым шуко тӱрлӧ вес шомак денат мыскыленыт.



66 Кече лекмеке, калыкын кугуракше, архиерей да закон туныктышо-влак погыненыт, Иисусым Синедрионышт ончыко наҥгаеныт.
67 Нуно йодыныт: «Тый Христос улат гын, мыланна каласе». Иисус вашештен: «Тыланда каласем гын, те огыда ӱшане.
68 А Шке тендан деч йодам гын, огыда вашеште да Мыйым огыда колто.
69 Но тылеч вара Айдеме Эрге куатан Юмын пурла могырыштыжо шинчаш тӱҥалеш».*б
70 Чылан йодыныт: «Тугеже тый Юмын Эрге улат?» Иисус вашештен: «Тиде Мый улам манын, те ойледа».
71 Тунам нуно каласеныт: «Молан мыланна эше таныклыме кӱлеш? Ме тидым Шкеж дечак колна!»





*а 22:37 Ис 53:12.

*б 22:69 Пс 109:1.




ЛУКАН ВОЗЫМО СВЯТОЙ ЕВАНГЕЛИЙ

23 Глава


1 Иисус Пилат ончылно. 6 Иисус Ирод ончылно. 13 Пушташ пунчалмаш. 26 Ыресеш пудален сакымаш. 44 Иисусын колымыжо. 50 Иисусым тойымаш.

1 Тунам нуно чылан кынелыныт да Иисусым Пилат деке наҥгаеныт.
2 Иисусым титаклаш тӱҥалыныт: «Ме ужынна: тиде Еҥ мемнан калыкым пудырата, кесарьлан йозакым тӱлаш чара, Шкенжым Христос-Кугыжа улам манеш».
3 Иисус деч Пилат йодын: «Тый иудей-влакын Кугыжашт улат?» Иисус вашештен: «Тый тидым каласышыч».
4 Архиерей-влаклан да калыклан Пилат ойлен: «Тиде Айдемым нимо шотыштат титаканым ом уж».
5 Но нуно ӱшандарен ойленыт: «Тудо калыкым пудыратылеш, уло Иудей мучко туныкта. Тӱҥалынже Галилей гыч, а ынде тышке толын».



6 Галилей нерген колмеке, Пилат йодын: «Тудо Галилей гыч мо?»
7 Иисус Иродын кучымо кундем гыч улмым пален налмеке, Тудым Ирод деке колтен. Тиде жапыште Ирод шкежат Иерусалимыште лийын.



8 Ирод шукертак Иисусым ужнеже улмаш, сандене, Тудым ужмеке, чот куанен. Иисус нерген ончычак шуко колын улмаш, да ынде иктаж-могай палдарыше палым ончыктыжо, шонен.
9 Иисуслан шуко йодышым пуэден, но Иисус нимом вашештен огыл.
10 Архиерей ден закон туныктышо-влак туштак шогеныт да Тудым чот титакленыт.
11 Иродат шке сарзыж-влак дене пырля Тудым намыслен да воштылын, а вара чапле вургемым чиктен да Пилат деке мӧҥгеш колтен.
12 Тиде кечын Ирод ден Пилат йолташыш савырненыт, ондакше икте-весе дене тушман лийыныт.



13 Архиерей да вуйлатыше-влакым, тыгак калыкым поген,
14 Пилат нунылан ойлен: «Калыкым пудыратылше семын те тиде Айдемым мый декем конденда. Теве мый тендан ончылно Тудым шымлен лектым, но тендан титаклыме дене келшыше ик титакшымат шым му.
15 Иродат муын огыл, Тиде Еҥым тудын деке колтенам. Пушташ йӧрышым Тудо нимом ыштен огыл.
16 Мый Тудым сола дене кыраш кӱштем, а вара колтем».
17 А Пилатлан кучен петырыме-влак кокла гыч иктыжым нунылан пайрем годым эрыкыш колташ кӱлын.



18 Но уло калык кычкыраш тӱҥалын: «Тудлан колымаш! А мыланна Вараввам луктын колто!»
19 Олаште ала-могай пуламырым нӧлтымылан да еҥым пуштмылан Вараввам петырен шындыме улмаш.
20 Иисусым эрыкыш лукташ шонен, Пилат угыч нунылан ойлен.
21 А нуно кычкыреныт: «Пудален саке! Ыресеш пудален саке!»
22 Кумшо гана Пилат каласен: «Могай осалым Тудо ыштен? Тудым пушташ мый нимогай амалым ом уж. Тудым сола дене кыраш кӱштем, вара колтем».
23 Иисусым ыресеш пудален сакаш манын нуно, чот кычкырен, пеҥгыдын шогеныт. Мучашлан, архиерей-влак дене пырля кычкырен сеҥеныт.
24 Пилат нунын йодмыштым шукташ шонен пыштен.
25 Пуламырым нӧлтымылан да еҥым пуштмылан казаматыш шындымым нунын йодмышт почеш эрыкыш луктын, а Иисусым шонымышт семын пушташ пуэн.



26 Кунам Иисусым наҥгаеныт, Кириней гыч Симоным руалтен кученыт. Тудо пасу гыч пӧртылеш улмаш. Ӱмбакыже ыресым пыштеныт да Иисус почеш нумал наҥгайыктеныт.
27 Иисус почеш моткоч шуко еҥ каен, Тудын верч ойгырен шортшо ӱдырамаш-влакат лийыныт.
28 Иисус нунын велке савырнен да каласен: «Иерусалимын ӱдыржӧ-влак, Мыйын верч ида шорт. Шкендан верч да йочада верч шортса.
29 Тугай жап толеш, кунам ойлаш тӱҥалыт: ”Йочам ыштен кертдыме, азам ыштыдыме да чызым пукшыдымо-влак пиалан улыт”.
30 Тунам курык-влаклан ”Мемнан ӱмбаке камвочса!”, чоҥга-влаклан ”Мемнам леведса!” манын ойлаш тӱҥалыт.*а
31 Ужар пушеҥге дене тыге ыштат гын, кукшыж дене мо лиеш?»



32 Иисус дене пырля пушташ осалым ыштыше кок еҥымат наҥгаеныт.
33 А кунам Саҥга манме верыш толыныт, тушто Иисусым да осалым ыштыше-влакым ыресеш пудаленыт – иктыжым пурла могыреш, весыжым шола могыреш.
34 Иисус ойлен: «Ачай, титакыштым кудалте, нуно мом ыштат, огыт умыло». Шывагам кучен, Тудын вургемжым шеледеныт.



35 Калык ончен шоген. Вуйлатыше-влакат нунын дене пырля игылт воштылыныт да ойленыт: «Тиде Айдеме молым утарен. Тудо Христос, Юмын Ойырен налмыже гын, тек ынде Шкенжым утара!»
36 Сарзе-влакат Тудым игылтыныт. Лишемыныт, уксусым темленыт
37 да ойленыт: «Тый иудей-влакын Кугыжашт улат гын, Шкендым утаре!»
38 Тудын вуйжо ӱмбалне грек, рим да еврей буква дене возымо лийын: «Тиде – иудей-влакын Кугыжашт».



39 Пудален сакыме осал еҥ кокла гыч иктыже Тудым мыскылен ойлен: «Тый Христос улат гын, Шкендым Шке да мемнамат утаре!»
40 А весыже тудым шылтален ойлен: «Тый Юмо деч от лӱд мо? Шкендымат тыгак мутым кучыктат!
41 Мемнам чын судитленыт, ме пашаланна келшышын налынна, а Тудо нимом удам ыштен огыл».
42 Вара Иисуслан каласен: «Господь, шке Кугыжанышкет мийымекет, мыйым шарналте!»
43 Иисус тудлан вашештен: «Тыланет чынак ойлем: тачак Мый денем пырля райыште лият».




44-45 Кудымшо шагат наре лийын.*а Кече пычкемышалтын, пӱтынь мланде ӱмбалне индешымше шагат марте пычкемыш лийын. Храмысе пӱрдыш тунам покшеч кушкедлен.
46 Иисус уло йӱкын кычкыралын: «Ачай, Тыйын кидышкет чонем пуэм!»*в Тидым ойлымеке, чонжо лектын.



47 Шӱдывуй, мо лиймым ужмеке, Юмым чапландарен да ойлен: «Тиде Айдеме чынжымак чын ыштыше улмаш».
48 Пудален сакымым ончаш погынышо-влак, мо лиймым ужмеке, шкеныштым оҥ гыч кырен, мӧҥгышкышт шаланен каеныт.
49 Иисусын чыла палымыже, тыгак Галилей гыч Тудын почеш толшо ӱдырамаш-влак, ӧрдыжтӧ шогеныт да тидым онченыт.



50 Теве Иосиф лӱман еҥ толын. Тудо Синедрионын еҥже лийын, поро, чын ыштыше айдеме.
51 Тудо Синедрионын пунчалже да пашаже дене келшен огыл. Иосиф иудей-влакын Аримафей олашт гыч лийын да Юмын Кугыжанышым вучен.
52 Тудо Пилат деке толын да Иисусын капшым йодын.
53 Иосиф капшым волтен, йытын вынереш вӱдылын да кӱ курык саҥгаш кӱнчымӧ шӱгарыш пыштен. Тиде шӱгареш иктымат эше пыштен огытыл.
54 Тунам кугарня лийын, шуматкече тӱҥалшаш улмаш.



55 Иисус дене пырля Галилей гыч толшо ӱдырамаш-влакат Иосиф почеш коштыныт да шӱгарым, Иисусын капшым тушко кузе пыштымым онченыт.
56 Олашке пӧртылмеке, тӱрлӧ тамлын ӱпшышым да миром ямдыленыт. Законын кӱштымым шуктен, нуно шуматкечын каненыт.





*а 23:30 Ос 10:8.

*а 23:44-45 Кудымшо шагат – мемнан жап дене тура кечывалым.

*в 23:46 Пс 30:6.




ЛУКАН ВОЗЫМО СВЯТОЙ ЕВАНГЕЛИЙ

24 Глава


1 Ылыж кынелмаш. 13 Еммаусыш кайыме корнышто. 36 Ылыжше Иисусын тунемшыж-влаклан кончымыжо. 50 Иисусын пылпомышко нӧлталтмыже.

1 Шуматкече эрлашыжым, эрдене эрак, ӱдырамаш-влак, ямдылыме ӱйыштым налын, шӱгар деке толыныт. Нунын дене пырля икмыняр вес еҥ лийын.
2 Нуно ужыныт: шӱгар аҥым петырыше кӱм кораҥдыме.
3 А кӧргышкӧ пурымеке, Господь Иисусын капшым муын огытыл.
4 Кунам ӱдырамаш-влак мом ужмыштлан ӧрыныт, кенета ончылнышт йылгыжше вургеман кок пӧръеҥ лектын шогалын.
5 Лӱдмышт дене ӱдырамаш-влак вуйыштым кумык сакеныт, да пӧръеҥ-влак нунылан ойленыт: «Молан те илышым колышо-влак коклаште кычалыда?
6 Тудо тыште уке, а ылыж кынелын. Эше Галилейыште улмыж годым мом тыланда ойлен, шарналтыза:
7 ”Айдеме Эрге языкан еҥ-влакын кидыш пуалтшаш, пудален сакыме лийшаш да кумшо кечын ылыж кынелшаш”».
8 Нуно Тудын мутшым шарналтеныт.



9 Шӱгар деч пӧртылмеке, чыла тидым латик тунемшыжлан да чыла молылан каласкаленыт.
10 Ӱдырамаш-влак Мария Магдалина, Иоанна, Иаковын Мария аваже да молат лийыныт. Нуно Апостол-влаклан тидым каласкаленыт,
11 но нунылан мутышт так ойлыштмыла чучын, ӱдырамаш-влаклан ӱшанен огытыл.
12 Туге гынат Петр тунамак шӱгар деке куржын. Ончалаш пӱгырнымеке, вӱдылмӧ вынер кийымым веле ужын да, мо лиймылан ӧрын, мӧҥгеш пӧртылын.



13 Тиде кечынак Иерусалим гыч Еммаус манме ялыш – тиде корным йолын кок шагатыште эрташ лиеш улмаш*а – кок тунемшыже каен
14 да, мо лийын, чылаж нергенат шке коклаштышт мутланеныт.
15 Мутланымышт да шонкалымышт годым Иисус Шкежат нунын деке лишемын да пырля ошкылын.
16 Но нунын шинчашт сокыр гай лийын, нуно Тудым пален огытыл.
17 Иисус нунылан каласен: «Кайышыла те мо нерген мутланеда? Молан те шӱлыкан улыда?»
18 Иктыже, Клеопа лӱманже, Иисуслан каласен: «Тиде кечылаште тушто мо лийме нерген палыдымыже Иерусалимыш толшо-влак коклаште Тый веле улат докан».
19 Иисус йодын: «Мо нерген?» Нуно каласеныт: «Назарет Иисус дене мо лийме нерген. Тудо пророк лийын, Юмо да уло калык ончылно паша денат, шомак денат виян,
20 но мемнан архиерейна да вуйлатышына-влак Тудым кучен пуэныт да пушташ пунчалым луктыктеныт, Тудым ыресеш пудален сакеныт.
21 А ме ӱшанен улына: кӧ Израильым эрыкыш лукшаш, тиде – Тудо. Но але тиде чыла огыл: Иисус дене тыге лиймылан таче кумшо кече,
22 а теве мемнан ӱдырамаш кокла гыч икмынярже мемнам ӧрыктарыш. Нуно эрдене эрак шӱгар деке каеныт,
23 Тудын капшым муын огытылат, пӧртылыныт да ойленыт: мыланна Суксо-влакат конченыт да Иисус ила маныныт.
24 Мемнан дене пырля лийше кокла гыч икмынярышт шӱгар деке каеныт да ӱдырамаш-влак каласкалыме гайымак ужыныт, но Тудым Шкенжым ужын огытыл».



25 Иисус каласен: «Могай те шонен моштыдымо айдеме улыда! Мом пророк-влак ойленыт, тудлан ӱшанаш тендан шӱмда могай юватылше!
26 Христос тиде орланымаш гоч эртышаш да вара чапышкыже шушаш огыл ыле мо?»
27 Вара Моисей деч да чыла пророк деч тӱҥалын, Шкеж нерген уло Возымаште мом каласыме, нунылан умылтарен.



28 Кудо ялыш каеныт, тушко лишеммеке, Иисус умбакыжат каяш шонышыла койын.
29 Но Клеопа да вес тунемшыже Тудым чареныт: «Мемнан дене пырля код, кече кас велке тайнен». Нунын дене кодаш манын, Иисус пӧртыш пурен.
30 Нунын дене ӱстелтӧрыштӧ лиймыж годым Иисус киндым налын, благословитлен, тодылын да нунылан пуэн.
31 Тунам шинчашт почылтын да нуно Тудым паленыт, но Иисус нунылан койдымо лийын.
32 Тунемшыж-влак икте-весылан ойленыт: «Мыланна корнышто ойлымыжо, Возымашым умылтарымыже годым шӱмна ыш йӱлӧ мо?»



33 Нуно кынелыныт да тунамак Иерусалимыш пӧртылыныт. Тушто пырля погынышо латик Апостол да моло тунемшыж деке миеныт.
34 Погынышо-влак каласеныт: «Господь чынжымак ылыж кынелын да Симонлан кончен».
35 А Клеопа ден йолташыже корнышто мо лийме да киндым тодылмыж годым кузе Иисусым палымышт нерген каласкаленыт.



36 Нунын каласкалымышт годымак Иисус Шкежак коклаштышт шоген да ойлен: «Тыныслык лийже тыланда!»
37 Нуно, чот ӧрын да лӱдын, шӱлышым ужына, шоненыт.
38 Иисус нунын деч йодын: «Молан те тыге ӧрыда? Молан тендан шӱмыштыда кокыте шонымаш шочеш?
39 Мыйын кидем да йолем ончалза – тиде Мый Шке улам. Мый декем тӱкныза да ончалза. Шӱлышын капшат, лужат уке, а Мыйын, шкеат ужыда, уло».
40 Тыге ойлышыла, нунылан кидше ден йолжым ончыктен.
41 Нуно куанымышт да ӧрмышт дене эше ӱшанен огытылат, Иисус йодын: «Тендан иктаж-могай кочкышда тыште уло?»
42 Нуно кӱэштме кол ужашым да карашан мӱйым пуэныт.
43 Иисус налын да ончылныштак кочкын.



44 Вара каласен: «Эше тендан дене пырля улмем годым тидын нергенак ойленам: Мыйын нерген Моисейын законыштыжо, пророк-влакын книгаштышт да Псаломлаште возымо чылажат шукталтшаш».
45 Возымашым умылен кертышт манын, вара ушыштым почын.
46 Иисус каласен: «Тыге возымо: Христос орланышаш да кумшо кечын колымаш гыч ылыж кынелшаш улмаш.
47 Иерусалим гыч тӱҥалын, чыла калык-влаклан Тудын лӱмжӧ дене увертараш кӱлеш: ”Язык деч кораҥза, тунам Юмо языкдам кудалта”.
48 Те тидлан таныклыше улыда.
49 А Ачам мом сӧрен, Мый тыланда тудым колтем. Кӱшыч волышо куат тендам вӱдылмешке, Иерусалим олашак кодса».



50 Иисус тунемшыж-влакым ола гыч Вифаний марте луктын, тушто Тудо кидшым нӧлталын да нуным благословитлен.
51 Тыгерак лийын: благословитлымыж годымак Иисус нунын деч торлен да пылпомышко нӧлталтын.
52 Нуно Тудлан, сукен, вуйым савеныт. Вара Иерусалимыш чот куанен пӧртылыныт
53 да эре храмыште лийыныт, Юмым чапландареныт да моктеныт. Аминь.





*а 24:13 Кок шагат кайыме корно – грекла: кудло стадий. Ик стадийын кутышыжо 185 метр наре.





ИОАННЫН ВОЗЫМО СВЯТОЙ ЕВАНГЕЛИЙ

1 Глава


1 Шомак айдеме лийын. 19 Тынеш Пуртышо Иоаннын таныклымыже. 35 Эн ончычсо тунемшыж-влак. 43 Иисус Филипп ден Нафанаилым ӱжеш.




1 Тӱҥалтыште Шомак улмаш.

 Шомак Юмо дене улмаш,

 да Шомак Юмо улмаш.


2 Тӱҥалтыштак Тудо Юмо дене улмаш.


3 Мо ышталтын, чылажат Тудын гоч лийын,

 Тудын деч посна нимо ышталтын огыл.


4 Тудын кӧргыштыжӧ илыш улмаш,

 а илыш – еҥ-влаклан волгыдо.


5 Волгыдо пычкемыште волгалтеш

 да тудым пычкемыш авалтен огыл.

6 Теве Юмо айдемым колтен, тудын лӱмжӧ Иоанн.
7 Чылан Волгыдо нерген уверым колышт да ӱшанышт манын, Иоанн Волгыдо нерген таныклаш толын.
8 Тудо шкеже Волгыдо лийын огыл, а Волгыдо нерген таныклаш колтымо улмаш.
9 Но чын Волгыдо улмаш. Тудо тӱняшке толшо чыла айдемымат волгалтара.*а


10 Тӱняште Тудо улмаш,

 тӱня Тудын гоч ышталтын,

 но тӱня Тудым пален огыл.


11 Тудо шкенжын-влак деке*б толын,

 но шкенжын-влак Тудым порын вашлийын огытыл.


12 А кӧмыт Тудым порын вашлийыныт

 да Тудын лӱмжылан ӱшаненыт,

 нунылан Юмын икшывыже лияш властьым пуэн.*в


13 Нуно вӱр деч огыл, кап кумыл деч огыл,

 пӧръеҥ кумыл деч огыл, а Юмо деч шочыныт.


14 Шомак капаҥын да мемнан коклаште илен.

 Ме Тудын чапшым,

    Ачан Ик Шкет Эргыжын гай чапшым, ужынна.

 Тудо порылык да чын дене темын улмаш.



15 Иоанн, Тудын нерген таныклен, виян ойлен: «Мый ойленам: мыйын почеш Толшо мыйын ончылно лие, вет Тудо мый дечем ондак улмаш. Тиде – Тудо».


16 Тудын тичмашлыкше деч ме чылан

    порылык ӱмбаке порылыкым налынна.


17 Закон Моисей гоч пуалтын,

 а порылык ден чын Иисус Христос гоч толыныт.


18 Юмым нигӧ нигунам ужын огыл,

 Ачан кӧргыштӧ улшо Ик Шкет Эрге Тудым палдарен.



19 Иоаннын таныклымыже теве тыгай. Иудей-влак тудын деч кӧ улат манын йодаш Иерусалим гыч иерей-влакым да Левий тукым еҥ-влакым колтеныт.
20 Тудо, нимом шылтыде, тура ойлен, мый Христос омыл манын увертарен.
21 Нуно йодыныт: «Тый вара кӧ улат? Тый Илия улат?» «Уке», – вашештен. «Але саде пророк*г улат?» «Уке», – каласен тудо.
22 Нуно ойленыт: «Тый кӧ улат? Мемнам колтышо-влаклан вашмутым пуышаш улына. Тый Шкендым кӧлан шотлет?»
23 Тудо пророк Исаийын мутшо дене вашештен: «Господьлан корным вияшым ыштыза манын, ир мландыште кычкырышын йӱкшӧ*д улам».
24 А колтымо-влак фарисей кокла гыч лийыныт.
25 Нуно Иоанн деч йодыныт: «Тый Христосат, Илият да саде пророкат отыл гын, молан еҥ-влакым тынеш пуртет?»
26 Иоанн вашештен: «Мый вӱд дене тынеш пуртем, но тендан коклаште Весе уло – те Тудым огыда пале,
27 Тиде Тудо, Кӧ мыйын почешем толеш да мый дечем ончылно лиеш, мый Тудын йолчием кылжымат рудаш ом йӧрӧ».
28 Чыла тиде Вифаварыште, Иордан эҥер вес могырышто, лийын. Тушто Иоанн тынеш пуртен.



29 Вес кечынже Иоанн тудын деке толшо Иисусым ужын да ойлен: «Теве Юмын Пачаже,*е Тудо тӱнян языкшым Шке ӱмбакыже налеш!
30 Мыйын почеш толшо Айдеме мый дечем ондак лийын, сандене Тудо мый дечем ончылно манын, кӧн нерген ойленам, тиде – Тудо.
31 Кӧ Тудо, мый шкеат пален омыл, но Израильлан палыме лийже манын, мый вӱд дене тынеш пурташ толынам».
32 Иоанн таныклен ойлен: «Пылпомыш гыч кӧгӧрчен семын Шӱлыш волымым да Тудын дене кодмым мый ужым.
33 Кӧ Тудо, мый шкеат пален омыл, но мыйым вӱд дене тынеш пурташ Колтышо каласыш: ”Шӱлыш кӧн ӱмбакыже волымым да кӧ дене кодмым ужат, Тудо – Святой Шӱлыш дене тынеш пуртышо”.
34 Мый тидым ужым да таныклем: Тудо – Юмын Эрге».



35 Вес кечын Иоанн угыч туштак шоген, тудын дене пырля кок тунемшыже лийын.
36 Воктене коштшо Иисусым ужмеке, Иоанн ойлен: «Теве Юмын Пачаже!»
37 Тидым колмеке, Иоаннын кок тунемшыже Иисус почеш каеныт.
38 Тудыжо савырнен, почешыже ошкылмыштым ужынат, нунылан ойлен: «Тыланда мо кӱлеш?» Нуно йодыныт: «Равви, кушто Тый илет?» Равви мутшо туныктышо манме лиеш.
39 Тудо ойлен: «Ончалаш толза». Жап лу шагат наре улмаш.*ж Нуно Тудын дене пырля каеныт, кушто илымыжым ужыныт да кас марте Тудын дене лийыныт.



40 Иоаннын мутшым колшо да Иисус почеш кайыше кок еҥ гыч иктыже Симон-Петрын Андрей шольыжо лийын.
41 Тудо эн ондак Симон изажым кычал муын да тудлан каласен: «Ме Мессийым муынна». Мессий мутшо Христос манме лиеш.
42 Вара тудым Иисус деке намиен. Иисус тудым ончалын каласен: «Тый Ионан Симон эргыже улат. Тыйым Кифа манын лӱмдаш тӱҥалыт». Тиде лӱмжӧ Петр, вес семынже кӱ манме лиеш.



43 Вес кечын Иисус Галилейыш каяш шонен пыштен. Тудо Филиппым вашлийын да ойлен: «Почешем кае!»
44 Филипп Вифсаида гыч улмаш, Петр ден Андреят тиде ола гычак лийыныт.
45 Филиппше Нафанаилым вашлийын да тудлан каласен: «Кӧн нерген Моисей законеш возен, да кӧн нерген пророк-влакат сереныт, ме Тудым муынна. Тиде Иисус, Назарет гыч Иосифын эргыже».
46 Нафанаил вашештен: «Назарет гыч иктаж-мо сай лийын кертеш мо?» Филипп тудлан ойлен: «Тол да ончо».



47 Иисус, Шкеж деке лишемше Нафанаилым ужмеке, тудын нерген каласен: «Теве чынжымак Израиль еҥ, тудын нимогай шоякшат уке».
48 Нафанаил йодын: «Мыйым кушеч палет?» Тидлан Иисус вашештен: «Филипп тыйым ӱжмӧ деч ончычак тыйым смоква пушеҥге йымалне ужынам ыле».
49 Нафанаил каласен: «Равви, Тый Юмын Эрге улат, Тый Израильын Кугыжаже улат!»
50 Иисус тудлан вашештен: «Тыйым смоква пушеҥге йымалне ужынам манын ойлымемлан кӧра ӱшанет? Тылеч кугуракымат ужаш тӱҥалат».
51 Вара ешарен: «Чынак, чынак тыланда ойлем: тылеч вара почмо пылпомышым да Юмын Суксыж-влакын Айдеме Эрге деке волымым да кӱзымым ужыда».





*а 1:9 Тидым тыгеат кусараш лиеш: «Чыла еҥым волгалтарыше чын Волгыдо тӱняшке толеш улмаш».

*б 1:11 «Шкенжын-влак деке»: тидым «Шке мландышкыже» манынат кусараш лиеш.

*в 1:12 «Властьым пуэн» – але: йӧным ыштен.

*г 1:21 Иудей-влак кугу пророкым вученыт. Нунын шонымышт почеш, тыгай пророк Христос деч ончыч толшаш улмаш.

*д 1:23 Ис 40:3.

*е 1:29 Пача – рушла Библийыште «Агнец».

*ж 1:39 «Лу шагат наре»: мемнан жап дене кечывал деч вара ныл шагат наре лийын.




ИОАННЫН ВОЗЫМО СВЯТОЙ ЕВАНГЕЛИЙ

2 Глава


1 Кана олаште сӱан. 13 Иисус храм гыч сатучо-влакым поктен луктеш. 23 Иисус чыла пала.

1 Кумшо кечын Галилейысе Кана олаште сӱан лийын. Тушто Иисусын Аважат улмаш.
2 Сӱаныш Иисусымат тунемшыж-влак дене пырля ӱжыныт.
3 Йошкар арака пытен, да Иисусын Аваже Тудлан ойлен: «Нунын йошкар аракашт уке».
4 Иисус вашештен: «Ӱдырамаш, Мыланемже да Тыланетше мо вара? Мыйын жапем але шуын огыл».
5 Аваже тарзе-влаклан ойлен: «Мом Тудо каласа, ыштыза».



6 Иудей-влакын эрныме йӱлаштым эртараш тушто куд кӱ ате лийын. Кажнышкыже кок-кум печке*а наре вӱд пурен.
7 Иисус тарзе-влаклан каласен: «Атылашке вӱдым темыза». Нуно тич теменыт.
8 «А ынде коштал налза да сӱанвуйлан наҥгайыза», – ойлен Иисус. Нуно наҥгаеныт.
9 Кунам сӱанвуй йошкар аракаш савырныше вӱдым подыл ончен, – а кушеч налмым тудо пален огыл, вӱдым коштал налше тарзе-влак веле паленыт, – тудо шкеж деке качым ӱжын
10 да ойлен: «Кеч-кӧат ондак сай йошкар аракам йӱкта, шуко йӱмекышт веле – начарракым. А тый сай аракам тымарте араленат».



11 Туге Иисус Галилейысе Канаште палдарыше палыже-влаклан тӱҥалтышым ыштен. Тидын дене Тудо шке чапшым ончыктен. Тунемшыж-влак Тудлан ӱшаненыт.



12 Тылеч вара Иисус Капернаумыш миен, Тудын дене пырля Аваже, изаже да тунемшыж-влак лийыныт. Но тушто икмыняр кече веле шогеныт.



13 Иудей-влакын Кугечышт лишемын, да Иисус Иерусалимыш толын.
14 Храм кудывечыште ӱшкыжым, шорыкым, кӧгӧрченым ужалыше-влакым да оксам вашталтыл шинчыше-влакым ужын.
15 Кандыра дене солам ыштен, Иисус нуным храм гыч чылаштым – шорыкге, ӱшкыжге – поктен луктын, оксам вашталтылше-влакын оксаштым йоктарен, ӱстелыштым савырал шуэн.
16 Кӧгӧрченым ужалыше-влаклан Тудо ойлен: «Кайык-влакым тышечын наҥгайыза! Ачамын пӧртшым ужалкалыме пӧртыш ида савыре!»
17 Тыгодым тунемшыж-влак кузе возымым шарналтеныт:

 «Тыйын пӧртетын чапше верч тыршымаш

 Мыйын чонем йӱлалта».*б



18 Тунам иудей-влак вашештеныт: «Тыге ышташ Тыланет эрыкым пуымым мыланна могай палдарыше пале дене ончыктет?»
19 Иисус каласен: «Тиде храмым шалатыза, Мый тудым кум кечыште угыч нӧлтем».
20 Иудей-влак ойленыт: «Тиде храмым нылле куд ий чоҥеныт, а Тый тудым кум кечыште нӧлтен шындынет?»
21 А Иисусын ойлымо храмже Тудын капше лийын.
22 Иисусын колымаш гыч ылыж кынелмекыже, тунемшыж-влак Тудын тыге ойлымыжым шарналтеныт да Возымашланат, Иисусын ойлымыжланат ӱшаненыт.



23 Кунам Иисус Иерусалимыште Кугече пайремыште лийын, Тудын ыштыме палдарыше палыже-влакым шуко еҥ ужын да лӱмжылан ӱшанаш тӱҥалын.
24 Но Иисус нунылан Шкенжым ӱшанен пуэн огыл, вет Тудо чыланыштым пален.
25 Айдеме нерген Тудлан нигӧн умылтарымыже кӱлын огыл, айдемын чоныштыжо мо улмым Тудо Шке пален.





*а 2:6 «Кок-кум печке» – 120 литр наре.

*б 2:17 Пс 68:10.




ИОАННЫН ВОЗЫМО СВЯТОЙ ЕВАНГЕЛИЙ

3 Глава


1 Иисус ден Никодим. 22 Иисус ден Тынеш Пуртышо Иоанн.

1 Фарисей-влак коклаште Никодим лӱман еҥ лийын. Тудо иудей вуйлатыше гыч иктыже улмаш.
2 Икана Иисус деке йӱдым толын да Тудлан каласен: «Равви, ме палена: Тый Юмо деч толшо Туныктышо улат, вет Юмо пеленже ок лий гын, нигӧат Тыйын ыштыме гай палдарыше палым ыштен ок керт».
3 Иисус тудлан вашештен: «Чынак, чынак тыланет ойлем: кӧ кӱшычын*а ок шоч гын, тудо Юмын Кугыжанышым ужын ок керт».
4 Никодим Тудлан ойлен: «Шоҥго еҥ кузе шочын кертеш? Тудо, аважын кӧргышкыжӧ мӧҥгеш пурен, кокымшо гана шочын кертеш мо?»



5 Иисус вашештен: «Чынак, чынак тыланет ойлем: кӧ вӱд деч да Шӱлыш деч ок шоч, тудо Юмын Кугыжанышыш пурен ок керт.
6 Кап деч шочшо кап лиеш, Шӱлыш деч шочшо – шӱлыш.
7 Тыланда кӱшычын шочаш кӱлеш манын ойлымемлан ит ӧр.
8 Шӱлыш*б кушто шона, тушто шӱла. Тудын йӱкшым колат, но тудо кушечын толеш да кушко кая – от пале: Шӱлыш деч шочшо кажне еҥ денат тыгак лиеш».



9 Никодим йодын: «Кузе тыге лийын кертеш?»
10 Иисус вашештен: «Тый Израильын туныктышыжо улат да тидым от пале?
11 Чынак, чынак тылат ойлем: ме мом палена, тудым ойлена, мом ужынна, тудым таныклена, но те мемнан таныклымынам ынеда колышт.
12 Тиде тӱнясе нерген ойлымемлан огыда ӱшане гын, пылпомышысо нерген ойлымемлан кузе ӱшанен кертыда?
13 Пылпомышто улшо Айдеме Эрге деч моло нигӧат пылпомышко кӱзен огыл. Пылпомыш гыч волышо Айдеме Эрге веле тушко кӱзен.
14 Кузе Моисей ир мландыште кишкым*в нӧлталын, Айдеме Эргат тыгак нӧлталме лийшаш.
15 Тудлан ӱшаныше-влак ынышт йом, курымаш илышым налышт манын, тыге лиеш.
16 Юмо тӱням туге йӧратен, Ик Шкет Эргыжымат пуэн; Эргыжлан ӱшаныше иктат ынже йом, а курымашлык илышым налже манын, тыге ыштен.



17 Юмо Эргыжым тӱняшке тудым титаканыш лукташ огыл, а тӱня Тудын гоч утаралтше манын колтен.
18 Эргылан ӱшаныше титаканыш ок лукталт, а ӱшаныдыме уже титаканыш лукталтын, вет тудо Юмын Ик Шкет Эргыжын лӱмжылан ӱшанен огыл.
19 Судитлымаш тидак: тӱняшке волгыдо толын, но пашашт осаллан кӧра еҥ-влак пычкемышым волгыдо деч утларак йӧратеныт.
20 Удам ыштыше кеч-кӧат волгыдым ужмышудымо лиеш да, пашаже чарашке ынже лек манын, волгыдо деке ок тол, вет пашаже – осал.
21 А Юмо дене ушнен ыштыме пашаже койжо манын, чын почеш ыштыше еҥ волгыдо деке толеш».



22 Тылеч вара Иисус тунемшыже-влак дене пырля Иудей мландыш каен, тушто нунын дене пырля лийын да тынеш пуртен.
23 А тиде жапыште Салим воктенысе Енонышто Иоаннат тынеш пуртен, тушто вӱд шуко лийын. Тудын деке еҥ-влак миеныт, Иоанн нуным тынеш пуртен.
24 Иоанн але казаматыш шындыме лийын огыл.



25 Иоаннын тунемшыж-влак да иудей-влак коклаште эрныме йӱлам шуктымо нерген ӱчашымаш лектын.
26 Нуно Иоанн деке миеныт да каласеныт: «Равви, Иордан вес могырышто тый денет пырля лийше Айдеме, кӧн нерген тый таныкленат, теве Тудо тынеш пурта, да чылан Тудын деке каят».



27 Иоанн вашештен: «Пылпомыш гыч ок пуалт гын, айдеме нимом налын ок керт.
28 Мый ойленамыс: ”Мый Христос омыл, мый Тудын деч ончыч колтымо улам”. Тиде шомакым шке колында.
29 Кӧн марлан налшаш ӱдыржӧ уло, тудо каче. Качын йолташыже, тудым колыштын, воктенак шога, качын йӱкшым колын, куан дене темеш. Кызыт мыйын тиде куанем шукталтын.
30 Тудлан кушман, а мылам иземман.



31 Кӱшыч Толшо чылашт деч кӱшнӧ. Мланде деч шочшо шкежат мланде веле да мланде деч шочшо семын ойла. Но кӧ пылпомыш гыч толеш, Тудо чылашт деч кӱшнӧ.
32 Мом Тудо ужын да колын, тудын нергенак таныкла, но Тудын таныклен ойлымыжым нигӧ шӱмышкыжӧ ок пыште.
33 Кӧ Тудын таныклен ойлымыжым шӱмышкыжӧ пышта, тидын дене Юмын чын улмыжым пеҥгыдемден ончыкта.
34 Кӧм Юмо колтен, Тудо Юмын шомакым ойла: Шӱлышым Юмо виса дене огыл пуа.
35 Ача Эргым йӧрата да чыла Тудын кидыш пуэн.
36 Кӧ Эргылан ӱшана, тудын курымашлык илышыже уло, а кӧ Эргын мутшым ок колышт, тудо илышым ок уж: Юмын шыдыже тудын ӱмбалне кодеш».





*а 3:3 «Кӱшычын» – грек мутым «уэш» манынат кусараш лиеш. Тыгак – 3:7.

*б 3:8 Грек йылмыште ик мутак «шӱлыш» ден «мардеж» шомакым ончыкта.

*в 3:14 «Кишке» – книга мучаште «Той дене ыштыме кишке» мутым ончо.




ИОАННЫН ВОЗЫМО СВЯТОЙ ЕВАНГЕЛИЙ

4 Глава


1 Иисус самарий ӱдырамаш дене мутлана. 43 Вуйлатышын эргыжым паремдымаш.

1 Иисус тунемше-влакым Иоанн деч шукырак пога, тынешат тудын деч утларак пурта манмым фарисей-влак колыныт. Тидын нерген пален налмеке, Иисус –
2 кеч Тудо Шкеже тынеш пуртен огыл, а тидым тунемшыж-влак шуктеныт –
3 Иудейым коден да мӧҥгеш Галилейыш каен.
4 Тудлан Самарий гоч эрташ кӱлын.



5 Теве Иисус Самарийысе Сихарь лӱман олаш толын, тудыжо Иаковын Иосиф эргыжлан пуымо мланде воктене верланен.
6 Тушто Иаковын тавыже лийын. Иисус корнышто ноенат, таве воктеке шинчын. Жап кудымшо шагат наре*а улмаш.



7 Самарий ӱдырамаш вӱдлан толын. Иисус тудлан ойлен: «Мылам йӱаш пу».
8 Тудын тунемшыж-влак кочкышым налаш олаш каеныт улмаш.
9 Ӱдырамаш вашештен: «Тый иудей улат, а мый – самарий ӱдырамаш. Кузе Тый мый дечем йӱаш йодат?» Вет иудей-влак самарий калык дене кылым огыт кучо.*б



10 Иисус вашештен: «Юмын пӧлекшым да тый дечет Кӧ йӱаш йодмым палет ыле гын, тый шке Тудын деч йӱаш йодат ыле, да Тудо тыланет илыше вӱдым пуа ыле».
11 Ӱдырамаш Тудлан ойлен: «Поро еҥ, коштал налаш Тыйын нимоэт уке, а таве келге. Кушеч Тый илыше вӱдшым налат?
12 Тиде тавым мыланна Иаков ачана пуэн, тышечын тудо шкежат йӱын, эргыж-влакат, вольыкшат йӱыныт. Тый Шкендым Иаков деч кугураклан шотлет мо?»
13 Иисус вашештен: «Кӧ тиде вӱдым йӱэш, тудын йӱмыжӧ адак шуэш.
14 А кӧ Мыйын пуымо вӱдым йӱэш гын, тудын йӱмыжӧ нигунам ок шу. Мыйын пуымо вӱдем тудын кӧргыштыжӧ курымашлык илышыш йогышо памашыш савырна».
15 «Поро еҥ, – ӱдырамаш Тудлан ойлен, – мылам тыгай вӱдым пу, тунам йӱмем ок шу да мылам тышке вӱдлан коштмо ок кӱл ыле».



16 Иисус каласен: «Кае, мариетым тышке ӱжын кондо».
17 Ӱдырамаш вашештен: «Мыйын марием уке». «Чын каласышыч, тыйын мариет уке, – тудлан Иисус ойлен.
18 – Тыйын вич мариет лийын, а кызыт кӧ дене илет, тыйын мариет огыл. Тый чыным ойлышыч».
19 Тудлан ӱдырамаш ойлен: «Поро еҥ, мый ужам, Тый пророк улат.
20 Мемнан ачана-влак Юмылан тиде курыкышто кумалыныт, а те ойледа: кушто кумалман, тудо верже Иерусалимыште».



21 Иисус тудлан ойлен: «Мылам ӱшане, ӱдырамаш: жап толеш, кунам Ачалан тиде курыкыштат огыл, Иерусалимыштат огыл кумалаш тӱҥалыда.
22 Кӧлан те кумалыда, огыда пале, а ме Кӧлан кумалмынам палена: утарымаш иудей-влак деч лектеш.
23 Но жап шуэш, тудо ынде толынат, кунам чын кумалше-влак Ачалан Шӱлыш дене да чын дене кумалаш тӱҥалыт, тыгай кумалше-влакым Ача Шкаланже кычалеш.
24 Юмо – тиде Шӱлыш, садлан Тудлан кумалше-влак Шӱлыш дене да чын дене кумалшаш улыт».



25 Ӱдырамаш каласен: «Мый Христос манме Мессийын толшашыжым палем. Кунам Тудо толеш, мыланна чыла увертара».
26 Иисус вашештен: «Тиде Мый улам, тый денет ойлышо».



27 Тиде жапыште тунемшыж-влак пӧртылыныт. Ӱдырамаш дене мутланымыжлан нуно чот ӧрыныт, туге гынат «Мом тый йодыштат?» але «Тудын дене молан мутланет?» манын, иктыштат каласен огытыл.
28 Вӱд атыжым коден, ӱдырамаш олашке каен да еҥ-влаклан каласен:
29 «Мийыза, кузе илымем нерген мылам чыла каласыше Еҥым ончалза. Тудо ала Христос?»
30 Еҥ-влак ола гыч лектыныт да Иисус деке каеныт.



31 Тиде жапыштак тунемшыж-влак Иисуслан темленыт: «Равви, коч!»
32 Иисус вашештен: «Мыйын тугай кочкышем уло, могай нерген те огыда пале».
33 Тунемшыж-влак шке коклаштышт ойленыт: «Ала иктаж-кӧ Тудлан кочкышым конден?»
34 Иисус нунылан манын: «Мыйым Колтышын шонымыжым шуктымаш да пашажым ыштымаш – Мыйын кочкышем.
35 Але те огыда ойло: ”Эше ныл тылзе – тӱредме жап тӱҥалеш”. Но Мый тыланда ойлем: вуйдам нӧлталза, шурнывечым ончалза, ынде тудо ошемын, тӱредаш шуын!
36 Тӱредше шке пашадаржым налеш да курымашлык илышлан саскам пога, тыге ӱдышат, тӱредшат пырля куанат.
37 ”Икте ӱда, весе тӱредеш” манын каласыме шомак тыште чыныш лектын.
38 Мо верч шкеже тыршен огыдал, тудым тӱредаш тендам колтенам. Весе-влак пашам ыштеныт, а те нунын паша саскаштым погеда».



39 Самарийысе тиде олаште илыше кокла гыч шукынжо ӱдырамашын таныклымыжлан кӧра Иисуслан ӱшаненыт. Ӱдырамаш ойлен: «Мом мый ыштенам, мыланем чыла каласкален».
40 Самарий еҥ-влак, Иисус деке толмеке, Тудым шкешт дене кодаш йодыныт. Иисус тушто кок кечылан кодын.
41 Кунам Иисус Шке ойлен, Тудлан утларак шукын ӱшаненыт.
42 Нуно ӱдырамашлан ойленыт: «Ынде ме тыйын ойлыметлан кӧра огыл Тудлан ӱшанена. Ме Тудым шке колна да Тудын чынжымак тӱням Утарыше Христос улмыжым палена».



43 Кок кече гыч Иисус тушеч лектын да Галилейыш каен.
44 Пророкым шке кундемыштыже огыт пагале манын, Тудо Шкеак ойлен.
45 Кунам Галилейыш толын, тусо калык Иисусым порын вашлийын: нуно шкештат Иерусалимысе пайремыш миеныт улмаш да, мом тушто ыштен, чыла ужыныт.



46 Галилейысе Кана олашке Иисус угыч толын, тушто Тудо вӱдым йошкар аракаш савырен. Теве Капернаумышто кугыжан тӧражын эргыже черле киен.
47 Иудей гыч Галилейыш Иисусын толмыж нерген колмеке, тӧра Тудын деке каен да эргыжым паремдаш мияш сӧрвален, тудыжо колышаш гай улмаш.
48 Иисус тудлан каласен: «Палдарыше пале ден ӧрыктарыше паша-влакым огыда уж гын, те огыда ӱшане».
49 Кугыжан тӧраже ойлен: «Господь, мыйын эргымын колымыж деч ончыч тол».
50 Иисус каласен: «Мӧҥгышкет кае, тыйын эргыч илаш тӱҥалеш». Тиде еҥ Иисусын шомакшылан ӱшанен да каен.
51 Корнышто лиймыж годымак тарзыж-влак тудым вашлийыныт да эргыч илен кодын манын каласеныт.
52 Мыняр шагат годым куштылгырак лийын манын, тудо нунын деч йодын. Нуно вашештеныт: «Шокшымужо теҥгече шымше шагатыште*в пытен».
53 Ачаже умылен: кунам Иисус «Тыйын эргыч илаш тӱҥалеш» манын, тидыже тудо шагатыштак лийын. Тунам шкежат, тудын мӧҥгысыжӧ-влакат ӱшаненыт.



54 Тыге Иисус кокымшо гана, Иудей гыч Галилейыш толын, палдарыше палым ончыктен.





*а 4:6 «Кудымшо шагат наре» – мемнан жап дене тура кечывал.

*б 4:9 «Кылым огыт кучо» – тидым «Пырля кӱмыж-совлам огыт кучылт» манын кусарашат лиеш.

*в 4:52 «Шымше шагатыште» – кызытсе жап дене кечывал деч вара икымше шагатыште лиеш.




ИОАННЫН ВОЗЫМО СВЯТОЙ ЕВАНГЕЛИЙ

5 Глава


1 Йӱштылмӧ вер воктене паремдымаш. 19 Юмын Эргын кучемвийже. 30 Иисус нерген таныклен ойлымаш.

1 Тылеч вара иудей пайрем лийын, да Иисус Иерусалимыш толын.
2 Иерусалимыште Шорык капка воктене йӱштылмӧ вер лийын, тудым еврейла Вифезда маныныт. Пеленже леведме вич кудывече улмаш.
3 Тушто моткоч шуко черле, сокыр, окшак да кошкышо киен. Нуно вӱд пудыранымым вученыт,
4 вет Господьын Суксыжо йӱштылмӧ верыш коклан-коклан волен да вӱдым пудыратен; пудыратыме деч вара кӧ эн ондак вӱдыш пурен, тудо еҥ кеч-могай чер дечат паремын.
5 Тушто чер дене кумло кандаш ий орланыше еҥ лийын.
6 Тудым кийышым ужмеке, кужун черле улмыжым паленат, Иисус йодын: «Паремнет мо?»
7 «Господь, – вашештен черле, – вӱд пудыраныме годым йӱштылмӧ верышке пураш полшышо мыйын нигӧ уке. Миен шумешкем, ала-кӧ весе мый дечем ончыч пурен шуэш».
8 Иисус тудлан ойлен: «Кынел, вакшышетым нал да ошкыл».
9 Айдеме тунамак паремын, вакшышыжым налын да ошкылын.


 А тудо кечыже шуматкече лийын.
10 Иудей-влак паремдыме еҥлан ойленыт: «Таче шуматкече. Вакшышетым нумал каяш тылат ок лий».
11 Тудыжо вашештен: «Мыйым Паремдыше мылам каласен: ”Вакшышетым нал да ошкыл”».
12 Нунышт йодыныт: «”Вакшышетым нал да ошкыл” манше Еҥже кӧ?»
13 Но кӧ Тудо, паремше еҥ пален огыл: Иисус тудо верыште шогышо калык коклаш пурен улмаш.
14 Варарак Иисус тудым храмыште вашлийын да каласен: «Теве тый паремынат. Тый денет нимо ударак ынже лий манын, тылеч вара языкым ит ыште».
15 Тунам тиде еҥ иудей-влак деке каен да увертарен: тудым паремдышыже Иисус улмаш.



16 Шуматкечын тыгайым ыштымыжлан иудей-влак Иисусым шыгыремдаш тӱҥалыныт да Тудым пушташ йӧным кычалыныт.
17 Но Иисус нунылан вашештен: «Мыйын Ачам эре ышта, Мыят ыштем».
18 Сандене иудей-влакын Иисусым пушташ шонымышт эшеат утларак пеҥгыдемын. Тудо шуматкече нерген законым пудыртен веле огыл, но эше Юмым Шкемын Ачам манын, тидын дене Шкенжым Юмо дене тӧр шынден.



19 Но Иисус нунылан вашештен каласен: «Чынак, чынак тыланда ойлем: Эрге Шке гыч нимом ыштен огеш керт, Ачан мом ыштымыжым онча да тидым веле ышта. Вет мом Ача ышта, Эргат тыгак ышта.
20 Ача Эргым йӧрата да мом Шке ышта, чылажымат Тудлан ончыкта. Тудлан нине паша деч кугуракымат ончыкта, да те але чот ӧрыда.
21 Кузе Ача колышо-влакым ылыжтен кынелта, тыгак Эргат, кӧм шона, ылыжта.

22-23 Ача нигӧм огеш судитле, Ачам пагалыме семынак Эргымат чылан пагалышт манын, Тудлан чыла судитлымашым пуэн. Кӧ Эргым ок пагале, Эргым колтышо Ачамат ок пагале.



24 Чынак, чынак тыланда ойлем: кӧ Мыйын шомакем колыштеш да Мыйым Колтышылан ӱшана, тудын курымашлык илышыже уло. Тудо ок судитлалт, а ынде колымаш гыч илышыш куснен.
25 Чынак, чынак тыланда ойлем: жап толеш, тудо ынде толын, кунам колышо-влак Юмын Эргын йӱкшым колыт да ылыжыт.
26 Вет кузе Ача шке кӧргыштыжӧ илышым куча, тугак Эргыланат илышым шке кӧргыштыжӧ кучаш пуэн.
27 Судитлашат кучемвийым Эргылан пуэн, вет Тудыжо – Айдеме Эрге.
28 Тидлан ида ӧр, вет жап толеш, кунам шӱгарысе-влак чылан Тудын йӱкшым колыт
29 да лектыт – кӧ порым ыштен, тудо илаш кынелеш, кӧ осалым ыштен, титаканыш лукталташ кынелеш.



30 Мый шке гычын нимом ыштен ом керт, кузе Мылам ойлымо, туге судитлем. Мый шке шонымем огыл, а Мыйым колтышо Ачан шонымыжым шуктем, сандене Мыйын судитлымем чын.
31 Мый Шке нергенем Шке таныклен ойлем гын, Мыйын таныклымем чын огыл,
32 но Мыйын нерген Весе таныкла, а Мый палем: Мыйын нерген Тудо мом ойла – тиде чын.
33 Те Иоанн деке шкендан еҥдам колтенда, да тудо чын верч таныклен.
34 Айдеме деч огыл Мый таныклымашым налнем, но те утаралтса манын, Мый тидым ойлем.
35 Иоанн волгалтарен йӱлышӧ лампе гай лийын, а те тудын волгыдыштыжо шагал жап куанынеда ыле.



36 Но Иоаннын таныклымыж деч кугу таныклымем уло: тиде – Ачан Мылам шукташ пуымо паша. Мыйын ыштыме тиде паша Мыйым Ача колтымо нерген таныкла.
37 Тыгак Мыйым колтышо Ача Мыйын нерген Шкеак таныкла. Тудын йӱкшым те нигунам колын огыдал, тӱсшымат ужын огыдал.
38 Тудын шомакшат чоныштыда огеш код, вет кӧм Тудо колтен, Тудлан те огыда ӱшане.
39 Те Возымашым шымледа, тушто курымашлык илышым муына манын ӱшанеда. А Возымаш Мыйын нерген таныкла!
40 Но илышым налаш Мый декем ынеда тол.



41 Айдемын чапландарымыжым ынем нал,
42 но Мый тендам палем: Юмым йӧратымашда тендан уке.
43 Мый Ачамын лӱмжӧ дене толынам, а те Мыйым порын огыда вашлий. Но весе шке лӱмжӧ дене толеш гын, те тудым кумылын вашлийыда.
44 Кузе те ӱшанен кертыда? Те икте-весыда деч чапландарымым вучеда, а Ик Шкет Юмо деч чапым огыда кычал.



45 Ача ончылно тендам Мый титаклаш тӱҥалам манын ида шоно: те Моисейлан ӱшаным пыштенда, тудо – тендам титаклыше.
46 Те Моисейлан ӱшанеда ыле гын, Мыламат ӱшанеда ыле, тудыжо Мыйын нерген возен.
47 Но тудын возымыжлан огыда ӱшане гын, кузе Мыйын мутемлан ӱшанен кертыда?»







ИОАННЫН ВОЗЫМО СВЯТОЙ ЕВАНГЕЛИЙ

6 Глава


1 Вич тӱжем еҥым теммеш пукшымаш. 16 Иисус вӱд ӱмбач кая. 22 Илышын киндыже. 60 Иисус деч шуко тунемшыже кораҥеш.

1 Иисус тылеч вара Галилей теҥызын, Тивериадан, вес серышкыже вончен.
2 Иисус почеш шуко еҥ каен, вет черле-влакым ӧрыктарышын паремдымыжым ужыныт.
3 Иисус курыкыш кӱзен да тушто тунемшыж-влак дене шинчен.
4 Иудей-влакын Кугече пайремышт лишемын.



5 Иисус ончалын, тӱшкан толшо калыкым ужын да Филипплан ойлен: «Нуным пукшаш кушто киндым налаш?»
6 Мом ыштышашым Тудо пален, йодышым тунемшыжым тергаш веле пуэн.
7 Филипп Тудлан вашештен: «Нунылан кажныжлан кеч изиш логалже манын, кокшӱдӧ динарияш киндат ок сите».
8 Тунемшыж-влак кокла гыч иктыже, Симон-Петрын Андрей шольыжо, Иисуслан ойлен:
9 «Тыште ик рвезын вич шож киндыже да кок изи колжо уло, но тынар калыклан тидыже мо?»
10 Иисус каласен: «Еҥ-влаклан шинчаш кӱштыза». Тудо верыште чока шудо кушкын. Мланде ӱмбаке вич тӱжем наре пӧръеҥ шинчын.
11 Тунам Иисус киндым налын, Юмылан тауштен, тунемше-влаклан шеледен пуэн, а нунышт – шинчыше-влаклан. Кол денат тыгак ыштен. Чылан шонымо наре налыныт.
12 Кунам еҥ-влак кочкын темыныт, Иисус тунемшыж-влаклан каласен: «Кодшо катыш-влакшым погыза, нимо ынже йом».
13 Нуно погеныт да вич сукыр шож киндым кочшо-влак деч кодшо катыш дене латкок комдым теменыт.



14 Еҥ-влак, Иисусын ыштыме палдарыше палыжым ужмеке, ойлаш тӱҥалыныт: «Чынже денак, тиде – тӱняшке толшашлык Пророк!»
15 Еҥ-влакын мияш, Тудым руалтен кучаш да кугыжалан шогалташ шонымыштым пален, Иисус угыч шкетын курыкыш каен.



16 Кас лишеммеке, Тудын тунемшыж-влак теҥыз деке воленыт
17 да, пушыш шинчын, теҥыз вес могырысо Капернаумыш каяш лектыныт. Пычкемышалтын, а Иисус нунын деке толын огыл улмаш.
18 Виян мардеж пуэн, да теҥыз чот толкыналтын.
19 Иктаж коло вич-кумло стадий*а наре эртымеке, теҥыз ӱмбалне ошкылшо Иисусым ужыныт, Тудо пуш деке лишемын. Чылан лӱдын колтеныт.
20 Иисус каласен: «Ида лӱд, тиде Мый улам!»
21 Тудым пушыш шындынешт улмаш, да, кушко кайынешт улмаш, пушышт тунамак тушко шуын.



22 Теҥыз вес сереш кодшо калык эрлашыжым умылен: тыште Тудын тунемшыж-влак кайыме ик пуш деч моло пуш лийын огыл, Иисус тунемшыж-влак дене пырля шинчын огыл, а тунемшыж-влак Тудын деч посна каеныт улмаш.
23 Тиде жапыште вес пуш-влак Тивериада гыч толыныт, кушто еҥ-влак Господьын тауштымо киндыжым кочкыныт, тудо вер лишнак шогалыныт.
24 А кунам еҥ-влак тушто Иисусат, тунемшыж-влакат уке улмым ужыныт, пушыш шинчыныт да Капернаумыш Иисусым кычалаш каеныт.



25 Тудым теҥызын вес серыштыже мумеке, нуно йодыныт: «Равви, Тый кунам тышке толынат?»
26 Иисус вашештен: «Чынак, чынак тыланда ойлем: те палдарыше пале-влакым ужмылан огыл, а киндым теммеш кочмыланда Мыйым кычалыда.
27 Пытышашлык кочкыш верч огыл, а курымашлык илышыш кондышо кочкыш верч тыршыза. Тудым тыланда Айдеме Эрге пуа, вет Юмо Ача Тудын ӱмбалан шке палыжым пыштен».
28 Нуно йодыныт: «Юмын пашажым ышташ манын, мом ыштышаш улына?»
29 Иисус вашештен: «Юмын пашаже теве тыгай: кӧм Тудо колтен, Тудлан ӱшаныза».



30 Нуно йодыныт: «Мыланна ужаш да Тыйын шомакетлан ӱшанаш манын, могай палдарыше палым ончыктет? Мом Тый ыштет?
31 Мемнан ачана-влак ир мландыште манным кочкыныт. Возымо: ”Тудо нунылан кочкаш кава гыч киндым пуэн”».*б
32 Иисус вашештен: «Чынак, чынак тыланда ойлем: Моисей огыл тыланда кава гыч киндым пуэн, а Мыйын Ачам пылпомыш гыч чын киндым тыланда пуа.
33 Пылпомыш гыч Волышо да тӱнялан илышым Пуышо – тиде Юмын кинде».



34 «Господь, – каласеныт Тудлан, – мыланна тыгай киндым эреак пу!»
35 Иисус нунылан каласен: «Мый илышын киндыже улам. Мый декем толшо еҥ ок шужо, Мыланем ӱшанышын йӱмыжӧ нигунамат ок шу.
36 А те Мыйым ужында да огыда ӱшане манын, Мый тыланда ойленам.
37 Кӧм Мылам Ача пуа, Мый декем толеш, да Мый декем толшым ӧрдыжкӧ поктен ом колто,
38 вет Мый шке шонымем огыл, а Мыйым колтышо Ачан шонымыжым шукташ пылпомыш гыч толынам.
39 Мыйым колтышо Ачан шонымашыже тыгай: кӧм Тудо Мылам пуэн, нунын кокла гыч нигӧм йомдараш огыл, а пытартыш кечын чылам ылыжташ.
40 Мыйым Колтышын шонымашыже тыгай: Эргым ужшо да Тудлан ӱшаныше кажне еҥ курымаш илышан лийже. Пытартыш кечын Мый тудым ылыжтем».*в



41 «Мый пылпомыш гыч волышо кинде улам» манмыжлан иудей-влак Тудын ваштареш ӧпкелен ойлаш тӱҥалыныт.
42 Нуно ойленыт: «Тидыже Иосифын Иисус эргыже огыл мо? Ме Тудын ачажымат, Аважымат палена. ”Мый пылпомыш гыч воленам” манын, кузе Тудо ойлен кертеш?»
43 Нунылан Иисус каласен: «Шке коклаштыда ӧпкелен ида ойло.
44 Мыйым колтышо Ача ӱжын ок кондо гын, Мый декем нигӧ толын ок керт. Пытартыш кечын Мый тудым ылыжтем.
45 Пророк-влакын книгаштышт возымо: ”Нуным чыланыштым Юмо туныкта”.*г Кӧ Ачам колеш да Тудын деч тунемеш, тудо Мый декем толеш.
46 Туге гынат Ачам нигӧ ужын огыл. Кӧ Юмо деч толын, Тудо веле Ачам ужын.
47 Чынак, чынак тыланда ойлем: кӧ Мыланем ӱшана, тудын курымашлык илышыже уло.
48 Мый илышын киндыже улам.
49 Тендан ачада-влак ир мландыште манным кочкыныт, но коленыт.
50 А пылпомыш гыч волышо кинде тыгай: кӧ тудым кочкеш, ок коло.
51 Мый пылпомыш гыч волышо илыше кинде улам. Кӧ тиде киндым кочкеш, курым-курымеш ила. Мыйын пуышаш киндем – Мыйын Капем, Мый тудым тӱнян илышыж верч пуэм».



52 Тунам иудей-влак коклаште ӱчашымаш тӱҥалын, нуно ойленыт: «Кузе тиде Еҥ шке Капшым мыланна кочкаш пуэн кертеш?»
53 Иисус нунылан каласен: «Чынак, чынак тыланда ойлем: Айдеме Эргын Капшым огыда коч да Вӱржым огыда йӱ гын, тендан илышда ок лий.
54 Кӧ Мыйын Капем кочкеш да Вӱрем йӱэш, тудын курымашлык илышыже уло, да пытартыш кечын Мый тудым ылыжтем.
55 Мыйын Капем – чынак кочкыш, Мыйын Вӱрем – чынак йӱыш.
56 Мыйын Капем кочшо да Вӱрем йӱшӧ Мый денем ушнен шога, а Мый тудын дене ушнен шогем.
57 Илыше Ача Мыйым колтен, да Мый Ача дене илем, тугак Мыйым кочшат Мый денем илаш тӱҥалеш.
58 Пылпомыш гыч волышо кинде тиде. Тудо ачада-влакын кочмо маннышт гай огыл. Нуно коленыт, а кӧ тиде киндым кочкеш, тудо курым-курымеш ила».



59 Тидым Иисус Капернаумысо синагогышто туныктымыж годым ойлен.



60 Тидым колын, Тудын тунемшыж кокла гыч шукынжо ойленыт: «Могай чыташ лийдыме шомак-влак! Кӧ тидым колышт кертеш?»
61 Тыгай шомакшылан тунемшыж-влакын ӧпкелымыштым пален, Иисус нунылан каласен: «Те тидлан мо ондалалтыда?
62 Ондак лийме верышкыже Айдеме Эргын кӱзымыжым ужыда гын, мо лиеш вара?
63 Илышым ыштыше – тиде Юмын Шӱлыш, айдемын кап ден чонжо нимогай пайдам ок кондо. Мыйын тыланда ойлымо шомак – тиде Шӱлыш да илыш.
64 Но тендан коклаште южышт огыт ӱшане». Кӧмыт огыт ӱшане да кӧ Тудым ужала, Иисус тӱҥалтыш гычак пален.
65 Тудо умбакыже ойлен: «Сандене Мый тыланда ойленам: Ачам деч ок пуалт гын, нигӧ Мый декем толын ок керт».



66 Тылеч вара тунемшыж-влак кокла гыч шукынжо Тудын деч кораҥыныт да Тудын дене ынде пырля коштын огытыл.
67 Тунам Иисус латкок тунемшыж деч йодын: «Ала теат кораҥ каяш шонеда?»
68 Симон-Петр вашештен: «Господь, кӧ деке ме каена? Курымашлык илышын шомакше Тый денет.
69 Ме ӱшанена да палена: Тый Христос, илыше Юмын Эргыже улат».



70 Иисус нунылан вашештен: «Мый Шке огыл мо тендам латкокытым ойырен налынам? А тендан кокла гыч иктыже диавол!»
71 Тидым Тудо Искариот манме Симонын Иудаже нерген ойлен. Иуда, латкок тунемшыж гыч иктыже, вараже Иисусым ужалыше лийшаш улмаш.





*а 6:19 «Коло вич-кумло стадий» вич-куд меҥге лиеш.

*б 6:31 Пс 77:24, 104:40.

*в 6:38-40 Тыште «Мый» мутым Эрге манын умылыман.

*г 6:45 Ис 54:13.




ИОАННЫН ВОЗЫМО СВЯТОЙ ЕВАНГЕЛИЙ

7 Глава


1 Иисус Иерусалимышке Омаш пайремыш кая. 25 Иисус – тиде Христос мо? 45 Иудей вуйлатыше-влакын ӱшаныдымышт.

1 Иисус тылеч вара Галилей мучко коштын. Иудей-влак Тудым пушташ йӧным кычалыныт, садлан Иудейыште коштмыжо шуын огыл.



2 Иудей-влакын Омаш пайремышт лишемын.
3 Иисуслан изаж-влак каласеныт: «Тиде верым кодо, Иудейыш кае. Могай пашам ыштет, тунемшет-влакат тек ужыт.
4 Чылалан палыме лияш шонышо еҥ нимом йышт огеш ыште. А Тый тугай пашам ыштет гын, Шкендым тӱнялан палдаре!»
5 Вет изаж-влакат Тудлан ӱшанен огытыл.
6 Иисус нунылан вашештен: «Мыйын жапем але толын шуын огыл, но тыланда кеч-могай жапат йӧра.
7 Тӱня тендам ужмышудымо лийын ок керт, а Мыйым ужмыжо ок шу, вет тудын пашаже осал манын таныклем.
8 А те пайремыш кайыза. Мый тиде пайремыш эше ом кай, Мыйын жапем але шуын огыл».
9 Тидым ойлымеке, Иисус Галилееш кодын.



10 Но кунам изаж-влак пайремыш каеныт, Иисусат тушко каен, но калык ончылно огыл, а йышт миен.
11 Пайрем годым иудей-влак Иисусым кычалыныт. «Кушто Тудо?» – йодыштыныт нуно.
12 Тудын нерген калык коклаште шуко мутланымаш лийын. «Тудо поро», – ойленыт иктышт, а весышт каласеныт: «Уке, Тудо калыкым ондала».
13 Но иудей-влак деч лӱдмыштлан кӧра Тудын нерген нигӧ еҥ ончылно ойлен огыл.



14 Пайрем кыдалне Иисус храмыш толын лектын да туныкташ тӱҥалын.
15 Иудей-влак ӧрын ойленыт: «Кушеч Тудо, тунемдыме Айдеме, Возымашым пала?»
16 Иисус каласен: «Мыйын туныктымем – Мыйын огыл, а Мыйым Колтышын туныктымыжо.
17 Кӧ Тудын шонымыжым шуктынеже, тудо тиде туныктымаш кушеч лекмым пален налеш: тидыже Юмо деч лектеш але Мый Шке гыч ойлем.
18 Кӧ шке гыч ойла, шкаланже чапым кычалеш, а кӧ Тудым Колтышылан чапым кычалеш, Тудо чын, да шояже уке.
19 Моисей тыланда законым пуэн огыл мо? Но тендан кокла гыч иктыжат законым ок шукто! Молан те Мыйым пуштнеда?»
20 Калык тӱшка вашештен: «Тыйын кӧргыштет ия мо? Кӧ Тыйым пуштнеже?»
21 Иисус нунылан вашештен каласен: «Мый ик пашам ыштенам, да те чылан чот ӧрыда.
22 Моисей тыланда пӱчмӧ йӱлам шукташ кӱштен, а те шуматкечынат айдемылан пӱчмашым ыштеда. Чынжым, тиде Моисей деч огыл, ача-влак деч толеш.
23 Моисейын законжым пудырташ огыл манын, шуматкечынат айдеме дене пӱчмӧ йӱлам эртарат гын, шуматкечын айдемым тӱрыснек паремдымемлан Мылам сыреда мо?
24 Тӱжвач ончен огыл, а чын судитлыза».



25 Иерусалимыште илыше кокла гыч южышт ойленыт: «Кӧм пуштнешт, тиде Еҥ Тудо огыл мо?
26 Но теве Тудо калык ончылно ойла, да нимом Тудлан огыт каласе. Ала чынжымак Христос улмыжым вуйлатыше-влак пален налыныт?
27 Но тиде Айдемын кушеч улмыжым шинчена. А кунам Христос толеш, Тудын кушеч улмыжым нигӧ ок пале».



28 Храмыште туныктышыла, Иисус виян ойлен: «Те Мыйымат, кушеч улмемат паледа? А Мый Шке дечем толын омыл. Мыйым Колтышо чын улеш, те Тудым огыда пале,
29 а Мый Тудым палем, вет Мый Тудын деч толынам, да Тудо Мыйым колтен».
30 Тунам нуно Иисусым кучынешт улмаш, но але Тудын жапше толын огыл, сандене Тудын ӱмбаке нигӧ кидым нӧлталын огыл.
31 Но калык тӱшка гыч шукынжо Тудлан ӱшаненыт да ойленыт: «Кунам Христос толеш, палдарыше палым тиде Айдеме деч шуко ончыкта мо?»



32 Калыкыште Иисус нерген тыге мутланымым фарисей-влак колыныт. Тунам фарисей ден архиерей-влак Тудым кучаш шке еҥыштым колтеныт.
33 А Иисус ойлен: «Эше изиш тендан дене лиям, а вара Мыйым Колтышо деке каем.
34 Те Мыйым кычалаш тӱҥалыда, но огыда му. Кушто Мый лиям, тушко те миен огыда керт».
35 Тунам иудей-влак шке коклаштышт ойленыт: «Кушко, мемнан муаш лийдыме могай верышке, Тудо кайынеже? Эллин-влак коклаште шаланен илыше-влак деке кайынеже мо? Эллин-влакым туныкташ тӱҥалеш гын веле?
36 ”Те Мыйым кычалаш тӱҥалыда, но огыда му” да ”Кушто Мый лиям, тушко те миен огыда керт” манмыж дене мом каласынеже?»



37 Пайремын пытартыш эн кугу кечынже Иисус кынел шогалын да виян йӱк дене ойлен: «Кӧн йӱмыжӧ шуэш, тек Мый декем толеш да йӱэш!
38 Кӧ Мыланем ӱшана, Возымаште каласыме семын тудын кӧргыж гыч илыше вӱдан эҥер-влак йогаш тӱҥалыт!»
39 Тудлан ӱшаныше-влак Шӱлышым налшаш улыт ыле, да Шӱлыш нерген Иисус тыге ойлен. Тиде жаплан Святой Шӱлыш але пуалтын огыл, вет Иисус але чапышкыже нӧлталтын огыл.



40 Тыгай шомакым колмеке, калык гыч шукынжо каласеныт: «Тиде чынжымак саде пророк!»
41 А весышт ойленыт: «Тиде Христос». Южышт маныныт: «Христос Галилей гыч толеш мо?
42 Возымаште каласыме вет, Христос – Давидын урлыкшо, Тудо Вифлеем гыч, Давидын шочмо верже гыч, толеш».
43 Иисус верч калык ӱчашен шелалтын.
44 Южышт Тудым кучынешт улмаш, но Иисус ӱмбаке нигӧ кидым нӧлталын огыл.



45 А колтымо еҥ-влак архиерей ден фарисей-влак деке пӧртылыныт. Нунышт йодыныт: «Молан Тудым те кучен ышда кондо?»
46 Нуно вашештеныт: «Тиде Еҥ семын але иктат нигунамат ойлен огыл».
47 Фарисей-влак нунылан каласеныт: «Тендамат ондалыме мо?
48 Вуйлатыше але фарисей-влак кокла гыч иктаж-кӧ Тудлан ӱшанен мо?
49 А тиде калык законым ок умыло, тудо – каргыме!»
50 Но нунын кокла гыч иктыже, Иисус деке йӱдым толшо Никодим, нунылан каласен:
51 «Айдемым ондак колыштде да мом ыштымыжым пален налде, мемнан закон титаканыш луктеш мо?»
52 Нуно каласеныт: «Тыят Галилей гыч улат мо? Возымашым шымле – умылет: пророк Галилей гыч лийын ок керт».
53 Вара нуно чылан мӧҥгышкышт шаланен каеныт.







ИОАННЫН ВОЗЫМО СВЯТОЙ ЕВАНГЕЛИЙ

8 Глава


1 Яжарланыше ӱдырамаш. 12 Иисус храмыште Шке нергенже ойла. 21 Иисус кайышашыж нерген каласкала. 31 Авраамын шочшыж-влак да сатанан шочшыж-влак. 48 Иисус ден Авраам.

1 А Иисус Елеон курыкыш каен.
2 Эрдене эрак Тудо угыч храмыш толын. Уло калык Иисус деке лишемын, да Тудо нуным туныкташ шинчын.
3 Тиде жапыште законым туныктышо да фарисей-влак тушко ик ӱдырамашым конденыт, тудым яжарланымыж годым кученыт. Ӱдырамашым чылан ончык шогалтен,
4 нуно Иисуслан ойленыт: «Туныктышо, тиде ӱдырамашым яжарланымыж годым кучымо.
5 Тыгай еҥым кӱм кышкен пушташ Моисей мыланна законышто кӱштен. А Тый мом каласет?»
6 Иисусым титаклаш амалым муаш манын, тергаш шонен, нуно тыге ойленыт.


 Но Иисус, пуйто нуным ужде, кумык лийын, мландеш парняж дене возен.
7 Но кунам нуно Тудым умбакыжат йодыштыныт, Иисус, вуйым нӧлталын, нунылан каласен: «Кӧ тендан кокла гыч языкдыме, тек тудо эн ондак ӱдырамаш ӱмбаке кӱм шуа».
8 Угычын кумык лийын да мландеш возен.
9 Тидым колын, титакан улмыштым шӱмышт дене шижын, нуно, кугурак гыч тӱҥалын, пытартыш еҥ марте икте почеш весе каеныт. Иисус шкет кодын, ӱдырамаш веле шке верыштыжак шоген.
10 Иисус вуйжым нӧлталын, ӱдырамаш деч молым нигӧм ужын огылат, тудлан каласен: «Ӱдырамаш, кушто тыйын титаклышет-влак улыт? Тыйым нигӧ титаканыш луктын огыл мо?»
11 «Нигӧ, Господь», – вашештен ӱдырамаш. Иисус каласен: «Мыят тыйым титаканыш ом лук. Кае, умбакыже языкым ит ыште».



12 Иисус адак калыклан ойлен: «Мый тӱнян волгыдыжо улам. Кӧ почешем кая, тудо пычкемыште ок кошт, а илыш волгыдан лиеш».



13 Фарисей-влак каласеныт: «Теве Тый Шке нергенет Шке таныклен ойлет. Тыйын таныклымет чын огыл».
14 Иисус вашештен: «Мый Шкемын нерген Шке таныклем гынат, Мыйын таныклымем чын, вет кушеч толынам да кушко каем, Мый палем, а те, кушеч Мый толынам да кушко каем, огыда пале.
15 Те айдемын висаже дене судитледа, а Мый нигӧм ом судитле.
16 Но Мый судитлем гынат, Мыйын судитлымем чын лиеш, вет Мый шкет омыл: Мыйым колтышо Ача Мый денем пырля.
17 А тендан законышто возымо: кок еҥын таныклымыже чын улеш.
18 Шкемын нерген Мый Шке таныклем, тыгак Мыйын нерген Мыйым колтышо Ача таныкла».
19 Нуно йодыныт: «А кушто Тыйын Ачатше?» Иисус вашештен: «Те Мыйымат, Мыйын Ачамат огыда пале. Те Мыйым паледа ыле гын, Мыйын Ачамат паледа ыле».



20 Тидым Иисус храмыште туныктымыж годым надыр оксам пыштыме вер воктене каласен. Нигӧ Тудым кучен огыл, Тудын жапше але шуын огыл улмаш.



21 Иисус нунылан адак каласен: «Мый каем, те Мыйым кычалаш тӱҥалыда, но языкешда коледа. Кушко каем, те тушко миен огыда керт».
22 Иудей-влак ойленыт: «Кушко каем, те тушко миен огыда керт манын, молан Тудо ойла? Тудо Шкенжым Шке пуштнеже мо?»
23 Иисус вашештен: «Те тышеч, ӱлычын, улыда, а Мый – кӱшыч. Те тиде тӱня гыч улыда, а Мый тиде тӱня гыч омыл.
24 Сандене тыланда языкешда коледа манын ойлышым. Тиде Мый Улам*аманын огыда ӱшане гын, чылан языкешда коледа!»
25 Нуно йодыныт: «Тыгеже Тый кӧ улат?» Иисус вашештен: «Кузе тыланда ойленам, тӱҥалтыш гычак [Улшо].
26 Тендан нерген Мый шуко ойлен да тендам шуко шотышто судитлен кертам. Но Мыйым Колтышо – чын, да мом Мый Тудын деч колынам, тудым тӱнялан ойлем».



27 Ача нерген Иисус ойла манын, нуно умылен огытыл.
28 Тудо нунылан ойлен: «Кунам Айдеме Эргым нӧлталыда, тунам умыледа: тиде Мый Улам, Мый шке гыч нимом ом ыште, да мом Мылам Ачам туныктен, тудым ойлем.
29 Мыйым Колтышо – Мый денем пырля, Ача Мыйым шкетем коден огыл, вет Мый эре Тудлан келшышым ыштем».
30 Иисусын тидым ойлымыж годым шукышт Тудлан ӱшанаш тӱҥалыныт.



31 Тудлан ӱшаныше иудей-влаклан Иисус каласен: «Те Мыйын шомакем кучен иледа гын, Мыйын чын тунемшем-влак улыда,
32 тунам те чыным пален налыда, а чын тендам эрыканым ышта».
33 Нуно ваштареш каласеныт: «Ме Авраамын урлыкшо улына да нигунам нигӧн кулжо лийын огынал! Кузе Тый ”Эрыкан лийыда” манат?»
34 Иисус нунылан вашештен: «Чынак, чынак тыланда ойлем: кӧ языкым ышта – языкын кулжо.
35 А кул суртеш курымеш ок код, эрге курымеш кодеш.
36 Эрге тендам эрыкыш луктеш гын, те чынжымак эрыкан лийыда.
37 Палем, те Авраамын урлыкшо улыда, но садак Мыйым пушташ шонеда, вет тендан чонышто Мыйын шомакемлан вер уке.
38 Мом мый Ачам пелен ужынам, тудын нерген ойлем. Тыгак теат, шке ачада пелен мом ужында, тудымак ыштеда».



39 «Мемнан ачана – Авраам!» – вашештеныт нуно. Иисус нунылан ойлен: «Те чынжымак Авраамын шочшыжо лийыда ыле гын, Авраам семын ыштеда ыле.
40 Мый чыным Юмо деч колынам да тыланда увертаренам, а те кызыт Мыйым пушташ шонеда. Авраам тыгайым ыштен огыл.
41 Те ачада семын ыштеда».


 Нуно каласеныт: «Ме яжарланыме дене шочын огынал. Мемнан Ачана икте: Юмо!»
42 Иисус нунылан вашештен: «Юмо тендан Ачада лиеш ыле гын, те Мыйым йӧратеда ыле, вет Мый Юмо деч лектынам да толынам. Мый Шке дечем толын омыл, Юмо Мыйым колтен.
43 Те Мыйын шомакем колыштын огыда керт, сандене ойлымем огыда умыло.
44 Те шке ачадан, диаволын, шочшыжо улыда, ачадан сутланымыжым ыштынеда. А тудо тӱҥалтыш гычак айдемым пуштшо лийын да чыныште шоген кертын огыл, вет тудын дене чын уке. Кунам шойыштеш, шкенжыным ойла, вет тудо шояче да шоякын ачаже.
45 А Мый чыным ойлем, сандене те Мылам огыда ӱшане.
46 Тендан кокла гыч кӧ Мыйым языканыш луктын кертеш? А Мый чыным ойлем гын, молан Мыланем огыда ӱшане?
47 Кӧ Юмо деч, тудо Юмын мутшым колеш. Те Юмо деч огыдал, садлан огыда кол».



48 Иудей-влак Иисуслан каласеныт: «Тый Самарий гыч улат, да кӧргыштет ия. Чыным огыл мо ме ойлена?»
49 Иисус вашештен: «Мыйын кӧргыштем ия уке, Мый шке Ачам пагалем, а те Мыйым орледа.
50 Мый Шкаланем чапым ом кычал, Кычалше да Судитлыше весе уло.
51 Чынак, чынак тыланда ойлем: кӧ Мыйын шомакем шуктен толеш, колымашым нигунам ок уж».



52 Иудей-влак вашештеныт: «Теве ынде ме Тыйын кӧргыштет ия улмым палена. Авраам колен, пророк-влакат коленыт. А Тый ойлет: ”Кӧ Мыйын шомакем шуктен толеш, колымашым нигунам ок уж”!
53 Але Тый мемнан Авраам ачана дечат кугурак улат? Авраам колен, пророк-влакат коленыт. Тый Шкендым кӧлан шотлет?»



54 Иисус вашештен: «Мый Шкемым Шке чапландарем гын, Мыйын чапем – нимо. Кӧм те мемнан Юмына маныда, Тудо, Мыйын Ачам, Мыйым чапландара.
55 Те Тудым нигунам пален огыдал, а Мый Тудым палем. Мый Тудым ом пале манам гын, Мый тендан семынак шояче лиям. Но Мый Тудым палем да шомакшым шуктем.
56 Тендан Авраам ачада Мыйын кечем ужаш куанен вучен, а ужмеке, пешак йывыртен».



57 «Тылат витле ият уке, а Авраамым ужынат?» – иудей-влак каласеныт.
58 Иисус вашештен: «Чынак, чынак тыланда ойлем: Авраам лийме деч ончычак Мый Улам».*б
59 Тунам нуно Тудын ӱмбаке кышкаш кӱм руалтен налыныт, но Иисус шинча ончыч йомын да храм гыч лектын. Тудо нунын кокла гыч эртен да умбаке каен.





*а 8:24 «Мый Улам» – Юмын лӱмжӧ, тудым Лекмаш книгаште (3:14) кучылтмо. Ончо тыгак – Ин 8:28 да 13:19.

*б 8:58 «Мый Улам» – 8:24 умылтарымым ончо.




ИОАННЫН ВОЗЫМО СВЯТОЙ ЕВАНГЕЛИЙ

9 Глава


1 Сокыр шочшо еҥым паремдымаш. 13 Фарисей-влак паремме нерген йодыштыт. 35 Сокыр чон.

1 Иисус, эртышыжла, шочынак сокыр еҥым ужын.
2 Тунемшыж-влак Иисус деч йодыныт: «Равви, тудо молан сокыр шочын? Кӧ языкым ыштен: тудо шке але ача-аваже?»
3 Иисус вашештен: «Тудо шкенжын языкшылан, ача-аважын языкыштлан кӧра огыл сокыр, а Юмын пашаже тудын ӱмбалне почылтшаш.
4 Кечывал кече улмо годым Мыйым Колтышын пашажым ыштышаш улам; йӱд лиеш, тунам нигӧ пашам ыштен ок керт.
5 Тӱняште улмем годым тӱнялан волгыдо улам».
6 Тыге ойлымеке, Иисус мланде ӱмбаке шӱвалын, шӱвылжым рок дене варен, сокырын шинчашкыже вартышым шӱрен
7 да тудлан каласен: «Силоам йӱштылмӧ верышке кае да мушкылт». Силоам «колтымо» манме лиеш. Тудо каен, мушкылтын да ужын кертше пӧртылын.



8 Тудын пошкудыжо да сокыр улмыжым ончыч ужшо еҥ-влак йодыныт: «Тидыже кӱчен шинчышет огыл мо?»
9 Иктышт каласеныт: «Тиде – тудо». Весышт ойленыт: «Тиде тудла коеш веле». Шкеже каласен: «Тиде мый улам».
10 Нуно йодыныт: «Кузе тыйын шинчат почылтын?»
11 Тудо ойлен: «Иисус манме Еҥ вартышым ыштыш, шинчашкем йыгыш да каласыш: ”Силоамыш, йӱштылмӧ верышке, кае да мушкылт”. Мый кайышым, мушкылтым да ужаш тӱҥальым».
12 «Кушто тиде Еҥже?» – нунышт йодыныт. «Ом пале», – тудо вашештен.



13 Ондак сокыр лийше тиде еҥым фарисей-влак деке конденыт.
14 Кунам Иисус вартышым ыштен да сокырын шинчажым почын, шуматкече лийын.
15 Фарисей-влакат кузе ужаш тӱҥалмыж нерген йодыныт. Тудо вашештен: «Тиде Еҥ мыйын шинчаш вартышым пыштыш, мый мушкылтым да ынде ужам».
16 Тунам фарисей кокла гыч южышт каласеныт: «Тиде Еҥ Юмо деч огыл. Шуматкече нерген законым ок шукто». Весышт ойленыт: «Но языкан еҥ тыгай палдарыше пале-влакым ыштен кертеш мо?» Тыге нуно кок тӱшкалан шелалтыныт.
17 Сокыр деч адак йодыныт: «Тый шкеже Тудын нерген мом каласет? Вет тыйын шинчатым почын». Тудыжо вашештен: «Тиде – пророк».



18 Ужаш тӱҥалшын ача-аважым ӱжын кондымешке, тиде еҥ сокыр лиймылан да ужаш тӱҥалмылан иудей-влак ӱшанен огытыл.
19 Ача-аваже деч йодыныт: «Тиде тендан эргыда? Сокыр шочын манын, те ойледа? Ындыже кузе тудо ужеш?»
20 Ача-аваже вашештеныт: «Тиде мемнан эрге да тудо сокыр шочын манын, ме палена.
21 А кузе ынде ужаш тӱҥалын да шинчажым кӧ почын, тидым ме огына пале. Шкеж дечын йодса. Тудо кугу, шке каласен кертеш».
22 Иудей-влак деч лӱдынытат, ача-аваже тыге вашештеныт, вет кӧ Иисусын Христос улмыжлан ӱшанымыжым почын ойла, кажнымат синагог деч кораҥдаш иудей-влак кутырен келшеныт.
23 Сандене сокыр шочшын ача-аваже каласеныт: «Тудо кугу, шкеж дечын йодса».



24 Сокыр лийше еҥым кокымшо гана ӱжыныт да тудлан каласеныт: «Юмым чапландаре!*а Ме палена, тиде Еҥ языкан».
25 Тудо вашештен: «Языкан але уке, мый ом пале. Иктым палем: мый сокыр лийынам, а ынде ужам».
26 Нуно адак йодыныт: «Тый денет мом ыштен? Кузе шинчатым почын?»
27 Сокыр лийше вашештен: «Мый тидым тыланда каласенам, а те ышда колышт. Молан те эше икана колнеда? Ала теат Тудын тунемшыже лийнеда?»
28 Нуно вурсен ойленыт: «Тиде тый Тудын тунемшыже улат, а ме Моисейын тунемшыже улына.
29 Ме палена, Моисейлан Юмо ойлен. А тиде Еҥ кушеч, ме огына пале».
30 Тиде еҥ вашештен: «Тидыжак ӧрыктара: Тудын кушеч улмыжым те огыда пале, а Тудо мыйын шинчам почын.
31 Ме палена, языкан-влакым Юмо ок колышт, а Тудын деч лӱдшым да Тудын кумылжым шуктышым колыштеш.
32 Сокыр шочшын шинчажым иктаж-кӧ почмо нерген нигунам колалтын огыл.
33 Тиде Еҥ Юмо деч ок лий гын, нимом ыштен ок керт ыле».
34 Нуно каласеныт: «Тый тӱрыснек языкеш шочынат, а эше мемнам туныктет!» Вара тудым поктен луктыныт.



35 Сокыр лийшым поктен лукмо нерген Иисус колын да, вашлиймеке, йодын: «Юмын Эргылан тый ӱшанет?»
36 Тудо вашештен: «Господь, ӱшанен керташ манын, кӧ Тудо, мылам каласе».
37 Иисус каласен: «Тый Тудым ужынат. Кӧ тый денет мутлана – Тудо».
38 «Ӱшанем, Господь!» – манын да Тудлан, сукен, вуйым савен.
39 Иисус каласен: «Тиде тӱняшке Мыйын толмем тӱнялан суд лиеш: сокыр-влак ужаш тӱҥалыт, а ужшо-влак сокыр лийыт».
40 Тидым колмеке, Иисус воктене шогышо южо фарисей Тудлан каласен: «Меат сокыр улына мо?»
41 Иисус вашештен: «Те сокыр лийыда ыле гын, титакан огыда лий ыле. Но те ойледа: ”Ме ужына”, сандене тендан титакда ӱмбаланда кодеш».





*а 9:24 «Юмым чапландаре»: тиде ой тудын деч товатлымашым йодмым ончыкта.




ИОАННЫН ВОЗЫМО СВЯТОЙ ЕВАНГЕЛИЙ

10 Глава


1 Иисус – поро кӱтӱчӧ. 22 Иудей-влакын Иисус деч кораҥмышт.

1 «Чынак, чынак тыланда ойлем: кӧ шорык кудывечыш капка гыч ок пуро, а пече гоч вонча, тудо вор да агыше.
2 Но кӧ капка гыч пура, тудо шорык кӱтӱчӧ.
3 Орол тудлан капкам почеш, шорык-влак йӱкшым колыштыт. Тудо шке шорыкшо-влакым лӱмышт дене ӱжеш да вӱден луктеш.
4 А шке шорыкшо-влакым чылаштым лукмеке, тудо нунын ончылно кая, шорык-влак почешыже мият, вет нуно тудын йӱкшым палат.
5 Ӧрдыж еҥ почеш нуно огыт кай, тудын деч кудалыт, вет ӧрдыж еҥын йӱкшым огыт пале».



6 Иисус нунылан тыге туштен ойлен, но мо нерген каласкалымыжым нуно умылен огытыл,
7 сандене Иисус умбакыже ойлен: «Чынак, чынак тыланда ойлем: Мый шорык-влаклан капка улам.
8 Мый дечем ончыч толшо-влак чылан вор да агыше лийыныт. Но шорык-влак нуным колыштын огытыл.
9 Мый капка улам: кӧ Мыйын гоч пура, тудо утаралтеш: пура, лектеш, олыкым муэш.
10 Вор агаш, пушташ да пытараш веле толеш. Мый илышым, тичмаш илышым, кондаш толынам.



11 Мый поро кӱтӱчӧ улам, поро кӱтӱчӧ шорык-влак верч илышыжым пуа.
12 А тарлалтше еҥ чын кӱтӱчӧ огыл, шорык-влак шкенжын огытыл, пире толмым ужмеке, шорык-влакым коден куржеш. Пире нуным руалта да шалатен колта.
13 Тудо еҥ тарлыме веле, сандене шорык-влак верч ок тургыжлане.

14-15 Мый поро кӱтӱчӧ улам. Кузе Ача Мыйым пала да Мый Тудым палем, тугак Мыят шкемыным палем да нуно Мыйым палат. Шорык-влак верч Мый илышемат пуэм.
16 Мыйын вес шорык-влакемат улыт, нуно тиде кудывече гыч огытыл, Мый нунымат кӱтышаш улам. Нунат Мыйын йӱкем колыт, тыге ик кӱтӱ да ик Кӱтӱчӧ лиеш.



17 Илышем угыч налаш манын, Мый тудым пуэм, садлан Ача Мыйым йӧрата.
18 Мый дечем илышым нигӧ ок нал, Мый тудым Шке пуэм. Тудым пуаш кучемвием уло, тудым мӧҥгеш налашат кучемвием уло. Ачам Мылам тыге ышташ кӱштен».



19 Тыге манмыжлан кӧра иудей-влак адак кок тӱшкалан шелалтыныт.
20 Нунын кокла гыч шукынжо ойленыт: «Тудын кӧргыштыжӧ ия, Тудо ушдымо лийын. Молан те Тудым колыштыда?»
21 Весышт каласеныт: «Ия кучыман еҥ тыге ок ойло. Сокыр еҥын шинчажым ия почын ок керт».



22 Теле улмаш. Иерусалимыште Храмым уэмдыме пайрем лийын.
23 Иисус храмыште, Соломонын леведышан кудывечыштыже, коштын.
24 Иудей-влак Тудым йыр авыреныт да йодыныт: «Тый мемнам мыняр жап эше умылыдымаште кучет? Тый Христос улат гын, вик каласе».
25 Иисус вашештен: «Мый тыланда каласенам, но те огыда ӱшане. Ачамын лӱмжӧ дене ыштыме пашам Мыйын нерген таныкла.
26 Но кузе Мый тыланда ойленам, те Мыйын шорык-влакем огыдал, сандене огыда ӱшане.
27 Мыйын шорыкем-влак йӱкем колыштыт, Мый нуным палем, да нуно почешем каят.
28 Мый нунылан курымашлык илышым пуэм. Нуно нигунам огыт йом, нуным Мыйын кид гыч нигӧ руалтен ок нал.
29 Нуным Мылам пуышо Ачам чыла дечат кугу. Ачамын кидше гыч нуным нигӧ руалтен налын огеш керт,
30 а Мый да Ача икте улына».



31 Тудым пушташ манын, иудей-влак угыч кӱм руалтеныт.
32 Иисус каласен: «Мый тыланда Ачам деч лекше шуко поро пашам ончыктенам. Кудыж верч Мыйын ӱмбаке кӱм кышкынеда?»
33 Иудей-влак вашештеныт: «Поро пашалан огыл ме Тыйын ӱмбаке кӱм кышкынена, а Юмым мыскылыметлан. Тый, айдеме, Шкендым Юмо манат!»
34 Иисус нунылан каласен: «Тендан законыштыда ”Мый каласенам: те юмо улыда”*а манын возымо огыл мо?
35 Тыгеже Юмын шомакшым колшо-влак юмо маналтыт, а ме палена: Возымаш укеш лектын ок керт.
36 Ача Мыйым святитлен да тӱняшке колтен. Мый Юмын Эрге улам манам гын, кузе те Юмым мыскылет манын кертыда?
37 Мый Ачамын пашажым ом ыште гын, Мылам ида ӱшане.
38 А ыштем гын, Мыйын шомакемлан огыда ӱшане гынат, пашамлан ӱшаныза, тунам паледа да ӱшанеда: Ача Мый денем ушнен шога, а Мый Ача дене ушнен шогем».
39 Нуно адак Тудым кучаш тӧченыт, но Иисус нунын кидышт деч кораҥын.



40 Иисус угыч Иордан эҥер вес велыш каен, кушто Иоанн ондак тынеш пуртен, тудо верыш миен да тушан кодын.
41 Иисус деке шуко еҥ миен. Нуно ойленыт: «Иоанн ик палдарыше палымат ыштен огыл, но мом тудо тиде Еҥ нерген ойлен, чылажат чын».
42 Тушто Иисуслан шукын ӱшаненыт.





*а 10:34 Пс 81:6.




ИОАННЫН ВОЗЫМО СВЯТОЙ ЕВАНГЕЛИЙ

11 Глава


1 Лазарьын колымыжо. 17 Лазарьын акаж-влакым Иисус лыпландара. 38 Иисус Лазарьым ылыжта. 45 Иисус ваштареш мутланен келшымаш.

1 Лазарь лӱман ик еҥ черле улмаш. Тудо Вифаний гыч, акак-шӱжарак Мария ден Марфа илыме ял гыч, лийын.
2 Марияже тудо улмаш, кӧ Господьым миро дене шӱрен да Тудын йолжым ӱпшӧ дене ӱштын. Черланыше Лазарь тудын изаже лийын.
3 Шӱжарже-влак Иисуслан каласаш колтеныт: «Господь, Тый кӧм йӧратет, тудо черле».
4 Тидым колмеке, Иисус каласен: «Тиде черланымаш колымашлан огыл, а Юмын чапшылан: тидын гоч Юмын Эргыже чаплана».
5 Марфам, тудын шӱжаржым да Лазарьым Иисус йӧратен.
6 Лазарьын черланымыж нерген колмеке, тиде вереш эше кок кечылан кодын,
7 а вара тунемшыж-влаклан каласен: «Мӧҥгеш Иудейыш каена».
8 Тудлан тунемшыж-влак ойленыт: «Равви, иудей-влак кызыт гына ӱмбакет кӱм кышкен пуштнешт ыле, а Тый угыч тушко кает?»
9 Иисус нунылан вашештен: «Кече кутыш латкок шагат огыл мо? Кӧ кечывалым коштеш, ок шӱртньӧ: тудо тиде тӱнян волгыдыжым ужеш.
10 Кӧ йӱдым коштеш, шӱртня: тудын дене волгыдо ок лий».
11 Тыге ойлымеке, Иисус ешарен: «Мемнан Лазарь йолташна мален колтен, но Мый тудым помыжалтараш каем».
12 Тунемшыж-влак ойленыт: «Господь, мала гын, тугеже тӧрлана».
13 Иисус нунылан Лазарь колымо нерген ойлен, но нуно тыглай малыме нерген каласкала шоненыт.
14 Тунам Иисус вик каласен: «Лазарь колен.
15 Мый тушто лийын омыл, сандене тендан верч куанем: ынде те ӱшанаш тӱҥалыда. Но ынде тудын деке каена».
16 Йыгыр манын лӱмдымӧ Фома моло тунемше-влаклан каласен: «Меат каена да Иисус дене пырля колена».



17 Тушко мийымеке, Лазарь ынде нылымше кече шӱгарыште кийымым Иисус пален налын.
18 Вифаний Иерусалим воктенак, иктаж латвич стадий*а нарыште лийын,
19 да изашт верч ойгырымо деч лыпландараш Марфа ден Мария деке шуко иудей миен улмаш.
20 Иисус толмо нерген колмеке, Марфа Тудым вашлияш лектын. А Мария мӧҥгыштӧ шинчен.



21 Марфа Иисуслан каласен: «Господь, Тый тыште лият ыле гын, мыйын изам ок коло ыле!
22 Но мый кызытат палем: Тый мом Юмо деч йодат, Тудо Тылат пуа».
23 Иисус тудлан ойлен: «Тыйын изат ылыж кынелеш».
24 Марфа вашештен: «Палем, пытартыш кечын ылыж кынелтыме годым ылыжеш».
25 Иисус каласен: «Мый ылыжмаш да илыш улам. Кӧ Мылам ӱшана, тудо кола гынат, илаш тӱҥалеш.
26 А кӧ ила да Мылам ӱшана, нигӧ нигунам ок коло. Тидлан тый ӱшанет?»
27 Марфа ойлен: «Туге, Господь. Тый Христос, Юмын Эрге, Кӧ тӱняшке толшаш, Тудо улат манын ӱшанем».



28 Тыге ойлымеке, Марфа каен, Мария шӱжаржым ӧрдыжкӧ ӱжын да каласен: «Туныктышо тыште, Тудо тыйым ӱжеш».
29 Мария, тидым колын, писын кынелын да Иисус деке каен.
30 Иисус але ялыш пурен огыл, а кушто Тудым Марфа вашлийын, тудо верыштак лийын.
31 Мариян писын кынелмыжым да лектын кайымыжым ужмеке, пӧртыштӧ пырля лийше да тудым лыпландарыше иудей-влак почешыже каеныт, тудо шӱгар деке шорташ кая шоненыт.
32 А Мария, Иисус улмо верыш мийымеке, Тудым ужын, йол воктекыже кумык возын да каласен: «Господь, Тый тыште лият ыле гын, изам ок коло ыле!»
33 Тудын шортмыжым да тудын дене пырля толшо иудей-влакын шортмыштым ужын, Шкеат шӱлыкаҥын да кумылжо тодылалтын.
34 Тудо каласен: «Те Лазарьым кушан пыштенда?» Нуно вашештеныт: «Господь, миен ончал».
35 Иисусын шинчавӱдшӧ лектын.
36 Иудей-влак ойленыт: «Ончыза, кузе тудым йӧратен».
37 А нунын кокла гыч южышт каласеныт: «Тудо сокырын шинчажым почын. Лазарь ынже коло манын, Тудо иктаж-мом ыштен ок керт ыле мо?»



38 Адакат шӱлыкаҥын, Иисус шӱгар деке миен. Шӱгар курык кӧргыштӧ лийын, аҥжым кӱ петырен.
39 Иисус каласен: «Кӱм кораҥдыза». Колышын Марфа шӱжарже Тудлан ойлен: «Господь, ынде ӱпшаш тӱҥалын, колымыжлан нылымше кече».
40 Иисус тудлан вашештен: «Ӱшанет гын, Юмын чапшым ужат манын, Мый тыланет ойлен омыл мо?»
41 Кӱм колышо кийыме шӱгар аҥ деч кораҥденыт. Иисус пылпомышко ончалын да каласен: «Ачай, Мыйым колметлан Тылат тауштем.
42 Мыйым эре колат манын палем, но Мыйым Тыйын колтыметлан ӱшанышт манын, йыр шогышо еҥ-влаклан кӧра тыге ойлышым».
43 Тыге каласымеке, виян йӱк дене кычкыралын: «Лазарь, лек!»
44 Колышо лектын, кидше да йолжо тойымо вынер дене пӱтырымӧ лийыныт, шӱргыжӧ шовыч дене вӱдылмӧ. Иисус нунылан каласен: «Тудым рудыза да колтыза».



45 Мария деке мийыше да Иисус мом ыштымым ужшо иудей-влак кокла гыч шукынжо Иисуслан ӱшаненыт.
46 Но южышт фарисей-влак деке каеныт да Иисус мом ыштыме нерген каласкаленыт.
47 Архиерей ден фарисей-влак Синедрионым погеныт да ойленыт: «Мыланна мом ышташ? Тиде Еҥ палдарыше палым шуко ышта.
48 Тудым тыгак кодена гын, чылан Тудлан ӱшанаш тӱҥалыт. Тунам римлян-влак толыт да мемнан калыкнамат, святой вернамат пытарат».
49 Нунын кокла гыч иктыже, Каиафа, тудо ийысе архиерей, нунылан каласен: «Нимом те огыда пале!
50 Уло калык пытымешке, калык верч ик еҥ кола гын, мыланна сайрак лиеш манын огыда умыло».

51-52 Тиде шкенжын шонымыжо лийын огыл, тиде ийын архиерей лийынат, пророклен ойлен: Иисус калык верч, да тиде калык верч веле огыл, а Юмын шаланен илыше икшывыж-влакымат иктыш ушашлан колышаш.
53 Тиде кече гыч нуно Иисусым пушташ шонен пыштеныт.
54 Садлан кӧра иудей-влак коклаште Иисус Шкенжым палдарен коштын огыл. Тушеч ир мланде воктенысе кундемыш, Ефраим лӱман олашке, каен да тушан тунемшыж-влак дене пырля кодын.



55 Иудей-влакын Кугечышт лишемын. Эрныме йӱлам пайрем деч ончыч шукташ манын, уло эл гыч шукышт Иерусалимыш каеныт.
56 Нуно Иисусым кычалыныт да, храм кундемыште шогышыла, шке коклаштышт ойленыт: «Кузе шонеда? Тудо пайремыш ок тол мо?»
57 Архиерей да фарисей-влак кӱштеныт улмаш: Иисусым кучаш манын, Тудын кушто улмыжым кӧ пала, увертарышаш.





*а 11:18 «Латвич стадий» – кум меҥге.




ИОАННЫН ВОЗЫМО СВЯТОЙ ЕВАНГЕЛИЙ

12 Глава


1 Иисусын йолжым шӱрымаш. 9 Лазарьым пушташ кутырен келшымаш. 12 Иисус Иерусалимыш миен шуэш. 20 Иисус Шкенжын колышашыж нерген каласкала. 37 Иудей-влакын ӱшаныдымышт. 44 Иисусын шомакше айдемым титаканыш луктеш.

1 Иисус Кугече деч куд кече ончыч Вифанийыш, колымаш гыч Тудын ылыжтыме Лазарьын илыме верыш, толын.
2 Тушто Иисус лӱмеш кас кочкышым эртареныт. Марфа уна-влакым ончен, а Иисус дене пырля ӱстелтӧрыштӧ улшо-влак коклаште иктыже Лазарь лийын.



3 Тунам Мария пеш шергакан ик кремга яндар нард миром налын, Иисусын йолешыже шӱрен да шке ӱпшӧ дене ӱштын. Уло пӧрт тамле миро пуш дене темын.
4 Иисусын тунемшыж-влак кокла гыч иктыже, Искариот манме Симонын Иудаже, – варажым Иисусым ужалыше – каласен:
5 «Молан тиде миром кумшӱдӧ динарийлан ужалыме да оксажым йорло-влаклан шеледен пуымо огыл?»
6 Йорло-влак верч тургыжланымылан огыл, а тудо вор лийын, садлан тыге ойлен: окса яшлык тудын пеленже улмаш, тушко пыштымым нумалын.
7 Иисус каласен: «Тудым ида азапландаре. Тидым тудо Мыйым тойымо кечылан арален коден.
8 Йорло-влак эре тендан дене лийыт, а Мый тендан дене эре ом лий».



9 Иисус Вифанийыште улмым пален налмеке, шуко иудей тушко толын, но Иисуслан верч гына огыл, а колымаш гыч Тудын ылыжтыме Лазарьымат ужнешт улмаш.
10 Тыге архиерей-влак Лазарьымат пушташ шонен пыштеныт,
11 вет тудлан лийын шуко иудей нунын деч кораҥын да Иисуслан ӱшанен.



12 Пайремыш толшо шуко калык вес кечын, Иисус Иерусалимыш толеш манмым колмеке,
13 пальме укшым налын, Тудын ваштареш лектын да кычкырен:

 «Осанна!

 Господь лӱм дене Толшо Израильын Кугыжаже моктымо!»*а



14 Иисус, самырык осёлым муын, тудын ӱмбаке шинчын. Возымо семын лийын:


15 «Сион ӱдыр, ит лӱд!

 Теве, самырык осёлым кушкыжын,

 тыйын Кугыжат толеш».*б


16 Тӱҥалтыште тунемшыж-влак тидым умылен огытыл, но варарак, Иисусын шке чапышкыже нӧлталтмеке, Тудын нерген тыге возымым да Тудын дене тыге ыштымым нуно шарналтеныт.



17 Иисусын шӱгар гыч Лазарьым ӱжмыжӧ да колымаш гыч ылыжтымыже годым Тудын дене пырля лийше калык мом ужмыж нерген таныклен.
18 Тыгай палдарыше палым ыштымыж нерген еҥ тӱшка колын улмаш, сандене Тудым вашлияш лектын.
19 А фарисей-влак шке коклаштышт ойленыт: «Ужыда мо, нимомат ыштен огыда шукто. Уло тӱня Тудын почеш кая».



20 Пайремыш Юмылан кумалаш толшо-влак коклаште икмынярышт эллин лийыныт.
21 Нуно Филипп деке миеныт – тудыжо Галилейысе Вифсаида гыч лийын – да тудын деч йодыныт: «Пагалыме, ме Иисусым ужнена».
22 Филипп каен да тидын нерген Андрейлан ойлен, а вара Андрей ден Филипп тидын нерген Иисуслан каласеныт.



23 Но Иисус вашештен: «Айдеме Эргын чапланыме жапше шуын.
24 Чынак, чынак тыланда ойлем: шыдаҥ пырче мландыш возеш да ок коло гын, тудо шкетын кодеш, а кола гын, шуко шурным пуа.
25 Кӧ шке чонжым йӧрата, тудо чонжым йомдара, а кӧ тиде тӱняште шке чонжым ужмышудымо, тудо чонжым курымашлык илышлан арален кода.
26 Кӧ Мыланем служитла гын, тек Мыйын почешем кая, кушто Мый улам, туштак тарземат лиеш. Кӧ Мылам служитла гын, тудым Ачам пагала.
27 Ынде чонем моткоч тургыжлана. Мом Мый каласен кертам? Ачай, тиде жап деч Мыйым утаре. Уке, Мый тиде шагатланак кӧра толынам.
28 Ачай, шке лӱметын чапшым ончыкто!» Пылпомыш гыч йӱк шоктен: «Мый тудын чапшым ончыктенам да адак ончыктем».
29 Тушто шогышо калык тидым колын да ойлен: «Тиде кӱдырчӧ». А весышт маныныт: «Тудлан Суксо ойлен».
30 Иисус нунылан вашештен: «Тиде йӱк Мылам верч огыл, калыклан верч лийын.
31 Кызыт тиде тӱнялан судитлымаш толын, ынде тиде тӱнян тӧраже*в поктен колтымо лиеш.
32 А кунам Мый мландымбач нӧлталме лиям, Мый чылам Шке декем ӱжын налам».
33 Нине шомакше дене Тудо кузе колышашыжым палдарен.



34 Калык вашештен: «Христос курым-курымеш лиеш манын, ме закон гыч палена. Айдеме Эрге нӧлталме лийшаш манын, кузе Тый ойлет? Тиде Айдеме Эргыже кӧ?»
35 Иисус нунылан каласен: «Эше кӱчык жап волгыдо тендан дене лиеш. Пычкемыш тендам ынже авалте манын, волгыдо годым коштса. Кӧ пычкемыште коштеш, кушко кайымыжым ок пале.
36 Волгыдын икшывыж-влак лияш манын, волгыдо тендан дене улмо годым волгыдылан ӱшаныза». Тидым каласымеке, Иисус нунын шинча ончыч йомын.



37 Еҥ-влак ончылно Иисус палдарыше палым тынар ончыктен гынат, Тудлан ӱшанен огытыл,
38 вет пророк Исаийын шомакше шукталтшаш улмаш. Исаий ойлен:

 «Господь, мемнан каласымылан кӧ ӱшанен?

 Господьын вий-куатше кӧлан почылтын?»*г


39 Нунын ӱшанен кертдымыштын амалжым Исаий вес вере ойлен:


40 «Тудо шинчаштым сокырым ыштен

 да шӱмыштым кӱш савырен,

 Садлан шинчашт дене огыт уж,

 шӱмышт дене огыт умыло.

 Мыланем нуным паремдаш манын,

 Мый декем огыт савырне».*д


41 Иисусын чапшым ужын, Исаий тыге каласен. Иисус нерген тудо ойлен.



42 Туге гынат вуйлатыше-влак кокла гычат Иисуслан шукын ӱшаненыт, но синагог гыч ынышт кораҥде манын, фарисей-влаклан лийын, ӱшанымыштым почын ойлен огытыл.
43 Нуно еҥ ончылно чапланымым Юмо деч налме чап деч утларак акленыт.



44 Иисус виян йӱк дене каласен: «Мыланем ӱшаныше Мылам огыл, а Мыйым Колтышылан ӱшана.
45 Мыйым ужшо Мыйым Колтышымат ужеш.
46 Мый волгыдо улам. Мыланем ӱшаныше кокла гыч иктат пычкемышеш ынже код манын, тиде тӱняшке толынам.
47 Кӧ Мыйын шомакем колыштеш, но ок ӱшане, тудым титаканыш ом лук: Мый тӱням титаканыш лукташ огыл, а утараш толынам.
48 Кӧ Мыйым шкеж деч кораҥда да шомакем шӱмышкыжӧ ок пыште, тудын титаканыш лукшыжо уло: Мыйын ойлымо шомакем пытартыш кечын тудым титаканыш луктеш.
49 Вет Шке гыч огыл ойленам, а мом каласаш да мом ойлаш Мыйым колтышо Ача Мылам кӱштен.
50 Мый палем: Тудын кӱштымыжӧ – курымашлык илыш, тыгеже мом ойлем, Ачан Мылам каласымыже семын ойлем».





*а 12:13 Пс 117:26.

*б 12:15 Зах 9:9.

*в 12:31 «Тиде тӱнян тӧраже» – сатана.

*г 12:38 Ис 53:1.

*д 12:40 Ис 6:9-10.




ИОАННЫН ВОЗЫМО СВЯТОЙ ЕВАНГЕЛИЙ

13 Глава


1 Иисус тунемшыж-влакын йолыштым мушкеш. 21 Иисус Тудым кӧ ужалыме нерген ойла. 31 У кӱштымаш. 36 Петрын кораҥмыжым ончык ужын ойлымаш.

1 Кугече пайрем деч ончыч Иисус, Шкаланже тиде тӱня гыч Ача деке куснымо жап шумым паленат, тиде тӱняште лийше йӧратыме еҥже-влаклан мучаш марте йӧратымашым ончыктен.



2 Кас кочкыш жап шумеке, Иисусым ужалаш шонымым Искариот манме Симонын Иуда эргыжын шӱмышкыжӧ диавол пыштен шуктен улмаш.
3 Иисус пален: Ача Тудын кидыш чылажымат пуэн, Тудо Юмо дечын толын да ынде Юмо декак кая.
4 Сандене ӱстелтӧр гыч кынелын, ӱмбал вургемжым кудашын да шӱргышовычым ӱшталын.
5 Вара атыш вӱдым пыштен, тунемшыж-влакын йолыштым мушкаш да ӱшталме шӱргышовычшо дене ӱшташ тӱҥалын.
6 Симон-Петр деке Тудо миен. Тудыжо ойлен: «Господь, Тый мыйын йолем мушнет мо?»
7 Иисус вашештен: «Мом Мый ыштем, тый эше от умыло, но вара умылет».
8 Петр ойлен: «Тый мыйын йолем нигунам от муш!» Иисус вашештен: «Тыйым ом муш гын, Мый денем тыйын ужашет ок лий».
9 Симон-Петр каласен: «Господь, йолем веле огыл, кидемат, вуемат муш!»
10 Иисус каласен: «Мушкылтшо еҥ тӱрыснек яндар, тудлан йол деч молым мушмо ок кӱл. Те яндар улыда, но чылан огыл».
11 Кӧ Тудым ужала, Иисус пален, сандене «Те чылан огыл яндар улыда» манын каласен.



12 Нунын йолыштым мушмеке, Иисус ӱмбал вургемжым чиен, ӱстелтӧрыш пӧртылын да каласен: «Мом Мый тыланда ыштышым, те умыледа?
13 Те Мыйым Туныктышо да Господь маныда. Чын ойледа, Мый Туныктышо да Господь улам.
14 Мый, Туныктышо да Господь, тендан йолдам мушкынам гын, тугеже теат икте-весыдан йолдам мушшаш улыда.
15 Кузе Мый тыланда ыштенам, теат тугак ыштыза манын, Мый тыланда корным ончыктенам.
16 Чынак, чынак тыланда ойлем: тарзе шке озаж деч кугу огыл да колтымат колтышыж деч кугу огыл.
17 Ынде тидым паледа. Тыгак ышташ тӱҥалыда гын, пиалан лийыда.
18 Чыланда нерген ом ойло: Мый ойырен налме еҥем-влакым палем. Но Возымаште каласыме: ”Мый денем пырля киндым кочшо Мыйын ӱмбак йолтаганжым нӧлталын”.*а Тиде шомак шукталтшаш.
19 Тыге лиймеке, тиде Мый Улам ӱшаныза манын, Мый кызыт, тыге лийме деч ончыч, тыланда тидым ойлем.
20 Чынак, чынак тыланда ойлем: Мыйын колтымо айдемым кӧ порын вашлиеш, Мыйым порын вашлиеш; а кӧ Мыйым порын вашлиеш, Мыйым Колтышым порын вашлиеш».



21 Тидым ойлымеке, Иисусын чонжо моткоч пудыранен. Тудо вик каласен: «Чынак, чынак тыланда ойлем, тендан кокла гыч иктыже Мыйым ужала».
22 Кӧн нерген ойла манын умылыде, тунемшыж-влак икте-весе ӱмбаке онченыт.
23 Тунемшыж-влак кокла гыч иктыже – кӧм Иисус поснак йӧратен – Иисус деке эн лишне лийын.
24 Кӧн нерген ойла, йодшо манын, Симон-Петр тудлан вуйым савалтен.
25 Иисусын оҥешыже эҥертен, тунемше йодын: «Господь, тидыже кӧ?»
26 Иисус вашештен: «Тушкалтен, кинде катышым кӧлан пуэм, тудо». Иисус кинде катышым тушкалтен да Искариот манме Симонын Иуда эргыжлан пуэн.
27 Иуда кинде катышым налын, да сатана тунамак кӧргышкыжӧ пурен. Иисус Иудалан каласен: «Мом ыштынет, вашкерак ыште».
28 Молан тудлан тидым ойлен, ӱстелтӧрысӧ-влак кокла гыч нигӧ умылен огыл.
29 Окса яшлык Иуда дене улмаш, садлан шкаланышт пайремлан мо кӱлешым налаш але иктаж-мом йорло-влаклан пуэдаш Иисус кӱшта манын, южышт шоненыт.
30 Кинде катышым налмеке, Иуда тунамак лектын каен. Йӱд лийын.



31 Иуда лекмеке, Иисус каласен: «Теве ынде Айдеме Эрге чапланен, да Тудын гоч Юмо чапланен.
32 Юмын чапше Айдеме Эргын гоч почылтын гын, Юмат Тудын чапшым Шкенжын гоч ончыкта, да тидым вашке ышта.
33 Икшыве-влак, тендан дене пырля Мый эше кӱчык жап лиям. Те вара Мыйым кычалаш тӱҥалыда, но мом Мый иудей-влаклан ойленам, кызыт тыландат ойлем: кушко Мый каем, тушко те миен огыда керт.
34 Мый тыланда у кӱштымашым пуэм: икте-весыдам йӧратыза. Кузе Мый тендам йӧратенам, теат тугак икте-весыдам йӧратыза.
35 Тендан коклаште йӧратымаш лиеш гын, Мыйын тунемшем улмыдам чылан палат».



36 Иисус деч Симон-Петр йодын: «Господь, кушко Тый кает?» Иисус вашештен: «Кушко Мый каем, кызыт тый Мыйын почешем миен от керт, но варарак миет».
37 Петр Тудлан ойлен: «Господь, молан мый Тыйын почешет кызыт миен ом керт? Мый Тыйын верч чонемат пыштем».
38 Иисус каласен: «Мыйын верч чонетым пыштет? Чынак, чынак тыланет ойлем: агытан муралтымешке, Мыйын нергенем ”Тудым ом пале” манын, кум гана каласет».





*а 13:18 Пс 40:10.




ИОАННЫН ВОЗЫМО СВЯТОЙ ЕВАНГЕЛИЙ

14 Глава


1 Ача деке корно. 15 Иисус Святой Шӱлышым пуаш сӧра.

1 «Тек тендан шӱмда ок тургыжлане. Юмылан ӱшаныза да Мылам ӱшаныза.
2 Ачамын пӧртыштыжӧ илыме вер шуко уло. Тыге огыл гын, Мый тыланда ”Верым ямдылаш каем” манын каласем ыле.*а
3 Мый каем да тыланда верым ямдылем, а вара, кушто Мый улам, теат тушто лийза манын, Мый мӧҥгеш пӧртылам да тендам Шке декем налам.
4 А кушко Мый каем, те паледа, корнымат паледа».
5 Фома каласен: «Господь, Тый кушко кает, ме огына пале. Кузе ме корным пален кертына?»
6 Иисус вашештен: «Мый корно, чын да илыш улам. Мыйын гоч огыл гын, Ача деке иктат миен огеш керт.
7 Те Мыйым паледа ыле гын, Ачамат паледа ыле. Тиде жап гыч те Тудым паледа, Тудым ужында».



8 Филипп ойлен: «Господь, мыланна Ачам ончыкто, тиде мыланна сита».
9 Иисус тудлан каласен: «Мый тынар жап тендан дене улам, а тый, Филипп, Мыйым от пале? Кӧ Мыйым ужын, тудо Ачам ужын. Кузе тый ”Мыланна Ачам ончыкто” манын ойлет?
10 Мый Ача дене, а Ача Мый денем ушнен шогымылан от ӱшане? Мом Мый тыланда ойлем, Шке гыч огыл ойлем: Мый денем ушнен шогышо Ача шке пашажым ышта.
11 Мыланем ӱшаныза: Мый Ача дене ушнен шогем, Ача Мый денем ушнен шога. А Мыйын шомакемлан огыда ӱшане гын, ыштыме пашамлан кӧра Мыланем ӱшаныза.
12 Чынак, чынак тыланда ойлем: мом Мый ыштем, Мылам ӱшанышат тудымак ышташ тӱҥалеш да тиддеч кугуракымат ышташ тӱҥалеш, вет Мый Ачам деке каем.
13 Мыйын лӱм дене Ача деч мом йодыда гын, Мый чылажымат шуктем, да тидын дене Ачан чапше Эргыж гоч коеш.
14 Мыйын лӱмем дене иктаж-мом йодыда гын, Мый тудым ыштем.



15 Те Мыйым йӧратеда гын, Мыйын кӱштымем шуктыза.
16 Мый Ача деч сӧрвален йодам, да Тудо тыланда вес Арален налшым пуа, Тудыжо тендан дене пырля курымеш лиеш.
17 Тиде – Чынын Шӱлышыжӧ, тӱня Тудым налын ок керт, вет Тудым ок уж да ок пале. Но те Тудым паледа: Тудыжо тендан дене кодеш да тендан дене ушнен шога.
18 Мый тендам тулыкеш ом кодо, тендан деке толам.
19 Эше икмыняр жап, да тӱня Мыйым ок уж, а те Мыйым ужыда: Мый илем, да теат илаш тӱҥалыда.
20 Тудо кечын те умыледа: Мый Ачам дене ушнен шогем, те Мый денем ушнен шогеда, а Мый тендан дене ушнен шогем.
21 Мыйын кӱштымаш-влакем кӧн уло да нуным кӧ шукта, тудо Мыйым йӧрата. А кӧ Мыйым йӧрата, Ачам тудым йӧраташ тӱҥалеш, Мыят тудым йӧратем да тудлан Шкемым палдарем».



22 Искариот огыл Иуда ойлен: «Господь, тиде кузе? Молан Тый Шкендым мыланна палдарынет, а тӱнялан огыл?»



23 Иисус вашештен: «Кӧ Мыйым йӧрата, тудо Мыйын шомакем шукта. Ачам тудым йӧраташ тӱҥалеш, Ме тудын деке миена, тушто Шкаланна илыме верым ыштена.
24 Кӧ Мыйым ок йӧрате, шомакем ок шукто. А колыштмо шомакда Мыйын огыл, а Мыйым колтышо Ачан.
25 Тидым Мый тыланда тендан дене лиймем годым ойленам.
26 Мыйын лӱмем дене Ача Арален налшым, Святой Шӱлышым, колта. Тудыжо тендам чылалан туныкта да, мом Мый ойленам, тыланда чылажымат ушештара.



27 Тыланда тыныслыкым кодем, Шкемын тыныслыкем тыланда пуэм; тӱня пуымо семын огыл Мый пуэм. Тек тендан шӱмда ок пудыране да ок лӱд.
28 Мый каем, но тендан деке угыч толам манын, ойлымем те колда. Те Мыйым йӧратеда гын, ”Ача деке каем” каласымемлан куанеда ыле, вет Ачам Мый дечем кугу.
29 Тыге лийме деч вара те ӱшаныза манын, Мый тидын нерген ончылгоч ойленам.
30 Тылеч вара Мый тендан дене шуко мутланаш ом тӱҥал: тиде тӱнян тӧраже ынде лишемеш. Мыйын ӱмбалне тудын нимогай кучемвийже уке.
31 Но тӱня палыже: Мый Ачам йӧратем да кузе Тудо Мылам кӱштен, туге ыштем. Кынелза, тышеч каена».





*а 14:2 «Мый тыланда ”Верым ямдылаш каем” манын каласем ыле»: Тыгеат кусараш лиеш: «Мый тыланда верым ямдылаш каем манын каласем ыле мо?»




ИОАННЫН ВОЗЫМО СВЯТОЙ ЕВАНГЕЛИЙ

15 Глава


1 Виноград пушеҥге дене таҥастарымаш. 18 Иисуслан ӱшаныше-влакым тӱнян ужмышудымыжо.

1 «Мый чын виноград пушеҥге улам, а Мыйын Ачам – виноградым куштышо.
2 Мыйын саскам пуыдымо чыла укшем Тудо пӱчкын ойыра, а саска пуышо чыла укшым, саскаже шукырак лийже манын, эрыкта.
3 Те ынде ару улыда: Мыйын ойлымо шомакем тендам эрыктен.
4 Мый денем ушнен шогыза, тунам Мыят тендан дене ушнен шогем. Кузе укш шке семынже, пушеҥге дене ушнен шогыде, саскам пуэн ок керт, тугак теат, Мый денем ушнен огыда шого гын, саскам пуэн огыда керт.
5 Мый виноград пушеҥге улам, а те – укш-влак. Кӧ Мый денем ушнен шога да кӧн дене Мыят ушнен шогем, тудо шуко саскам пуа. Мый дечем посна те нимом ыштен огыда керт.
6 Кӧ Мый денем ушнен ок шого, тудо укш семын ӧрдыжкӧ кудалталтеш да кошка. А тыгай укш-влакым погат, тулышко кышкат, да нуно йӱлат.
7 А те Мый денем ушнен шогеда да Мыйын шомакем-влак тендан дене ушнен шогат гын, мом шонеда, тудым йодса, да чыла йодмыдам налыда.
8 Кунам те шуко саскам пуэда да Мыйын тунемшем лийыда, тыгай годым Ачам чаплана.
9 Кузе Мыйым Ача йӧратен, тугак Мыят тендам йӧратенам. Мыйын йӧратымаштем кодса.
10 Мый кузе Ачамын кӱштымыжым шуктен шогенам да Тудын йӧратымаштыже кодам, тугак теат, Мыйын кӱштымем шуктен шогеда гын, йӧратымаштем кодыда.



11 Мыйын куанем тендан лийже да тендан куанда тичмаш лийже манын, Мый тидым тыланда ойленам.
12 Теве Мыйын кӱштымем: кузе Мый тендам йӧратенам, икте-весыдам туге йӧратыза.
13 Йолташыж-влак верч илышыжым пуымо деч кугу йӧратымаш иктынат уке.
14 Мом Мый тыланда кӱштем, тудым шуктеда гын, те йолташем улыда.
15 Ынде тендам тарзе манын ом лӱмдӧ, вет озажын ыштымыжым тарзе ок пале. Мый тендам йолташ маньым: мом Ачам деч колынам, Мый тыланда чылажымат палдаренам.
16 Те огыл Мыйым ойырен налында, Мый тендам ойырен налынам, те кайыза, саскам пуыза да саскада аралалтше манын, тендам шогалтенам. Тыге ыштеда гын, Ача деч мом гына Мыйын лӱм дене йодыда, тыланда чыла пуа.
17 Тидым тыланда кӱштем: икте-весыдам йӧратыза.



18 Тӱня тендам ужмышудымо лиеш гын, шарныза: тендан деч ончычак Мыйым ужмышудымо лийын.
19 Те тӱня деч лийыда ыле гын, тудо шкенжыным йӧрата ыле. Но те тӱня деч огыдал, а Мый тендам тӱня деч ойырен налынам, сандене тудын тендам ужмыжо ок шу.
20 Шарныза, тарзе шке озаж деч кугу огыл манын, Мый тыланда ойленам. Мыйым поктылыныт гын, тендамат поктылаш тӱҥалыт. Мыйын шомакем шуктеныт гын, тенданымат шукташ тӱҥалыт.
21 Но чыла тидым нуно тыланда Мыйын лӱмемлан лийын ыштат, вет Мыйым Колтышым огыт пале.
22 Мый ом тол да нунылан ом ойло ыле гын, нуно титакан огыт лий ыле, а ынде нуно языкыштым чыныш луктын огыт керт.
23 Мыйым ужмышудымо еҥ Ачамымат ужмышудымо.
24 Мый нунын коклаште нигӧ весе ыштен кертдыме пашам ом ыште ыле гын, титакан огыт лий ыле. Но ынде нуно Мыйын ыштымем ужыныт да Мыйымат, Мыйын Ачамат ужмышудымо лийыныт.
25 Нунын законысо мут-влак шукталтышт манын, тыге лийын. Туштыжо возымо: ”Амал деч посна Мыйым ужмышудымо лийыныт”.*а



26 А Ача деч Мыйын колтымо Арален налше – Ача деч лекше Чынын Шӱлышыжӧ, – тендан деке толмеке, Мыйын нерген таныклаш тӱҥалеш.
27 Теат Мыйын нерген таныкледа, вет те тӱҥалтыш гычак Мый денем улыда.





*а 15:25 Пс 34:19.




ИОАННЫН ВОЗЫМО СВЯТОЙ ЕВАНГЕЛИЙ

1 Иисуслан ӱшаныше-влакым тӱнян ужмышудымыжо (умбакыже). 5 Святой Шӱлыш нерген. 17 Шӱлык куаныш савырна. 25 Иисус тӱням сеҥен.

1 Тидым Мый тыланда ида ондалалт манын ойленам.
2 Тендам синагог-влак гыч поктен луктыт, да тугай жап лиеш, кунам пуштедышыда-влак тидын дене Юмылан служитлена шонат.
3 Ачамат, Мыйымат огыт пале, садлан нуно тыге ыштат.
4 Тыгай жап толмеке, тидын нерген Мыйын каласымем шарныза манын, тыланда тидым ойленам. Але марте тендан дене пырля лийынам, сандене тидын нерген ончыч ойлен омыл.



5 Ынде Мыйым Колтышо деке каем, а кушко кает манын, тендан кокла гыч нигӧ Мый дечем ок йод:
6 тидым тыланда каласымемлан кӧра шӱмда шӱлык дене темын.
7 Но Мый чыным ойлем: Мыйын кайымем тыланда сайрак лиеш. Мый ом кай гын, тендан деке Арален налше ок тол; а каем гын, Тудым тендан деке колтем.
8 Тудо, толмекыже, язык, чын да суд шотышто тӱнян йоҥылыш шонымыжым чарашке луктеш:
9 язык шотышто – Мыланем огыт ӱшане, языкше тиде;
10 чын шотышто – Мый Ачам деке каем да тылеч вара те Мыйым огыда уж, чынже тиде;
11 суд шотышто – ты тӱнян тӧражым ынде судитлыме, судшо тиде.



12 Тыланда ойлышашем эше шуко уло, но кызытеш тидым шыҥдарен огыда керт.
13 Но кунам Тудо, Чынын Шӱлышыжӧ, толеш, тендам чыла чынлан туныкта, вет мом Тудо каласа, Шке гыч огыл ойла: мом колеш, тудым каласа да тыланда ончыкылыкым увертара.
14 Тудо Мыйын чапем почын ончыкта, вет мом Тудо тыланда увертара, чыла Мый дечем налеш.
15 Мо Ачан уло, чылажат Мыйын. Теве молан ”Мый дечем налеш да тыланда увертара” манын каласышым.
16 Икмыняр жап эрта, да те Мыйым огыда уж, но шукак ок эрте, те Мыйым угыч ужыда, вет Мый Ача деке каем».



17 Тунам тунемшыж-влак южышт шке коклаштышт ойленыт: «Икмыняр жап эрта, да те Мыйым огыда уж, но шукак ок эрте, те Мыйым угыч ужыда манмыж дене Тудо мом каласынеже? Молан ”Мый Ача деке каем” манеш?»
18 Нуно икте-весе деч йодыныт: «Икмыняр жап манмыже мо тиде тыгай? Мо нерген Тудо ойла, ме огына умыло».



19 Тудын деч йодаш шонымыштым Иисус пален, сандене каласен: «Икмыняр жап эрта, да те Мыйым огыда уж, но шукак ок эрте, те Мыйым угыч ужыда манмем нерген те икте-весе деч йодыда мо?
20 Чынак, чынак тыланда ойлем: те шорташ да ойгыраш тӱҥалыда, а тӱня куанаш тӱҥалеш. Те шӱлыкаҥыда, но тендан шӱлыкда куаныш савырна.
21 Азам ыштыме годым ӱдырамаш йӧслана, вет тудын жапше шуын, но, азам ыштымеке, тӱняшке айдеме шочмылан куана да йӧсланымыж нерген ынде ок шарне.
22 Теат ынде шӱлыкан улыда, но Мый тендам адак ужам, тунам шӱмда куан дене темеш, тиде куаным тендан деч нигӧ шупшын ок нал.
23 Тудо кечын те Мылам нимогай йодышым огыда пу. Чынак, чынак тыланда ойлем: Мыйын лӱмем дене Ача деч мом йодыда, тыланда чыла пуа.
24 Те але марте Мыйын лӱмем дене нимом йодын огыдал. Йодса – тунам налыда, да тендан куанда тичмаш лиеш.



25 Мый тыланда тидым туштен ойленам, но жап шуэш, кунам Мый туштен ойлаш ом тӱҥал, а Ача нерген вик увертарем.
26 Тудо кечын те Мыйын лӱмем дене йодаш тӱҥалыда, а Мый тендан верч Ачам сӧрвалаш тӱҥалам манын ом ойло.
27 Те Мыйым йӧратеда да Юмо деч толмемлан ӱшанеда, садлан Ача Шке тендам йӧрата.
28 Мый, Ача деч лектын, тӱняш толынам. Кызыт, тӱням коден, Ача деке каем».



29 Тудлан тунемшыж-влак каласеныт: «Теве ынде Тый раш, туштыде, ойлет.
30 Ынде ме палена: Тый чыла шинчет да нигӧн йодышыжо Тылат ок кӱл. Сандене ме ӱшанена: Тый Юмо деч толынат».



31 Иисус каласен: «Ынде ӱшанеда?
32 Теве жап шуэш, тиде жап ынде шуын, кунам те кажныже шке велкыда шаланен пытеда да Мыйым шкетем кодеда. Но Мый шкет омыл, Мый денем пырля Ача.
33 Мый денем ушнен шогымаште тендан тыныслыкда лийже манын, тыланда тидым ойленам. Тӱняште те орланаш тӱҥалыда, но лӱддымӧ лийза: Мый тӱням сеҥенам».

Иисусын кумалмыже

1 Тыге манмеке, Иисус пылпомышко ончалын да каласен: «Ачай, жап шуын, Эргыч Тыйын чапетым ончыктыжо манын, Тудын чапшым ончыкто.
2 Кӧмытым Тудлан ӱшанен пуэнат, чылалан курымашлык илышым пуыжо манын, Тый Тудын кидышкыже чыла еҥым пуэнат.
3 А курымашлык илыш – тиде Тыйым, ик чын Юмым, да Тыйын колтымо Иисус Христосым палымаш.
4 Тыйын ӱшанен пуымо пашатым шуктен, Мый чапетым мландымбалне ончыктенам.
5 Тӱня тӱҥалме деч ончыч Тый денет Мыйын могай чапем лийын, ынде тудо чап денак Тый, Ачай, Мыйым Шке ончылнет чапландаре.



6 Тый тӱня гыч Мылам еҥ-влакым пуэнат, да Мый нунылан лӱметым палдаренам. Нуно Тыйын лийыныт, нуным Мылам пуэнат. Нуно Тыйын шомакетым кученыт.
7 Ынде нуно палат: мом Тый Мылам пуэнат, чылажат Тый дечет лектын.
8 Мо ойлышашым Мылам пуэнат, чыла нунылан каласкаленам, тидым нуно порын вашлийыныт, Тый дечет толынам манын, нуно чынжымак умылат, да Мыйым Тыйын колтымылан ӱшанат.



9 Мый нунын верч сӧрвалем, тӱня верч огыл сӧрвалем, а кӧм Тый Мылам пуэнат, нунын верч, вет нуно Тыйын улыт,
10 да мо Мыйын уло – чылажат Тыйын, а мо Тыйын уло – Мыйын. Нунын гоч Мый чапланенам.



11 Тылеч вара Мый тӱняште омыл, Тый декет мием, а нуно тӱняште кодыт. Святой Ачай! Кузе Ме икте улына, нунат тугак икте лийышт манын, Мылам пуымет-влакым шке лӱмешет арален кодо.
12 Тӱняште нунын дене лиймем годым Мылам пуымет-влакым лӱмешет Мый араленам да сакленам: Возымаш шукталтше манын кӧ йомшаш улмаш, тудак веле пытен, моло нигӧ йомын огыл.



13 А ынде Тый декет мием. Мыйын тичмаш куанем нунын лийже манын, тидым тӱняште ойлем.
14 Мый Тыйын шомакетым нунылан каласкаленам да тӱня нуным ужмышудымо лийын, вет кузе Мый тӱня деч омыл, нунат тӱня деч огытыл.
15 Тӱня деч нуным нал манын, Мый ом сӧрвале, осал деч нуным арале манын сӧрвалем.
16 Кузе Мый тӱня деч омыл, нунат тӱня деч огытыл.
17 Чынет дене нуным святитле. Тыйын шомакет – чын.
18 Кузе Тый Мыйым тӱняшке колтенат, тугак Мыят нуным тӱняшке колтенам.
19 Нунат чын дене святитлалтышт манын, нунын верч Мый Шкемым Шке пуэм.



20 Нунын верч веле огыл Мый сӧрвалем, нунын шомакыштлан кӧра Мыланем ӱшаныше-влак верчат сӧрвалем.
21 Тек нуно чылан икте лийыт. Кузе Тый, Ачай, Мый денем ушнен шогет да кузе Мый Тый денет ушнем, тек нунат, Мемнан дене ушнен, икте лийыт. Тунам Мыйым Тый колтенат манын, тӱня ӱшана.



22 Кузе Ме Тый денет икте улына, тугак нунат икте лийышт манын, Мыланем пуымо чапетым Мый нунылан пуэнам.
23 Кунам Мый нунын дене ушнен шогем, а Тый Мый денем ушнен шогет, нуно тӱрыснек икте улыт, тунам тӱня пален налеш: Мыйым Тый колтенат да, кузе Мыйым йӧратет, тугак нунымат йӧратет.



24 Ачай, кушто Мый лиям, Тыйын Мылам пуымо еҥет-влакат тушто Мый денем пырля лийышт манын шонем. Мыйым тӱням негызлыме деч ончычак йӧратыметлан кӧра Мылам пуымо чапетым тек нунат ужышт.
25 Чын ыштыше Ачай! Тӱня Тыйым ок пале, а Мый палем, да нунат Мыйым Тыйын колтыметым паленыт.
26 Мыйым йӧратыме гай йӧратымашет нунын чоныштышт лийже шонем, Шкеат нунын дене ушнен шогынем, сандене нунылан Тыйын лӱметым палдаренам да умбакыжат палдарем».

1 Иисусым ужалымаш да руалтен кучымаш. 12 Архиерей ончылно йодыштмаш. Петрын кораҥмыже. 28 Пилатын йодыштмыжо. 39 Иисусым пушташ пунчалмаш.

1 Тыге каласымеке, Иисус тунемшыж-влак дене пырля Кедрон йогын вес могырыш каен. Тушто сад лийын, да Иисус ден тунемшыж-влак тушко пуреныт.
2 Иудат, Иисусым ужалыше, тиде верым пален. Иисус тунемшыж-влак дене чӱчкыдынак тушан погынен улмаш.
3 Теве Иуда, сарзе тӱшкам, тыгак архиерей ден фарисей-влакын колтымо тарзе-влакым пырля налын, тушко миен. Нунын понарышт, факелышт да саргуралышт лийыныт.



4 Иисус, Шкеж дене мо лийшашым чыла пален, нунын деке лектын да йодын: «Те кӧм кычалыда?»
5 Нуно вашештеныт: «Назорей Иисусым». Иисус ойлен: «Тиде Мый Улам». Тудым ужалыше Иудат нунын дене пырля шоген.
6 «Тиде Мый Улам» манын Иисус каласымеке, нуно шеҥгек чакналтеныт да мланде ӱмбаке йӧрлыныт.
7 Иисус нунын деч угыч йодын: «Те кӧм кычалыда?» Нуно вашештеныт: «Назорей Иисусым».
8 Иисус ойлен: «Тиде Мый Улам манын, тыланда каласышым. Те Мыйым кычалыда гын, ниным колтыза, тек каят».
9 Тыге Тудын Шке каласыме шомакше шукталтын: «Кӧм Тый Мылам пуэнат, нунын кокла гыч иктымат йомдарен омыл».



10 Симон-Петрын кердыже лийын, тудым руалтенат, архиерейын тарзыжын пурла пылышыжым руал ойырен. Тарзыже Малх лӱман лийын.
11 Петрлан Иисус каласен: «Кердетым лодакышкыже пыште. Ачан Мылам пуымо чаше гыч чыла йӱшаш омыл мо?»



12 Тунам вуйлатышыже дене пырля сарзе тӱшка да иудей тарзе-влак Иисусым кученыт да пидыныт.
13 Тудым ондак Каиафан Анна лӱман оньыкугызаже деке намиеныт, Каиафаже тиде ийлан архиерей лийын.
14 Тудак, уло калык олмеш ик еҥын колымыжо сайрак манын, иудей-влаклан каҥашым пуэн улмаш.



15 Иисус почеш Симон-Петр да вес тунемшыже каеныт. Саде тунемшыже архиерейын палымыже улмаш да Иисус дене пырля архиерейын кудывечышкыже пурен,
16 а Петр капка ончылан шоген кодын. Вара вес тунемше, архиерейын палымыже, лектын, капка орол ӱдырамаш дене мутланен келшен да Петрым кудывечыш пуртен.
17 Тунам капкам оролышо тарзе ӱдырамаш Петрлан ойлен: «Тыят тудо Еҥын тунемшыже кокла гыч отыл мо?» «Уке», – манын Петр.
18 Йӱштӧ улмаш. Тарзе да орол-влак тулым ылыжтеныт да ырыктен шогеныт. Петрат нунын воктене ырыктен шоген.



19 Архиерей Иисус деч Тудын тунемшыж-влак да туныктымыж нерген йодыштын.
20 Иисус вашештен: «Мый уло тӱнялан чылан ончылно ойленам. Кушто иудей-влак эре погынат, синагогышто але храмыште, Мый эре туныктенам. Мый шолып нимом ойлен омыл.
21 Тыгеже молан тый Мый дечем йодат? Мом нунылан ойленам, колыштшо-влак деч йод. Мом ойлымем нуно палат».
22 Иисус тыге каласымеке, воктеныже шогышо тарзе-влак кокла гыч иктыже Тудым совен да кычкыралын: «Тый архиерейлан кузе вашештет!»
23 Иисус каласен: «Мый йоҥылыш ойленам гын, йоҥылышем ончыкто. А Мый чыным ойлем гын, молан тый Мыйым кырет?»
24 Тунам Анна Тудым архиерей Каиафа деке пидмымак колтен.



25 А Симон-Петр ырыктен шоген. Петр деч йодыныт: «Тыят Тудын тунемшыж кокла гыч отыл мо?» Тудо ваштареш каласен: «Уке».
26 Архиерейын тарзыж-влак кокла гыч иктыже йодын: «А тыйым огыл мо садыште Тудын дене пырля ужынам ыле?» Петр тиде еҥын родыжын пылышыжым руал ойырен улмаш.
27 Петр адак «Уке» манын. Тунамак агытан муралтен.



28 Иисусым Каиафа деч преторийыш конденыт. Тиде эрдене эрак лийын. Иудей-влак шкешт тушко пурен огытыл, вет шкеныштым амыргыме деч аралынешт да кугече кас кочкышым кочнешт улмаш.
29 Пилат нунын деке лектын да йодын: «Тиде Еҥ ваштареш могай титаклымашда уло?»
30 Нуно вашештеныт: «Осалым огеш ыште гын, ме Тудым тый декет огына кондо ыле».
31 Пилат каласен: «Тудым шке налза да законда почеш судитлыза». Иудей-влак ойленыт: «Мыланна нигӧмат пушташ ок лий».
32 Иисусын каласыме шомакше шукталтше манын, тыге лийын: Тудо кузе колышашыжым ончылгоч палдарен улмаш.



33 Пилат мӧҥгеш преторийыш пурен да Иисусым ӱжыктен. Тудо йодын: «Тый иудей-влакын Кугыжашт улат мо?»
34 Иисус вашештен: «Тидым шке гыч ойлет але Мыйын нерген весе-влак ойленыт?»
35 Пилат вашештен: «Мый иудей улам мо? Шке калыкет да архиерей-влак мылам Тыйым кучен пуэныт. Мом Тый ыштенат?»
36 Иисус каласен: «Мыйын Кугыжанышем тиде тӱня деч огыл. Мыйын Кугыжанышем тиде тӱня деч лиеш ыле гын, иудей-влакын кидышкышт логалмем ваштареш тарзе-влакем Мыйын верч чот шогат ыле. Но Мыйын Кугыжанышем тышеч огыл».
37 Пилат Тудын деч йодын: «Тугеже Тый Кугыжа улат?» Иисус каласен: «Мый Кугыжа улам манын, тый ойлет. Мый тӱняшке чын нерген таныклаш толынам да тидланак шочынам. Кӧ чын дечын, тудо Мыйын йӱкем колыштеш».
38 Пилат каласен: «Мо тугай чын?»


 Тыге каласымеке, Пилат иудей-влак деке угыч лектын да нунылан ойлен: «Мый Тудын нимогай титакшым ом му.
39 Тендан тыгай йӱлада уло: мый кучен петырыме ик еҥым тыланда Кугечылан колтем. Иудей-влакын Кугыжаштым колтем гын, йӧра мо?»
40 Тунам чылан кычкыраш тӱҥалыныт: «Тудым огыл! Вараввам!» А Варавваже аген коштшо лийын.







ИОАННЫН ВОЗЫМО СВЯТОЙ ЕВАНГЕЛИЙ

19 Глава


1 Иисусым пушташ пунчалмаш (умбакыже). 17 Иисусым пудален сакымаш. 28 Иисусын колымыжо. 38 Иисусым тойымаш.

1 Тунам Пилат Иисусым сола дене кырыктен.
2 Сарзе-влак шуанвондо дене вуйшӱдышым тодыныт да Иисусын вуйышкыжо пыштеныт, Тудлан шемалге-йошкар вургемым чиктеныт.
3 Нуно кычкыреныт: «Куане,*а иудей-влакын Кугыжашт!» Шӱргыжым совкаленыт.



4 Пилат угыч лектын да калыклан ойлен: «Мый Тудым титаклаш нимогай амалымат ом му, тидым пален лийза манын, теве мый Тудым тендан ончык луктам».
5 Шуанвондо вуйшӱдышан да шемалге-йошкар вургеман Иисус тунам лектын. Пилат нунылан ойлен: «Теве Айдеме!»
6 Но, кунам архиерей ден тарзе-влак Иисусым ужыныт, нуно кычкыраш тӱҥалыныт: «Пудале, Тудым ыресеш пудале!» Пилат нунылан каласен: «Тудым шке налза да пудален сакыза! Мый Тудын нимогай титакшымат ом му».
7 Иудей-влак ойленыт: «Мемнан законна уло, да закон почеш Тудо колышаш, вет Тудо Шкенжым Юмын Эргыжлан шотла».



8 Тидым колмеке, Пилат эшеат чот лӱдын.
9 Тудо угыч преторийыш пурен да Иисус деч йодын: «Тый кушеч улат?» Но Иисус нимом вашештен огыл.
10 Тунам Пилат каласен: «Мыланем мо от ойло? Тыйым ыресеш пудалашат, эрыкыш колташат кучемвием улмым от пале мо?»
11 Иисус вашештен: «Кӱшыч ок пуалт ыле гын, Мыйын ӱмбалне тыйын нимогай кучемвиет ок лий ыле. Сандене тыйын кидышкет Мыйым кучен пуышын языкше кугурак».
12 Тылеч вара Пилат Тудым эрыкыш лукташ тыршен. Но иудей-влак кычкыреныт: «Тый Тудым колтет гын, кесарьын йолташыже отыл! Кӧ шкенжым кугыжа улам манеш, тудо кесарьлан тушман!»



13 Пилат, тыгай шомакым колмеке, Иисусым луктын да Лифостротон*б манме судитлыме верышке шинчын, еврейла тиде верым Гаввафа маныныт.
14 Тунам Кугече деч ончычсо кугарня лийын, жап кудымшо шагат*в наре улмаш. Пилат иудей-влаклан каласен: «Теве тендан Кугыжада!»
15 Нунышт кычкыреныт: «Нал, нал, Тудым ыресеш пудале!» Пилат ойлен: «Тендан Кугыжадам ыресеш пудалем мо?» Архиерей-влак вашештеныт: «Кесарь деч моло мемнан кугыжа уке!»
16 Пудален сакышт манын, тунам Пилат Иисусым нунын кидышкышт пуэн.


 Иисусым вӱден наҥгаеныт.
17 Иисус, Шкенжын ыресшым нумалын, Саҥга манме верыш толын, еврейла тиде верже Голгофа маналтеш.
18 Тушто Тудым ыресеш пудаленыт, а Тудын дене пырля эше кок еҥым – иктыжым ик могыреш, весыжым вес могыреш, а Иисусым покшелан пудаленыт.
19 Пилат оҥаш возен да ыресеш вераҥдыктен, оҥаште серыме лийын: «Назорей Иисус, иудей-влакын Кугыжашт».
20 Тиде возымым шуко иудей лудын, вет Иисусым пудален сакыме верже ола воктенак лийын. Возымыжо еврейла, грекла, римла улмаш.
21 Иудей архиерей-влак Пилатлан ойленыт: «”Иудей-влакын Кугыжашт” манын ит возо. Тыге возо: ”Тиде Еҥ Шкенжым иудей-влакын Кугыжашт манын лӱмден”».
22 Пилат вашештен: «Мом мый возенам, тудым возенам».



23 Иисусым пудален сакымекышт, сарзе-влак Тудын вургемжым налыныт да ныл ужашлан шелыныт, кажне сарзылан ик ужаш логалын. Нуно хитонжымат*г налыныт, тудыжо ургышдымо, кӱшыч тӱҥалын ӱлык шумеш пидме улмаш.
24 Нуно икте-весыштлан ойленыт: «Тидым огына кушкед. Шывагам кучена да ончалына, кӧлан тудо логалеш». Тыгеракын, Возымашын шомакше шукталтын:

 «Шке коклаштышт вургемем пайленыт,

 Мыйын чиемем верч шеревам кышкеныт».*д

 Сарзе-влак тыгак ыштеныт.



25 Иисусын ыресше воктене Аваже, Аважын акаже, Клеопан Мария ватыже да Мария Магдалина шогеныт.
26 Иисус, Аважым да тыштак шогышо йӧратыме тунемшыжым ужын, Аважлан каласен: «Ӱдырамаш, теве Тыйын эргыч».
27 А вара тунемшыжлан ойлен: «Теве тыйын Ават». Тунемшыже Иисусын Аважым тунам шкеж деке налын.



28 Чыла шукталтмым паленат, Возымаште серыме шукталтше манын, Иисус тылеч вара каласен: «Йӱмем шуэш».
29 Тушто ате тич уксус шоген. Нуно уксусеш нӧртымӧ губкым, иссоп укшеш керын, Тудын умшаж деке нӧлталыныт.
30 Уксусым подылмеке, Иисус каласен: «Ынде чыла шукталте!» Вара вуйжым сакен, да чонжо лектын.



31 Тиде кугарня поснак кугу шуматкече вашеш лийынат, кап-влак шуматкечылан ыресеш ынышт код манын, иудей-влак ыресыште кечыше-влакын йолвургыштым пудырташ да капыштым ырес гыч налаш Пилат деч йодыныт.
32 Сарзе-влак толыныт, Иисус дене пырля пудален сакыме кокла гыч ондак иктыжын, вара весыжын йолвургыштым пудыртылыныт,
33 а Иисус деке мийымеке, Тудым ынде колышым ужыныт, сандене йолвургыжым пудыртен огытыл.
34 Но ик сарзыже Иисусын ӧрдыжшым умдо дене шуралтен, тушеч тунамак вӱр да вӱд йоген лектын.
35 Теат ӱшаныза манын, тидым ужшо еҥ таныклен. Тудын таныклымыже чын, тудо чыным ойлымыжым пала.
36 «Тудын лужо пудыртымо ынже лий»*е манын Возымаште каласыме шукталтшашлан тиде лийын.
37 А вес верыште Возымаш ойла: «Кӧм шуралтеныт, Тудын ӱмбак ончат».*ж



38 Тылеч вара Аримафей гыч Иосиф Иисусын капшым налаш Пилат деч йодын, Пилат келшен. Иосифше Иисусын тунемшыже лийын, но иудей-влак деч лӱдынат, тидым шылтен. Иосиф миен да Иисусын капшым налын.
39 Иисус деке ондак йӱдым мийыше Никодимат толын, тудо смирна ден алой йӧре ыштыме шӱдӧ кремга вартышым конден.
40 Нуно Иисусын капшым налыныт, тамлын ӱпшышӧ вартыш дене вынереш вӱдылыныт. Иудей-влакын тойымо йӱлашт почеш тыге ыштеныт.
41 Иисусым пудален сакыме верыште сад лийын, а садыште – у шӱгар, тушан але нигӧм пыштыме огыл улмаш.
42 Иудей-влакын кугарня кечыштлан кӧра, шӱгар воктенак лийынат, Иисусым тушан пыштеныт.





*а 19:3 «Куане» – грек йылмыште тидыже саламлыме мут.

*б 19:13 Лифостротон – Кӱан кӱкшака кӱвар.

*в 19:14 «Кудымшо шагат» – кызытсе жап дене тура кечывал.

*г 19:23 Хитон – тувыр.

*д 19:24 Пс 21:19.

*е 19:36 Лекм 12:46, Шотл 9:12, Пс 33:21.

*ж 19:37 Зах 12:10.




ИОАННЫН ВОЗЫМО СВЯТОЙ ЕВАНГЕЛИЙ

20 Глава


1 Иисусын ылыж кынелмыже. 11 Мария Магдалиналан Иисус конча. 19 Иисус тунемшыж-влаклан конча. 24 Иисус ден Фома.

1 Шуматкече эрлашыжым, эрдене эрак, волгалташ тӱҥалмешке, Мария Магдалина шӱгар деке миен да ужын: аҥысе кӱм кораҥден пыштыме.
2 Мария тушеч куржын да Симон-Петр ден Иисусын йӧратыме вес тунемшыж деке миен, нунылан ойлен: «Господьым шӱгар гыч наҥгаеныт, а кушко Тудым пыштеныт, ме огына пале».
3 Петр да вес тунемшыже тунамак лектыныт да шӱгар деке каеныт.
4 Нуно пырля куржыныт, но вес тунемше Петр деч писынрак куржын да шӱгар деке ондакрак миен шуын.
5 Тудо ончалаш манын пӱгырнен да тушто вынер кийымым ужын. Но кӧргыш пурен огыл.
6 Тудын почеш Симон-Петр толын. Тудо шӱгарыш пурен да тушто кийыше вынерым
7 да Иисусын вуйжым пӱтырымӧ шовычым ужын. Шовычшо вынер дене пырля огыл, а вес верыште посна вӱдылмӧ киен.
8 Тунам шӱгар деке эн ондак куржын толшо вес тунемшыжат пурен. Тудо ужын да ӱшанен.
9 Иисус колымаш гыч ылыж кынелшаш манын Возымаште ойлымым нуно але пален огытыл.



10 Вара тунемшыж-влак мӧҥгеш пӧртылыныт.



11 А Мария тӱжвалне шӱгар воктене шортын шоген. Шортшыжла шӱгарыш пӱгырнен ончалын
12 да ужын: ондак Иисусын капше кийыме верыште ош вургеман кок Суксо шинча – иктыже вуй тураште, весыже йол мучаште.
13 Нуно йодыныт: «Ӱдырамаш, тый молан шортат?» Тудыжо вашештен: «Мыйын Господем наҥгаеныт, да кушко Тудым пыштеныт, мый ом пале».
14 Тыге ойлышыла, савырнен ончалын да тушто Иисус шогымым ужын. Но тиде Иисус улмым тудо пален огыл.
15 Иисус тудлан манын: «Ӱдырамаш, тый молан шортат? Кӧм кычалат?» Тидыже садыште ыштыше манын, Мария шоналтен да Тудлан ойлен: «Поро еҥ, тый Тудым наҥгаенат гын, мылам каласе, кушан пыштенат, мый Тудым налам».
16 Иисус тудлан ойлен: «Мария». Мария савырнен шогалын да Тудлан каласен: «Раввуни!» Тидыже «туныктышо» манме лиеш.
17 Иисус тудлан ойлен: «Мый декем ит тӱкнӧ, Мый але Ачам деке пылпомышко кӱзен омыл. Мыйын лишылем-влак деке кае да каласе: Мый шке Ачам да тендан Ачада деке, шке Юмем да тендан Юмыда деке кӱзем».
18 Мария Магдалина тунемше-влак деке толын да нунылан «Мый Господьым ужынам» манын увертарен. Вара мом Иисус каласен, тудым нунылан ойлен.



19 Тудо кечынак, арнян икымше кечынже, иудей-влак деч лӱдынытат, тунемшыж-влак кастене омсам тӱкыленыт да пырля шинченыт. Тыгодым Иисус толын да нунын коклашкышт шогалын каласен: «Тыланда тыныслык лийже!»
20 Тыге каласымеке, нунылан шке кидшым, [йолжым] да ӧрдыжшым ончыктен. Тунемшыж-влак, Господьым ужын, чот куаненыт.
21 Иисус кокымшо гана ойлен: «Тыланда тыныслык лийже! Кузе Ача Мыйым колтен, Мыят тендам тугак колтем».
22 Тыге ойлымеке, нунын ӱмбаке пуалын да каласен: «Святой Шӱлышым налза.
23 Кӧн языкшым кудалтеда, тудын языкше кудалтыме лиеш, а кӧн ӱмбалан кодеда, тудын ӱмбалан кодеш».



24 Но Иисус толмо годым латкок тунемшыж гыч иктыже, Йыгыр манме Фома, нунын дене лийын огыл.
25 Моло тунемше-влак тудлан каласеныт: «Ме Господьым ужынна!» Тудо вашештен: «Тудын кидыште пуда деч кодшо сусырым ужде, пуда сусырышкыжо парням да ӧрдыжышкыжӧ кидем пыштен ончыде, ом ӱшане!»



26 Кандаш кече гыч Иисусын тунемшыж-влак адак пӧртыштӧ пырля лийыныт, Фомат нунын коклаште улмаш. Омса тӱкылымӧ лийын гынат, Иисус нунын коклашкышт толын шогалын да каласен: «Тыланда тыныслык лийже!»
27 А вара Фомалан ойлен: «Парнятым тышке шуялте да Мыйын кидем ончал. Кидетым шуялте, тудым ӧрдыжышкем пыште. Ӱшаныдыме огыл, ӱшаныше лий!»
28 Фома вашештен: «Мыйын Господем да мыйын Юмем!»
29 Иисус тудлан ойлен: «Мыйым ужынат, садлан тый ӱшанет. Кӧмыт ужде ӱшанат, нуно пиалан улыт».



30 Иисус шке тунемшыж-влак ончылно тыгак шуко моло палдарыше палым ыштен, нунышт нерген тиде книгаште возымо огыл.
31 Иисус – тиде Христос, Юмын Эрге, улмылан ӱшаныза, ӱшанымыда дене Тудын лӱмжылан кӧра илышым налза манын, тидым возымо.







ИОАННЫН ВОЗЫМО СВЯТОЙ ЕВАНГЕЛИЙ

21 Глава


1 Тивериада теҥыз воктене тунемшыж-влаклан Иисусын кончымыжо. 15 Иисус ден Петр. 20 Иисус да йӧратыме тунемшыже.

1 Тылеч вара Иисус Тивериада теҥыз воктене тунемшыж-влаклан адак кончен. Теве кузе тиде лийын.



2 Симон-Петр, Йыгыр манын лӱмдымӧ Фома, Галилейысе Кана гыч Нафанаил, Зеведейын эргыж-влак да Иисусын эше вес кок тунемшыже пырля лийыныт.
3 Симон-Петр нунылан ойлен: «Кол кучаш каем». Молышт каласеныт: «Меат тый денет пырля каена». Нуно тунамак каеныт да пушыш шинчыныт, но тудо йӱдым нимом кучен огытыл.
4 А кунам эр шуын, серыште Иисус шоген. Но тунемшыж-влак тиде Иисус улмым пален огытыл.
5 Нунылан Иисус каласен: «Икшыве-влак, тендан иктаж-могай кочкышда уло?» «Уке», – нуно вашештеныт.
6 Иисус ойлен: «Вапшым пуш деч пурла могырыш кудалтыза, тунам кучеда». Нуно вапшым кудалтеныт да кол шукылан кӧра мӧҥгеш луктын кертын огытыл.
7 Иисусын йӧратыме тунемшыже Петрлан каласен: «Тиде Господь!» Тиде Господь манмым колмеке, Симон-Петр кудашме вургемжым кыдалешыже кылден да теҥызыш тӧрштен.
8 А моло тунемшыже, кол дене темше вапшым шупшын, сер деке пуш дене ийын миеныт. Сер деке тора лийын огыл, кокшӱдӧ кынергут*а наре.



9 Серыш лекмекышт, нуно йӱлышӧ тулшолым ужыныт, тудын ӱмбалне кол киен, тушто киндат лийын.
10 Иисус нунылан каласен: «Кызыт кучымо колдам кондыза».
11 Симон-Петр миен да кугу кол дене темше вапшым мланде ӱмбаке шупшын луктын, чылаже шӱдӧ витле кум кол лийын. Кол тынар шуко лийын гынат, вапш кушкедлен огыл.
12 Иисус нунылан ойлен: «Толза, кочса». Тый кӧ улат манын, тунемшыж-влак кокла гыч нигӧ Тудын деч йодаш тоштын огыл. Тиде Господь улмым нуно ынде паленыт.
13 Иисус миен, киндым налын да нунылан пуэн, кол денат тыгак ыштен.
14 Колымаш гыч ылыж кынелмыж деч вара шке тунемшыж-влаклан Иисус ынде кумшо гана кончен.



15 Кочмекышт, Иисус Симон-Петрлан каласен: «Симон, Ионан эргыже, нунын деч чот*б Мыйым йӧратет мо?» Петр вашештен: «Туге, Господь. Тый палет, мый Тыйым йӧратем». Иисус ойлен: «Мыйын пачам-влакым кӱтӧ».
16 Кокымшо ганат тудын деч йодын: «Симон, Ионан эргыже, тый Мыйым йӧратет мо?» Петр вашештен: «Туге, Господь. Тый палет, мый Тыйым йӧратем». Иисус каласен: «Мыйын шорыкем-влакым кӱтӧ».
17 Кумшо ганат Иисус тудлан ойлен: «Симон, Ионан эргыже, тый Мыйым йӧратет мо?» Кумшо гана «Мыйым йӧратет мо?» манын йодмыжлан Петр ойганен. Иисуслан тудо каласен: «Господь, Тый чыла палет. Тый палет, мый Тыйым йӧратем». Иисус каласен: «Мыйын шорыкем-влакым кӱтӧ.
18 Чынак, чынак тылат ойлем: кунам тый самырык лийынат, ӱштым тый шке ӱшталынат да кушко шоненат, тушко каенат. А кунам шоҥгемат, кидет шаралтет да весе тыйым ӱшталта да, кушко ынет кай, наҥгая».
19 Могай колымаш дене Петр Юмылан чапым кондышаш улмаш, Иисус тиде мутшо дене палдарен. Тидым ойлымеке, Петрлан каласен: «Почешем кае!»



20 Петр савырнен ончалын да Иисусын йӧратыме тунемшыжым ужын. Тудыжо почешышт ошкылын. Тиде тунемшак кас кочкыш годым Иисусын оҥешыже эҥертен да йодын: «Господь, кӧ Тыйым ужала?»
21 Петр, тудым ужмеке, Иисус деч йодын: «Господь, тудын дене мо лиеш?»
22 Иисус тудлан ойлен: «Мыйын толмешкем тудо илыше кодшо манын шонем ыле гын, тылатше мо? Тый почешем кае».
23 Тиде тунемше ок коло манын, иза-шольо-влак коклаште ойлыштмаш теве молан шарлен. Но тудо ок коло манын, Иисус каласен огыл. Тудо ойлен: «Мыйын толмешкем тудо илыше кодшо манын шонем ыле гын, тылатше мо?»



24 Тиде тунемшак тидын нерген таныкла да чыла тидым возен. Тудын таныклымыже чын улмым ме палена.



25 Эше шуко весымат Иисус ыштен. Чыла тидым радам дене возаш гын, уло тӱняште тынар шуко книгалан вер ок сите ыле, шонем. Аминь.





*а 21:8 «Кокшӱдӧ кынергут» – 100 метр наре лиеш.

*б 21:15 «Нунын деч чот»: тидым «Чыла моло деч чот» манынат кусараш лиеш.





СВЯТОЙ АПОСТОЛ-ВЛАКЫН ПАШАШТ

1 Глава


1 Ончылмут. 6 Иисусын пылпомышко кӱзен кайымыже. 12 Иуда олмеш вес Апостолым сайлымаш.



1-3 Поро Феофил, орланен колымыж деч вара Иисус илыше улмыжым ойырен налме Апостолжо-влаклан тӱрлын ӱшандарен ончыктен, нылле кече нунылан кончен да Юмын Кугыжаныш нерген каласкален. Нунылан Святой Шӱлыш дене кӱштымашыже-влакым кодымеке, Иисус пылпомышко нӧлталтын. Тӱҥалтыш гычак тиде кече марте мом ыштымыже да мом туныктымыж нерген чылажымат икымше книгаште возенам.
4 Кунам Иисус Апостол-влак дене пырля погынен, кӱштен ойлен: «Иерусалим гыч ида кай, Ачан сӧрымыжын шукталтмым вучыза. Тиде сӧрымӧ нерген те Мый дечем колында.
5 Иоанн вӱд дене тынеш пуртен, а тылеч вара икмыняр кече гыч те Святой Шӱлыш дене тынеш пуртымо лийыда».



6 Тыгеракын, пырля улмышт годым Апостол-влак Иисус деч йодыныт: «Господь, кызыт мо Израиль кугыжанышым угыч ыштет?»
7 Иисус нунылан каласен: «Ачан шке кучемвийже дене палемдыме жап ден кечым тыланда палыме ок кӱл,
8 но кунам ӱмбакыда Святой Шӱлыш вола, те вийым налыда – Иерусалимыштат, уло Иудей ден Самарий мучкат, мланде тӱр мартеат Мыйын таныклышем лийыда».



9 Тыге манмеке, Апостол-влакын шинча ончылныштак Иисус пылпомышко кӱзен каен, да пыл Тудым нунын шинча ужмышт гыч наҥгаен.
10 Тудын торлымыж годым нуно пылпомышко тӱткын онченыт. Тунам воктенышт ош вургеман кок пӧръеҥ шогымым ужыныт,
11 нунышт каласеныт: «Галилейын еҥже-влак, мом тыге пылпомышко ончен шогеда? Тиде Иисусын тендан деч пылпомышко нӧлталтмыжым ужында. Кузе Тудо каен, тугак мӧҥгеш пӧртылеш».



12 Тунам Апостол-влак Елеон манме курык гыч Иерусалимыш пӧртылыныт, курыкшо Иерусалим воктене, шуматкече корно*а наре ӧрдыжтӧ верлана.
13 Иерусалимыш толмекышт, кӱшыл пачашеш погынымо пӧлемышкышт пуреныт, Петр ден Иаков, Иоанн ден Андрей, Филипп ден Фома, Варфоломей ден Матфей, Алфейын Иаковшо ден Зилот манме Симон да Иаковын Иудаже тыште лийыныт.
14 Нуно чыланат ик ой дене лым лийде кумалыныт да Юмым сӧрваленыт, нунын дене пырля икмыняр ӱдырамаш, Иисусын Мария Аваже да изаж-влак лийыныт.




15-16 Ик кечын, кунам шӱдӧ коло наре еҥ погынен улмаш, Петр тунемше-влак коклашке лектын шогалын да каласен: «Иза-шольо-влак! Иисусым кучен наҥгайыше тӱшкан вӱдышыжӧ лийше Иуда нерген Святой Шӱлыш Возымаште Давид гоч мом ончылгоч каласен, тудо шукталтшаш улмаш.
17 Иуда мемнан кокла гыч иктыже лийын, тудынат тиде служитлыме пашаште шке ужашыже улмаш».
18 Осалым ыштымылан налме оксаж дене мландым налын, но шуҥгалт возынат, мӱшкыржӧ шелын, чыла кӧргӧ ӱзгарже лектын возын.
19 Тидын нерген Иерусалимыште чылан пален налыныт, тыгеракын тиде мландыжымат шкеныштын йылмышт дене Акелдама манын лӱмденыт, вес семынже «Вӱран мланде» лиеш.
20 «Псалтирь книгаште возымо:

 ”Тек тудын суртшо яра лиеш,

 тек тушто нигӧ ок иле”,

 да тыгак возымо:

 ”Тек тудын пашажым весе налеш”.*б



21-22 Сандене Господь Иисусын коклаштына илымыж годым мемнан дене лийше нине еҥ-влак гыч иктыже мемнан дене пырля Тудын ылыж кынелмыжым таныклыше лийшаш. Тудыжо, Иоаннын тынеш пуртымыж гыч тӱҥалын, Иисусын мемнан деч пылпомышко нӧлталтме кечыже марте пеленна коштшо еҥ лийшаш».



23 Кокытым темленыт: Варсава манме Иосифым, тудым эше Иуст маныныт, да Матфийым.

21-25 Погынышо-влак тыге ойлен кумалыныт: «Тый, Господь, чылан шӱмыштым палет. Иуда, логалшаш верышкыже каяш манын, служитлыме пашажым, Апостол вержым кудалтен. Нине кок еҥ гыч кудыжым олмешыже ойыренат, мыланна ончыкто».
26 Вара нуно шывагам*в кученыт, шывага Матфийлан логалын, латик Апостол деке тудым ушеныт.





*а 1:12 Шуматкече корно – ик меҥге наре.

*б 1:20 Пс 68:26, 108:8.

*в 1:26 Шывага – жребий.




СВЯТОЙ АПОСТОЛ-ВЛАКЫН ПАШАШТ

2 Глава


1 Святой Шӱлышын толмыжо. 14 Петрын ойлымыжо. 42 Ӱшаныше-влакын илышышт.

1 Витльыгече пайрем толын шумеке, нуно чыланат пырля икоян лийыныт.
2 Кенета пылпомыш гыч виян мардеж гай лӱшкымӧ йӱк шоктен да нунын погынымо уло пӧртым темен.
3 Нунылан йылмын-йылмын шелалтше тулора гай кончен, да кажныж ӱмбаке ик посна тулйылме волен.
4 Чыланат Святой Шӱлыш дене темыныт да моло йылме дене ойлаш тӱҥалыныт, мом Шӱлыш ойлаш пуэн, тудым увертареныт.



5 Иерусалимыште тӱнясе чыла калык кокла гыч толшо, Юмым уло чон дене пагалыше иудей-влак лийыныт.
6 Тиде йӱк лекмеке, калык погынен да чот ӧрын: кажныже шке йылмыж дене ойлымым колын.
7 Чылан ӧрыныт да икте-весыштлан ӧрмалген ойленыт: «Нине ойлышо-влакше чыланат Галилей гыч огытыл мо?
8 Кузе ме кажныже шкенан шочмо йылмынам колына?
9 Ме чылан: парфян калык, мидий калык, еламит-влак, Месопотамийыште, Иудейыште да Каппадокийыште, Понтышто да Асий кундемыште,
10 Фригийыште, Памфилийыште, Египетыште, Ливийын Кириней воктенысе ужашыштыже илыше-влак, Рим гыч толшо-влак – иудей-влакат, Израильын Юмыжлан кумалше вес калык еҥ-влакат, –
11 тыгак крит да араб калык – чылан ме Юмын кугу пашаж нерген шочмо йылмына дене ойлымыштым колына».
12 Чылан пеш ӧрыныт, да, умылен кертде, икте-весылан ойленыт: «Мо тиде тыгай?»
13 А южышт игылт воштыл маныныт: «Нуно тамле йошкар аракам утыждене шуко йӱыныт».



14 А Петр моло латик Апостол дене пырля кынел шогалын, йӱкым кугемден ойлаш тӱҥалын:


 «Пагалыме иудей-влак, Иерусалимыште чыла илыше-влак! Мом ойлымем тӱткын колыштса, тидым пален лийза:
15 нине еҥ-влак тендан шонымыда семын йӱшӧ огытыл, вет кызыт улыжат кече тӱҥалмылан кумшо шагат веле.*а
16 Мом те ужыда, тудым пророк Иоиль гоч ончылгоч каласыме:


17 ”Пытартыш кечылаште, – ойла Юмо, –

 Мый чыла айдеме ӱмбаке Шӱлышемым опталам,

 тунам тендан эргыда ден ӱдырда-влак

    пророклен ойлаш тӱҥалыт,

 рвезе-влак тӱрлӧ кончымашым ужыт,

 а шоҥго пӧръеҥ-влак – омым.


18 Тудо кечылаште Шкемын Шӱлышем

    Мый тарзе-влакем ӱмбаке опталам, –

    пӧръеҥынат, ӱдырамашынат, –

 чыланат пророклен ойлаш тӱҥалыт.


19 Ӧрыктарыше пашам кӱшнӧ каваште,

 палдарыше палым ӱлнӧ, мландымбалне, ончыктем:

 вӱрым, тулым да шикш тӱргымым.


20 Господьын кӱдыратле чапле кечыже толмо деч ончыч

    кече пычкемышалтеш, тылзе вӱрыш савырна;


21 а, полышым йодын, Господьын лӱмжым ӱжшӧ

    кажне еҥ утарыме лиеш”.*б


22 Израильын пагалыме еҥже-влак, тиде ойлымем колыштса: Назорей Иисус тыланда Юмын ойырен налме Еҥже лийын. Те шкеат паледа: тидым Юмо тӱрлӧ чудым, ӧрыктарыше пашам да палдарыше палым тендан коклаштыда Тудын гоч ыштымыж дене ончыктен.
23 Тудо тендан кидышкыда Юмын ончылгоч шонен пыштымыже да палымыже семын пуалтын, а те Тудым налында да законым палыдыме-влакын полшымышт дене ыресеш пудален пуштында.
24 Но Юмо Тудым ылыжтен да колымашын орлыкшо гыч утарен – колымашын Тудым кучен кертше вийжат лийын огыл.
25 Давид Тудын нерген тыге ойлен:

 ”Шке ончылнем Господьым эре ужам,

 мылам пеҥгыдын шогаш манын,

 Тудо мыйын пурла могырыштем.


26 Тидлан кӧра шӱмем куана,

 йылмем йывырта,

 капемат ончыкылыкым ӱшанен вучаш тӱҥалеш:


27 Тый мыйын чонемым вес тӱняш от кодо,

 шке святоетлан шӱйын кияш от пу.


28 Тый мыланем илыш корным ончыктет,

 ончылнет мыйым куан дене темет”.*в


29 Иза-шольо-влак, мемнан Давид кугезе кочана нерген тыланда тура каласаш лиеш: тудо колен, тудым тойымо, тудын шӱгарже але тачат мемнан дене.
30 Пророк лийынат, Давид пален: Христосым тудын тукымжо гыч шогалташ да тудын престолышкыжо шындаш Юмо товатлен сӧрен.
31 Христосын ылыж кынелшашым тудо ончылгоч ужын да, чонжо тамыкеш*г кодымо ок лий, капше шӱйын кияш ок тӱҥал, манын ойлен.
32 Саде Иисусым Юмо ылыжтен, тидым ме чылан таныклена.
33 Тыгеракын, Юмо Тудым пурла кидше дене*д кӱзыктен шынден. Иисусшо сӧрымӧ Святой Шӱлышым Ача деч налын да опталын, те кызыт тидым ужыда да колыда.

34-35 Давидше пылпомышко кӱзен огыл, но тыге ойлен:

 ”Господь мыйын Господемлан каласен:

 Тыйын тушманет-влакым йол йымакет пыштымешкем,

 пурла велыштем шинче”.*е


36 Тыгеракын, чумыр Израиль калык пеҥгыдын палыже: Иисусым, Кӧм те ыресеш пудаленда, Юмо Господьым да Христосым ыштен».



37 Тиде ой шӱмешышт чот логалын. Нуно Петр ден моло Апостоллан каласеныт: «Иза-шольо-влак, мом мыланна ышташ?»
38 А Петр нунылан ойлен: «Языкда кудалтыме лийже манын, тудын деч кораҥза, Юмо деке савырныза да Иисус Христос лӱмеш чыланат тынеш пурыза, тунам пӧлек семын Святой Шӱлышым налыда.
39 Мемнан Господь Юмына кӧм гына ӱжеш, чылаштлан Святой Шӱлышым пуаш сӧрен: тыландат, шочшыландат, тораште илыше-влакланат».
40 Тыгак шуко моло кумылаҥдыше шомак денат Петр ӱшандарен ойлен да каҥашым пуэден. Тудо каласен: «Тиде пужлышо тукым кокла гыч утаралтса».
41 Тыгеракын, тудын шомакшым порын вашлийше-влак тынеш пуреныт, да ӱшаныше-влак тиде кечын кум тӱжем наре еҥлан ешаралтыныт.



42 Ӱшаныше-шамыч, Апостол-влакын туныктымыштым колыштын, изак-шӱжаракла иленыт, киндым тодылын кочкаш да кумалаш погыненыт.
43 Чыла еҥ лӱдын, Апостол-влак гоч Иерусалимыште ӧрыктарыше паша да палдарыше пале шуко лийын.
44 Но ӱшаныше-влак пырля лийыныт да чылажат нунын иктеш улмаш.
45 Нуно суртыштым да погыштым ужаленыт, оксажым кажнылан кӱлмӧ семын пайлен пуэденыт,
46 кече еда храмыште икоян погыненыт, мӧҥгыштышт киндым пырля тодылыныт, йывыртен да тыматле шӱм дене кочкыныт.
47 Нуно Юмым моктеныт, да уло калык нунын ӱмбаке порын ончен. Господь утарыме-влакым кече еда Черкыш ешарен шоген.





*а 2:15 Кумшо шагат – кызытсе жап дене индешымше шагат эр.

*б 2:17-21 Иоиль 2:28-32.

*в 2:25-28 Пс 15:8-11.

*г 2:31 Тамыкеш – але: «вес тӱняш».

*д 2:33 «Пурла кидше дене» – тидым «Пурла велышкыже» манынат кусараш лиеш.

*е 2:34-35 Пс 109:1.




СВЯТОЙ АПОСТОЛ-ВЛАКЫН ПАШАШТ

3 Глава


1 Окшак еҥым паремдымаш. 11 Храмыште Петрын ойлымыжо.

1 Петр ден Иоанн индешымше шагатыште*а кумалме жаплан храмыш каеныт.
2 Тушто шочынак окшак еҥ лийын. Тудым кече еда храмын Сӧрал манме капка воктеке нумал конденыт да пурышо-влак деч кӱчаш шынденыт.
3 Окшак еҥ храм деке лишемше Петр ден Иоанным ужын да нунын деч кӱчен йодын.
4 Нуно тудым тӱсленрак ончалыныт, вара Петр каласен: «Мемнан ӱмбаке ончал».
5 Иктаж-мом пуат манын шонен, окшак еҥ нуным тӱткын ончен,
6 но Петр каласен: «Шием да шӧртнем уке, а мо мыйын уло, тылат тудым пуэм: Назорей Иисус Христос лӱмеш кынел да ошкыл».
7 Вара тудым пурла кид гычше кучен кынелтен, тунамак окшакын йолгопаже да йолшаклякаже*б вийым налыныт.
8 Тудо тӧрштен кынелын, йол ӱмбалныже шоген да кошташ тӱҥалын. А вара ошкылын, тӧрштылын да Юмым моктен, Апостол-влак дене пырля храмыш пурен.
9 Чыла калык коштмыжым да Юмым моктымыжым ужын.
10 Тиде еҥ храмын Сӧрал капкаже воктене ондакше кӱчен шинчыше улмым палымеке, тудын дене тыге лиймылан чот лӱдыныт да ӧрыныт.



11 Паремдыме окшак еҥ Петр ден Иоанн деч кораҥын огыл, садлан калык ӧрмыж дене нунын деке Соломонын леведышан кудывечыже манме верыш писын чумырген.
12 Тидым ужмеке, Петр калыклан ойлаш тӱҥалын:


 «Израильын пагалыме еҥже-влак! Молан те тидлан ӧрыда? Молан мемнан ӱмбаке ончеда, пуйто ме тудын кошташ тӱҥалмыжым шке вийна але порылыкна дене ыштенна?
13 Авраамын, Исаакын, Иаковын Юмышт, ачана-влакын Юмышт, Иисусын, шке Шочшыжын, чапшым нӧлтен. Те Тудым пушташ пуэнда, эрыкыш лукташ пунчалше Пилат ончылно Тудын деке тупынь савырнен улыда.
14 Тудо Святой да Чын Ыштыше улмаш, но те Тудын деч кораҥында да еҥым пуштшым эрыкыш колташ йодында,
15 те илышым Пуышым пуштында, но Юмо Тудым колымаш гыч ылыжтен, тидлан ме танык улына.
16 Иисусын лӱмжылан ӱшанымылан кӧра тендан ужмо да палыме еҥ паремын, Иисусын пуымо ӱшанымаш тудым тендан ончылан тӱрыс тазам ыштен.



17 Туге гынат, иза-шольо-влак, палем: те да вуйлатышыда-влак мом ыштымыдам палыде ыштенда.
18 Тыге Юмо, Шкенжын чыла пророкшо-влак гоч мом увертарен, тудым шуктен: Христос орланен колышаш улмаш.
19 Тугеже, языкда ӱштылалтше манын, тудын деч кораҥза да Юмо деке савырныза.
20 Тек Господь деч тыланда кӧргӧ вийым ылыжтыше жап толеш, тек Тудо тыланда ончылгоч палемдыме Иисус Христосым колта.
21 Чыла тӧрлымӧ жап марте Тудо пылпомышто кодшаш. Тиде жап нерген чыла святой пророкшо гоч Юмо шукертсек ойла.
22 Ачана-влаклан Моисей каласен: ”Господь Юмына мыйын гай Пророкым шкендан кокла гыч тыланда шогалта, мом гына Тудо тыланда ойла, чыла шотыштат Тудым колыштса.
23 Тудо Пророкын мутшым колыштдымо кеч-могай еҥ калык кокла гыч пытарыме лиеш”.*в
24 Самуил деч тӱҥалын, пророк-влак чыланат, кӧ гына ойлен, нине кызытсе кече-влак нерген ончылгоч увертареныт.
25 Те пророк-влакын да ачада-влак дене Юмын ыштыме ойпидышыжын эргышт улыда. Ойпидышым ыштыме годым Юмо Авраамлан ойлен: ”Тыйын урлыкет гоч мландымбалысе чыла тукым суапландаралтеш”.*г
26 Шкенжын Иисус Шочшыжым ылыжтымеке, Юмо кажныдам осал пашада деч кораҥдаш да суапландараш Тудым эн ондак тендан деке колтен».





*а 3:1 Индешымше шагат – кызытсе жап дене кум шагат кечывалым.

*б 3:7 Йолшакляка – лодыжка, щиколотка.

*в 3:22-23 Зак.уш 18:15-19.

*г 3:25 Тӱҥ 22:18.




СВЯТОЙ АПОСТОЛ-ВЛАКЫН ПАШАШТ

4 Глава


1 Петр ден Иоанн Синедрион ончылно. 23 Христослан ӱшаныше-влакын кумалмышт. 32 Нунын чылажат иктеш лийын.

1 Петр ден Иоаннын калыклан ойлымышт годым иерей да саддукей-влак, храм орол вуйлатыше нунын деке лишемыныт.
2 Нуно сырыше лийыныт, вет Петр ден Иоанн калыкым туныктеныт, Иисусын ылыжмыж нерген каласкалыме дене колымаш гыч ылыжмым увертареныт.
3 Петр ден Иоанным руалтен кученыт, кас лийынат, эр марте казаматыш петыреныт.
4 А колыштшо-влак кокла гыч шукынжо нунын ойлымыштлан ӱшаненыт, ӱшаныше пӧръеҥже вич тӱжем нарыш шуын.



5 Вес кечынже Иерусалимыште иудей-влакын вуйлатышышт, калык кугурак-влак да закон туныктышо-влак погыненыт.
6 Тыштак архиерей Анна, тыгак Каиафа, Иоанн, Александр да архиерей тукым гыч молат лийыныт.
7 Петр ден Иоанным покшеке луктын шогалтеныт да йодыштыныт: «Могай куат дене але кӧн лӱм дене те тидым ыштенда?»
8 Тунам Петр, Святой Шӱлыш дене темалтын, нунылан ойлен: «Калык вуйлатыше да Израильысе кугурак-влак!
9 Таче мемнан деч черле еҥлан поро пашам ыштыме да тудын кузе пареммыж нерген вашмутым йодыт гын,
10 теат палыза, уло Израиль калыкат палыже: ыресеш тендан пудалыме, колымаш гыч Юмын ылыжтыме Назорей Иисус Христосын лӱмжӧ дене тиде айдеме ончылныда таза шога.
11 Тендан, чоҥышо-влакын, йӧрдымыш лукмо, но пусак негызлан пыштыме кӱ – Тудо.*а Нигӧ весе утарен огеш керт,
12 мемнам утарен кертше вес лӱмым тӱняште еҥ-влаклан пуымо огыл».



13 Петр ден Иоаннын лӱддымылыкыштым ужмеке, нунын тунемдыме да тыглай еҥ улмыштым умылымеке, йодыштшо-влак ӧрыныт, тыгодымак Иисус дене пырля лиймыштымат пален налыныт.
14 А воктенышт шогышо паремдыме еҥым ужын, ваштареш нимом каласен кертын огытыл.
15 Нунылан Синедрион гыч лекташ кӱштеныт да шке коклаштышт тыге мутланеныт:
16 «Нине еҥ-влак дене мыланна мом ыштыман? Нунын гоч кугу чудо лийын, тудын нерген Иерусалимыште илыше-влак чыланат ынде палат, а ме тыгай чудо лийын огыл манын огына керт.
17 Тиде Иисусын лӱмжӧ нерген нигӧлан ойлаш огыл манын, нуным лӱдыктен чарена, тунам калык коклаште тидын нерген увер утларак ок шарле».
18 Апостол-влакым мӧҥгеш ӱжмеке, Иисусын лӱмжӧ нерген нигунам ойлашат, туныкташат ок лий манын, нунылан пеҥгыдын кӱштеныт.
19 Но Петр ден Иоанн нунылан тыге вашештеныт: «Те шке шоналтыза: Юмо деч утларак тендам колыштына гын, Юмын ончылно тиде чын мо?
20 Мом ужмына да мом колмына нерген ме ойлыде огына керт».
21 Каҥашаш погынышо-влак Петр ден Иоанным, тӱрлын лӱдыктен, эрыкыш колтеныт. Нуным орландараш йӧным муын огытыл, вет уло калык окшакын тӧрланымыжлан Юмым моктен,
22 вет кӧлан тиде паремдыме чудо лийын, тудлан нылле ий утла лийын.



23 Эрыкыш лекмеке, Петр ден Иоанн шкеныштын-влак деке толыныт да архиерей ден калык кугурак-влакын мом ойлымыштым каласкаленыт.
24 А колыштмеке, чыланат Юмо деке мутыштым ик ой дене савыреныт: «Кавам, мландым, теҥызым да, мо тушто уло, чылажымат ыштыше Господь Юмо!
25 Тый мемнан Давид ачанам, шке тарзетым, Святой Шӱлыш дене тыге ойлыктенат:

 ”Молан калык-влак лӱшкат,

 тукым-шамыч кӱлдымӧ ойым пидыт?


26 Тӱнясе кугыжа-влак кынелыныт,

 Господь да Тудын Христосшо ваштареш

    вуйлатыше-влак пырля погыненыт”.*б


27 Чынжымак, Ирод ден Понтий Пилат вес калык еҥ-влак да Израильысе тукым-влак дене пырля тиде олаште Тыйын шӱрен палемдыме Святой Иисус Шочшет ваштареш погыненыт.
28 Мом шке кидет да шонымет дене Тый ончылгоч палемденат, нуно тудым шуктеныт.
29 А кызыт, Господь, нунын лӱдыктылмыштым ончал да тарзет-влаклан Тыйын шомакетым лӱдде ойлаш вийым пу.
30 Кидетым шуялте, тек черле-влак паремыт, тек Тыйын Святой Иисус Шочшетын лӱмжӧ дене палдарыше пале да ӧрыктарыше паша-влак ышталтыт».



31 Кунам нуно кумалмым чарненыт, погынымо верышт чытырналтын, чылан Святой Шӱлыш дене темалтыныт да Юмын шомакым лӱдде ойлаш тӱҥалыныт.



32 Ӱшаныше-влак ик шӱм-чонан лийыныт, шкеныштын погышт гыч нигӧ нимом мыйын манын огытыл, а чыла нунын иктеш улмаш.
33 Апостол-влак Господь Иисус Христосын ылыж кынелмыж нерген кугу куат дене таныкленыт, да чылашт пелен Юмын кугу порылыкшо улмаш.
34 Нунын коклаште иктат укеан лийын огыл, вет кӧн мландыже але пӧртшӧ лийын, ужаленыт, ужалыме оксажым
35 Апостол-влакын йол воктекышт пыштеныт, да нуныжо, кӧлан мо кӱлын, кажнылан пуэденыт.
36 Теве Кипреш шочшо Иосий лӱман Левий тукым еҥ улмаш, тудым Апостол-влак Варнава манын лӱмденыт, вес семынже «лыпландарымашын эргыже» лиеш.
37 Тудын пасужо улмаш. Иосий пасужым ужален, оксажым конден да Апостол-влакын йол воктекышт пыштен.





*а 4:11 Пс 117:22.

*б 4:25-26 Пс 2:1-2.




СВЯТОЙ АПОСТОЛ-ВЛАКЫН ПАШАШТ

5 Глава


1 Ананий ден Сапфира. 12 Палдарыше пале ден ӧрыктарыше паша-влак. 17 Апостол-влакым поктылмаш.

1 Ананий лӱман ик пӧръеҥ ден Сапфира ватыже погыштым ужаленыт.
2 Налме оксаж гыч Ананий икмыняр ужашыжым шкаланже шылтен коден, тидым ватыжат пален. Молыжым конден да Апостол-влакын йол воктекышт пыштен.
3 Но Петр каласен: «Ананий, молан тый сатаналан шӱметым авалташ эрыкым пуэнат? Молан тый Святой Шӱлышлан шойышташ шоненат да мландылан налме окса гыч ужашыжым шкаланет шылтен коденат?
4 Але мландетше ужалыме деч ончыч тыйын лийын огыл? Але тудым ужалымылан налме оксат тыйын лийын огыл? Кузе тый тыгайым ышташ шонен пыштенат? Тый айдемылан огыл, а Юмылан шойыштынат».
5 Тыгай шомакым колмеке, Ананий йӧрлын да чонжо лектын. Тидым колыштшо-влакым чылаштым кугу лӱдмаш авалтен.
6 А самырык еҥ-влак тудым леведыныт, нумал луктыныт да тоеныт.



7 Иктаж кум шагат эртымеке, тушко ватыжат пурен, мо лиймым тудо пален огыл.
8 А Петр тудын деч йодын: «Каласе мылам, тынареш мо те мландыдам ужаленда?» Сапфира вашештен: «Туге, тынареш».
9 Но Петр тудлан каласен: «Молан те Господьын Шӱлышым тергаш мутланен келшенда? Теве тыйын мариетым тойышо-влакын йол йӱкышт омса деке лишемеш, нуно тыйымат нумал луктыт».
10 Сапфира тунамак тудын йолжо воктеке камвозын, да чонжо лектын. Самырык еҥ-влак пуреныт, Сапфирам колышым ужыныт да марийже воктеке луктын тоеныт.
11 Черкым да тидын нерген колшо-влакым чылаштым кугу лӱдмаш авалтен.



12 Апостол-влакын кидышт дене калыкыште палдарыше пале да ӧрыктарыше паша шуко ышталтын. Ӱшаныше-влак Соломонын леведышан кудывечыштыже ик ой дене пырля лийыныт.
13 Ӧрдыж еҥ кокла гыч нунын деке ушнаш иктат тоштын огыл, туге гынат калык нуным кӱкшын аклен.
14 Утларак да утларак пӧръеҥ ден ӱдырамаш-влак Господьлан ӱшанаш тӱҥалыныт, да ӱшаныше-влак ешаралтыныт.
15 Тыгеракын, эртен кайыше Петрын кеч ӱмылжӧ логалже манын, черле-влакым уремышке луктыныт, вакшышыш да кроватьыш пыштеныт.
16 Тыгак воктенысе олала гыч шукын Иерусалимыш погыненыт, черлым да осал шӱлыш кучыман-влакым кондеденыт. Нунышт чылан паремыныт.



17 А архиерей да тудын дене пырля улшо-влак – нуныжо саддукей тӱшка гыч лийыныт – чот кӧраненыт,
18 Апостол-влакым кученыт да калык казаматыш петыреныт.
19 Но Господьын Суксыжо йӱдым казамат омсам почын, нуным луктын да каласен:
20 «Кайыза да храмыште шогалза, тиде илыш шомакым калыклан чыла каласкалыза».
21 Тиде мутым колыштын, нуно эрдене эрак храмыш пуреныт да калыкым туныкташ тӱҥалыныт. Тыгодымак архиерей да тудын дене пырля улшо-влак, толмекышт, Синедрионым да Израиль эрге-влакын чыла кугуракыштым ӱжыныт да Апостол-влакым кондаш шке тарзыштым казаматыш колтеныт.
22 А нунышт, тушко мийымеке, Апостол-влакым казаматыште муын огытыл да, пӧртылмекышт, увертареныт:
23 «Казаматым чоткыдын тӱкылен шындыме ыле, орол-влак омса ончылно шогеныт, но кунам ме омсам почна, тушто нигӧм ыжна му».
24 Тыгай мутым колмекышт, иерей, архиерей-влак да храм орол вуйлатыше, мо тиде тыгай манын, чот ӧрыныт.
25 Ала-кӧ толын да нунылан каласен: «Казаматыш петырыме пӧръеҥ-влакда храмыште шогат да калыкым туныктат».
26 Тунам орол вуйлатыше шкенжын еҥже-влак дене пырля Апостолмытым кондаш каен. Ӱмбакына кӱм кышкен, калык мемнам пуштеш манын лӱдыныт, сандене Апостол-влакым вийым кучылтде конденыт.



27 Апостол-влакым кондымеке, Синедрион ончылан шогалтеныт, да архиерей йодышташ тӱҥалын:
28 «Тиде Айдемын лӱмжӧ нерген туныкташ ме тыланда пеҥгыдын чарен огынал мо? Теве те Иерусалимым шкендан туныктымаш дене теменда, да Тудын вӱржым мемнан ӱмбаке пыштынеда».
29 А Петр да моло Апостол вашештеныт: «Юмым айдеме деч утларак колыштман.
30 Пу меҥгеш тендан пудален пуштмо Иисусым мемнан ачана-влакын Юмышт ылыжтен.
31 Израиль калыкым Шке велкыже савыраш да тудын языкшым кудалташ манын, Юмо Иисусым Вуйлатышылан да Утарышылан шогалтен да пурла кидше дене*а нӧлталын.
32 Чыла тидын шотышто ме Тудын таныклышыже улына, мутшым колыштшо-влаклан Юмын пуымо Святой Шӱлышат тидымак таныкла».



33 Тидым колын, Синедрионысо-влак пеш чот шыдешкеныт да Апостол-влакым пуштнешт улмаш.
34 Тунам Синедрионын ик еҥже, Гамалиил лӱман фарисей, чумыр калык коклаште пагалыме закон туныктышо, кынел шогалын да Апостол-влакым икмыняр жаплан лукташ кӱштен.
35 А вара каласен: «Израильын пагалыме еҥже-влак, те нине еҥ-шамыч дене мом ыштынеда, шке коклаштыда шоналтыза.
36 Тиддеч ончыч, шукерте огыл, шкенжым ала-могай кугуэш ончыктен, Февда толын лектын. Тудын деке нылшӱдӧ наре еҥ ушнен. Но Февдам пуштыныт, а тудын велке шогышо-влак чыланат шаланен каеныт, да нимо кодын огыл.
37 Тудын деч вара, калыкым шотлен возымо годым, Галилей Иуда лектын да шке почешыже шуко еҥым таратен наҥгаен, но тудынат ӱмыржӧ лугыч лийын, да тудын велке шогышо-влак шаланен пытеныт.
38 Кызыт, мыйын шонымаште, тыге ыштыман: нине еҥ-влак деч кораҥза, нуным колтыза. Нунын ышташ шонымо пашашт айдеме деч гын, тудо сӱмырла,
39 а Юмо деч гын, те тудым сӱмырен огыда керт. Юмо ваштареш шогышо лияш огыл манын шекланыза».



40 Чылан тудын дене келшеныт. Апостол-влакым ӱжыктеныт, нуным кырыктеныт, Иисусын лӱмжӧ нерген ойлаш чареныт да колтеныт.
41 Господь Иисусын лӱмжӧ верч намыслалташ йӧрышӧ лиймыштлан куанен, нуно Синедрион гыч каеныт,
42 кече еда храмыште да пӧртлаште чарныде туныктеныт да Иисус Христос нерген Поро Уверым шареныт.





*а 5:31 «Пурла кидше дене»: грек шомакым «Пурла могырышкыжо» манынат кусараш лиеш.




СВЯТОЙ АПОСТОЛ-ВЛАКЫН ПАШАШТ

6 Глава


1 Шым диаконым шогалтымаш. 8 Стефаным руалтен кучымаш.

1 Тиде кечылаште, тунемше-влак ешаралтме годым, грекла мутланыше иудей-влак «Кече еда полышым пуэдыме годым мемнан кокласе тулык вате-влакым шотыш огыт нал» манын, еврейла ойлышо иудей-влак ӱмбак ӧпкелаш тӱҥалыныт.
2 Тунам латкок Апостол чыла тунемшым ӱжын да нунылан каласен: «Еҥ-влакым пукшышаш верч Юмын шомакым ӧрдыжеш кодена гын, чын огына ыште.
3 Сандене, иза-шольо-влак, Святой Шӱлыш да кугу уш дене тич темше шым еҥым, поро лӱмнераным, шкендан кокла гыч ойырыза, нуным служитлыме пашашке шогалтена.
4 А ме шкенам умбакыжат кумалмылан да Юмын шомаклан служитлымылан пуэна».



5 Тиде ой уло погынымашлан келшен. Нуно Стефаным, ӱшанымаш да Святой Шӱлыш дене тич темше пӧръеҥым, тыгак Филиппым, Прохор ден Никанорым, Тимон ден Парменым, Антиохий гыч Николайым ойыреныт. Николайже вес калык гыч лийын, тидын деч ончыч иудей ӱшанымашке савырнен улмаш.
6 Нуным Апостол-влак ончылан шогалтеныт, Апостол-влак кумалыныт да ӱмбакышт кидым пыштеныт.



7 Тыгеракын, Юмын шомакше шарлен. Тунемше-влак Иерусалимыште моткоч ешаралтыныт, иерей-влак кокла гычат пешак шукын ӱшанымашын мутшым колыштшо лийыныт.



8 А ӱшанымаш да вий дене тич темше Стефан калык коклаште ӧрыктарыше пашам да палдарыше кугу пале-влакым ыштен.
9 Южо еҥ тудын дене ӱчашаш тӱҥалын. Иктышт либертинец*а манме еҥ-влакын синагогышт гыч лийыныт, весышт Кириней да Александрий гыч улыт улмаш, а южышт Киликий да Асий кундем гыч лийыныт.
10 Но Шӱлыш Стефанлан моткоч кугу ушым пуэн, сандене нуно тудын ваштареш шоген кертын огытыл.
11 Тунам нуно икмыняр еҥым тыге каласаш таратеныт: «Моисей ден Юмо ӱмбаке мыскылен ойлымыжым ме колынна».
12 Тыге калыкымат, калык кугурак ден закон туныктышо-влакымат таратеныт да Стефаным руалтен кученыт, Синедрион ончыко наҥгаеныт.
13 Шояк таныклыше-влакым луктын шогалтеныт, нунышт ойленыт: «Тиде святой вер да мемнан закон ӱмбаке осал мут-влакым ойлымым тиде еҥ ок чарне.
14 ”Назорей Иисус тиде верым шалата да Моисейын мыланна кодымо йӱлам вашталта” манын ойлымыжым ме колынна».
15 Синедрионышто шинчыше-влак чылан Стефан ӱмбаке онченыт да тудын чурийже Суксын гай коймым ужыныт.





*а 6:9 Либертинец – эрыкыш лукмо кул лийше иудей.




СВЯТОЙ АПОСТОЛ-ВЛАКЫН ПАШАШТ

7 Глава


1 Стефанын Синедрионышто ойлымыжо. 54 Стефаным пуштмаш.

1 Тунам архиерей йодын: «Тиде титаклымаш чын мо?»
2 Но Стефан ойлаш тӱҥалын: «Иза-шольо ден ача-влак, колыштса. Кунам мемнан Авраам ачана але Месопотамийыште лийын да Харраныш эше куснен огыл улмаш, тудлан чапланыше Юмо кончен
3 да каласен: ”Шке мландет гычат, шке тукымет гычат, [шке ачатын суртшо гычат] лек да Мыйын ончыктымо мландышке кай”.*а
4 Тунам Авраам Халдей мланде гыч лектын да Харраныште илаш тӱҥалын. Ачаже колымеке, тудым Юмо тушечын тендан кызыт илыме тиде мландышке кусарен.
5 Авраамлан йолгопа лопкыт мландымат пуэн огыл, но тиде мландым тудлан да урлыкшылан пуаш сӧрен.*б Тунам Авраамын йочаже але лийын огыл.
6 Юмо каласен: ”Тыйын тукымет йот мландыште ӧрдыжъеҥ семын илаш тӱҥалеш, тудым кулыш савырат, нылшӱдӧ ий пызырен илаш тӱҥалыт.
7 Но Мый, – манын Юмо, – тудым кул семын кучышо калыклан судым ыштем, тылеч вара тукымет тушеч кая да тиде верыште Мыланем служитлаш тӱҥалеш”.*в
8 Вара Юмо Авраам дене ойпидышым ыштен, тудыжын палыже пӱчмӧ йӱла лийын. Тылеч вара Авраам деч Исаак шочын, да кандашымше кечын тудо Исаак дене пӱчмӧ йӱлам эртарен. Исаакат Иаков дене тыгак ыштен, а Иаков мемнан латкок тӱҥ кугезыланна*г тидымак ыштен.



9 Тӱҥ кугезе-влак кӧранымышт дене Иосифым Египетыш ужаленыт, но Юмо тудын пелен лийын
10 да Иосифым чыла орлык деч утарен, кугу ушым пуэн да фараонын, Египет кугыжан, кумылжым тудын деке савырен. Фараонжо Иосифым Египетым да шкенжын чыла озанлыкшым вуйлаташ шогалтен.
11 Шужымаш да кугу орлык уло Египет ден Ханаан мланде мучко шарленытат, ачана-влак кочкышым муын кертын огытыл.
12 Египетыште кинде улмо нерген колмеке, тушко Иаков ачана-влакым икымше гана колтен.
13 А кокымшо ганалан Иосиф изаж-влаклан кӧ улмыж нерген каласен, да фараон Иосифын родо-тукымжо нерген пален налын.
14 Иосиф шкеж деке Иаков ачажымат, уло тукымжымат, чылаже шымле вич еҥым, ӱжаш колтен.
15 Иаков Египетыш куснен, тушан шкежат колен, мемнан ачана-влакат коленыт.
16 Нуным Сихемыш наҥгаеныт да Сихем Емморын эргыж-влак деч Авраамын ший дене тӱлен налме шӱгарыш пыштеныт.



17 Авраамлан Юмын товатлен сӧрымыжӧ шукталтшаш жап лишемме семын Израиль калык Египетыште кушкын да шукемын.
18 А вара вес кугыжа шогалын, тудо Иосифым пален огыл.*д
19 Тудо мемнан тукым ваштареш чояланен, азашт илыше ынышт код манын, нуным шуэн кодаш ӧкымлен, ачана-влакым шыгыремдылын.
20 Тиде жапыште Моисей шочын, тудо Юмылан келшыше лийын. Тудым кум тылзе ачажын пӧртыштыжӧ ашненыт.
21 А вара, шуэн кодымеке, тудым фараонын ӱдыржӧ налын, шке эргыж семын ончен-куштен.
22 Египет калыкын уло шинчымашыжым Моисейлан туныктеныт. Тудо мутыштат, пашаштат уста лийын.



23 А кунам Моисейлан нылле ий темын, шке тукымжым, Израиль эрге-влакым, миен ончалаш шонен пыштен.
24 Израиль тукым кокла гыч иктыжлан осалым ыштымым ужмеке, тудым пыдал налын, орландарыме еҥ верч ӱчым шуктен, египет пӧръеҥым пуштын.
25 Нуным Юмо тудын кидше дене утара манын умылат шонен, но нуно умылен огытыл.
26 Вес кечынже, нунын кокла гыч кок еҥ кредалме годым, Моисей миен да сӧрасаш ӱжын: ”Те родо-тукым улыда, молан икте-весылан осалым ыштеда?”
27 Но лишылъеҥжылан осалым ыштыше еҥ Моисейым шӱкалын да каласен: ”Кӧ тыйым мемнан вуйлатышылан да судьялан шогалтен?
28 Теҥгече египет пӧръеҥым пуштмет семын ала тый мыйымат пушташ шонет?”*е
29 Тыгай шомакым колмеке, Моисей тушечын куржын да Мадиам мландыште ӧрдыжъеҥ семын илаш кодын, тушто тудын кок эргыже шочын.



30 Нылле ий эртымеке, Синай курык воктенысе ир мландыште, йӱлышӧ иман вондерын тулыштыжо, тудлан Господьын Суксыжо кончен.
31 Тыгай кончымашым ужын, Моисей пеш ӧрын, а кунам ончалаш лишемын, Господьын йӱкшым колын:
32 ”Мый тыйын ача-кочат-влакын Юмышт, Авраамын Юмыжо, Исаакын Юмыжо, Иаковын Юмыжо улам”. Моисей лӱдмыж дене чытыраш тӱҥалынат, ончаш тоштын огыл.
33 А Господь тудлан каласен: ”Тыйын шогымо верет – святой мланде, йолчиеметым кудаш.
34 Мый калыкемым Египетыште шыгыремдылмым ужынам, тудын шортмыжым колынам да тудым утараш воленам. А ынде тол, Мый тыйым Египетыш колтем”.



35 ”Кӧ тыйым вуйлатышылан да судьялан шогалтен?” манын, нуно Моисейым кораҥденыт. Но иман вондерыште кончышо Суксын полшымыж дене Юмо тудымак нуным вуйлаташ да эрыкыш лукташ колтен.*ж
36 Египет мландыште, Йошкар теҥызыште да нылле ий ир мландыште ӧрыктарыше паша ден палдарыше палым ыштен, Моисей нуным тушеч луктын.
37 Тиде Моисеяк Израиль эрге-влаклан каласен: ”Юмо тыланда мыйын гай пророкым шкендан кокла гыч шогалта. Тудым колыштса.”*з
38 Ир мландеш погынышо калык дене пырля Моисей лийын; Синай курыкышто тудлан ойлышо Суксо дене да мемнан ачана-влак дене тудо ир мландыште улмаш да, мемнан деке шукташ манын, илыше шомакым налын.
39 Мемнан ачана-влак тудын мутшым ынешт колышт улмаш, тудым кораҥденыт да шӱмыштышт Египетыш пӧртылаш шонымашым кученыт.
40 Нуно Ааронлан каласеныт: ”Мемнам вӱден кайыше юмо-влакым ыште. Мемнам Египет мланде гыч лукшо саде Моисей дене мо лийын, огына пале”.*и
41 Тунам самырык ӱшкыжла койшо шояк юмым ыштеныт да тудлан надырым пуэныт, шке кидышт дене ыштыме ӱзгар лӱмеш куан пайремым эртареныт.
42 А Юмо нунын деч савырнен да кавасе шӱдыр-влаклан кумалаш коден. Пророк-влакын книгаштышт тыге возымо:

 ”Израиль тукым,

 але те нылле ий ир мландыште лийме годым

    шӱшкылмӧ вольыкым да моло надырым Мыланем конденда?


43 Молохын скинийжым*к

 да Ремфан юмыдан шӱдыржым те нумалында –

 кумалаш шкендан ыштыме сӱретдам пеленда наҥгаенда,

 сандене Мый тендам Вавилон вес могырыш кусарем”.*л


44 Таныклымаш скиний ир мландыште мемнан ачана-влак пелен лийын. Тудыжо Моисейлан Ойлышын кӱштымыж почеш, Моисейын ужмо сын дене келшышын ыштыме улмаш.
45 Тудым мемнан ачана-влак налыныт да, Юмын поктен колтымо калык-влак деч Навин Иисусын вуйлатымыж почеш тиде мландым сеҥен налмеке, скинийым тышке нумал конденыт. Давид годсо жап марте тыге лийын.
46 Юмо Давид деке порын савырнен, да Иаков тукымын Юмыжлан илыме верым ямдылаш манын, Давид сӧрвален йодын.
47 А Юмылан пӧртым Соломон ыштен.
48 Но кид дене ыштыме пӧртлаште Кӱшнысӧ Юмо ок иле, пророк тыге ойлен:


49 ”Пылпомыш – Мыйын престолем,

 мланде – Мыйын йол шындыме верем.

 Мыланем могай пӧртым чоҥеда,

 але могай верыште Мый канаш тӱҥалам? – ойла Господь. –


50 Мыйын кидем огыл мо чыла тидым ыштен?”*м


51 Ойым колыштдымо-влак! Тендан дене пӱчмӧ йӱлам эртарыме, но шӱмда да пылышда Юмым палыдыме еҥ-влакын гаяк. Ачада-влак семынак теат Святой Шӱлышлан эре торешланеда.
52 Пророк-влак кокла гыч кӧм гына тендан ачада-влак поктылын огытыл? Нуно Чын Ыштышын толшашыж нерген ончылгоч увертарыше-влакым пуштыныт, а ынде те Тудым ужалыше да пуштшо лийында.
53 Тыланда Суксо-влак гоч законым пуымо, а те тудым шуктен огыдал».



54 Тидым колыштын, Синедрионышто шинчыше-влак ажгыненыт да пӱйыштым пурыныт.
55 А Святой Шӱлыш дене тич темше Стефан пылпомышко ончалын, Юмын чапшым да Юмын пурла могырыштыжо шогышо Иисусым ужын
56 да ойлен: «Теве мый почылтшо пылпомышым да Айдеме Эргым ужам, Тудо Юмын пурла могырыштыжо шога».
57 Тунам нуно чот кычкыраш тӱҥалыныт, пылышыштым петыреныт да Стефан ӱмбаке ик еҥ семын керылтыныт.
58 Нуно тудым ола деч ӧрдыжкӧ шӱдырен луктыныт да, пушташ манын, ӱмбакыже кӱм кышкаш тӱҥалыныт. А таныклыше-влак ӱмбал вургемыштым Савл лӱман самырык пӧръеҥын йол воктекыже кудаш пыштеныт.
59 Стефан ӱмбаке кӱм кышкеныт, а тудыжо кумалын: «Господь Иисус, мыйын чонем нал».
60 Вара пулвуйыш сукалтен, виян йӱк дене кычкыралын: «Господь! Тиде языкыштлан нуным ит титакле». Тыге каласымеке, тудо колен.





*а 7:3 Тӱҥ 12:1.

*б 7:5 Тӱҥ 13:15.

*в 7:6-7 Тӱҥ 15:13-14.

*г 7:8 Тӱҥ кугезе – патриарх, тукымлан тӱҥалтышым пуышо кугу еҥ.

*д 7:18 Лекм 1:7-8.

*е 7:26-28 Лекм 2:13-14.

*ж 7:30-35 Лекм 3:2-10.

*з 7:37 Зак.уш 18:15.

*и 7:40 Лекм 32:1.

*к 7:43 Скиний: мутерым ончо.

*л 7:42-43 Ам 5:25-27. Молох – ханаан калыкын юмыжо, а Ремфан (южо грек кидвозышышто Райфан) – Сатурн планетым тыге лӱмдымӧ, очыни.

*м 7:49-50 Ис 66:1-2.




СВЯТОЙ АПОСТОЛ-ВЛАКЫН ПАШАШТ

8 Глава


1 Христослан ӱшаныше-влакым Савл шыгыремдылеш. 4 Самарийыште Поро Уверым каласкалымаш. 26 Филипп ден Эфиопий гыч толшо тӧра.

1 А Савл Стефаным пуштмым сайлан шотлен.


 Тудо кечын Иерусалимысе черкым пеш чот шыгыремдылаш тӱҥалыныт, да Апостол-влак деч молышт чылан Иудейысе да Самарийысе тӱрлӧ верлашке шаланен каеныт.
2 Юмым пагалыше пӧръеҥ-влак Стефаным тоеныт да тудын верч чот ойгырен шортыныт.
3 А Савл черкым индырен, пӧрт гыч пӧртыш коштын, пӧръеҥ ден ӱдырамаш-влакым шӱдырен наҥгаен да казаматыш петырыктен.



4 Тыгеракын, шаланен кайыше-влак Поро Уверым каласкален коштыныт.
5 Филипп Самарийысе олаш толын да тысе-влаклан Христос нерген увертарен.
6 Филиппын ойлымыжым колын да палдарыше палым ыштымыжым ужын, чылан тудым ик еҥ семын тӱткын колыштыныт.
7 Вет осал шӱлыш кучыман-влак кокла гыч шукыштын кӧргышт гыч, чот варгыжын, осал шӱлыш-влак лектыныт, а йыжыҥдыме да окшак-влак шукышт паремыныт.
8 Тудо олаште моткоч куаненыт.



9 Тыште Симон лӱман ик пӧръеҥ кужу жап юзыланен, кугу еҥ улам манын ӱшандарен да Самарийысе калыкым ӧрыктарен.
10 Изижат-кугужат тудым кумылын колыштыныт да «Тиде айдеме – Юмын кугу куатше» манын ойленыт.
11 Тудо шуко жап нуным юзыланымыж дене ӧрыктарен, садлан нуно тудым колыштыныт.
12 Но Юмын Кугыжаныш да Иисус Христосын лӱмжӧ нерген Поро Уверым каласкалыше Филиппын ойлымыжлан ӱшанаш тӱҥалмеке, пӧръеҥат, ӱдырамашат тынеш пуреныт.
13 Симон шкежат ӱшанен да, тынеш пурымеке, Филипп деч кораҥын огыл, палдарыше кугу пале ден чудым ужынат, чот ӧрын.



14 Юмын шомакым самарий калыкын шӱмыш пыштен вашлиймыштым колмеке, Иерусалимыште улшо Апостол-влак нунын дек Петр ден Иоанным колтеныт.
15 Ӱшаныше-влак Святой Шӱлышым налышт манын, Петр ден Иоанн, толмекышт, нунын верч кумалыныт,
16 вет Святой Шӱлыш нунын кокла гыч нигӧн ӱмбакат але волен огыл улмаш, нуно Господь Иисус лӱм дене тынеш пуртымо гына лийыныт.
17 Вара ӱмбакышт Петр ден Иоанн кидым пыштеныт, да нуно Святой Шӱлышым налыныт.



18 Апостол-влакын кидым пыштымышт гоч Святой Шӱлыш пуымым ужынат, Симон нунылан оксам конден
19 да ойлен: «Мыламат тыгай кучемвийым пуыза: мыят кӧн ӱмбаке кидым пыштем, тудо Святой Шӱлышым налже».
20 Но Петр тудлан каласен: «Тек тыйын оксат тый денет пырля пыта: тый Юмын пӧлекшым оксала налаш шоненат!
21 Тиде пашаште нимогай ужашетат уке. Юмын ончылно тыйын шӱмет чын огыл.
22 Тыгеже, тыгай осалет деч кораҥ да Юмым сӧрвале, ала Тудо шӱм шонымо титакетым кудалта.
23 Тыйым кочо шекш дене темалтшым да чын огылын кепшылже дене пидмым ужам».
24 Симонжо вашештен: «Тендан каласыме гыч нимоат мылам ынже логал манын, те мыйын верч Господьым сӧрвалыза».



25 Господь нерген таныклымеке да Тудын шомакшым ойлымеке, Апостол-влак мӧҥгеш Иерусалимыш каеныт да корнышто Самарийысе шуко илемлаште Поро Уверым каласкаленыт.



26 Икана Господьын Суксыжо Филипплан каласен: «Кынел да кечывалвелыш,*а Иерусалим гыч Газашке кайыме тымык корнышко, лек».
27 Тудыжо каяш тарванен. Тиде жапыште корно дене Эфиопийысе ик евнух каен. Тудо Кандакиян – Эфиопийысе ӱдырамаш кугыжан – полатыштыже кугу еҥ лийын, ӱдырамаш кугыжан чыла погыжлан вуйын шоген. Иерусалимыш кумалаш толын улмаш,
28 а кызыт мӧҥгеш каен, орваште шинчен да пророк Исаийын книгажым лудын.
29 Филипплан Шӱлыш каласен: «Тиде орва деке лишем да воктеныже кай».
30 Филипп куржын миен да орваште шинчыше еҥын пророк Исаийын книгажым лудмо йӱкым колын. Филипп йодын: «Лудметым умылет мо?»
31 Тудо вашештен: «Иктаж-кӧ мылам ок умылтаре гын, кузе умылен кертам?» Вара тудо Филиппым пеленже орвашке шинчаш йодын.
32 А Возымашым лудмо шомакше тиде улмаш:

 «Тудым шорык семын шӱшкылаш наҥгаеныт,

 межым тӱредше-влак ончылно кузе пача йӱкым ок лук,

 Тудат тугак шке умшажым почын огыл.


33 Тудым ӱлыкӧ шындымаште

    Тудын чын судшо налалтын.

 Тукымжо нерген кӧ каласа?

 Вет илышыже мланде ӱмбач налалтеш».*б


34 Филипплан евнух ойлен: «Поро лий, мыланем каласе: кӧн нерген пророк тыге ойла? Шкеж нерген але иктаж-кӧ весе нерген?»
35 Возымашын тиде шомакше гыч тӱҥалын, Филипп тудлан Иисус нерген Поро Уверым ойлен.
36 Корно дене эртымышт годым нуно вӱд воктеке миен шуыныт. Евнух ойлен: «Теве вӱд. Мыйым тынеш пурташ чарак уло мо?»
37 А Филипп тудлан вашештен: «Уло шӱмет дене ӱшанет гын, тынеш пурташ лиеш». Евнух каласен: «Иисус Христос – Юмын Эрге манын ӱшанем».
38 Вара орвам чараш кӱштен. Филиппат, евнухат орва гыч воленыт, коктынат вӱдыш пуреныт, да Филипп тудым тынеш пуртен.



39 Вӱд гыч лекмекышт, Святой Шӱлыш евнух ӱмбаке волен, а Господьын Суксыжо Филиппым тушеч наҥгаен. Евнух тудым ынде ужын огыл, куанен, шке корныж дене каен.
40 А Филипп Азотышто улмыжым ужын да, Кесарийыш миен шумешкыже, эртышыжла, чыла олалаште Поро Уверым каласкален.





*а 8:26 «Кечывалвелыш» – тидым «тура кечывалым» манынат кусараш лиеш.

*б 8:32-33 Ис 53:7-8.




СВЯТОЙ АПОСТОЛ-ВЛАКЫН ПАШАШТ

9 Глава


1 Савлын вашталтмыже. 20 Савл Дамаскыште Поро Уверым каласкала. 26 Савл Иерусалимыште. 32 Энейын пареммыже. 36 Тавифам ылыжтымаш.

1 А Савлын шӱмжӧ Господьын тунемшыж-влакым эше лӱдыкташ да пушташ шонен йӱлен. Тудо архиерей деке миен да,
2 Господьын корныж дене кайыше-влакым кӧм муэш – пӧръеҥымат, ӱдырамашымат – Иерусалимыш пидын кондаш манын, Дамаскысе синагог-влаклан тудын деч серышым йодын налын.



3 Дамаск ола деке миен шушашыж годым корнышто Савл йыр кенета пылпомыш гыч волгыдо йолгалтын.
4 Тудо мланде ӱмбаке йӧрлын да йӱкын ойлымым колын: «Савл, Савл! Молан тый Мыйым поктылат?»
5 Савл йодын: «Господь, Тый кӧ улат?» Тудыжо вашештен: «Мый тыйын поктылмо Иисус улам. Куат ваштареш тылат каяш неле».
6 Савл лӱдмыж дене чытырен каласен: «Господь, мыйым мом ыштыктынет?» Господь ойлен: «Кынел да олашке кае, тылат мом ышташ кӱлеш – каласалтеш».
7 Савл дене пырля кайыше еҥ-влак тӱҥгылген шогеныт. Нуно йӱкым колыныт, а нигӧмат ужын огытыл.
8 Савл мланде ӱмбачын кынелын, но шинчажым почмеке, нигӧм ужын огыл. Тудым Дамаск олашке кид гыч вӱден намиеныт.
9 Кум кече тудо ужын огыл, кочкынат, йӱынат огыл.



10 Дамаскыште Ананий лӱман ик тунемше лийын. Господь тудлан кончымаш гоч каласен: «Ананий!» Тудо вашештен: «Теве мый, Господь!»
11 А Господь тудлан ойлен: «Тарване, Вияш лӱман изуремыш кай да Иудан пӧртыштыжӧ Тарс гыч Савлым йод. Тудо кызыт кумалеш.
12 Савл кончымашым ужын, тушто тудын деке Ананий лӱман пӧръеҥ пурен, ужаш тӱҥалже манын, тудын ӱмбаке кидым пыштен».
13 Ананий вашештен: «Господь, тиде айдеме нерген мый шуко еҥ деч колынам. Тыйын святой-влакетлан Иерусалимыште тудо шуко осалым ыштен,
14 Тыйын лӱметлан кумалше-влакым тыштат эрык деч посна кодаш архиерей-влак тудлан кучемвийым пуэныт».
15 Но Господь тудлан каласен: «Кае, тиде айдеме – Мыйын ойырен налме ате.*а Тудо лӱмемым калык-влак, кугыжа-влак да Израиль эрге-влак ончылно увертарен шогаш тӱҥалеш.
16 Мыйын лӱмем верч Савл кунар шуко орланышаш, Мый тудлан чыла ончыктем».



17 Ананий каен, пӧртыш пурен, Савл ӱмбаке кидшым пыштен да каласен: «Савл изай, Господь – толмо корныштет тылат кончышо Иисус – мыйым колтен. Тыйын шинчат почылтшо да тый Святой Шӱлыш дене темалт манын, мый толынам».
18 Тунамак Савлын шинча ӱмбачше колшӱм волен кайыме гай лийын, шинчаже почылтын. Тудо кынелын, тынеш пурен,
19 кочкын да вийже пӧртылын.


 Савл тунемше-влак дене икмыняр кече Дамаскыште лийын
20 да, Иисусым Юмын Эрге манын, синагоглаште тунамак каласкалаш тӱҥалын.
21 Колыштшо-влак чылан ӧрыныт да ойленыт: «Иисусын лӱмжылан кумалше-влакым Иерусалимыште тиде еҥ поктылын огыл мо? Тышкат тудо тыгай еҥ-влакым, пидын, архиерей-влак ончык наҥгаяш толын огыл мо?»
22 А Савлын ойлымыжо утларак да утларак вийым налын, Иисус – Христос улеш манын ончыктымыжо Дамаск олаште илыше иудей-влакым моткоч ӧрыктарен.



23 Икмыняр жап гыч иудей-влак Савлым пушташ кутырен келшеныт.
24 Но Савл шолып шонымыштым пален налын. Нуно, тудым пушташ манын, йӱдшӧ-кечыже олан чыла капкаж воктене ороленыт.
25 А тунемше-влак, Савлым кугу комдеш шынден, йӱдым ола пырдыж гыч волтеныт.



26 Савл Иерусалимышке толын да тысе тунемше-влак деке ушнаш тыршен. Туге гынат чыланат тудын деч лӱдыныт, тунемше манын ӱшанен огытыл.
27 Но Варнава тудым пеленже налын, Апостол-влак деке намиен. Савлын корнышто Господьым ужмыжо, Господьын тудлан ойлымыжо да Савлын Дамаск олаште Иисус лӱм дене лӱдде ойлымыжо нерген каласкален.
28 Савл нунын дене кодын да Иерусалимыште эрыкан коштын, Господь Иисусын лӱмжӧ дене лӱдде ойлен.
29 Тыгак грек йылме дене ойлышо иудей-влак дене мутланен да ӱчашен, а нунышт тудым пушташ тӧченыт.
30 Тидым пален налмеке, иза-шольо-влак тудым Кесарийыш ужатеныт да Тарсыш колтеныт.



31 А Иудей, Галилей да Самарий мучко черке-влак тынысан лийыныт, Господь деч лӱдын иленыт,*б кушкыныт да вияҥыныт, да Святой Шӱлыш кумылаҥдыме дене шукемыныт.



32 Теве, чыла вере коштын савырнышыла, Петр Лиддаште илыше святой-влак декат толын.
33 Тушто тудо Эней лӱман ик еҥым вашлийын, тудыжо ынде кандаш ий вакшышыште йыжыҥдыме киен.
34 Петр тудлан каласен: «Эней, тыйым Иисус Христос паремда, кынел да вакшышетым тӧрлате». Эней тунамак кынелын.
35 Лиддаште да Саронышто илыше-влак чылан тудым ужыныт, Господь велке савырненыт.



36 Иоппийыште Тавифа лӱман ӱдырамаш тунемше лийын, лӱмжӧ серна*в манмым ончыкта. Тудо порым ыштен шоген, йорло-влаклан эреак полшен.
37 Тиде кечылаште Тавифа черланен да колен, тудым мушкыныт да кӱшыл пачашысе пӧлемыш пыштеныт.
38 Лиддаже Иоппий деч мӱндырнак огыл улмаш. Петрын Лиддаште улмыж нерген колмеке, «Жапым шуйкалыде мемнан деке тол» манын йодаш, тунемше-влак тудын деке кок пӧръеҥым колтеныт.
39 Петр тунамак нунын дене пырля толын. Толын шумекыже, тудым кӱшыл пачашысе пӧлемыш пуртеныт. Петр деке шортшо тулык ӱдырамаш-влак лишемыныт, илымыж годым Тавифан ыштыме тувыр-влакым да ӱмбал вургемым ончыктеныт.
40 Петр чыланыштым луктын колтен. Вара сукалтен шинчын, кумалын да кийыше кап велке савырнен каласен: «Тавифа, кынел!» Тавифа шинчажым почын, вара Петрым ужын да кынел шинчын.
41 Кидым шуялтен, Петр тудлан кынелаш полшен, вара святой ден тулык вате-влакым ӱжын, нунын ончыко илыше Тавифам шогалтен.
42 Тидын нерген уло Иоппий мучко увер шарлен, шукышт Господьлан ӱшанаш тӱҥалыныт.
43 Петр эше икмыняр жап Иоппийыште коваштым ийлыше Симон лӱман еҥ дене илен.





*а 9:15 Ате – «паша курал» манын умылаш лиеш.

*б 9:31 Господь деч лӱдмаш – Тошто Сугыньысо кумдан палыме ойсавыртыш. Мутлан, «Соломонын туныктен каласыме ойжо-влакым» 9:10, 15:16, 19:23 ончо.

*в 9:36 Серна – изи пӱчӧ.




СВЯТОЙ АПОСТОЛ-ВЛАКЫН ПАШАШТ

10 Глава


1 Петрым Корнилий шкеж деке ӱжеш. 9 Петрлан кончымаш. 17 Петр Кесарийыш кая. 34 Корнилийын пӧртыштыжӧ Петрын ойлымыжо. 44 Корнилий да моло йот тукым ӱмбаке Святой Шӱлыш вола.

1 Кесарийыште Корнилий лӱман ик пӧръеҥ лийын, тудо италий манме полкысо шӱдывуй улмаш.
2 Тудо чыла мӧҥгысыж дене пырля Юмылан лӱдын кумалше да Тудым уло чон дене пагалыше лийын, калык кокласе йорло-влаклан эре полшен шоген да чарныде Юмылан кумалын.
3 Икана Корнилий индешымше шагат годым*а кончымаште Юмын Суксыжым раш ужын. Суксо тудын деке пурен да каласен: «Корнилий!»
4 Суксо ӱмбаке ончен, Корнилий лӱдын каласен: «Мо, Господь?» Суксо тудлан вашештен: «Юмо тыйын кумалметым да йорло-влаклан поро пашам ыштыметым шотыш налын.
5 А ынде Симон лӱман айдемым ӱжын кондаш Иоппий олашке еҥ-влакым колто. Тудым Петр манынат лӱмдат.
6 Тудо коваштым ийлыше Симон дене уна лийын ила, пӧртшӧ теҥыз воктене шинча. Тыйым да чыла мӧҥгысетым утарыше шомакым Петр тыланет ойла».
7 Суксо тудлан тыге каласен кайымеке, Корнилий кок тарзыжым да пеленже улшо кокла гыч Юмым уло чон дене пагалыше ик сарзыжым ӱжын.
8 Мо лиймым каласкалымеке, нуным Иоппийышке колтен.



9 Вес кечын, колтымо еҥ-влак корнышто лийме да ола деке лишемме годым, Петр куд шагатыштырак пӧрт леведыш ӱмбаке кумалаш кӱзен.*б
10 Вара тудо шужымым шижын, кочмыжо шуын. Кочкаш ямдылыме годым тудым кугу ӧрмаш авалтен,
11 тудо почылтшо пылпомышым да шкеж деке кӱшыч волышо лопка вынер гайым ужын. Тудым, ныл лук гыч кылдымым, мланде ӱмбаке волтеныт.
12 Тушто мландымбалысе ныл йолан тӱрлӧ янлык ден вольык, нушкын коштшо, кавасе кайык-влак лийыныт.
13 Вара йӱк тудлан каласен: «Кынел, Петр, шӱшкыл да коч».
14 Но Петр вашештен: «Уке, Господь, мый нигунам нимогай шакшым але ару огылым кочкын омыл».*в
15 Тунам тудлан йӱк кокымшо гана каласен: «Мом Юмо эрыктен, тудым ару огыллан ит шотло».
16 Тыге кум гана лийын, вара лопка вынер адакат пылпомышко налалтын.



17 Тиде кончымаш мом ончыкта манын, Петрын ӧрын шогымыж годым Корнилийын колтымо еҥже-влак, Симонын пӧртшӧ кушто улмо нерген йодыштын, пален налмеке, капка воктек толын шогалыныт
18 да йӱкым кугемден йодыныт: «Петр манме Симон тыште уна лийын ила мо?»
19 Петр эше кончымаш нерген шонкален, а Шӱлыш тудлан каласен: «Теве кум еҥ тыйым кычалеш.
20 Нуным Мый колтенам, сандене кынел, воло да изишат ит кокытелане, нунын дене пырля кай».
21 Шкеж деке Корнилий деч колтымо пӧръеҥ-влак деке Петр волен да каласен: «Мый кычалме еҥда улам. Те могай амал дене толында?»
22 Нунышт ойленыт: «Мемнам шӱдывуй Корнилий колтен. Тудо чын ыштыше, Юмылан лӱдын кумалше айдеме, чыла иудей калыкат тудын нерген порын ойла. Тыйым шке пӧртышкыжӧ ӱжын кондаш да ойлыметым колышташ Корнилийлан святой Суксо кӱштен».
23 Вара Петр нуным ӱжын пуртен да унам ыштен.


 А вес кечын нунын дене пырля каен, пеленже Иоппийысе иза-шольо-влак кокла гыч южышт каеныт.
24 Вес кечын нуно Кесарийыш толын шуыныт. Корнилий родо-тукымжым да лишыл йолташыж-влакым ӱжын улмаш, нуным вучен.
25 Петрын пурымыж годым Корнилий тудым вашлийын да, йолжо деке кумык возын, вуйым савен.
26 А Петр тудым кынелтен да каласен: «Кынел, мый шкежат айдеме веле улам».
27 Вара, тудын дене мутланен, пӧртыш пурен, шуко погынышым ужын
28 да нунылан каласен: «Иудейлан йот тукым еҥ дене кылым кучаш але тудын деке пураш чарыме нерген те паледа, но ик еҥымат шакшылан але ару огыллан шотлаш ок лий манын, Юмо мылам ончыктен.
29 Сандене, мыйым ӱжмеке, торешланыде толынам, тыгеже йодам: могай амал дене те мыйым ӱжында?»



30 Корнилий каласен: «Кум кече ончыч тиде шагат марте мый пӱтым кученам да индешымше шагатыште шке мӧҥгыштем кумалынам. Кенета мыйын ончылнем йолгыжшо вургеман айдеме кончен
31 да каласен: ”Корнилий, тыйын кумалметым колмо, да йорло-влаклан поро пашам ыштыметым Юмо ушышкыжо пыштен.
32 Тугеже Иоппийыш шке еҥет-влакым колто да Петр манме Симоным ӱжын кондо, тудо коваште ийлыше Симонын пӧртыштыжӧ теҥыз воктене уна лийын ила, Петр тый декет толеш да чыла ойла”.
33 Мый тунамак тый декет еҥем-влакым колтенам, толметше пешак сай. Тылат Юмо мом каласаш кӱштымым колышташ ме ынде чылан Юмо ончылно улына».



34 Тунам Петр ойлаш тӱҥалын: «Юмын чыла еҥым ик семын ончымыжым кызыт чынак умылышым.
35 Тудлан лӱдын кумалше да чын почеш ыштыше еҥ, кеч-могай калык гыч лийже, Юмылан келша.
36 Израиль эрге-влаклан Тудо шке шомакшым колтен, Иисус Христос гоч тыныслык нерген Поро Уверым пуэн. Иисус Христосшо – чыла айдемын Господьшо.
37 Иоаннын увертарен ойлымо тынеш пуртымаш деч вара, Галилей гыч тӱҥалын, уло Иудей мучко мо лиймым те паледа:
38 Юмо Назарет Иисусым Святой Шӱлыш да вий-куат дене шӱрен палемден. Иисус пелен Юмо лийын, сандене Тудо порым ыштен да диаволын кид йымалныже лийше-влакым чылаштым паремден коштын.
39 Иудей-влакын элыштышт да Иерусалимыште Иисус мом ыштен, чылажланат ме танык улына. Тудым пу меҥгеш пудален пуштыныт,
40 а кумшо кечын Юмо Тудым ылыжтен да Тудлан кончаш йӧным ыштен.
41 Но Иисус уло калыкланна огыл, а мыланна, Юмын ончылгоч ойырен налме танык-влаклан гына, кончен. Колымаш гыч ылыж кынелмекыже, ме Тудын дене пырля кочкын да йӱын улына.
42 Колышымат, илышымат судитлаш Юмо Тудым шогалтен манын, калыклан увертараш да таныклаш Иисус мыланна кӱштен.
43 Чыла пророк-влак таныклат: Иисуслан ӱшаныше кажне еҥын языкшым Тудын лӱм дене Юмо кудалта».



44 Петрын тидым каласкалымыж годым тудым колыштшо-влакын чыланышт ӱмбаке Святой Шӱлыш волен.

45-46 Нунын палыдыме тӱрлӧ йылме дене ойлымыштым да Юмым чапландарымыштым колын, Святой Шӱлышын пӧлекшым чын Юмым палыдыме калык гыч улшо еҥ-влак ӱмбакат волтымылан Петр дене пырля толшо, Христослан ӱшаныше пӱчман-влак чылан ӧрыныт.*г Тунам Петр каласен:
47 «Мемнан семынак Святой Шӱлышым налше нине еҥ-влакым вӱд дене тынеш пурташ иктаж-кӧ чарен кертеш мо?»
48 Вара нунылан Иисус Христос лӱмеш тынеш пураш кӱштен. А нунышт Петрым икмыняр кече шкешт дене лияш йодыныт.





*а 10:3 Индешымше шагат – кызытсе жап дене 15 шагат.

*б 10:9 Пӧрт леведыш тусо верлаште кӱвар гай тӧр лийын, чӱчкыдынак еҥ-влак тушто лийыныт.

*в 10:14 Иудей-влак могай янлык да вольык шылым кочкын кертыныт да могай шылже ару огыл улмым Моисейын законжо раш палемден. Мутлан, нушкын коштшо-влакын шылыштым кочкаш ок лий улмаш (Лев 11).

*г 10:44-46 Ончо тыгак Ап. паш 2:2-4.




СВЯТОЙ АПОСТОЛ-ВЛАКЫН ПАШАШТ

11 Глава


1 Иерусалимыште Петрын умылтарымыже. 19 Антиохийысе черке.

1 Вес калык гыч улшо еҥ-влакат Юмын шомакым шӱмышкышт пыштеныт манын, Апостол-влак да Иудейысе иза-шольо-влак колыныт.
2 Петрын Иерусалимыш толмекыже, пӱчман-влак тудым титаклаш тӱҥалыныт:
3 «Тый пӱчдыман еҥ-влак деке пуренат да нунын дене кочкынат», – маныныт.



4 А Петр нунылан радам дене каласкалаш тӱҥалын:
5 «Мый Иоппий олаште лийынам да кумалынам, тунам мыйым кугу ӧрмаш авалтен да кончымашым ужынам: кӱшыч волышо лопка вынер гайым ныл лукшо дене пылпомыш гыч мый декем волтеныт.
6 Мый тудым тӱткын онченам да нылйола коштшо мландымбалысе чонан-влакым, янлыкым, нушкын коштшо да кавасе кайык-влакым ужынам.
7 Тыгак мылам ойлышо йӱкымат колынам: ”Кынел, Петр, шӱшкыл да коч”.
8 А мый манынам: ”Уке, Господь, нимогай шакше але ару огыл мыйын умшашкем нигунамат пурен огыл”.
9 Пылпомыш гыч йӱк кокымшо гана мылам ойлен: ”Мом Юмо эрыктен, тудым тый ару огыллан ит шотло”.
10 Чыла тиде кум гана лийын, вара чылажат угыч пылпомышко налалтын.
11 Тунамак мыйын илыме пӧрт ончылан кум еҥ шогалын. Нуным мый декем Кесарий гыч колтеныт улмаш.
12 Изишат кокытеланыде нунын дене каяш Шӱлыш мылам каласен. Нине куд иза-шольо мый денем пырля каен, да ме ӱжшӧ еҥын пӧртышкыжӧ пуренна.
13 Тудо мыланна шке пӧртыштыжӧ Суксым ужмыж нерген каласкален. Суксо тудлан ойлен: ”Иоппийыш Петр манме Симоным ӱжын кондаш еҥ-влакым колто.
14 Тудо тыйымат, мӧҥгысет-влакымат утарыше шомакым тыланет ойла”.
15 А ойлаш тӱҥалмекем, тӱҥалтыште мемнан ӱмбаке волымо семынак, нунын ӱмбакат Святой Шӱлыш волен.
16 Тунам мый Господьын кузе ойлымыжым шарналтышым: ”Иоанн вӱд дене тынеш пуртен, а те Святой Шӱлыш дене тынеш пуртымо лийыда”.
17 Тугеже, Господь Иисус Христослан ӱшанаш тӱҥалмекына, Юмо мыланна мом пуэн, нуныланат тугайымак пуэн гын, Юмылан чаракым ышташ кӧ мый улам?»



18 Тидым колыштмеке, чылан лыпланеныт да Юмым моктен ойленыт: «Тугеже, Шкенжым палыдыме-влакланат Юмо языкышт деч кораҥаш да илышым налаш йӧным пуэн».



19 Стефаным пуштмо деч вара тӱҥалше поктылмашлан кӧра шаланен кайыше-влак Финикий, Кипр, Антиохий марте шуыныт. Нуно Христос нерген шомакым иудей-влак деч молылан нигӧлан каласкален огытыл.
20 Туге гынат нунын коклаште икмыняр еҥ Кипр да Кириней гыч лийын, нунышт, Антиохийыш толмеке, Господь Иисус нерген Поро Уверым эллин-влакланат каласкаленыт.
21 Господьын кидше нунын дене лийын, пешак шукын Господьлан ӱшанаш тӱҥалыныт да Тудын велке савырненыт.



22 Тидын нерген уверым Иерусалимысе черке колын, да Варнавам Антиохийыш колтеныт.
23 Тудо, толмекыже, Юмын порылыкшым ужынат, моткоч куанен да чылаштымат Господь дене уло шӱм-чон дене ушнен шогаш ӱжын.
24 Тудо Святой Шӱлыш да ӱшанымаш дене тич темше поро пӧръеҥ лийын. Господь деке еҥ-влак шукырак ушненыт.
25 Вара Варнава Тарсыш Савлым кычалаш каен, тудым муын да Антиохийыш конден.
26 Нуно тушто идалык мучко черке погынымашым чумыреныт да шуко еҥым туныктеныт. Антиохийыште тунемше-влакым эн ондак христиан манаш тӱҥалыныт.



27 Тудо кечылаште Иерусалим гыч Антиохийыш пророк-влак толыныт.
28 Нунын кокла гыч иктыже, Агав лӱманже, кынел шогалынат, уло тӱня мучко кугу шужымаш лийшаш нерген Шӱлыш кумылаҥдыме дене ончылгоч палдарен. Шужымашыже Клавдий кесарь годым лийын.
29 Тунам тунемше-влак, кажныже кертмыж семын, Иудейысе иза-шольо-влаклан полышым колташ пунчалыныт.
30 Нуно тыгак ыштеныт, погымыштым Варнава ден Савл дене пырля пресвитер-влаклан колтеныт.






СВЯТОЙ АПОСТОЛ-ВЛАКЫН ПАШАШТ

12 Глава


1 Иаковым пуштмаш да Петрым кучыктымаш. 6 Казамат гыч Петрын утлымыжо. 20 Иродын колымыжо.

1 Тудо жапыште Ирод кугыжа*а черкыш коштшо-влак кокла гыч икмынярышт ӱмбаке, осалым ышташ манын, кидым нӧлталын.
2 Тудо Иоаннын Иаков изажым керде дене пуштыктен.
3 Тыге ыштымаш иудей-влаклан келшымым ужынат, вара Петрымат кучыктен, тидыже Шергинде пайрем годым лийын.
4 Кучымеке, тудым казаматыш шынден да ныл еҥан ныл сарзе тӱшкалан оролаш коден. Кугече деч вара Петрым Ирод калык ончык лукнеже улмаш.
5 Тыгеракын, Петрым казаматыште ороленыт, а тиде жапыште черке тудын верч Юмылан чарныде кумалын.



6 Петрым Ирод калык ончыко лукнеже улмаш. Тылеч ончычсо йӱдым кок шинчыр дене шинчырлыме Петр кок сарзе коклаште мален. Орол-влак казамат омса воктенат ороленыт.
7 Кенета Господьын Суксыжо лектын шогалын да пӧлем волгалт каен, Петрым Суксо ӧрдыжшӧ гыч тӱкалтен помыжалтарен да каласен: «Кынел вашкерак». Петрын кидше гыч шинчыр мучыштен.
8 Суксо тудлан ойлен: «Ӱштал, йолышкет йолчиемым чие». Петр тыгак ыштен. Вара Суксо каласен: «Ӱмбал вургеметым чий да почешем мий».
9 Петр лектын да почешыже каен, Суксын ыштымыже чын улмо нерген пален огыл, а шинчажлан конча шонен.
10 Нуно орол-влакым ик вере эртеныт, вара вес вере, олаш лекме кӱртньӧ капка деке миен шуыныт, тудыжо нунылан шкеак почылтын. Нуно лектыныт, ик изуремым эртымеке, Суксо кенета тудым коден каен.
11 Тунам Петрын шонымыжо рашемынат, каласен: «Ынде мый чынжымак палем: Господь Суксыжым колтен, мыйым Иродын кидше деч да иудей калыкын мый денем мо лийшашым вучымыж деч утарен».



12 Тидым умылымеке, Мариян, Марк манме Иоаннын аважын, пӧртшӧ деке толын, тушко кумалаш шукын погыненыт улмаш.
13 А кунам Петр капкам тӱкалтен, Рода лӱман тарзе ӱдыр ончалаш лектын.
14 Петрын йӱкшым паленат, куанымыж дене капкам почын огыл, а куржын пурен да Петр капка воктене шога манын увертарен.
15 А погынышо-влак тудлан каласеныт: «Тый ушым йомдаренат мо?» Но ӱдыр чакнен огыл, а нунышт вашештеныт: «Тиде тудын Суксыжо».
16 Петр капкам тӱкалымым чарнен огыл, а почмекышт, тудым ужын, чот ӧрыныт.
17 Шыпланышт манын, Петр кидшым нӧлталын да Господь тудым казамат гыч кузе лукмо нерген нунылан каласкален, вара манын: «Тидын нерген Иаковлан да иза-шольо-влаклан увертарыза». Петр тушеч лектын да вес верыш каен.



18 Петр дене мо лиймым пален огытылат, эрдене сарзе-влак чот тургыжланаш тӱҥалыныт.
19 А Ирод Петрым кычалыктен, тудым муын огытылат, орол-влак деч йодыштын, нуным пушташ кӱштен, а шкеже Иудей гыч Кесарийыш каен да тушто икмыняр жапым эртарен.



20 Тир ден Сидонышто илыше-влаклан Ирод шыдешкыше лийын, а нунышт тудын деке икоян толыныт, полатысе тӧрам, Властым, шке могырышкышт савыреныт да тыныслыкым йодыныт. Нуно Иродын вуйлатыме кундемже гыч кочкышым налыныт.
21 Палемдыме кечын Ирод, кугыжан вургемым чиен, судитлыме верыш шинчын да нунылан ойлаш тӱҥалын,
22 а калык кычкырен: «Тиде Юмын йӱкшӧ, а айдемын огыл!»
23 Ирод Юмын чапшым нӧлтен огыл, сандене Господьын Суксыжо тудым тунамак перен, Иродым шукш-влак кочкыныт, тудо колен.



24 А Юмын шомакше вияҥын да шарлен.
25 Варнава ден Савл, полышым пуымо пашам шуктымекышт, пеленышт Марк манме Иоанным налыныт да Иерусалим гыч Антиохийыш пӧртылыныт.





*а 12:1 Тиде Ирод – Ирод Агриппа I.




СВЯТОЙ АПОСТОЛ-ВЛАКЫН ПАШАШТ

13 Глава


1 Варнава ден Савлын пашашт. 4 Апостол-влак Кипрыште Юмын Увержым каласкалат. 13 Писидийысе Антиохийыште.

1 Антиохийысе черкыште икмыняр пророк ден туныктышо лийын: Варнава, Нигер манме Симеон, Кириней гыч Луций, тетрарх Ирод дене пырля кушшо Манаил да Савл.
2 Господьлан служитлымышт да пӱтым кучымышт годым Святой Шӱлыш каласен: «Мый Варнава ден Савлым посна пашалан ӱжынам, тиде пашам шукташ нуным Мыланем ойырен шогалтыза».
3 Тунам нуно пӱтым кученыт, кумалыныт, Варнава ден Павел ӱмбаке кидым пыштеныт да нуным колтеныт.



4 Святой Шӱлышын колтымо Варнава ден Павел Селевкийыш толыныт, тушечын, корабльыш шинчын, Кипрыш каеныт.
5 А Саламинышке шумекышт, иудей-влакын синагогыштышт Юмын шомакым увертарен туныктеныт. Иоанн пырля лийын да нунылан полшен.



6 Нуно Паф марте отром пӱтынек эртеныт. Тушто Вариисус лӱман иудейым вашлийыныт. Тудыжо юзо да шояк пророк лийын,
7 Сергий-Павел проконсул дене улмаш. Сергий-Павел ушан пӧръеҥ лийын. Юмын шомакым колыштмыжо шуын да Варнава ден Савлым шкеж деке ӱжын.
8 Но Елима юзо – лӱмжӧ тидымак ончыкта – нунын ваштареш лийын, проконсулым ӱшанымаш деч кораҥдаш тыршен.
9 Тунам Савл, тудым тыгак Павел маныныт, Святой Шӱлыш дене темалтын, юзын ӱмбаке туран ончалын
10 да каласен: «О, диаволын эргыже! Тый тӱрлӧ ондалчык да тӱрлӧ осал паша дене тич темынат. Тый чыла чынын тушманже улат! Господьын вияш корныжым кадыртылмым от чарне мо?
11 А теве Господьын кидше тыйын ваштареш виктаралтын, тый сокыр лият да палемдыме жап марте кечым от уж». Тунамак юзым пич пычкемыш авалтен да тудо, тышке-тушко савырнен, вӱден наҥгайышым кычалын.
12 Мо лиймым ужын, Господьын туныктымыжлан проконсул чот ӧрын да Господьлан ӱшанен.



13 Павел да тудын дене пырля коштшо-влак Паф гыч корабльыш шинчын каеныт да Памфилийысе Пергийыш толыныт. Тушто Иоанн нунын деч ойырлен да Иерусалимыш пӧртылын.
14 А нунышт Пергий гыч умбаке каеныт да Писидийысе Антиохийыш толыныт, шуматкечын синагогыш пуреныт да шинчыныт.
15 Законым да пророк-влакын возымыштым лудмо деч вара синагог вуйлатыше-влак нунылан каласаш колтеныт: «Иза-шольо-влак, калыкым кумылаҥден каласаш мутда уло гын, ойлыза».
16 Павел кынелын, кидым нӧлталын да каласен:


 «Израильын пагалыме еҥже-влак да Юмылан лӱдын кумалше-влак, колыштса:
17 Израиль калыкын Юмыжо мемнан ачана-влакым ойырен налын да Египетыште йот еҥ семын лиймышт годым тиде калыкым кугемден. Шкенжын виян кидше дене тудым Египет гыч луктын
18 да нылле ий наре ир мландыште нуным пукшен ашнен,
19 Ханаан мландыште шым калыкым пытарен да нунын мландыштым шке калыкшылан шеледен пуэн.
20 Тылеч вара пророк Самуилын жапше марте нылшӱдӧ витле ий наре нунылан судья-влакым пуэн.
21 Вара нуно кугыжам йодыныт, да Юмо нунылан Кисын Саул эргыжым, Вениамин тукым гыч пӧръеҥым, пуэн. Тудо нылле ий кугыжаланен.
22 Вара Юмо тудым кораҥден да кугыжаштлан Давидым шогалтен, тудын нерген таныклен каласен:

 ”Мый шӱмемлан келшыше пӧръеҥым,

 Иессейын Давид эргыжым, муынам,

 тудо Мыйын чыла шонымем шукта”.*а


23 Тудын тукымжо гыч Юмо, сӧрымыж семынак, Израильлан Утарыше Иисусым пуэн.
24 Иисус толмо деч ончыч Иоанн уло Израиль калыклан языкышт деч кораҥаш, Юмо деке савырнаш да тынеш пураш кӱлмӧ нерген увертарен.
25 Шке пашажым мучашке шуктымыж годым Иоанн каласен: ”Кӧлан мыйым шотледа, мый тудо омыл, но теве почешем Весе толеш, мый Тудын йолчием кылжым рудашат ом йӧрӧ”.



26 Иза-шольо-влак, Авраам тукымын эргышт да тендан коклаште Юмылан лӱдын кумалше-влак! Тиде утарымаш нерген шомакым тыланда колтымо.
27 Иерусалимыште илыше-влак да нунын вуйлатышышт Иисусын кӧ улмыжым пален огытыл, Тудым титаканыш лукмышт дене пророк-влакын шуматкече еда лудмо шомакыштым шуктеныт.
28 Пуштмым чыныш лукташ нимогай амалым муын огытыл гынат, Иисусым пушташ Пилат деч йодыныт.
29 Тудын нерген мом возымым чыла шуктымеке, пу меҥге гыч волтеныт да шӱгарыш пыштеныт.
30 Но Юмо Тудым колымаш гыч ылыжтен.
31 Иисус Шкеж дене пырля Галилей гыч Иерусалимыш толшо-влаклан ятыр кече шуко гана кончен. А ынде нуно мемнан калык ончылно Тудын таныкше улыт.




32-33 Ме кызыт тыланда Поро Уверым каласена: Юмо мемнан ачана-влаклан мом сӧрен, тудым нунын йочаштлан, мыланна, шуктен. Кокымшо псаломышто возымо семын, Иисусым ылыжтен. Тушто ойлалтеш:

 ”Тый Мыйын Эргым улат,

 Мый таче Тыйым шочыктенам”.*б


34 Юмо Иисусым колымаш гыч ылыжтен гын, Тудо ынде шӱйын кийымашке ок пӧртыл. Тидын нергенак Юмо тыге каласен:

 ”Мый Давидлан сӧрымӧ

    чын да вашталтдыме суапым тыланда пуэм”.*в


35 Вес вереат ойлен:

 ”Шке Святоетлан шӱйын кияш от пу”.*г


36 Шке жапыштыже Юмын шонымыжлан служитлымеке, Давид колен. Тудым ача-кочаже воктен тоеныт, да тудын капше шӱйын.
37 А Кӧм Юмо ылыжтен, Тудын капше шӱймашым ужын огыл.
38 Тугеже, иза-шольо-влак, пален лийза: Иисуслан кӧра тыланда языкдам касарымаш увертаралтеш.
39 Кушто те Моисейын законжо гоч чыныш лектын кертын огыдал, тушто уло ӱшаныше-влак Иисус гоч чыныш лектыт.
40 Шекланыза, тендан дене пророк-влакын ойлымышт семын ынже лий. Нуно ойленыт:


41 ”Ончалза, игылтше-влак, ӧрза да йомза:

 Мый тендан кечылаште ӧрыктарыше пашам ыштем,

 иктаж-кӧ тыланда тидым каласкала гынат,

 огыда ӱшане ыле”».*д



42 Кунам Павел ден Варнава иудей-влакын синагогышт гыч лектыныт, нуным вес шуматкечынат тидын нергенак каласкалаш йодыныт.
43 Погынымаш гыч шаланен кайымеке, иудей ӱшанымашке савырныше вес калык еҥ-влак да иудей-влак кокла гыч ятырышт Павел ден Варнава почеш каеныт, а Павел ден Варнава нунын дене мутланеныт да Юмын порылыкшым кучен илаш сӧрваленыт.



44 Юмын шомакшым колышташ вес шуматкечын пӱтынь ола гаяк погынен.
45 Тынар калыкым ужмеке, иудей-влак чот кӧраненыт, Павелын ойлымыж ваштареш шогеныт да осалын вурсеныт.
46 Тунам Павел ден Варнава лӱдде каласеныт: «Юмын шомакшым эн ондак тыланда каласкалаш кӱлеш ыле, но те тудын деч кораҥыда, шкендам курымашлык илышлан йӧрдымым ыштеда, сандене ме вес калык-влаклан ойлаш тӱҥалына.
47 Господь мыланна тыге кӱштен:

 ”Мый Тыйым чыла калыклан волгыдым ыштенам,

 тӱня тӱр марте Тый утарымаш лият”».*е



48 Тидым колмеке, вес калык гыч улшо еҥ-влак куаненыт да Господьын шомакшым моктеныт, курымашлык илышлан палемдыме-влак чылан ӱшаненыт.
49 Господьын шомакше уло кундем мучко шарлен.
50 Но иудей-влак Юмым шотлышо да чот пагалыме ӱдырамаш-влакым, тыгак оласе кугурак-влакым таратеныт. Нунышт Павел ден Варнавам поктылаш калыкым кынелтеныт да кундемышт гыч поктен колтеныт.
51 Йолышт гыч пуракым нунын ваштареш почкалтен, Павел ден Варнава Иконийыш каеныт.
52 А тунемше-влак куан да Святой Шӱлыш дене темыныт.





*а 13:22 Пс 88:21, 1 Куг 13:14.

*б 13:32-33 Пс 2:7.

*в 13:34 Ис 55:3.

*г 13:35 Пс 15:10.

*д 13:41 Авв 1:5.

*е 13:47 Ис 49:6.




СВЯТОЙ АПОСТОЛ-ВЛАКЫН ПАШАШТ

14 Глава


1 Иконийыште. 8 Листраште. 21 Сирийысе Антиохийыш пӧртылмаш.

1 Иконийыште Павел ден Варнава адак иудей-влакын синагогышкышт пуреныт да туге туныктен каласкаленыт, моткоч шуко иудей ден эллин ӱшанаш тӱҥалын.
2 Но ӱшаныдыме иудей-шамыч иза-шольо-влак ваштареш вес калык еҥ-влакым таратеныт да сырыктеныт.
3 Павел ден Варнава тыште ятыр жап лийыныт, Господь нерген лӱдде ойленыт. Тудыжо нунын кидышт дене палдарыше палым да ӧрыктарыше пашам ыштен да тидын дене Шкенжын порылык шомакшым таныклен.



4 Тыгеракын, оласе калык шелалтын, иктышт иудей-влак могырышто лийыныт, весышт – Апостол-влак могырышто.
5 Вара вес калык еҥ-влак да иудей-шамыч вуйлатышышт дене пырля Павел ден Варнавалан зияным ышташ да, ӱмбакышт кӱм кышкен, нуным пушташ шоненыт.
6 Апостол-влак тидын нерген пален налыныт, Ликаоний кундемысе Листра ден Дервий олалашке да нунын воктенысе верлашке куржыныт.
7 Туштат Поро Уверым каласкаленыт.



8 Листраште йыжыҥдыме йолан ик пӧръеҥ илен. Тудо шочынак окшак улмаш, эре шинчен веле, нигунам коштын огыл.
9 Тудо Павелын ойлымыжым колыштын. Павел тудын ӱмбаке ончалын да, паремаш ӱшанымыжым ужын,
10 йӱкым кугемден каласен: «Иисус Христос Господьын лӱмжӧ дене тыланет ойлем: йолет ӱмбак вийнен шогал». Окшак еҥ тунамак тӧрштен кынелын да кошташ тӱҥалын.



11 Павелын мом ыштымыжым ужмеке, еҥ-влак, йӱкым кугемден, ликаон йылме дене ойлаш тӱҥалыныт: «Мемнан деке айдеме сын дене юмо-влак воленыт!»
12 Варнавам нуно Зевс манын лӱмденыт, а вӱден ойлымыжлан Павелым Ермий маныныт.*а
13 Ола ончылно Зевсын храмже шоген, да Зевслан кумалше карт капка ончык ӱшкыж ден аршаш-влакым конден, калык дене пырля надырым пуынеже улмаш.
14 Но Апостол-влак, Варнава ден Павел, тидын нерген колмеке, ӱмбал вургемыштым кушкедыныт, калык тӱшкаш куржын пуреныт да кычкыреныт:
15 «Пӧръеҥ-влак, молан тыге ыштеда? Меат тендан гаяк айдеме гына улына. Ме тыланда Поро Уверым ойлена, чыла кӱлдымаш деч кораҥын, илыше Юмо деке савырнаш йодына. Тудо кавам, мландым, теҥызым да тушто чыла мо улым ыштен.
16 Эртыше жапыште калык-влаклан шке корнышт дене каяш чарен огыл.
17 Тыгодымак порым ыштымыж дене Шкенжым эреак палдарен шоген: мыланна кава гыч йӱрым колтен, саска лектышым жапыштыже пуэн, мемнам теммеш пукшен, чоннам куандарен».
18 Тыге ойлен, нунын лӱмеш надырым ынышт кондо манын чарен да кажным мӧҥгышкыжӧ каяш пыкше ӱшандарен кертыныт.


 Павел ден Варнаван тушан кодын туныктымышт годым
19 Антиохий да Иконий гыч икмыняр иудей толын, а [Апостол-влакын] лӱдде ойлымышт годым калыкым нунын деч кораҥаш ӱшандарен да каласен: «Нине еҥ-влак нимо чыным огыт ойло, чыла шойыштыт». Толшо-влак калыкым пудыратеныт. Павел ӱмбаке кӱм кышкеныт, вара, колышылан шотлен, ола гыч шӱдырен луктыныт.
20 Но кунам тунемше-влак йырже погыненыт, Павел кынелын да олашке пӧртылын, а вес кечынже Варнава дене пырля Дервийыш каен.



21 Тиде олаште Поро Уверым каласкалымеке да ятыр еҥым тунемшым ыштымеке, нуно мӧҥгеш Листраш, Иконийыш да Антиохийыш пӧртылыныт,
22 тунемше-влакын шӱм-чоныштым пеҥгыдемденыт, Христослан ӱшанымаште чоткыдо лияш кумылаҥденыт. Нуно ойленыт: «Мыланна Юмын Кугыжанышыш шуко нелылык гоч пураш логалеш».
23 Павел ден Варнава кажне черкылан пресвитер-влакым шогалтеныт, кумалме да пӱтым кучымо деч вара нуным ӱшаныме Господьыштлан ончаш коденыт.



24 Вара Павел ден Варнава, Писидий гоч эртен, Памфилийыш толыныт.
25 Пергийыште Господьын шомакшым каласкалымеке, Атталийыш каеныт,
26 а тушечын, корабльыш шинчын, Антиохийыш миеныт. Кызыт мучашыш шуктымо пашам ышташ нуным тыштак Господьын порылыкшылан ӱшанен пуэныт улмаш.
27 Толмекышт, нуно черке погынымашым чумыреныт, Юмо нунын дене мом ыштымым, вес калык еҥ-влаклан ӱшанымаш омсам почмым увертареныт.
28 Туштыжо тунемше-влак дене шагал огыл жап лийыныт.





*а 14:12 Зевс – грек-влакын тӱҥ юмышт. Ермий (Гермес, Меркурий) – грек-влакын юмышт кокла гыч иктыже, юмо-влакын уверкондышышт.




СВЯТОЙ АПОСТОЛ-ВЛАКЫН ПАШАШТ

15 Глава


1 Иерусалимысе погынымаш. 22 Иерусалимысе погынымашын колтымо серышыже. 36 Павел ден Варнава ойырлат.

1 Иудей гыч толшо икмыняр еҥ иза-шольо-влакым тыге туныктен: «Те Моисейын кӱштымыж почеш пӱчмашым шкаланда огыда ыштыкте гын, утаралтын огыда керт».
2 Павел ден Варнава нунын ваштареш шогалыныт да шагал огыл ӱчашеныт. Павел ден Варнавам да икмыняр моло еҥым Апостол ден пресвитер-влак деке Иерусалимыш тиде йодыш шотышто каҥашаш колтеныт.
3 Тыгеракын, черкын еҥже-влак нуным ужатен колтеныт. Кайыше-влак Финикий ден Самарийым эртеныт, вес калык еҥ-влакын Христос велке савырнымышт нерген каласкаленыт. Чыла иза-шольо тиде уверлан чот куанен.
4 А Иерусалимыш толмекышт, нуным черке да Апостол ден пресвитер-влак вашлийыныт, шкенышт дене Юмо мом ыштымым да вес калык еҥ-влаклан ӱшанымаш омсам кузе почмым Павел ден Варнава чыла каласкаленыт.
5 Фарисей ересь гыч ӱшанаш тӱҥалше икмыняр еҥ кынел шогалын да ойлен: «Вес калык кокла гыч улшо ӱшаныше-влак дене пӱчмӧ йӱлам эртарыман, тыгак нунылан Моисейын законжым шукташ кӱштыман».



6 Тиде йодышым ончаш Апостол ден пресвитер-влак погыненыт.
7 Кужу жап ӱчашыме деч вара Петр кынел шогалын да нунылан каласен: «Иза-шольо-влак, те паледа: вес калык-влак Поро Уверым мый дечем колышт да ӱшанышт манын, Юмо мыйым мемнан кокла гыч шукертак ойырен налын.
8 Шӱм-чоным палыше Юмо вес калык-влакым Шкеж деке лишемден. Святой Шӱлышым мыланна пуымыж семынак нуныланат пӧлеклымыж дене тидым таныклен.
9 Нуным мемнан деч нимо семынат ойыркален огыл, а шӱмыштым ӱшанымаш дене эрыктен.
10 Тугеже молан кызыт те Юмым тергеда? Молан тунемше-влакын вачышкышт нелытым пыштынеда? Мемнан ачана-влакат, меат тудым нумалын кертын огынал.
11 А ме нунын семынак Господь Иисус Христосын порылыкшо гоч утаралтына манын ӱшанена».



12 Тунам уло погынымаш шыпланен да Варнава ден Павелым колышташ тӱҥалын. А нунышт каласкаленыт, кузе Юмо нунын гоч вес калык-влак коклаште тӱрлӧ ӧрыктарыше паша ден палдарыше палым ыштен.
13 Кунам нуно шыпланеныт, Иаков ойлаш тӱҥалын: «Иза-шольо-влак, мыйым колыштса.
14 Кузе Юмо икымше гана вес калык гыч улшо-влак деке шке порылыкшо дене савырнен да нунын кокла гыч Шкаланже калыкым налаш шонен манын, Симон умылтарыш.
15 Пророк-влакын возымо шомакыштат тидын дене келшен толыт:


16 ”Тылеч вара Мый пӧртылам

 да Давидын сӱмырлышӧ омашыжым*а угыч ыштем,

 чыла шалатымым чоҥем да тӧрлем.


17 Тунам чыла моло еҥ-влак

 да Мыйын манын лӱмдымӧ чыла калык

 Господьым кычалын кертыт”.

 Чыла тидым ыштыше Господь тыге ойлен.*б


18 Юмылан шке пашаже курымла дене палыме.
19 Сандене Юмо деке савырныше вес калык еҥ-влаклан нелылыкым ыштышаш огынал манын, мый шонем.
20 Шояк юмылан кумалме дене амыргыше деч, яжарланыме деч, пич каен колышо вольык ден янлыкым да вӱрым кочмо деч шкеныштым кучышт, тыгак мом шкаланышт ынешт ыштыкте, весыланат тудым ынышт ыште манын, ме нунылан возышаш улына.
21 Вет Моисейын законжым ожнысекак чыла олаште увертарат да шуматкече еда синагоглаште лудыт».



22 Тунам Апостол ден пресвитер-влак пӱтынь черке дене пырля шке коклашт гыч икмыняр еҥым ойыраш да нуным Павел ден Варнава пелен Антиохийыш колташ пунчалыныт. Нуно Варсава манме Иудам да Силам ойыреныт. Иза-шольо-влак коклаште нине кок еҥ вуйлатыше лийын.
23 Пеленышт тыгай серышым колтеныт:


 «Апостол, пресвитер ден иза-шольо-влак Антиохийыште, Сирийыште, Киликийыште илыше, вес калык гыч улшо иза-шольо-влаклан: куаныза.*в
24 Ме колынна: мемнан кокла гыч южышт толыныт да кӱштымына деч посна ”Шкендам пӱчкыкташ да Моисейын законжым шукташ кӱлеш” манме шомакышт дене тендам ӧрыктареныт да чондам пудыратеныт, сандене
25 ме тендан деке ик ой дене ойырен налме еҥнам колташ пунчална. Нуно йӧратыме изана-влак Варнава да Павел дене пырля мият –
26 нунышт мемнан Господьна Иисус Христосын лӱмжӧ верч илышыштым чаманен огытыл.
27 Тыгеракын, ме Иуда ден Силам колтена, нуно мемнан кызыт возымо увернамак ойлен умылтарат.
28 Мо кӱлеш деч уто нелыжым тендан ӱмбак огына пыште. Святой Шӱлыш да меат тидым сайлан шотлена. Тидым веле йодына:
29 шояк юмылан пуымо надырым, вӱрым, пич каен колышо вольык ден янлыкым ида коч, ида яжарлане, мом шкаланда ынеда ыштыкте, весыланат тудым ида ыште. Тыгайым ыштыме деч шкендам кучеда гын, сай ыштеда. Таза лийза».



30 Тыгеракын, колтымо еҥ-влак Антиохийыш миен шуыныт да, ӱшаныше-влакым поген, серышым кучыктеныт.
31 Нуно, лудмекышт, тудын кумылаҥдыше шомакшылан куаненыт.
32 Иуда ден Сила шкештат пророк лийыныт да иза-шольо-влаклан кумылаҥдыше да пеҥгыдемдыше мутым шуко ойленыт.
33 Икмыняр жап тушто лиймекышт, иза-шольо-влак нуным Апостол-влак деке, тынысым тыланен, ужатеныт.
34 Но Сила тушан кодаш шонен пыштен, Иуда Иерусалимыш пӧртылын.
35 А Павел ден Варнава Антиохиеш кодыныт. Тушто шуко моло иза-шольо дене пырля Господьын шомакшым туныктеныт да Поро Уверым каласкаленыт.



36 Икмыняр жап эртымеке, Павел Варнавалан каласен: «Господьын шомакшым каласкалымына годым коштмо чыла олашке иза-шольо-влак деке ынде угыч каена да, кузе илат, ончалына».
37 Варнава пырля Марк манме Иоаннымат налнеже улмаш,
38 но Павел нунын деч Памфилийыште кораҥше да ыштышаш пашашкышт лекдыме еҥым налаш чынлан шотлен огыл.
39 Тыге нунын ӱчашымаш лектын, да икте-весышт деч ойырленыт. Варнава Маркым пырля налын да, корабльыш шинчын, Кипрыш каен.
40 Павел шкаланже Силам ойырен налын, да иза-шольо-влак Павелым Юмын порылыкшылан ӱшанен пуэныт. Тудо корныш лектын,
41 Сирий ден Киликий гоч эртен да черке-влакым пеҥгыдемден.





*а 15:16 Омаш – тыште: тукым.

*б 15:16-17 Ам 9:11-12.

*в 15:23 «Куаныза» – грек йылмыште тидыже саламлыме мут.




СВЯТОЙ АПОСТОЛ-ВЛАКЫН ПАШАШТ

16 Глава


1 Павел ден Сила деке Тимофей ушна. 6 Павеллан Македоний гыч еҥ конча. 11 Филиппыште Лидиян Христос деке савырнымыже. 16 Филиппыште Павел ден Силам кучен петырымаш.

1 Дервий ден Листраш Павел миен шуын. А тушто Тимофей лӱман ик тунемше лийын. Тудын аваже Христослан ӱшаныше иудей улмаш, но ачаже – эллин.
2 Тимофей нерген Листрасе да Иконийысе иза-шольо-влак порын гына ойленыт.
3 Тудым Павел пырля налаш шонен. Тимофейын ачаже эллин улмым чылан паленыт, сандене тиде верлаште илыше иудей-влаклан кӧра тудын дене пӱчмӧ йӱлам эртарен.



4 Ола гыч олашке эртымышт годым нуно Апостол ден Иерусалимысе пресвитер-влакын лукмо пунчалышт нерген ӱшаныше-влаклан каласкаленыт да тудым шуктен шогаш кӱштеныт.
5 Тыге черке-влак ӱшанымаште пеҥгыдемыныт, да еҥышт кече еда ешаралтыныт.



6 Фригий ден Галатий мландым эртен кайымекышт, Святой Шӱлыш Асий кундемыште Христос нерген шомакым ойлаш пуэн огыл.
7 Мисий марте миен шумеке, нуно Вифинийыш каяш шоненыт, но Шӱлыш тидым ышташ пуэн огыл.
8 Мисийым эртымеке, нуно Троада олашке шуыныт.



9 Тыште йӱдым Павел кончымашым ужын. Тудын ончылныжо македоний еҥ шоген да йодын: «Македонийышке тол, мыланна полшо».
10 Павел кончымашым ужмеке, ме тунамак Македонийыш каяш ямдылалташ тӱҥална. Тушто илыше-влаклан Поро Уверым каласкалаш Господь мемнам ӱжеш манын, ме умылышна.



11 Тыге ме, корабльыш шинчын, Троада гыч кайышна, вигак Самофракийыш миен лекна, а вес кечынже – Неапольыш,
12 тушечын Филиппыш мийышна. Тиде – Македонийын икымше ужашысе ола, Римын колонийже. Тиде олаште ме икмыняр кечым эртарышна.
13 Шуматкечын ола гыч эҥер деке лекна, тушто кумалмаш лиеш манын шонышна. Ме шична да тышке погынышо ӱдырамаш-влаклан ойлышна.
14 Тушто Фиатира ола гыч улшо, Израильын Юмыжлан кумалше Лидия лӱман ӱдырамаш ыле, тудо шемалге-йошкар куэмым ужален илен. Лидия Павелым колыштын, да ойлымыжым шӱмышкыжӧ пышташ Господь тудын чонжым почын.
15 Лидиян да мӧҥгысыж-влакын тынеш пурымекышт, тудо мемнам шкеж деке ӱжын: «Те мыйым Господьлан поро чон дене ӱшанышылан шотледа гын, мыйын суртышкем илаш пурыза». Мемнам тыгак ыштыктен.



16 Икана кумалме верыш кайымына годым шинчанужшо шӱлышан ик тарзе ӱдырым корнышто вашлийна, ончык ужын моштымыж дене тудо озаж-влаклан кугу парышым конден.
17 Ӱдыр Павел почеш да мемнан почеш кычкырен коштын: «Нине еҥ-влак Кӱшнысӧ Юмын тарзыже улыт, нуно мыланна утаралтме корным увертарат!»
18 Шуко кече тудо тыге ыштен. Пытартышлан Павел шыдешкен савырнен да шӱлышлан каласен: «Тудын кӧргыж гыч лекташ Иисус Христосын лӱмжӧ дене тылат кӱштем». Шӱлыш тунамак лектын.



19 Тунам ӱдырын озаже-влак, парыш лекме ӱшанышт пытымым ужмеке, Павел ден Силам руалтен кученыт да вуйлатыше-влак деке, калык погынымо верыш, конденыт.
20 Оласе тӧра-влак деке кондымеке, каласеныт: «Нине еҥ-влак иудей улыт, нуно оласе калыкым пудыратылыт
21 да тугай йӱлам туныктат, кудым мыланна, Рим калыклан, налашат, шукташат ок лий».
22 Калыкат Павел ден Сила ваштареш кынелын, а тӧра-влак нунын ӱмбачышт вургемыштым кушкед шуаш да тоя дене кыраш кӱштеныт.
23 Нуным чот кыреныт, казаматышке шуэныт да ороллан чот эскераш шӱденыт.
24 Тыгай кӱштымым колмеке, казамат орол, йолышкышт калыпым*а чиктен, нуным эн кӧргӧ верышке петырен.



25 Пелйӱд жапыштырак Павел ден Сила кумалыныт да Юмым моктен муреныт, а казаматышке петырыме-влак нуным колыштыныт.
26 Кенета моткоч чот мланде чытырналтын, казаматын негызшат тарванен, тунамак чыла омса почылтын да чылаштын шинчырышт мучыштен.
27 Казаматын оролжо помыжалтын, почылтшо омса-влакым ужын да петырыме-влак куржын пытеныт шонен, садлан кердыжым луктын, шкенжым шке пуштнеже улмаш.
28 Но Павел виян кычкыралын: «Шкаланет осалым ит ыште! Ме чыланат тыштак улына».



29 Орол тулым чӱкташ йодын, казаматыш куржын пурен да Павел ден Сила ончылан чытырен кумык возын.
30 Вара нуным тӱжвак луктын да йодын: «Мыйын озам-влак! Утаралташ ынде мылам мом ыштыман?»
31 Нуныжо вашештеныт: «Господь Иисус Христослан ӱшане, тунам тый шкежат, мӧҥгысет-влакат утаралтыт».
32 Павел ден Сила ороллан да тудын мӧҥгыштыжӧ улшо-влаклан чылаштлан Господьын шомакшым ойленыт.
33 Йӱдым, тудо шагатыштак, орол нуным пеленже наҥгаен, сусырыштым мушкын. Жапым шуйкалыде, шкежат, мӧҥгысыж-влакат тынеш пуреныт.
34 Вара орол нуным шке пӧртышкыжӧ конден, сийлаш тӱҥалын да Юмылан ӱшанаш тӱҥалмыжлан уло мӧҥгысыж дене пырля куанен.



35 Волгыжмеке, оласе тӧра-влак, нуным эрыкыш лукташ кӱлеш манын каласаш, казамат орол деке шке пашаеҥыштым колтеныт.
36 Тидын нерген казамат орол Павеллан увертарен: «Оласе тӧра-влак тендам эрыкыш лукташ кӱштен колтеныт, сандене ынде лекса да тыныслык дене кайыза».
37 Но Павел нунылан каласен: «Мемнам, Рим кугыжанышын гражданже-влакым, суд деч посна уло калык ончылно кырен, казаматыш шуэныт. А ынде шолып луктын колтынешт? Уке, тек нуно толыт да шкештак мемнам луктыт».
38 Пашаеҥ-влак тиде ойым оласе тӧра-влаклан ойленыт. Петырыме-влакын Рим кугыжанышын гражданже улмыштым пален налмеке, оласе тӧра-шамыч моткоч лӱдыныт,
39 нунын деке миен, кутырен сӧрасаш тӧченыт, нуным петырыма гыч луктыныт да ола гыч каяш йодыныт.



40 Казамат гыч лекмеке, Павел ден Сила Лидия деке миеныт, тушто иза-шольо-влакым ужыныт да нуным кумылаҥденыт, вара тушеч каеныт.





*а 16:24 Калып – колода.




СВЯТОЙ АПОСТОЛ-ВЛАКЫН ПАШАШТ

17 Глава


1 Павел ден Сила Фессалоникыште. 10 Павел ден Сила Верийыште. 16 Павел Афиныште.

1 Амфиполь ден Аполлонийым эртымеке, нуно Фессалоникыш толын лектыныт, тушто иудей-влакын синагогышт лийын.
2 Павел молгунамсе семынак тушко пурен да нунын дене, Возымашын шомакше-влакым кучылтын, кум шуматкече мутланен,
3 нунылан Возымашым умылтарен. Христос кугу орлыкым ужшаш да колымаш гыч ылыж кынелшаш улмаш манын ончыктен. Тудо ойлен: «Мыйын тыланда увертарыме Иисус – Христос улеш».
4 Колыштшо-влак кокла гыч южышт ӱшанаш тӱҥалыныт да Павел ден Сила деке ушненыт, тыгак Израильын Юмыжлан кумалше шуко эллин да пагалыме ятыр ӱдырамаш ушнен.



5 Но ӱшаныдыме иудей-влакым кӧранымаш авалтен, нуно оласе перныл коштшо икмыняр йӧрдымӧ еҥым почешышт наҥгаеныт, шуко калыкым погеныт, олаште тумам нӧлталыныт. Иасонын пӧртшӧ деке лишемыныт, Павел ден Силам калык ончык лукташ тыршеныт.
6 Но нуным муын огытылат, Иасоным да икмыняр иза-шольым оласе вуйлатыше-влак деке кучен конденыт да кычкыреныт: «Тӱням пудыратылше нине еҥ-влак ынде тышкат толыныт,
7 а Иасон нуным шкеж деке пуртен! Весым, Иисусым, кугыжалан шотлен, нуно чылан кесарьын кӱштымыж-влак ваштареш ыштат».
8 Тидым колын, калык да оласе вуйлатыше-влак пудыранаш тӱҥалыныт.
9 Нунышт Иасон да молышт деч ситыше оксам налыныт да колтеныт.



10 А Павел ден Силам иза-шольо-влак тунамак, йӱдым, Верийыш колтеныт. Тушко мийымеке, нунышт иудей-влакын синагогышкышт каеныт.
11 Тысе-влак Фессалоникысе деч порырак лийыныт: нуно Христос нерген шомакым кугу кумыл дене колыштыныт да, тиде чынак тыге мо манын, Возымашым кече еда шымленыт.
12 Шукынжо Иисуслан ӱшанаш тӱҥалыныт, тыгак эллин-влак кокла гыч кӱкшын аклыме ӱдырамаш-влакат, шуко пӧръеҥат ӱшаненыт.
13 Но Павел Верийыштат Юмын шомакым каласкала манын пален налмекышт, Фессалоникысе иудей-влак тушкат толыныт, калыкым тараташ да пудыраташ тӱҥалыныт.
14 Иза-шольо-влак Павелым тунамак теҥыз деке колтеныт, а Сила ден Тимофей кодыныт.
15 Иза-шольо-влак Павелым Афиныш шумеш ужатеныт. Вашкерак толышт манын, Сила ден Тимофейлан каласаш Павел ужатыше-влакым йодын, вара нунышт каеныт.



16 Афиныште нуным вучымыж годым Павел ужын: ола шояк юмо статуй дене тич темын, садлан чонжо моткоч пудыранен.
17 Синагогышто иудей-влак денат, Израильын Юмыжлан кумалше моло денат кутырен, уремыште вашлийме еҥ-влак денат кече еда мутланен.
18 Эпикурей ден стоик икмыняр философат*а тудын дене ӱчашаш тӱҥалын, да иктышт ойленыт: «Тиде арам ойлыштшо мом каласынеже?» Иисус да ылыжмаш нерген Поро Уверым Павелын каласкалымыжлан южышт ойленыт: «Тудо йот юмо-влак нерген увертарышыла коеш».
19 Павелым пырля налыныт, Ареопагыш*б конденыт да йодыныт: «Могай тиде тыйын каласкалыме у туныктымаш, ме тудын нерген колыштнена ыле.
20 Ала-могай ондак колдымым тый пылышышкына пыштет, сандене ме палынена ыле, мо тиде тыгай?»
21 Афиныште илыше-влаклан, тыгак вес вер гыч тушко толшо-влаклан иктаж-мо нерген мутланен да иктаж-мом уым колыштын жапым эртараш пешак келшен.



22 А Павел Ареопаг покшелан шогалын да ойлен: «Афинысе калык! Тендан юмо-влакым чот жаплымыдам чыла гочат ужам.
23 Ола мучко эртышемла да тендан кумалме вердам ончен коштшемла, ик жертвенникыште мый тыге возымым ужым: ”Палыдыме Юмылан”. Мый тыланда палыде аклыме Юмыда нергенак увертарем.
24 Уло тӱням, тушто мо улым ыштыше Юмо, кава ден мландын Господьшо, айдеме кид дене ыштыме храмлаште ок иле.
25 Айдеме кид дене служитлымым Тудо ок йод, вет Тудлан нимоат огеш кӱл. Тудо Шкеак чылалан илышым, шӱлышым да молымат пуа
26 да, чумыр мланде мучко илышт манын, ик вӱр гыч уло айдеме тукымым ыштен, чыла калыклан палемдыме жапыштым пӱрен да илыме верыштлан чекым ыштен.
27 Юмым кычалын, лийме семын Тудын деке шижын лишемышт да муын кертышт манын, тыге ыштен. Вет Юмо мемнан кокла гыч икте дечат тораште огыл.
28 Тудын дене ме илена, коштына, улына. Южо почеламутчыда*в каласыме семын, ”ме Тудын тукымжо улына”.
29 Тыгеракын, Юмын тукымжо улына гын, ме Тудым айдемын шонен лукмо да мастарлыкше дене ыштыме шӧртньӧ, ший але кӱ тӱс семын ужшаш огынал.
30 Палыдымаш пагыт верч Юмо еҥ-влаклан мутым кучыктен огыл, а кызыт чыла вере чыла еҥлан, языкыштым касарыктен, Юмо деке савырнаш кӱшта:
31 Тудо кечым палемден, тиде кечынже тӱням чын дене, ончылгоч палемдыме Айдеме гоч судитлаш тӱҥалеш, тидым чылалан тиде Айдемым колымаш гыч ылыжтымыж дене ончыктен».



32 Колымаш гыч ылыжме нерген колмеке, иктышт игылт воштылыныт, а весышт ойленыт: «Тидын нерген тыйым вес ганат колыштына».
33 Тыгеракын, Павел нунын кокла гыч лектын каен.
34 А икмынярышт Павел деке ушненыт да ӱшанаш тӱҥалыныт. Нунын коклаште Ареопагысе каҥашыште ыштыше Дионисий, Дамарь лӱман ӱдырамаш да молат лийыныт.





*а 17:18 Эпикурей ден стоик-влак – грек философ-влакын тунемшышт. Эпикурей-влак шоненыт: илышыште эн шергакан – тиде чон тыныслык да келанымаш, а чонын колыдымашыжлан нуно ӱшанен огытыл. Стоик-влак ушым моктеныт да чон шижмашым кӱлдымашке луктыныт.

*б 17:19 Ареопаг – Афинысе чоҥга, тушто каҥаш погынен, мутлан, олаште туныктымо пашам тудо шекланен.

*в 17:28 Почеламутчо – поэт.




СВЯТОЙ АПОСТОЛ-ВЛАКЫН ПАШАШТ

18 Глава


1 Павел Коринфыште. 18 Павелын Антиохийыш пӧртылмыжӧ. 24 Ефесыште Аполлос туныктен каласкала.

1 Тылеч вара Павел, Афиным коден, Коринфыш каен.
2 Тушто тудо Понтеш шочшо Акила лӱман иудейым да тудын Прискилла ватыжым вашлийын. Чыла иудейлан Клавдий Римым коден каяш кӱштен, садлан нуно шукерте огыл Италий гыч толыныт улмаш. Павел нунын деке миен.
3 Тудо нунын гаяк сомылым ыштенат, пырля пашам ышташ кодын. Нунышт вынер омашым*а ыштыше лийыныт.
4 Шуматкече еда, синагогышто мутланен, иудей-влакымат, эллин-влакымат ӱшандараш тыршен.



5 А Сила ден Тимофейын Македоний гыч толмекышт, Иисусын Христос улмыж нерген иудей-влаклан таныклаш Павелым Шӱлыш кумылаҥден.
6 Но иудей-влак торешланеныт да мыскыленыт, сандене Павел вургемжым почкалтен да нунылан каласен: «Тендан вӱрда шкендан вуйда ӱмбалне, тыште мыйын титакем уке, ынде вес калык-влак деке каем».
7 Тушеч каен да Израильын Юмыжлан кумалше Иуст лӱман еҥ деке миен. Тудыжын пӧртшӧ синагог воктене лийын.
8 А синагог вуйлатыше Крисп чыла мӧҥгысыжге Господьлан ӱшанаш тӱҥалын. Коринфыште илыше кокла гыч Павелым колыштшо-влак шукышт ӱшаненыт да тынеш пуреныт.



9 Йӱдым кончымаште Павеллан Господь каласен: «Ит лӱд, ойло, шып ит лий.
10 Мый тый денет пырля улам. Тыланет осалым нигӧ ок ыште: тиде олаште Мыйын еҥем шуко уло».
11 Юмын шомаклан туныктен, Павел тушто ик ий да куд тылзе илен.



12 Ахаийыште Галлионын*б проконсул улмыж годым иудей-влак Павел ваштареш икоян шогалыныт, тудым судитлыме верыш конденыт
13 да ойленыт: «Тиде еҥ Юмылан закон почеш огыл кумалаш тарата».
14 А кунам Павел ойлаш тӱҥалнеже улмаш, иудей-влаклан Галлион манын: «Иудей-влак, иктаж-могай титак але осал паша гын, тендам колышташ амал лиеш ыле,
15 но кунам туныктымо, лӱм-влак да тендан законда нерген ӱчашымаш кая, шке ончыза, мый тыгайым ынем судитле».
16 Вара нуным судитлыме вер гыч поктен колтен.
17 Тунам эллин-влак чылан синагог вуйлатыше Сосфеным руалтен кученыт да судитлыме вер ончылан кыреныт, но Галлионым тиде тургыжландарен огыл.



18 Тушто эше икмыняр жапым эртарымеке, Павел иза-шольо-влак дене чеверласен да, корабльыш шинчын, Сирийыш каен, тудын дене пырля Прискилла ден Акила лийыныт. Павел Юмылан мутым пуэн улмаш, сандене тудо Кенхрейыште ӱпшым тӱредыктен.*в
19 Ефесыш шумеке, тушан Прискилла ден Акилам коден, шкеже синагогыш пурен да иудей-влак дене мутланен.
20 Кунам тудым тыште кужунрак лияш йодыныт, Павел келшен огыл,
21 а нунын дене чеверласен да каласен: «Лишемше пайремым мылам Иерусалимыште эртараш кӱлешак, а тендан деке Юмо пӧртылтынеже гын, пӧртылам». Тыге Ефес гыч каен. [Акила ден Прискилла Ефесеш кодыныт.]
22 Кесарийыш мийымеке, тудо Иерусалимыш миен, черкым саламлен да Антиохийыш каен.
23 Тушто икмыняр жапым эртарымеке, лектын да радам дене Галатий кундем ден Фригийым эртен, чыла тунемшын чонжым пеҥгыдемден.



24 Александриеш шочшо Аполлос лӱман ик иудей Ефесыш толын. Тудо ойлаш пешак уста лийын да Возымашым сайын пален.
25 Аполлос Господьын корныжлан туныктымо лийын, чон йӱлен ойлен, Господь нерген сайын туныктен, но Иоаннын тынеш пуртымыжым веле пален.
26 Аполлос синагогышто лӱдде ойлаш тӱҥалын. Акила ден Прискилла, тудым колыштмеке, шке декышт налыныт да Господьын корныж нерген эшеат сайын умылтареныт.
27 А кунам Аполлос Ахаийыш каяш шонен пыштен, порын вашлияш кумылаҥдаш манын, иза-шольо-влак тусо тунемше-влаклан серышым возеныт. Тушко мийымекыже, Юмын порылыкшылан кӧра ӱшанаш тӱҥалше-влаклан Аполлос кугу пайдам конден.
28 Тудо иудей-влакын ӱшандарымыштым калык ончылно пеш талын шӧрен ойлен, Иисусын Христос улмыжым, Возымаш гыч шомакым кучылтын, чыныш луктын ончыктен.





*а 18:3 Вынер омаш – палатка.

*б 18:12 Галлион – Хр. шоч. д.в. 51-52 ийлаште Рим империйысе Ахаий кундемын вуйлатышыже.

*в 18:18 Ончо: Шотл 6:1-21.




СВЯТОЙ АПОСТОЛ-ВЛАКЫН ПАШАШТ

19 Глава


1 Павел Ефес олаште. 11 Скеван эргыж-влак. 21 Ефесыште пуламыр.

1 Аполлосын Коринфыште лиймыж годым Павел курыкысо кундемлам эртен да Ефесыш толын, тушто икмыняр тунемшым вашлийын да
2 нунын деч йодын: «Ӱшанаш тӱҥалмекыда, те Святой Шӱлышым налында мо?» А нунышт тудлан вашештеныт: «Святой Шӱлыш улмо нерген ме колынат огынал».
3 Павел йодын: «Тендан могай тынеш пуртымаш лийын?» Нуно ойленыт: «Тиде Иоаннын тынеш пуртымыжо лийын».
4 Павел каласен: «Язык деч кораҥме тынеш пуртымаш дене Иоанн тынеш пуртен. Но тудо шкеж деч вара Толшылан, Христос Иисуслан, ӱшанышаш улыда манын, калыклан ойлен».
5 Тидым колмеке, нуно Господь Иисусын лӱмжӧ дене тынеш пуреныт.
6 А кунам нунын ӱмбак Павел кидым пыштен, Святой Шӱлыш ӱмбакышт волен, да нуно йот йылме-влак дене кутыраш да пророклен ойлаш тӱҥалыныт.
7 Нуно чылаже латкок пӧръеҥ наре лийыныт.



8 Павел синагогыш миен, Юмын Кугыжаныш нерген кум тылзе лӱдде каласкален, мутланен да ӱшандарен.
9 Но кунам икмынярышт шӱмыштым пешкыдемденыт да ӱшанен огытыл, калык ончылно Господьын корныж нерген осалын ойленыт, тунам тудо нунын деч кораҥын, тунемше-влакым нунын деч ойырен да кече еда Тираннын школыштыжо туныктен мутланен.
10 Тыге кок ий шуйнен, сандене Асий кундемыште илыше-влак чыланат – иудейжат, эллинжат – Господь Иисусын шомакшым колыныт.



11 Юмо ӧрыктарыше пашам Павелын кидше дене шуко ыштен.
12 Пӱжвӱд ӱштмӧ шовычшымат, ӱшталме вургемжымат тудын могыржо гыч черле-влак ӱмбаке пыштеныт, да нуно паремыныт, кӧргышт гыч осал шӱлыш-влак лектыныт.



13 Осал шӱлышым поктен лукташ манын, тӱрлӧ вере юлен коштшо южо иудеят Господь Иисусын лӱмжым кучылташ тӱҥалын. Нуно тыге ойленыт: «Павелын увертарен ойлымо Иисусын лӱмжӧ дене тыланда кӱштена».
14 Скева лӱман иудей архиерейын шым эргыжат тыге ышташ тӱҥалын.
15 Но осал шӱлыш нунылан тыге вашештен: «Иисусым палем, Павелжат палыме. А те кӧ улыда?»
16 Тылеч вара осал шӱлышан еҥ нунын ӱмбаке кугу куат дене кержалтын да чыланыштым сеҥен. А нунышт, чараматын да сусырген пытыше, тудо пӧрт гыч куржын лектыныт.



17 Тыге лиймым Ефесыште илыше чыла иудей ден эллин пален налын. Нуно чылан чот лӱдыныт. Господь Иисусын лӱмжым чапландареныт.
18 Ӱшанаш тӱҥалше-влак кокла гыч шукынжо толыныт, осал пашашт нерген почын ойленыт.
19 А юзыланыше кокла гыч ятырынже, тунемме книгаштым поген, уло калык ончылно йӱлалтеныт. Нунын чыла акыштым ушен шотлымеке, витле тӱжем ший окса наре лектын.
20 Тыге Господьын шомакше вияҥын да куатшым ончыктен шоген.



21 Чыла тиде лийме деч вара Павел шӱм-чон шӱлышыж дене*а Македоний ден Ахаийым эрташ да Иерусалимыш каяш шонен пыштен да каласен: «Тушто лиймеке, мый Римымат ужшаш улам».
22 Македонийыш тудо кок полышкалышыжым, Тимофей ден Ерастым, колтен, а шкеже икмыняр жаплан Асиеш кодын.



23 Тиде жапыште Господьын корныжо верч изи огыл пудыранымаш лектын.
24 Олаште Артемидан изи храмже-влакым ший дене ыштыше Димитрий лӱман шийӱзгар мастар илен. Тудо кидмастар-влаклан шагал огыл парышым конден.
25 Кызыт тудо нуным да тыгаяк пашам ыштыше молымат поген да каласен: «Йолташ-влак, те паледа: мемнан улан лиймына тиде пашаш негызлалтеш.
26 Те ужыда да колыда, кузе саде Павел Ефесыште веле огыл, а чумыр Асий мучко гаяк шагал огыл калыкым чын корно гыч кораҥден, вет тудо ”айдеме кид дене ыштыме юмо-влак – юмо огытыл” манын ӱшандара.
27 Тидыже мемнан пашанан чапшым волтымо дене веле огыл лӱдыкшым ышта, а кугу Артемида юмын храмжат нимолан шотлалташ ок тӱҥал, чыла Асийыште да пӱтынь тӱняште пагалыме Артемидан лӱмнерже вола».



28 Тыгайым колмеке, нуно чот ажгыненыт да кычкыраш тӱҥалыныт: «Ефесысе Артемида – моткоч кугу!»
29 Уло ола чот пудыранен. Еҥ-влак Павел дене пырля коштшо, Македоний гыч улшо Гаий ден Аристархым руалтен кученыт да ик еҥ семын чылан театрыш писын каеныт.
30 Павел калык тӱшкашке лекнеже улмаш, но тунемше-влак тудым колтен огытыл.
31 Асийысе вуйлатыше-влак кокла гычат икмыняр йолташыже, театрыш ынже мий манын, тудлан шижтараш колтеныт.
32 Тиде жапыште иктышт иктым кычкыреныт, весышт – весым, погынымаш шотдымо лийын, да погынышо-влак кокла гыч утларакышт молан толмыштымат пален огытыл.
33 Иудей-влак Александрым ончыко шӱкеныт, тудлан калык тӱшка гыч каҥашым пуэныт. Александр кидшым нӧлталын, калыклан шкенжым арален ойлынеже улмаш.
34 Но тудын иудей улмыжым пален налмеке, чыланат ик йӱк дене кычкыраш тӱҥалыныт: «Ефесысе Артемида – моткоч кугу!» Тыге кок шагат наре кычкыреныт.



35 Пытартышлан оласе возкалыше калыкым лыпландарен кертын да каласен: «Ефесысе еҥ-влак! Ефес ола кугу Артемида юмын храмжым да Диопетым арален ончышо семын чыла еҥлан палыме огыл мо?
36 Тидын шотышто ӱчашымаш уке гын, чылаланда лыпланыман да нимомат шоналтыде ыштыман огыл.
37 Нине пӧръеҥ-влак храмым агыше але тендан юмыдам мыскылыше огытыл гынат, те нуным тышке конденда.
38 Димитрий да тудын дене пырля лийше кидмастар-влакын иктаж-кӧн ӱмбаке вуйшиймашышт уло гын, тидлан суд погынымаш уло, тыгак проконсул-влак улыт, тек нунын ончылно икте-весе ӱмбаке вуйшиймашым пуат.
39 А иктаж-могай вес йодмашда уло гын, закон почеш эртарыме погынымаште пунчалме лиеш.
40 Таче мо лиймылан кӧра мемнам тумам нӧлталмылан титаклыме лӱдыкшӧ уло, а тыгай шотдымо погынымашым ме нимо денат чыныш луктын огына керт». Тыге ойлен, калыкым шалатен колтен.





*а 19:21 «Шӱм-чон шӱлышыж дене» – тидым «Шӱлышын таратымыж дене» манынат кусараш лиеш.




СВЯТОЙ АПОСТОЛ-ВЛАКЫН ПАШАШТ

20 Глава


1 Павелын Македоний ден Грецийыш миен коштмыжо. 7 Колышо Евтихым ылыжтымаш. 13 Троада гыч Милитыш миен коштмаш. 17 Апостол Павел Ефес оласе пресвитер-влак дене чеверласа.

1 Калык пудыранымаш пытымеке, Павел тунемше-влакым ӱжыктен, кумылаҥден ойлен, вара чеверласен да Македонийыш каен.
2 Тусо верлам эртыме годым ӱшаныше-влаклан кумылаҥдыше мутым шуко ойлен, вара Грецийыш миен.
3 Тушто кум тылзе лийын, а кунам тудо Сирийыш кайынеже улмаш, шкенжын ваштареш иудей-влакын шолып кутырен келшымыштым пален налын да Македоний гоч пӧртылаш шонен пыштен.
4 Асий марте тудым Верий гыч Пиррын Сосипатр эргыже, Фессалоника гыч Аристарх ден Секунд, Дервий гыч Гаий, тыгак Тимофей, Асий гыч Тихик ден Трофим ужатеныт.
5 Нуно, ончык кайымеке, мемнам Троадаште вученыт.
6 А ме Шергинде кече пайрем деч вара Филипп гыч корабль дене каенна, вич кече гыч нунын деке Троадаш толынна, тушто шым кече лийынна.



7 Шуматкече эрлашын, тунемше-влакын киндым тодыл кочкаш погынымекышт, Павел погынышо-влак дене мутланен. Вес кечынже тудо тышеч каяш шонен, сандене пелйӱд марте ойлен.
8 Мемнан погынымо кӱшыл пӧлемыште шуко лампе лийын.
9 Окнаште Евтих лӱман самырык пӧръеҥ шинчен. Павел кужу жап ойлен, сандене Евтих чот мален колтен, омо авалтенат, кумшо пачаш гыч камвозын. Кунам тудым нӧлталыныт, колышо улмаш.
10 Павел тудын деке волен, ӱмбакше возын, тудым ӧндалын да каласен: «Ида тургыжлане, чонжо лектын огыл».
11 Павел пӧлемыш пӧртылын, киндым тодыл кочкын, пешак кужун, волгыжаш тӱҥалмешке, мутланен, а вара лектын каен.
12 А Евтихым илышым вӱден конденыт, тидыже чылам чот куандарен.



13 Ме ончыко тарванышна, корабльыш шична да Ассыш кайышна, тушто ме Павелым пырля налшаш улына ыле. Шкеже йолын каяш шоненат, мыланна тыге кӱштен каласен ыле.
14 Ме тудын дене Ассыште вашлийна, вара корабльыш шындышна да Митилиныш толна.
15 Тушечын кайышна да вес кечынже Хиос воктеке миен лекна, а эрлашынже Самосыш шуна, Трогиллийыште лиймеке, вес кечынже Милитыш мийышна.
16 Асийыште жапым йомдараш огыл манын, Павел Ефесым эртен каяш шонен пыштен. Йӧн лиеш гын, Павел Витльыгече пайремлан Иерусалимыш миен шуаш вашкен.



17 Ефес черкысе пресвитер-влакым ӱжаш манын, Павел Милит гыч еҥ-влакым колтен
18 да, кунам пресвитер-влак толыныт, каласен:


 «Асий кундемыш толмекем, тендан коклаштыда лиймем годым мый икымше кече гычак кузе иленам, те паледа.
19 Иудей-влак шолып кутырен келшымышт дене мыйым шуко нелылыкыш пуртеныт, но мый Господьын ӱҥышын илыше, шинчавӱд йӧре пашам ыштыше тарзыже лийынам.
20 Тыланда мо гына пайдале лийын, тудын нерген ойлымо деч кораҥын омыл, а тендам чыла калык ончылнат, пӧртыштыдат туныктенам.
21 Иудей-влакымат, эллин-влакымат мый, языкыштым касарыктен, Юмо деке савырнаш да мемнан Господьна Иисус Христослан ӱшанаш тыршен ӱжынам.
22 А кызыт Шӱлыш мыйым кепшылтен, да Иерусалимыш каем. Мый денем тушто мо лиеш – ом пале.
23 Но мыйым эрыкым йомдарымаш да нелылык вуча манын, Святой Шӱлыш чыла олаште палдара.
24 Туге гынат мый шке илышем шкаланем шергаканлан ом шотло. Эн ондак шке пашам – Господь Иисусын мылам ӱшанен пуымо служитлыме пашам – куанен вораҥдарынем: Юмын порылыкшо нерген Поро Уверым каласкалымым шуктынем.



25 Мый тендан дене лийынам да Юмын Кугыжаныш нерген каласкаленам, а тендан кокла гыч мыйым тылеч вара иктат угыч ок уж манын, мый кызыт палем.
26 Сандене мый тыланда таче увертарем: тендан кокла гыч иктаж-кӧжӧ йомын пыта гын, мый титакан омыл,
27 мый тендам Юмын уло шонымыж дене палдарыме деч чакнен омыл.
28 Шкендан верч тыршыза, Шӱлышын тыланда вуйлаташ пуымо кӱтӱ верчат тыршыза, Господь Юмын шке Вӱржӧ дене налме Черкыжым кӱтыза.
29 Мый палем: кайымекем тендан коклашке кӱтӱм чаманыдыме осал пире-влак пурат.
30 Тунемше-влакым почешышт наҥгаяш манын, шкендан кокла гычат чыным пужен ойлышо-влак лектыт.
31 Сандене шекланен шогыза, шарныза: кум ий йӱдшӧ-кечыже шинчавӱд йӧре мый чарныде тендан кокла гыч кажныдам туныктенам.
32 Иза-шольо-влак, ынде мый тендам Юмылан да Тудын порылык шомакшылан ӱшанен пуэм. Тендам пеҥгыдемдаш Тудын куатше уло да святитлыме чыла еҥже-влак коклаште югыпогым тыландат пуэн кертеш.
33 Мый нигӧн шийжымат, шӧртньыжымат, вургемжымат ынем нал ыле.
34 Шкеат паледа, мыланем да пеленем лийше-влаклан мо кӱлын гын, теве тиде кидем дене пашам ыштен налынам.
35 Тыге пашам ыштен, черле-влаклан полшаш да Господь Иисусын ”Пуымыж годым айдеме налмыж годсо деч пиаланрак” манме шомакшым шарнаш кӱлмым мый чыла годымат тыланда ончыктенам».



36 Тыге каласымеке, Павел сукен шинчын да нунын дене пырля кумалын.
37 Тунам чыланат чот шортыныт, Павелым ӧндалыныт да шупшалыныт.
38 Тудым кызыт пытартыш гана ужыт манын каласымыжлан эн чот ойгыреныт. Вара корабль марте ужатеныт.






СВЯТОЙ АПОСТОЛ-ВЛАКЫН ПАШАШТ

21 Глава


1 Иерусалимыш миен коштмаш. 17 Павелын Иаков дене вашлиймыже. 27 Павелым руалтен кучымаш. 37 Павел калык ончылно шкенжым арален ойла.

1 Нунын деч ойырлен кайымеке, теҥызыш лекна да вик Косыш мийышна, вес кечынже – Родосыш, тушечын Патараш кайышна.
2 Тушто Финикийыш кайыше корабльым муна, тушко шична да кайышна.
3 Кипр кояш тӱҥалмеке, тудым шола могырым коден, ме Сирийыш ийна да Тирыш шуна. Тушто корабль сатум ястарышаш улмаш.
4 Ме тысе тунемше-влакым кычал муна, тушто шым кече лийна. Иерусалимыш кайыме ок кӱл манын, Шӱлышын палдарымыж почеш нуно Павеллан ойленыт.
5 Но, тушто нине кечым эртарымеке, ме лекна да кайышна. Чылан, ола гыч лектын, мемнам ватышт да йочашт дене пырля ужатен тольыч. Сер воктене сукен шинчын кумална.
6 Ме икте-весе дене чеверласышна да корабльыш шична, а нуно мӧҥгышкышт пӧртылыныт.



7 А ме Тир гыч Птолемаидаш корабль дене толна. Тыге мемнан теҥыз дене коштмо корнына мучашке шуо. Иза-шольо-влак дене саламлалтмеке, нунын дене ик кече лийна.
8 Вес кечынже Павел да ме, тудын дене пырля лийше-влак, кайышна да Кесарийыш миен лекна, Поро Уверым каласкалыше Филиппын пӧртышкыжӧ пурышна да тудын дене кодна. Шым диакон гыч тудо иктыже улмаш.*а
9 Тудын марлан лекдыме да пророклен ойлышо ныл ӱдыржӧ лийын.
10 Тушто ятыр кечым эртарымына годым Иудей гыч Агав лӱман пророк толын.
11 Тудо мемнан деке миен, Павелын ӱштыжым налын да шкенжын кид-йолжым пидын, вара каласен: «Святой Шӱлыш тыге ойла: иудей-влак Иерусалимыште тиде ӱштын озажым тыге пидыт да вес калык еҥ-влакын кидышкышт пуат».
12 Кунам тидым колна, тунам ме да тусо ӱшаныше-влак, Иерусалимыш ынже кай манын, Павелым сӧрвалышна.
13 Но тудо вашештен: «Мом те ыштеда? Молан шортыда да шӱмем шӱлыкаҥдеда? Мый Иерусалимыште Господь Иисусын лӱмжӧ верч пидме лияш веле огыл, а колашат ямде улам».
14 Тудо мемнан мутым колыштын огылат, сӧрвалымым чарнышна да ойлышна: «Тек Господьын шонымыжо семын лиеш».



15 Нине кече деч вара ме корныш ямдылалтна да Иерусалимыш кайышна.
16 Мемнан дене пырля Кесарий гыч икмыняр тунемше миен, нуно мемнам Кипр гыч толшо Мнасон деке уна лийын илаш намиеныт. Мнасон тунемше-влак кокла гыч ик эн ончычсо лийын.



17 Иерусалимышке толмекына, иза-шольо-влак мемнам куанен вашлийыныт.
18 Вес кечын Павел мемнан дене пырля Иаков деке каен. Тушко пресвитер-влак чылан миеныт.
19 Павел нунын дене саламлалтын да тудын служитлыме пашаж гоч вес калык еҥ-влак коклаште Юмын мом ыштымыжым радамлен каласкален.



20 Тудын ойлымыжым колыштмеке, нуно Юмым моктеныт да Павеллан ойленыт: «Ужат, иза, иудей коклаште ӱшанаш тӱҥалше-влак тӱжем дене улыт, нуно чыланат иудей закон верч тыршен шогат.
21 А тыйын нерген нуно шуко колыныт, пуйто вес калык-влак коклаште илыше чыла иудейым Моисейын законжо деч кораҥаш туныктет, йочаштлан пӱчмӧ йӱлам эртараш да йӱла почеш илаш чарет.
22 Тыгеже мом ыштыман? Еҥ-влак тыйын толмет нерген пален налыт, векат, шукын погынат.
23 Кузе ме тыланет каласена, туге ыште: мемнан коклаште Юмылан мутым пуышо ныл пӧръеҥ уло.
24 Нуным пеленет нал да эрныме йӱлам нунын дене пырля эрте, ӱпыштым тӱредыктен кертышт манын, нунын олмеш тӱлӧ. Тыйын нерген ойлыштмаш чын огыл, тый шкежат закон почеш илет манын, тунам чылан пален налыт.
25 А ӱшанаш тӱҥалше вес калык еҥ-влакын пашашт шотышто ме ондакак пунчалынна. Тек нуно нимом тыгайым огыт шукто. Шояк юмылан пуымо надыр деч, вӱр деч, пич каен колышо вольык ден янлык деч да яжарланыме деч шкеныштым кучышт манын, нунылан серыш дене увертаренна».



26 Тунам Павел нине ныл еҥым налын да вес кечынже нунын дене пырля эрныме йӱлам эртен, а вара храмыш пурен, эрналтме кече-влак кунам пытыме да кажне верч надырым кунам пуаш кӱлмӧ нерген увертарен.



27 Нине шым кече мучашыш шумо годым Асийысе иудей-влак, Павелым храмыште ужын, уло калыкым пудыратеныт, ӱмбакыже кид дене шуыныт
28 да кычкыреныт: «Израильысе еҥ-влак, полшыза! Тиде еҥак мемнан калык, мемнан закон да тиде вер ваштареш чыла вере туныкта, адакшым тышке эллин-влакымат пуртен да тиде святой верым амыртен!»
29 Нуно Ефес гыч толшо Трофимым тудын дене пырля олаште тылеч ончыч ужыныт да, Павел тудым храмыш пуртен манын, шоненыт.
30 Уло ола пудыранен, да чыла могырым калык куржын толын, Павелым руалтен кученыт, храм гыч тӱгӧ шупшын луктыныт да капка-влакым тунамак тӱкыленыт.
31 Нуно Павелым пуштнешт улмаш, но уло Иерусалим пудыранен манме увер полк вуйлатыше деке шуын.
32 Тудо тунамак, шӱдывуй ден сарзе-влакым налын, калык деке писын каен. Вуйлатыше ден сарзе-влакым ужмеке, Павелым кырымым чарненыт.
33 Тунам полк вуйлатыше лишемын, Павелым кучен да кок шинчыр дене шинчырлаш кӱштен, вара йодын: «Кӧ тудо да мом ыштен?»
34 Калык тӱшкаште икте иктым кычкырен, весе – весым, а вуйлатыше йӱк-йӱанлан кӧра нимом раш пален кертын огылат, Павелым карманыш наҥгаяш кӱштен.
35 А кунам Павел тошкалтыш деке миен шуын, калык шыгыремдымылан кӧра сарзе-влаклан тудым нумал наҥгаяш логалын.
36 Шуко еҥ почешышт каен да кычкырен: «Тудлан колымаш!»



37 Карманыш пуртымо годым Павел полк вуйлатыше деч йодын: «Мылам иктаж-мом тылат каласаш лиеш мо?» А тудыжо манын: «Тый греклат моштет?
38 Тугеже шукерте огыл пудыранымашым нӧлталше да ныл тӱжем саргуралан еҥым ир мландыш наҥгайыше саде египет еҥ отыл?»
39 Павел вашештен: «Мый иудей улам, Киликийысе кумдан палыме Тарс олан гражданже. Тый дечет йодам: калыклан ойлаш мыланем эрыкым пу».
40 Полк вуйлатыше келшен, да Павел тошкалтышке шогалын, калык ончылно кидшым нӧлталын, а кунам чылан шып лийыныт, нунылан еврейла ойлаш тӱҥалын:





*а 21:8 Ончо Ап.паш 6:1-7.




СВЯТОЙ АПОСТОЛ-ВЛАКЫН ПАШАШТ

22 Глава


1 Павел калык ончылно шкенжым арален ойла (умбакыже). 22 Павел полк вуйлатыше ончылно. 30 Павел Синедрион ончылно.

1 «Иза-шольо да ача-влак! Ынде тендан ончылно шкемым арален ойлымем колыштса».
2 Еврей йылме дене каласкалаш тӱҥалмым колмеке, калык утыр шыпланен. Павел ойлен:
3 «Мый иудей улам, Киликийысе Тарсыште шочынам, но тиде олаште ончен куштеныт, Гамалиилын тунемшыже лийынам, мыйым ачана-влакын законыштлан сайын туныктеныт. Таче те могай улыда, мыят тугаяк лийынам, мыят Юмын верч чот шогенам.
4 Мый Господьын корныж дене коштшо-влакым колымашке шуктен поктылынам, пӧръеҥымат, ӱдырамашымат кучен, казаматышке шындылыктенам.
5 Тидын нерген архиерей да калык кугурак-влак чылан таныклен ойлен кертыт. Мый Дамаскыште илыше иудей иза-шольына-влаклан серыш-шамычымат нунын дечак налынам, тусо-влакымат руалташ да, пидын, Иерусалимыш мут кучаш кондаш манын, тушко каенам.



6 Кайымем годым, кечывал тура, кунам Дамаск деке лишемынам, кенета мыйын йырем пылпомыш гыч кӱдыратле волгыдо йолгалтын.
7 Мый мланде ӱмбаке йӧрлынам да ”Савл, Савл, молан тый Мыйым поктылат?” манын ойлымо йӱкым колынам.
8 Мый вашештенам: ”Господь, кӧ Тый улат?” Тудо мыланем каласен: ”Мый тыйын поктылмо Назорей Иисус улам”.
9 Мый денем пырля лийше-влакат волгыдым ужыныт да чот лӱдыныт, но мылам Ойлышын йӱкшым колын огытыл.
10 Тунам мый йодынам: ”Господь, мылам мом ыштыман?” А Господь каласен: ”Кынел да Дамаскыш кае, мом тый ыштышаш улат, чыла тушто каласат”.
11 Йымыктарыше волгыдо шинчамым сокырым ыштен, сандене пырля лийше-влак мыйым Дамаскыш кид гыч вӱден намиеныт.



12 Тушто Ананий лӱман еҥ лийын, тудо Юмын законым ӱшанлын шуктышо айдеме улмаш, Дамаскыште илыше иудей-влак тудым кӱкшын акленыт.
13 Мый декем толын, воктекем шогалын да каласен: ”Савл иза, шинчат почылтшо”. Тунамак мый тудым ужынам.
14 А Ананий мылам ойлен: ”Тудын кумылжым пален налаш, Чын Ыштышым ужаш да Тудын ойлымо йӱкшым колаш манын, ачана-влакын Юмышт тыйым ондакак ойырен налын.
15 Тый Тудын таныкше лият, мом ужмет да колмет нерген уло калыклан каласкалаш тӱҥалат.
16 Тыгеже мом юватылат? Кынел, тынеш пуро, Господь [Иисусын] лӱмжым ӱжын, языкет деч мушкылт”.



17 Иерусалимыш пӧртылмекем, храмыште кумалмем годым мыйым кугу ӧрмаш авалтен,
18 да Господьым ужынам. Тудо мылам ойлен: ”Вашке тарване, Иерусалим гыч писынрак лектын кай, тыште Мыйын нерген таныклен ойлыметым шотыш огыт нал”.
19 А мый ойленам: ”Господь, Тылат ӱшаныше-влакым казаматыш шындымем да синагоглаште кырыктымем нуно палат.
20 Стефанын, Тыйын таныкетын, вӱржым йоктарыме годым мый туштак шогенам, тудым пуштмым сайлан шотленам да пуштшо-влакын вургемыштым ороленам”.
21 А Тудо мылам каласен: ”Кае, Мый тыйым торашке, вес калык-влак деке, колтем”».



22 Тиде шомак марте иудей-влак Павелым колыштыныт, а вара кычкыраш тӱҥалыныт: «Тыгайым мландымбачын пытаре! Тудо илышаш огыл!»
23 Нунын кычкырымышт, вургемыштым кушкедмышт да пуракым южыш кышкымышт годым
24 полк вуйлатыше Павелым карманыш пурташ кӱштен, могай амал дене нуно тудлан кычкырымыштым палаш манын, тудым сола дене кырен йодышташ шӱден.
25 А кунам тудым кыраш ӱштӧ дене шуялтарен пидыныт, Павел тушто шогышо шӱдывуй деч йодын: «Але тыланда Рим гражданым суд деч поснат кыраш лиеш?»
26 Тидым колмеке, полк вуйлатыше деке шӱдывуй миен да ойлен: «Мом тый ыштынет, ончо! Тиде еҥ Римын гражданже».
27 Тунам вуйлатыше Павел деке миен да йодын: «Мылам каласе, тый Римын гражданже улат мо?» Павел ойлен: «Туге».
28 Полк вуйлатыше вашештен: «Мый тиде гражданствым кугу окса дене налынам». А Павел манын: «А мый шочынак Римын гражданже улам».
29 Тудым кырен йодышташ ямдылалтше еҥ-влак тунамак кораҥыныт, а вуйлатыше, Павелын Рим граждан улмыжым пален налмекыже, тудым пидын пышташ кӱштымыжлан лӱдын.



30 Иудей-влак Павелым молан титаклат манын, чыным палаш шонен, вес кечынже вуйлатыше тудын кепшылжым мучыштарен, архиерей-влаклан да уло Синедрионлан погынаш кӱштен. Вара Павелым конден, нунын ончылан шогалтен.






СВЯТОЙ АПОСТОЛ-ВЛАКЫН ПАШАШТ

23 Глава


1 Павел Синедрион ончылно (умбакыже). 12 Павел ваштареш шолып мутланен келшымаш. 23 Павелым Кесарийыш кондат.

1 Павел Синедрион ӱмбаке тӱткын ончен да каласен: «Иза-шольо-влак! Мый тачысе кече марте Юмын ончылно яндар чонан иленам».
2 А архиерей Ананий Павел воктене шогышо-влаклан тудым умшаж гыч пераш кӱштен.
3 Тунам Павел тудлан каласен: «Тый, ошемдыме пырдыж! Тыйым Юмо пера. Тый тыште шинчет да мыйым закон почеш судитлынет, шкеже мыйым пераш кӱштымет дене законым пудыртет».
4 Воктене шогышо-влак каласеныт: «Юмын архиерейжым вурсет?»
5 Павел вашештен: «Иза-шольо-влак, мый тудын архиерей улмыжым пален омыл. Возымо вет: ”Шке калыкетын вуйлатышыж нерген осал мутым ит ойло”».*а



6 Синедрионышто ик ужашыже саддукей, а вес ужашыже фарисей-влак улмым паленат, Павел чот ойлаш тӱҥалын: «Иза-шольо-влак! Мый фарисей улам, фарисейын эргыже, колышо-влакын ылыж кынелмыштым ӱшанен вучымылан мыйым титаклат».
7 Тудын тыге манмекыже, фарисей ден саддукей-влак коклаште ӱчашымаш тӱҥалын да погынымаш шелалтын.
8 Вет саддукей-влакын ойлымышт почеш нимогай ылыжмат, Суксат, шӱлышат уке, а фарисей-влак чыла тидлан ӱшанат.
9 Чылан чот кычкыраш тӱҥалыныт, фарисей-влак кокласе закон туныктышо-влак кынел шогалыныт да ӱчашен ойленыт: «Мемнан шонымаште, тиде еҥ нимогай осалым ыштен огыл. Тудлан шӱлыш але Суксо ала чынак ойлен? Айста Юмын ваштареш огына лий».
10 Ӱчашымаш талышныме дене Павелым кӱрышт кышкен кертыт манын, полк вуйлатыше лӱдын да сарзе-влаклан тудым калык кокла гыч руалтен налаш да карманыш наҥгаяш кӱштен.



11 А вес йӱдым Господь Павеллан кончен да каласен: «Пеҥгыдын шого, Павел. Кузе тый Мыйын нерген Иерусалимыште таныкленат, Римыштат тугак таныклышаш улат».



12 Эрдене икмыняр иудей ойым пидын, Павелым пуштмешке, огына коч да огына йӱ манын товатлен.
13 Шолып ойым пидше еҥ нылле утла лийын.
14 Нуно архиерей ден калык кугурак-влак деке миеныт да ойленыт: «Павелым пуштмешкына ме нимомат умшаш огына пыште манын, мутым пуэн товатлышна.
15 Пуйто пашажым тӱткынрак тергаш манын, Павелым эрла тендан деке кондаш вуйлатыше деч Синедрион дене пырля кызытак йодса, а тышке конден шуктымо деч ончычак ме тудым пушташ ямде лийына».



16 Павелын акажын эргыже шолып ойым пидме нерген колын, карманыш толын да Павеллан увертарен.
17 А Павел шӱдывуй кокла гыч иктыжым ӱжын да каласен: «Тиде рвезым вуйлатыше деке наҥгае, тудлан ала-мом увертарышашыже уло».
18 Тудыжо рвезым пеленже налын, вуйлатыше деке намиен да ойлен: «Кучен петырыме Павел мыйым ӱжын да тиде рвезым тый декет кондаш йодын. Тыланет ала-мом ойлышашыже уло».
19 Рвезым полк вуйлатыше, кидше гыч кучен, ӧрдыжкӧ кораҥден да йодын: «Мом мылам каласышашет уло?»
20 Рвезе вашештен: «Павел нерген пуйто утларак сайын палаш манын, иудей-влак эрла тудым Синедрионыш кондаш тый дечет йодаш мутланен келшеныт.
21 Тый нунылан ит ӱшане. Нунын кокла гыч нылле утла еҥ тудым шолып ваҥен шогат. Павелым пуштмешкына огына коч да огына йӱ манын, нуно товатлен ойленыт. Кызыт нуно, тидын дене келшыметым вучен, ямде шогат».
22 Тунам вуйлатыше: «Тидым мылам увертарымет нерген нигӧланат ит ойло», – манын да рвезым колтен.



23 Вара вуйлатыше кок шӱдывуйым ӱжын да каласен: «Кесарийыш каяш кумшо шагат йӱдлан*б кокшӱдӧ йолешке сарзым, тыгак шымле имнешкым да умдым нумалше кокшӱдӧ еҥым ямдылыза.
24 Осёл-влакымат ямдылыза. Тек Павелым кушкыжыктен шындат да лӱдыкшӧ деч посна вуйлатыше Феликс деке наҥгаят».
25 Вара тудо тыгай серышым возен:
26 «Клавдий-Лисий чот пагалыме вуйлатыше Феликслан: куане.
27 Тиде еҥым иудей-влак кученыт да пуштнешт ыле. Мый сарзе-влак дене миенам да, Рим граждан улмыжым пален налмеке, тудым утаренам.
28 Вара, тудым мо шотышто титаклымым палаш шонен, нунын Синедрионышкышт намиенам.
29 Тудым иудей закон дене кылдалтше тӱрлӧ ончалтыш шотышто титаклымым, тудым пуштмым чыныш лукшо але казаматыш шындаш ситыше нимогай титаклымаш укем мый ужынам,
30 а иудей-влакын тудын ваштареш шолып ойым пидмышт нерген увер кунам мый декем шуын, тудым тунамак тый декет колтенам, титаклыше-влаклан вуйшиймашыштым тыйын ончылно ойлаш кӱштенам. Таза лий».



31 Сарзе-влак, кӱштымым шуктен, Павелым пырля налыныт да йӱдым Антипатридаш наҥгаеныт,
32 а эрлашыжым имнешке-влакым Павел дене колтеныт, молышт карманыш пӧртылыныт.
33 А имнешке-влак, Кесарийыш мийымеке, серышым вуйлатышылан пуэныт, Павелымат конден шогалтеныт.
34 Вуйлатыше серышым лудын да Павелын могай кундем гыч улмыж нерген йодын. Киликий гыч улмыжым пален налмеке,
35 каласен: «Кунам титаклыше-влакетат толыт, тунам тыйын пашатым ончен лектам». Вара Иродын кӱполатыштыже Павелым оролымаште кучаш кӱштен.





*а 23:5 Лекм 22:28.

*б 23:23 Кумшо шагат йӱд – мемнан жап дене индеш шагат кастене.




СВЯТОЙ АПОСТОЛ-ВЛАКЫН ПАШАШТ

24 Глава


1 Павелым Феликс ончылно титаклымаш. 10 Павел шкенжым Феликс ончылно арален ойла. 24 Павел петырымаште.

1 Вич кече гыч калыкын икмыняр кугуракше да Тертулл лӱман оратор*а дене пырля архиерей Ананий толын, нуно вуйлатышылан Павел ӱмбаке вуйым шийыныт.
2 Павелым ӱжын кондымеке, Тертулл тудым титаклаш тӱҥалын да ойлен:
3 «Пагалыме Феликс, ме тылат кӧра кужу жап шуйнышо тыныслыкым налынна, да тыйын тыршымет дене тиде калыкын илышыже пешак саемын. Ме тидым эре да чыла вере кугу таум ыштен вашлийына.
4 Тыйым шуко жап ынем кучо, поро лий, мемнам кӱчыкын да поро кумылын колышт.
5 Ме ужынна: тиде еҥ – пижедылше чер гай. Тудо уло тӱня мучко илыше иудей-влак коклаште пуламырым тарватыл коштеш да Назорей тӱшкам вуйлата,
6 храмымат шакшылаш тӧчен, сандене тудым кученна, шкенан законна почеш судитлынена ыле.
7 Но полк вуйлатыше Лисий толын, тудым мемнан кид гыч кугу вий дене шупшын налын [да тый декет колтен],
8 тудым титаклыше-влаклан тый декет толаш кӱштен. Тудым йодыштын, мо шотышто титаклымынам тый шке чыла пален налын кертат».
9 Чыла тиде чын манын пеҥгыдемден, титаклымашке иудей-влакат ушненыт.



10 Вуйлатыше Феликс мут пуымым ончыктен, да Павел ойлаш тӱҥалын:


 «Шуко ий тиде калыкым чын судитлыметым пален, мый шкемын пашам кызыт эрыкан кумыл дене аралем.
11 Иерусалимыш кумалаш толмемлан латкок кече деч шуко эртен огыл, тидым тый шкеат пален налын кертат.
12 Мыйым храмыштат, синагогыштат, олаштат иктаж-кӧ дене ӱчашышым але калык пудыранымашым тарватышым ужын огытыл.
13 Мо шотышто нуно кызыт мыйым титаклат, тудым нимо денат пеҥгыдемден огыт керт,
14 но тыланет чоным почын ойлем: мыйын коштмо Корным нуно шояк туныктымаш маныт. Тудын дене коштын, мый ача-влакын Юмылан служитлем; законышто да пророк-влакын книгаштышт возымылан чылажланат ӱшанем.
15 Чын ыштыше-влакат, осалым ыштыше-влакат колымаш гыч ылыжыт манын, Юмылан ӱшанем уло. Нине титаклыше-влакат тидымак вучат.
16 Санденак Юмо да еҥ-влак ончылно эре яндар чонан лияш мый шкеат вийым пыштем.
17 Шуко ий эртымеке, мый шке калыкемлан окса полышым пуаш, тыгак пӧлекым кондаш толынам.
18 Тидым кондымо годым храмыште мыйым эрныме йӱлам эртышым ужыныт. Тушто погынышо еҥ тӱшкат, пудыранымашат лийын огыл.
19 Мыйым Асий кундем гыч толшо икмыняр иудей ужын, нунылан тыйын ончылно тыште шке лияш да, мыйын ваштареш иктаж-мошт уло гын, титаклаш кӱлеш ыле.
20 Але тышке толшо-влак тек каласат: Синедрион ончылно шогымем годым мыйым мо шотышто титаканым муыныт?
21 Нунын коклаште шогымем годым йӱкым кугемден ойлымо нине шомакемым ала титакемлан шотлат: колышо-влакын ылыжмыштлан таче те мыйым титакледа».



22 Господьын корныж нерген сайын паленат, тидым колыштмеке, ончымо пашам Феликс вес жапыш кусарен да каласен: «Полк вуйлатыше Лисий толмеке, тендан пашадам ончен лектам».
23 А шӱдывуйлан кӱштен: Павелым оролымаште кучаш, но икмыняр эрыкым пуаш да тудлан полшаш але тудын деке мияш лишылже-влак кокла гыч иктыланат чаракым ышташ огыл.



24 Икмыняр кече гыч Феликс шочынак иудей улшо Друзилла ватыж дене пырля миен, Павелым кондаш еҥым колтен да Христос Иисуслан ӱшаныме нерген каласкалымым колыштын.
25 Чын ыштыме, шкем кучен моштымо да ончыкылык судитлымаш нерген Павелын ойлымыж годым Феликс лӱдын колтен да каласен: «Ынде кай, а кунам жапем лиеш, тыйым угыч ӱжам».
26 Тыгодымак, эрыкым тӱлен налаш Павел оксам пуа манын, ӱшанен вучен. Садлан тудым кондаш чӱчкыдын колтен да тудын дене мутланен.



27 Но кок ий эртымеке, Феликсым Порций-Фест алмаштен. А Феликс, иудей-влаклан йӧраш шонен, Павелым петырымашешак коден.





*а 24:1 Оратор – тыште: юрист, адвокат.




СВЯТОЙ АПОСТОЛ-ВЛАКЫН ПАШАШТ

25 Глава


1 Павел кесарь ончылан судитлымым йодеш. 13 Павел – Агриппа кугыжа ончылно.

1 Вуйлатыме кундемышкыже толмеке, Фест кум кече гыч Кесарий гыч Иерусалимыш каен.

2-3 Тунам архиерей-влак да иудей кокла гыч кугурак еҥ-влак тудлан Павел ӱмбак вуйым шийыныт, Павелым Иерусалимыш пӧртылтымӧ дене мыланна поро кумылетым ончыкто манын, сӧрвален йодыныт. Вет нуно Павелым шолып ваҥынешт да корнышто пуштнешт улмаш.
4 Павелым Кесарийыште оролымаште кучат, шкежат вашке тушко каем, манын Фест.
5 «Тыгеже, – каласен тудо, – тендан вуйлатыше-влак кокла гыч икмыняр еҥ тек мыйын пеленем кая да, тиде еҥын иктаж-могай титакше уло гын, тек тудым титакла».



6 Иерусалимыште кандаш але лу кече деч шуко огыл лиймеке, Фест Кесарийыш пӧртылын, а вес кечынже судитлыме верыш шинчын да Павелым кондаш кӱштен.
7 Павел толмеке, Иерусалим гыч толшо иудей-влак тудын йыр погынен шогалыныт, шуко неле титаклымашым ӱмбакше конденыт, но титаклымышт чын манын, ончыктен кертын огытыл.
8 Павел шкенжым арален ойлен: «Мый иудей закон ваштарешат, храм ваштарешат, кесарь ваштарешат нимогай титакым ыштен омыл».
9 Фест, иудей-влаклан йӧраш шонен, Павеллан вашештен: «Иерусалимыш кайынет? Тыйым титаклымым тушто мыйын вуйлатыме почеш ончена ыле».
10 Но Павел каласен: «Мый кесарьын судшо ончылно шогем, тудын ончылнак судитлалтшаш улам. Мый иудей-влак ваштареш нимогай титакым ыштен омыл, тидым тыят сайын палет.
11 Мый титакан улам да титакемже мыйым пуштмым чыныш лукшо гын, колымаш деч кораҥаш ом тӧчӧ, а мыйын ваштареш титаклымышт чын огыл гын, нигӧ мыйым нунын кидыш пуэн ок керт. Кесарь ончылно судитлалташ йодам».
12 Вара Фест каҥашым пуышыж-влак дене мутланен да вашештен: «Тый кесарьын судшым йодынат, кесарь декак кает».



13 Икмыняр кече эртымеке, Кесарийыш Фестым саламлаш Агриппа кугыжа ден Вереника*а толыныт.
14 Нунын тушто шуко кечым эртарымекышт, Павел нерген пашам кугыжалан Фест тыге умылтарен: «Тыште казаматеш Феликсын кодымо еҥ уло.
15 Иерусалимыште лиймем годым иудей архиерей ден калык кугурак-влак тудын ӱмбаке вуйым шияш толыныт да титаканыш лукташ йодыныт.
16 Титаклыше-влакым шинчаваш ужаш да титаклыме ваштареш шкенжым арален ойлаш эрыкым пуыде, кеч-могай еҥымат пушташ рим йӱла почеш огыт пу манын, мый нунылан вашештенам.
17 Тыгеракын, нунын тышке толмекышт, вес кечынак, шуйкалыде, судитлыме верыш шинчынам да тиде еҥым ончыкем кондаш кӱштенам.
18 Титаклыше-влак тудым авырен шогалыныт, но мыйын вучымем гай ик титаклымашымат конден огытыл.
19 Нуно шке ӱшанымашышт да колышо ала-могай Иисус нерген ӱчашеныт. Тудын нерген Павел, ила манын, пеҥгыдын ойлен.
20 Тыгай ӱчашымаште кузе лияш, пален омыл, сандене мый йодынам: ”Иерусалимыш каен, тушто суд ончылан шогалнет мо?”
21 Но Август*б пунчалым лукмо марте Павел шкенжым оролымаште кодаш йодын, сандене, кесарь деке колтымешке, мый тудым оролымаште кучаш кӱштенам».
22 А Агриппа Фестлан каласен: «Тиде еҥым мыят колыштнем ыле». Тудыжо эрлак колышт кертат манын вашештен.



23 Вес кечын Агриппа ден Вереника кугу пайремыш толмо гай толыныт, сарзе вуйлатыше да оласе эн пагалыме еҥ-влак дене пырля суд погынымо пӧлемыш пуреныт, да Фест кӱштымеке, Павелым конденыт.
24 Вара Фест каласен: «Агриппа кугыжа да мемнан дене пырля тиде пӧлемыш чыла погынышо-влак! Теве тиде еҥлан кӧра иудей-влак Иерусалимыштат, тыштат мылам вуйым шийыныт да тудо илышаш огыл манын кычкыреныт.
25 Но тудо пуштмым чыныш лукшым нимомат ыштен огыл манын, мый ужынам, а Август ончылно судитлалташ тудо шкеак йодын, сандене мый тудым тушко колташ шонен пыштенам.
26 Но кесарьлан возаш мыйын нимо раш уке. Сандене, тиде йодыштмо деч вара мыйын мом возаш лийже манын, тудым тендан ончыко, поснак тыйын ончыко, Агриппа кугыжа, конденам.
27 Мыйын шонымаште, кучен петырыме еҥым мо шотышто титаклымым ончыктыде, тудым кесарь деке колташ шот огыл».





*а 25:13 Кокымшо Ирод Агриппа кугыжан шӱжарже. 

*б 25:21 Август – Грек текстыште тиде лӱм огыл, а Рим императорым пагален лӱмдымаш. Тыгак – 25:25.




СВЯТОЙ АПОСТОЛ-ВЛАКЫН ПАШАШТ

26 Глава


Павел Агриппа ончылно ойла.

1 Павеллан Агриппа каласен: «Тый кызыт шкендым арален ойлен кертат». Тунам Павел кидым нӧлталын да шкенжым арален ойлаш тӱҥалын:



2 «Агриппа кугыжа! Иудей-влакын чыла титаклымышт ваштареш таче тыйын ончылнет аралалт кертмемлан шкемым пиаланлан шотлем,
3 вет тый иудей-влакын илыш-йӱлаштым, ӱчашыме йодышыштым сайын палет. Сандене мыйым чытен колышт манын йодам.
4 Иерусалимыште шке калыкем коклаште рвезем годсекак мыйын кузе илымем чыла иудей-влак тӱҥалтыш гычак палат.
5 Мый фарисей лийынам да мемнан ӱшанымашнан эн пеҥгыде туныктымыж почеш иленам. Мыйым шукертсек палат; шонат гын, нуно тидым таныклен кертыт.
6 Ачана-влаклан Юмын сӧрымыжлан мый ӱшанем, сандене кызыт суд ончылно шогем.
7 Тиде сӧрымашын шукталтмыжлан ӱшаным пыштен, мемнан калыкын латкок тукымжо йӱдшӧ-кечыже Юмылан тыршен служитлат. Тиде ӱшанлан, Агриппа кугыжа, иудей-влак мыйым титаклат.
8 А мо? Колышым Юмын ылыжтымыжым те ӱшанаш лийдымылан шотледа мо?



9 Назорей Иисусын лӱмжӧ ваштареш шуко ыштышаш улам манын, мыят шоненам.
10 Тидымак мый Иерусалимыште ыштенам: архиерей-влак деч тидлан эрыкым налмеке, шуко святой еҥым казаматыш шынденам, а кунам нуным пуштеденыт, мый тидлан йӱкем пуэнам.
11 Чыла синагогышто мый нуным чӱчкыдын мут кучаш шогалтенам да святойым ӧкымеш мыскылыкташ тӧченам, пеш кугу шыдем дене вес кундемласе олалаштат поктылынам.



12 Тидланак, архиерей-влак деч кучемвийым да правам налын, Дамаскыш каенам.
13 Агриппа кугыжа, кечывал тура мый пылпомыш гыч йолгышо волгыдым корнышто ужынам. Волгыдыжо кече дечат чот йолген, тудо мыйын да пеленем кайыше-влак йыр волгалтарен.
14 Ме чылан мланде ӱмбаке йӧрлынна, вара еврей йылме дене ойлымо йӱкым колынам, тудо мылам манын: ”Савл, Савл, молан тый Мыйым поктылат? Куат ваштареш тылат каяш неле”.
15 Мый йодынам: ”Господь, кӧ Тый улат?” Тудыжо каласен: ”Мый тыйын поктылмо Иисус улам.
16 Кынел, йол ӱмбак шогал, тый Мыйын служитлышем лият, ужметым да тыланет ончыктышашемым таныклаш тӱҥалат. Тиде пашашке шогалташ Мый тыланет конченам.
17 Мый тыйым шке калыкетын кидше деч утарем, а кызыт, кунам тыйым вес калык-влак деке колтем, нунын дечат утарем.
18 Тый нунын шинчаштым почат, нуным пычкемыш гыч волгыдо деке, сатанан озаланымыж деч Юмо деке савырет. Тунам Мылам ӱшанымышт дене нунын языкыштым Юмо кудалта да святитлыме еҥ-влак коклаште нуно верыштым налыт”.



19 Сандене, Агриппа кугыжа, мый пылпомышысо кончымылан ваштареш лийын омыл.
20 Ондак Дамаскыште да Иерусалимыште илыше-влаклан, вара уло Иудей мланде мучко да вес калык-влак коклаште, чыланат языкышт деч кораҥышт да Юмо деке савырнышт манын, увертарен туныктенам да языкышт деч кораҥмылан келшен толшо пашам ышташ ӱжынам.
21 Тидлан мыйым иудей-влак храмыште руалтен кученыт да пуштнешт ыле.
22 Но Юмо полшымо дене таче мартеат изиланат, кугуланат таныклен шогем, пророк-влакат, Моисеят мо нерген ончык ужын ойленыт, тудын нергенак мыят ойлем, а нимо весе нерген огыл:
23 Христос орланен колышаш, колымаш гыч ылыжше кокла гыч икымше лийшаш да мемнан калыкланат, вес калык-влакланат волгыдым увертарышаш ыле».



24 Павелын тыге аралалт ойлымыж годым Фест йӱкым кугемден каласен: «Павел, тый ушым йомдаренат! Кугун тунеммет тыйым ушдымо лиймашке шукта».
25 «Уке, моткоч пагалыме Фест, – манын тудо, – мыйын ушем каен огыл, чын мут ден ушан ойым ойлем.
26 Кугыжа нине паша нерген пала, санденак мый тудлан вик ойлем. Нине паша гыч иктаж-мо тудлан палыдыме кодын манын, мый ом ӱшане. Тиде ӧрдыжтӧ лийын огыл.
27 Агриппа кугыжа, тый пророк-влаклан ӱшанет? Мый палем, ӱшанет».
28 Агриппа Павеллан каласен: «Христиан лияш тый мыйым изиш веле от ӱшандаре».
29 Павел ойлен: «Изиш але шуко, но Юмым сӧрвалем: тый веле огыл, а таче мыйым колыштшо-влак чыланат – тиде шинчыр деч посна гына – мыйын гаемак лийышт».



30 Павел тидым ойлымеке, кугыжа, вуйлатыше, Вереника да нунын дене пырля шинчыше-влак кынел шогалыныт
31 да, кайышыла, шке коклаштышт ойленыт: «Тиде еҥ пуштмым але казаматыште кучымым чыныш лукшо нимогай титакым ыштен огыл».
32 А Агриппа Фестлан каласен: «Кесарь ончылан судитлалташ ок йод гын, тиде еҥым эрыкыш колташ лиеш ыле». Тыге Павелым кесарь деке колташ вуйлатыше шонен пыштен.






СВЯТОЙ АПОСТОЛ-ВЛАКЫН ПАШАШТ

27 Глава


1 Павел Римыш кая. 13 Тӱтан. 39 Корабль шаланымаш.

1 Мыланна Италийыш теҥыз корно дене каяш пунчалым лукмеке, Павелым да кучен петырыме моло икмыняр еҥым Август кесарьын полкысо Юлий лӱман шӱдывуйлан эскераш пуэныт.
2 Ме адрамитысе корабльыш шична, Асийын сер воктенысе верлажым эртышаш улына ыле, да теҥызыш лекна. Мемнан дене пырля Фессалоника гыч македон Аристарх лийын.
3 Вес кечын Сидоныш толна. Павел деке Юлий поро кумылан лийын, тудлан йолташыж-влак деке каяш да нунын полшымышт дене пайдаланаш эрыкым пуэн.
4 Тушечын теҥызыш лекмекына, ваштареш пуышо мардеж деч аралалташ манын, Кипр велке кайышна,
5 Киликий ден Памфилий тураште теҥызым эртышна да Ликийысе Мирыш толын лекна.
6 Шӱдывуй тушто Италийыш кайыше александрийысе корабльым муын да тушко мемнам шынден.
7 Шуко кече эркын ийын, Книд марте пыкше миен шуна. Чараклыше мардежлан кӧра, Салмоным эртен, мардеж деч аралыше Крит деке мийышна.
8 Сер воктечын пеш нелын ончык каен, Ласей ола воктене верланыше Сай Пристань манме верыш толна.



9 Корнышто жап шуко эртенат, корабль дене ийын каяш лӱдыкшӧ лийын, пӱтым кучымо пагытат ынде эртен. Сандене Павел шижтарен:
10 «Йолташ-шамыч, мый ужам: мемнан корнына корабль ден сату-влаклан веле огыл, но мемнан илышланат эҥгекым да лӱдыкшым конден кертеш».
11 Но шӱдывуйжо корабль виктарыше ден корабль озалан Павелын ойлымыж деч утларак ӱшанен.
12 Тиде порт телым эртараш келшыше лийын огыл, сандене нунын кокла гыч шукышт умбаке каяш, Финикыш миен шуаш тӧчаш да телым тушто эртараш кӱлеш шоненыт. Финик – кас-кечывалвелыш да кас-йӱдвелыш почылтшо Критысе порт лийын.



13 Кечывалвел лыжга мардеж пуаш тӱҥалынат, шонымына семын лиеш манын ӱшаненыт, парусым нӧлталыныт да Крит воктене ийын каеныт.
14 Но икмыняр жап гыч отро вес могырым «Эвроклидон»*а манме тӱтан мардеж тарванен.
15 Мардеж корабльым пуэн наҥгаен, мардеж ваштареш тудо ийын кертын огыл, ме виктараш тӧчымым чарненна, да мемнам мардеж лупшен коштыктен.
16 Ме Клавда манме изи отрон ӱшык могырышкыжо логалынна да пушым пыкше веле утарен кертынна.
17 Пушым корабльыш кӱзыктеныт. Корабль ынже шалане манын, тудым вӱраҥ кандыра дене пеҥгыдемденыт. Сирт ошманерышке логалме деч лӱдын, парусым волтеныт, да тугак ийын коштынна.
18 Мемнам тӱтан мардеж чот кышкылтынат, эрлашын сатум вӱдыш кышкаш тӱҥалын улыт.
19 А кумшо кечын шке кидна денак корабльысе ӱзгар-влакым кышкен пытаренна.
20 Ятыр кече шӱдырат, кечат койын огыл, пеш тале тӱтан мардеж шучкыланен, сандене пытартышлан мемнан утаралт кодмылан чыла ӱшан йомын.



21 Иктат шукертсек кочкын огыл. Тунам Павел нунын покшеке лектын шогалын да каласен: «Пӧръеҥ-влак! Мыйым колышташ кӱлеш ыле да Крит гыч кайыме ок кӱл ыле, тунам тыгай нелылыкыш да эҥгекыш огына шу ыле.
22 А ынде тендам чулым лияш ӱжам, тендан кокла гыч иктат чонжым ок йомдаре, корабль гына шалана.
23 Эртыше йӱдым мый декем Юмын Суксыжо толын. Мый Суксым колтышо Юмын еҥже да служитлышыже улам.
24 Суксо ойлен: ”Павел, ит лӱд! Тый кесарь ончылно шогышаш улат, да тый денет пырля корабльыште лийше-влакым чылаштымат Юмо тылат пӧлеклен”.
25 Садлан, пӧръеҥ-влак, чулым лийза. Кузе мыланем каласыме, тугак лиеш манын, мый Юмылан ӱшанем.
26 Мемнам иктаж-могай отрош мардеж луктын кудалтышаш».



27 А латнылымше йӱдым, мемнам Адриатик теҥыз мучко тӱтан мардеж коштыктымо годым, пелйӱд жапыште, ала-могай мланде деке лишеммым корабльыште ыштыше-влак шижыныт.
28 А келгытым висымеке, коло важык улмым пален налыныт, вара изи кумдыкым эртымеке, угыч висеныт да латвич важык улмым паленыт.
29 Кӱан верыш логалме деч лӱдынытат, вӱдыш корабльын шеҥгел ужашыж гыч ныл якырым кудалтеныт да, чот тургыжланен, волгыжмым вученыт.
30 Нуно корабль гыч куржнешт улмаш да, пуйто корабль нер гыч якырым колташ манын, теҥызыш пушым волтеныт.
31 Павел сарзе-влаклан да шӱдывуйлан каласен: «Нине еҥ-влак кораблеш огыт код гын, те утлен огыда керт».
32 Тунам сарзе-влак пушым кылдыме кандырам руэныт да пушым теҥызыш колтеныт.



33 Волгыжмо деч ончыч Павел чылаштым кочкаш ӱжын ойлен: «Таче латнылымше кече те чот тургыжланен вучеда да нимом огыда коч.
34 Сандене кочса манын йодам, тидыже тыланда илышдам арален кодашлан кӱлеш. Тендан вуйда гыч ик ӱп пырчат ок камвоч».
35 Тидым каласымеке, киндым налын, чылан ончылно Юмылан таум ыштен, тодылын да кочкаш тӱҥалын.
36 Тунам чылан кумылаҥыныт да шкештат кочкыныт.
37 Ме корабльыште чылаже кокшӱдӧ шымле куд еҥ лийынна.
38 Кочмеке, корабльым куштылемдаш манын, шыдаҥым теҥызыш кышкеныт.



39 У кече тӱҥалмеке, мландым пален кертын огытыл, а тайылан иксам*б ужыныт да лиеш гын, корабльым тушко лишемдаш шоненыт.
40 Якырым нӧлталмеке, нуно теҥызыш лектыныт, кӱсмен*в кандырам мучыштареныт, ончыл парусым мардеж почеш нӧлталыныт да сер велке ийыныт.
41 Ошманерыш логалыныт, да корабль таляка вереш шинчын, нерже пижын да тарванен кертын огыл, а шеҥгелжым виян толкын шалаташ тӱҥалын.
42 Кучен петырыме кокла гыч, ийын лектын, нигӧ ынже курж манын, сарзе-влак чыланыштым пуштнешт улмаш.
43 Но Павелым шӱдывуй утарен кодынеже улмаш, сандене шонымыштым ышташ чарен, а ийын моштышо-влаклан эн ондак вӱдыш тӧршташ да серыш лекташ кӱштен,
44 молышт оҥа да корабль деч кодшо ужашла дене сер марте лекшаш улыт улмаш. Тыге чылан серыш утаралт лектыныт.





*а 27:14 Эвроклидон – эрвел-йӱдвел.

*б 27:39 Икса – залив.

*в 27:40 Кӱсмен – пуш корным виктарыше кольмо, руль.




СВЯТОЙ АПОСТОЛ-ВЛАКЫН ПАШАШТ

28 Глава


1 Мальтыште. 11 Павел Римыш толеш. 17 Павел Римыште Иисус нерген ойла.

1 Утлен кодмеке, отрон Мальта лӱман улмыжым ме, [Павел дене пырля лийше-влак,] пален нална.
2 Отрошто илыше-влак мыланна кугу порылыкым ончыктеныт. Йӱр тӱҥалмылан да йӱштылан кӧра нуно тулым олтеныт да мемнам тушко ӱжыныт.
3 Павел укш оргажым поген, тулыш оптымыж годым, аяр кишке, шокшым шижын, тушеч лектын да тудын кидешыже кечалтын.
4 Отрошто илыше-влак, Павелын кидыштыже кишке кечымым ужмеке, икте-весыштлан ойленыт: «Тиде айдеме, очыни, еҥым пуштшо. Теҥыз гыч тудо утлен гынат, Судитлыше тудлан илаш пӱрен огыл».
5 Но Павел кишкым тулыш рӱзалтен шуэн, кишке деч тудлан нимогай эҥгек лийын огыл.
6 Павел пуалаш тӱҥалеш але кенета колышо йӧрлеш манын, еҥ-влак шоненыт, кужу жап тидым вученыт, да тудын дене нимогай эҥгек лийдымым ужмеке, шонымыштым вашталтеныт да тудым юмо маныныт.



7 Тиде вер деч тораште огыл отро вуйлатыше Публийын суртпечыже да пасужо-влак лийыныт. Тудо мемнам шкеж деке пуртен да кум кече поро кумылын унам ыштен.
8 Публийын ачаже шокшымужо да дизентерий дене черле киен. Павел тудын деке пурен, Юмылан кумалын да ӱмбакыже кидшым пыштен паремден.
9 Тыге лийме деч вара отрошто илыше моло черле-влакат Павел деке толыныт да паремдыме лийыныт.
10 Нуно мыланна кугу пагалымашым ончыктеныт. Кунам каяш тарваненна, мыланна мо кӱлеш, чыла пуэныт.



11 Кум тылзе гыч ме тышеч отрошто телым эртарыше Диоскур*а манме александрийысе корабль дене теҥызыш лекна.
12 Сиракузыш миен шумеке, тушто кум кече лийна.
13 Тушечын Ригийыш миен лекна, ик кече гыч кечывалвел мардеж пуаш тӱҥалынат, кокымшо кечын Путеолыш толна.
14 Тушто иза-шольо-влакым вашлийна, нуно мемнам шым кечылан шкенышт дене кодаш йодыныт. Тыге Римыш корнынам шуенна.
15 Тусо иза-шольо-влак, мемнан толмо нерген колмеке, Аппий форум ден Кум таверне дек шумеш вашлияш лектыныт. Павел, нуным ужмеке, Юмылан таум ыштен, да кумылжо нӧлталтын.
16 Римышке миен шумекына, шӱдывуй кучен петырыме-влакым воеводылан пуэн коден, а Павеллан тудым оролышо сарзе дене посна илаш эрыкым пуэныт.



17 Кум кече гыч Павел кугурак иудей-влакым ӱжын, погынымекышт, нунылан ойлен: «Иза-шольо-влак, шке калыкна ваштареш але ачана-влакын йӱлашт ваштареш нимом ыштен омыл гынат, мыйым Иерусалимыште руалтен кученыт да римлян-влакын кидышкышт пуэныт.
18 Нуно мыйым йодыштыныт, да пушташ йӧрышӧ нимогай титакем укеат, мыйым колтынешт ыле.
19 А иудей-влак тидын ваштареш лийыныт, сандене мылам кесарь ончылно судитлымым йодаш логалын. Туге гынат шке калыкем ӱмбаке нимогай титаклымашем уке.
20 Чыла тидлан кӧра мый тендам ӱжынам да, тендам ужын, мутланынем ыле. Израиль калыкын ӱшанен вучымыжлан кӧра мыйым тиде кепшыл дене шинчырлыме».
21 Нуно тудлан ойленыт: «Иудей гыч ме тыйын нерген нимогай серышым налын огынал, тушеч ик иза-шольынат тыйын нерген нимом удам увертараш але ойлаш толын огыл.
22 Но кузе шонымет нерген шке дечет колышташ кӱлешлан шотлена. Чыла вере еҥ-влак тендан туныктымашда ваштареш ойлат манын, ме палена».



23 Нуно Павел дене вашлийме кече нерген мутланен келшеныт да палемдыме кечын эшеат шукын тудын илыме верыш толыныт. Павел, эрдене эрак тӱҥалын, кас марте нунылан Юмын Кугыжаныш нерген умылтарен да таныклен, Моисейын законешыже да пророк-влакын возымашешышт эҥертен, Иисус нерген нуным ӱшандараш тыршен.
24 Иктышт тудын ойлымыжым чынлан шотленыт, весышт ӱшанен огытыл.
25 Коклаштышт келшыдымаш лектынат, нуно каяш тарваненыт, тунам Павел тиде шомакым гына ойлен: «Пророк Исаий гоч мемнан ачана-влаклан Святой Шӱлыш чыным каласен:


26 ”Тиде калык деке кай да каласе:

 пылыш дене колыштыда, но огыда умыло,

 шинча дене ончеда, но огыда уж.


27 Тиде калыкын шӱмжӧ пешкыдемын,

 пылышышт пыкше колеш,

 шинчаштым куменыт.

 Сандене шинчашт дене огыт уж,

 пылышышт дене огыт кол,

 шӱмышт дене огыт умыло,

 Мыланем нуным паремдаш манын,

 Мый декем огыт савырне”.*б


28 Тыгеракын, пален лийза: Юмын утарымашыжым вес калык-влаклан колтымо, нуно тудын нерген колышташ тӱҥалыт!»
29 Павелын тидым ойлымекыже, шке коклаштышт чот ӱчашен, иудей-влак каеныт.



30 Тыге Павел кок ий шке кӱшешыже илен да шкеж деке толшо-влакым чыланыштым пагален вашлийын,
31 Юмын Кугыжаныш нерген уверым шарен да Господь Иисус Христос нерген лӱдде да чарак деч посна туныктен.





*а 28:11 Диоскур – Йыгыр Юмо. Шояк юмо Зевсын эргыж-влак, корабль нерыште нунын сӱретышт лийын.

*б 28:26-27 Ис 6:9-10.





СВЯТОЙ АПОСТОЛ ИАКОВЫН УЛО ЧЕРКЫЛАН КОЛТЫМО СЕРЫШЫЖЕ

1 Глава



1 Саламлымаш. 2 Ӱшанымаш ден уш-акыл. 9 Йорлылык да поянлык. 12 Тергымаш да алгаштарымаш. 19 Юмын шомакшым колыштмаш да шуктымаш.

1 Юмын да Господь Иисус Христосын Иаков тарзыже тӱрлӧ вере илыше латкок тукымлан: куаныза.*а



2 Иза-шольым-влак, кунам тӱрлӧ тергымашке логалыда, тидым кугу пиаллан шотлыза.
3 Ӱшанымашдам тергыме деч чытымаш шочеш манын, те паледа.
4 Те чыла шотыштат тичмашлыкыш шуза да ситыдымаш деч посна лийза манын, чытымаш шке пашажым тичмашлыкыш шуктышаш.
5 А тендан кокла гыч иктаж-кудыжын уш-акылже ситышын огыл гын, тек Юмо деч йодеш. Тудо мом йодмыжым налеш, вет Юмо чылалан кумылын да шылталыде пуа.
6 Но тек ӱшанен, изишат кокытеланыде йодеш, вет кокытеланыше еҥ – мардеж лупшымо да кышкыме теҥыз толкын гай.
7 Господь деч иктаж-мом налам манын, тек тыгай еҥ ок шоно,
8 тудо – кок семын шонышо, мом гына ышта, нимоштат пеҥгыде огыл.



9 Изиэш ужмо иза тек кӱкшытшылан куана,
10 а поян – ӱлыкшӧ улмыжлан, вет поян еҥже шудо пеледыш гай пыта.
11 Кече нӧлтеш, лӱп шокшо лиеш да шудым кошта, шудо пеледыш йога, йытыра тӱсшӧ йомеш. Поянат шке корныштыжо тыгак лывыжга.



12 Тергымашым чытен кертше айдеме пиалан, вет тергымашым эртымеке, тудо илыш вуйшӱдышым налеш, тидым Господь Тудым йӧратыше-влаклан сӧрен.
13 Алгаштарымашке логалмеке, «Юмо мыйым алгаштара» манын, тек нигӧ ок ойло. Юмым осаллык алгаштарен ок керт, Тудо Шкежат нигӧм ок алгаштаре.
14 Кажным шкенжын сутланымыже алгаштара, тудым шупшеш да ондален конда.
15 А вара сутланымаш, иланымеке, языкым шочыкта, а язык – колымашым.



16 Йӧратыме иза-шольым-влак, ида ондалалт.
17 Чыла поро да тичмаш пӧлек кӱшычын, волгыдо-влакын*б Ачашт деч, вола, Тудын дене вашталтмашат, весемме ӱмылат уке.
18 Ме Тудын ыштымыжын тӱҥалтыш саскаже лийшаш улына, сандене Тудо шке шонымыж почеш мемнам чынын шомакше дене шочыктен.



19 Тыгеракын, йӧратыме иза-шольым-влак, тек кажне айдеме колышташ писе, ойлаш вашкыдыме, шыдешкаш вашкыдыме лиеш,
20 вет айдемын шыдыже Юмын чынжым ок шукто.
21 Сандене чыла ару огылым да чыла тӱрлӧ осалым кораҥдыза. Туныктымо шомакым ӱҥышын шӱмышкыда пыштыза, тудо тендан чондам утарен кертеш.



22 Шомакым шуктышо лийза, а колыштшо веле огыл, тыгай-влак шкеныштым шке ондалат.
23 Вет кӧ шомакым колыштеш да ок шукто гын, тудо пӱртӱс пуымо чурийжым воштончышышто ончышо айдеме гай.
24 Шке ӱмбакыже ончалмеке, тудо кораҥеш да могай улмыжым тунамак монда.
25 Но тичмаш законым, эрыкын законжым, кӧ тӱткын онча, куча да мом колмыжым ок мондо, а пашам шукта гын, ыштымаштыже пиалан лиеш.



26 Тендан кокла гыч кӧ Юмым чын пагалем манын шотла, но йылмыжым ок кучо, а шке шӱмжым ондала гын, тудын Юмым пагалымыже арам веле.
27 Юмым арун да яндарын пагалымаш Юмо да Ача ончылно теве мо лиеш: тулык йоча ден тулык ӱдырамашлан орлыкышт годым полшымаш да тӱнясе шакшыланыме деч шкем аралымаш.





*а 1:1 «Куаныза» – грек йылмыште тидыже саламлыме мут.

*б 1:17 Волгыдо-влак – очыни, тиде кече, тылзе да шӱдыр-влакым ончыкта.




СВЯТОЙ АПОСТОЛ ИАКОВЫН УЛО ЧЕРКЫЛАН КОЛТЫМО СЕРЫШЫЖЕ

2 Глава



1 Еҥ-влакым ойыркалыме деч шижтарымаш. 14 Ӱшанымаш да тудым илышыш пуртымаш.

1 Иза-шольым-влак, Иисус Христослан, чапланыше мемнан Господьлан, ӱшанеда гын, еҥ-влакым ида ойыркале.
2 Погынымашкыда шӧртньӧ шергашан, поян вургеман еҥ пура, тыгак шӱкшӧ вургеман йорло еҥ пура гын,
3 поян вургемым чийышым ончен, те тудлан каласеда: «Тышке шич, тыште сай вер». А йорлылан ойледа: «Тый тушан шогал» але «Тышан, мыйын йол воктекем, шич».
4 Тыгеже те шкендан коклаште еҥ-влакым огыда ойыркале мо, чын огыл шонымашан судья лийын огыдал мо?



5 Йӧратыме иза-шольым-влак, колыштса: кӧмыт тиде тӱняште йорло улыт, нуным Юмо ӱшанымаште поян лияш ойырен налын огыл мо? Юмым йӧратыше-влаклан Тудо Кугыжанышым сӧрен, нуно тиде Кугыжанышын наследникше лийыт.
6 А те йорло еҥым шотлен огыдал. Поян-влак огыл мо тендам шыгыремдылыт, да нуно огыл мо тендам судыш шупшкедат?
7 Тендам могай поро лӱм дене лӱмдымӧ, нуно огыл мо тудым мыскылат?
8 «Лишылъеҥетым шкендым йӧратыме семынак йӧрате»*а манме, Возымаште пуымо кугыжа законым шуктеда гын, сай ыштеда.
9 А еҥ-влакым ойыркаледа гын, языкым ыштеда, да законым пудыртышо улмыдам закон ончыкта.
10 Кӧ уло законым куча, но иктыште языкым ышта, тудо пӱтынь закон ончылно титакан.
11 Вет «Ит яжарлане» манын Кӧ ойлен, Тудак каласен: «Ит пушт».*б Тый от яжарлане, но пуштат гын, тугеже законым пудыртышо улат.
12 Эрыкын законжо почеш судитлалтшаш еҥ семын ойлыза да ыштыза.
13 Чаманыде ыштыше еҥлан суд чаманыдыме лиеш. А чаманымаш суд деч кӱшнырак шога.



14 Иза-шольо-влакем, иктажше «ӱшанымашем уло» манын ойла, но поро пашаже уке гын, тыште могай пайда? Тыгай ӱшанымаш тудым утарен кертеш мо?
15 Иза-шольын але ака-шӱжарын вургемышт ок сите да кечылан ситыше кочкышышт уке гын,
16 а тендан кокла гыч иктаж-кудыжо «Тыныс дене кайыза, ырыза, кочса» манын нунылан каласа, но капыштлан мо кӱлмым ок пу гын, могай пайдаже?
17 Ӱшанымаш денат тыгак: поро паша деч посна тудо колышо.



18 Но иктаж-кӧ каласа: «Тыйын ӱшанымашет уло, а мыйын поро пашам уло». Тый мыланем ӱшанымашетым пашат деч посна ончыкто, а мый тыланет пашам гоч ӱшанымашемым ончыктем.
19 Юмо икте манын, тый ӱшанет. Сай ыштет. Ия-влакат тидлан ӱшанат да чытырат.
20 Но палынет мо, умылыдымо айдеме: поро паша деч посна ӱшанымаш колышо.
21 Шкенжын Исаак эргыжым жертвенникыш пыштымыж годым мемнан Авраам ачана пашаж дене огыл мо чыныш лектын?
22 Ӱшанымаш тудын пашажлан полшен да пашаже ӱшанымыжым тичмашлыкыш шуктен манын, тый ужат?
23 Тыге Возымашын шомакше шукталтын: «Авраам Юмылан ӱшанен, сандене Юмо тудым чын ыштышылан шотлен»,*в да Авраамым Юмын йолташыже манын лӱмдымӧ.
24 Айдеме ӱшанымаш дене веле огыл, пашаж дене чыныш лукталтеш манын, те ужыда?
25 Шолып ончаш толшо-влакым пуртышо да нуным вес корно дене колтышо яжар Раав денат тыгак лийын. Тудат шке пашаж дене чыныш лукмо лийын огыл мо?
26 Тыгеракын, кузе чон деч посна кап колышо, тугак поро паша деч посна ӱшанымашат колышо.





*а 2:8 Лев 19:18.

*б 2:11 Лекм 20:13-14.

*в 2:23 Тӱҥ 15:6.




СВЯТОЙ АПОСТОЛ ИАКОВЫН УЛО ЧЕРКЫЛАН КОЛТЫМО СЕРЫШЫЖЕ

1 Йылмым сорлыклымо нерген. 13 Кӱшыч толшо уш-акыл.

1 Иза-шольо-влакем, шукынжо туныктышо лияш ида толаше. Мемнам, туныктышо-влакым, утларак пеҥгыдын судитлымым паледа.
2 Чылан ме шуко языкыш пурена. Кӧ мутшо дене языкыш ок пуро, тудо тичмашлыкыш шуын да уло капшымат сорлыклен кертеш.
3 Мемнам колыштшо манын, теве ме имньын умшашкыже сорлыкым чиктена да уло капшым виктарен кертына.
4 Теве корабль-влакымат, нуно тугай кугу улыт да виян мардеж покта гынат, виктарыше еҥ моткоч изи кӱсмен дене кушко шона, тушко виктара.
5 Тыгак йылмат: капын изи ужашыже веле, но кугун моктана.


 Теве могай изи ойып кугу чодыраш тулым пижыкта!
6 Йылмат – тул, шоякын сӧрастарышыже.*а Тыге тудо кап ужашна кокла гыч уло могырым лавырта да, шкеже тамык тул дене ылыжынат, илыш оравам ылыжта.
7 Вет кеч-могай янлык ден кайык-влакым, нушкын коштшо ден теҥызыште илыше-влакым айдеме шке кидше йымалне кучен кертеш да тидым ыштен.
8 А йылмым ик еҥат кид йымалныже кучен ок керт: тудо – кучен кертдыме осал, колымашым кондышо аяр дене темын.
9 Тудын дене Юмым да Ачам моктена, тудын денак айдемым, Юмо тӱсаным ыштымым, каргена.
10 Тудо умша гычак моктымаш да каргымаш лектеш. Иза-шольым-влак, тыге лийшаш огыл!
11 Ик памашшинча гыч тамле да кочо вӱд йога мо?
12 Иза-шольо-влакем, оливым смоква пушеҥге але смоква саскам виноград вондер шочыктен кертеш мо? Ик памашат ик жапыште шинчалан да шере вӱдым йоктарен ок керт.



13 Кӧ тендан коклаште уш-акылан да ушан? Тек уш-акылжым шкенжым сайын кучымо дене да уш-акыл гыч лекше тыматле пашаж дене ончыкта.
14 Но шӱмыштыда кочо кӧранымаш да шке верч тыршымаш уло гын, ида моктане да чын нерген шоям ида ойло.
15 Тиде кӱшыч толшо уш-акыл огыл, а мландысе, чон гыч лекше, ия деч шочшо уш-акыл.
16 Вет кушто кӧранымаш да шкалан тыршымаш, тушто шотдымылык да чыла тӱрлӧ уда паша.
17 Но кӱшыч толшо уш-акыл, эн ондакше, яндар, а вара тынысле, тыматле, мут колыштшо, чаманымаш да поро саска дене темше, еҥ-влакым ойыркалыдыме, сайла кояш тӧчыдымӧ.
18 Тыныслыкым ыштыше-влакын тыныс дене ӱдымӧ саскашт – тиде чын ыштымаш.





*а 3:6 «Шоякын сӧрастарышыже»: тидым «Чын огылын тӱняже» манынат кусараш лиеш.

1 Юмым колыштса. 11 Весым судитлыме деч шижтарымаш. 13 Моктаныме деч шижтарымаш.

1 Тендан коклаште кучедалмаш да вашпижмаш кушеч лектеш? Тендан капыштыда кучедалше кумыл шупшмашда деч огыл мо?
2 Те тӱрлым налнеда, но тендан нимо уке, те пуштедеда да кӧранеда, а шонымашкыда шуын огыда керт. Те вашпижыда да кучедалыда, а тендан нимо уке, вет Юмо деч огыда йод.
3 Йодыда гынат, огыда нал, вет порылан огыл йодыда, шкендан кумыл шупшмаштыда кучылташ манын веле тидым йодыда.
4 Те, Юмо деч кораҥше, яжарланыше-влак! Тӱнян йолташыже лиймаш Юмын тушманже улмым огыда пале мо? Тугеже, кӧ тӱнялан йолташ лийнеже гын, тудо Юмын тушманже лиеш.
5 «Мемнан кӧргыш илаш пурышо шӱлыш кӧранымаш марте йӧрата» манын, Возымаш арам ойла шонеда мо?
6 Но Юмо кугурак порылыкым пуа. Сандене Возымаш ойла:

 «Юмо кугешныше-влак ваштареш шога,

 а ӱҥышӧ-влаклан порылыкым пуа».*а


7 Тугеже Юмын мутшым колыштса, а диаволлан ваштареш шогалза, тыге тудо тендан деч куржеш.
8 Юмо деке лишемза, тунам Тудат тендан деке лишемеш. Языкан-влак, киддам мушса, кок семын шонышо-влак, шӱмдам эрыктыза.
9 Ойгаҥза, шӱлыкаҥза да йӱкын шортса. Воштылмыда тек шӱлыкыш савырна, а куанда – ойгышко.
10 Господь ончылно шкендам ӱлыкӧ шындыза, да Тудо тендам кӱшкӧ нӧлталеш.



11 Иза-шольо-влак, икте-весыда ӱмбаке осалым ида ойло. Иза-шольо ӱмбаке осалым ойлышо але тудым судитлыше айдеме закон ӱмбаке осалым ойла да законым судитла. А тый законым судитлет гын, тый законым шуктышо огыл, а судья улат.
12 Законым Пуышо ден Судья – икте: Тудо, Кӧ утарен да пытарен кертеш, а лишылетым судитлаш тый кӧ улат?



13 А ынде те, «Таче але эрла ме тыгай олаш каена да тушто ик ий илена, ужалкалаш-наледаш тӱҥалына да парышым налына» манын ойлышо-влак, колыштса.
14 Те эрла мо лийшашымат огыда пале. Тендан илышда – тиде мо? Тиде – тӱтыра, тудо кӱчык жаплан шарла, а вара шалана.
15 Тидын олмеш те тыге ойлышаш улыда: «Господьлан йӧра гын, ме илаш да тидым але тудым ышташ тӱҥалына».
16 Но ынде кугешнылше улыда да моктанеда. Чыла тыгай моктанымаш – осал.
17 Тыгеракын, кӧ поро пашам ыштышашым пала, но ок ыште гын, тиде тудлан язык лиеш.





*а 4:6 Тун.кал 3:34.

5 Глава



1 Поян-влакым шижтарымаш. 7 Чытымаш да кумалмаш.

1 А те, поян-влак, колыштса: ӱмбакыда толшаш орлыклан мӱгырен шортса.
2 Тендан поянлыкда шӱйын пытен, вургемдам когарш кочкын,
3 шӧртньӧ ден шийда рӱдаҥыныт. Нунын рӱдаҥшышт тендан ваштареш таныклымаш лиеш да тул семын кап ден чондам кочкеш. Те пытартыш кече-влаклан поянлыкым погенда.
4 Теве пашаеҥ-влак пасудам тӱредыныт, но те пашадарыштым ондален кучен коденда, пашадарышт вуйшийын кычкыра, да тӱредше-влакын кычкырымышт Господь Саваофын пылышышкыже шуын.
5 Те мланде ӱмбалне ракатланенда, шкаланда келанымашым кычалында, пуйто шӱшкылмӧ кечылан шӱмдам ӧрдыктаренда.
6 Те чын ыштышым титаканыш луктында да пуштында, тудо тыланда торешланен огыл.



7 Тугеже, иза-шольо-влак, Господь толмешке, чытыше лийза. Теве мланде пашаеҥ шошо да шыже йӱр толмым, мландын шергакан саскажым чытен вуча.
8 Теат шуко чытыше лийза да шӱмдам пеҥгыдемдыза, вет Господьын толмо жапше лишемеш.
9 Иза-шольо-влак, икте-весыда ӱмбаке вуйым ида ший, уке гын те шке судитлыме лийыда: теве Судья омса воктенак шога.
10 Иза-шольым-влак, Господьын лӱмжӧ дене ойлышо пророк-влакын чытен орланымыштым да кужун чытымыштым ончыза да нунын семынак ыштыза.
11 Теве ме чытен лекше-влакым поро пиалан манын моктена. Иовын чытымыж нерген те колында да Господьын пытартышлан тудлан мом ыштымыжым ужында, вет Господь чот чаманыше да поро.



12 Иза-шольым-влак, эн ондак тидым шарныза: ида товатле. Пылпомыш денат, мланде денат, нимогай вес товатлыме дене ида товатле. Тек тендан «туге» манмыда «туге» лиеш, «уке» манмыда – «уке», уке гын те судитлалтмашке логалыда.



13 Тендан коклаште иктаж-кӧ орлана гын, тек кумалеш. Кӧ поро кумылан – тек Юмым чапландарен мура.
14 Тендан кокла гыч иктаж-кӧ черле гын, тек Черкын пресвитерже-влакым ӱжеш, нунышт, Господь лӱмеш елейым шӱрен, тек тудын верч кумалыт.
15 Ӱшанен кумалмышт черлым паремда, да Господь тудым кынелта, а языкым ыштен гын, титакшым кудалта.
16 Паремаш манын, титакдам икте-весыланда почын ойлыза да икте-весыда верч кумалза. Чын ыштышын тыршен кумалмыже шуко ыштен кертеш.
17 Илият мемнан гаяк айдеме лийын. Йӱр ынже лий манын, тудо сӧрвален кумалын, да мланде ӱмбалне йӱр кум ий да куд тылзе лийын огыл.
18 Вара угыч кумалын, да кава йӱрым пуэн, мланде шке саскажым куштен.



19 Иза-шольым-влак, тендан кокла гыч иктаж-кӧ чын деч кораҥеш да иктаж-кудыжо тудым пӧртылта гын,
20 тек пала: языканым йоҥылыш корныж гыч пӧртылтышӧ тудын чонжым колымаш деч утара да шуко языкым леведеш.







СВЯТОЙ АПОСТОЛ ПЕТРЫН УЛО ЧЕРКЫЛАН КОЛТЫМО ИКЫМШЕ СЕРЫШЫЖЕ

1 Глава



1 Саламлымаш. 3 Илыше ӱшанен вучымаш. 13 Святой лийза.



1-2 Иисус Христосын Петр Апостолжо деч Понтышто, Галатийыште, Каппадокийыште, Асийыште да Вифинийыште ӧрдыжъеҥ семын шаланен илыше-влаклан.


 Тендам Ача Юмын ончылгоч палымыж почеш Шӱлыш дене святитлыме гоч Иисус Христосым колышташ да Тудын Вӱржым шыжыктыме дене эрналташ ойырен налме. Тек тыланда Юмын порылыкшо да тыныслык шукемыт.



3 Мемнан Господьна Иисус Христосын Юмыжо да Ачаже моктымо лийже! Иисус Христосын колымаш гыч ылыжмыж гоч Тудо мемнам шкенжын кугу порылыкшо дене илыше ӱшанен вучымашке шочыктен,
4 шӱйдымӧ, локтылалтдыме, лывыжгыдыме югыпогым сӧрен. Тидыже тыланда пылпомышто аралалтеш
5 – тыланда, ӱшанымыланда кӧра Юмын куатше дене утаралтмашлан аралыме-влаклан. Тиде утаралтмашыже пытартыш саманыште кончаш ямде.
6 Тыланда тӱрлӧ тергымаште кызыт изишлан ойгаҥаш логалеш гынат, тидлан куаныза.
7 Пытен йомшаш шӧртньымат тул дене тергат, а тендан ӱшанымашдан чытен шоген кертмыжын шӧртньӧ деч шуко пачаш шергакан улмыжо пале лийшаш да Иисус Христосын толмыж годым тауштымашым, пагалымашым да чапым кондышаш.
8 Иисус Христосым те ужын огыдал гынат, Тудым йӧратеда, кызыт Тудым огыда уж гынат, Тудлан ӱшанеда да каласен моштыдымо, чапле куан дене йывыртеда,
9 вет те ӱшанымашын саскажым, чондан утаралтмыжым, налыда.



10 Тыланда палемдыме порылык нерген ончылгоч ойлышо пророк-влак тиде утарымашым кычалыныт, шымленыт.
11 Нунын кӧргыштышт Христосын Шӱлышыжӧ Христосын ончыкылык орланымыж нерген ойлен да тидын деч вара толшаш чап нерген ончылгоч таныклен. Тыгодым Шӱлышын мо нерген да могай жап нерген ойлымыжым нуно шымленыт.
12 Нунылан палдарыме лийын: Поро Уверым каласкалыше-влак ынде тыланда пылпомыш гыч колтымо Святой Шӱлыш дене мом увертареныт, тудын нергенак ойлымышт годым нуно шкаланышт огыл, а мыланна ыштеныт. Чыла тидым Суксо-влакат келгын ончалнешт.



13 Сандене, [йӧратымем-влак,] ушдам ямдым кучыза, айык шонымашан лийза, Иисус Христос толмо годым тыланда пуалтшаш порылыклан тичмаш ӱшаным пыштыза.
14 Мутым колыштшо йоча гай лийза: пычкемыште лиймыда годым тендам тӱрлӧ сутланымаш алгаштарен, но ынде тудлан ида келыштаралт,
15 а тендам ӱжшӧ Святой семын те шкежат кеч-мом ыштымыда годым святой лийза.
16 Возымо: «Святой лийза, вет Мый святой улам».*а



17 Кажне еҥым пашаж почеш ойыркалыде Судитлышым те Ача маныда гын, тугеже ӧрдыжъеҥ семын илыме тиде жапдам лӱдын эртарыза.

18-19 Те паледа: ачада-влакын кодымо кӱлдымӧ илыш-шот деч тендам пытышаш ший але шӧртньӧ дене огыл тӱлен налме, а Христосын, титакдыме да яндар Пачан, шергакан Вӱржӧ дене тӱлен налме улыда.

20-21 Христосым тӱня тӱҥалтыш деч ончычак ойырен налме, а тыланда кӧра, Тудын гоч Юмылан ӱшаныше-влаклан кӧра, Христосым тиде пытартыш саманыште палдарыме. Тендан Юмылан ӱшанымыда лийже да те ӱшандам Тудын ӱмбаке пыштен кертса манын, Юмо Тудым колымаш гыч ылыжтен да Тудлан чапым пуэн.



22 Иза-шольо-влакым сайла кояш тӧчыде йӧраташ манын, чыным колыштмо дене Шӱлыш гоч чондам эрыктен улыда гын, тугеже яндар шӱм дене икте-весыдам эре йӧратыза,
23 вет те шӱйшаш урлыкаш деч огыл, а шӱйдымӧ урлыкаш деч угыч шочында, тидыже – Юмын илыше да курымеш улшо шомакше.
24 Вет

 «Кажне айдеме шудо гай,

 тудын чыла чапше шудо пеледыш гай.

 Шудо кошка, пеледышыже йога,


25 но Господьын шомакше курымеш кодеш».*б

 А тиде шомакше – тыланда каласкалыме Поро Увер.





*а 1:16 Лев 11:44.

*б 1:24-25 Ис 40:6-8.

1 Христос – илыше кӱ. Юмын святой калыкше. 11 Святой илыш дене илышаш нерген. 18 Христос гай тарзе лийза.

1 Тугеже, чыла осаллыкым, чыла чояланымым, сайла кояш тӧчымым, кӧранымым да чыла орлымым коден,
2 кызыт гына шочшо аза семын ару шомак шӧрым йӧратыза. Тудын дене те кушшаш да утаралтмашке шушаш улыда,
3 вет те Господьын поро улмыжым тамленда.
4 Тудын деке, илыше кӱ деке, толза, Тудым еҥ-влак кӱлдымыш луктыныт, а Юмын ончылно Тудо ойырен налме да шергакан.
5 Шкендам илыше кӱ семын Юмын Шӱлышын пӧртшым чоҥаш пуыза, Иисус Христос гоч Юмылан келшыше надырым Шӱлыш дене пуышо святой иерей-влак лийза.
6 Вет Возымаште тыгай шомак уло:

 «Теве Мый Сионышто кӱм пыштем,

 ойырен налме шергакан негыз пусак кӱм,

 Тудлан ӱшаныше намысыш ок пуро».*а


7 Тугеже, тыланда, ӱшаныше-влаклан, тиде кӱ шергакан, а ӱшаныдыме-влаклан тудо – «чоҥышо-влакын йӧрдымыш лукмо, но пусакын негызше лийше кӱ», нунылан тудо – «шӱртньымӧ кӱ, алгаштаралтме кӱ».*б
8 Шомакым колыштдымыштлан нуно шӱртнят. Нунылан тыге лияш палемдыме.



9 Но те ойырен налме тукым, Кугыжан иерейже-влак, святой калык, Юмын Шкаланже налме тукым улыда. Тендам пычкемыш гыч ӧрыктарыше волгыдышкыжо Ӱжшын кӱдыратле пашажым те увертарышаш улыда.


10 Ондак те калык лийын огыдал,

 ынде Юмын калыкше улыда.

 Ондак тендам чаманыме огыл,

 а ынде чаманыме улыда.



11 Йӧратымем-влак, илаш толшо ӧрдыжъеҥым сӧрвалыме семын тендам сӧрвалем: чон ваштареш кучедалше капысе сутланымаш деч шкендам кучыза
12 да чын Юмым палыдыме калык коклаште порын илыза. Тыгеракын, нуно поро пашадам ужыт да, осалым ыштыше манын, мо верч тендам кызыт вурсат, Юмын толын кайыме кечынже тидын верчак Тудым мокташ тӱҥалыт.



13 Тыгеракын, Господьлан кӧра чыла айдеме вуйлатыше-влакым колыштса: кугыжамат, вет тудо эн кугу кучеман,
14 тӧра-влакымат, кугыжа вет нуным осалланыше-влакым мут кучаш шогалташ да порым ыштыше-влакым мокташ колтен.
15 Вет Юмын кумылжо тыгай: порым ыштыме дене те тунемдыме еҥ-влакын шотдымо ойлымыштлан мучашым пыштышаш улыда.
16 Эрыкан еҥ семын ыштыза, тек тендан эрыкда осаллан леведыш огеш лий, а Юмын кулжо лийза.
17 Чылам пагалыза, иза-шольым йӧратыза, Юмо деч лӱдса, кугыжам шотлыза.



18 Тарзе-влак, озада-шамычын мутыштым лӱдын да пагален колыштса: поро да тыматле-влакын веле огыл, но торжа-шамычынат мутыштым колыштшо лийза.
19 Юмым эре ушышто кучымыжлан кӧра иктаж-кӧ чын амал деч посна ойгандарен орландарымым чыта гын, тиде – Юмылан келшыше.
20 Титакланда кырыме годым чытеда гын, тендам молан мокташ? Но порым ыштымыланда кӧра орлыкым чытеда гын, тиде Юмын ончылно келшыше,
21 да тидланак тендам ӱжмӧ, вет Христосат мемнан верч орлыкым чытен да мыланна корным ончыктен: те Тудын кышаж почеш кайышаш улыда.


22 «Языкым Тудо ыштен огыл,

 Тудын йылмыж гыч чояланымаш шоктен огыл».*в


23 Тудым вурсеныт гынат, вурсен вашештен огыл, орланымыж годым лӱдыктылын огыл, а чын Судитлышын кидышкыже чыла ӱшанен пуэн.
24 Ме, язык деч кораҥын, чын ыштен илен кертшаш улына, сандене Христос шке Капше дене языкнам ырес меҥгыш нӧлталын. Тудын сусыржо дене те паремдыме лийында.
25 Те [кӱтӱчӧ деч посна кодшо] йомшо шорык гай лийында, но чондам Кӱтышӧ да Аралыше деке кызыт пӧртылында.





*а 2:6 Ис 28:16.

*б 2:7 Пс 117:22, Ис 8:14.

*в 2:22 Ис 53:9.




СВЯТОЙ АПОСТОЛ ПЕТРЫН УЛО ЧЕРКЫЛАН КОЛТЫМО ИКЫМШЕ СЕРЫШЫЖЕ

3 Глава



1 Вате ден марий. 8 Чын ыштыме верч орланымаш.


1-2 Тыгак теат, вате-влак, шке марийдам колыштса. Тыгеракын, Юмын шомаклан ӱшаныдыме марий-влак ватыштын арун да Юмо деч лӱдын илымыштым ужын, нунын илышыштлан кӧра мут деч посна ӱшандарыме лийын кертыт.
3 Тек тендан моторлыкда тӱжвач сӧрастарымаште – ойыртемалтше ӱппунемыште, шӧртньым сакалымаште, чапле вургемыште – ок лий.
4 Тек кӧргысӧ шӱм айдемыда – вашталтдыме, тыматле, шыма чон – тендам моторым ышта. Тыгайже Юмын ончылно шергакан.
5 Юмылан ӱшаным пыштыше святой ӱдырамаш-влакат ожно шкеныштым тыгак сӧрастареныт да марийыштым колыштыныт.
6 Тыге Сарра Авраамын мутшым колыштын, тудым оза манын. Порым ыштеда да нимогай лӱдмаш деч огыда лӱд гын, те Сарран шочшыжо улыда.



7 Тыгак теат, пӧръеҥ-влак, вийдыме улмыштым умылен, ватыда дене шот дене илыза, нунылан пагалымашым ончыктыза, вет нуно тендан дене пырля наследник улыт да Юмын порылыкшо дене пуымо илышым налыт. Тунам кумалмыланда чарак ок лий.



8 Мучашлан, чылан икгай шонымашан, чаманыше, иза-шольо-влакым йӧратыше, поро шӱман, келшен илыше, ӱҥышӧ лийза.
9 Осаллыклан осал дене, вурседылмылан вурседылме дене ида вашеште. Порым гына тыланыза, вет те паледа: тидланак тендам ӱжмӧ. Тыге шкеат Юмын суапландарымыжым налыда.
10 Вет возымо:

 «Кӧ илышым йӧратынеже

    да поро кече-влакым ужнеже,

 йылмыжым осал деч кучыжо

    да умшажым – осал-чоя шомак деч,


11 осал деч кораҥже да порым ыштыже,

 тыныслыкым кычалже да тудын деке лишемаш тыршыже.


12 Вет Господьын шинчаже чын ыштыше-влакым онча,

 пылышыже нунын сӧрвален йодмыштым колыштеш,

 но осалым ыштыше-влакым мландымбач пытараш манын,

 Господьын чурийже нунын ваштареш лиеш».*а



13 Те поро верч тыршыше лийыда гын, кӧ вара тыланда осалым ышта?
14 А чын ыштымыланда верч орланеда гынат, те пиалан улыда, нунын лӱдыктымышт деч ида лӱд, ида ӧр.
15 Господь Юмым шкендан шӱмыштыда святитлыза, да ӱшанен вучымыда шотышто умылтарымашым кӧ йодеш, кажныжлан тыматлын да пагален вашешташ эре ямде лийза.
16 Поро совестян лийза, тунам тендан Христос дене ушнымаште порын илымыдам шудалше-влак тендам осал-влакым вурсымо семын вурсымыштлан намысыш логалыт.
17 Осал пашалан орланаш сай огыл, а Юмын кумылжо дене келшен толеш гын, поро пашалан орланаш сай.
18 Вет Христосат, мемнам Юмо деке кондаш манын, языкланна кӧра икана орланен, чын ыштыше – чын огыл ыштыше-влак верч. Тудым кап дене колымашке шуктымо, но шӱлыш дене ылыжын.
19 Шӱлыш денак Тудо каен да казаматыште улшо шӱлыш-влаклан ойлен.
20 Ожно, Нойын илыме жапыште, ковчегым чоҥымо годым, кунам Юмо чытен вучен, нуно мут колыштдымо лийыныт. Ковчегыште икмыняр еҥ гына, вес семынже кандаш чон, вӱд гоч утаралтын.
21 Тунамсе семынак кызыт мемнамат вӱд, вес семынже тынеш пуртымаш, Иисус Христосын ылыжмыж гоч утара. Тынеш пуртымаш – кап гыч лавырам мушкын колтымаш огыл, а поро совесть дене илаш Юмо деч йодмаш.
22 Христос пылпомышыш кӱзен да Юмын пурла могырыштыжо шинча. Суксо, кучемвий да куат-влак Тудын кидше йымалне улыт.





*а 3:10-12 Пс 33:13-17.




СВЯТОЙ АПОСТОЛ ПЕТРЫН УЛО ЧЕРКЫЛАН КОЛТЫМО ИКЫМШЕ СЕРЫШЫЖЕ

4 Глава



1 Юмылан илымаш. 12 Христослан ӱшанымылан верч орланымаш.

1 Тыгеракын, Христос мемнан верч кап да чон дене орланен гын, тугеже теат тыге шонымым саргураллан налза, вет кап да чон дене орланыше айдеме языкым ыштымым чарна,
2 сандене тудо кап дене илаш кодшо ӱмыржым ынде айдемын сутланымыж почеш огыл, а Юмын кумылжо почеш ила.
3 Чын Юмым палыдыме-влакын кумылыштым шуктен, мом эртыше илыш жапыште ыштенда, тидат сита: те пужлен, сутланен, [пӧръеҥ пӧръеҥ дене коштын, вольык дене кӱтлен, удам шонен,] аракам йӱын, шот деч посна кочкын-йӱын да шояк юмылан намыслын кумалын иленда.
4 Но те нунын дене пырля пужлымаш йогынышко огыда ушно, сандене нуно ӧрыт да тендам вурсат.
5 Илыше ден колышо-влакым судитлаш Ямде Улшо ончылно нуно мутым кучаш шогалыт.
6 Вет колышо-влак айдеме семын кап дене судитлалтыныт гынат, Юмо семын шӱлыш дене илышт манын, нуныланат Поро Уверым каласкалыме.



7 Но чылажынат мучашыже лишнак. Тугеже ушан-шотан да кумалмаште пеҥгыде лийза.
8 Эн ондак икте-весыдам тыршен йӧратыза, вет йӧратымаш шуко языкым леведеш.
9 Икте-весыдам мӧҥгышкыда ӧпке деч посна пуртыза.
10 Те кажныже, Юмын шуко сынан порылыкшылан пашам ыштыше поро служитлыше семын, Тудын деч налме моштымаш дене икте-весылан тарзыланыза.
11 Кӧ ойла гын, Юмын шомакшым ойлымо семын ойлыжо, кӧ служитла гын, Юмын пуымо вий дене служитлыже. Тек Юмо чыла шотыштат Иисус Христос гоч чапландаралтеш. Тудлан курым-курымеш чап да куат лийже. Аминь.



12 Йӧратымем-влак, тендан дене ала-мо умылыдымо лиеш манын шонен, тендам тергаш колтымо туллан ида ӧр.
13 Христосын орланымашкыже ушнымыда семын куаныза, тунам Тудын чапше кончымо годымат куанаш да йывырташ тӱҥалыда.
14 Тендам Христосын лӱмжӧ верч вурсат гын, пиалан улыда: Чап Шӱлыш, Юмын Шӱлыш, тендан ӱмбалне. Нуно Тудым мыскылат, а те чапландареда.
15 Тек тендан кокла гыч нигӧат еҥым пуштмылан, шолыштмылан але осалым ыштымылан, але еҥ пашаш шӱшкылтмылан ок орлане.
16 Но иктаж-кӧ Христослан ӱшанымыжлан орлана гын, ынже вожыл, а тыгай ужашлан Юмым чапландарыже.
17 Вет судлан Юмын калыкше деч тӱҥалаш жап. А мемнан деч тӱҥалеш гын, Юмын Евангелийжылан тореш лийше-влаклан могай мучаш лиеш?


18 «Чын ыштыше пыкше утаралтеш гын,

 Юмым пагалыдыме да языкан еҥ кушко логалеш?»*а


19 Тугеже Юмын кумылжо почеш орланыше-влакат тек чоныштым ӱшанле Ыштышын кидышкыже пуат да умбакыжат порым ыштат.





*а 4:18 Тун.кал 11:31.




СВЯТОЙ АПОСТОЛ ПЕТРЫН УЛО ЧЕРКЫЛАН КОЛТЫМО ИКЫМШЕ СЕРЫШЫЖЕ

5 Глава



1 Черкылан да тудын вуйлатышыж-влаклан каҥаш. 12 Чеверласымаш.

1 Мый, шкежат пресвитер, Христосын орланымыжым таныклыше да почылтшаш чапым пырля пайлыше айдеме, тендан пресвитерда-влакым сӧрвалем:
2 Юмын тыланда ӱшанен пуымо кӱтӱжым кӱтыза, ӧкымлыде, шке кумылын, Юмылан келшышын тудым оролыза, намысле пайдам кычалын огыл, а уло кумылын тыршен ыштыза,
3 тыланда ӱшанен пуымо еҥ-влакым кид йымалныда ида кучо, а кӱтӱлан корным ончыктышо лийза.
4 Тунам Тӱҥ Кӱтӱчӧ кончен толмо годым те лывыжгыдыме чап вуйшӱдышым налыда.



5 Самырык-влак, пресвитер-шамычым колыштса. Чыланат, икте-весым колыштын, икте-весе деке тыматле шонымашан лийза, вет

 «Юмо кугешныше-влак ваштареш шога,

 а ӱҥышӧ-влаклан порылыкым пуа».*а


6 Тугеже, ӱҥышӧ лийза да Юмын виян кид йымалныже лияш келшыза, да Тудо шке жапыштыже тендам кӱшкӧ нӧлталеш.
7 Кеч-могай тургыжланымашдам Юмылан ӱшанен пуыза: Тудо тендан верч тырша.



8 Айык шонымашан лийза, шекланен шогыза: тендан ваштареш шогышыда, диавол, кӧм нелаш кычалын, ырлыше лев семын коштеш.
9 Пеҥгыде ӱшанымаш дене тудын ваштареш шогалза. Те паледа: тендан иза-шольыда-влаклан уло тӱняште тыгаяк орланымашым чыташ логалеш.
10 А Христос Иисус дене ушнен шогымаште мемнам шке курымашлык чапышкыже ӱжшӧ чыла порылыкын Юмыжо, кӱчык жап орлыкым чытымекыда, тек тендам тӧрлата, чоткыдемда, вияҥда да пеҥгыдемда.
11 Тудлан куат да вий курым-курымеш лийже. Аминь.



12 Мый тыланда Силуан гоч кӱчыкын возышым, тудым ӱшанле изалан шотлем. Мый тендам кумылаҥдынем да, тидыже Юмын чын порылыкшо манын, таныклынем ыле. Тиде порылыкышто те пеҥгыдын шогеда.
13 Тендан дене пырля ойырен налме Вавилон*б черке, тыгак Марк эргым тыланда саламым колтат.
14 Йӧратен шупшалын, икте-весыда дене саламлалтса. Тыланда, Христос Иисус дене ушнен шогышо-влаклан, чылалан тыныслык лийже. Аминь.





*а 5:5 Тун.кал 3:34.

*б 5:13 Вавилон – Тыште, очыни, Рим нерген ойлалтеш.





СВЯТОЙ АПОСТОЛ ПЕТРЫН УЛО ЧЕРКЫЛАН КОЛТЫМО КОКЫМШО СЕРЫШЫЖЕ

1 Глава


1 Саламлымаш. 3 Юмын ӱжмыж дене келшыше илыш. 16 Христос нерген пророклен ойлымын чын улмыжо.




1 Иисус Христосын тарзыже да Апостолжо Симон-Петр деч – мемнан Юмынан да Утарыше Иисус Христосын чын улмышт гоч шкенан ӱшанымашна гай шергакан ӱшанымашым налше-влаклан.



2 Юмо ден Господьна Христос Иисусым палыме гоч тек тыланда порылык да тыныслык шукемыт.



3 Мемнам шке чапше да моткоч кугу порылыкшо дене Ӱжшым палыме гоч Тудын пылпомышысо кӱдыратле куатше илышлан да Юмым пагален илымылан чыла кӱлешым мыланна пӧлеклен.
4 Шке чапше да кугу порылыкшо гоч Тудо мыланна кугу да шергакан сӧрымаш-влакым пӧлеклен. Нине сӧрымаш-влак дене те, сутланымашлан кӧра тӱняште озаланыше локтылалтмаш деч куржын, Юмын гай шӱм-чонан лийын кертыда.
5 Санденак, уло вийын тыршен, ӱшанымаштыда порылыкым ончыктыза, порылыкышто – шинчымашым,
6 шинчымаште – шкем кучен моштымым, шкем кучен моштымаште – чытымым, чытымаште – Юмым пагалымым,
7 Юмым пагалымаште – иза-шольо-влакым жаплымым, иза-шольо-влакым жаплымаште – йӧратымашым.
8 Чыла тиде тендан уло да шукем шога гын, тугеже мемнан Господьна Иисус Христосым палымаште пашадыме огыда лий да саска деч посна огыда код.
9 А кӧн тиде уке, тудо сокыр, торашке уждымо, шкенжым ончычсо языкше деч эрнымым монден.
10 Сандене, иза-шольо-влак, шкендам ӱжмым да ойырен налмым пеҥгыдемдаш эшеат виян тыршыза. Тидым ыштеда гын, те нигунам огыда шӱртньӧ,
11 тыге тыланда мемнан Господьна да Утарышына Иисус Христосын курымашлык Кугыжанышкыже омса кумдан почылтеш.



12 Садланак, те тидым паледа да тендан деке шушо чынеш пеҥгыдемдыме улыда гынат, тидын нерген мый тыланда шарныктымым ом чарне.
13 А тиде капыште эше кунар лиям, тендам шарныктымаш дене помыжалтарымым чынлан шотлем.
14 Тиде капем мый дечем вашке ӧрдыжкӧ кораҥдышашым палем. Тидым мылам мемнан Господьна Иисус Христос увертарен.
15 Тиде илыш гыч кайымем деч варат те чыла тидым эре шарныза манын, мый тыршаш тӱҥалам.



16 Господьна Иисус Христосын куатше да толмыжо дене тендам палдарымына годым ме чоян чоҥымо йомаклан эҥертен огынал: Тудын кӱдыратле улмыжым ме шкеак ужынна.
17 Тудлан пеш кугу чап деч «Тиде Мыйын йӧратыме Эргым, Тудын дене Мыйын поро кумылем» манын каласыме йӱк шоктымо годым Тудыжо Юмо Ача деч пагалымашым да чапым налын.
18 Тудын дене пырля святой курыкышто лиймына годым пылпомыш гыч йоҥгалтше тиде йӱкым ме шке колынна.
19 Тыгеракын, пророк-влакын шомакыштлан ме эшеат пеҥгыдын ӱшанен кертына. Ӱжара волгалташ тӱҥалмешке да шӱмыштыда эрденысе шӱдыр нӧлталтмешке, пычкемыш верыште йолгышо лампе деке мелын лийме семын тиде шомак велке мелын лийыда гын, те сайын ыштеда.
20 Те эн ондак теве мом палышаш улыда: Возымаште пророк-влакын ик ойлымыштымат нигӧ шкевуя умылтарен ок керт.
21 Вет пророклен ойлымаш нигунам айдемын кумылжо почеш лектын огыл, а Святой Шӱлыш кумылаҥдыме почеш Юмын святой еҥже-влак шомакым ойленыт.

Шояк туныктышо-влак.

1 Израиль калык коклаште шояк пророк-влакат лийыныт, тыгак тендан коклаштат шояк туныктышо-влак лектыт. Нуно пытымашке наҥгайыше шояк туныктымашым кондат да шкеныштымат тӱлен налше Господь деч кораҥыт, тидын дене шке ӱмбакышт вашке пытымашым кондат.
2 Шукышт нунын пужлымаш корнышт дене каят, да тидлан кӧра чынын корныжо мыскылымаште лиеш.
3 Опкын улмыштлан кӧра нуно шоякым ойлымо дене тендан кӱшеш илаш тӱҥалыт. Нунылан суд пунчал шукертак ямде, пытымашышт ок нере.



4 Юмо языкыш пурышо суксо-влакым чаманен огыл, а пычкемышын шинчырже дене кылден, нуным тамыкыш сӱмыралын да суд кече марте орландарен оролаш пуэн.
5 Тошто тӱнямат Юмо чаманен огыл, Юмым пагалыдыме-влакын тӱняшт ӱмбаке вӱд ташлымашым колтен. Но чын илыме верч ойлышо Нойын ешыжым – кандаш чоным – арален коден.
6 Содом ден Гоморра ола-влакым Тудо пытараш судитлен да ломыжыш савырен, нине ола-влакым шалатыме дене Юмым пагалыдыме ончыкылык еҥ-влаклан шижтарен,
7 а шотдымо-влакын пужлен илымышт дене йӧсланыше Лотым, чын ыштыше еҥым, утарен.
8 Вет нунын коклаште илымыж годым тиде чын ыштыше еҥ закондымылыкым ыштымыштым ужын-колын, да тудын чыным йӧратыше чонжо кече еда орланен.
9 Господь чыла тидым ыштен гын, Юмым пагалыше-влакым тергымаш деч кузе утараш, Тудо пала да, закондымылыкым ыштыше-влакым осал пашашт верч мутым кучаш шогалташ манын, суд кечылан оролымаште кузе кучаш, шинча.
10
11 Кап ден чонысо шакше сутланымаш почеш кайыше да кучемвийым пагалыдыме-влаклан суд поснак пеҥгыде лиеш.


 Нунын деч кугурак вий-куатан Суксо-влакат Господь ончылно мыскылыше мут дене нуным титаканыш огыт лук, но нине торжа да ӱскырт еҥ-влак чапланыше Суксо-влакым мыскылаш огыт лӱд.
12 Тыгай еҥ-влак мом огыт пале, тудым мыскылат. Нуно пӱртӱс палемдыме почеш илыше, кучалташ да пытаралташ шочшо умылыдымо янлык гай улыт да нине янлык-влак семынак пытарыме лийыт.
13 Закондымылыкыштлан нунылан тӱлалтеш. Кечывал кечын шерыштым темымаш нунылан пеш келша, тендан дене пырля кочмышт-йӱмышт годым нине лавыра гай намысле еҥ-влак ондалымышт дене ракатланат.
14 Шинчаштышт яжарланымаш да чарныдыме язык веле, пеҥгыдем шудымо чон-влакым алгаштарат, шӱмышт опкынланымашлан тунемын, нуно каргымашын икшывыж-влак улыт.
15 Вияш корным коден, нуно йомыныт, Восорын Валаам эргыжын корныж дене каеныт, тудыжо чын огыл пашалан тӱлымым йӧратен,
16 но закондымылыкым ыштымыжлан тудым шылталыме: ойлен кертдыме осёл, айдеме йӱк дене ойлен, пророкын ушдымылыкшым чарен шогалтен.



17 Нине еҥ-влак вӱддымӧ памаш, тӱтан мардеж поктылмо шем пыл улыт. Нунылан курымашлык тӱвыт пычкемышым ямдылыме.
18 Вет кугешнылме яра мутым ойлыштын, нуно кап ден чонын сутланымыже, пужлымыжо дене тугай еҥ-влакым оптышыш кучат, могайышт шояште илыше-влак деч пыкше гына утлаш тӱҥалыныт.
19 Шкешт шӱймашын кулжо улыт гынат, нунылан эрыкым сӧрат. Вет кӧлан сеҥалтынат, тудын кулжо улат.
20 Мемнан Господьна да Утарышына Иисус Христосым палыме гоч тиде тӱнясе лавыра деч утлымеке, тушан угыч варнат да сеҥалтыт гын, тугеже мучаште нунылан тӱҥалтыш годымсышт деч ударак лиеш.
21 Чын ыштымаш корным пален налме деч да нунылан пуымо святой кӱштымаш деч ончычсо илыш деке савырныме олмеш нуно чын ыштымаш корным огыт пале ыле гын, нунылан сайрак лиеш ыле.
22 Нунын дене чын калыкмутышто ойлымо семын лийын: «Пий шке укшинчышыж деке пӧртылеш»,*а да «Мушмо сӧсна лавыраште пӧрдалеш».





*а 2:22 Тун.кал 26:11.

Иисус Христос кокымшо гана толеш.

1 Йӧратымем-влак, ынде кокымшо серышым тыланда возем, нине серышлаште шке шарныктымем дене тендан кӧргыштӧ яндар шонымашым помыжалтарынем.
2 Святой пророк-влакын ондак ойлымо шомакыштым да Господьын, Утарышын, тендан Апостолда-влак гоч пуымо кӱштымыжым шарныза шонем.



3 Эн ондак тидым палыза: пытартыш кечылаште шке сутланымышт почеш илыше, мыскылен воштылшо-влак толыт
4 да ойлат: «Тудын толаш сӧрымыжӧ кушто? Вет ачана-влак ӱмырым шуктеныт, но, тӱням ыштыме деч тӱҥалын, кузе лийын, чылажат тугак кодеш».
5 Вӱд гыч да вӱд дене ыштыме кавам да мландым тӱҥалтыште Юмын шомак дене ыштымым нуно мондаш шонат.
6 Вӱд денак, ташлыме дене, тунамсе тӱня пытаралтын.
7 А кызытсе кава ден мландым тудо шомак денак туллан арален кодымо, Юмым пагалыдыме еҥ-влакым судитлыме да пытарыме кечылан нуным саклыме.
8 Йӧратымем-влак, теве икте тендан деч шылтыме лийшаш огыл: Господьлан ик кече – тӱжем ий гай, да тӱжем ий – ик кече гай.
9 Господь юватылеш манын, южо еҥ шотла гынат, Господь сӧрымыжым шукташ ок юватыл, а мемнан шотышто чытымашым ончыкта. Иктынат пытымыжым Тудо ынеж уж, а чылан язык деч кораҥышт да Юмо деке савырнышт манын шона.
10 А Господьын кечыже йӱдым толшо вор семын толеш, тунам кава мӱгырен йомеш, сандалыкыште чылажат чот ырен шалана, а мланде да тушто мо уло – чылажат йӱла.




11-12 Тыге чылажат шалана гын, тугеже тыланда, Юмын кечыжым да тудын вашкерак толын шумыжым вучышо-влаклан, святой илышыште да Юмым пагалымаште могай лияш кӱлеш! Тудо кечын кава тул дене шалана да сандалыкысе чыла ужаш шокшеш лева.
13 Но Юмын сӧрымыж семын ме у кавам да у мландым вучена. Тушто чын ыштымаш илаш тӱҥалеш.
14 Сандене, йӧратымем-влак, тидым вучен, Юмын ончылно ару чонан, шылталаш лийдыме да тынысан лияш тыршыза.
15 Йӧратыме Павел изана тудлан пуымо уш-акыл дене тыланда кузе возен, Господьнан чытымыжым утарымашлан шотлыза.
16 Тидын нерген возымыж годым Павел эре тидымак ойла. Тудын серышлаштыже южо шонымашым умылаш неле, нуныштым тунемдыме ден пеҥгыдем шудымо еҥ-влак моло Возымаш семынак кадыртылыт, тидын дене шкеныштым пытымашке шуктат.



17 Тугеже те, йӧратымем-влак, тидым ончылгоч паледа гын, шекланыза. Закондымо-влакын йоҥылыш корнышт тендам шкеж деке ынже шупшыл, те пеҥгыде негызда деч ида кораҥ.
18 Мемнан Господьна да Утарышына Иисус Христосын порылыкыштыжо да Тудым пален шогымаште кушкын толза. Тудлан кызытат, курым-курымаш кечынат эре чап лийже! Аминь.

1 Илыш Шомак. 5 Юмо дене ушнен шогышо еҥ языкым ыштышаш огыл.

1 Мо тӱҥалтыш гычак улмаш, мом ме колынна, мом шке шинча дене ужынна, мом онченна да кидна дене шижынна, тудын нерген, илыш Шомак нерген, увертарена.
2 Илыш толын, ме тудым ужынна, тудын нерген таныклена да тыланда курымаш илышым увертарена. Тудо Ача дене улмаш да мемнан деке толын.
3 Теат мемнан дене ушнен шогыза манын, мом ме ужынна да колынна, тыланда увертарена. А ме Ача дене да Тудын Эргыже Иисус Христос дене ушнен шогена.
4 Тендан куанда тичмаш лийже манын, ме тидым тыланда возена.



5 Теве тиде уверым ме Тудын деч колынна да тыланда увертарена: Юмо – волгыдо, Тудын нимогай пычкемышыже уке.
6 Тудын дене ушнен шогена манын ойлена да пычкемыште коштына гын, ме шойыштына, чын почеш огына ыште.
7 Но Юмо волгыдышто улмо семын меат волгыдышто коштына гын, тыгеже икте-весына дене ушнымо кыл уло, да Тудын Эргыжын, Иисус Христосын, Вӱржӧ мемнам кеч-могай язык дечат эрыкта.
8 Языкна уке манын ойлена гын, ме шкенам шке ондалена, да мемнан чоныштына чын уке.
9 Ме шкенан языкнам почын каласена гын, Юмо, ӱшанле да чын улешат, мемнан языкнам кудалта да мемнам кеч-могай чын огыл деч эрыкта.
10 Языкым ыштен огынал манын ойлена гын, Тудым шояче семын ончыктена, да мемнан чоныштына Тудын шомакше уке.

1 Юмым палыше Тудым колыштеш. 12 Юмым палыше айдеме тӱням йӧратышаш огыл. 18 Антихристын толмыжо.

1 Икшывем-влак, те языкым ида ыште манын, тидым тыланда возем. А иктаж-кӧ языкым ышта гын, Ача ончылно арален ойлышына уло: чын ыштыше Иисус Христос.
2 Тудо – сӧрасымашым ышташлан мемнан языкна верч пуымо жертве, да Тудым мемнан языкна верч веле огыл, а уло тӱнян языкше верч жертвылан кондымо.



3 А Юмым пален налмынам ме теве кушеч ужына: Тудын кӱштымыжым шуктена гын, Тудым палена.
4 Мый Тудым палем манын, кӧ ойла да кӱштымыжым ок шукто, тудо – шояче, тудын чоныштыжо чын уке.
5 А кӧ Юмын шомакшым шукта, тудын шӱмыштыжӧ Юмын йӧратымыже чынжымак тичмашлыкыш шуын. Юмо дене ушнен шогымынам ме тышечын палена.
6 Кӧ Тудын дене ушнен шогем манын ойла, тудо шкежат Христос илыме семынак илышаш.



7 Йӧратымем-влак, тыланда у кӱштымашым огыл, а тошто кӱштымашым возем. Тудым тыланда тӱҥалтыштак пуымо: тиде тошто кӱштымаш – тӱҥалтыштак тендан колмо шомакда.
8 Туге гынат мый тыланда у кӱштымашым возем, тидын чынже Христос гоч да тендан гоч коеш, вет пычкемыш йомеш, а ынде чын волгыдо волгалтара.
9 Кӧ волгыдышто улам манын ойла, а иза-шольыжым ужмыжо ок шу, тудо але марте пычкемышыште,
10 а кӧ иза-шольыжым йӧрата, волгыдышто ила, да шӱртньымашке кондышо тудын нимо уке.
11 А кӧ шке иза-шольыжым ужмышудымо, тудо пычкемыште ила, пычкемышыште коштеш да кушко кайымыжым ок пале: пычкемыш тудын шинчажым сокырым ыштен.



12 Тыланда возем, икшыве-влак: Тудын лӱмжылан кӧра Юмо тендан языкдам кудалтен.
13 Тыланда возем, ача-влак: те тӱҥалтыш гычак Улшым пален налында. Тыланда возем, рвезе-влак: те осалын озажым сеҥенда. Мый тыланда возем, йоча-влак: те Ачам пален налында.



14 Тыланда возенам, ача-влак: те Тӱҥалтышдымым*а пален налында. Тыланда возенам, рвезе-влак: те виян улыда, Юмын шомакше тендан чоныштыда кодеш, да те осалын озажым сеҥенда.



15 Тӱням ида йӧрате, мо тӱняште уло, тудымат ида йӧрате. Кӧ тӱням йӧрата гын, тудын чоныштыжо Ачан йӧратымашыже уке.
16 Чыла, мо тӱняште уло: кап ден чонын сутланымыже, шинчан сутланымыже да илышысе кугешнымаш – Ача деч огыл, а тиде тӱня деч.
17 Тӱнят, тӱнясе сутланымашат йомыт, а Юмын кумылжым шуктышо курым-курымеш кодеш.



18 Икшывем-влак, пытартыш жап лишемеш. Антихрист толеш манын, те колында, да ынде шуко антихрист лектын. Пытартыш жап лишеммым тышеч палена.
19 Нуно мемнан кокла гыч лектыныт, но мемнан лийын огытыл. Нуно мемнан лийыт ыле гын, мемнан дене кодыт ыле. Но чылан огыл мемнан улыт. Тиде палыме лийже манын, нуно лектыныт.
20 А те Святой деч шӱрымашым налында да чыла паледа.
21 Чыным огыда пале манын огыл мый тыланда возенам, а те чыным паледа да нимогай шоят чын деч огыл улмым умыледа, садлан возенам.
22 Кӧ шояче? Иисусым «Христос огыл» манше огыл мо? Тудо – антихрист, Ачамат, Эргымат йӧрдымыш луктын ойлышо.
23 Кӧ Эргым йӧрдымыш луктын ойла, тудын Ачажат уке, а кӧ Эргылан ӱшанымыжым почын ойла, тудын Ачажат уло.
24 Мом те тӱҥалтыш гычак колында, тидак тендан дене ушнен шогыжо. Мом те тӱҥалтыш гычак колында, тидак тендан дене ушнен шога гын, тугеже теат Эрге да Ача дене ушнен шогеда.
25 А Тудын мыланна пуымо сӧрымашыже теве тиде: курымашлык илыш.



26 Тидым мый тендам йоҥылышыш пурташ шонышо-влак нерген возенам.
27 А тендан нерген ойлаш гын, тиде шӱрымашак тендан дене ушнен шога, да тендам иктаж-кӧн туныктымыжын кӱлешыже уке. Тудын шӱрымашыже тендам чыла нерген туныкта, тудыжо чын, шоя огыл. Тудын шӱрымашыже туныктымо семынак ыштыза: тидын дене ушнен шогыза.*б



28 Тугеже, Тудын толмыж годым мыланна лӱдаш огыл да, толмекыже, Тудын ончылно вожылаш огыл манын, икшывем-влак, Христос дене ушнен шогыза.
29 Христосын чын улмыжым паледа гын, чын ыштыше кеч-могай айдемынат Тудын деч шочмыжым паледа.





*а 2:14 «Тӱҥалтышдымым»: тидым «тӱҥалтыш гычак Улшым» манынат кусараш лиеш.

*б 2:27 «Тидын дене ушнен шогыза»: тидым «Христос дене ушнен шогыза» манынат умылаш лиеш.




СВЯТОЙ АПОСТОЛ ИОАНН БОГОСЛОВЫН УЛО ЧЕРКЫЛАН КОЛТЫМО ИКЫМШЕ СЕРЫШЫЖЕ

3 Глава



1 Юмын икшывыж-влак. 4 Юмын икшыве языкым ок ыштыл. 11 Икте-весым йӧратымаш. 18 Юмын ончылно лӱддымӧ лиймаш.

1 Ача могай йӧратымашым мыланна пуэн, ончалза: мемнам Юмын икшывыже-влак маныт, да ме тыгай улына. Сандене тӱня мемнам ок пале, вет Тудымат пален огыл.
2 Йӧратымем-влак, ме ынде Юмын икшывыже улына, но могай лийшашнам але почмо огыл. Ме палена веле: кунам тиде почылтеш, Тудын гай лийына, вет могай улеш, Тудым тугайым ужына.
3 Тудлан тыгай ӱшаным пыштыше кеч-кӧат, Тудын семынак ару лияш манын, шкенжым эрыкта.



4 Языкым ыштыше кажне еҥ закондымылык корныш шогалеш, да язык – закондымылык.
5 Но те паледа: Христос мемнан языкнам Шке ӱмбакыже налаш толын, да Тудын языкше уке.
6 Тудын дене ушнен шогышо еҥ языкым ок ыште. Языкым ыштыше еҥ Тудым ужын огыл да Тудым пален налын огыл.
7 Икшывем-влак, тек нигӧат тендам ок ондале: кӧ чын ышта, Тудын семынак чын ыштыше улеш.
8 А языкым ыштыше – диавол деч, вет диавол тӱҥалтыш гычак языкым ышта. Диаволын пашажым шалаташ манынак, Юмын Эргыже тӱняшке толын.
9 Юмо деч шочшо иктат языкым ок ыште, вет Юмын илыш нӧшмыжӧ тудын дене кодеш, да тыгай айдеме языкым ыштен ок керт, вет тудо Юмо деч шочын.
10 Кӧ Юмын, а кӧ диаволын икшывыже, тыге палаш лиеш. Кӧ чын ок ыште – Юмо деч огыл, тыгак иза-шольыжым йӧратыдыме еҥат Юмо деч огыл.



11 Теве тиде уверым те тӱҥалтыш гычак колында: ме икте-весынам йӧратышаш улына.
12 Ме Каин гай лийшаш огынал. Тудо осал деч лийын да шке шольыжым пуштын. А молан тудым пуштын? Теве молан: шкенжын пашаже осал улмаш, а шольыжын – чын.
13 Иза-шольым-влак, тӱня тендам ужмышудымо гын, ида ӧр.
14 Ме колымаш гыч илышыш куснымынам палена, вет ме иза-шольо-влакым йӧратена. Кӧ иза-шольым ок йӧрате, тудо колымаште кодеш.
15 Иза-шольыжым ужмышудымо кажне еҥ айдемым пуштшо улеш. А те паледа: айдемым пуштшын иктынат шке кӧргыштыжӧ эрелан кодшо курымаш илышыже уке.
16 Мо тугай йӧратымаш, теве кушеч ме пален налынна: Христос мемнан верч шке чонжым пуэн. Меат иза-шольо-влак верч чоннам пуышаш улына.
17 Тиде тӱняште улан илыше айдеме шке иза-шольыжын ситыдымашым чытымыштым ужеш да шӱмжым нунын деч тӱкылымаште куча гын, кузе тудын чонышто Юмын йӧратымашыже кодын кертеш?



18 Икшывем-влак, ме мут да ойлымо дене огыл йӧратышаш улына, мемнан йӧратымашна чын лийшаш да мом ыштымына гоч койшаш.



19 Теве тыге ме чын деч улмынам палена да Юмын ончылно шӱмнам лыпландарен кертына,
20 вет шӱмна мемнам титаканыш луктеш гынат, Юмо шӱмна деч кугу да чыла пала.
21 Йӧратымем-влак, шӱмна мемнам титаканыш ок лук гын, Юмо деке мияш огына лӱд,
22 да мом гына огына йод, Тудын деч чыла налына, вет кӱштымыжым шуктена да, Тудлан мо келша, тудым ыштена.
23 А кӱштымашыже тыгай: ме Тудын Эргыжын, Иисус Христосын, лӱмжылан ӱшанышаш да Тудын кӱштымыжӧ семын икте-весынам йӧратышаш улына.
24 А кӧ Юмын кӱштымыжым шукта, тудо Юмо дене ушнен шога, а Юмо – тудын дене. Тудын мемнан дене ушнен шогымыжым мыланна пуымо Шӱлышыж гыч палена.







СВЯТОЙ АПОСТОЛ ИОАНН БОГОСЛОВЫН УЛО ЧЕРКЫЛАН КОЛТЫМО ИКЫМШЕ СЕРЫШЫЖЕ

4 Глава



1 Чынын шӱлышыжӧ ден шоян шӱлышыжӧ. 7 Юмын йӧратымыже.

1 Йӧратымем-влак, чыла шӱлышлан ида ӱшане, Юмо деч улыт мо манын, шӱлыш-влакым тергыза, вет тӱняшке шояк пророк шуко лектын.
2 Юмын Шӱлышым [да ондалымаш шӱлышым] тыге паледа: Иисус Христос тӱняшке толын да кап дене илен манын почын ойлышо кажне шӱлыш – Юмо деч,
3 а Иисус Христосын тӱняшке толмыжым да кап дене илымыжым почын ойлыдымо кеч-могай шӱлышат Юмо деч огыл, тиде антихристын шӱлышыжӧ. Тыгай шӱлыш толеш манын, те колында, да тудо ынде тӱняште.
4 Икшывем-влак, те Юмо деч улыда да шояк пророк-влакым сеҥенда, вет тендан дене Улшыжо – тӱня дене улшо деч кугу.
5 Нуно тӱня деч улыт, сандене ойлымыштат тиде тӱня деч, да тӱня нуным колыштеш.
6 А ме Юмо деч улына. Юмым палыше мемнам колыштеш, а кӧ Юмо деч огыл, тудо мемнам ок кол. Тыге ме чынын шӱлышыжым да шоян шӱлышыжым палена.



7 Йӧратымем-влак, икте-весынам йӧратышаш улына, вет йӧратымаш – Юмо деч, йӧратыше кажне еҥ Юмо деч шочын да Юмым пала.
8 Кӧ ок йӧрате, Юмым ок пале, вет Юмо – тиде йӧратымаш.
9 Юмын мемнам йӧратымыже теве кузе почылтын: Ик Шкет Эргыже гоч мыланна илышым пуаш манын, Юмо Тудым тӱняшке колтен.
10 Йӧратымашыже теве кушто: ме огыл Юмым йӧраташ тӱҥалынна, но Тудо мемнам йӧратен да сӧрасымашым пуышо жертвылан мемнан языкна верч шке Эргыжым колтен.
11 Йӧратымем-влак, Юмо мемнам тыге йӧратен гын, меат икте-весынам йӧратышаш улына.
12 Юмым нигӧ нигунам ужын огыл, но ме икте-весынам йӧратена гын, Юмо мемнан дене ушнен шога, да Тудын йӧратымашыже мемнан дене тичмаш лиеш.



13 Ме Тудын дене ушнен илена да Тудо мемнан дене ушнен шога манын, тыге палена: Юмо мыланна шке Шӱлышыж гыч пуэн.
14 Ача Эргым тӱням Утарыше лияш колтен манын, ме ужынна да таныклена.
15 Иисус – Юмын Эрге манын ӱшанымыжым кӧ почын ойла, тудын дене Юмо ушнен шога, а тудо – Юмо дене.
16 Юмын мемнам могай йӧратымаш дене йӧратымыжым ме пален налынна да тидлан ӱшанаш тӱҥалынна.


 Юмо – тиде йӧратымаш, йӧратымаште илыше айдеме Юмо дене ушнен шога, да Юмо тудын дене ушнен шога.
17 Йӧратымаш мемнан шӱмыштӧ теве тыгай тичмашлыкыш шуын: суд кечын ме огына лӱд, вет Иисус тиде тӱняште могай, меат тиде тӱняште тугаяк улына.
18 Йӧратымаште лӱдмаш уке, а тичмаш йӧратымаш лӱдмашым поктен луктеш, вет лӱдмаште орланымаш уло. Лӱдшӧ еҥ йӧратымаште тичмашлыкыш шуын огыл.
19 Юмо мемнам ончычак йӧратен, садлан ме Тудым йӧратена.
20 Иктаж-кӧ «Юмым йӧратем» манеш, а иза-шольыжым ужмыжо ок шу гын, тудо шояче. Вет кӧ шке ужмо иза-шольыжым ок йӧрате, ужаш лийдыме Юмым кузе йӧратен кертеш?
21 Юмын пуымо тыгай кӱштымашна уло: Юмым йӧратыше шке иза-шольыжымат йӧратышаш.







СВЯТОЙ АПОСТОЛ ИОАНН БОГОСЛОВЫН УЛО ЧЕРКЫЛАН КОЛТЫМО ИКЫМШЕ СЕРЫШЫЖЕ

1 Юмым йӧратымаш. 6 Иисус Христос нерген таныклымаш. 13 Пытартыш каҥаш-влак.

1 Иисусын Христос улмыжлан ӱшаныше кажне еҥ Юмо деч шочын, да Шочыктышым йӧратыше кажне еҥ Тудын деч Шочшымат йӧрата.
2 Ме Юмын икшывыж-влакым йӧратымынам теве кушеч палена: ме Юмым йӧратена да Тудын кӱштымыжым шуктена.
3 Юмым йӧратымаш Тудын кӱштымыжым шуктымаш лиеш, а кӱштымыжӧ неле огыл,
4 вет мо Юмо деч шочын, тӱням сеҥа. Тӱням сеҥыше сеҥымаш – тиде мемнан ӱшанымашна.
5 Кӧ тӱням сеҥа? Иисус – Юмын Эргыже манын ӱшаныше огыл мо?



6 Вӱд, вӱр да Шӱлыш дене толшыжо – тиде Иисус Христос. Тудо вӱд дене гына огыл, а вӱд да вӱр дене толын. А таныклышыже – тиде Шӱлыш, вет Шӱлыш – тиде чын.
7 Пылпомышто кум таныклыше уло: Ача, Шомак да Святой Шӱлыш, да нине кумыт икте улыт.
8 Мланде ӱмбалне кум таныклыше уло: Шӱлыш, вӱд да вӱр, да нине кумыт иктымак ойлат.
9 Ме айдемынат таныклымыжлан ӱшанена, но Юмын таныклымыже кугурак, а тиде – Юмын таныклымыже, тыге Тудо шке Эргыж нерген таныклен.
10 Юмын Эргылан ӱшанышын тиде таныклымаш шке чоныштыжо уло. А Юмылан ӱшаныдыме Тудым пуйто шояче манын ончыкта, вет Юмын шке Эргыж нерген таныклымыжлан ок ӱшане.
11 Таныклымыже теве мо: Юмо мыланна курымашлык илышым пуэн, да тиде илышыже – Тудын Эргыж дене ушнымаште.
12 Кӧн Юмын Эргыже уло, тудын илышыжат уло, а кӧн Юмын Эргыже уке, тудын илышыжат уке.



13 Юмын Эргыжлан ӱшанымыланда кӧра тендан курымашлык илышда улмым палыза манын, мый тидым тыланда, Юмын Эргын лӱмжылан ӱшаныше-влаклан, возенам.
14 Юмын ончылно теве могай ӱшанымашна уло: Тудын кумылжо почеш кунам ме иктаж-мом йодына, Юмо мемнам колеш.
15 Ме мом гына огына йод, Тудо мемнам колеш манын палена гын, тугеже ме мом Тудын деч йодына, йодмынам налына манынат палена.



16 Кӧ иза-шольыжын язык ыштымыжым ужеш, а языкше колымашке наҥгайыше огыл гын, тек кумалеш, да Юмо тудлан илышым конда. Тидым колымашке наҥгайыдыме языкым ыштыше-влак нерген ойлем. Колымашке наҥгайыше языкат уло, тиде язык верч юмылтыжо манын ом ойло.
17 Кеч-могай чын огылат – язык, но колымашке наҥгайыдыме языкат уло.



18 Ме палена: Юмо деч шочшо еҥ нигӧат языкым ок ыште, а Юмо деч шочшо шкенжым арала, да осал тудын деке ок тӱкнӧ.
19 Ме Юмо деч улмынам да уло тӱня осалын кид йымалныже улмым палена.
20 Тыгак палена: Юмын Эрге толын да мыланна чын Юмым пален налашлан [волгыдым да] шонен моштымашым пуэн, да ме Тудын дене да Иисус Христос Эргыж дене ушнен илена. Тудо – чын Юмо да курымашлык илыш.
21 Икшыве-влак, шкендам шояк юмо деч аралыза. Аминь.

1 Глава



1 Саламлымаш. 4 Чын да йӧратымаш. 12 Чеверласымаш.



1-2 Старец деч – Юмын ойырен налме госпожалан да тудын икшывыж-влаклан.*а


 Мемнан дене ушнен шогышо, пеленна курымеш лийшаш чынлан кӧра мый тендам чын дене йӧратем, да мый веле огыл, а чыным пален налше-влак чылан йӧратат.
3 Тек Юмо Ача да Ачан Эргыже Господь Иисус Христос деч порылык, чаманымаш да тыныслык тендан пелен чын да йӧратымаш дене лийыт.



4 Тыйын икшывет-влак коклаште Ачан мыланна кӱштымыж семын чын почеш илыше-влакым ужмекем, пешак куанышым.
5 А ынде тыйым, госпожа, йодам: икте-весынам йӧратышаш улына; мыйын возымо тиде кӱштымашем у огыл, тудым мыланна тӱҥалтыштак пуымо,
6 а йӧратымашыже Юмын кӱштымашыж почеш ыштымаш лиеш. Тидыже – тӱҥалтыш гычак колмо кӱштымашда, те тудын почеш илышаш улыда.



7 Тӱняшке ондалыше шуко лектын. Нуно Иисус Христосын тӱняшке толмыжым да кап дене илымыжым шӧрен ойлат. Тыгай еҥ-влак ондалыше да антихрист улыт.
8 Шкендам шекланыза, мемнан паша лектышнам йомдарышаш огынал, тек мыланна тичмаш суап лиеш.
9 Кӧ Христосын туныктымыжым ок кучо да тудын деч ӧрдыжкӧ кораҥеш, тыгай еҥын Юмыжо уке. А кӧ тиде туныктымашым куча, тудын Ачат, Эргат уло.
10 Кӧ тендан деке толеш да тиде туныктымашым ок кондо гын, тудым пӧртышкыда ида пурто, тудым ида саламле.
11 Вет тудым саламлыше осал пашашкыже ушна.



12 Тыланда шуко возышашем уло, но мый тидлан кагаз ден чиям ынем кучылт, а тендан куанда тичмаш лийже манын, тендан деке мийынем да ваш шинчын мутланынем.
13 Юмын ойырен налме акатын икшывыж-влак тыланет саламым колтат. Аминь.





*а 1:1-2 «Юмын ойырен налме госпожа да тудын икшывыж-влак» черкым да тушко пурышо еҥ-влакым ончыкта манын шотлалтеш.

1 Саламлымаш. 5 Гаийым моктымаш. 9 Диотреф ден Димитрий. 13 Чеверласымаш.


1 Старец – йӧратыме Гаийлан.


 Тудым мый чынже денак йӧратем.



2 Йӧратымем, кузе кӧргӧ чонет сеҥымашке шуэш, тугак тый чыла шотыштат сеҥымашке шу да таза лий манын, кумалам.
3 Кунам иза-шольо-влак толыныт да тыйын чынлан ӱшанле улмет, чын почеш илымет нерген таныклен ойленыт, мый пешак куанышым.
4 Икшывем-влак чын почеш илат манын колам гын, тидын деч кугу куан мылам уке.



5 Йӧратымем, иза-шольо-влаклан, йот вел гыч толшо-влакланат тый мом шуктет, чылажымат ӱшанле еҥ семын ыштет.
6 Нуно тыйын йӧратымет нерген черке погынымаш ончылно таныкленыт. Нунылан корныш ямдылалташ Юмылан келшышын полшет гын, тый поро пашам ыштет.
7 Вет Юмым палыдыме-влак деч нимом налде, нуно Христосын лӱмжылан кӧра корнышко лектыныт.
8 Мыланна нунын дене пырля чынлан ыштыше лияш манын, ме тыгай-влаклан полшышаш улына.



9 Мый черкылан возенам, но тушто ончылно лияш йӧратыше Диотреф мемнам ок вашлий.
10 Сандене, мый мием гын, могай пашам ыштымыжым шарныктем. Тудо мемнан нерген уда ойым шаркала да тидын дене ок серлаге: шкеже иза-шольо-влакым ок вашлий, вашлияш шонышо-влаклан чаракым шындылеш да черке гыч поктылеш.



11 Йӧратымем, осал семын огыл, а поро семын ыште. Кӧ порым ышта, тудо Юмо деч, а кӧ осалым ышта – Юмым ужын огыл.
12 Димитрий нерген чыланат, чын шкежат, порым гына ойлат. Меат тыгак таныклена, мемнан таныклымынан чын улмыжым те паледа.



13 Возышашем шуко уло, но чия да омыж вурго дене возымем ок шу.
14 Тыйым вашке ужам манын, ӱшанен вучем, тунам ме, ваш шинчын, мутланен кертына.
15 Тыланет тыныслык лийже. Йолташна-влак тыланет саламым колтат. Йолташна-влаклан кажныжлан посна-посна саламым каласе. Аминь.







СВЯТОЙ АПОСТОЛ ИУДАН УЛО ЧЕРКЫЛАН КОЛТЫМО СЕРЫШЫЖЕ

1 Глава



1 Саламлымаш. 3 Шояк туныктышо-влак. 17 Каҥаш ден сӧрвалымаш. 24 Юмым чапландарымаш.


1 Иуда, Иисус Христосын тарзыже да Иаковын шольыжо – Иисус Христосын аралыме да Ача Юмын святитлыме ӱжмӧ-влаклан.



2 Тек тыланда Юмын чаманымашыже, тыныслык да йӧратымаш шукемыт.



3 Йӧратымем-влак, чыланнан утаралтмына нерген тыланда серымем пешак шуын, а кызыт тыланда возаш да святой-влаклан икана эрелан пуымо ӱшанымаш верч пеҥгыдын шогаш тендам сӧрвалаш кӱлешлан шотлем.
4 Вет шукертак судлан палемдыме да Юмым пагалыдыме еҥ-влак коклашкыда шолып пуреныт. Нунышт мемнан Юмынан порылыкшым пужлен илаш йӧным пуышо амалыш савырат, Юмо – ик шкет Кугыжа – да мемнан Иисус Христос Господьна деч кораҥыт.



5 Чыла тидым паледа гынат, тыланда ушештарынем: Господь шке калыкшым Египет мланде гыч утарен луктын, но вара нунын кокласе ӱшаныдыме-влакым пытарен.
6 Шке кӱкшӧ верыштым кучаш шоныдымо да илемыштым кодышо суксо-влакымат Юмо курымаш шинчыр дене шинчырлен да кугу суд кечылан пычкемышыште оролен куча.
7 Содом ден Гоморра да воктенысе олала нергенат шарналтыза: туштат нунын семынак яжарланаш пижыныт, пӱртӱс дене келшыдыме аташланымылан шкеныштым пуэныт. Нуным курымаш туллан судитлыме, да нуно чылалан шижтарымаш улыт.



8 Туге гынат, лийдымашым шонкалыше нине еҥ-влакат тидын семынак капым шакшылат, нуно озаланымаш деч кораҥыт да чапланыше Суксо-влакым мыскылат.
9 Архангел*а Михаилат диавол дене мутланымыже да Моисейын капше нерген ӱчашымыже годым мыскылыме мут дене титаканыш лукташ тоштын огыл, а каласен: «Тек Господь тыйым чара».
10 Но нине еҥ-влак мом огыт пале, тудым мыскылат, а умылыдымо вольык семын пӱртӱс пуымо дене мом палат, тудын дене шкеныштым пытарат.
11 Ойго нунылан, вет Каинын корныж дене каят, оксалан верч Валаамын гай йоҥылышлан шкеныштым тӱрыс пуэныт да Корей семын ваштареш шогымыштлан кӧра пытат.
12 Кунам те, ваш-ваш йӧратен, кочкаш погынеда, нуно шем тамга гай улыт, вожылде тендан дене пырля кочкыт-йӱыт, шкенышт верч веле тыршыше кӱтӱчӧ улыт. Нуно мардеж наҥгайыме вӱддымӧ пыл, саскадыме, кок гана колышо, вожге шупшын лукмо шыже пушеҥге,
13 шке намысле пашаж дене шоҥешталтше, ажгыныше теҥыз толкын, корныштым йомдарыше, курымашлык шем пычкемышыш колтымым вучышо шӱдыр улыт.



14 Енох, Адам деч шымше, нунын нергенат пророклен ойлен: «Теве Господь тӱжемле святой Суксыж-влак дене толеш,
15 чылалан судым ышта, Юмым пагалыдыме чыла еҥым пужлымышт дене ыштыме чыла осал пашашт верч да Юмым пагалыдыме нине языкан-влакын Тудын ваштареш каласыме чыла торжа мутышт верч титаканыш луктеш».
16 Нуно ӧпкелыше, нимо денат келшыдыме улыт, Юмым пагалыде да законым пудыртылын, шке сутланымышт почеш илат, йылмышт гыч кугешнен ойлымо мут-влак лектыт, шкаланышт пайдам налашлан сайла кояш тӧчат.



17 Но те, йӧратымем-влак, мемнан Господьна Иисус Христосын Апостолжо-влакын ончык ужын ойлымыштым шарналтыза.
18 Пытартыш жапыште игылтше-влак лектыт манын, нуно тыланда ойленыт. Тыгай-влак Юмылан тушманле сутланымашышт почеш ыштат,
19 [ик ӱшанымаш деч] шкеныштым ойырат, шке шӱм-чонышт почеш илат, шӱлышышт*б уке.

20-21 А те Господьна Иисус Христосын чаманымыжым да курымашлык илышым вучеда. Йӧратымем-влак, кунам тидым вучеда, эн святой ӱшанымашдан негызешыже шке илышдам чоҥен, Святой Шӱлыш дене ушнен кумалын, шкендам Юмын йӧратымаштыже кучыза.
22 Иктыштым шонкаленрак чаманыза,
23 весыштым тул гыч лукмо семын лӱдын утарыза, шекланен, языкан кап дене амыргыше вургемышт дечат йыгыжген, шылталыза.



24 Тендам чын корно гыч кораҥме деч арален да шке чапше ончылан тендам шылталаш лийдымым да куанышым шогалтен Кертшылан,
25 уш-акылан ик шкет Юмылан, Господьна Иисус Христос гоч мемнам Утарышылан, чыла жап тӱҥалме деч ончыч, кызыт да курым-курымеш чап да кӱкшыт, куат да кучемвий лийже. Аминь.





*а 1:9 Архангел – Тӱҥ Суксо.

*б 1:19 «Шӱлышышт»: тидым «(Святой) Шӱлышышт» манынат умылаш лиеш.





СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

1 Глава


1 Саламлымаш. 8 Тауштен кумалмаш. 16 Поро Уверын куатше. 18 Чыла еҥ языкан.

1 Иисус Христосын тарзыже‚ Юмын ӱжмӧ, Тудын Поро Увержым каласкалаш ойырен налме Апостол Павел деч
7а Юмын йӧратыме да ӱжмӧ Римысе святой-влаклан.



2 Поро Уверым Юмо пророкшо-влак гоч Святой Возымаште ончылгоч сӧрен‚
3 тидыже Тудын Эргыж нерген ойла‚ Тудыжо кап могырым – Давидын урлыкшо деч шочшо‚
4 а шӱлышыжын святой улмыж могырым – Юмын Эрге, тидым колымаш гыч кугу куат дене ылыжме гоч почын ончыктымо. Тудо – мемнан Господьна Иисус Христос‚
5 ме Тудын гоч порылыкым да Апостол пашам налынна да чыла калыкым Тудын лӱмжылан кӧра ӱшанымаш мутым колыштмашке виктарышаш улына.
6 Теат‚ Иисус Христосын ӱжмӧ еҥже-влак‚ нунын кокла гыч улыда.



7б Тыланда мемнан Юмо Ачана деч да Господь Иисус Христос деч порылык да тыныслык лийже.



8 Тендан ӱшанымыда нерген уло тӱняште ойлат, сандене эн ондак Иисус Христос гоч чыланда верч Юмемлан таум ыштем.
9 Эргыж нерген Поро Уверым каласкален‚ мый Юмылан шӱм-чон шӱлышем дене служитлем, да Тудо мыланем танык: мый чарныде тендам ушыштем кучем
10 да‚ пытартышлан мыйын корнем Юмын кумылжо почеш тендан деке виктаралтше манын‚ кумалмем годым эреак йодам.
11 Тендам пеҥгыдемдашлан Святой Шӱлышын иктаж-могай пӧлекшым тендан деке шукташ манын, мый тендам моткоч ужнем‚
12 вес семынже‚ тыландат, мыланемат икте-весынан ӱшанымашланна кӧра кумылаҥаш манын шонем.
13 Иза-шольо-влак‚ тыланда палдарыде ынем кодо: але марте тидлан чарак лийын гынат, мый шуко гана тендан деке мияш да‚ могай саскам моло калык коклаште налынам‚ тугайымак тендан денат налаш шоненам.
14 Эллинлан да варварлан‚ ушанлан да тунемдымылан мыйын парымем уло‚
15 сандене тыландат‚ Римыште илыше-влаклан‚ Поро Уверым каласкалымем шуэш.



16 Мый Христосын Поро Уверже деч ом вожыл‚ вет тудо – Юмын куатше, ӱшаныше кажне еҥлан – ондак иудейлан‚ вара эллинлан – утарымашым конда.
17 Вет туштыжо Юмын чынже ӱшанымаш гыч ӱшанымашке почылтеш, вет тыге возымо: «Чын ыштыше айдеме ӱшанымашыж дене илаш тӱҥалеш»*а



18 Чыным чын огылын кепшылыштыже кучышо еҥ-влакын кеч-могай мут колыштдымышт да чын огылышт ӱмбаке Юмын шыдыже пылпомыш гыч почылтын толеш.
19 Вет Юмо нерген мом палаш лиеш‚ тиде нунылан палыме: Юмо нунылан тидым палдарен.
20 Тудын койдымо ойыртемже-влакым – курымашлык куатшым да Юмо улмыжым – тӱням ыштыме гычак пашаж гоч ужаш да умылаш лиеш‚ сандене тыгай еҥ-влак шкеныштым чыныш луктын огыт керт.
21 Нуно Юмо нерген паленыт гынат‚ Тудым Юмо семын пагален огытыл да Тудлан тауштен огытыл‚ а нунын шонкалымышт арам лийын‚ да шонен моштыдымо шӱмыштым пычкемыш авалтен.
22 Нуно шкеныштым ушан улына маныныт‚ но ушдымо лийыныт
23 да колыдымо Юмын чапшым колышаш айдемын‚ кайыкын‚ ныл йоланын‚ нушкын коштшын сын-тӱсышт дене алмаштеныт.



24 Сандене Юмо нуным языкан шӱм шонымашышт дене амырчыкеш коден, тыге нуно капыштым шке намыслат.
25 Нуно Юмын чынжым шоя дене вашталтеныт да тӱням Ыштышылан служитлыме олмеш Тудын мом ыштымыжым пагаленыт‚ тидлан кумалыныт. Тӱням Ыштыше курымеш моктымо лийже‚ аминь.



26 Тидлан кӧра Юмо нуным намысле кумыл шупшмылан пуэн: ӱдырамаш-влак пӱртӱс туныктымо почеш вате-марийла илымым пӱртӱс ваштареш улшо койыш дене алмаштеныт‚
27 тыгак пӧръеҥ-влакат ӱдырамаш дене пӱртӱс туныктымо почеш вате-марийла илымым кудалтеныт да шакше сутланымышт дене икте-весышт деке ылыжыныт‚ пӧръеҥ ден пӧръеҥ яжарланат‚ да чын койыш деч кораҥмыштлан сулен налме мут кучыктымаш нунылан логалеш.



28 Юмым палымашым нуно йӧрдымыш луктыныт‚ сандене Юмо нуным йӧрдымӧ ушышт почеш илаш кудалтен, да нуно пышткойшым ыштат.
29 Нуно тӱрлӧ чын огыл дене тич темыныт. Яжарланымаш‚ чояланымаш‚ опкынланымаш‚ шыдым кучымаш‚ кӧранымаш‚ еҥым пуштедымаш‚ ӱчашымаш‚ ондалкалымаш, еҥлан осалым шонымаш нуным авалтен.
30 Нуно осал шомакым шаркалат‚ еҥ ӱмбаке ойлат да Юмым ужмышт огеш шу‚ торжа‚ моктаныше, кугешнылше улыт‚ осал пашам шонен луктын моштат‚ ача-аваштым огыт колышт.
31 Нуно шонен моштыдымо улыт‚ ӱшанле огытыл‚ йӧратыдыме‚ икте-весе дене келшыдыме да чаманыдыме улыт.
32 Тыге ыштыше-влак колымашым сулен налыт манын, Юмын судитлымыжым нуно палат‚ но тыгайым шке веле огыл ыштат, тыге ыштылше моло еҥымат сайлан шотлат.





*а 1:17 Авв 2:4.

.



СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

2 Глава


1 Юмын чын судшо. 17 Закон да иудей-влак.

1 Титаканыш лукшо айдеме‚ кеч-кӧ тый лий‚ шкендым нигузе чыныш луктын от керт: весым титаканлан шотлымет годым шкендымат титаканыш луктат‚ вет тый‚ весым титаканыш лукшо‚ шкежат тудымак ыштет.
2 Юмо тыге ыштышым чынжымак титаканыш луктеш манын‚ ме палена.
3 Тый‚ тыге ыштышым титаканыш лукшо да шкежат тыгак ыштыше айдеме‚ Юмын судшо дечын утлен кодын кертам, шонет?
4 Але тый Тудын кугу порылыкшым, чаманымыжым да кужун чытымыжым от шотло? Юмын порылыкшо тыйым, языкет деч кораҥден, Юмо деке савырынеже манын от пале мо?
5 Но тый ӱскырт улат, шӱмет язык деч ынеже кораҥ, сандене тый Юмын шыде кечыжлан шке ӱмбакет Тудын шыдыжым погет. Тиде кечын Юмын чын судшо почылтын толеш‚
6 да Юмо кажнылан пашаж почеш тӱла:
7 кӧ‚ чарныде поро пашам ыштен‚ чапым‚ пагалымашым‚ колыдымашым кычалеш, тудлан курымашлык илышым пуа‚
8 а шкаланже пайдам кычалшылан‚ чыным колыштдымо‚ но чын огылым колыштшылан кугу шыдым пуа.
9 Осалым ыштыше кажне айдемылан нелылык да орланымаш лиеш‚ – ондак иудейлан‚ вара эллинлан.
10 Но порым ыштыше кажне айдемылан чап‚ пагалымаш да тыныслык лиеш‚ – ондак иудейлан‚ вара эллинлан.
11 Юмо чыла еҥым ик семын онча.



12 Кӧмыт закон деч посна языкым ыштат‚ нуно закон деч поснак пытат. А кӧмытын законышт уло да языкым ыштат‚ нуно закон дене судитлыме лийыт.
13 Вет законым колыштшо-влак огыл‚ а тудым шуктен шогышо-влак Юмын ончылно чыныш лукмо лийыт. –
14 Вес калык еҥ-влак закондымо улыт гынат‚ закон кӱштымым шӱм-чон шупшмышт денак шуктен шогат гын‚ законышт уке гынат, нуно шкаланышт шке закон улыт:
15 нуно законын йодмыжо шӱмешышт возалтын манын ончыктат, тидын нерген тыгак совестьышт палдара, да тӱрлӧ шонымашышт нуным але титакла, але арала. –
16 Чылажат тудо кечын лиеш‚ кунам Юмо еҥ-влакын шӱм шылтымыштым, мыйын каласкалыме Поро Увер дене келшышын, Иисус Христос гоч судитла.



17 Теве тый иудей маналтат‚ законлан эҥертет да Юмо дене моктанет‚
18 законын туныктымыж дене тый Юмын кумылжым палет‚ мо эн сай – умылет.
19 Сокырым вӱден коштшо‚ пычкемыште коштшо-влаклан волгыдо улам манын, тый ӱшанет‚
20 умылыдымо-влаклан илыш корныш лукшо, кушкын шудымо-влаклан туныктышо улам, шонет‚ вет законышто шинчымаш ден чыным тичмашын ужам манын ӱшанет.
21 Тый, весым туныктышо, шкендым от туныкто мо?
22 «Ит шолышт» манын ойлет‚ а шкеже шолыштат? «Ит яжарлане» манше, яжарланет? Шояк юмо-влак деч йырнет‚ а шкеже нунын пӧртыштым агет?
23 Тый, закон дене моктаныше‚ законым пудыртылмет дене Юмын чапшым волтет!
24 Возымо семын

 «Тыланда кӧра Юмын лӱмжӧ вес калык-влак коклаште мыскылалтеш».*а



25 Законым шуктен шогет гын, пӱчмаш пайдам пуа‚ а тый законым пудыртылат гын‚ пӱчмашет пӱчдымӧ улмо дене иктак.
26 Тыгеже‚ пӱчдымӧ еҥ законын кӱштымыжым шуктен шога гын‚ тудын пӱчдымӧ улмыжо пӱчмашлан ок шотлалт мо?
27 Возымо законет да пӱчмашет уло гынат‚ законым пудыртылат гын‚ пӱчдымӧ‚ но законым шуктышо еҥ тыйым титаканыш луктеш.
28 Тудо огыл иудей‚ кӧ тӱжвач ончымаште иудей‚ пӱчмашат тудо огыл, мо капыште коеш‚
29 но тудо иудей‚ кӧ кӧргӧ чонжо дене иудей, да чын пӱчмашат тудо веле, могайым законын букваже огыл‚ а Шӱлыш айдемын шӱм-чоныштыжо ышта. Тыгай еҥлан моктымаш айдеме деч огыл‚ а Юмо деч.





*а 2:24 Ис 52:5.




СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

3 Глава


1 Закон да иудей-влак (умбакыже). 9 Чын ыштыше иктат уке. 21 Ӱшанымаш гоч чыныш лекмаш.

1 Тыгеже иудей лияш мо дене сайрак, да пӱчмаш могай пайдам пуа?
2 Чыла шотыштат сайже шуко‚ эн ондак тиде: Юмын шомак иудей-влаклан ӱшанен пуалтын.
3 Южышт ӱшанле лийын огытыл гынат‚ нунын ӱшанле огыл улмышт Юмын ӱшанле улмыжым укешке луктеш мо?
4 Уке! Еҥ-влак чылан шояче лийыт гынат‚ Юмо чын. Возымо:

 «Ойлымет годым Тый чыныш лектат,

 Тыйым судитлыме годым сеҥет».*а


5 Мемнан чын огыл ыштымына Юмын чын ыштымыжым утларак раш ончыкта гын‚ мом каласена? Юмо шыдыжым ончыктымо дене чын ок ыште манын кертына мо? Мый айдеме семын ойлем.
6 Уке! Тыге гын‚ Юмо кузе тӱням судитлен кертеш ыле?
7 Но Юмын чынже мыйын чын огылемлан кӧра Тудлан шукырак чапым конда гын, молан мыйым языкан семын судитлаш?
8 Поро лийже манын‚ осалым ышташ тӱҥалына мо? Тидлан туныктена манын‚ южышт мемнам мыскылат. Тыгай еҥ-влак судитлалтмыштым сулен налыт.



9 Тугеже ме, иудей-влак‚ моло деч сайрак улына мо? Изишат уке! Ме титаклымашым луктынна ыле: иудей-влакат‚ эллин-влакат – чылан языкын кид йымалныже улыт.
10 Тыге возымо:

 «Чын ыштыше иктат уке‚


11 шонен моштышат уке‚

 нигӧ Юмым ок кычал.


12 Чылан корно гыч кораҥыныт‚

 икте-кодде йӧрдымӧ лийыныт.

 Порым ыштыше уке‚ иктат уке.


13 Нунын логарышт – почмо шӱгар‚

 йылмышт дене ондалкалат‚

 тӱрвышт гыч кишке аяр йога,


14 нунын умшашт каргымаш да кочо дене темын.*б


15 Вӱрым йоктараш йолышт писе,


16 нуно корнешышт шалатылмашым да орлыкым кодат,


17 тыныслык корным огыт пале,*в


18 Юмо деч лӱдмашышт нунын уке».*г



19 А ме палена: законышто мо ойлалтеш‚ чылажат закон йымалысе-влаклан веле. Тыгеже‚ кажне еҥ шып лийшаш, да уло тӱня Юмын ончылно титакан лиеш.
20 Вет законым шукташ тыршыме дене ик айдемат Юмын ончылно чыныш ок лек. Закон гоч мо тугай язык манын умылымаш веле толеш.



21 А кызыт Юмын чынжым закон деч посна палдарыме. Закон да пророк-влак тиде чын нерген таныклат.
22 Юмын тиде чынже ӱшаныше кажне айдемын кӧргыштыжӧ Иисус Христослан ӱшаныме дене лиеш. Нунын коклаште нимогай ойыртем уке,
23 вет чылан языкым ыштеныт да Юмын чапше деч посна кодыныт,
24 но Христос Иисус гоч шуктымо сулен налмаш дене Юмын порылыкшылан кӧра чылалан чыныш лекмаш пӧлеклалтеш.
25
26 Юмо Христосым сӧрасымашым ыштыше жертвылан пыштен, сӧрасымаш ӱшаныме гоч Тудын Вӱржӧ дене лиеш. Тыге Юмо шке чынжым ончыкта. Шуко чытымыж дене Тудо еҥ-влакын ончычсо языкыштым кудалтен да кызытат, мемнан жапыште, Шкенжын чынжым ончыкта: Тудо Шкеже чын да Иисуслан ӱшаныше-влакым чыныш луктеш.



27 Тыгеже, мо дене мыланна моктанаш? Моктанаш амал уке. Могай закон дене амал уке? Пашам йодшо закон дене мо? Уке‚ ӱшанымашым йодшо закон дене.
28 Ме тыге шотлена: айдемым ӱшанымашыже чыныш луктеш, законым шуктымаш тыште шотыш ок налалт.
29 Юмыжо иудей-влакын веле Юмышт мо? Тудо вес калык-влакынат Юмышт огыл мо? Туге‚ вес калык-влакынат Юмышт‚
30 вет Юмо икте‚ Тудо пӱчман-влакымат ӱшанымыштлан кӧра чыныш луктеш‚ пӱчдымӧ-влакымат Христослан ӱшаныме гоч чыныш луктеш.
31 Тыгеже‚ тидлан ӱшаныме дене ме законым укеш луктына мо? Уке. Законым пеҥгыдемдена веле.





*а 3:4 Пс 50:6.

*б 3:10-14 Пс 13:1-3‚ 52:2-4‚ 5:10‚ 139:3‚ 9:28.

*в 3:15-17 Ис 59:7-8.

*г 3:18 Пс 35:2. Тидым «Юмо деч огыт лӱд» манынат кусараш лиеш.

1 Авраамым чынышке мо луктын? 13 Ӱшанымаш да Юмын сӧрымыжӧ.

1 Тугеже Авраам ачана нерген ме мом каласен кертына? Айдемыла тыршымыж дене тудо кушко шуын?
2 Авраам шке пашаж дене чыныш лукталтын гын‚ моктанен кертеш, но Юмын ончылно огыл.
3 Возымаш мом ойла? «Авраам Юмылан ӱшанен‚ сандене Юмо тудым чын ыштышылан шотлен».*а
4 Пашам ыштышылан тӱлымаш порылык дене пуымо пӧлек огыл, а пашадарым тудо сулен налеш.
5 Но кӧ пашам ок ыште‚ а языкан-влакым чыныш лукшо Юмылан ӱшана‚ тудо тиде ӱшанымашыжлан кӧра чын ыштышылан шотлалтеш.
6 Кӧм Юмо‚ пашажым ончыде‚ чын ыштышылан шотла‚ тыгайым Давидат поро пиалан манеш:


7 «Кӧн закондымылыкшым Юмо кудалтен

 да кӧн языкшым леведын‚ тудо поро пиалан.


8 Кӧм Юмо языкшылан ок титакле‚ тудо еҥ пиалан».*б


9 Поро пиалан манмыже пӱчман-влаклан веле мо, але пӱчдымӧ-влакланат? Ме ойлена: «Ӱшанымыжлан кӧра Авраам чын ыштышылан шотлымо лийын».
10 А кунам тиде лийын? Пӱчмӧ йӱлам ыштымеке але пӱчмӧ деч ончыч? Пӱчмӧ йӱлам ыштымеке огыл‚ а пӱчмӧ дечын ончыч.
11 Авраам пӱчдымӧ лиймыж годымак ӱшанымыжлан кӧра чын ыштыше улмаш, тидым ончыкташ манын, тудо пӱчмаш палым налын. Тыгеракын, ӱшаныше, но пӱчдымӧ еҥ-влакат чын ыштышылан шотлалтышт манын‚ Авраам нунылан чылаштланат ача.
12 Тудо пӱчман-влакланат ача‚ но чылаштлан огыл, а ӱшанымаш дене илыше пӱчман-влаклан, Авраамын пӱчмӧ деч ончычак ӱшанымыж семын ӱшаныше-влаклан.



13 Тӱнян наследникше лияш сӧрымаш Авраамлан да тудын тукымжылан закон гоч пуалтын огыл. Авраам ӱшанен, санденак Юмо тудым чын ыштышылан шотлен да сӧрымашым пуэн.
14 Законлан эҥертыше-влак наследник лийыт гын‚ ӱшанымаш укешке лектын да сӧрымын вийже йомын.
15 Закон Юмын шыдыжым луктеш‚ а кушто закон уке‚ тушто законым пудыртымашат уке.




16-17 Сӧрымаш Юмын порылыкшылан кӧра лийже манын, тудо айдемын ӱшанымашешыже негызлалтеш. Тыгеже сӧрымаш Авраамын уло тукымжылан пеҥгыде лиеш: законлан эҥертыше-влаклан веле огыл‚ но Авраамын ӱшанымашыжлан эҥертыше-влакланат. Возымо семын Авраам чылаланна ача: «Мый тыйым шуко калыкын ачажым ыштенам». Авраам Юмылан ӱшанен да Тудын ончылно мыланна ача лийын, а Юмо колышо-влаклан илышым пуа‚ лийдымым лиймашке ӱжеш.



18 Ӱшанен вучымаш шукталт ок кертла чучын гынат‚ Авраам инанен да ӱшанен‚ тидын дене «шуко калыкын ачаже» лийын. Тыгеракын, «Тыйын тукымет тунар шуко лиеш»*в манын каласыме шукталтын.
19 Авраамлан шӱдӧ ий наре лийын‚ капшат лывыжген‚ Сарранат кӧргыжӧ лывыжген. Чыла тидым ужын гынат, ӱшанымашыже иземын огыл.
20 Юмын сӧрымӧ шотышто Авраам кокытеланен огыл, ӱшаным йомдарен огыл‚ а ӱшанымаш тудым пеҥгыдемден. Авраам Юмым чапландарен,
21 Юмын шке сӧрымыжым шукташ куатше уло манын‚ пеҥгыдын ӱшанен‚
22 санденак Юмо тудым чын ыштышылан шотлен.




23-24 «Чын ыштышылан шотлен» манме шомак тудын шотышто веле огыл‚ а мемнан шотыштат серыме. Меат, Господьна Иисус [Христосым] колымаш гыч Ылыжтышылан ӱшаныше-влак, чын ыштышылан шотлалташ тӱҥалына.
25 Мемнан сулыкланна кӧра Иисусым пушташ пуымо, мемнам чыныш лукташ манын, Тудо ылыж кынелын.





*а 4:3 Тӱҥ 15:6.

*б 4:7-8 Пс 31:1-2.

*в 4:18 Тӱҥ 15:5.

1 Юмын порылыкшылан куанымаш. 12 Адам ден Христос.

1 Тыгеже‚ ӱшаныме дене чыныш лекмеке‚ Господьна Иисус Христос гоч Юмо дене тыныслыкна уло.
2 Ӱшанымыланна кӧра Христос мыланна Юмын порылыкшо деке корным почын, ме Тудын порылыкыштыжо илена да Юмын чапышкыже логалмылан ӱшаным пыштен кертмылан йывыртена.
3 Тидын дене веле огыл‚ нелылык денат куанена. Ме палена: нелылык деч чытымаш лектеш,
4 чытымаш деч – тергымым эртен кертмаш, тергымым эртен кертмаш деч – ончыкылан ӱшан.
5 Ончыкылан ӱшанымаш намысым ок кондо‚ вет Юмын йӧратымашыжым мыланна пуымо Святой Шӱлыш гоч шӱмышкына опталме.



6 Кунам ме але вийдыме лийынна, Христос палемдыме жапыште языкан-влак верч колен.
7 Чын ыштыше верч иктаж-кӧ колынеже манын, мый ом шоно. Поро еҥ верч иктаж-кӧ колаш тоштын кертеш.
8 Но Христос эше языкан лиймына годымак мемнан верч колен‚ тидын дене Юмо мемнам йӧратымыжым ончыкта.
9 Тыгеже, Христосын Вӱржӧ дене кызыт чыныш лукталтмекына‚ Юмын шыдыж дечын Тудо, чынжымак, мемнам утара.
10 Эше Юмын тушманже лиймына годым Эргыжын колымыж гоч Тудын да мемнан коклаште сӧрасымашым ыштыме гын‚ ме сӧрасыме деч вара Эргыжын илышыж гоч чынжымак утарыме лийына.
11 Тиде гына огыл‚ а мыланна сӧрасымашым кондышо Господьна Иисус Христос гоч ме Юмо дене моктанена.



12 Тыгеже, язык ик айдеме гоч тӱняшке толын‚ а язык гоч – колымаш‚ да чыла айдемым колымаш авалтен‚ вет чыланат языкым ыштеныт.
13 Закон лекме деч ончычат тӱняште язык улмаш‚ но закон уке гын‚ язык ок шотлалт.
14 Адам языкым ыштен, а кӧ тыгай языкым ыштен огыл гынат, нунын ӱмбалнат колымаш озаланен. Тыге лийын Адам дечын тӱҥалын Моисей марте. Толшаш Айдемын ончыч пуымо сынже Адам лийын.



15 Но Юмын пӧлекшым Адамын сулыкшо дене таҥастарашат ок лий. Вет ик айдемын сулыкшылан кӧра шукын коленыт гынат‚ ик Айдемын‚ Иисус Христосын, порылыкшылан кӧра Юмын порылыкшо ден пӧлекше шуко еҥлан эшеат лыҥ лийыныт.
16 А Юмын пӧлекшым тиде ик айдемын языкше кушко шуктымо дене таҥастараш ок лий: ик сулык гыч судитлымаш да титаканыш лукмаш лиеш‚ а Юмын порылыкшылан кӧра шуко сулык гыч чыныш лукмаш лиеш.
17 Иктын сулыкшылан кӧра колымаш тиде ик айдеме гоч озаланаш тӱҥалын гын‚ Юмын порылыкым да чыныш лукмын пӧлекшым лыҥ налше-влак, чынжымак, ик Айдеме, Иисус Христос, гоч илышыште кугыжаланаш тӱҥалыт.



18 Тыгеракын, ик сулык гоч кузе чыла еҥ титаканыш лукталтеш‚ тугак ик айдемын чын пашаж дене чыла еҥлан чыныш лукмаш да илыш лиеш.
19 Кузе ик айдемын мут колыштдымыжо шукым языканым ыштен‚ тугак Иктын мут колыштмыжо шукым чыныш луктеш.
20 Сулык шукемже манын, закон лектын. А кушто язык шукемын‚ тушто Юмын порылыкшат моткоч лыҥ лийын.
21 Кузе язык озаланен да колымашке конден‚ тугак Юмын порылыкшат чын ыштымаш гоч озаланаш тӱҥалын да мемнан Господьна Иисус Христос гоч курымашлык илышыш наҥгая.

1 Языклан колышо‚ Христос дене ушнымаште илыше. 15 Языкын куллыкшо деч эрык.

1 Мом каласена? Юмын порылыкшо кугемже манын‚ мыланна языкеш кодман мо? Уке.
2 Ме, языклан колышо-влак, кузе эше языкыште илен кертына?
3 Але огыда пале: ме чылан‚ Христос Иисус дене ушнаш тынеш пурышо-влак‚ Тудын колымашыж деке ушнаш тынеш пуренна?
4 Тыгеракын, ме Тудын колымашыж деке ушнаш тынеш пурымо дене Христос дене пырля тоялтынна: кузе Христос колымаш гыч Ачан чапше дене ылыж кынелын‚ тугак меат уэмдыме илыш дене илышаш улына.
5 Ме икгай колымаш дене Тудын деке ушненна гын‚ икгай ылыжмаш денат Тудын деке ушымо лийына.
6 Ме палена: языкан капым*а укешке лукташ да мыланна тылеч вара языкын кулжо лияш огыл манын‚ «тошто айдемынам» Христос дене пырля ыресеш пудалыме.
7 Вет колышо еҥ язык деч эрыкан.
8 А ме Христос дене пырля коленна гын‚ Тудын дене пырля илашат тӱҥалына манын ӱшанена.
9 Ме палена: Христос колымаш гыч ылыжын, да Тудо ынде ок коло, Тудын ӱмбалне ынде колымашын вийже уке.
10 Могай колымаш дене колен‚ языклан ик гана эрелан колен‚ могай илыш дене ила‚ Юмылан ила.
11 Тыгак теат шкендам языклан колышылан‚ а, мемнан Господьна Иисус Христос дене ушнен, Юмылан илышылан шотлыза.



12 Тугеже‚ тек язык тендан колышаш капыштыда ок озалане да сутланымашым колышташ тендам ок ӧкымлӧ.
13 Шкендан кап ужашда-влакым осалын паша ӱзгарже семын языклан ида пу‚ а, колымаш гыч илышыш кусненда гын, шкендам Юмылан пуыза, кап ужашда-влакым чын ыштымашын паша ӱзгарышт семын Юмылан пуыза.
14 Язык тендан озада ынже лий‚ вет те закон кид йымалне огыл‚ а Юмын порылыкшо йымалне улыда.



15 Тугеже, закон кид йымалне огынал‚ а Юмын порылыкшо йымалне улына гын‚ языкым ышташ тӱҥалына мо? Уке.
16 Огыда пале мо: кӧлан те шкендам кул семын колышташ пуэда‚ тудынак кулжо улыда? Те але языкым колыштыда‚ тидыже колымашке наҥгая‚ але Юмым колыштыда‚ тидыже чыныш лекмашке наҥгая.
17 Те ондак языкын кулжо лийында, но, Юмылан тау‚ тендам могай туныктымашым колышташ пуымо, тугайым уло шӱм дене кызыт колышташ тӱҥалында.
18 Язык дечын эрыкыш лукталтмеке‚ те чын ыштымын тарзыже лийында.



19 Те чыла еҥ гай начар улыда, сандене тыланда айдемын шонымыж семын ойлем. Кузе те ондак кап ужашда-влакым тӱрлӧ осал пашам ышташ амырчыклан да закондымылыклан кулыш пуэнда‚ тугак, святой лияш манын, нуным ынде чын ыштымылан служитлаш пуыза.
20 Кунам те языкын кулжо лийында‚ чын ыштыме деч эрыкан лийында.
21 Тунам те могай саскам налында? Тугайым, могайже деч ынде вожылыда‚ вет тудын мучашыже – колымаш.
22 А кызыт, язык деч эрыкыш лукталтмеке да Юмын тарзыже лиймеке‚ святой илышыш наҥгайыше саскада уло, тудын мучашыже – курымашлык илыш.
23 Вет языкын акше – колымаш‚ а Юмын поро пӧлекше – Господьна Иисус Христос пелен налме курымашлык илыш.





*а 6:6 «Языкан кап»: грекла ’языкын капше’, тидым ’языкан улмынам’ манын умылыман.

1 Закон деч эрык. 7 Закон да язык.

1 Иза-шольо-влак, – мый кызыт законым палыше-влаклан ойлем, – айдемын илымыж годым веле ӱмбалныже законын вийже улмым огыда пале мо?
2 Марлан лекше ӱдырамаш марийжын илымыж годым закон почеш тудын дене кылдалтын. А марийже колымеке‚ марийже деке тудым кылдыше закон деч эрыкан лиеш.
3 Тыгеже марийже илыме годымак весе дене ила гын‚ яжарланышылан шотлалтеш‚ но‚ марийже колымеке‚ тиде закон деч тудо эрыкан лиеш‚ сандене, весылан марлан лектеш гынат‚ ок яжарлане.
4 Тендан денат тыгак‚ иза-шольым-влак: весын, колымаш гыч Ылыжтымын‚ лияш манын, теат Христосын капше дене законлан коленда. Тыге ме чылан Юмылан саскам кондена.
5 Кунам ме шкенан кап ден чон йодмо почеш иленна, законлан кӧра пален налме языкан сутланымаш мемнан капыште ыштен, да ме колымашлан саскам конденна.
6 Кызыт ме тиде закон деч ойырленна‚ мо мемнам кылден, тудлан коленна‚ тыгеже ме законын ожнысо букваже почеш огыл‚ а Шӱлыш уэмдыме почеш Юмылан служитлена.



7 Мом каласена? Закон язык мо? Уке. Туге гынат закон огеш лий гын‚ мо тугай язык, мый ом пале ыле. Закон «ит сутлане»*а манын ок ойло гын‚ мо тугай сутланымаш, мый ом пале ыле.
8 Но‚ законысо кӱштымаш деч амалым налын‚ язык мыйын кӧргыштем тӱрлӧ сутланымашым шочыктен‚ вет закон деч посна язык – колышо.
9 Мый ондакше закон деч посна иленам‚ но кунам законысо кӱштымаш пуалтын‚ язык ылыжын‚
10 а мый коленам. Тыгеракын илышым кондышаш кӱштымаш мылам колымашым конден.
11 Язык‚ законысо кӱштымаш деч амалым налын‚ мыйым ондален да тиде кӱштымаш дене пытарен.
12 Тугеже, закон святой‚ кӱштымашат святой‚ чын да поро.



13 Тыгеже тиде порыжо мылам колымашым конден мо? Уке. Но язык, языкан улмыжо палдырныже манын‚ поро гоч мылам колымашым конден, да законысо кӱштымаш гоч язык моткоч чот языкан лийын.
14 Ме палена‚ закон – Юмын Шӱлыш деч‚ а мый капан улам‚ языклан кулыш ужалыме.
15 Мом ыштем‚ ом умыло: мом ыштынем‚ тудым ом ыште‚ а мом ужмем ок шу‚ тудым ыштем.
16 Мом мый ынем ыште‚ тудым ыштем гын‚ тугеже закон поро манын келшем.
17 Тугеже ынде тидым мый шке огыл ыштем‚ а кӧргыштем илыше язык ышта.



18 Мый палем: мый денем, вес семынже капыштем, нимо поро уке. Мый порым ыштынем‚ но тудым ыштен ом керт.
19 Могай порым ыштынем‚ тудым ом ыште‚ но могай осалым ынем ыште‚ тудым ыштем.
20 А мом мый ынем ыште‚ тудым ыштем гын‚ тыгеже ынде тидым мый шке огыл‚ а кӧргыштем илыше язык ышта.
21 Тыгеракын‚ мый тыгай законым пален налынам: кунам мый порым ыштынем‚ осал паша лектеш.
22 Кӧргӧ чонем дене мый Юмын законлан куанем‚
23 но шке капкылыштем вес законым ужам. Мыйын ушем дене сайлан шотлымо закон дене тиде закон кучедалеш да капкылыштем илыше языкын законыш мыйым кучен петыра.
24 Могай пиалдыме айдеме мый улам! Кӧ мыйым колымаш кид йымалысе капем деч утара?
25 Господьна Иисус Христос гоч Юмылан таум ыштем!


 Тыгеракын‚ мый ушем дене гына шке кӧргыштем Юмын законжылан служитлем‚ а капем дене язык законын кулжо улам.





*а 7:7 Лекм 20:17.

1 Юмын Шӱлыш почеш илымаш. 18 Ончыкылык чап. 31 Юмын йӧратымашыже.

1 Тыгеракын‚ кӧмыт Христос Иисус дене ушнен шогат да кап ден чонын йодмышт почеш огыл‚ а Шӱлыш почеш илат‚ нунылан ынде нимогай судитлымашат уке.
2 Христос Иисус гоч илышым пуышо Шӱлыш закон мыйым языкын да колымашын законжо деч утарен.
3 Айдемын кап ден чонжо начар улмылан кӧра мом закон ыштен кертын огыл‚ Юмо тудым ыштен: язык верч Тудо шке Эргыжым языкан айдеме гайым колтен да тиде айдеме кап дене языкым титаканыш луктын.
4 Тыгеракын, законын йодмыжо мемнан, кап ден чон йодмо почеш огыл, а Шӱлыш почеш ыштыше-влакын, илышыште шукталтын.
5 Кап ден чон йодмо почеш илыше-влак кап ден чонысо нерген веле шонат‚ а Шӱлыш почеш илыше-влак – Шӱлыш дене кылдалтше нерген.
6 Кап ден чонын шонымыжо – колымаш‚ а Шӱлышын шонымыжо – илыш да тыныслык.
7 Кап ден чонын шонымыжо Юмын ваштареш тушманлымаш лиеш‚ вет тудо Юмын законым ок колышт да колыштынжат ок керт.
8 Кап ден чон йодмо почеш илыше-влак Юмылан йӧрышӧ лийын огыт керт.



9 А Юмын Шӱлыш тендан кӧргыштӧ ила гын‚ те кап ден чон йодмо почеш огыл‚ а Шӱлыш почеш иледа. А кӧн кӧргыштӧ Христосын Шӱлышыжӧ уке‚ тудо Христосын огыл.
10 Христос тендан дене гын‚ капда языклан колышо‚ а чын ыштымылан кӧра Шӱлыш тыланда илышым конда.*а
11 Иисусым колымаш гыч Ылыжтышын Шӱлышыжӧ тендан кӧргыштыда ила гын‚ Христосым колымаш гыч Ылыжтыше кӧргыштыда илыше Шӱлышыж дене тенданат колышаш капдам илышым ышта.



12 Тугеже‚ иза-шольо-влак‚ ме кап ден чонлан огыл парыман улына: ме кап ден чонын йодмышт почеш илышаш огынал.
13 Вет кап ден чон йодмо почеш иледа гын‚ тендам колымаш вуча‚ а кап ден чонын ыштымыжым Шӱлыш дене пытареда гын‚ илаш тӱҥалыда.
14 Кӧм Юмын Шӱлыш вӱда, чылан Юмын эргыже улыт.
15 Адак лӱдын илаш огыл манын‚ те кул шӱлышым огыл‚ а эргылык Шӱлышым налында, Тудын дене ме «Авва! Ачай!» манын ӱжына.
16 Юмын шочшыжо улмынам Юмын Шӱлыш Шкежак мемнан шӱм-чон шӱлышна дене*б таныкла.
17 Шочшыжо улына гын‚ тугеже тыгак наследник улына‚ Христос дене пырля Юмын наследникше улына. Ме Христос дене пырля орланена гын‚ Тудын дене пырля чапышкыжат шуына.



18 Мый ӱшанем: мемнан илышыште почылтшаш чап дене таҥастарена гын, кызытсе жапыште орланымаш – нимо.
19 Юмын ыштыме уло тӱня Тудын икшывыж-влакын чапланен почылтмыштым вученак вуча‚
20
21 вет тӱням кӱлдымашын кид йымакыже налме. Тиде шке кумылын огыл‚ а кид йымаке налшылан кӧра лийын. Шӱймашын куллыкшо гыч Юмын икшывыж-влакын эрыкышкышт да чапышкышт лукмо лиям манын, Юмын ыштыме уло тӱня шкежат ӱшана.
22 Ме палена‚ Юмын ыштыме уло тӱня кызыт мартеат кечкыжеш да орлана.
23 Тудо шкет огыл орлана‚ а меат‚ икымше пӧлек семын Юмын Шӱлышым налше-влак‚ эргылыкеш пуртымым, капнам сулен налмым вучен, чон кӧргына дене кечкыжына.
24 Вет ӱшанен вучымо дене ме утарыме лийынна‚ а ӱшанен вучымын шукталтмыже коеш гын‚ ӱшанен вучымаш уке. Мо шинча ончылно шога, кӧ тудым ӱшанен вуча?
25 Но мом огына уж, тудым ӱшанен вучена гын, чытенак вучена.



26 Шӱлышат мыланна, начар-влаклан, полша‚ вет мо нерген да кузе кумалшашымат ме огына пале. Шӱлыш Шкежак каласен мошташ лийдыме шӱлалтыш дене мемнан верч тырша.
27 Шӱлышын шонымыжым шӱм-чоннам шымлыше Юмо пала‚ вет Шӱлыш святой-влак верч Юмын шонымыж дене келшышын тырша.



28 Ме палена: Юмым кӧ йӧрата да кӧм Тудо шке кумылжо почеш ӱжын‚ нунылан чылажат порылан лиеш.
29 Эргыже шуко иза-шольо коклаште икымше шочшо лийже манын, ончылгоч пален налме еҥже-влакым Юмо Шкенжын Эргыж гай лияш ончылгоч палемден.
30 А кӧм Юмо ончылгоч палемден‚ тудымак ӱжын; кӧм ӱжын‚ тудымак чыныш луктын; а кӧм чыныш луктын‚ тудланак Шкенжын чапшым пӧлеклен.



31 Ме тидлан мом каласена? Юмо мемнан верч гын‚ кӧ мемнан ваштареш лийын кертеш?
32 Тудо шке Эргыжымат чаманен огыл, но чыланна верч пуэн гын‚ Тудын дене пырля мыланна чыла молымат ок пӧлекле мо?
33 Юмын ойырен налме-влакым кӧ титаклен кертеш? Нуным Юмо чыныш луктеш!
34 Кӧ титаканыш луктын кертеш? Христос Иисус, Тудо колен, адакшым ылыжын. Тудак Юмын пурла могырыштыжо шинча да мемнан верч кумалеш!
35 Юмын йӧратымыж деч кӧ мемнам ойырен кертеш? Йӧсӧ але нелылык‚ поктылмаш але шужымаш‚ вургем ситыдымаш але шучкылык‚ але керде? Тыге возымо:


36 «Тылат верч мемнам кажне кечын пуштедат‚

 шӱшкылшаш шорыклан шотлат».*в



37 Но мемнам Йӧратышын полшымыж дене ме чыла годымат сеҥымашке шуына.
38
39 Вет мый ӱшанем: Господьна Иисус Христос гоч Юмын мыланна ончыктымо йӧратымашыж деч колымашат‚ илышат‚ Суксо-влакат‚ Тӱҥалтыш-влакат‚ Куат-влакат‚ кызытсат‚ ончыкылыкат‚ кӱкшытат‚ келгытат‚ Юмын ыштыме нимоат мемнам ойырен огыт керт.





*а 8:10 «Шӱлыш тыланда илышым конда»: тидым «шӱм-чон шӱлышда илыше» манынат кусараш лиеш.

*б 8:16 «Шӱм-чон шӱлышна дене»: тидым «шӱм-чон шӱлышланна» манынат умылаш лиеш.

*в 8:36 Пс 43:23.

1 Израиль да Юмын сӧрымыжӧ. 19 Юмын судшо да порылыкшо. 30 Израильын ӱшаныдымыже.

1 Мый, Христос дене ушнен, чыным ойлем‚ ом шойышт‚ Юмын Шӱлышын виктарыме совестемат тидымак ончыкта:
2 мыйын кугу ойгем уло, шӱмыштем – пытыдыме йӧсылык.
3 Вет шочмо калыкысе еҥ-влак олмеш мый шкежак Христос деч ойырен кораҥдыме лийнем ыле.
4 Нуно Израиль калык улыт: нуным эргылыкеш налме, Юмын чапше да ойпидыш-влак – нунын; законым‚ служитлыме радамым да сӧрымаш-влакым нунылан пуымо.
5 Нуно ача-влакын тукымышт улыт‚ нунын дечак Христос айдеме семын шочын, Тудо – чыла ӱмбалне Юмо. Тудо курымеш моктымо лийже! Аминь.



6 Туге гынат Юмын шомакше куатшым йомдарен огыл. Вет кӧ Израиль тукым деч, чылан огыл израильтян улыт,
7 Авраамын урлыкшо деч шочшо чылан огыл тудын икшывыже улыт. Юмо тудлан каласен: «Тыйын тукымет Исаак гоч шуйна».*а
8 Вес семынже‚ тудын капше деч шочшо-влак огыл Юмын икшыве улыт‚ а Юмын сӧрымӧ почеш шочшо-влак тукымлан шотлалтыт.
9 А сӧрымаш тыгае: «Палемдыме жапыште мый пӧртылам‚ тунам Сарран эргыже лиеш».*б
10 Но тиде чыла огыл, эше Ревекка лийын, тудо мемнан Исаак ачана деч нелемын.

11-12 Йыгыр эрге шочмо деч ончычак‚ нунын иктаж-мом сайым але осалым ыштымышт деч ондак‚ Ревеккалан каласыме улмаш: «Кугурак эргыч изиракшылан тарзыланаш тӱҥалеш». Юмын шонен пыштымыже умбакыжат ойырен налмашеш негызлалтше манын, Тудо тидым каласен – чыла тидыже паша деч огыл‚ а Ӱжшӧ деч.*в
13 Тыге возымо:

 «Иаковым Мый йӧратенам‚

 а Исавым ужмем шуын огыл».*г


14 Мом каласена? Юмо ала чын огыл ышта? Уке.
15 Вет Моисейлан Тудо ойлен:

 «Кӧлан Мый порылыкым ончыктынем – ончыктем‚

 кӧм чаманынем, тудым чаманем».*д


16 Тыгеракын‚ тидыже айдеме шонымо да тыршыме дене огыл‚ а Юмын чаманымыж дене лиеш.
17 Возымаште Юмо фараонлан тыге ойла: «Тыйын гоч шке куатем ончыкташ да пӱтынь мланде мучко лӱмем нерген палдараш манын‚ Мый тыйым кӱшкӧ нӧлталынам».*е
18 Тыгеракын‚ Юмо, кӧм шона‚ чамана‚ кӧм шона – кӱэмалтше шӱманым ышта.



19 Ынде тый мый дечем йодат: «Вара молан Юмо мемнам шылтала? Иктаж-кӧ Тудын шонымыжо ваштареш шоген кертеш мо?»
20 А кӧ улат тый‚ айдеме‚ Юмылан торешланаш? Але вара шун ате ыштышыжлан ойла: «Молан тый мыйым тыгайым ыштенат?»
21 Кӧршӧк ыштышын ик шун денак тӱрлӧ атым ышташ эрыкше уке мо: иктыштым аклыме арвер кӱлмӧ годым кучылташлан, весыштым – тыглай жапыште кучылташлан?

22-23 Чаплан ончылгоч ямдылыме порылык ате-влак гоч Шкенжын чапшын уло поянлыкшым палдараш манын, Юмо, шке шыдыжым ончыкташ да куатшым палдараш шонен‚ пыташ ямде шыдылык ате-влакым чытенак чытен гын, мо вара?
24 Ме, иудей кокла гыч веле огыл‚ а вес калык-влак кокла гычат ӱжмӧ-влак, нине порылык ате улына.
25 Осийын книгаштыже Юмо тыгак ойла:

 «Могай калык Мыйын лийын огыл‚ тудым Шкемын манам;

 кӧм йӧратен омыл‚ йӧратымем манам».


26 «Кушто нунылан каласыме:

 ”Те Мыйын калыкем огыдал”‚

 тушто нуным илыше Юмын эргыж-влак маныт».*ж


27 А Израиль нерген Исаий тыге ойла: «Израиль эрге-влак теҥыз ошма пырче наре лийыт ыле гынат‚ шагалже веле утаралтеш.
28 Господь пашам мучашке шукта, чын почеш тудым писын ышта; жапым шуйкалыде, Господь мланде ӱмбалне шке пашажым ышта».*з



29 Исаий ончылгоч каласыме семын:

 «Господь Саваоф мемнан деч урлыкым ок кодо ыле гын‚

 ме Содом гай лийынна ыле,

 Гоморра гайыш савырненна ыле».*и



30 Мом каласена? Вес калык-влак чыныш лукталташ тыршен огытыл, но чыныш лукталтыныт, нунын чыныш лекмышт ӱшанымашеш негызлалтын.
31 Израиль гын чыныш лекме закон деке шуаш тыршен‚ но тушко шуын огыл.
32 Молан? Тидлан: Израиль ӱшанымылан огыл‚ а законым шуктымылан эҥертен. Тудо шӱртньымӧ кӱэш шӱртнен.
33 Тидын нерген тыге возымо:

 «Теве Сионышто шӱртньымӧ кӱм,

    алгаштаралтме кӱм пыштем‚

 тудлан ӱшаныше намысыш ок пуро».*к





*а 9:7 Тӱҥ 21:12.

*б 9:9 Тӱҥ 18:10.

*в 9:11-12 Тӱҥ 25:23.

*г 9:13 Мал 1:2-3.

*д 9:15 Лекм 33:19.

*е 9:17 Лекм 9:16.

*ж 9:25-26 Ос 2:23‚ 1:10.

*з 9:27-28 Ис 10:22-23.

*и 9:29 Ис 1:9.

*к 9:33 Ис 28:16.




СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

10 Глава


1 Израильын ӱшаныдымыже (умбакыже). 5 Кеч-кӧ утаралтын кертеш

1 Иза-шольо-влак‚ Израиль утарыме лийже – тиде мыйын шӱм кумылем, тидым Юмо деч сӧрвалем.
2 Мый таныклем: Юмо верч тыршымашышт уло‚ но тидыже тичмаш умылымашеш ок негызлалт.
3 Вет нуно Юмын чын корныжым огыт пале‚ шкеныштыным пеҥгыдемдаш тӧчат‚ Юмын чынжылан мут колыштшо лийын огытыл.
4 Вет законын мучашыже – Христос‚ сандене ӱшаныше кажне айдеме чыныш лукталтеш.



5 Законлан эҥертыме дене чыныш лекме нерген Моисей тыге воза: «Законын йодмыжым шуктышо айдеме тудлан кӧра илаш тӱҥалеш».*а
6 А тугай чыныш лекмаш, могайже ӱшанымашлан эҥерта, тыге ойла: «Пылпомышко кӧ кӱза» – вес семынже, Христосым пылпомыш гыч кӧ волта – «манын, шке шӱмыштет ит ойло».
7 Але «Кӧ пундашдыме келгытыш вола?» Вес семынже‚ Христосым колымаш гыч кӧ нӧлта?
8 Возымаш мом ойла?

 «Шомак тый денет лишне –

 тыйын умшаштет да шӱмыштет».*б

 Тыште мемнан увертарыме ӱшанымаш шомак нерген ойлалтеш.
9 Иисусым Господь манын, тый йылмет дене еҥ ончылно почын ойлет да‚ Юмо Тудым колымаш гыч ылыжтен манын‚ шӱмет дене ӱшанет гын‚ утаралтат.
10 Вет шӱм дене ӱшанымаш чыныш лекмашке наҥгая‚ йылме дене почын ойлымаш – утаралтмашке.
11 Возымаш ойла: «Тудлан ӱшаныше кеч-кӧат намысыш ок пуро».*в
12 Тыште иудей ден эллин коклаште ойыртем уке: чыланнанат Господьна икте. Кӧ Тудын деч полышым йодын кумалеш‚ Господь поянлыкше гыч чылалан пуа.
13 Вет «полышым йодын, Господьын лӱмжым ӱжшӧ кажне еҥ утарыме лиеш».*г



14 Но кӧлан огыт ӱшане‚ кузе Тудын деч полышым йодын кертыт? Кӧн нерген колын огытыл гын‚ кузе Тудлан ӱшанен кертыт? Увертарыше уке гын‚ кузе нуно колын кертыт?
15 А колтымо огытыл гын‚ кузе увертарен кертыт? Тыге возымо: «Тыныслык нерген увертарыше-шамычын да поро уверым кондышо-влакын толмышт могай сае!»*д
16 Но чылан огыл Поро Уверын мутшым колыштыныт. Исаий ойла: «Господь! Мемнан каласымылан кӧ ӱшанен?»*е
17 Тыгеже‚ ӱшанымашыже уверым колмо дене шочеш, а уверым колмаш Юмын шомакше гоч толеш.
18 Но йодам: але нуно колын огытыл? Уке, колыныт:

 «Нунын йӱкышт уло мланде мучко шарлен‚

 мутышт тӱня тӱр марте шуын».*ж


19 Адак йодам: але Израиль умылен огыл? Эн ондак Моисей каласен:

 «Тугай калык дене, могайже чынжым калыкат огыл,

 Мый тендам кӧранаш таратем‚

 шонен моштыдымо калык дене тендам шыдештарем».*з


20 Исаий гын лӱдде ойла:

 «Кӧ Мыйым кычалын огыл‚ тудо муын‚

 кӧ Мыйын нергенем йодын огыл‚

 тудлан Шкемым палдаренам».*и


21 Израиль нерген гын ойла: «Мый мут колыштдымо да ваштареш шогышо калык деке кечыгут кидем шуен шогенам».*к





*а 10:5 Лев 18:5.

*б 10:6-8 Зак.уш 9:4‚ 30:12-14.

*в 10:11 Ис 28:16.

*г 10:13 Иоиль 2:32.

*д 10:15 Ис 52:7.

*е 10:16 Ис 53:1.

*ж 10:18 Пс 18:5.

*з 10:19 Зак.уш 32:21.

*и 10:20 Ис 65:1.

*к 10:21 Ис 65:2.




СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

11 Глава


1 Юмо шке калыкшым кудалтен огыл. 11 Вес калык-влакын утаралтмышт. 25 Израильын утаралтмашыже.

1 Тыгеже йодам: але Юмо шке калыкшым кудалтен? Уке! Мый шкежат Израиль калык гыч‚ Авраам тукым гыч, Вениамин йыжыҥ гыч улам.
2 Ончылгоч пален налме калыкшым Юмо кудалтен огыл. Илия нерген Возымаш мом ойла але те огыда пале? Тудо Юмын ончылно Израильым тыге титакла:
3 «Господь‚ пророк-влакетым нуно пуштыныт‚ жертвенник-влакетым шалатеныт‚ мый шкет кодынам‚ мыйынат чонем налаш шонат».*а
4 Мом вара Юмо тудлан вашештен? «Ваал ончылно сукен шичдыме шым тӱжем еҥым Мый Шкаланем арален коденам».*б
5 Тыге кызытсе жапыштат Юмо шке порылыкшо дене палемдыме наре еҥым ойырен налын.
6 Тидыже Юмын порылыкшо дене лийын гын‚ тыгеже айдемын пашаж дене лийын огыл. Уке гын‚ Юмын порылыкшо чын порылык ок лий ыле. А ойырен налмаш айдемын пашажлан кӧра гын‚ тидыже порылык огыл; уке гын‚ паша – паша огыл.



7 Тугеже, Израиль кушко тыршен‚ тушко шуын огыл‚ ойырен налме-влак веле шуыныт. Молыштын шӱмышт кӱэмалтын‚
8 возымо семын

 «Юмо нунылан шиждымашлык шӱлышым пуэн‚

 тачысе кече мартеат шинчашт огеш уж‚

 пылышышт ок кол».*в


9 Давидат ойла:

 «Тек кочмаш-йӱмашышт нунылан оптыш, вапш лиеш,

 тек шӱртньымӧ кӱш савырна‚ мут кучымашке конда,


10 тек шинчашт, вудакаҥын, сокыр лиеш

 да тупышт курымешлан пӱгырна».*г



11 Тыгеже йодам: але иудей-влак кынел керташ лийдымын шӱртненыт? Уке! Нуно кӧранаш тӱҥалышт манын, шӱртньымышт вес калык-влаклан утаралташ йӧным пуа.
12 Нунын камвочмышт тӱнялан поянлык да йорлештмышт вес калык-влаклан поянлык гын‚ тугеже нунын тичмашлыкышт кунар кугурак поянлыкым конда!



13 Тыланда‚ вес калык гыч улшо-влак‚ ойлем: мый вес калык-влакын Апостолышт улам гын, шке служитлыме пашамым чапландарем,
14 вет лийын кертеш, шке калыкемын еҥже-влакым кӧранаш таратен кертам да икмынярыштым утарен кодем.
15 Иудей-влакым кораҥдымаш тӱня ден Юмо коклаште сӧрасымашым ыштен гын‚ нуным мӧҥгеш налмашыже колымаш гыч ылыжмаш огыл мо?
16 У руаш святитлыме гын‚ уло руашат святой. Вож святой гын‚ укш-влакат святой улыт.



17 Олив пушеҥгын южо укшыжо тодылмо улыт, а тый‚ ир оливын укшыжо‚ тудын укш коклашкыже ушымо лийынат да вожшо ден вӱдшӧ дене пайдаланет гын‚
18 шкендым моло укш деч кӱшкӧ ит шынде. Шкендым кӱшкӧ нӧлтет гын‚ шарне: тый огыл вожым нумалат‚ а вож тыйым нумалеш.
19 Тый ойлет: «Мыйым ушаш манын, укш-влакым тодылыныт».
20 Йӧра‚ нуным ӱшаныдыме улмыштлан тодыл налыныт‚ а тый ӱшаныметлан кӧра верыштет улат. Но тидын дене ит кугешне‚ а лӱд.
21 Вет Юмо пушеҥгын шочмо укшыжым арален коден огыл гын‚ ала тыйымат арален ок кодо.
22 Тыгеже‚ Юмын порылыкшым да пеҥгыдылыкшым уж: шӱртнен кораҥше-влаклан – пеҥгыдылык‚ а Юмын порылыкшым кучен илет гын‚ тыланет порылык, уке гын, тыйымат руал шуат.
23 Но иудей-влак ӱшаныдымыштым чарнат гын, пушеҥгыш ушымо лийыт‚ вет нуным мӧҥгеш ушаш Юмын куатше уло.
24 Шочмо ир олив пушеҥгет гыч тыйым пӱчкын ойырымо да пакчаш куштымо пушеҥгыш ушымо гын‚ нине укшым шочмо олив пушеҥгышкышт ушаш эшеат йӧнанрак.



25 Иза-шольо-влак‚ те шке ушда дене ида кугешне манын‚ тендам тиде тайне шотышто палыдымым ынем кодо: Юмын Кугыжанышыш вес калык еҥ-влак кокла гыч тичмаш чот пурымешке, Израиль калыкын икмыняр ужашыжын шӱмжӧ кӱэмалтше лиеш.
26 Тыгеже уло Израиль утаралтеш. Тыге возымо:

 «Сион гыч Эрыкыш лукшо толеш

 да Юмым пагалыдымашым Иаковын тукымжо деч кораҥда.


27 Кунам Мый языкыштым кораҥдем‚

 нунын дене тиде ойпидышым ыштем».*д


28 Поро Увер шотышто иудей-влак тыланда кӧра Юмын тушманже улыт‚ но Тудын ойырен налмыж шотышто нуно шке ачаштлан кӧра Юмын йӧратымыже улыт.
29 Юмын пӧлекше-влак да ӱжмашыже вашталташ лийдыме улыт.
30 Ондакше те Юмым колыштын огыдал‚ а ынде нунын мут колыштдымо улмыштлан верчын Юмо тендам чаманен.
31 Шкештат чаманыме лийышт манын, Юмын тендам чаманымыжлан кӧра нунат тидын семынак кызыт мут колыштдымо лийыныт.
32 Вет чыла еҥым чаманаш манын‚ Юмо чыла еҥым мут колыштдымашке петырен шынден.



33 Юмын поянлыкше, уш-акылже да шинчымашыже мучашдыме! Тудын судшо тергаш лийдыме‚ Тудын корныжо шымлаш лийдыме!


34 «Кӧ Господьын кӧргӧ шонымыжым пала?

 Кӧ Тудлан каҥаш пуышо лийын?»*е


35 Юмо пӧртылтыжӧ манын‚

 кӧ Тудлан ончылгоч пуэн?


36 Вет чылажат Тудын деч‚ Тудын гоч да Тудлан. Тудлан курым-курымеш чап лийже! Аминь.





*а 11:3 3 Куг 19:10‚ 14.

*б 11:4 3 Куг 19:18. Ваал – шояк юмын лӱмжӧ.

*в 11:8 Зак.уш 29:4‚ Ис 29:10.

*г 11:9-10 Пс 68:23-24.

*д 11:26-27 Ис 59:20-21‚ Иер 31:33-34.

*е 11:34 Ис 40:13.




СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

12 Глава


1 Христос дене у илыш. 9 Молым йӧратыме нерген.

1 Иза-шольо-влак‚ Юмын шӱм порылыкшо дене мый тендам сӧрвалем: капдам илыше, святой, Юмылан келшыше надыр семын пуыза. Тыге те Юмылан шот дене служитледа.
2 Тиде саманлан ида келыштаралт‚ а ушдан уэммыж дене вашталт толза. Юмын шонымыжо могай, мо поро‚ келшыше да чыла шотыштат сай манын, тунам шонкален, шымлен кертыда.



3 Юмын мылам пуымо порылыкшо дене чылаланда ойлем: шонкалымаштыда шкендам утыждене кӱшкӧ ида шынде‚ но шот дене, кажнылан Юмын пуымо ӱшанымаш виса дене шоныза.
4 Кузе мемнан ик капыште шуко ужаш уло да чыла ужаш ик семын огеш кучылталт‚
5 тугак меат, шукын улына гынат, Христос дене ушнен, ик кап улына‚ а посна-посна – икте-весынан ужашыже.
6 Юмын кажныланна пуымо порылыкшо дене моштымашна тӱрлӧ. Кӧн пророклен ойлен моштымашыже уло гын‚ ӱшанымаш висаж дене келшышын, пророклен ойлыжо;
7 служитлен моштымаш пуалтын гын‚ тек служитла; туныктен моштымаш пуалтын гын‚ тек туныкта‚
8 кумылаҥден моштымаш гын‚ тек кумылаҥда; кӧ шкенжыным пуа гын‚ тек поро чон дене пуа; вуйлатен моштымаш пуалтын гын‚ тек шке сомылжым тыршен шукта; полшен моштымаш пуалтын гын‚ тек тидым куанен ышта.



9 Тек тендан йӧратымашда поро чон гыч лектеш‚ осал деч кораҥ коштса‚ поро деке пижса.
10 Икте-весыдам иза-шольо семын ныжылгын йӧратыза‚ пагалымаште икте-весыдам ончылтыза.
11 Йолагай огыл, тыршыше лийза‚ йӱлышӧ чон дене Господьлан служитлыза.
12 Ончыкылан ӱшанда улмылан куаныза‚ нелылык годым чытыше лийза‚ эре кумалза.
13 Кӱлешышт годым святой-влаклан полшыза‚ корныеҥ-влакым кумылын ончыза.
14 Тендам поктылшо-влаклан порым тыланыза; ида карге‚ а порым тыланыза.
15 Куаныше дене куаныза‚ шортшо дене шортса.
16 Икте-весе дене келшен илыза‚ ида кугешныл‚ чытен илыше-влак гай лийза, шкендам шке ушанлан ида шотло.
17 Осаллан осал дене нигӧлан ида тӱлӧ‚ а чыла еҥын шинча ончылныжо мо поро, тудым ышташ тыршыза.
18 Кертыда гын, лийме семын, чыла еҥ дене тынысын илыза.
19 Шергакан иза-шольым-влак‚ шкендан верч ӱчым ида шукто‚ Юмын шыдыжлан верым кодыза. Возымо: «Ӱчым Мый шуктем‚ Мый пӧртылтем», – ойла Господь.*а
20 А «тушманет шужышо гын‚ тудым пукшо‚ йӱмыжӧ шуэш гын‚ йӱктӧ: тидым ыштен‚ тудын вуйжылан йӱлышӧ тулшолым погет».*б
21 Осаллан шкендым сеҥаш ит пу‚ осалым поро дене сеҥе.





*а 12:19 Зак.уш 32:35.

*б 12:20 Тун.кал 25:21-22.




СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

13 Глава


1 Кучемвиян улшо-влаклан мут колыштшо лиймаш. 8 Лишыл-влакым йӧратыме нерген. 11 Христосын кечыже.

1 Кӱшыл кучемвийым кучышо-влакын мутыштым кажне еҥ колыштшаш‚ вет кеч-могай кучемвий – Юмо деч‚ чыла кучемвийым Юмо шогалтен.
2 Тыгеракын, кӧ кучемвийлан торешлана‚ Юмын ыштыме радам ваштареш шогалеш‚ а ваштареш шогалше-влак шке ӱмбакышт судитлымашым налыт.
3 Вет поро пашам ыштыше огыл‚ а осалым ыштыше еҥ вуйлатыше-влак деч лӱдшаш. Кучемвий деч ынет лӱд гын‚ порым ыште‚ тунам тудо тыйым мокта.
4 Тудо – Юмын тарзыже, тыланет сай лийже манын ышта. Но тый осалым ыштет гын‚ лӱд, вет тудо таклан огыл кердым нумалеш: тудо – Юмын тарзыже‚ тудын гоч Юмын шыдыже осалланыше ӱмбак возеш.
5 Тыгеже мут колыштшо лийман. Тидыжым Юмын судшылан кӧра веле огыл‚ но совестьлан кӧрат ыштыман.
6 Тидлан верч те йозакымат тӱледа‚ вет кучемвийым кучышо-влак Юмылан служитлат‚ эре тиде пашам ыштат.
7 Тыгеракын‚ мом пуышашдам кажнылан пуыза: кӧлан лӱм окса – лӱм оксам, кӧлан йозак – йозакым‚ кӧлан лӱдмаш – лӱдмашым‚ кӧлан чап – чапым.



8 Ваш йӧратымаш деч моло шотышто нигӧланат парымеш ида код. Весым йӧратыше еҥ законын чыла йодмыжым шуктен.
9 Вет кӱштымаш-влак: «ит яжарлане»‚ «ит пушт»‚ «ит шолышт»‚ «шойыштын, еҥ ӱмбаке таныклен ит ойло»‚ «еҥын мо улыжлан ит сутлане» да кеч-могай моло кӱштымаш ик ойышто иктешлалтеш – «шкендым кузе йӧратет‚ лишылъеҥетымат тугак йӧрате».*а
10 Йӧратымаш лишылъеҥлан осалым ок ыште‚ сандене йӧратымаш – законым шуктымаш.



11 Те кызытсе жапым паледа: ынде мыланна омо деч помыжалташ жап шуын‚ вет утаралтмаш кызыт мемнан деке ӱшанаш тӱҥалмына годсо деч лишнырак.
12 Йӱд мучашке шуын‚ да кече лишемын. Тыгеже пычкемышын пашажым кодышаш да волгыдын саргуралже дене вӱдылалтшаш улына,
13 кечывал кечысе семын шкенам сайын кучен илаш тӱҥалына‚ орен‚ аракам йӱын‚ яжарланен‚ аташланен‚ ӱчашен да кӧранен огына иле.
14 Иисус Христос Господьна дене вӱдылалтса‚ да кап ден чонда верч тыршымашым сутланымаш марте ида шукто.





*а 13:9 Лекм 20:13-15‚ 17‚ Лев 19:18, Мф 19:19.




СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

14 Глава


1 Ида судитле. 13 Икте-весынам судитлышаш огынал.

1 Тӱрлӧ шонымаш шотышто ӱчашыде‚ начар ӱшанымашан еҥым шке коклашкыда налза.
2 Ӱшанымаш иктылан чыла кочкаш эрыкым пуа‚ весе начар улешат, пакчасаскам веле кочкеш.
3 Кӧ чыла кочкеш‚ кочдымо ӱмбаке кӱшыч ончышаш огыл‚ да кӧ ок коч‚ кочшым титаканыш лукшаш огыл‚ вет Юмо тудымат шкенжынлан шотла.
4 Весын тарзыжым титаканыш лукташ кӧ тый улат? Тудо шке Господьшо ончылно шога але йӧрлеш. Но тудо шогалтыме лиеш, вет тудым шогалташ Юмын куатше уло.



5 Южо еҥ ик кечым вес кече деч кугураклан шотла, а весылан чыла кече икгай. Тек кажне шке уш виктарымыжлан ӱшана.
6 Кӧ посна кечым палемда‚ тидым Господьлан ышта. Кӧ посна кечым ок палемде‚ Господьлан ок палемде. Кӧ кочкеш – Господь лӱмеш кочкеш‚ вет тудо Юмылан таум ышта‚ а кӧ ок коч – Господь лӱмеш ок коч‚ тудат Юмылан таум ышта.
7 Мемнан кокла гыч иктат шкаланже ок иле да шкаланже ок коло.
8 Ме илена гын‚ Господьлан илена‚ колена гынат‚ Господьланак колена. Илена але колена‚ ме Тудын улына.
9 Илыше-влакынат, колышо-влакынат Господьышт лияш манынак‚ Христос колен да ылыж кынелын.



10 А тый иза-шольычым молан титаканыш луктат? Але тыйже молан иза-шольычым ӱлык шындет? Вет ме чылан Христосын судшо ончылан шогалына.
11 Возымо:

 «Шкем дене товатлем, – ойла Господь‚ –

 ончыланем кажне пулвуй сукен шичшаш‚

 кажне йылме Мыйым Юмо манын чапландарышаш».*а


12 Мемнан кокла гыч кажныже Юмын ончылно шке верчше мутым куча.



13 Тыгеракын, ме тылеч вара икте-весым судитлышаш огынал. А ончыза, иза-шольылан шӱртняш але камвозаш амалым ида ыште.
14 Господь Иисус дене ушнен, мый ӱшанем да сайын палем: шке шот дене ару огыл нимо уке‚ но айдеме иктаж-мом ару огыллан шотла гын‚ тудлан тиде ару огыл.
15 Иза-шольыч кочкышетлан ойганат гын‚ ынде тый йӧратен от ыште. Кӧн верч Христос колен‚ тудым кочкышет дене ит пытаре.
16 Мом те сайлан шотледа, тудо ынже вурсалт.
17 Юмын Кугыжаныш кочкыш-йӱыш огыл‚ а Святой Шӱлыш дене ушнымаште чын ыштымаш‚ тыныслык да куанымаш.
18 Кӧ Христослан тыге служитла‚ тудо Юмылан келша‚ еҥ-влакат тудым пагалат.



19 Тугеже, мо тыныслыкышке да ваш-ваш пеҥгыдемдымашке наҥгая‚ тудым кычалына.
20 Кочкышлан лийын‚ Юмын пашажым ида шалате. Чыла кочкыш ару‚ но мо вес еҥым шӱртньымашке конда, айдемылан тугайым кочкаш сай огыл.
21 Лучо шылым кочкаш огыл‚ аракам йӱаш огыл‚ нимомат тугайым ышташ огыл‚ мо иза-шольым шӱртньымашке конда, алгаштара але вийдымым ышта.
22 Тиде шотышто тый молан ӱшанет? Юмын ончылно шке шӱмыштет тудым кучо. Кӧ ойырен налмыжлан шкенжым ок судитле‚ тудо пиалан.
23 Кӧ кочкеш да тиде жапыштак кокыте шона‚ тудо титаканыш лукталтеш‚ вет тудо ӱшанлан ок эҥерте‚ а чыла‚ мо ӱшан почеш огыл – язык.



24-25 Мыйын увертарыме, Иисус Христос нерген каласкалыше

    Поро Увер дене

 да курым-курымеш ойлыде кодымо,

 но ынде, чыла калык ӱшанымаш мутым колыштшо лийже манын,

 курымашлык Юмын кӱштымыж почеш

 пророк-влакын возымышт гоч палдарыме тайнын

    почылтмыж дене

 тендам пеҥгыдемден Кертшылан,


26 кугу уш-акылан шкет ик Юмылан,

 Иисус Христос гоч курым-курымеш чап лийже! Аминь.





*а 14:11 Ис 45:23.




СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

15 Глава


1 Лишыллан йӧрымаш. 7 Иисус Христос пӱчман-влаклан да вес калык-влаклан служитлыше лийын. 14 Павел – вес калык-влакын Апостолышт. 22 Павелын Римыш мияш шонымыжо.

1 Ме‚ виян-влак‚ шкаланна йӧраш тыршышаш огынал, а ӱнардыме-влакын вийдымылыкыштым нумалшаш улына.
2 Мемнан кокла гыч кажныже лишылъеҥжылан йӧраш тыршышаш, тудлан мо сай лиеш да мо тудым пеҥгыдемда, тидым ыштышаш.
3 Христосат шкаланже огыл йӧраш тыршен, а возымо семын «Тыйым вурсен ойлышо-влакын мыскылымышт Мыйын ӱмбакем возын».*а
4 Возымашын шочыктымо чытымаш ден кумылаҥдымашлан кӧра ӱшанна лийже манын, мом ончыч возымо, чылажат мемнам туныкташлан возымо.
5 Чытымашым пуышо да кумылаҥдыше Юмо тек тендам икте-весыда дене Христос Иисусын туныктымыжла икояным ышта.
6 Тыге те ик ой дене ик йӱкын Юмым‚ мемнан Господьна Иисус Христосын Ачажым‚ чапландарен кертыда.



7 Юмын чапшым нӧлташ манын, Христос тендам кузе йӧратен налын, туге икте-весыдам йӧратен налза.
8 Мый тыланда ойлем: Юмын чынжылан кӧра, ача-влаклан пуымо сӧрымаш-влакым пеҥгыдемдаш манын, Иисус Христос пӱчман-влаклан служитлыше лийын,
9 а вес калык-влаклан Тудо Юмын порылыкшылан кӧра служитлыше лийын, тидлан нуно Юмым чапландарышаш улыт. Тыге возымо:

 «Сандене мый Тыйым вес калык-влак коклаште чапландарем‚

 Тыйын лӱметым моктен мурем».*б


10 Да эше возымо:

 «Вес калык-влак, Тудын калыкше дене пырля куаныза!»*в


11 Да эше:

 «Чыла калык-влак, Господьым моктыза!

 Чыла тукым-влак, Тудым чаплыза!»*г


12 Исаият ойла:

 «Иессейын вожшо гыч иге лектеш,

 калык-влакым вуйлаташ кынелеш‚

 нуно Тудлан ӱшаныштым пыштат».*д


13 Ӱшанен вучаш йӧным ыштыше Юмо тендам ӱшанымаштыда тек куан да тыныслык дене тема‚ тунам те Святой Шӱлышын куатше гоч ӱшанен вучымаш дене темыда.



14 Иза-шольым-влак‚ мый шкежат тыланда ӱшанем: те порылык дене тич темында‚ тыланда тичмаш шинчымашым пуымо, да икте-весыдам туныктен кертыда.
15 Иза-шольо-влак‚ южо паша нерген шарныктен, мый тыланда пеҥгыде мут дене возенам гын, Юмын мылам пуымо порылыкшылан кӧра тидым ыштенам:
16 вес калык еҥ-влак Юмылан келшыше да Святой Шӱлышын святитлыме надыр лийышт манын, мый вес калык-влаклан лийын Христос Иисуслан служитлышаш да Юмын Поро Увержын святой пашажым ыштышаш улам.
17 Тыгеже, Христос Иисус дене ушнен, Юмылан служитлымемлан мый шкемым моктен кертам.

18-19 Вес калык еҥ-влакым Юмым колыштшым ышташ манын, Христос Шкеже ойлымо да ыштыме дене, палдарыше кугу пале да ӧрыктарыше паша дене, Юмын Шӱлышын куатше дене мыйын гоч мом ыштен‚ тудын деч моло нерген ойлаш ом тошт. Тыге Иерусалим да тудын йырже гыч тӱҥалын‚ Иллирик марте чыла вере мый Христосын Поро Увержым каласкален шуктенам.
20 Еҥын ямде негызеш чоҥаш огыл манын, кушто Христосын лӱмжым колын огытыл‚ мый тушто Поро Уверым каласкалаш тыршенам.
21 Возымо семын лийын:

 «Тудын нерген уверым налдыме-влак ужыт‚

 Тудын нерген колдымо-влак умылат».*е



22 Тидыже тендан деке толаш шуко гана чаракым ыштен.
23 Но ынде нине верлаште мыйым нимо ок кучо, а тендан деке мияш ончычсо ийласе шонымем кодын.
24 Кунам Испанийыш каем, тендан деке мием, вет кайымем годым тендам ужнем да, тендан дене икмыняр жапым куанен эртарымеке, те мыйым тушко ужатеда манын, ӱшанен вучем.



25 Но кызыт мый Иерусалимыш святой-влаклан полшаш каем.
26 Македоний ден Ахаийысе черке-влак Иерусалимыште илыше святой-влак кокласе йорло-влаклан полышым погаш сайлан шотленыт.
27 Нуно тыге ыштынешт улмаш – Иерусалимысе-влак ончылно нуно, чынжымак, парымыш пуреныт. Шӱлышлан мо кӱлмым иудей-влак деч налыныт гын‚ вес калык еҥ-влак нунылан каплан кӱлмӧ дене полшышаш улыт.
28 Тиде пашам шуктымеке‚ тиде пӧлекым тичмашнек намиен пуымеке, мый, тендан дене лиймеке, Испанийыш каем.
29 Мый палем‚ кунам тендан деке мием‚ Христосын Поро Увержын тичмаш суапландарымашыж дене мием.



30 Иза-шольо-влак‚ мемнан Господьна Иисус Христос дене да Шӱлышын пуымо йӧратымаш дене тендам сӧрвалем: мый денем пырля тыршыза, мыйын верч Юмылан кумалза.
31 Христослан ӱшаныдыме-влак деч мылам Иудейыште эрык лийже‚ Иерусалимыште полшымем тушто илыше святой-влаклан келшыше лийже манын кумалза.
32 Тунам, Юмо колтынеже гын, мый тендан деке куанен миен да тендан дене пырля чон дене каналтен кертам.
33 Тек тыныслыкым пуышо Юмо чыланда дене пырля лиеш. Аминь.





*а 15:3 Пс 68:10.

*б 15:9 Пс 17:50.

*в 15:10 Зак.уш 32:43.

*г 15:11 Пс 116:1.

*д 15:12 Ис 11:10.

*е 15:21 Ис 52:15.




СВЯТОЙ АПОСТОЛ ПАВЕЛЫН РИМЛЯН-ВЛАКЛАН КОЛТЫМО СЕРЫШЫЖЕ

16 Глава


Римын христиан-влакшым саламлымаш.

1 Мемнан Фива акана дене тендам палымым ыштынем, тудо Кенхрейысе черкыште полышкала.
2 Кузе святой-влаклан келшен толеш, туге тудым Господь лӱм дене вашлийза‚ мо тудын ок сите‚ чыла шотыштат полышым пуыза. Тудо шкежат шукылан полшен‚ мыламат полшен.



3 Мый денем пырля Христос Иисуслан пашам ыштыше Прискилла ден Акилалан саламым каласыза.
4 Нуно мыйын чонем верч вуйыштым пышташ ямде лийыныт‚ нунылан мый веле огыл тауштем‚ а вес калык-влак кокла гыч ӱшанаш тӱҥалше-влакын чыла черкыштат таум ыштат. Тыгак нунын пӧртыштӧ погынышо черкылан салам лийже.
5 Ахаийыште эн ондак Христослан ӱшанаш тӱҥалше йӧратыме Епенет йолташемлан саламым каласыза.
6 Мыланна кӧра тыршен пашам ыштыше Мариамлан салам лийже.
7 Мый денем пырля петырымаште лийше, мыйын родо-тукым*а гыч улшо Андроник ден Юниялан салам лийже. Нуно Апостол-влак коклаште кумдан палыме улыт‚ мый дечем ончыч Христос деке савырненыт.
8 Господь дене ушнен шогымаште мыйын йӧратыме Амплийлан саламым каласыза.
9 Христос дене ушнымаште мемнан дене пырля пашам ыштыше Урбанлан да йӧратыме Стахий йолташемлан салам лийже.
10 Христос дене ушнымаште тергыме Апеллеслан саламым каласыза. Аристовулын мӧҥгысыштлан саламым каласыза.
11 Мыйын родо-тукым гыч улшо Иродионлан‚ Наркиссын мӧҥгысыж-влак кокла гыч кӧ Господь дене ушнен шога, нунылан саламым каласыза.
12 Господьлан тыршен пашам ыштыше ӱдырамаш-влак Трифена ден Трифосалан саламым каласыза. Господьлан шуко пашам ыштыше йӧратыме Персидалан саламым каласыза.
13 Господьын ойырен налме Руфлан да тудын аважлан саламым каласыза, тудо мыламат авам гай.
14 Асинкритлан‚ Флегонтлан‚ Ермлан‚ Патровлан‚ Ермийлан да нунын дене улшо иза-шольо-влаклан саламым каласыза.
15 Филологлан‚ Юлиялан‚ Нирейлан да тудын акажлан‚ Олимпанлан да нунын дене улшо чыла святой-влаклан саламым каласыза.
16 Святой-влак семын шупшалын, икте-весыда дене саламлалтса. Христосын черкыже-влак чылан тыланда саламым колтат.



17 Иза-шольо-влак‚ сӧрвалем: шеледымашым ӱдышӧ, еҥ-влакым алгаштарыше да тыланда мом туныктымо ваштареш шогалше-влак деч шекланыза. Нунын деч кораҥ коштса.
18 Тыгай еҥ-влак мемнан Господьна Иисус Христослан огыл служитлат‚ а шке мӱшкырыштлан тарзыланат. Нуно йӧраш тӧчымӧ, яклака мутышт дене пушкыдо кумылан еҥ-влакым ондалат.
19 Тендан мут колыштшо улмыдам чылан пален налыныт‚ сандене мый тендан верч куанем‚ да те порылык шотышто ушан, а осаллык шотышто моштыдымо лийза манын шонем.
20 Тыныслыкым пуышо Юмо вашке тендан йол йымалан сатанам шалата! Господьна Иисус Христосын порылыкшо тендан дене лийже. Аминь.



21 Мый денем пырля ыштыше Тимофей‚ тыгак мыйын родо-тукым гыч Луций‚ Иасон да Сосипатр саламым колтат. –
22 Мыят‚ тиде серышым кагазыш возышо Тертий‚ тендам Господь дене ушнен саламлем. –
23 Мыйымат, уло черкымат шке суртыштыжо унала вашлийше Гаий тыланда саламым колта. Оласе казнам кучышо Ераст да Кварт иза деч саламым каласыза.
24 Мемнан Господьна Иисус Христосын порылыкшо чыланда дене лийже. Аминь.





*а 16:7 Родо-тукым: тыште тидым ик калыкынак шочшышт манын умылыман.





СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО ИКЫМШЕ СЕРЫШЫЖЕ

1 Глава



1 Саламлымаш. 4 Юмылан тауштымаш. 10 Черкыште келшыдымаш ваштареш. 18 Юмын куатше да уш-акылже.


1 Юмын кумылжо почеш Иисус Христосын Апостолжо лияш ӱжмӧ Павел да Сосфен иза деч
2 Юмын Коринфысе черкыжлан, Христос Иисусын святитлыме да святой лияш ӱжмӧ-влаклан, кеч-куштат Господьна Иисус Христосын – нунынат, мемнанат Господьнан – лӱмжым ӱжын кумалше-влаклан.



3 Мемнан Юмо Ачана да Господь Иисус Христос деч тыланда порылык да тыныслык лийже.



4 Юмын тыланда Христос Иисус гоч пуымо порылыкшылан тендан верч Юмемлан эре таум ыштем.
5 Тудын дене ушнен шоген, те чыла шотыштат – шомак денат, шинчымаш денат – пойдарыме улыда.
6 Христос нерген таныклымаш тендан коклаште пеҥгыдын вожаҥын,
7 да мемнан Господьна Иисус Христосын толмыжым вучымыда годым Юмын пуымо чыла тӱрлӧ моштымаш тендан уло.
8 Христос тендам мучаш марте пеҥгыдемда, тыгеже мемнан Господьна Иисус Христосын кечынже тендам нимо дене шылталаш ок лий.
9 Шке Эргыж деке, мемнан Господь Иисус Христос деке, ушнымашке тендам ӱжшӧ Юмо – ӱшанле.



10 Иза-шольо-влак, те чылан ик семынак ойлыза, тендан коклаште шеледалтмаш ынже лий, а ик ой да ик шонымаш тендам ушыжо манын, мемнан Господьна Иисус Христосын лӱмжӧ дене сӧрвалем.
11 Иза-шольым-влак, те шке коклаштыда ӱчашеда манын, мый Хлоян еҥже-влак деч пален налынам.
12 Мый теве мо нерген ойлем: тендан кокла гыч кажныже «Мый Павелын тунемшыже улам», але «Мый – Аполлосын», «А мый – Кифан», «А мый – Христосын» манын каласа.
13 Христос шелалтын мо вара? Але тендан верч Павелым пудален сакеныт? Але те Павел лӱмеш тынеш пуренда?
14 Крисп ден Гаий деч молым тендан кокла гыч нигӧм тынеш пуртен омыл, тидлан Юмылан тауштем:
15 шке лӱмешем тендам тынеш пуртенам манын, нигӧ каласен ок керт.
16 Адакшым Стефаным да мӧҥгысыж-влакымат мый тынеш пуртенам. Иктаж-кӧм весым тынеш пуртенам мо, мый ом пале.
17 Вет Христос мыйым тынеш пурташ огыл, а Поро Уверым каласкалаш колтен. Поро Уверым мый ушанла чучшо шомак дене каласкалышаш омыл, уке гын Христосын ыресше кӱлдымыш лектеш.



18 Пытымашке кайыше-влаклан ырес нерген шомак – ушдымылык, а мыланна, утарымашке кайыше-влаклан – Юмын куатше.
19 Возымо:

 «Ушан-влакын уш-акылыштым пытарем,

 умылышо-влакын умылымашыштым кораҥдем».*а


20 Кушто ушан еҥ, кушто закон туныктышо, кушто тиде тӱнясе шымлызе? Тӱнян кугу ушыжым Юмо ушдымылыкыш савырен огыл мо?
21 Юмын уш-акылже гоч тӱня шке ушыж дене Юмым пален налын огылат, ушдымылыкым увертарыме гоч Юмо ӱшаныше-влакым шке порылыкшо дене утараш сайлан шотлен.
22 Вет иудей-влак палдарыше палым ончыкташ йодыт, эллин-влак уш-акылым кычалыт,
23 а ме ыресеш пудалыме Христос нерген уверым каласкалена. Тидыже иудей-влаклан шӱртньымӧ кӱ, эллин-влаклан – ушдымылык,
24 а ӱжмӧ-влаклан, иудей-влакланат, эллин-влакланат, Христос – Юмын куатше да Юмын кугу уш-акылже.
25 Вет мо Юмын ушдымылыкшыла коеш, айдемын ушыж деч ушанрак, да мо Юмын вийдымылыкшыла коеш, айдемын вийже деч виянрак.



26 Иза-шольо-влак, Юмын ӱжмӧ-влак, могай улыда – ончалза: шукынжо огыл шочынак ушан, шукынжо огыл кучемвийым кучышо, шукынжо огыл сай тукым деч лекше улыда.
27 Но мо тӱняште ушанлан ок шотлалт, тудым Юмо ушан-влакым намысыш лукташ манын ойырен налын, да виян-влакым намысыш пурташ манын, тӱняште вийдымыла койшым Юмо ойырен налын.

28-29 Ик айдемат Юмын ончылно моктанен ынже керт манын, кугуэш шотлымым укешке лукташ Тудо тӱняште изи, пагалыдыме да нимолан шотлалтдымым ойырен налын.
30 Юмо тендам Христос Иисус деке ушен, Тудыжо мыланна Юмо деч толшо уш-акыл лийын: святитлалтмаш, чыныш лекмаш да сулен налмаш.
31 Тыгеракын, возымо семын

 «Кӧ моктанынеже гын, тек Господь дене моктана».*б





*а 1:19 Ис 29:14.

*б 1:31 Иер 9:24.




СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО ИКЫМШЕ СЕРЫШЫЖЕ

2 Глава



1 Павел ыресеш пудален сакыме Христос нерген увертара. 6 Юмын кугу уш-акылже.

1 Иза-шольо-влак, кунам тендан деке миенам, мый Юмын таныклымыжым пеш чапле мут да кугу уш-акыл дене огыл увертараш толынам.
2 Вет тендан дене лиймем годым мый Иисус Христос, пудален сакыме Иисус Христос, деч молым нимом палаш огыл манын шонен пыштенам.
3 Мый тендан дене улмем годым вийдыме, лӱдшӧ да пырткыше чонан лийынам,
4 мый айдеме уш-акылын ӱшандарыше мутшо дене огыл, а Шӱлыш ден вийым ончыктен ойленам да увертаренам,
5 вет тендан ӱшанымыда айдемын уш-акылеш огыл, а Юмын куатеш негызлалтшаш.



6 Туге гынат ме ушым шындыше-влак коклаште кугу уш-акылым ойлена, но тидыже кызытсе саманын уш-акылже але кызытсе саманын пытышаш вуйлатыше-влакын уш-акылышт огыл.
7 Ме Юмын шолып кучымо, шылтыме кугу уш-акылым ойлен пуэна, тиде уш-акылжым Юмо мемнан чапнам нӧлташ жап тӱҥалме деч ончычак палемден.
8 Тиде уш-акылым кызытсе саманын кучемвийым кучышо-влак кокла гыч иктат пален огыл, а палат ыле гын, чапын Господьшым пудален огыт саке ыле.
9 Но возымо семын

 «Мом шинчат ужын огыл,

 пылышат колын огыл,

 да мом айдеме шӱмыштыжӧ пален огыл,

 тудым Юмым йӧратыше-влаклан Юмо ямдылен».*а


10 А мыланна Юмо тидым шке Шӱлышыж гоч почын, вет Шӱлыш чылажымат, Юмын келгытшымат шымла.
11 Айдемын келгытшым айдеме кокла гыч кӧ пала? Тидым айдемын кӧргӧ шӱлышыжӧ веле пала. Тыгак Юмын келгытшымат Юмын Шӱлыш деч моло нигӧ ок пале.
12 А ме тиде тӱнян шӱлышыжым огыл, а Юмо деч толшо Шӱлышым налынна, вет Юмо мом мыланна пӧлеклен, тудым палышаш улына.
13 А ме тидын нерген айдеме уш-акылын туныктымо мутшо дене огыл, а Святой Шӱлыш туныктымо мут дене ойлена, да Шӱлыш пашам Шӱлыш почеш илыше-влаклан*б умылтарена.
14 Мо Юмын Шӱлыш деч, тудым шке шӱм-чонжо почеш илыше еҥ шӱмышкыжӧ ок пыште, вет тудлан тиде ушдымылык, тидым шӱлыш дене веле лончылаш лиеш, сандене умылен ок керт.
15 Но Шӱлыш почеш илыше еҥ чыла лончылен кертеш, а тудым нигӧ лончылен ок керт,
16 вет

 «Кӧ Господьын ушыжым пала

 да Тудым туныктен кертеш?»*в

 А Христосын ушыжо мемнан уло.





*а 2:9 Ис 64:4.

*б 2:13 «Шӱлыш почеш илыше-влаклан»: грек мутым «Шӱлыш пуымо мут дене» манынат умылаш лиеш.

*в 2:16 Ис 40:13.




СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО ИКЫМШЕ СЕРЫШЫЖЕ

3 Глава



Юмын служитлышыже-влак.

1 Иза-шольо-влак, мый Шӱлыш почеш илыше-влаклан ойлымо семын тыланда ойлен кертын омыл, а кап ден чон йодмо почеш илыше еҥ-влаклан, Христосым палыме шотышто аза гай еҥ-влаклан ойлымо семын каласкаленам.
2 Мый тыланда пешкыде кочкышым огыл, а шӧрым пукшенам, вет те але пешкыде кочкышым кочкын кертын огыдал, эше кызытат огыда керт,
3 те алят кап ден чон йодмо почеш илыше улыда. Тендан коклаште кӧранымаш, ӱчашымаш да келшыдымаш гын, кап ден чон йодмо почеш огыда иле мо, тӱнясе чыла айдеме семын огыл мо те ыштеда?
4 Вет кунам икте «Мый Павелын тунемшыже улам», а весе «Мый – Аполлосын» манын ойла, те кап ден чон йодмо почеш огыда иле мо?
5 Тугеже, кӧ тугай Аполлос, кӧ тугай Павел? Нуно служитлыше улыт, нунын полшымышт дене те Христослан ӱшанаш тӱҥалында. Ме кажныже Господьын мыланна ӱшанен пуымо пашажым шуктена.
6 Мый шынденам, Аполлос вӱдым оптен, а Юмо куштен,
7 сандене шындышат, вӱдым оптышат нимо огытыл, куштышо Юмо чыла улеш.
8 Шындыше ден вӱдым оптышо коклаште ойыртем уке, но кажныже шке пашадаржым шуктымо пашаж почеш налеш.
9 Ме Юмылан пырля пашам ыштена, а те Юмын пасужо, Юмын оралтыже улыда.



10 Юмын порылыкшо дене мыланем пуымо моштымаш почеш мый ушан чоҥышо семын негызым пыштенам, а тудын ӱмбалан весе чоҥа. Кузе чоҥымыжым тек кажне онча.
11 Пыштыме негыз деч моло негызым нигӧ пыштен ок керт, тидыже – Иисус Христос.
12 Тиде негызеш шӧртньӧ, ший, шергакан кӱ, пушеҥге, шудо але олым дене чоҥат.
13 Кажныжын пашаже чараш лектеш, тудым суд кече ончыкта, вет тулышто почылтеш, да кажнын пашаже могай улмым тул терга.
14 Кӧн чоҥымыжо чытен кодеш гын, тудо пашадарым налеш,
15 кӧн чоҥымыжо йӱла, тудлан эҥгекым чыташ логалеш, а шкеже утаралтеш, но тул гыч лекме семын веле.
16 Але огыда пале: те Юмын храмже улыда, да Юмын Шӱлыш тендан кӧргыштӧ ила?
17 Кӧ Юмын храмжым пытара гын, тудым Юмо пытара, вет Юмын храмже святой, да тиде храмже те улыда.



18 Тек шкенжым нигӧ ок ондале. Тиде саманыште тендан кокла гыч иктаж-кӧ шкенжым уш-акыланлан шотла гын, чынак ушан лияш манын, тек ушдымо лиеш.
19 Вет тиде тӱнян уш-акылже Юмын ончылно ушдымылык. Тыге возымо:

 «Уш-акылан-влакым Тудо нунын чоялыкышт дене куча».*а


20 Адакшым возымо:

 «Ушан-влакын шонкалымышт арам улмым Господь пала».*б


21 Тугеже, айдеме дене иктат ынже моктане, вет чылажат тендан:
22 Павелат, Аполлосат, Кифат, тӱнят, илышат, колымашат, кызытсат, ончыкылыкат – чылажат тендан,
23 но те Христосын улыда, а Христос – Юмын.





*а 3:19 Иов 5:13.

*б 3:20 Пс 93:11.

Христосын Апостолжо-влак.

1 Тек еҥ-влак мемнам Христослан служитлышылан шотлат да мыланна Юмын тайныжым палдарыме пашам ӱшанен пуымым палат.
2 А пашам ӱшанен пуымо айдеме деч тудын ӱшанле улмыжо эн ондак йодалтеш.
3 Те мыйым судитледа гын, але кеч-могай айдеме суд судитла гын, мыйым тиде огеш тургыжландаре. Мый шкеат шкемым ом судитле.
4 Шӱмем мыйым нимо шотыштат ок титакле, но тидым чыныш лекташлан ом ойло. Мыйын судьям – Господь.
5 Сандене жап шумешке ида судитле. Шке жапыштыже Господь толеш да пычкемышеш шылтымым волгалтара, еҥ-влакын шӱм шонкалымыштым чараш луктеш, тунам тауштымаш кажнылан Юмо деч лиеш.



6 Иза-шольо-влак, «Возымын чекше*а гыч лектын, утым ида шонкале» манме мом ончыктымым те мемнан деч тунемза манын, чыла тидым мый тыланда кӧра шкаланем да Аполлослан келыштаренам. Тендан кокла гыч нигӧат иктым кӱшкӧ, весым ӱлыкӧ ынже шынде.
7 Кӧ тыйым моло деч кӱшкӧ нӧлта? Мо тыйын тугай уло, мом Юмо деч налын отыл? А мо тыйын уло, тудым Юмо деч налынат гын, пуйто тиде пӧлек семын налме огыл манын, молан моктанет?
8 Те ынде темше улыда, те ынде поенда, мемнан деч посна кугыжа лийында! О, мыланнат тендан дене кугыжаланаш манын, чынжымак кугыжа лийыда ыле гын!
9 Юмо мемнам, Апостол-влакым, пуйто эн кӱлдымӧ еҥым, колаш палемдыме гайым ыштымыла мыланем чучеш, вет мемнам уло тӱня, Суксо-влакат, айдеме-влакат ончат.
10 Ме Христослан кӧра ушдымо улына, а те Христос дене – шонен моштышо. Ме вийдыме улына, а те виян, те чапланеда, а мемнам огыт пагале.
11 Кызыт мартеат шужена, йӱмына шуэш, чиемна шӱкшӧ, мемнам кырат, ме вер гыч верыш коштына,
12 шке кид дене тыршена да пашам ыштена. Мемнам вурсат, а ме порым тыланена, мемнам поктылыт, а ме чытена,
13 мемнам мыскылат, а ме поро мутым ойлена. Ме тӱнялан луктын кудалтыме шӱкшак гай, кызыт марте чылалан куштыра гай лийынна.



14 Тендам вожылтараш огыл, а тыланда ушым шындаш тидым возем, вет те мыйын йӧратыме икшывем улыда.
15 Вет Христос дене ушнен шогымаште ончен-куштышыда тӱжем дене улыт гынат, ачада шуко огыл. Мый тендам Христос Иисус дене ушнен шогышым Поро Уверым каласкалыме гоч шочыктенам.
16 Сандене тендам сӧрвалем: кузе мый Христос семын ыштем, тугак теат мыйын семын ыштыза.
17 Тидлан мый тендан деке Тимофейым колтенам. Господь дене ушнен шогымаште тудо мыйын йӧратыме, ӱшанле эргым. Кузе мый Христос дене ушнен илем да кажне черкыште чыла вере мом туныктем, тудо тыланда ушештара.
18 Мый тендан деке ом мий манын шонен, тендан кокла гыч южышт кугешнаш тӱҥалыныт.
19 Но Господь колтынеже гын, вашке тендан деке мием да кугешныше-влакын мутыштым огыл, а вийыштым пален налам.
20 Вет Юмын Кугыжаныш шомакыште огыл, а куатыште.
21 Тендан шонымаште можо сайрак: мылам тендан деке тоя дене але йӧратымаш да ӱҥышӧ шӱм-чон шӱлыш дене мияш?





*а 4:6 Чек – граница.

Яжарланыше еҥ ӱшаныше-влак кокла гыч кораҥдыме лийшаш.

1 Еҥ-влак чынжымак ойлат, тендан коклаште яжарланымаш уло – тугай яжарланымаш, могайже вес калык коклаштат уке: ала-кӧ ачажын изватыж дене вате-марийла ила.
2 А те кугешнеда! Тыланда лучо ойгаҥаш да тыге ыштышым шкендан кокла гыч кораҥдаш ок кӱл ыле мо?
3 Мый гын, капем дене тендан дене омыл гынат, шӱлышем дене тендан пелен улам, да пуйто тендан дене лийын, тыге илыше еҥ дене мом ышташ, ынде шонен пыштенам.
4 Господьна Иисус Христос лӱмеш погынымыда годым, кунам мый шӱлышем дене тендан пелен улам, да мемнан дене пырля Господьна Иисус Христосын куатшат лиеш,
5 тиде еҥым сатаналан кодыза. Тек тудын капше орлана, а чонжо Господьна Иисус Христосын кечынже утаралтеш.
6 Тендан моктанымыда сай огыл. Але огыда пале: ру падыраш уло руашым шукта?
7 Тыланда у руаш лияш манын, тошто рум луктын кудалтыза. Ынде те ру деч посна улыда, вет мемнан Кугече Пачанам, Христосым, мемнан верч шӱшкылмӧ.
8 Тугеже, тошто ру дене огыл, пужлымашын да осаллыкын тошто руышт дене огыл, а арулыкын да чынын шергиндыже дене пайремлышаш улына.



9 Яжарланыше-влак дене кылым кучаш огыл манын, мый серышыштем тыланда возенам.
10 Мый тиде тӱнясе чыла яжарланыше, опкынланыше, агыше, шояк юмылан кумалше нерген иктешлен ойлен омыл. Уке гын, тыланда тиде тӱня гыч лекташ кӱлеш ыле.
11 Мый возенам ыле: ӱшанышылан шотлалтше еҥ яжарлана, опкынлана, шояк юмылан кумалеш, орла, йӱэш але аген коштеш гын, тудын дене кылым ида кучо, тыгай еҥ дене пырля кочманат огыл.
12 Молан мылам ӧрдыж еҥ-влакымат судитлаш? Шкендан кокласе еҥым те шке огыда судитле мо?
13 Тӱжвалысе-влакым Юмо судитла. «Осалланышым шкендан кокла гыч кораҥдыза».*а





*а 5:13 Зак.уш 17:7.

1 Христиан-влак коклаште суд лончылымаш. 12 Айдемын капше – Святой Шӱлышын храмже.

1 А кунам тендан кокла гыч иктыжын весе дене тӧрлышаш пашаже уло, кузе тудо чын огыл ыштыше-влак ончылно судитлалташ тоштеш? Молан тидым святой-влак ончылно ок ыште?
2 Тӱням святой-влак судитлаш тӱҥалыт манын, але те огыда пале? Те тӱням судитлаш тӱҥалыда гын, эн изи пашам судитлаш огыда йӧрӧ мо?
3 Суксо-влакым судитлышаш улына манын, але те огыда пале? Илышыште лийше пашам судитлен огына керт мо?
4 А те илышыште лийше пашам суд дене ончымо годым шкендан судьялан черкыште пагалыдыме еҥым шогалтеда.
5 Тыланда вожылашда ойлем. Але иза-шольо-влак кокласе йодышым тӧрлен кертше ик ушан еҥдат уке?
6 Но иза-шольо-влак шке коклаштышт судитлалтыт, адакшым тидым Христослан ӱшаныдыме-влак ончылно ыштат!
7 Шке коклаштыда суд дене тавалымаш улмыжак лӱмдам волта. Молан тыланда осалым ыштымым чытымаш сайрак огыл? Погыдам шупшын налмым чытымаш сайрак огыл мо?
8 Но те шкеак осалым ыштеда да погым шупшын налыда, иза-шольо-влакынымат!
9 Чын огыл ыштыше-влак Юмын Кугыжанышын наследникышт огыт лий манын, але те огыда пале? Йоҥылыш ида лий: яжарланышат, шояк юмылан кумалшат, шке пелашыж деч моло дене коштшат, пужлышат, пӧръеҥ дене илыше пӧръеҥат,
10 ворат, опкынланышат, йӱшат, орлышат, агышат Юмын Кугыжанышын наследникышт огыт лий.
11 Тендан кокла гычат южышт тыгай лийыныт, но мемнан Господьна Иисус Христосын лӱмжӧ дене да мемнан Юмынан Шӱлышыж дене те мушмо, святитлыме, чыныш лукмо улыда.



12 «Кеч-мом ышташ эрыкем уло», но чылаже огыл пайдале. «Кеч-мом ышташ эрыкем уло», но мый нимон кид йымалныже лийшаш омыл.
13 Кочкыш мӱшкырлан, а мӱшкыр кочкышлан, а Юмо тидыжымат, тудыжымат пытара. Кап яжарланымылан огыл, а Господьлан, Господьшо – каплан.
14 А Юмо Господьымат колымаш гыч ылыжтен, мемнамат шке куатше дене ылыжта.
15 Тендан капда Христосын кап ужашыже улмым але те огыда пале? Тугеже, Христосын кап ужашыже-влакым налын, нуным яжар ӱдырамашын кап ужашыжым ыштем мо? Тыге ынже лий.
16 Яжар ӱдырамаш дене ушнышо тудын дене ик кап лиеш. Тидым огыда пале мо? Вет каласыме:

 «Нуно коктын ик кап да чон лийыт».*а


17 А Господь дене ушнышо Тудын дене ик шӱлыш улеш.
18 Яжарланымаш деч кораҥ коштса. Чыла моло язык, могайым гына айдеме ок ыште, капым ок амырте, а яжарланыше шкенжын капше ваштареш языкым ышта.
19 Але те огыда пале: тендан капда – тендан дене ушнен илыше да Юмо деч налме Святой Шӱлышын храмже? Те шкендан огыдал,
20 вет те [шерге ак дене] тӱлен налме улыда, сандене капда денат, чонда денат Юмын чапшым нӧлтыза, нуно Юмын улыт.





*а 6:16 Тӱҥ 2:24.

1 Мужыраҥме нерген. 17 Тек кажне еҥ Господьын тудлан палемдыме илыш дене ила. 25 Пелаш деч посна илыше еҥ да тулык ӱдырамаш нерген.

1 Мо нерген те мыланем возен улыда – туге, ӱдырамаш деке пӧръеҥ ок тӱкнӧ гын, сай.
2 Но, яжарланымаш деч кораҥ кошташ манын, кажне пӧръеҥын шке ватыже, кажне ӱдырамашын шке марийже лийже.
3 Марий йӧратымашыжым ватыжлан пуышаш, тыгак вате йӧратымашыжым марийжылан пуышаш:
4 вате шке капшылан оза огыл, а марийже оза, тыгак марият шке капшылан оза огыл, а ватыже оза.
5 Икте-весе деч ида кораҥ. Пырля мутланен келшен, пӱтылан да кумалмылан шкем пуаш манын, икмыняр жаплан веле кораҥаш лиеш, вара угыч пырля лийза. Уке гын шкем кучен кертдымыланда сатана тендам алгаштара.
6 Но мый тидым кӱштен огыл, а эрыкым пуэн ойлем.
7 Чыла еҥ мыйын гай лийже манын шонем, но кажныжын Юмын пуымо моштымашыже уло, иктыжын икте, весыжын весе.



8 А кӧн пелашыже уке але кӧн пелашыже колен, нунылан ойлем: мыйын семын шкет илат гын, нунылан сай.
9 Но шкеныштым кучен огыт керт гын, тек мужыраҥыт, вет кап йӱлен коштмеш, мужыраҥаш сайрак.
10 Но мужыраҥше-влаклан мый огыл, а Господь кӱшта: вате марийже деч ойырлышаш огыл.
11 Ойырла гын, тек мужыраҥде кодеш але шке марийже дене сӧраса. А марий ватыжым кудалтышаш огыл.
12 Молыжлан Господь огыл, а мый ойлем: иктаж-кудо ӱшаныше пӧръеҥын ватыже ӱшаныдыме, но пырля илаш келша гын, тудо ватыжым кудалтышаш огыл.
13 А ӱдырамашын марийже ӱшаныше огыл, но пырля илаш келша гын, тудо марийжым кодышаш огыл.
14 Вет ӱшаныдыме пӧръеҥ ӱшаныше ватыж гоч святитлалтеш, а ӱшаныдыме ӱдырамаш ӱшаныше марийже гоч святитлалтеш, уке гын тендан йочада ару огыт лий ыле, а кызыт святой улыт.
15 А ӱшаныдыме пелаш ойырлынеже гын, тек ойырла. Ӱшаныше пӧръеҥ але ӱдырамаш тыгай годым ойырлаш эрыкан лиеш. Юмо мемнам тыныслын илаш ӱжын.
16 Кушеч палет, вате, мариетым утарен кертат мо? Але марий, кушеч палет, ватетым утарен кертат мо?



17 Могай илышым Юмо палемден да могай дене Господь ӱжын, тек кажне тугаяк илыш дене умбакыжат ила. Мый чыла черкыште тыге кӱштем.
18 Кӧ пӱчман ӱжалтын, тек тидым шылташ ок тырше, кӧ пӱчдымӧ ӱжалтын, тек пӱчмӧ йӱлам ок эрте.
19 Айдеме пӱчмӧ але пӱчдымӧ – садак, Юмын кӱштымыжым шуктымаш веле кӱлешан.
20 Юмын ӱжмӧ годым айдеме могай лийын, тугаяк кодшаш.
21 Тыйым кул семын ӱжмӧ гын, тек тиде тыйым ок тургыжландаре, а эрыкан лийын кертат гын, сайракшым ойырен нал.*а
22 Вет Господьын ӱжмӧ кул Господьын эрыкыш колтымо еҥже улеш, тыгак ӱжмӧ годым эрыканже Христосын кулжо улеш.
23 Те шергын тӱлен налме улыда, айдемын кулжо ида лий!
24 Иза-шольо-влак, Юмын ӱжмӧ годым кӧ могай лийын, Юмын ончылно кажныже тугаяк кодшо.



25 А ӱдыр-влак шотышто кӱштымым Господь деч мый налын омыл, но Господьын порылыкшо дене мый ӱшанле улам да шке шонымем каласем.
26 Тыгеракын, кызытсе неле жаплан кӧра айдемылан ончычсо гаяк кодаш сайрак, шонем.
27 Вате дене кылдалтынат гын, ойырлаш ит тырше. Тыйын ватет уке гын, ӱдырым налаш ит тӧчӧ.
28 Но мужыраҥат гынат, языкым от ыште, ӱдырат марлан лектеш гын, языкыш ок пуро. Но тыгай еҥын илышыштыже нелылык лиеш, а мый тендам тидын деч аралынем.
29 Мый тыланда каласем, иза-шольо-влак: ынде жап шагал. Ончыкыжым тек ватан-влак ватыдыме гай лийыт,
30 шортшо-влак – шортдымо гай, куаныше-влак – куаныдыме гай, тӱлен налше-влак – погыдымо гай,
31 тӱняште мо улмо дене кӧ пайдалана, пайдам налдыме гай лийже, вет тиде тӱнян тӱсшӧ эрта.
32 Те тургыжланыде илыза манын шонем. Господьлан келшыше лияш манын, ватыдыме айдеме Господьын пашаж верч тырша,
33 а ӱдырым налше – тӱнясе нерген шона, ватыжлан келшаш тырша. Марлан лекше ден ӱдыр икте-весышт деч ойыртемалтыт:
34 ӱдыржӧ, кап денат, шӱлыш денат святой лияш манын, Господьын пашаж верч тырша, а марлан лекше тӱнясе нерген шона, марийжылан келшаш тырша.
35 Тидым мый тендам кепшылташлан огыл, а тыланда полшаш шонен ойлем. Те шкендам сайын кучыза да Господь дене эре порын ушнен шогыза манын шонем.



36 Иктаж-кӧ ӱдыржым марлан пуыдымыж дене сайын ок ыште манын шона, ӱдыржын марлан кайыме жапше эртен да тыге лияш кӱлеш гын, тек кузе шона, туге ышта, тиде язык огыл, тек тыгай-влак мужыраҥыт.
37 Но кӧ нимогай ӧкым деч посна, шӱмыштыжӧ пеҥгыдын шоген, шке шонымыжлан оза лиеш да шке ӱдыржым ӱдырымак кодаш шонен пыштен, тудо сай ышта.
38 Тугеже, кӧ ӱдыржым марлан пуа, сай ышта, а кӧ ок пу, эшеат сай ышта.*б



39 Марийже илыме годым ватыже тудын дене закон почеш кылдалтын, а марийже кола гын, кӧлан шона, тудлан марлан лекташ эрыкше уло, но тидыже Господь дене ушнымаште лийшаш.
40 Туге гынат тудо марлан лекде кодеш гын, пиаланрак лиеш. Тиде мыйын шонымем, а мый шонем: мыйынат Юмын Шӱлыш уло.





*а 7:21 Грекла возымым кок семын умылаш лиеш: «Сайракшым ойырен нал» кул лийын кодмымат, эрыкыш лекмымат ончыктен кертеш.

*б 7:36-38 Грекла возымым тыгеат умылаш лиеш: « 36 Иктаж-кӧ налшаш ӱдыржӧ шотышто тудым марлан налде сайын ок ыште манын шона, шкенжым кучен ок керт да тыге лияш кӱлеш гын, тек кузе шона, туге ышта, тиде язык огыл, тек тыгай-влак мужыраҥыт. 37 Но кӧ, шӱмыштыжӧ пеҥгыдын шоген, шкенжым кучен кертеш, шке шонымыжлан оза лиеш да налшаш ӱдырым ӱдырымак кодаш шонен пыштен, тудо сай ышта. 38 Тугеже, кӧ налшаш ӱдыржым марлан налеш, сай ышта, а кӧ ок нал, эшеат сай ышта».

Шояк юмылан пуымо надыр кочкыш нерген.

1 Шояк юмылан пуымо надыр кочкыш нерген ме палена, мемнан чыланнан шинчымашна уло. Но шинчымаш моктанаш тарата, а йӧратымаш чоҥен пеҥгыдемда.
2 Кӧ шинчымашке шуынам шона, тудо кӱлеш семын але нимом ок пале.
3 Но кӧ Юмым йӧрата гын, тудлан шинчымашым Юмо пуа.*а
4 Тыгеракын, шояк юмылан пуымо надыр кочкышым кочмо нерген ме палена: тӱняште шояк юмо нимом ок шого. Шкет ик Юмо деч моло весе уке.
5 Вет юмо манме-влак пылпомыштат, мланде ӱмбалнат улыт гынат – тыгай юмо да тыгай оза чынжымак шуко, –


6 мемнан ик Ача Юмо уло,

 чыла улшо – Тудын деч,

 меат – Тудлан.

 Мемнан ик Господьна – Иисус Христос,

 Тудын гоч чыла ыштыме,

 меат – Тудын гоч.



7 Но тидым чылан огыл палат. Шояк юмо уло манын совестьыштыже шотлышо ӱшаныше южо еҥ надырлан пуымо кочкышым кочмыж годым але мартеат шона: чынжымак, тидыже шояк юмылан пуымо. Тыгай еҥын совестьше вийдыме улмылан кӧра амырга.
8 Но кочкыш мемнам Юмо деке ок чакемде. Кочкына гынат, нимо ок ешаралт, огына коч гынат, нимом огына йомдаре.
9 Туге гынат тендан тиде эрыкда вийдыме-влаклан шӱртньымӧ кӱ ынже лий манын шекланыза.
10 Вет иктаж-кӧ тыйын, шинчымашан айдемын, шояк юмын храмыште кочметым ужеш гын, тудын вийдыме совестьше шояк юмылан пуымо надырым кочкаш ок кумылаҥде мо?
11 Тыгеже вийдыме шольыч тыйын шинчымашетлан кӧра пыта, а тудын верч Христос колен.
12 Иза-шольо-влак ваштареш языкым тыге ыштеда да вийдыме совестьыштлан эҥгекым кондеда гын, те Христос ваштареш языкым ыштеда.
13 Сандене, кочкыш мыйын иза-шольым алгаштаралтмашке шукта гын, шылым нигунам кочкаш ом тӱҥал. Мый иза-шольымым ынем алгаштаре.





*а 8:3 «Тудлан шинчымашым Юмо пуа» – але «тудым Юмо пала».




СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО ИКЫМШЕ СЕРЫШЫЖЕ

9 Глава



Апостолын налшашыже да ыштышашыже.

1 Але мый Апостол омыл? Але мый эрыкан омыл? Але мый Иисус Христосым, мемнан Господьнам, ужын омыл? Господь дене ушнен шогымыда мыйын пашам огыл мо?
2 Молылан мый Апостол омыл гын, тыландаже Апостол улам, вет Господь дене ушнен шогымыланда кӧра те шке мыйын Апостол улмемым ончыктышо пале улыда.



3 Мыйым титаклыше-влак ончылно теве кузе аралалтам:
4 кочкаш-йӱаш мемнан эрыкна уке мо?
5 Ӱшаныше ӱдырамашым – пелашым – пеленна коштыкташ моло Апостол, Господьын изаже-влак да Кифа семын мемнан эрыкна уке мо?
6 Але мыйын да Варнаван гына паша ыштыде илаш эрыкна уке?
7 Могай сарзе шке ӱмбач служитла? Кӧ, виноградым шындымеке, саскажым ок коч? Кӧ кӱтӱм кӱта да вольык шӧрым ок коч?
8 Мый тидым айдеме шонымо семын веле ойлем мо? Законат тидымак ок ойло мо?
9 Моисейын законыштыжо возымо:

 «Шурным шийше ӱшкыжын умшажым ит петыре».*а

 Тыге ойлен, ӱшкыж верч мо Юмо тырша?
10 Але тыгай мут мемнан верч огыл? Тидым мемнан верч возымо, вет вучымым налаш ӱшанен, куралше куралшаш, шийше шийшаш.
11 Ме тыланда шӱлышлан кӱлмым ӱденна гын, тендан деч каплан кӱлмым тӱредмаш кугу паша мо?
12 Моло еҥынат тендан дене тыгай эрыкышт уло гын, мемнан утларак огыл мо?


 Туге гынат ме тиде эрык дене пайдаланен огынал, а Христосын Поро Увержылан нимогай чаракым ышташ огыл манын, чыла чытена.
13 Храмыште служитлыше-влак храм деч кочкышым налыт, жертвенник воктене служитлыше-влак жертвенник гыч шке ужашыштым налыт манын, але огыда пале?
14 Тыгак Поро Уверым каласкалыше айдемат Поро Уверым каласкалыме гыч илышлан мо кӱлешым налшаш манын, Господь кӱштен.
15 Но мый тыгай йӧн дене пайдаланен омыл, да шкаланем тыгайым йодаш манын огыл тидым возенам. Тыге ыштымеш, мылам колаш сайрак! Тек моктаныме амал деч посна мыйым нигӧ ок кодо.
16 Мый Поро Уверым каласкалем гын, тыште мылам нимо дене моктанаш, тиде мыйын шуктышаш пашам. Поро Уверым ом каласкале гын, мылам ойго!
17 Мый тидым шке кумыл дене ыштем гын, мыйым пашадар вуча, а Юмылан служитлыме пашам шукташ мыланем кумылем ваштареш ӱшанен пуымо гын,
18 тугеже могай мылам пашадарже? Теве тыгай: Христос нерген Поро Уверым каласкалымем годым тудым яра увертарем, Поро Уверын пуымо эрыкше дене мый ом пайдалане.



19 Мый эрыкан улам да нигӧн кулжо омыл, но лийме семын шукырак еҥым савыраш манын, мый шкемым чылалан кулыш пуэнам.
20 Иудей-влакым Поро Увер деке савыраш манын, мый иудей-влаклан иудей гай лийынам, закон йымалысе-влакым савыраш манын, закон йымалысе-влаклан нунын гаяк лийынам.
21 Мый Юмын закон деч посна ом иле, вет Христосын законжо йымалне улам, но закон деч посна илыше-влакым савыраш манын, мый закон деч посна илыше-влаклан закон деч посна илыше гай лийынам,
22 вийдыме-влакым савыраш манын, вийдыме-влаклан вийдыме гай лийынам. Кеч южыштым кузе-гынат утараш манын, мый чылалан чыла лийынам.
23 Чыла тидым мый Поро Уверлан кӧра ыштем, вет мый шкеат тудын сайжым налнем.



24 Але те огыда пале: таҥасыме верыште ӱчашен куржшо-влак чылан куржыт, но пӧлекым икте налеш. Теат, налаш манын, тыге куржса.
25 Кажне тыршыше чыла шотыштат шкенжым куча: нуно – шӱйшаш вуйшӱдышым налаш манын, а ме – шӱйдымым.
26 Тугеже мый кушко куржмем палыде ом курж, южым арам ом лупшо.
27 Мый, молылан Поро Уверым каласкалыше айдеме, шкежак йӧрдымыш ынем лек, сандене капем индырем да кулыш савырем.





*а 9:9 Зак.уш 25:4.

1 Шояк юмылан кумалме деч шижтарымаш. 23 Мом гына ыштеда, чылажымат Юмын чапшым нӧлташ ыштыза.

1 Иза-шольо-влак, чыла ачанан пыл йымалне лиймышт да теҥыз гоч эртымышт нерген тендам палдарыде ынем кодо.*а
2 Пыл дене да теҥыз дене нуно чыланат Моисей дене ушнен шогаш тынеш пурталтыныт.
3 Чылан Юмын Шӱлыш пуымо тудо кочкышымак кочкыныт,
4 да чылан Шӱлыш пуымо тудо йӱышымак йӱыныт, вет нуно пеленышт коштшо пылпомышысо кӱ гыч йӱыныт, а кӱжӧ Христос улмаш.
5 Туге гынат нунын кокла гыч шукыракышт Юмылан келшыше лийын огытыл. Тидым ир мландыште пытаралтмышт ончыкта.
6 Тыгеракын, тиде мыланна шижтарымаш лийын: нунын семын ме осаллан сутланыше лийшаш огынал.
7 Нунын кокла гыч южышт семын шояк юмылан ида кумал, тидын нерген «Калык кочкаш-йӱаш шинчын, вара намысдымын веселитлаш кынелын»*б манын возымо.
8 Нунын кокла гыч южыштын яжарланымышт семын ме яжарланышаш огынал: тыгайже ик кечыште коло кум тӱжем колен.
9 Нунын кокла гыч южыштын тергымышт семын ме Христосым тергышаш огынал: нуно кишке чӱҥгалме дене коленыт.
10 Нунын кокла гыч южыштын ӧпкелымышт семын ида ӧпкеле: нуным пытарыше суксо пуштын.*в
11 Чыла тиде нунын дене шижтарымаш семын лийын, а мыланна, пытартыш саманыште илыше-влаклан, туныкташ манын возен кодымо.
12 Сандене, кӧ шкенжын нерген шогем манын шона, тек камвочмо деч шеклана.
13 Тыланда могай тергымашым эрташ логалеш, тидыже айдемын тыглай тергымашыже веле. Юмо ӱшанле, Тудо тыланда вий шутымо деч кугурак тергымашыш логалаш ок пу. Тендам тергыме годым тушеч лекташ корнымат ямдыла, тыге те чытен кертыда.



14 Сандене, йӧратымем-влак, шояк юмылан кумалме деч кораҥ коштса.
15 Мый тыланда шонен моштышо еҥ-влаклан каласкалыме семын ойлем. Мом ойлымем нерген шке шоналтыза.
16 Мемнан благословитлен йӱмӧ чашына, суапландарымашын чашыже, – Христосын Вӱржӧ дене ушнымаш огыл мо? Тодылмо киндына Христосын Капше дене ушнымаш огыл мо?
17 Кинде икте, сандене ме шукын ик кап улына, вет чылан ик кинде деч ужашым налына.
18 Израиль калыкым ончалза: надырлан пуымым кочшо-влакын жертвенникыште ужашышт уке мо?
19 Мом вара мый каласынем? Шояк юмо ала-мо ойыртемалтше улеш манын ойлем мо? Але шояк юмылан пуымо надыр ала-мо ойыртемалтше улеш манын ойлем мо?
20 Уке, мый тидым каласынем: шояк юмылан кумалше-влак надырыштым Юмылан огыл, а ия-влаклан пуат. А тендам ия дене ушнышым ынем уж.
21 Те Господьын чашыж гыч йӱыда гын, ия-влакын чашышт гыч йӱын огыда керт, да Господьын ӱстелже гыч кочкыда гын, ия-влакын ӱстелышт гыч кочкын огыда керт.
22 Але ме Господьын шыдыжым ылыжтынена? Але ме Тудын деч виянрак улына?



23 «Кеч-мом ышташ эрыкем уло», но чылаже огыл пайдале; «кеч-мом ышташ эрыкем уло», но чылаже огыл туныктен пеҥгыдемда.
24 Тек нигӧ шкаланже пайдам ок кычал, а весылан кычалже.
25 Пазарыште мом ужалат, совестьлан кӧра йодышым пуыде, чыла кочса,
26 вет «Мланде да тушто мо уло, чыла Господьын».*г
27 Христослан ӱшаныдыме еҥ тендам уналыкеш ӱжеш, да те кайынеда гын, мом ончыкыда шындат, совестьлан кӧра йодышым пуыде, чыла кочса. –
28 Но иктаж-кӧ тыланда «Тиде – шояк юмылан надырлан пуымо кочкыш» манеш гын, тидым увертарышылан кӧра да совестьлан кӧра тудым ида коч, вет «Мланде да тушто мо уло, чыла Господьын».
29 А мый шке совесть нерген огыл, а весын совестьше нерген ойлем. – Молан вес еҥын совестьше мыйын эрыкемым судитлышаш?
30 Мый кочкышемлан Юмылан тауштем гын, мо верч мый таум ыштем, тудын верч мыйым молан шылталаш?



31 Тугеже, те кочкыда але йӱыда, але мом гына ыштеда, чыла тидым Юмын чапше лӱмеш ыштыза.
32 Иудей-влакланат, эллин-влакланат, Юмын черкыжланат шӱртняш амалым ида пу.
33 Шукын утаралтышт манын, мыят шкаланем огыл, а молылан пайдам кычалын, чыла еҥлан чыла шотыштат йӧрышӧ лияш тыршем.





*а 10:1 Ончо: Лекм 13:18-21,  14:21-22.

*б 10:7 Лекм 32:6.

*а 10:8-10 Ончо: Шотл 16:41-49‚ 21:5-6‚ 25:1-18.

*г 10:26 Пс 23:1.

1 Кумалаш погынымаште вуйым леведме нерген. 17 Коринфыште Господьын кас кочкышыжым эртарымаш. 23 Господьын кас кочкышыжо. 27 Господьын кас кочкышыжым чын огыл кочмаш.

1 Кузе мый Христос семын ыштем, тугак теат мыйын семын ыштыза.



2 Иза-шольо-влак, мыйын чыла туныктымем шарнымылан, мыйын ойлен кодымым шуктен шогымылан мый тендам моктем.
3 Но те палыза, шонем: кажне пӧръеҥлан вуй – Христос, а ӱдырамашлан вуй – пӧръеҥ, а Христослан вуй – Юмо.
4 Кумалмыж але пророклен ойлымыж годым пӧръеҥ вуйым петыра гын, вуйжым намысыш пурта,
5 а кумалше але пророклен ойлышо ӱдырамаш вуйжым ок петыре гын, тудат вуйжым намысыш пурта, тидыже тӱредын нӱжымӧ вуян лийме дене иктак.
6 Ӱдырамаш вуйжым ок левед гын, тек ӱпшымат тӱредыкта. А ӱдырамашлан ӱпым тӱредыкташ але нӱжыкташ вожылмаш гын, тек вуйжым леведеш.
7 Пӧръеҥ вуйжым леведшаш огыл, вет тудо – Юмын тӱсшӧ да чапше. А ӱдырамаш – пӧръеҥын чапше.
8 Вет пӧръеҥым ӱдырамаш деч ыштыме огыл, а ӱдырамашым пӧръеҥ деч ыштыме,
9 да пӧръеҥым ӱдырамашлан огыл, а ӱдырамашым пӧръеҥлан ыштыме.
10 Сандене Суксо-влаклан кӧра ӱдырамашын вуйыштыжо пӧръеҥын кучемвийже йымалне улмым ончыктышо пале лийшаш.
11 Туге гынат Господь ончылно пӧръеҥат ӱдырамаш деч посна, ӱдырамашат пӧръеҥ деч посна уке:
12 кузе ӱдырамашым пӧръеҥ деч ыштыме, тугак пӧръеҥат ӱдырамаш деч шочеш, но чылажат – Юмо деч.
13 Шке шоналтыза: вуйым леведде, Юмылан кумалаш ӱдырамашлан йӧра мо?

14-15 Пӧръеҥ кужу ӱпан гын, тудлан тиде намыс, а ӱдырамаш кужу ӱпан гын, тудлан тиде чап манын, пӱртӱс тендам шке ок туныкто мо? Ӱдырамашлан кужу ӱпым леведышлан пуымо.
16 А иктаж-кӧ тидын нерген ӱчашаш шона гын – мемнан нимогай вес йӱлана уке, Юмын черкыж-влакынат уке.



17 Нине каҥашым пуымем годым иктылан мый тендам ом мокто: тендан погынымашда деч эҥгекше пайда деч шукырак.
18 Эн ондак каласынем: кунам те черке погынымашым эртареда, икте-весе ваштареш шогышо тӱшкалан шелалтыда манын, мый колынам. Тыште мыняр-гынат чын улмылан мый ӱшанем.
19 Вет тендан коклаште тӱрлӧ ой лийшаш, тыге тергымашым чытен кертше-влак тендан коклаште почылтыт.
20 Тыгеже, кунам те пырля погынеда, тидым Господьын кас кочкышыжым эртарымаш манаш ок лий.
21 Вет те кажныже шке кочкышдам кочкаш вашкеда, тыге иктыже шужышо кодеш, весыже утымеш йӱэш.
22 Але те мӧҥгыштыда кочкын-йӱын огыда керт? Ала Юмын черкыжым огыда шотло да укеан-влакым вожылмашке пуртынеда? Тыланда мом каласаш? Тендам мокташ мо? Тидлан ом мокто!



23 Господь деч пален налмем дене мый тендам палдаренам: Господь Иисусым ужалыме йӱдым Иисус кидышкыже киндым налын,
24 Юмылан тауштен, тодылын да каласен: «Налза, кочса: тиде тендан верч тодыл пуымо Мыйын Капем. Мыйым шарнен, тыге ыштыза».
25 Кас кочкыш деч вара чашым тугак налын да каласен: «Тиде чаше – Мыйын Вӱрем дене ыштыме у ойпидыш. Кунам тушеч йӱыда, Мыйым шарнен, эре тыге ыштыза».
26 Кунам гына тиде киндым кочкыда да тиде чаше гыч йӱыда, Господьын толмешкыже, те Тудын колымыжым увертареда.



27 Тыгеракын, кӧ йӧрдымын тиде киндым кочкеш да Господьын чашыж гыч йӱэш, тудо Господьын Капше да Вӱржӧ ваштареш титакыш пура.
28 Тиде киндым кочмо деч ончыч да тиде чаше гыч йӱмӧ деч ончыч айдеме шкенжым тергышаш.
29 Вет кӧ, Господьын Капше да чыла моло коклаште ойыртемым ужде, йӧрдымын кочкеш да йӱэш, тудо кочмыж-йӱмыж дене шкаланже судитлымашым конда.
30 Сандене тендан коклаште вийдыме ден черле ятыр уло да шагал огыл колен.
31 Ме шкенам шке тергена гын, судитлыме огына лий ыле.
32 А мыланна тӱня дене пырля титаканыш лукталташ огыл манын, Господь мемнам судитла да тӧрлата.
33 Сандене, иза-шольым-влак, кас кочкышым ышташ погынымыда годым икте-весыдам вучыза.
34 Погынымыда тыланда титаканыш лекмым ынже кондо манын, кӧ шужен гын, тек мӧҥгыштыжӧ кочкеш. Моло паша шотышто тендан деке мийымекем кӱштен каласем.

1 Святой Шӱлышын пуымо тӱрлӧ моштымаш. 12 Кап икте, а ужашыже шуко.

1 Иза-шольо-влак, Святой Шӱлышын пуымо тӱрлӧ моштымаш шотышто тендам палыдымым ынем кодо.
2 Кунам те чын Юмым але пален огыдал, йылмыдыме шояк юмо деке пуйто вӱден наҥгайыме гай коштында манын паледа.
3 Садлан палашда ойлем: Юмын Шӱлыш дене ойлышо айдеме Иисусым ок карге, да Святой Шӱлыш деч посна нигӧ Иисусым Господь манын ок керт.



4 Шӱлышын пуымо моштымаш тӱрлӧ лиеш, а Шӱлыш икте.
5 Служитлыме пашат тӱрлӧ лиеш, а Господь икте.
6 Ыштымаш тӱрлӧ лиеш, а чылалан чыла тидым ыштыктыше Юмо икте.
7 Чылалан пайда лийже манын, Шӱлыш кажне айдеме гоч тӱрлын палдырна.
8 Иктылан Шӱлыш гоч ушан шомак пуалтеш, весылан тиде Шӱлыш гочак – шинчымаш шомак,
9 иктылан тиде Шӱлышак ойыртемалтше кугу ӱшанымашым пуа, весылан тиде Шӱлышак – паремден моштымашым.
10 Иктылан чудым ышташ вий пуалтеш, весылан – пророклен ойлымаш, иктылан – шӱлыш-влакым ойыркален моштымаш, весылан – тӱрлӧ йылме, южылан – нине йылмым умылтарымаш.
11 Чыла тидым ик Шӱлышак ышта. Тудо кажне айдемылан шке шонымыж семын моштымашым пуа.



12 Кап икте гынат, шуко ужашыже уло, да ик капын ужашыже шуко гынат, чыла пырля ик капым ыштат. Христос денат тыгак.
13 Ме чылан, иудей але эллин, кул але эрыкан, тудо ик Шӱлыш гочак ик кап лияш тынеш пуртымо улына, да чылан тудо ик Шӱлыш денак темалтше улына.
14 Капат икте гыч огыл, а шуко ужаш гыч шога.
15 «Мый кид омыл да сандене капын омыл» манын, йол каласа гынат, тудо капын ужашыже огыл мо?
16 «Мый шинча омыл да сандене капын омыл» манын, пылыш каласа гынат, тудо капын ужашыже огыл мо?
17 Уло кап шинча улеш гын, мо дене колеш? А уло кап пылыш гын, мо дене пушым шижеш?
18 Но Юмо чыла ужашым шонымыж семын вераҥден, капыште кажныжлан шке вержым пуэн.
19 А чылажат ик ужаш гына лиеш ыле гын, кушто капше лиеш ыле?
20 Но теве ужаш шуко, а кап икте.
21 Шинча кидлан «Тый мыланем от кӱл» манын каласен ок керт, але вуй йоллан – «Тый мыланем от кӱл».
22 Мӧҥгешла, капын кудо ужашыже-влак моло деч начарракла койыт, нуно эн кӱлешан улыт.
23 Капын кудо ужашыже чапым шагал сулышыла коеш, тудым ме поснак сайын авыралына.

24-25 Мемнан ончыкташ йӧрдымӧ ужашна-влакым поснак келшышын леведына, а ончыкташ йӧрышӧ ужашна-влаклан тиде ок кӱл. Но капыште посна ужашла коклаште икте-весе ваштареш шелалтмаш ынже лий, а чыла ужаш ик семын икте-весышт верч тыршышт манын, Юмо капын ужашыж-влакым иктыш ушымыж годым изинрак чапланыше ужаш-влаклан поснак кугу чапым пуэн.
26 Ик ужаш орлана гын, тудын дене пырля чыла ужаш орлана, ик ужаш чаплана гын, тудын дене пырля чыла ужаш куана.



27 Те Христосын капше улыда, да тендан кокла гыч кажныже – тудын ужашыже.
28 Южыштым Юмо Черкыште посна пашалан шогалтен: иктыштым Апостоллан, весыштым – пророклан, кумшыштым – туныктышылан, адакшым южыштлан чудым ышташ вийым, южыштлан паремден моштымашым, полшен моштымашым, вуйлатен кертмым але тӱрлӧ йылмым пуэн.
29 Чылан мо Апостол улыт? Чылан мо пророк улыт? Чылан мо туныктышо улыт? Чылан мо чудым ыштат?
30 Чылан мо паремден моштат? Чылан мо палыдыме йылме дене ойлат? Чылан мо йылме-влакым умылтарен моштат?
31 Кугурак моштымашым Юмо деч налаш тыршыза. Кызыт мый тыланда эшеат чаплырак корным ончыктем.

Йӧратымаш.

1 Мый айдеме да суксо йылме дене ойлем гынат, но йӧратымашем уке гын, тугеже йоҥгышо той семӱзгар але шергылтше кимвал веле улам.
2 Лийын кертеш, мыйын пророклен ойлен моштымашем уло, чыла тайным палем да мыйын чыла шинчымашем уло, лийын кертеш, курык-влакым вашталтен шындаш ситыше ӱшанымашем уло, но йӧратымашем уке гын, тугеже мый нимо омыл.
3 Мый уло погем пуэден пытарем да капем йӱлалташ пуэм гынат, но йӧратымашем уке гын, тыште мылам нимогай пайда уке.



4 Йӧратымаш кужун чытыше да поро, йӧратымаш ок кӧране, йӧратымаш ок моктане, ок кугешне,
5 торжан ок ыште, шкаланже пайдам ок кычал, ок шыдешке, осалым шарнен ок иле,
6 чын огыллан ок куане, а чынлан йывырта,
7 чыла леведеш, чылалан*а ӱшана да ӱшанен вуча, чыла чыта.



8 Йӧратымаш нигунам ок пыте, а пророклен ойлымаш чарна, палыдыме йылме дене ойлымаш шыплана, шинчымаш пыта.
9 Вет мемнан шинчымашна тичмаш огыл да пророклен ойлымашна тичмаш огыл,
10 а тичмаш толмо годым тичмаш огылжо пыта.
11 Кунам мый йоча лийынам, йочала ойленам, йоча семын шоненам, йоча семын ушем кучылтынам, а кунам кушкын шуынам, тунам йоча годсо деч кораҥынам.
12 Кызыт ме пуйто раш огыл тӱсым воштончышышто ужына, а тунам шинчаваш ончен ужына. Кызыт мый тичмашын огыл палем, а Юмо мыйым палыме семынак тунам тичмашын палаш тӱҥалам.
13 А тыгеже нине кумыт эре лийыт: ӱшанымаш, ӱшанен вучымаш, йӧратымаш, но нунын кокла гыч эн кугужо – йӧратымаш.





*а 13:7 «Чылалан»: але «эре».

1 Пророклен ойлен да палыдыме йылме дене ойлен моштымаш. 26 Черкын погынымаштыже радамым аралыме нерген.

1 Йӧратымашке шуаш тыршыза, но Святой Шӱлышын пуымо тӱрлӧ моштымашлан, поснак пророклен ойлымылан кумылаҥза.
2 Вет кӧ палыдыме йылме дене ойла, еҥ-влаклан огыл, а Юмылан ойла: тудым нигӧ ок умыло, тайным Шӱлыш дене ойла.
3 А кӧ пророклен ойла, еҥ-влаклан ойла: туныктен пеҥгыдемда, кумылаҥда, лыпландара.
4 Кӧ палыдыме йылме дене ойла, ойлымыжо дене шкенжым туныктен пеҥгыдемда, а кӧ пророклен ойла, ойлымыжо дене черкым пеҥгыдемда.
5 Те чыланат палыдыме йылме дене ойлыза манын, мый шонем, но пророклен ойледа гын, эшеат сай лиеш. Палыдыме йылме дене ойлымо шомак черкым туныктен пеҥгыдемдаш манын ок умылтаралт гын, тугеже пророклен ойлышо еҥ – палыдыме йылме дене ойлышо деч кугурак.



6 Ынде, иза-шольо-влак, тендан деке мием да палыдыме йылме дене ойлем гын, да мыйын мутыштем почмашат, шинчымашат, пророклен ойлымашат, туныктымашат уке гын, тыланда могай пайдам кондем?
7 Тыгак йӱкым лукшо чондымо ӱзгар, кеч шиялтыш але кӱсле лийже, посна йӱкым ок лук гын, тудын дене мом шоктымым кузе палаш лиеш?
8 Але пуч йӱкым раш ок лук гын, кӧ кредалмашлан ямдылалташ тӱҥалеш?
9 Тыгак теат, йылмыда дене умылаш лийдыме мутым луктыда гын, мом ойлымыдам кузе пален налыт? Те мардежлан веле ойледа.
10 Тӱняште мыняр тӱрлӧ йылме уло, мый ом пале, но нунын коклаште нимом ончыктыдымо иктат уке.
11 А мут-влакын мом ончыктымыштым мый ом пале гын, ойлышылан мый йот еҥ улам, да ойлышат мылам йот улеш.
12 Те Святой Шӱлышын пуымо тӱрлӧ моштымашлан кумылаҥында гын, черкым пеҥгыдемдашлан нунын дене пойдаралташ тыршыза.
13 Сандене палыдыме йылме дене ойлышо еҥ умылтарен моштымым тек сӧрвален кумалеш.
14 Мый палыдыме йылме дене кумалам гын, мыйын шӱлышем кумалеш гынат, ушемже саска деч посна кодеш.
15 Мом ышташ? Мый шӱлыш дене кумалаш тӱҥалам, уш денат кумалаш тӱҥалам. Мый шӱлыш дене мураш тӱҥалам, уш денат мураш тӱҥалам.
16 Тый Юмым шӱлышет дене веле мокташ тӱҥалат гын, погынымашыш толшо шагал палыше еҥ таум ыштыметлан кузе «аминь» манын каласа? Тудыжо тыйын ойлыметым ок умыло вет.
17 Тый порын тауштет, но весылан тиде нигузе ок полшо.
18 Мый палыдыме йылме дене тендан чыланда деч шукырак ойлем, тидлан Юмемлан тауштем.
19 Но черкыште молымат туныкташ манын, шуко тӱжем мутым палыдыме йылме дене ойлымешке,  умылаш лийше вич шомакым каласынем.



20 Иза-шольо-влак, ушда дене йоча гай ида лий. Осаллык шотышто аза гай лийза, а уш дене – кушкын шушо.
21 Законышто возымо:

 «Вес йылме дене ойлышо-влак гоч,

 йот калыкын шомакше дене

 тиде калыклан ойлаш тӱҥалам,

 но тунамат Мыйым огыт колышт, манеш Господь».*а


22 Тыгеже, палыдыме йылме-влак ӱшаныше-влаклан огыл палдарыше пале улыт, а ӱшаныдыме-влаклан. Но пророклен ойлымаш ӱшаныдыме-влаклан огыл палдарыше пале, а ӱшаныше-влаклан.
23 Пӱтынь черке иктыш погынымо годым чыланат палыдыме йылме дене ойлаш тӱҥалыт гын, да шагал палыше еҥ але ӱшаныдыме-влак погынымашке пурат гын, тугеже, тендан ушда каен манын, огыт каласе мо?
24 А чылан пророклен ойлат да ӱшаныдыме але шинчымаш деч посна кодшо еҥ пура гын, тудын титакшым чылан ончыктат, тудым чылан лончылат,
25 да тудын шӱмеш шылтымыже тӱжвак лектеш. Тунам тудо кумык возеш, Юмылан вуйым сава да ойла: «Юмо чынжымак тендан дене».



26 Кузе вара, иза-шольо-влак? Погынымыда годым тендан кокла гыч кажныдан муро, туныктымаш але почмаш, йылме але тудым умылтарымаш уло – чыла тиде тек черкым пеҥгыдемдашлан лиеш.
27 Палыдыме йылме дене ойлышо лийыт гын, тек кокыт, эн шукыжо кумыт ойла, тек нуно черет дене ойлат, икте тек умылтара.
28 А умылтарыше уке гын, тек черкыште нуно шып лийыт, шкаланышт да Юмылан ойлышт.
29 Пророк-влак кокла гычат тек кок але кум еҥ ойла, а молышт тек ойлымыштым лончылат.
30 Но тушто шинчыше-влак кокла гыч иктаж-кудыжлан Юмо деч почмаш лиеш гын, икымше ойлышо шып лийже.
31 Чылан тунемышт да кумылаҥышт манын, икте-весе почеш те чыланат пророклен ойлен кертыда.
32 Пророк-влакын шӱлышышт пророк-влакым колыштыт,
33 вет Юмо шот деч посна ыштымын Юмыжо огыл, а тыныслыкын. Святой-влакын чыла черкыштышт тыге лиеш.



34 Тек тендан ӱдырамашда-влак черкыште шып лийыт, нуно ынышт ойло, мутым колыштшаш улыт, законат тыге ойла.
35 Нуно иктаж-молан тунемнешт гын, тек тидын нерген мӧҥгыштышт марийышт деч йодыт, вет ӱдырамашлан черке погынымаште ойлаш намыс.
36 Але Юмын шомак тендан деч лектын? Але тендан деке веле шуын?



37 Иктаж-кӧ шкенжым пророклан шотла але Святой Шӱлыш деч моштымашым налынам шона гын, тудо палышаш: мом мый тыланда возем, тиде Господьын кӱштымыжӧ.
38 А кӧ тидым ок умыло, тек ок умыло.
39 Тугеже, иза-шольо-влак, пророклен ойлаш кумылаҥза, палыдыме йылме дене ойлашат ида чаре,
40 но тек чылажат келшышын да радамын лиеш.





*а 14:21 Ис 28:11-12.

1 Христосын ылыжмыже. 12 Колышо-влакын ылыжмышт. 35 Ылыжмаш деч варасе кап.


1-2 Иза-шольо-влак, мый тыланда Поро Уверым каласкаленам, а те тудым шӱмышкыда пыштенда, тудын негызыштыже пеҥгыдын шогеда да, могайым мый тудым тыланда увертаренам, тугайым кучеда гын, тудын гочак утаралтыда – арам огыл те ӱшаныше лийында гын, тыге лиеш. Тиде Поро Уверым тыланда шарныктем.
3 Молан мыйымат туныктеныт, тудым тыланда эн ондак туныктенам: Христос мемнан языкна верч колен, тидыже Возымаште каласыме семын лийын.
4 Тудым тоеныт да, Возымаште каласыме семынак, Тудо кумшо кечын ылыж кынелын,
5 Кифалан кончен, вара латкок Апостоллан.
6 Тылеч вара вичшӱдӧ утла иза-шольылан иканаште кончен, нунын кокла гыч шукышт кызытат илат, а южышт коленыт.
7 Вара Иаковлан, туддеч вара чыла Апостоллан кончен.
8 А чыла деч вара мыланем, луктын шумо гайлан, кончен.
9 Мый Апостол-влак кокла гыч эн изиже улам да Апостол маналташ ом йӧрӧ, вет Юмын черкыжым поктылынам.
10 Но кӧ улам, Юмын порылыкшо дене тудо улам. Тудын мылам ончыктымо порылыкшо арам лийын огыл: чыла моло Апостол деч шуко пашам ыштенам – чынжым, тидым мый огыл ыштенам, а Юмын мый денем улшо порылыкшо.
11 Тугеже ме чылан – мыят, нунат – тыгак увертарена, да теат тыгак ӱшаненда.



12 А колымаш гыч ылыжын манын, Христос нерген увертаралтеш гын, кузе тендан кокла гыч южышт колымаш гыч ылыж кынелмаш уке манын ойлен кертыт?
13 Колымаш гыч ылыжмаш уке гын, Христосат ылыжын огыл.
14 А Христос ылыжын огыл гын, мемнан каласкалыме увернат арам, тендан ӱшанымыдат арам,
15 адакшым ме Юмо нерген шоякым каласкалышыш лектынна, вет Христосым Тудо ылыжтен манын, чын ваштареш ойленна. Колышо-влак ылыжтыме огыт лий гын, тугеже Христосым Юмо ылыжтен огыл.
16 Вет колышо-влак огыт ылыж гын, Христосшат ылыжын огыл.
17 А Христос ылыжын огыл гын, тендан ӱшанымыда арам, те але шкендан языкыштыда улыда,
18 да Христослан ӱшанен колышо-влакат пытеныт.
19 А ме ӱшанен вучымынам тиде илыш жаплан гына Христос ӱмбаке пыштенна гын, тугеже чыла еҥ дечат пиалдыме улына.



20 Но Христос колымаш гыч ылыж кынелын, колышо-влак кокла гыч икымше.
21 Колымаш айдеме гоч гын, тыгеже колышо-влакын ылыжмыштат айдеме гоч лийын.
22 Кузе Адам гоч чылан колат, тыгак Христос гоч чылан илышым налыт,
23 но кажне шке черетше дене: тӱҥалтышлан Христос, вара Тудын толмыж годым Христосын еҥже-влак.
24 А вара, кунам Тудо чыла вуйлатымашым, чыла кучемвий ден куатым пытара да Кугыжанышым Юмылан, Ачалан, пуа, тунам мучаш лиеш.
25 Чыла тушманым шке йол йымакыже пыштымешке, Тудлан кугыжаланаш кӱлеш.
26 Пытартыш тушман семын колымаш пытарыме лиеш.
27 «Юмо чылажымат Тудын йол йымакыже пыштен»,*а но чылажымат Тудын кид йымакыже пуэн манын, Возымаш ойла гынат, раш: Тудлан чылажымат кид йымакыже Пуышо Тудын кид йымалныже огыл.
28 А кунам чыла Тудын кид йымаке пуымо лиеш, тунам Эрге Шкежат кид йымаке Пуышын кидше йымаке Шкенжым пуа. Тунам Юмо чылаштат чыла лиеш.



29 Колышо олмеш тынеш пурышо еҥ-влак мом ыштат? Колышо-влак йӧршынат огыт ылыж гын, молан вара колышо-влак верч тынеш пурат?
30 Молан меат шагат еда шкенам орлыклан пуэна?
31 Мый кече еда колымаш тӱрыштӧ улам. Тидым, иза-шольо-влак, Господьна Христос Иисус ончылно тендан моктымыда дене*б товатлем.
32 Мый Ефесыште янлык-влак ваштареш айдемын тыглай амалже дене гына кучедалынам гын, мылам могай пайда? Колышо-влак огыт ылыж гын, «кочкаш-йӱаш тӱҥалына, вет эрла садак колена».*в
33 Йоҥылыш ида лий: «Уда йолташ-влак поро койышым локтылыт».
34 Айык шонымашан лийза, чын корныш пӧртылза да языкым ида ыште. Вет тендан кокла гыч южышт Юмым огыт пале. Тыланда вожылашда ойлем.



35 Иктаж-кӧ ала йодеш: «Колышо-влак кузе ылыжыт, да капышт могай лиеш?»
36 Шонен моштыдымо! Тыйын ӱдымет ок коло гын, тудо ылыжын ок керт.
37 Тый ӱдымет годым ончыкылык капым огыл, а пырчым, мутлан, шыдаҥым але иктаж весым гына ӱдет.
38 Но Юмо шонымыж семын тудлан капым пуа, да кажне пырчылан – шке капым.
39 Чыла чонанын капышт икгай огытыл: айдемын капше ик тӱрлӧ, вольыкын – вес тӱрлӧ, колын – ик тӱрлӧ, кайыкын – вес тӱрлӧ.
40 Уло пылпомышысо кап да мландымбалысе кап, но пылпомышысын чапше ик тӱрлӧ, мландымбалысын – вес тӱрлӧ.
41 Кечын йолгалтмыже ик тӱрлӧ, тылзын – вес тӱрлӧ, шӱдыр-влакын – эше вес тӱрлӧ, да йолгалтмышт дене шӱдыр-влак икте-весышт деч ойыртемалтыт.



42 Колышо-влак ылыжме годымат тыгак лиеш: ӱдалтеш шӱймашке, кынелеш шӱйдымашке,
43 ӱдалтеш чап деч посна, кынелеш чапланен, ӱдалтеш ал деч посна, кынелеш вий дене,
44 ӱдалтеш чон дене илыше кап, кынелеш шӱлыш дене илыше кап. Чон дене илыше кап уло, шӱлыш дене илыше капат уло.
45 Тыге возымо: «Икымше айдеме, Адам, илыше чон лийын»,*г а пытартыш Адам – илышым ыштыше шӱлыш.
46 Но ончыч шӱлышан огыл, а чонан лийын, вара шӱлышан.
47 Икымше айдеме – мланде гыч, рок гыч улмаш, кокымшо айдеме – пылпомыш гыч Господь.
48 Рок гыч лийше айдеме могай улмаш, рок гыч лийше-влак чылан тугай улыт, да пылпомыш гыч толшо могай, пылпомышын еҥже-влак чылан тугай улыт.
49 Кузе ме рок гыч лийше айдемын сынан лийынна, тугак пылпомыш гыч Толшын сынанат лийына.



50 Но тудым, иза-шольо-влак, ойлем: кап ден вӱр Юмын Кугыжанышын наследникше лийын огыт керт, шӱйшашлыкат шӱйдымылыкын наследникше ок лий.

51-52 Теве тыланда тайным ойлем: чылан огыл ме колена, но кенета, иктатыштак, пытартыш пуч пуалтыме годым чылан вашталтына. Пуч йӱк шокта, колышо-влак ылыжыт да шӱйдымӧ лийыт, да ме вашталтына.
53 Тиде шӱйшашлыклан шӱйдымылыкыш вӱдылалташ кӱлеш, тиде колышашлыклан – колыдымашке.
54 А кунам тиде шӱйшашлык шӱйдымылыкыш вӱдылалтеш да тиде колышашлык – колыдымашке, тунам Возымашын тиде шомакше шукталтеш:

 «Колымаш сеҥалтын,

 колымашым нелме».


55 «Колымаш, кушто тыйын умдет?

 Вес тӱня‚ кушто тыйын сеҥымашет?»*д


56 Колымашын умдыжо – язык, а языкын вийже – закон.
57 А мемнан Иисус Христос Господьна гоч мыланна сеҥымашым пуышо Юмылан тау!
58 Тугеже, йӧратыме иза-шольым-влак, пеҥгыдын, чоткыдын шогыза. Господь дене ушнен ыштыме пашада арам ок лий манын пален, Тудын пашажым эре тыршен шуктыза.





*а 15:27 Пс 8:7.

*б 15:31 «Тендан моктымыда дене»: тидым «Тендан верч кугешнымем дене» манынат умылаш лиеш.

*в 15:32 Ис 22:13.

*г 15:45 Тӱҥ 2:7.

*д 15:54-55 Ис 25:8‚ Ос 13:14.

1 Оксам погымаш. 5 Ончыкылык миен коштмаш нерген. 13 Чеверласыме шомак.

1 Святой-влаклан оксам погымо нерген тидым ойлем: кузе мый Галатийысе черкылаште ышташ кӱштенам, теат тугак ыштыза.
2 Мийымекем погаш ынже кӱл манын, тендан кокла гыч кажныже арнян икымше кечынже кертмыж семын мӧҥгыштыжӧ оксам ӧрдыжкӧ пыштен аныклыже.
3 А кунам мый тендан деке мием, кӧмытым те ойырен налыда, нуным Иерусалимыш пӧлекдам наҥгаяш серыш-влак дене колтем.
4 Мыланемат тарванаш амал лиеш гын, нуно мый денем пырля каен кертыт.



5 Македонийым эртымеке, тендан деке мием – вет мый Македоний гоч каем.
6 Мый тендан дене ала иктаж-мыняр жап лиям, теле мучкат лийын кертам. Вара, кеч-кушко каем гынат, те мыйым ужатен кертыда.
7 Кызыт тендам эртен кайышыла веле ынем уж, Господь йӧным ышта гын, шукырак жап тендан дене лийнем.
8 Но Ефесыште мый Витльыгече пайрем марте лиям.
9 Мылам кугу да кумда омсам почмо, да ваштареш шогышо-влакат шукын улыт.



10 Тимофей мия гын, тудлан тендан дене нимо деч лӱдшаш ынже лий манын шекланыза, вет тудо мыйын семынак Господьын пашажым ышта.
11 Тыгеже тудым шотлыдымо нигӧ ынже лий, мый декем мӧҥгеш тыныслык дене ужатыза. Мый тудым иза-шольо-влак дене пырля вучем.



12 А Аполлос иза шотышто, мый тудым иза-шольо-влак дене пырля тендан деке мияш пешак йодынам, но кызыт ынеж мий.*а А кунам йӧн лектеш, тунам мия.



13 Шекланен шогыза, ӱшанымаштыда пеҥгыде лийза, лӱддымӧ, виян лийза.
14 Мом те ыштеда, чылажымат йӧратен ыштыза.



15 Иза-шольо-влак, те Стефаным да мӧҥгысыж-влакым паледа, нуно Ахаийыште мемнан пашанан тӱҥалтыш саскаже улыт, святой-влаклан пашам ышташ шкеныштым ойыреныт. Йодам:
16 теат тыгай-влакын да нунын дене пырля пашам ыштыше да тыршыше-влакын мутыштым колыштшо лийза.
17 Мый Стефанын, Фортунатын да Ахаикын толмыштлан куанем. Те тыште уке улыда гынат, нуно мыланем тендан олмеш улыт.
18 Нуно мыйынат, тенданат кӧргӧ шӱлышым лыпландареныт. Тыгай-влакым аклыза.



19 Асийысе черке-влак тыланда саламым колтат, Акила ден Прискилла да нунын пӧртыш погынышо черке тыланда Господь дене ушнымаште шокшо саламым колтат.
20 Чыла иза-шольо тыланда саламым колта. Святой-влак семын шупшалын, икте-весыда дене саламлалтса.



21 Мый, Павел, тиде саламлымашым шке кидем дене возем.
22 А иктаж-кӧ Господь Иисус Христосым ок йӧрате гын, тек ойырен кораҥдыме лийже. Мемнан Господьна, тол!*б
23 Господь Иисус Христосын порылыкшо тендан дене лийже.
24 Христос Иисус дене ушнымаште мыйын йӧратымашем чыланда дене лийже. Аминь.





*а 16:12 «Ынеж мий»: грек мутым «Юмо тудым ынеже колто» манынат умылаш лиеш.

*б 16:22 Грек йылмыште тыште «анафема» мут кучылталтеш, тудо ’каргымаш, ойырен кораҥдымаш’ манмым ончыкта. «Мемнан Господьна‚ тол!»: Павел тыште арамей «маран афа» ойым кучылтеш‚ тудыжо «Мемнан Господьна‚ тол!» манмым ончыкта.

1 Саламлымаш. 3 Юмын пуымо лыпландарымашлан таум ыштымаш. 12 Павелын толмыжо варалан кодеш.


1 Юмын кумылжо почеш Иисус Христосын Апостолжо лийше Павел да Тимофей иза деч Юмын Коринфысе черкыжлан да уло Ахаийысе чыла святой еҥлан.



2 Мемнан Юмо Ачана деч да Господь Иисус Христос деч тыланда порылык да тыныслык лийже.



3 Мемнан Господьна Иисус Христосын Юмыжо да Ачаже, чаманыше Ача, чыла лыпландарымашын Юмыжо моктымо лийже.
4 Тудо мемнам кеч-могай нелылык годымат лыпландара, тыгеракын, могай лыпландарымаш дене Тудо шкенам лыпландара, меат кеч-могай нелылыкыште улшо-влакым тугай лыпландарымаш денак лыпландарен кертына.
5 Кузе Христосын орланымыже мыланна шукемеш, тугак лыпландарымашат Христос гоч мыланна шукемеш.
6 Ме йӧсланена гын, тыланда лыпландарымаш да утарымаш лийже манын йӧсланена. Могай йӧсланымашым ме чытена, теат тугайымакым чытеда гын, Юмо тыланда утарымашым пуа.
7 Тендан нерген мемнан ӱшанна пеҥгыде. Мыланна лыпландарымаш пуалтеш гын, тыланда лыпландарымаш да утарымаш толышт манын лиеш. Ме палена: кузе те мемнан орланымашке ушнеда, тугак лыпландарымашкат ушнеда.



8 Иза-шольо-влак, Асийыште мыланна логалше нелылык нерген тендам палдарыде ынена кодо. Ме моткоч чот, вий шутымо деч утларак кугу нелылыкыш логалынна ыле, илен кодашат ӱшаннам йомдаренна,
9 колымашлан судитлыме улына манын шоненна. Ме шкаланна огыл, а колышо-влакым ылыжтыше Юмылан ӱшанышаш улына, сандене тыге лийын.
10
11 Юмо тыгай колымаш лӱдыкшӧ гыч мемнам утарен да утара. Теат мемнан верч кумалмыда дене мыланна полшеда гын, Тудо мемнам ончыкыжымат утараш тӱҥалеш манын, ме Тудлан ӱшаннам пыштенна. Тыгеже шуко еҥын кумалмыштлан кӧра мыланна ыштыме порылык верч Юмылан шукын таум ыштат.



12 Теве мо дене кугешнена: тиде тӱняште да поснак тендан коклаште ме айдеме уш-акыл почеш огыл, а Юмын порылыкшо почеш, Юмылан келшыше поро чон да яндарлык дене иленна манын, шке совестьна таныкла.
13
14 Ме тыланда весым огыл, а мом те лудыда, мом те умыледа, тудым веле возена. Те мемнам икмыняр ынде умыленда, но мучаш марте тидым ыҥледа манын ӱшанымем шуэш: Господьна Иисусын кечынже те мемнан дене кугешнеда, меат тендан дене кугешнена.



15 Тиде ӱшан дене мый тендан деке ончычак мийынем ыле. Те Юмо деч кокымшо гана порылыкым налза манын шоненам.
16 Македонийыш кайымем годым тендан деке пураш да Македоний гыч угыч тендан деке толаш шоненам, а те мыйым Иудейыш ужатен колтеда ыле.
17 Тыге шонымем дене шоналтыде ыштенам мо? Але мый мом ыштышашым кап ден чон йодмо почеш шонен пыштем мо? Ойлем мо ик жапыштак «туге, туге», «уке, уке»?
18 Юмо ӱшанле: мом ме тыланда ойленна, ик жапыштак «туге» да «уке» лийын огыл.
19 Мемнан – мыйын, Силуанын да Тимофейын – тендан коклаште каласкалыме Юмын Эрге Иисус Христос дене «туге» да «уке» лийын огыл, Тудын дене «туге» лийын.
20 Вет Юмын чыла сӧрымыжӧ – Тудын дене «туге» да Тудын дене «аминь». Сандене Юмылан мемнан гоч чапландарымаш лиеш.
21 Мемнанат, тенданат Христос дене ушнымынам пеҥгыдемдышыже да мемнам шӱрен палемдышыже – тиде Юмо.
22 Тудак мемнам палемден, шӱмышкына залог шотеш Шӱлышым пуэн.



23 Мый тендам чаманымемлан кӧра але марте Коринфыш миен омыл, тидым таныклаш Юмым ӱжам да чонем дене товатлем.
24 Туге гынат ме тендан ӱшанымыдам шкенан кид йымалне ынена кучо, а куаныше лияшда ме тендан дене пырля ыштена, вет тендан ӱшанымашда пеҥгыде.







СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО КОКЫМШО СЕРЫШЫЖЕ

2 Глава


1 Павелын толмыжо варалан кодеш (умбакыже). 5 Языкшылан ойгырышо еҥын титакшым кудалтымаш. 12 Христос сеҥымашым пуа.

1 Мый тыге шонен пыштенам: тендан деке адак ойго дене ом мий.
2 Мый тендам ойгандарем гын, кӧ мыйым куандара? Тудак огыл мо, кӧм мый ойгандаренам?
3 Кӧмыт верч мылам куанаш кӱлеш, толмекем, нунын деч ойгым налаш огыл манын, мый тыге тыланда возенам. Мыйын куанем тенданат куанда манын, чылаланда ӱшанем.
4 Кугу нелылык да шыгыремдыме шӱм дене мый, шуко шинчавӱдым йоктарен, тыланда возенам. Мый тендам ойгандараш возен омыл, а тендам уло чон дене йӧратымем умылыза манын шоненам.



5 А кӧ ойгандарен гын, мыйым огыл ойгандарен, кунар гынат – утыждене шуко ынем каласе – тендам чыландам ойгандарен.
6 Тыгай еҥлан тендан кокла гыч шукыштын мут кучыктымышт сита,
7 тугеже, пеш кугу ойго тудым ынже авалте манын, ынде титакшым кудалташ да лыпландараш кӱлеш.
8 Сандене йодам: угычын тудым йӧратен илыза.
9 Тендам тергаш да те чыла шотыштат мут колыштшо улыда мо манын палашак мый тыланда возенам.
10 А те кӧн титакшым кудалтеда гын, тудыным мыят кудалтем. Мыят мом кудалтенам – кудалташ иктаж-мо лийын гын – тудым Христосын лӱмжӧ дене тыланда кӧра кудалтенам.
11 Сатана мемнам ондален ынже сеҥе манын, мый тыге ыштем, вет тудын осал шонымыжо мыланна палыдыме огыл.



12 Троадаш Христосын Поро Увержым каласкалаш толмекем, мылам Господь пашамлан омсам почын улмаш гынат,
13 кӧргӧ шӱлышем лыпланен кертын огыл, вет мый Тит йолташемым муын омыл. Сандене тусо-влак дене чеверласенам да Македонийыш каенам.



14 Христос дене ушнымаште мемнам сеҥымаш дене эре наҥгайыше да чыла вере Христосым палымашын тамле пушыжым мемнан гоч шарыше Юмылан тау!
15 Вет утарымашке кайыше-влакланат, пытымашке кайыше-влакланат ме Христосын тамле пушыжо улына:
16 иктыштлан колымашым кондышо колымаш ӱпш улына, весыштлан – илышым кондышо илыш ӱпш. Кӧ тыгай пашалан йӧра?
17 Шуко еҥ семын ме Юмын шомакшым огына ужалкале, а Юмо деч налме шомакым Юмын ончылно Христос дене ушнен яндар шонымаш дене ойлена.







СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО КОКЫМШО СЕРЫШЫЖЕ

3 Глава


У ойпидышлан Павелын служитлымыже.

1 Ме угыч шкенам шке палдараш тӱҥалына мо? Южо еҥ семын ала мыланнат темлыме серыш-влак тыланда але тендан деч кӱлыт?
2 Уке, те шке мемнан серышна улыда, тудым шӱмешна возымо, тудым чыла еҥ пален да лудын кертеш.
3 Христосын серышыже улмыдам шкеак ончыктеда. Тудым мемнан служитлыме пашана дене серыме, чия дене огыл, а илыше Юмын Шӱлышыж дене возымо, кӱоҥаш огыл, а айдемын шӱм оҥашыже серыме.



4 Юмылан тыгай ӱшанымашна Христослан кӧра мемнан уло.
5 Туге гынат ме нимом шкенан ыштымына манын шотлен огына керт, а мемнан моштымашна Юмо деч.
6 Тудо мемнам у ойпидышын служитлышыже лияш моштышым ыштен. Ме законысо букван служитлышыже огыл, а Шӱлышын служитлышыже улына, вет законысо буква колымашке шукта, а Шӱлыш илышым пуа.



7 Кӱэш возымо да колымашым кондышо буквалан служитлыме пашат чапланен, да Израиль эрге-влак Моисейын чурийышкыже ончен кертын огытыл, вет тудын чурийже йолгалтын – а тиде чапше пытышаш улмаш.
8 Шӱлышлан служитлыме паша утларак чапланыше ок лий мо?
9 Титаканыш лукмылан служитлыме паша чапланен гын, чыныш лукмылан служитлыме паша утларак чаплана.
10 Тудын чапше тугай кугу, ондак чапланыше пашаже тудын дене таҥастарымаште чапланышыла ок кой.
11 Вет пытышашыже чапланен толын гын, тугеже курымашлыкше шуко пачаш виян чаплана.



12 Тыгеракын, тыгай ӱшанен вучымашна уло гын, ме калык ончылно лӱдде ойлена.
13 Пытышашын мучашыжым Израиль эрге-влак ынышт ончо манын, Моисей чурийжым леведын, а ме тыге огына ыште.
14 Но Израиль калыкын ушыжо кӱэмалтын. Тошто ойпидышын возымыжым лудмо годым таче кече мартеат саде леведышак кораҥдыде кодеш, вет Христос дене ушнымаште веле тудо кораҥдалтеш.
15 Моисейын законжым лудмо годым леведыш таче мартеат нунын шӱмышт ӱмбалне кия.
16 Но кунам Господь велке савырнат, леведыш налалтеш.
17 Господь – тиде Шӱлыш, а кушто Господьын Шӱлышыжӧ уло, тушто – эрык.
18 А мемнан шӱргыштына леведыш уке. Ме чылан Господьын чапшым пуйто воштончыш гоч ончена, Тудын гай лияш манын, чап гыч чапыш вашталтына; тыге мемнам Господьын Шӱлышыжӧ вашталта.*а





*а 3:18 «Господьын Шӱлышыжӧ»: грек шомакым тыгеат кусараш лиеш: «Господь, Шӱлыш,».




СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО КОКЫМШО СЕРЫШЫЖЕ

4 Глава


1 Шун кӧршӧкысӧ поянлык. 16 Ӱшанымаш дене илымаш.

1 Тыгеракын, Юмын порылыкшо дене тыгай служитлыме пашана уло гын, ме вуйнам огына саке.
2 Ме намысле шолып пашам кораҥденна, ондален огына ыште, Юмын шомакшым огына вашталтыл, а чыным почын увертарена да чын улмынам чыла еҥын совестьыштлан Юмын ончылно ончыктена.
3 А мемнан каласкалыме Поро Уверна шылтыме гын, пытымашке кайышашлык-влак деч веле шылтыме.
4 Нине ӱшаныдыме-влакын ушыштым тиде курымысо юмо сокырым ыштен. Тыгеракын, Христосын чапше нерген каласкалыше Поро Уверын волгыдыжо нунылан ок йолгалт. Христосшо – [ужаш лийдыме] Юмын тӱсшӧ.
5 Вет ме шкенан нерген огыл увертарена, мемнан уверна теве могай: Христос Иисус – Господь, да Иисуслан кӧра ме тендан тарзыда улына.
6 Пычкемыш гыч волгыдылан йолгалташ кӱштышӧ Юмо шӱмышкына волгыдым пуэн. Тыге Юмын чапшым – Иисус Христосын чурийже гоч йолгалтше чапшым – палымаш мемнам волгалтара.



7 Тиде поянлык мемнан шун атыште уло: тиде кӱдыратле куат мемнан деч огыл, а Юмо деч лектеш манын, еҥ-влак ужшаш улыт.
8 Мемнам чыла могырым шыгыремдат, но ме шыгыремдыме огынал, ӱшаннам йомдарымыла коеш, но ӱшаным огына йомдаре.
9 Мемнам поктылыт, но кудалтен кодымо огынал, мемнам сӱмырал шуат, но пытарыме огынал.
10 Мемнан капыштына Иисусын илышыжат палдырныже манын, ме капыштына Господь Иисусын колымашыжым эре нумалына.
11 Вет ме, илыше-влак, Иисуслан кӧра эре колымашлан пуымо улына, тыге Иисусын илышыжат мемнан колышаш капыштына палдырна.
12 Тугеже мемнан коклаште колымаш ышта, а тендан коклаште – илыш.
13 Мемнан тугай ӱшан шӱлыш уло, могайже нерген возымо: «Мый ӱшаненам, садлан ойленам».*а Тугак меат ӱшанена, сандене ойлена.
14 Палена: Господь Иисусым колымаш гыч Ылыжтыше мемнамат Иисус гоч ылыжта да тендан пелен Шке ончыланже шогалта.
15 Чыла тиде тыланда кӧра ышталтеш, тыгеракын, Юмын порылыкшо эше шукырак еҥ деке шуэш, да тауштымаш, Юмын чапшым нӧлтен, шукемеш.



16 Тыгеже ме вуйнам огына саке. Мемнан «тӱжвал айдемына» лунчырген пыта гынат, «кӧргӧ айдемына» кече гыч кечыш уэмеш.
17 Тиде кӱчык да куштылго орланымашна мыланна курымашлык чапым висаш лийдымын моткоч шуко конда.
18 Ме шинчалан койшыш огыл, а койдымыш шинчанам нӧлталына, вет шинчалан койшо кӱчык жаплан веле, а койдымо – курымашлык.





*а 4:13 Пс 115:1.




СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО КОКЫМШО СЕРЫШЫЖЕ

5 Глава


1 Ӱшанымаш дене илымаш (умбакыже). 11 Юмо дене сӧрасымаш.

1 Ме палена: мландысе мемнан пӧртна, тиде омашна,*а шалатыме лиеш гынат, Юмын пуымо илыме верна уло. Тиде – айдеме кид тӱкныде ыштыме, пылпомышысо, курымашлык пӧрт.
2 Но тыште улмына годым ме, кугун шӱлалтен, пылпомыш гыч пуалтшаш илыме верышкына вӱдылалтмым уло чон дене вучена.
3 Тудын дене вӱдылалтмеке, мыланна чара кодаш огыл ыле.
4 Ме, тиде кап-омашыште улшо-влак, кугун шӱлалтен йӧсланена: ме ынена кудаш, а колышашым илыш авалтыже манын чийынена.
5 Тидланак мемнам Юмо ыштен, Тудо мыланна залоглан Шӱлышым пуэн.



6 Садлан ме эре лӱддымӧ улына. Ме палена: капыште улмына годым ме але Господь дене огынал.
7 Ме ужмо дене огыл, а ӱшаныме дене илена.
8 Ме лӱддымӧ улына, да кап гыч лекмым да Господь деке куснымым сайраклан шотлена.
9 Сандене кеч-кушто лийына гынат, тыште але тушто, Тудлан йӧрышӧ лияш чот тыршена.
10 Капыште илымыж годым кажныже мом ыштен, порым але удам, тудлан келшышын налаш манын, ме чылан Христосын судшо ончылан шогалшаш улына.



11 Тыгеже, Господь деч лӱдмашым пален, ме еҥ-влакым ӱшандараш тыршена. А могай улмына Юмылан раш, тиде тендан совестьланат раш манын ӱшанем.
12 Ме шкенам тыланда угычын огына палдаре, а шӱмысӧ дене огыл, тӱжвалысе дене моктаныше-влаклан мом каласашда лийже манын, мемнан дене моктанаш амалым пуэна.
13 Ме шотдымыла койынна гын – Юмылан кӧра, шотан лийынна гын – тыланда кӧра,
14 вет Христосын йӧратымашыже мемнам вуйлата. Ме тыге шонена: икте чылан верчын колен гын, тугеже чылан коленыт.
15 А Тудо чылан верчын колен, тугеже илыше-влак ынде шкаланышт огыл, а нунын верч Колышылан да Ылыжшылан илышаш улыт.



16 Сандене тылеч вара ме нигӧмат айдемын висаже дене огына пале. Ме ондакше Христосым тыге паленна гын, ынде огына пале.
17 Тыгеракын, кӧ Христос дене ушнен шога, тудо – у айдеме, ончычсыжо шеҥгелан кодын, ынде чыла у.
18 Чылажат Юмо деч, Тудо Шкенжын да мемнан коклаште Иисус Христос гоч сӧрасымашым ыштен да сӧрасымашке ӱжмӧ пашам мыланна ӱшанен пуэн:
19 Юмо Христос дене ушнен шоген да тӱня ден Шкеж коклаште сӧрасымашым ыштен, еҥ-влакын сулыкыштым шотыш налын огыл, а мыланна сӧрасыме шомакым пуэн.



20 Тугеже, ме Христосын лӱмжӧ дене колтымо улына, Юмо Шке мемнан гоч темла. Христосын лӱмжӧ дене йодына: Юмо дене сӧрасыза.
21 Христос дене ушнымаште мыланна Юмын ончылно чын ыштыше лияш манын, мемнан верч Юмо языкым палыдыме Христосым языклан кӧра жертвым ыштен.





*а 5:1 «Мландысе пӧрт» да «омаш» колышаш капнам ончыктат.

1 Юмо дене сӧрасымаш (умбакыже). 14 Ӱшаныше айдеме – Юмын илыме верже.

1 Юмо дене пырля ыштыше улынат, ме тендам сӧрвалена: Юмын порылыкшым налмыда арам ынже лий.
2 Вет Юмо каласа:

 «Келшыше пагыт годым Мый тыйым колынам,

 утарыме кечын тылат полшенам».*а

 Теве ынде келшыше пагыт, теве ынде утарыме кече.



3 Служитлыме пашана шылталыме ынже лий манын, ме нигӧлан да нимо шотышто шӱртньымӧ кӱм огына пыште.

4-5 Чыла годымат шкенам Юмын служитлышыже семын ончыктена: нелылыкыште, азапыште, шыгыремдылмаште, пызырналтмаште, кыралтмаште, казаматлаште, пудыранчыкыште, неле пашаште, шагал малымаште, пӱтым кучымаште,*б
6 арулыкышто, шинчымашыште, шуко чытымаште, порылыкышто, Святой Шӱлышыштӧ, чын йӧратымаште,
7 чын шомакыште, Юмын куатыште – ме чын ыштымын саргуралжым пурла да шола кидыште кучена –
8 чапыште да намысыште, шылталымаште да моктымаште. Мемнам ондалышылан шотлат, но ме чын улына,
9 палыдымылан шотлат, но мемнам палат, колышылан шотлат, но ме теве илена. Мемнам орландарат, но ме пуштмо огынал.
10 Мемнам ойгандарат, а ме куаныше улына, ме йорло улына, но шукым пойдарена, мемнан нимона уке, но чылажат мемнан.



11 Коринфыште илыше-влак, ме тыланда чыла шотыштат тура ойлена, мемнан шӱмна тыланда кумдан почмо.
12 Тыланда мемнан шӱмыштӧ шыгыр огыл, но шкендан шӱмыштыда шыгыр.
13 Шкемын йочамлан ойлымо семын каласем: мыланна тугак пӧртылтыза, теат шӱмдам кумдам ыштыза!



14 Ӱшаныдыме-влак дене пырля йот омыташ ида кычкалт. Чын ыштымын да закондымылыкын мо иктеш лиеш? Волгыдо ден пычкемыш коклаште могай кыл уло?
15 Христос ден Велиар коклаште могай икгайлык? Але ӱшаныше ден ӱшаныдыме коклаште мо иктеш лийын кертеш?
16 Юмын храмже шояк юмо-влак дене кузе пырля лиеш? Те илыше Юмын храмже улыда. Юмо тыге ойлен:

 «Мый нунын дене илаш

 да коклаштышт кошташ тӱҥалам.

 Нунын Юмышт лиям,

 а нуно Мыйын калыкем лийыт».*в


17 Садлан

 «Нунын кокла гыч лекса,

 нунын деч ойырлыза, – Господь ойла. –

 Ару огыл деке ида тӱкнӧ,

 тунам тендам Шке декем налам».*г


18 «Тыланда Ача лиям,

 а те Мыйын эргым да ӱдырем-влак лийыда», –

 ойла Чылакучышо Господь.*е





*а 6:2 Ис 49:8.

*б 6:4-5 «Пӱтым кучымаште»: тидым «шужымаште» манынат умылаш лиеш.

*в 6:16 Лев 26:12, Иез 37:27.

*г 6:17 Ис 52:11.

*е 6:18 2 Куг 7:14, Ис 43:6, Иер 31:9.

Коринфысе-влакын шке йоҥылышышт деч кораҥмыштлан Павелын куанже.

1 Тугеже, йӧратымем-влак, тыгай сӧрымашна-влак улыт гын, ме кап ден чонын да шӱлышын чыла лавырашт деч шкенам эрыктышаш да, Юмо деч лӱдын, святой илыш дене илышаш улына.



2 Шӱмыштыда мыланна верым пуыза! Ме нигӧланат осалым ыштен онал, нигӧланат эҥгекым ыштен огынал, нигӧ дечат пайдам кычалын огынал.
3 Тендам титаклаш огыл тидым ойлем, вет мый ондакат каласенам: те мемнан шӱмыштына улыда, колымаштат, илымаштат пырля лийына.
4 Мый тыланда лӱдде ойлен кертам, тендан дене моткоч кугешнем, лыпланымаш дене темынам, чыла нелылык годымат мый кугу куан дене тич темше улам.



5 Македонийыш толмекына, кап ден чонланна нимогай ласкалык лийын огыл, а чыла шотыштат орлыкым чытенна: тӱжвач – кредалмаш, кӧргыштӧ – лӱдмаш.
6 Но чытен илыше-влакым лыпландарыше Юмо мемнам Титын толмыж дене лыпландарен.
7 Титын толмыжо веле огыл, тудын тендан дене лыпландарымашым налмыжат мемнам лыпландарен. Мыйым ужмо шумыда нерген, мыйын верч ойганымыда да тыршымыда нерген тудо мыланна каласкален, тыгеже мый эшеат утларак куаненам.



8 Серышем дене тендам ойгандаренам гынат, ом ӧкынӧ. Серышемлан кӧра кӱчык жаплан ойгаҥмыдам ужын, тудым колтымемлан ӧкыненам гынат,
9 мый ынде куанем. Мый тендан ойганымыланда огыл, а теве молан куанем: ойгыда тендам язык деч кораҥмашке да Юмо деке савырнымашке конден. Вет те Юмо верч ойгаҥында, тыгеже ме тыланда нимогай эҥгекым ыштен огынал.
10 Юмо верч ойгаҥмаш язык деч кораҥмашке да Юмо деке савырнымашке конда, тыгак шӧраш лийдыме утарымашке наҥгая, а тиде тӱнясе ойго колымашке наҥгая.
11 Юмо верч ойгаҥмыда мом ыштен, ончалза: могай тыршымым, могай аралалт ойлымым, могай шыдешкымым, могай лӱдмашым, могай ужмышумашым, могай кумылаҥмашым, могай мут кучымашым тендан дене шочыктен! Тыште те чыла шотыштат ару улмыдам ончыктенда.
12 Тугеже, мый тыланда возенам гынат, осалым ыштышылан кӧра але осалым ыштымым чытышылан кӧра огыл, а тендан верч тыршымынам те шкежат Юмын ончылно ужса манын возенам.
13 Тидыже мемнам лыпландарен.


 Но тиде лыпландарымашлан эшеат кугу куан ешаралтын: Титын куанымыже, вет те чылан тудын шӱм-чон шӱлышыжым куштылемденда.
14 Мый тудлан тендан нерген иктаж-мо шотышто моктен ойленам гын, вожылмашке логалын омыл. Кузе тыланда эре чыным веле ойленна, тугак Тит ончылно моктен ойлымынат чыныш лектын.
15 Могай мут колыштшо те лийында да кузе тудым лӱдын да пагален вашлийында манын шарналтымыж годым тудын шӱмжӧ эшеат утларак тендан велке савырна.
16 Тыланда чыла шотыштат ӱшанен кертам манын куанем.

1 Иерусалимысе христиан-влаклан полышым погымаш. 16 Тит да тудын дене пырля коштшо-влак.

1 Иза-шольо-влак, Македонийысе черке-влаклан Юмо могай порылыкым ыштыме нерген тыланда увертарена.
2 Нуно кугу нелылык ден тергымашке логалыныт, но нунын куанышт тунар кугу, моткоч йорло улыт гынат, шкеныштыным уло кумылын пуэныт.
3 Нуно шке кумылын, кертмышт семын да кертмышт деч утларакат пуэныт, тидым мый таныклем.
4 Святой-влаклан погымо полышыш шке надырыштым пышташ йӧным нуно мемнан деч чот сӧрвален йодыныт.
5 Мом ме вученна, нуно тидым веле огыл ыштеныт: нуно шкеныштымат пуэныт, ондак Господьлан, а вара, Юмын кумылжо почеш, мыланнат.
6 Сандене ме Титым тиде поро пашам тендан дене тӱҥалмыж семынак мучаш марте шукташ йодынна.
7 Кузе те чыла шотыштат поян улыда, – ӱшаныме дене, ойлымо дене, шинчымаш дене, уло тыршымаш дене, мемнам йӧратымыда дене, – тыгак тиде порылык паша денат поян лийза.



8 Кӱштымӧ семын тидым ом ойло, а, молын тыршымышт нерген каласкален, тендан йӧратымашда чын мо манын тергынем.
9 Вет те мемнан Господьна Иисус Христосын порылыкшым паледа: те Тудын йорлылыкшо дене пойыза манын, Тудо, поян, тендан верч йорлештын.
10 Мый тыланда тидлан каҥашым пуэм, тудо тыланда пайдале лиеш – вет кодшо ийынак те моло деч ондак тиде пашам тӱҥалында да тудым моткоч ыштынеда ыле:
11 ынде тиде пашам шуктыза. Те тӱҥалаш кумылан лийында гын, кертмыда семын тудым мучаш марте шуктыза.
12 Вет пуаш кумыл уло гын, айдемын мо улмо гыч пуымыжо келшыше лиеш. Мо тудын уке, тудым огыт йод.
13 Молылан куштылго, а тыланда неле лийшаш огыл, иктӧр лийшаш:
14 кызыт тендан утыда нунын ситыдымыштым темаш, а вара нунын утышт тендан ситыдымашдам темаш лийже, тыге чыла иктӧр лиеш.
15 Возымо семын

 «Кӧ шуко поген, утыжо лийын огыл,

 кӧ шагал поген, ситыдымыже лийын огыл».*а



16 Титын шӱмыш тендан верч тугаяк тыршымашым пыштыше Юмылан тау.
17 Вет Тит мемнан йодмына дене келшен веле огыл, тудо тугай тыршыше – тендан деке шке кумылын кая.
18 Поро Уверым каласкалымыжлан чыла черкыште моктымо изам тудын дене пырля колтена.
19 Адакшым черке-влак тиде пӧръеҥым мемнан дене пырля полышым наҥгаяш ойыреныт, тиде полышлан ме, Господьын Шкенжынак чапшым нӧлташ да ямде улмыдам ончыкташ манын, пашам ыштена.
20 Тынар кугу пӧлек дене мом ыштымыланна мемнам нигӧ ынже титакле манын шекланена.
21 Вет ме Господь ончылно веле огыл сай ышташ тыршена, а еҥ-влак ончылнат.
22 Нине кок еҥ дене пырля эше ик изам колтена. Ме тудым ятыр гана да шуко шотышто тергенна да тыршыше улмыжым палена. Ынде тыланда чот ӱшанымыжлан кӧра тудын тыршымыже эшеат шукемын.
23 Тит нерген ойлаш гын, тудо мыйын йолташем да тыланда мый денем пырля пашам ыштыше. А мемнан нине иза-шольо-влакна черке-влакын колтымо еҥышт, Христосын чапше улыт.
24 Тугеже йӧратымашдам да тендам мокташ амална улмым нунылан да черке-влаклан ончыктыза.





*а 8:15 Лекм 16:18.

Куанен пуышым Юмо йӧрата.

1 Чынжым гын святой-влаклан полшымо нерген тыланда возаш мыланем кӱлешыже уке.
2 Вет мый тендан пуаш шонымыдам палем да, Ахаий кундем кодшо ий гычак тидлан ямде манын, Македонийыште илыше-влак ончылно тендан дене кугешнен ойлем. Тендан тыршымыда шукыштым пуаш кумылаҥден.
3 Тендан дене кугешнымына тиде пашаште арам ынже лий да те мыйын ойлымем семын ямде шогыза манын, мый иза-шольо-влакым колтенам.
4 Македонийыште илыше-влак мый денем пырля толыт да тендан ямде огыл улмыдам ужыт гын, ме тендам тынар моктымыланна кӧра вожылмашке логалына ыле – ойлымо деч поснат раш, могай намыс тыланда лиеш ыле.
5 Тугеже мый дечем ончыч тендан деке мияш да ондак сӧрымӧ пӧлекдам шотыш кондаш иза-шольо-влакым йодаш кӱлешлан шотленам. Тунам пӧлек ӧкымлен налме окса семын огыл, а шке кумылын погымо надыр семын ямде лиеш.



6 Тидым ойлем: кӧ чаҥган ӱда, тудо шагал тӱредеш, а кӧ лыҥ ӱда, тудо лыҥак тӱредеш.
7 Кажныже шӱмыштыжӧ шонен пыштыме семын пуыжо, ойганен але ӧкымлымӧ почеш ыштыман огыл, вет куанен пуышым Юмо йӧрата.
8 Юмын тыланда тӱрлӧ порым лыҥ пуаш куатше уло, сандене те чыла шотыштат эре ситышан лийыда да шуко тӱрлӧ поро пашам ыштен кертыда.
9 Тыге возымо:

 «Тудо шеледа, йорло-влаклан пуа,

 чын ыштымыже курым-курымешлан кодеш».*а


10 А ӱдышылан урлыкашым да кочкаш киндым пуышо Юмо тендам шуко урлыкаш дене пойдара да порым ыштымыдан саскажым шукемда.
11 Те тӱрлӧ порылыклан чыла шотыштат поеда, тыгеракын, мемнан пашана гоч тендан пӧлекда Юмылан тауштымашым конда.
12 Вет тиде полшымо паша святой-влакын укештым веле огыл тема, но Юмылан шуко еҥын утыр тауштымыжым конда.
13 Кунам те тиде пашаште шкендан чын улмыдам ончыктеда, тунам тендан верч Юмым чапландараш тӱҥалыт, вет те Христосын Евангелийжылан ӱшанымыдам почын ойледа, тудым колыштшо улыда да нунын дене да чыла моло дене ару чон дене кылым кучеда.*б
14 Нуно тендан верч кумалаш тӱҥалыт, да Юмын тыланда лыҥ ончыктымо порылыкшылан кӧра тендан деке кумылышт савырна.
15 Каласен мошташ лийдыме пӧлекшылан Юмылан тау!





*а 9:9 Пс 111:9.

*б 9:13 «Нунын дене да чыла моло дене ару чон дене кылым кучеда»: грек мутым «Нунын дене да чыла моло дене кылым кучен, шкендан деч ару чон дене пуэда» манынат кусараш лиеш.

Павел Апостол сомылжым арален ойла.

1 Мый, Павел, – тудак, кӧ тендан дене пырля улмыж годым тугай ӱҥышӧ, укеж годым пеҥгыде – тендам Христосын тыматле да поро улмыжо дене шке сӧрвалем:
2 тендан деке толмекем, мыйым тыланда пеҥгыдын ида ойлыкто, вет ме пуйто кап да чон йодмо почеш илена манын шотлышо еҥ-влаклан мый чот пеҥгыде лияш шонем.
3 Молан манаш гын кап да чон дене илена гынат, ме кап да чон почеш огыл кучедалына,

4-5 вет мемнан кучедалме саргурална капын да чонын огыл. Кеч-могай пеҥгыде карманым Юмын куатше дене шалатен кертше саргурална уло, тудын дене тӱрлым шонен пыштымым да Юмым палымаш ваштареш кугешнен нӧлталтше кажне чаракым сӱмыралына да кажне шонымашым Христосым колышташ савырена.
6 Тендан мут колыштмыда тичмаш лиймеке, чыла ой колыштдымашым мут кучаш шогалташ ямде улына.



7 Мо тендан шинча ончылныда, тудым ончеда мо? Кӧ Христосын улам манын ӱшана гын, меат тудын семын Христосын улына манын шотлыжо.
8 Господь мыланна кучемвийым пуэн, тиде кучемвий дене ме тендам шалатышаш огыл, а пеҥгыдемдышаш улына. Тидын дене мый утларакат кугешнем гын, намысыш ом пуро.
9 Тендам серышем-влак дене лӱдыкташ тыршем манын, тыланда ынже кой.
10 Вет ала-кӧ ойла: «Павелын серыш-влакше пеҥгыдын йодшо да виян, а мемнан дене шке лиймыж годым вийдыме, ойлымыжат тудын куатдыме».
11 Тыгай еҥ тек умыла: укена годым ме серыш мут дене могай улына, улмына годым пашана денат тугаяк улына.



12 Вет кӧмыт шкеныштым шке моктен темлат, тугай-влак дене ме шкенам иктӧрыш шындаш але таҥастараш огына тошт. Нуно, умылен моштыде, шкеныштым шкешт денак висат да шкеныштым шкешт денак таҥастарат.
13 А ме палемдыме деч утым огына кугешне, а Юмын мыланна висен пуымыж наре веле, тиде висен пуымо кумдыкшо тендан декат шуэш.
14 Ме пуйто тендан деке шудымо гай утыждене огына тырше, вет Христосын Поро Уверже дене ме тендан декат шуынна.
15 Ме утым огына кугешне, еҥ паша дене огына моктане, но ӱшанен вучена: ӱшанымашда кушмо дене тендан коклаште мыланна пуымо кумдык чот шарла,
16 да, весе-шамычын шке кумдыкыштышт ыштыме паша дене моктаныде, тендан дечат тораште Поро Уверым каласкален кертына.
17 «Кӧ моктанынеже гын, тек Господь дене моктана».*а
18 Кӧ шкенжым шке моктен темла, тудо сайлан ок шотлалт, а кӧм Господь темла – тудо.





*а 10:17 Иер 9:24.




СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО КОКЫМШО СЕРЫШЫЖЕ

11 Глава


1 Павел да шояк апостол-влак. 16 Павелын нелылыкше.

1 О, мый дечем кеч изиш ушдымылыкым те чытеда ыле гын! Но те мыйым чынжымак чытеда.
2 Мый Юмын тыршымыж дене тендан верч чон йӱлен тыршем, вет мый тендам ик пӧръеҥлан, Христослан, сӧренам да Тудын ончык тендам яндар ӱдыр гайым шогалтышаш улам.
3 Но кузе кишке Евам шке чоялыкше дене ондален, тугак тендан шонымашдат пужлен кертеш, да Христос дене ушнымаште ару чон дене илымыда деч кораҥыда манын лӱдам.
4 Вет иктаж-кӧ толеш да мемнан каласкалыме Иисус нерген огыл, вес Иисус нерген каласкалаш тӱҥалеш гын, але те налме Шӱлышда деч моло шӱлышым налыда гын, але шӱмышкыда пыштыме Поро Увер деч моло поро уверым налыда гын, те тидым сайын чытеда ыле.
5 Кӱшыл Апостол-влак деч мый нимо денат уда омыл, шонем.
6 Мый ойлымо шотышто тунемше омыл гынат, шинчымашлан тунемше улам. Тыланда тӱрлӧ семынат чылаштат палыме улына.



7 Мый Юмын Поро Увержым тыланда акым йодде каласкаленам. Тендам нӧлташ манын, мый шкемым ӱлык шынденам. Але тиде язык?
8 Тыланда пашам ышташ манын, моло черке деч оксам налын, мый нуным йорлештаренам манаш лиеш. А тендан дене лиймем годым, кунам мылам иктаж-мо ситен огыл, иктыланат нелым ыштен омыл.
9 Мо мылам ситен огыл, тудым Македоний гыч толшо иза-шольо-влак пуэныт. Тыланда нимо шотыштат нелым ышташ огыл манын, мый тыршенам да тыршаш тӱҥалам.
10 Христосын кӧргышкем пыштыме чынже дене ӱшандарем: тиде кугешнымаш Ахаийысе кундемлаште мый дечем ок налалт!

11-12 Молан? Пуйто мый тендам ом йӧрате, садлан мо? Юмо пала.


 Мо дене моктанат, тушто мемнан гаяк лияш тыршыше-влаклан моктанаш амалым пуаш огыл манын, мый мом ыштенам, умбакыжат тудымак ышташ тӱҥалам.
13 Тыгай-влак шояк апостол, Христосын Апостолжо улына манын ӱшандарыше чоя пашаеҥ улыт.
14 Ӧршашыжат уке: сатана шкежат волгыдо Суксын тӱсшым налеш.
15 Тыгеже, тудын тарзыж-влак чынын служитлышыжла койнешт гын, тидыже кугу паша огыл. Нунын мучашышт пашашт дене келшыше лиеш.



16 Адак каласем: нигӧ мыйым ушдымо манын ынже шотло. Тыге шотледа гын, мыламат иктаж-кунар моктанаш манын, кеч ушдымо семын мыйым налза.
17 Мом кызыт ойлем, тудым Господь деч ом ойло. Моктаныме шотышто мый ушдымо семын ойлем.
18 Шукын тиде тӱнясе айдеме семын моктанат гын, мыят тугак моктанем.
19 Вет те, ушан-влак, ушдымо-влакым кумылын чытеда!
20 Тендам кулыш савырат, погыдам кочкын пытарат, тендам кид йымакышт налыт, ӱмбакыда кӱшыч ончат, тендам шӱргыда гыч кырат – да те тидым чытеда.
21 Вожылашем ойлем: тидлан мемнан вийна ситен огыл!


 Мо шотышто иктаж-кӧ моктанаш тоштеш гын – мый ушдымо семын ойлем – мыят тоштам.
22 Нуно еврей улыт? Мыят еврей улам. Израиль калык гыч улыт? Мыят. Авраамын урлыкшо улыт? Мыят.
23 Христосын служитлышыже улыт? Уш кайышыла ойлем: мыйым Христосын служитлышыже манаш амал шукырак. Мый пашам шукырак ыштенам, мыйым мучашдымын кыреныт, чӱчкыдынрак казаматышке логалынам, ятыр гана колаш шушо гай лийынам.
24 Иудей-влак мыйым «икте деч посна нылле гана дене» вич пачаш кыреныт.
25 Кум гана тоя дене кыреныт, ик гана ӱмбакем кӱм кышкеныт. Кум гана теҥызыште корабльна шаланен. Ик йӱдым да кечым теҥыз вӱдыштӧ эртаренам.
26 Мый корнышто шуко лийынам, эҥерыште лӱдыкшыштӧ, агыше-влаклан кӧра лӱдыкшыштӧ, шке тукым калыкемлан кӧра лӱдыкшыштӧ, вес калык-влаклан кӧра лӱдыкшыштӧ, олалаште лӱдыкшыштӧ, ир мландыште лӱдыкшыштӧ, теҥызыште лӱдыкшыштӧ, шояк иза-шольо-влак коклаште лӱдыкшыштӧ лийынам.
27 Мый вий пытымешке пашам ыштенам, чӱчкыдынак малаш йӧн лийын огыл, шужымым да йӱмӧ шумым чытенам, чӱчкыдын пӱтым кученам, йӱштыштат, вургем деч поснат лийынам.
28 Тидын деч посна кече еда мый декем еҥ-влак погынат, тыгак чыла черке верч тургыжланем.
29 Иктаж-кӧ вийдыме гын, мыят вийдыме улам, иктаж-кӧ алгаштаралтеш гын, тудын верч чонем йӱла.



30 Кугешнаш кӱлеш гын, шкемын вийдымылыкем дене кугешнем.
31 Господьна Иисус Христосын курым-курымеш моктымо Юмыжо да Ачаже пала: мый ом шойышт.
32 Дамаскыште Арета кугыжан тӧраже, мыйым руалтен кучаш манын, Дамаск олам оролен, но мыйым окна гыч ола пырдыж воктеч комдеш шынден волтеныт да тудын кидышкыже логалын омыл.







СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО КОКЫМШО СЕРЫШЫЖЕ

12 Глава


1 Павелын ужмыжо. 11 Коринфысе черке верч Павелын тургыжланымыже.

1 Мылам кугешнаш пайдале огыл. Мый кызыт Господьын пуымо кончымаш ден почмаш-влак нерген ойлаш тӱҥалам.
2 Христос дене ушнен шогышо еҥым палем. Латныл ий ончыч тудо кумшо пылпомыш марте кӱзыктымӧ лийын. Капыште лийын мо – ом пале, кап деч ӧрдыжтӧ лийын мо – ом пале, Юмо пала.
3 Мый тиде айдеме нерген палем – капыште лийын мо але кап деч ӧрдыжтӧ, тидым ом пале, Юмо пала –
4 тудо райыш кӱзыктымӧ лийын да ойлен мошташ лийдыме шомак-влакым колын, нуныжым айдемылан ойлен мошташ ок лий.
5 Тыгай еҥ дене моктанем, а шкем дене ом моктане; моктанем гынат, вийдыме улмем дене веле.



6 Моктанынем ыле гынат, ушдымо ом лий ыле, вет чыным ойлем. Но мыйым утыждене кӱкшын нигӧ ынже акле, мом ыштымем ужмыжо але мый дечем мом колмыжо дене келшышын веле аклыже манын, шкемым моктаныме деч кучем.
7 Мыланем ончыктымо ӧрыктарыше почмаш-влак дене мый кугешнышаш омыл, садлан кап ден чонышкем умдым пуымо – тиде сатанан суксыжо, кугешнымылан чаракым ышташ манын, тудо мыйым орландара.
8 Тудым мый дечем кораҥдыже манын, Господьым кум гана сӧрвален кумалынам.
9 Но Господь мылам каласен: «Тылат Мыйын порылыкем сита, вет Мыйын вием вийдымылыкыште шукталтеш». Сандене, Христосын куатше кӧргышкем илаш пурыжо манын, мый шке вийдымылыкем дене уло кумылын кугешнаш тӱҥалам.
10 Тидланак Христослан кӧра вийдыме улмылан, шотлыдымашлан, азаплан, поктылмашлан, шыгыремдылмашлан куанем, вет кунам мый вийдыме улам, тунам куатан улам.



11 Моктанен, мый ушдымылыкыш шуынам: тышке мыйым те шуктенда. Тыланда мыйым мокташ кӱлеш ыле вет. Мый нимо омыл гынат, нине кӱшыл Апостол-влак деч мый нимо денат уда омыл.
12 Апостолын палыж-влакым тендан коклаште чыла чытымаш, палдарыше пале, ӧрыктарыше паша да куат дене ончыктымо.
13 Мо дене тендам моло черке деч ударак верышке шындыме? Икте дене веле: мый шкеже тыланда уто нелым ыштен омыл. Тыгай титакемлан вуеш ида нал!
14 Теве ынде мый тендан деке кумшо гана мияш ямде улам да тыланда уто нелым ом ыште, вет тендан погыдам огыл, а тендам кычалам. Йоча-влак огыл ача-аваштлан погышаш улыт, а ача-ава-влак – йочаштлан.
15 Тендам тынар чот йӧратымем ӱмбач те мыйым шагал йӧратеда гынат, тендан чонда верчын мый уло кумыл дене шкемыным кучылтам да шкемым шке чаманыде пуэм.
16 Йӧра, мый тыланда уто нелым ыштен омыл лийже. Но чоя еҥ семын ала тендам ондаленам?
17 Кӧм мый тендан деке колтенам, нунын кокла гыч иктаж-кӧн гоч тендан деч пайдам кычалынам мо?
18 Мый Титым тендан деке каяш сӧрваленам да иза-шольо-влак кокла гыч иктым пырля колтенам. Тит тендан деч иктаж-могай пайдам кычалын мо? Ме ик шӱлыш дене огыл мо ыштенна? Ме ик корно дене огыл мо коштынна?



19 Ме тендан ончылно аралалтына манын, те угыч шонеда докан? Но ме Юмын ончылно Христос дене ушнен ойлена, да чылажат тиде, йӧратымем-влак, тендам пеҥгыдемдаш ышталтеш.
20 Мый лӱдам: мийымекем, могайым ынем уж, тугайым тендам ужам, теат мыйым тугайым ужыда, могайым ынеда уж. Келшыдымым, кӧранымым, шыдешкымым, ӱчашымым, еҥ ӱмбак ойлымым, коклазе лиймым, кугешнымым, шотдымылыкым ужам манын лӱдам.
21 Мыйын тендан деке мийымекем, Юмем тендан ончылно мыйым угыч ӱлыкӧ ынже шынде ыле, да кӧ эртыше жапыште языкым ыштен да ару огыл койыш, яжарланыме да аташланыме деч кораҥын огыл, шукышт верч шорташ огыл ыле.







СВЯТОЙ АПОСТОЛ ПАВЕЛЫН КОРИНФЯН-ВЛАКЛАН КОЛТЫМО КОКЫМШО СЕРЫШЫЖЕ

13 Глава


1 Шижтарымаш-влак. 11 Чеверласымаш.

1 Ынде кумшо гана тендан деке мием. «Кажне шомак кок але кум таныклышын ойлымыж дене пеҥгыдемдалтшаш».*а
2 Кунам тендан дене кокымшо гана лийынам, ондак языкым ыштыше-влакым да чыла молыштымат мый шижтаренам, тыгак кызытат, уке улмем годым, возем: кунам мый угыч толам, тендам чаманаш ом тӱҥал,
3 вет Христос мыйын гоч ойла мо манын, те пеҥгыдемдымашым налнеда. Христос тыланда вийдыме огыл, а тендан коклаште виян.
4 Вет Тудо вийдымылыкыште ыресеш пудалыме лийын гынат, Юмын куатше дене ила. Меат Христос дене ушнымаште вийдыме улына, но Христос дене пырля Юмын куатше дене тыланда илена.



5 Ӱшаныше улыда мо, шкендам шке тергыза, шкендам шке шымлыза. Иисус Христос тендан дене ушнен шога манын, але те шкендам шке огыда пале? Але те тергымашым чытен кертын огыдал?
6 Мемнан тергымашым чытен кертмынам те пален налыда манын, мый ӱшанен вучем.
7 Те нимогай осалым ида ыште манын, Юмым сӧрвалена. Тергымашым эртен кертмынам ончыкташ огыл, а – тудым эртен кертдымыла койына гынат – те порым ыштыза манын, тыге кумалына.
8 Ме чын ваштареш нимом ыштен огына керт, а чын верч веле кертына.
9 Кунам ме вийдыме, а те виян улыда, ме куанена. Тидын нергенак, саеммашда нерген, ме кумалына.
10 Господь мылам кучемвийым пуэн гынат, тендан деке мийымекем, чот пеҥгыде ынем лий, сандене мый тидым тендан дене уке улмем годым возем, вет тиде кучемвийым тендам шалаташ огыл, а пеҥгыдемдаш пуымо.



11 Икманаш, иза-шольо-влак: куаныза, саемза, икте-весыдам кумылаҥдыза, икоян лийза, келшен илыза, тунам йӧратымашым да тыныслыкым пуышо Юмо тендан дене лиеш.
12 Святой-влак семын шупшалын, икте-весыда дене саламлалтса. Святой-влак чылан тыланда саламым колтат.



13 Господь Иисус Христосын порылыкшо, Юмын йӧратымашыже да Святой Шӱлыш дене ушнымаш чыланда дене лийже. Аминь.





*а 13:1 Зак.уш 19:15.





СВЯТОЙ АПОСТОЛ ПАВЕЛЫН ГАЛАТ-ВЛАКЛАН КОЛТЫМО СЕРЫШЫЖЕ

1 Глава


1 Саламлымаш. 6 Вес Поро Увер уке. 11 Кузе Павел Апостол лийын.


1-2 Павел деч да пеленем улшо чыла иза-шольо деч Галатийысе черке-влаклан. Мыйым, Павелым, еҥ-влакат огыл, айдемат огыл, а Иисус Христос да Тудым колымаш гыч ылыжтыше Юмо Ача Апостол лияш ойыреныт.




3-4 Юмо Ачана деч да Тудын кумылжо почеш мемнам кызытсе осал саман деч утараш Шкенжым языкна верч пуышо Господьна Иисус Христос деч тыланда порылык да тыныслык лийже.
5 Юмылан курым-курымеш чап лийже. Аминь.



6 Тендам Христосын порылыкшо дене Ӱжшӧ деч тыге писын кораҥмыланда да вес поро увер деке савырнымыланда ӧрам.
7 Туге гынат тидыже вес увер огыл, а тендам пудыратыше да Христосын Поро Увержым локтыл весемдаш шонышо еҥ-влак гына улыт.
8 Но мемнан каласкалыме Поро Уверна деч молым тыланда ме шкежат ойлена але пылпомыш гыч Суксо каласкала гынат, тек тыгай уверым шарышыже каргыме лиеш.
9 Кузе ме ондак ойленна, кызытат тыгак каласем: шӱмышкыда пыштыме Поро Увер деч молым тыланда иктаж-кӧ каласкала гын, тудо каргыме лийже.



10 Кызыт мый еҥ-влакын мо кумылыштым шке велкем савырынем але Юмыным? Еҥ-влаклан мо келшаш тыршем? Мый кызыт мартеат еҥ-влаклан келшаш тӧчем ыле гын, Христосын тарзыже ом лий ыле.



11 Иза-шольо-влак, пален лийза: мыйын каласкалыме Поро Увер айдемын огыл.
12 Тудым мый айдеме деч налын омыл, тудлан мыйым туныктен огытыл, тудым мый Иисус Христосын почмыж гоч налынам.



13 Иудей йӱла почеш ондак кузе илымем нерген те колында, тунам мый Юмын Черкым чот поктылынам да тудым пытараш тыршенам.
14 Иудей йӱлам шуктымаште мый шке калыкысе ятыр иктаҥашем-влак деч утларак сеҥымашке шуынам, ачана-влакын йӱлашт верч моткоч пеҥгыдын шогенам.

15-16 Но эше авамын кӧргыштыжӧ улмем годымак мыйым ойырен налше да порылыкшо дене ӱжшӧ Юмо шке Эргыжым мыйын гоч палдараш сайлан шотлен. Тудын нерген Поро Уверым вес калык-влак коклаште каласкалышаш улам. Мый тунамак айдеме деч каҥашым йодын омыл,
17 да мый дечем ончыч Апостол лийше-влак деке Иерусалимыш миен омыл, а Аравийыш*а каенам да угыч Дамаскыш пӧртылынам.



18 Вара, кум ий эртымеке, Петр дене вашлийын мутланаш Иерусалимыш миенам да тудын дене латвич кече лийынам,
19 но Господьын изаже Иаков деч моло вес Апостолым ужын омыл.
20 Тиде мыйын возымем шоя огыл манын, тендам Юмын ончылно ӱшандарем.



21 Тылеч вара мый Сирий да Киликий кундемлашке каенам.
22 Иудейысе христиан черкылаште мыйым чурий дене пален огытыл.
23 Нуно колыныт веле: «Ондак мемнам поктылшо саде еҥ ӱшанымашнам тылеч ончыч пытараш тӧчен, но кызыт тудым шке увертара».
24 Сандене мыйын верч Юмым моктеныт.





*а 1:17 Аравий – тыге лӱмдымӧ кундем тунам кушто лиймым ме таче раш каласен огына керт. Тудо кызытсе Аравий лийын огыл.




СВЯТОЙ АПОСТОЛ ПАВЕЛЫН ГАЛАТ-ВЛАКЛАН КОЛТЫМО СЕРЫШЫЖЕ

2 Глава


1 Вес Апостол-влак Павелым шке коклашкышт налыт. 11 Петрым Павел шылтала. 15 Христослан ӱшаныме веле айдемым утарен кертеш.

1 Вара, латныл ий эртымеке, мый Варнава дене пырля уэш Иерусалимыш миенам, пеленем Титымат налынам.
2 А каенамже Юмын почын ончыктымыжлан кӧра. Мыйын ончычсо да кызытсе тыршымем арам ынже лий манын, вес калык-влаклан мыйын каласкалыме Поро Уверым тысе-влаклан умылтаренам, вуйлатышылан шотлалтше-влаклан посна каласкаленам.
3 Но нуно мый денем пырля мийыше эллин Титымат пӱчмӧ йӱлам эрташ ӧкымлен огытыл.
4 Туге гынат Христос Иисусын мыланна пуымо эрыкшым палаш шолып толшо, ӱшанышыла кояш тӧчышӧ шояк еҥ-влак, мемнам кулыш савыраш манын, коклашкына йышт пуреныт.
5 Тендан коклаште Поро Уверын чынже аралалтше манын, ме нунын ончылно ик шагатланат чакнен да вуйым пуэн огынал.



6 А кӧ вуйлатышылан шотлалтын – могай гына нуно ынышт лий, мылам нимогай ойыртем уке, Юмо чылан ӱмбак ик семын онча – нине вуйлатышылан шотлалтше-влак мыланем туныктымашке нимом ешарен огытыл.
7 Мӧҥгешла, нуно ужыныт: кузе Поро Уверым пӱчман-влак коклаште каласкалаш Петрлан ӱшаныме, тугак пӱчдымӧ-влаклан тудым каласкалаш мылам ӱшаныме.
8 Петрым пӱчман-влакын Апостолжым Ыштышак мыйымат вес калык-влаклан Апостолым ыштен.*а
9 Юмо порылыкшо дене мылам могай пашам пуымым умылымекышт, пеҥгыде эҥертышлан шотлалтше Иаков, Кифа да Иоанн мылам да Варнавалан, кидым пуэн, паша кыл ыштымым палемденыт: ме вес калык-влак деке кайышаш улына, нуно – пӱчман-влак деке.
10 Йорло-влакым гына шарнышаш улына, тидыжым мый ышташ тыршенам.



11 А кунам Петр Антиохийыш толын, мый чылан ончылно тудын ваштареш шогалынам, вет тудо титакан лийын.
12 Молан манаш гын еҥ-влакын Иаков деч толмышт деч ончыч тудо ӱшанаш тӱҥалше вес калык еҥ-влак дене пырля кочкын, а нине еҥ толмеке, пӱчмӧ йӱла верч шогышо-влак деч лӱдынат, вес калык гыч улшо-влак деч кораҥ кошташ тӱҥалын.
13 Тудын дене пырля моло иудей-влакат шояк койышым койыныт, Варнават нунын койышышкышт ушнен.
14 Поро Уверын чын корныж гыч нунын кораҥмыштым ужмекем, мый чылан ончылно Петрлан каласенам: «Тый, иудей, шкеже иудейла огыл, а вес калык семын илет гын, молан вес калык гыч улшо еҥ-влакым иудей семын илаш ӧкымлет?»



15 Ме шочынак иудей улына, а языкан вес калык кокла гыч огыл.
16 Туге гынат ме палена: айдеме законым шуктымо дене огыл чыныш лукталтеш, а Иисус Христослан ӱшаныме дене веле. Сандене, законым шуктымо дене огыл, а Христослан ӱшаныме дене чыныш лекташ манын, меат Христос Иисуслан ӱшаненна, вет законым шукташ тыршыме дене ик еҥат чыныш ок лукталт.
17 Но мемнанат, Христос гоч чыныш лекташ шонышо-влакын, языкан улмына рашемын гын, тугеже Христос языкын служитлышыже мо вара? Уке!
18 Мом мый шалатенам, тудым угыч чоҥем гын, мый шкемым шке закон пудыртышо семын ончыктем.
19 Юмылан илаш манын, закон гоч мый законлан коленам. Мый Христос дене пырля ыресеш пудалалтынам,
20 да ынде мый огыл илем, а, мый денем ушнен, Христос ила. А кызыт капыште илымем годым мыйым йӧратыше да мыйын верч Шкенжым пуышо Юмын Эргылан ӱшанен илем.
21 Юмын порылыкшым ом кораҥде: айдеме закон гоч чыныш лукталтеш гын, Христос арам колен.





*а 2:8 Тидым тыгеат кусараш лиеш: «Петр гоч тудын апостол пашаже дене пӱчман-влак коклаште Ыштыше мыйын гочат вес калык-влак коклаште ыштен».




СВЯТОЙ АПОСТОЛ ПАВЕЛЫН ГАЛАТ-ВЛАКЛАН КОЛТЫМО СЕРЫШЫЖЕ

3 Глава


1 Закон да Христослан ӱшанымаш. 15 Сӧрымаш ден закон. 19 Закон молан кӱлеш?

1 О, умылыдымо галат-влак, кӧ тендам чын деч кораҥаш ондален таратен? Шинча ончылныда Иисус Христос тендан дене пудален сакыме [гаяк] сӱретлалтын.
2 Тендан деч тидым гына пален налнем: законым шуктымо дене те Юмын Шӱлышым налында мо але колмо уверлан ӱшаныме дене?
3 Тунарак те умылыдымо улыда мо? Шӱлыш дене тӱҥалында, а ынде кап да чон дене мучашледа?
4 Арамак мо те тынар шуко чытенда? Уке, арам огыл, шонем.
5 Юмо тыланда Шӱлышым пуа да тендан коклаште чудым ышта. Тидым Тудо законым шуктымыланда кӧра мо ышта – але колмо уверланда ӱшанымылан кӧра?



6 Авраам денат тыгак лийын: «Тудо Юмылан ӱшанен, сандене Юмо тудым чын ыштышылан шотлен».*а
7 Тугеже палыза: ӱшанымашлан эҥертыше-влак Авраамын шочшышт улыт.
8 Вес калык гыч улшо еҥ-влакым Юмо ӱшанымыштлан кӧра чыныш луктеш. Тидым Возымаш ончык ужын да Авраамлан «Тыйын гоч калык-влак чылан суапландарыме лийыт»*б манын, поро уверым ончылгоч увертарен.
9 Тыгеракын, ӱшанымашлан эҥертыше-влак ӱшаныше Авраам дене пырля суапландарыме лийыт,
10 а законым шуктымылан эҥертыше-влак ӱмбалне – каргымаш.


 Вет возымо: «Закон книгаш возымым кӧ чылажымат шуктен ок шого, кеч-кӧат каргыме лиеш».*в
11 А закон гоч нигӧ Юмын ончылно чыныш ок лек, тиде раш, вет «чын ыштыше айдеме ӱшанымашыж дене илаш тӱҥалеш».*г
12 Закон ӱшанымашлан ок эҥерте, а «кӧ законын йодмыжым шукта, тудым шуктымо дене ила».*д
13 Христос мемнам законын каргымыж деч тӱлен налын. Тудо мемнан верч Шке каргыме лийын, возымо вет: «Пу меҥгеш сакыме кеч-кӧат каргыме».*е
14 Сандене Авраамлан пуымо суапландарымаш вес калык-влак деке Христос Иисус гоч шуын кертеш, да ме сӧрымӧ Шӱлышым ӱшаныме дене налын кертына.



15 Иза-шольо-влак, еҥ-влакын шонкалымышт семын ойлем: айдемын пеҥгыдемдыме ойпидышымат нигӧ шӧренат да тушко нимом ешаренат ок керт.
16 А сӧрымашым Авраамлан да тудын урлыкшылан пуымо. Возымаште, «урлык-влаклан» манын, шуко нерген огыл, а икте нерген «тыйын урлыкетлан» манын каласыме, тиде – Христос.*ж
17 Мый тидым ойлынем: нылшӱдӧ кумло ий эртымеке лекше закон Христос нерген Юмын ондак пеҥгыдемдыме ойпидышым шӧрен да Юмын сӧрымыжын вийжым пытарен ок керт.
18 Вет югыпогым налмаш законеш негызлалтеш гын, тыгеже тудо сӧрымашеш ок негызлалт. Но Юмо сӧрымыж дене Авраамлан югыпогым пӧлеклен.



19 А молан законжо кӱлеш? Тудым, сӧрымашым налше урлык толмешке, титакыш пурымылан кӧра варарак лукмо да ушен шогышын кидше дене Суксо-влак гоч пуымо.
20 Но икте годым ушен шогышо огеш лий, а Юмо икте.



21 Тугеже закон Юмын сӧрымыж ваштареш шога? Уке! Вет илышым ыштен кертше закон пуалтеш ыле гын, чыныш лекмаш чынжымак закон деч лиеш ыле.
22 Но мом сӧрымӧ, тудо ӱшаныше-влаклан Иисус Христослан ӱшаныме дене пуалтше манын, Возымаш чылам языкеш кепшылтен.



23 Ӱшанымаш толмо деч ончыч, шушаш ӱшанымаш почылтмешке, закон мемнам петырен кучен да оролен.
24 Тыгеже, ӱшаныме дене мыланна чыныш лекташ манын, закон мемнам Христос деке виктарыше лийын.*з
25 Но ӱшанымаш толмеке, ме ынде виктарышын кид йымалныже огынал.



26 Вет Христос Иисуслан ӱшанымылан кӧра те чылан Юмын шочшыжо улыда.
27 Те чылан, Христос дене ушнаш манын тынеш пурышо-влак, Христос дене вӱдылалтында.
28 Иудей але эллин, кул але эрыкан, пӧръеҥ але ӱдырамаш ынде уке, вет те чыланат, Христос Иисус дене ушнен, икте улыда.
29 А Христосын улыда гын, тугеже те Авраамын урлыкшо да сӧрымӧ почеш наследник улыда.





*а 3:6 Тӱҥ 15:6.

*б 3:8 Тӱҥ 12:3.

*в 3:10 Зак.уш 27:26.

*г 3:11 Авв 2:4.

*д 3:12 Лев 18:5.

*е 3:13 Зак.уш 21:23.

*ж 3:16 Тӱҥ 12:7, 13:15, 24:7.

*з 3:24 «Закон мемнам Христос деке виктарыше лийын»: грекла возымым тыгеат умылаш лиеш: «Христос толмешке, закон мемнам виктарыше лийын».




СВЯТОЙ АПОСТОЛ ПАВЕЛЫН ГАЛАТ-ВЛАКЛАН КОЛТЫМО СЕРЫШЫЖЕ

4 Глава


1 Закон молан кӱлеш? (Умбакыже.) 8 Галат-влак верч Павелын тургыжланымыже. 21 Агарь ден Сарра.

1 Эше каласынем: наследник чылалан оза гынат, йочаж годым тудо кул деч нимо денат ок ойыртемалт.
2 Ачажын палемдыме жап марте тудо ончышын да сурт-печым вуйлатышын кид йымалнышт лиеш.
3 Тыгак меат: йоча улмына годым тӱрлӧ пӱртӱс вийын кулжо лийынна,

4-5 но жап шке тичмашышкыже шумеке, Юмо [Ик Шкет] Эргыжым колтен. Закон йымалысе-влакым тӱлен налаш да мыланна Юмын икшыве лияш манын, Эргыже ӱдырамаш деч шочын да законын кидше йымалне лийын.
6 А те Тудын икшывыже улыда, сандене Юмо Эргыжын «Авва, Ача!» манын ӱжшӧ Шӱлышыжым шӱмышкыда колтен.
7 Тыгеже тый ынде кул отыл, но эрге, а эрге улат гын, Иисус Христос гоч Юмын наследникше улат.



8 Но ондак, кунам те Юмым пален огыдал, тугай-влакын кулышт лийында, могайышт чынжым юмо огытыл.
9 А ынде Юмым паледа але, чынрак каласаш гын, Юмо тендам пала. Молан угычын тӱрлӧ лунчырго да чӱдӧ пӱртӱс вий деке пӧртылыда, шкендам адакат нунын кулышкышт савырынеда?
10 Те кече, тылзе, идалык жап да ий-влакым посна палемдеда.
11 Тендан верч лӱдам. Арам мо мый тендан верч тынар пашам ыштенам?



12 Иза-шольо-влак, тендам сӧрвален йодам, мый гаемак лийза, вет мыят тендан гаяк лийынам. Те мыланем нимо удам ыштен огыдал.
13 Те паледа: икымше гана тыланда Поро Уверым начар лиймем годым каласкаленам.
14 Кап дене орланенам гынат, те йыгыжген огыдал да шкендан деч ышда шӱкал, а Юмын Суксыжым але Христос Иисусым вашлийме семын мыйым вашлийында.
15 Могай те поро пиалан лийында! Тендан нерген таныклем: лиеш ыле гын, те шке шинчадам луктыда да мыланем пуэда ыле.
16 Тыгеже тыланда чыным ойлымо дене але мый тушманышкыда савырненам?



17 Тендан верч саде еҥ-влак тыршат, но порым огыт шоно, а нунын верч тыршыза манын, мемнан деч тендам ойырынешт.
18 Порылан тыршымаш эре сай, тендан дене лиймем годым гына огыл.
19 Икшывем-влак, Христосын сынже тендан гоч кояш тӱҥалмешке, тыланда верч мылам азам ыштыме годсо гай орланымым угыч чыташ логалеш.
20 Кузе тендан дене ынде лийнем да йӱкем вашталтынем ыле! Мом тендан дене ышташ, мый ом пале.



21 Те, закон йымалне лияш шонышо-влак, мыланем каласыза: але те законым огыда колышт?
22 Вет возымо: Авраамын кок эргыже лийын, иктыже кул ӱдырамаш деч, а весыже – эрыкан деч.
23 Кул ӱдырамаш деч шочшо эрге пӱртӱс пуымо почеш шочын, а эрыкан ӱдырамаш деч шочшо – Юмын сӧрымӧ почеш.*а
24 Тыште туштен каласымаш уло. Нине кок ӱдырамаш – кок ойпидыш. Иктыже Синай курык деч, тудо кул лияш шочыкта. Тиде – Агарь.
25 Вет Агарьже Аравийысе Синай курыкым ончыкта, а Синай курыкшо кызытсе Иерусалимлан келшен толеш. Тудыжо шке икшывыж-влак дене кулышто улеш.
26 А пылпомышысо Иерусалим эрыкан, тудо мемнан чыланнан авана.
27 Вет возымо:

 «Йочам ыштен кертдыме, азам ыштыдыме – куане,

 азам ыштен орланыдыме – йывыртен кычкырал,

 вет шкет кодшо ӱдырамашын йочаже шуко,

 мариян ӱдырамашын дечат шукырак».*б



28 Иза-шольо-влак, ме Исаак семын Юмын сӧрымашын шочшыжо улына.
29 Кузе пӱртӱс пуымо почеш шочшо эрге Шӱлыш пуымо почеш шочшым тунам поктылын, кызытат тугак.
30 А Возымаш мом ойла? «Кул ӱдырамашым да эргыжым поктен колто. Кулын эргыже эрыканын эргыж дене пырля наследник огеш лий».*в
31 Тыгеракын, иза-шольо-влак, ме кул ӱдырамашын огыл, а эрыканын икшывыж-влак улына.





*а 4:22-23 Тӱҥ 16‚ 18:1-15‚ 21:1-21.

*б 4:27 Ис 54:1.

*в 4:30 Тӱҥ 21:10.




СВЯТОЙ АПОСТОЛ ПАВЕЛЫН ГАЛАТ-ВЛАКЛАН КОЛТЫМО СЕРЫШЫЖЕ

5 Глава


1 Эрыкыште лийза. 16 Шӱлышын саскаже да кап ден чонын пашаже.

1 Тугеже, Христосын мыланна пуымо эрыкыштыже пеҥгыдын шогыза да угычын кул пызыралтмашке шкендам кепшылташ ида пу.
2 Теве мый, Павел, тыланда ойлем: те шкендам пӱчкыктеда гын, Христос тыланда нимогай пайдам ок кондо.
3 Шкенжым пӱчкыктышӧ кажне еҥлан адак шижтарем: тудо законым тӱрыснек шуктышаш.
4 Те, законым шуктымо дене шкендам чыныш лукташ шонышо-влак, Христос деч кораҥында, Юмын порылыкшо деч ойырленда.
5 А Шӱлыш дене ме ӱшанымына гоч чыныш лукмым вучена, чыныш лукмылан ӱшаннам пыштена.
6 Ме Христос Иисус дене ушнен шогена гын, мыланна пӱчмӧ йӱлам эртарыме але уке – садиктак, йӧратымаш гоч саскам пуышо ӱшанымаш гына кӱлешан.



7 Те сайын тӱҥалында. Чыным колышташ огыл манын, кӧ тендам чарен шогалтен?
8 Тыгай чарак тендам Ӱжшӧ деч огыл.
9 Шагал ру уло руашым шукта.
10 Мый тыланда ӱшанем, вет ме чылан Господь дене ушнен шогена: те вес семын шонаш огыда тӱҥал. А тендам пудыратылше, кӧ гына ынже лий, судитлыме лиеш.
11 Иза-шольо-влак, пӱчмаш кӱлеш манын, мый алят увертарем гын, молан мыйым адак шыгыремдылыт? Тыгеже ырес нерген шомак еҥ-влакым шыдештарымым чарна ыле.
12 О, тендам пудыратылше-влак кораҥдыме лийыт ыле гын!



13 Те, иза-шольо-влак, эрыкыш ӱжмӧ улыда. Но эрыкда кап ден чонын йодмыштлан йӧным ынже ыште, а икте-весыланда йӧратен полышкалыза.
14 Вет чумыр закон тиде ик оеш шыҥдаралтеш: «Шкендым кузе йӧратет, лишылъеҥетымат тугак йӧрате».*а
15 А икте-весыдам пурыда да кочкыда гын, ваш-ваш пытарыме деч шекланыза.



16 Мый тидым ойлынем: Шӱлыш вуйлатыме почеш илыза, тунам те кап ден чонын сутланымыштым огыда шукто.
17 Вет кап ден чон шонымаш Шӱлыш ваштареш ыштынеже, а Шӱлыш – кап ден чон шонымо ваштареш. Нуно икте-весыштлан ваштареш шогат, сандене те мом ышташ шонеда, тудым огыда ыште.
18 А тендам Шӱлыш виктарен шога гын, те закон йымалне огыдал.



19 Кап ден чонын пашашт-влак чылалан койыт. Тиде: еҥ вате дене коштмаш, яжарланымаш, амыргымаш, аташланымаш,
20 шояк юмылан кумалмаш, юлымаш, сырен илымаш, ӱчашымаш, кӧранымаш, шыдешкымаш, шкалан пайдам кычалмаш, келшыдымаш, [алгаштарымаш,] йоҥылыш туныктымаш,
21 кӧранен ыштымаш, пуштедылмаш, аракам йӱмаш, йӱын пайремлымаш да тулеч молат. Кузе ондак тыланда ойленам, кызытат ойлем: тыге ыштыше-влак Юмын Кугыжанышым огыт нал.
22 А Шӱлышын саскаже: йӧратымаш, куанымаш, тыныслык, кужун чытымаш, алал кумыл, порылык, ӱшанымаш,*б
23 ӱҥышылык, шкем кучымаш. Закон тыгай-влак ваштареш огыл.
24 Но кудышт Христосын улыт, нуно кап ден чоным да нунын сутланен йодмыштым ыресеш пудаленыт.



25 Ме Шӱлыш дене илена гын, тугеже Шӱлыш вуйлатыме почеш ыштышаш улына.
26 Яра чапым кычалше, икте-весым сырыктыше, икте-весылан кӧраныше лийшаш огынал.





*а 5:14 Лев 19:18.

*б 5:22 «Ӱшанымаш» – тидым «ӱшанлык» манынат умылаш лиеш.

1 Неле годым икте-весылан полшыза. 11 Чеверласыме шомак.

1 Иза-шольо-влак, айдеме иктаж-могай сулыкыш пура гын, те, Шӱлыш почеш илыше-влак, тыгай еҥым тыматлын тӧрлатыза, но шкеат алгаштаралташ огыл манын шекланыза.
2 Икте-весыдан нелылыкым нумалза, тыге те Христосын законжым шуктеда.
3 Кӧ, нимо огыл гынат, шкенжым ала-кӧлан шотла, тудо шкенжым шке ондала.
4 Тек кажне шке пашажым терга, тунам моктымашыже весын пашажлан огыл, а шкенжынлан гына лиеш.
5 Кажне шке нумалтышыжым наҥгайышаш.



6 Кӧм Юмын шомаклан туныктымо, тудо шкенжын мо сай улыж гыч ужашыжым туныктышыжлан пуышаш.
7 Йоҥылыш ида лий: Юмо вурсалтмашке ок лек. Айдеме мом ӱда, тудымак тӱредеш.
8 Шкенжын кап ден чонышкыжо ӱдышӧ – кап ден чон дечак пытымашым тӱредеш, а Шӱлышыш ӱдышӧ – Шӱлыш деч курымашлык илышым тӱредеш.
9 Порым ышташ мыланна нойыман огыл, огына лушко гын, шке жапыштыже лектышыжым тӱредына.
10 Тугеже, але жапна улмо годым чылалан, поснак ӱшанымаш гоч мыланна иза-шольо ден ака-шӱжар лийше-влаклан, порым ыштышаш улына.



11 Ончалза, мыняр шуко мый тыланда шке кидем дене возем.
12 Кап дене моктанаш шонышо-влак тендам пӱчмӧ йӱлам шукташ ӧкымлат. Христосын ыресшылан верч шыгыремдыме лияш огыл манын, нуно тидым ыштат.
13 Пӱчмӧ йӱлам кучышо-шамыч шкештат законым огыт шукто, но нуно, тыланда мом ыштыме дене моктанаш манын, те пӱчмашым эртыза шонат.



14 А мый мемнан Господьна Иисус Христосын ыресше деч моло дене нимо денат ынем моктане, тудын дене мылам уло тӱням пудалыме, а мый тӱнялан пудалыме улам.
15 Христос Иисус дене ушнен шогымаште пӱчмашат, пӱчдымашат нимом ок шого, а тиде веле: Юмын уэмдыме айдеме.
16 Кӧмыт тиде ойым шукташ тӱҥалыт, нунылан да Юмын Израильжылан тыныслык да порылык лийже!



17 Ончыкыжым тек мыланем нигӧ нелым ок ыште, вет мый Господь Иисусын сусыржым шке капыштем нумалам.



18 Иза-шольо-влак, мемнан Господьна Иисус Христосын порылыкшо тек тендан шӱм-чон шӱлышда дене лиеш. Аминь.

1 Саламлымаш. 3 Христос гоч эргылыкыш пуртымаш. 15 Лудшо-влак шинчымашым налышт манын кумалмаш.


1 Юмын кумылжо почеш Иисус Христосын Апостолжо лийше Павел деч Ефесыште илыше да Христос Иисус дене ушнен шогымаште ӱшанле святой-влаклан.



2 Мемнан Юмо Ачана деч да Господь Иисус Христос деч тыланда порылык да тыныслык лийже.



3 Мемнан Господьна Иисус Христосын Юмыжо да Ачаже моктымо лийже! Тудыжо пылпомышто Шӱлышын уло суапландарымыж дене Христос гоч мемнам суапландарен.
4 Шкенжын ончылныжо мыланна святой да шылталаш амалдыме лияш манын, тӱням шочыктымо деч ончычак Тудо мемнам Христос гоч ойырен налын. Шке йӧратымыж дене,
5 шке поро кумылжо дене Иисус Христос гоч Тудо мемнам шке эргыже лияш ончылгоч палемден.
6 Тыгеже йӧратыме Эргыж гоч мыланна пӧлеклыме чапланыше порылыкшо моктымо лиеш.
7 Тудын гоч, Тудын Вӱржӧ дене, ме тӱлен налме улына, Юмо поян порылыкшо дене сулыкнам кудалтен.
8 Тиде порылыкшым Тудо чыла тӱрлӧ уш-акыл да умылымаш дене мыланна лыҥ пӧлеклен.
9 Христос гоч ондакак ямдылыме тайныжым Тудо поро кумылжо дене мыланна палдарен.
10 Жап тичмашлыкышкыже шумеке, Юмо тидым шукта: пылпомыштат, мланде ӱмбалнат чылажымат, Христосын кид йымакыже пуэн, уша.



11 Тудын дене ушнен, ме наследник лийынна, чылам шуктышо Юмын кумылжо почеш тидлан ончылгоч палемдыме улына. Тудын шонымыжо да каҥашыже почеш
12 ме, эн ондак Христослан ӱшаннам пыштыше-влак, Юмын чапшылан моктымашым кондышо илыш дене илышаш улына.
13 А чын шомакым, тыланда утарымашым кондышо Поро Уверым, колмекыда да Тудлан ӱшанымекыда, Христос дене ушнымаште теат сӧрымӧ Святой Шӱлыш дене палемдыме улыда.
14 Тудо мемнан югыпогынан залогшо, Тудым Юмын еҥже-влакым тӱлен налмылан пуымо, тыге Юмын чапше мокталтеш.



15 Чыла тидлан кӧра мый, Господь Иисуслан ӱшанымыда да чыла святой-влакым йӧратымыда нерген колмекем,
16 кумалмем годым тендам эре шарнем да тендан верч Юмылан чарныде таум ыштем.
17 Мемнан Господьна Иисус Христосын Юмыжо, чапланыше Ача, Тудым пален налмаште тыланда уш-акыл да почмаш шӱлышым пуыжо.

18-19 Мом ӱшанен вучаш Юмо мемнам ӱжмым палыза, Тудын святой-влаклан пуышаш чапле югыпогыжо могай поян улмым умылыза да Тудын вий-куатше мемнан дене, ӱшаныше-влак дене, таҥастараш лийдыме могай кугу улмым те палыза манын, Юмо тендан шӱм шинчадам волгалтарыже. Тиде кугу вий-куатшым
20 Христос гоч ончыктен, Тудым колымаш гыч ылыжтен да пылпомышто Шкенжын пурла могырышкыжо шынден.
21 Христосым Юмо чыла тӱҥалтыш, кучемвий, куат да озаланымаш деч кӱшкӧ, тиде курымышто веле огыл, а шушаш курымыштат пуымо чыла лӱм деч кӱшкӧ шынден.
22 Юмо чылажымат Христосын йол йымакыже пыштен да Тудым чыла деч кӱшкӧ Черкын вуйжылан шогалтен.
23 Черке – Тудын Капше, чылаштат чылам тичмашым Ыштышын тичмашлыкше.

1 Колымаш гыч илышыш. 11 Иудей да моло калыкым Христос иктеш уша.

1 Те ондак осал пашаланда да языкланда кӧра колышо лийында.
2 Тудо жапыште те осалым ыштен иленда, тиде тӱнясе илыш-йӱла дене келшышын, южысо кучемвийын тӧражын – мут колыштдымо-влак коклаште кызытат ыштыше шӱлышын – шонымыж семын ыштенда.
3 Нунын коклаште ондак меат чылан кап ден чоннан сутланымышт почеш, кап ден чонын да шонымашын йодмыштым шуктен иленна да пӱртӱсна дене моло семынак Юмын шыдыжым ужшаш улына ыле.
4 Но порылыклан поян Юмо шке кугу йӧратымашыж дене мемнам туге йӧратен,
5 мемнам, осал пашаланна кӧра колышо-влакым, Христос дене пырля илышым ыштен. Юмын порылыкшо дене те утарыме улыда.
6 Тыгак Юмо мемнам Христос Иисус дене ылыжтен да Тудын дене ушнымаште мемнам пылпомышто шынден.
7 Мыланна, Христос Иисус дене ушнышо-влаклан, ончыктымо порылыкшо дене Юмо Шкенжын алалжын лыҥ поянлыкшым шушаш курымлаште ончыкташ шонен.



8 Юмын порылыкшо дене, ӱшаныме гоч, тендам утарыме. Утарымаш тендан деч огыл, а Юмын пӧлекше,
9 тиде – паша деч огыл, сандене нигӧ моктанен ок керт.
10 Ме Тудын ыштымыже улына, Тудын ончылгоч ямдылыме поро пашажым шукташ Юмо мемнам Христос Иисус гоч ыштен.



11 Тыгеже шарныза: ондак те, шочынжо вес калык еҥ-влак – капым айдемын кидше дене пӱчмылан кӧра пӱчман маналтше-влак тендам пӱчдымӧ маныт –
12 те тудо жапыште Христос деч посна иленда да Израиль калык деч ӧрдыжтӧ лийында, сӧрымашан ойпидыш-влаклан йот лийында, те тӱняште ончыкылан ӱшан да Юмо деч посна иленда.
13 А ынде те, ондакше тораште лийше-влак, Христос Иисус дене ушнымаште Христосын Вӱржӧ гоч лишемында.




14-15 Вет Христос – мемнан тыныслыкна, кок тӱшка гыч Тудо иктым ыштен да нуным ойырышо пырдыжым, вес семынже тушманлымашым, шке айдеме капше дене шалатен. Нине кокыт гыч Шкеж дене ик у айдемым ышташ манын, законым, тудын кӱштымыж ден пунчалже-влакым укеш луктын, тидын дене тынысым конден.
16 Тыге Христос тушманлымашым ырес гоч пытараш, тушто нине кокыт ден Юмо коклаште сӧрасымашым ышташ да нуным ик капеш ушаш шонен.
17 Тудо толын да тыланда, тораште улшо-влаклан, тыгак лишне улшо-влаклан тыныслык нерген поро уверым каласкален.
18 Тудын гоч икте-влакат, весе-влакат ик Шӱлыш дене Ача деке шуын кертыт.



19 Тыгеже, те ынде йот да ӧрдыж еҥ огыдал, а святой-влак дене пырля ик калыкак лийында, Юмын еҥже-влак улыда.
20 Те Апостол ден пророк-влакын негызешышт чоҥымо улыда, а негызын пусак кӱжӧ – Иисус Христос Шкежак.
21 Тушан уло оралте ушна, кушкеш да Господьын святой храмже лиеш.
22 Христос дене ушнен шогымаште теат Шӱлыш дене Юмын илемже лийыда.*а





*а 2:22 «Шӱлыш дене Юмын илемже лийыда»: тидым «Илем лийыда, тушто Юмо Шӱлышыж гоч ила» манынат кусараш лиеш.

1 Вес калык-влак верч Павелын ыштыме пашаже. 14 Христосын йӧратымыже.

1 Сандене мый, Павел, тыланда кӧра, вес калык гыч улшо еҥ-влаклан кӧра, Иисус Христос верч кучен петырыме улам.
2 Тыланда полшышо порылык пашам Юмын мыланем ӱшанен пуымыж нерген те колында, векат:
3 кузе мый ондак кӱчыкын возенам, почмаш гоч мыланем тайным палдарыме.
4 Кунам лудыда, Христосын тайныжым сайын палымем умылен кертыда.
5 Тудым ончычсо тукым еҥ-влаклан палдарыме огыл, а ынде Тудын святой Апостол ден пророкшо-влаклан Святой Шӱлыш дене почмо.
6 А тайныже теве тыште: вес калык-влак Поро Увер гоч иудей-влак дене пырля наследник да ик капын ужашыже лийшаш улыт, Юмым мом сӧрымыжым нунат Христос Иисус дене ушнымаште налыт.
7 Юмын шуко ыштыше куатше почеш Тудын мылам пуымо порылык пӧлекше гоч мый Поро Уверын служитлышыже лийынам.
8 Мылам, святой-влак кокла гыч эн изилан, тиде порылык пуалтын: Христосын шымлаш лийдыме поянлыкше нерген вес калык-влаклан поро уверым каласкалаш
9 да чылажымат Иисус Христос гоч ыштыше Юмын Шкеж дене курымла годсек шылтыме тайныже кузе шукталтмым чылалан палдараш.

10-11 Вет Господьна Христос Иисус гоч Юмын шуктымо курымашлык шонымашыж дене келшышын, Юмын шуко сынан уш-акылже пылпомышысо вуйлатымаш ден кучемвийлан ынде Черке гоч палдарыме лийшаш.
12 Христос дене ушнен шоген да Тудлан ӱшаныме дене ме лӱдде да инанен Юмо деке толын кертына.
13 Сандене тендан верч нелылыкыш логалмемлан вуйдам ида саке манын йодам, тиде нелылыкше – тендан чапда.



14 Тидлан кӧра мемнан Господьна Иисус Христосын Ачаж ончылно сукен шинчам –
15 ача деч шочшо кеч-могай тукым пылпомыштат, мландымбалнат шке лӱмжым Тудын деч налеш –
16 да сӧрвалем: тек Тудо чапшын поянлыкше дене келшышын тендан кӧргӧ чондам шке Шӱлышыж дене виян пеҥгыдемда.


17-19 Те йӧратымашеш вожаҥза, тудын ӱмбалан илышдам чоҥыза, чыла святой-влак дене пырля Христосын йӧратымашыжын лопкытшым, кужытшым, келгытшым да кӱкшытшым умылен кертса, Христосын чыла шинчымаш деч кӱшнӧ шогышо йӧратымашыжым пален налза манын, тек тендан шӱмыштыда ӱшанымаш гоч илаш Христосым пуа, тыге те Юмын чыла тичмашлыкше дене темалтын кертыда.



20 Мемнан кӧргыштӧ ыштыше куатше дене мемнан йодмына але шонкалымына деч ятырлан шукырак ыштен кертше Юмылан
21 Черкыште Христос Иисус дене ушнымаште тукым гыч тукымыш, курым-курымеш чап лийже. Аминь.

1 Христосын Черкыжын иктылыкше. 17 Ончычсо илыш да у илыш. 25 У илышлан каҥаш-влак.

1 Тыгеракын мый, Господь верч кучен петырыме еҥ, налме ӱжмашда дене келшен илаш сӧрвалем.
2 Эре ӱҥышӧ, тыматле да чытыше лийза, икте-весыдам йӧратен чытыза.
3 Шӱлышын кондымо иктылыкшым тендам ушышо тыныслык дене аралаш тыршыза.
4 Ик кап да ик Шӱлыш уло, ӱшанен вучымашат тыгак икте, те тушко ӱжмӧ улыда.
5 Ик Господь, ик ӱшанымаш, ик тынеш пуртымаш,
6 ик Юмо да чылан Ачаже. Тудо чыла ӱмбалне шога, чыла гоч ышта да чыланнан чонышто ила.



7 А мемнан кокла гыч кажнылан Христосын висен пуымыж дене келшышын посна пӧлек пуалтын.
8 Сандене Возымаш ойла:

 «Тудо кӱкшытыш кӱзен,

 пленыш налме-влакшым наҥгаен

 да айдеме-влаклан пӧлекым пуэден».*а


9 Тудын кӱзымыжӧ мом ончыкта? Тудын ондакше мланде пундашке волымыжым ончыкта.
10 Тиде Волышыжак, уло сандалыкым темаш манын, чыла пылпомыш деч кӱшкӧ кӱзен.
11 Тудо иктыштым Апостоллан, весыштым пророклан, иктыштым Поро Уверым каласкалышылан, весыштым пастырьлан але туныктышылан шогалтен.
12 Служитлыме пашалан, Христосын Капшым чоҥымылан святой-влакым ямдылаш манын, Тудо тыге ыштен.
13 Тыгеракын, пытартышлан ме чылан ӱшанымаште да Юмын Эргыжым палымаште иктылыкыш шуына, кушкын шушо, Христосын тичмашлыкше дене келшыше кӱкшытыш шушо лийына.
14 Тунам ме толкын кышкылтме, чыла туныктымашын мардежше пуэн наҥгайыме, алгаштараш уста чоя еҥ-влакын ондалыме изи йоча гай огына лий,
15 а чыным кучен, йӧратен илен, Тудын деке ушнымашке чыла шотыштат кушкын толына, Тудыжо вуй, Христос улеш.
16 Тудын деч уло кап, пырля кучышо кажне йыжыҥ полшымо дене иктеш ушнен шоген, кажне посна ужашын шке ыштышашыжым ыштымыж семын кушкеш да йӧратымаште шкенжым чоҥен пеҥгыдемда.



17 Тыгеже мый Господьын лӱмжӧ дене тидым ойлем да сӧрвалем: моло калык семын кӱлдымӧ шонымаш дене умбакыже ида ыште.
18 Нунын ушыштым пычкемыш авалтен, палыдымыштлан да шӱмышт кӱэмалтмылан кӧра Юмын илыш деч ӧрдыжтӧ улыт.
19 Нуно чыла шижмашым йомдареныт, шала койышлан шкеныштым пуэныт, тӱрлӧ йырныкым опкынланен ыштат.
20 Но те тыгайым огыл Христос нерген тунемында.
21 Иисус нерген те колында да, Тудын тунемшыже лийын, Тудын дене улшо чынлан туныктымо лийында гын,
22 тугеже ондалчыкан сутланымаш дене эркын-эркын пытаралтше тошто айдемыдан ончычсо койышыж деч кораҥшаш улыда.
23 Тендан шӱм-чон шӱлышда да ушда уэмшаш улыт,
24 Юмо гай лияш ыштыме, чынын йодмыж дене чын да святойла илыше у айдемыш вӱдылалтшаш улыда.



25 Сандене, шоям ӧрдыжеш коден, чылан шке лишылъеҥда-влаклан чыным ойлыза,*б вет ме икте-весын ужашыже улына.
26 Сыреда гынат, языкым ида ыште:*в кече шичмешке, шыдешкымыдам кудалтыза,
27 да диаволлан верым ида пу.
28 Кӧ шолыштын, тек ынде ок шолышт, а йорло еҥлан кушеч ойырен пуаш лийже манын, тек шке кидше дене пайдале пашам тыршен ышта.
29 Тендан умшада гыч нимогай йӧрдымӧ мут ынже лек, а колыштшо-влаклан порым кондышо, ӱшанымаште пеҥгыдемдыше поро шомакым веле ойлыза.
30 Юмын Святой Шӱлышыжым ида ойгандаре, вет те эрыкыш лукмо кечын Шӱлыш дене палемдыме лийында.
31 Чыла чон кочым, ажгынымым, шыдым, кычкырымым, мыскылымым чыла осаллык дене пырля кудалтыза.
32 Икте-весе деке поро да пушкыдо кумылан лийза. Кузе Юмо тендан титакдам Христос гоч кудалтен, теат тугак икте-весын титакыштым кудалтыза.





*а 4:8 Пс 67:19.

*б 4:25 Зах 8:16.

*в 4:26 Пс 4:5.




СВЯТОЙ АПОСТОЛ ПАВЕЛЫН ЕФЕСЯН-ВЛАКЛАН КОЛТЫМО СЕРЫШЫЖЕ

5 Глава



1 Волгыдын икшывыже семын илыза. 21 Марий ден вате.

1 Те Юмын йӧратыме икшывыже улыда гын, тугеже Тудын семын ыштыза.
2 Кузе Христос мемнам йӧратен да Шкенжым мемнан верч жертве семын, тамле пушан пӧлек семын Юмылан пуэн, туге йӧратен илыза.
3 Но яжарланыме, тӱрлӧ ару огыл койыш але опкынланыме нерген тендан коклаште мутымат лукман огыл, святой-влаклан тиде келшен ок тол.
4 Тыгак шакшын мутланымаш, кӱлеш-оккӱлым ойлыштмаш, игылт воштылмаш тыланда йӧрдымӧ, тыгай олмеш те Юмылан таум ыштышаш улыда.
5 Пален лийза: ик яжарланышынат, але ару огылынат, але опкынланышынат – опкынланымыже шояк юмылан кумалме дене иктак – тыгайым ыштыше ик айдемынат Христосын да Юмын Кугыжанышыште нимогай югыпогыжо уке.



6 Тек тендам яра ойлыштмо дене нигӧ ынже ондале, вет тидын верчак мут колыштдымо еҥ-влак ӱмбаке Юмын шыдыже возеш.
7 Тыгай еҥ-влак деке ида ушно.
8 Ондак те пычкемыш лийында, а ынде, Господь дене ушнен, волгыдо улыда. Волгыдын йочашт семын илыза,
9 вет Шӱлышын саскаже – тӱрлӧ порылык, чын ыштымаш да чын.
10 Юмылан мо келшымым эре терген шогыза.
11 Пычкемышын саскадыме пашаж деке ида ушно, а тыгайым тӱжвак лукса.
12 Еҥ-влакын шолып ыштыме пашашт нерген ойлашат намыс.
13 Но волгыдо дене тӱжвак лукмо годым чыла раш коеш. Тӱжвак лукмо чылажат волгыдо лиеш,*а
14 сандене каласыме:

 «Малыше, кынел да колымаш гыч ылыж,

 тыйым Христос волгалтараш тӱҥалеш».



15 Тугеже, кузе илымыдам тӱткын ончыза. Ушдымо семын огыл, а уш-акылан семын илыза,
16 жапым пайдалын кучылтса, вет нине кече ондалчыкан улыт.
17 Сандене шонен моштыдымо ида лий, а Юмын кумылжым пален налаш тыршыза.
18 Руштмешке ида йӱ, тиде яжарланымашке конда, а Святой Шӱлыш дене темалтса.
19 Икте-весыдам псалом да шӱлыш кумылаҥдыме моктен мурымаш дене пеҥгыдемдыза, шӱмыштыда Господьлан мурыза да семым шоктыза.
20 Мемнан Господьна Иисус Христос лӱм дене эре да чыла верч Юмылан, Ачалан, таум ыштыза.



21 Юмо деч лӱдын, икте-весыдам колыштын илыза.
22 Вате-влак тек шке марийыштым Господьым колыштмо семынак колыштыт,
23 вет кузе Христос Черкылан вуй улеш, да Тудак капын*б Утарышыже, тугак марият ватылан вуй улеш.
24 Кузе Черке Христосым колыштеш, тугак вате-влакат шке марийыштым чыла шотыштат колыштшаш улыт.




25-26 Марий-влак, Христосын Черкым йӧратымыж семын шке ватыдам йӧратыза. Черкым святитлаш манын, Христос Шкенжым пуэн, тудым вӱд дене да шомак дене мушкын эрыктен.
27 Христос Шке ончыланже Черкым чап дене, лавыран тамга але иктаж-могай экшык деч посна шогалтынеже, Черкыже святой да нимогай ситыдымаш деч посна лийшаш.
28 Тыгак марият ватыжым шке капшым йӧратыме семын йӧратышаш. Ватыжым йӧратыше шкенжым шке йӧрата.
29 Нигӧ нигунам шке капшым ужмышудымо ок лий, а тудым пукша да ырыкта. Тыгак Черке верч Господь тырша,
30 вет ме Тудын капшын ужашыже улына, Тудын капше ден лужо деч улына.
31 «Сандене пӧръеҥ ачаж ден аважым кода, шке ватыж дене ушна, да нуно коктын ик кап ден чон лийыт».*в
32 Тиде кугу тайне, а ойлемже Христос да Черке нерген.
33 Но тендан коклаштат тугак лийже: кажныже шкенжым йӧратыме семын тек ватыжым йӧрата, а вате тек марийже деч лӱдеш.





*а 5:13 «Тӱжвак лукмо чылажат волгыдо лиеш»: грек шомакым «Волгыдо чыла тӱжвак луктеш» манынат кусараш лиеш.

*б 5:23 Кап – тыште «Черке» манын умылыман.

*в 5:31 Тӱҥ 2:24.

1 Йоча да ача-ава. 5 Кул-влак да нунын озашт. 10 Юмын пуымо сарӱзгарже. 21 Чеверласымаш.

1 Йоча-влак, Господь дене ушнен, ача-авадан мутыштым колыштса, вет Юмын ончылно тиде сай.
2 «Шке ачат ден аватым пагале», – тиде икымше кӱштымаш, тудын дене пырля сӧрымаш пуалтын:
3 тунам «тыланет сай лиеш, да мланде ӱмбалне кужу ӱмыран лият».*а
4 Те, ача-влак, йочада-влакым шыдылан ида тарате, а Господьын туныктымыж да тӧрлатымыж дене нуным ончен куштыза.



5 Кул-влак, мландымбалысе озада-влакым Христосым колыштмо семын, лӱдын да пагален, яндар шӱм дене колыштса.
6 Айдемылан келшаш тӧчен, оза ужмо годым веле огыл тыге ыштыза, а, Юмын кумылжым уло чон дене шуктен, Христосын тарзыже семын ыштыза.
7 Айдемылан огыл, а Господьлан служитлыме семын уло кумылын шке пашадам ыштыза.
8 Пален лийза: кӧ иктаж-могай порым ышта гын, кеч кул, кеч эрыкан лийже, Господь деч порылыкым налеш.
9 Теат, оза-влак, лӱдыктылмашым коден, кулда-влак дене тугак ыштыза. Пален лийза: пылпомышто нунынат, тенданат Господь уло, Тудо чыла айдемым ик семын онча.



10 Иза-шольым-влак, пытартышлан ойлынем: Господь да Тудын кугу вий-куатше дене пеҥгыдемза.
11 Диаволын осал шонымыжо ваштареш шоген кертса манын, Юмын уло сарӱзгарже дене вӱдылалтса.
12 Вет кучедалмашна еҥ-влак ваштареш огыл, а тиде курымысо пычкемышын вуйлатышыже, кучемвийже ден тӧраже-влак ваштареш, кава йымалысе осал шӱлыш-влак ваштареш.
13 Тыгеже Юмын уло сарӱзгаржым налза. Тунам те осал кечын ваштареш шогалын да, чыла шуктымеке, пеҥгыдын шоген кертыда.
14 Тугеже ямде лийза: кыдалешда чыным ӱшталза, чын ыштымашым кӱртньӧ тувыр семын чийыза,
15 тыныслык нерген поро уверым каласкалаш ямде улмым йолешда чийыза.
16 А эн чотшо Юмылан ӱшанымашым авыртыш семын налза, тудын дене те осалын чыла йӱлышӧ пикшыжым йӧртен кертыда.
17 Утарымашым ӧшлӧк семын упшалза, Шӱлышын кердыжым, вес семынже Юмын шомакым, налза.



18 Эре сӧрвалыза да йодса, чыла годымат Шӱлыш дене кумалза, тӱткӧ лийза да кугу чытымаш дене чыла святой-влак верч Юмым сӧрвалыза.
19 Ойлымем годым мылам кӱлеш шомакым Юмо пуыжо да Поро Уверын тайныжым лӱдде палдараш йӧным ыштыже манын, мыйын верчат кумалза.
20 Поро Уверлан кӧра мыйым колтымо да кучен петырыме. Поро Увер нерген еҥ-влак ончылно кӱлеш семын лӱдде каласкалаш мылам полшыжо манын, Юмым сӧрвалыза.



21 Мыйын пашам кузе кайыме да кузе илымем нерген теат палыза манын, Господьын ӱшанле служитлышыже, йӧратыме Тихик иза тыланда чыла каласкален пуа.
22 Мемнан нерген чыла палдараш да тендан шӱмдам кумылаҥдаш манын, мый тудым тендан деке колтенам.



23 Иза-шольо-влаклан Юмо Ача да Господь Иисус Христос деч тыныслык, йӧратымаш да ӱшанымаш лийже.
24 Мемнан Господьна Иисус Христосым вашталтдыме йӧратымаш дене йӧратыше чыла айдеме пелен порылык лийже. Аминь.





*а 6:2-3 Лекм 20:12, Зак.уш 5:16.





СВЯТОЙ АПОСТОЛ ПАВЕЛЫН ФИЛИППЫШТЕ ИЛЫШЕ-ВЛАКЛАН КОЛТЫМО СЕРЫШЫЖЕ

1 Глава


1 Саламлымаш. 3 Филиппысе черке верч Юмылан тауштен кумалмаш. 12 Христос – илыш.


1 Иисус Христосын Павел ден Тимофей тарзыже-влак деч Христос Иисус дене ушнен шогышо, Филиппыште улшо чыла святой-влаклан, тыгак епископ ден диакон-влаклан.



2 Мемнан Юмо Ачана деч да Господь Иисус Христос деч тыланда порылык да тыныслык лийже.



3 Кеч-кунамат тендам шарналтымем годым Юмемлан таум ыштем.
4 Тендан чыланда верч Юмым сӧрвалымем годым эре куанен кумалам,
5 вет те икымше кече гычак таче мартеат Поро Уверым шарымаште полшеда.
6 Мый ӱшанем: поро пашам тендан кӧргыштӧ тӱҥалше Юмо тудым Иисус Христосын кечыж марте мучашыш шукта.
7 Чыланда нерген мыйын тыге шонымем чын. Те шӱмыштем улыда. Петырымаште лиям але Поро Уверым арален ойлем, але тудын верч ӱшандарен каласкалем – чылан мый денем пырля Юмын порылыкыштыжо улыда.
8 Мый тендам Иисус Христосын йӧратымыж дене йӧратем, тидлан Юмо таныклыше.
9 Тендан йӧратымашда шинчымаш да шижын моштымаш дене эре утларак шукемже манын, мый кумалам.
10 Тунам мо эн сай улмым терген кертыда, Христосын кечынже ару, йоҥылышдымо лийыда
11 да Иисус Христосын шочыктымо чын ыштымаш саска дене тич темыда, тидыже Юмылан чапым да моктымашым конда.



12 Иза-шольо-влак, палыза шонем: мо мый денем лийын гын, Поро Уверлан пайдам конден.
13 Ынде преторийысе уло калыклан, тыгак чыла молыланат палыме лийын: мый петырымаште Христос верч улам.
14 Мыйын петырымаште шинчымемлан кӧра иза-шольо-влак кокла гыч шукыштын Господьлан ӱшанымышт пеҥгыдемын, Юмын шомакым эшеат талын да лӱдде каласкалаш тӱҥалыныт.



15 Чын, иктышт кӧранымышт да ӱчашаш йӧратымыштлан кӧра Христос нерген увертарат, а весышт тидым поро шонымаш дене ыштат:
16 икымшышт ару огыл чон дене, шкалан пайдам кычалмылан кӧра Христос нерген увертарат, тидын дене мылам петырен шинчымаште нелылыкым ыштынешт,
17 а весышт, мыйым Поро Уверым аралаш шогалтымым пален, тидым йӧратымылан кӧра ыштат.
18 Но Христос нерген кеч-кузе увертарышт, сайла кояш тӧчен але чын шонымаш дене, тидлан мый куанем веле.


 Ончыкыжымат куанаш тӱҥалам,
19 вет мый палем: тендан кумалмыланда да Иисус Христосын Шӱлышыжын полшымылан кӧра тиде чылажат мыланем утарымашке савырна.
20 Мый чот вучем да ӱшанем: мылам нимо шотыштат вожылаш ок логал, но лӱддымӧ лиям, да кеч илыш, кеч колымаш лийже, Христос мыйын капем гоч кызыт моло годымсо семынак чаплана.
21 Илыш мыланем – Христос, а колымаш – сеҥымаш.
22 Капыште илымаш мыйын пашам гоч саскам конда гын, мом ойырен налаш, мый ом пале.
23 Мыйым тидыжат, тудыжат шупшеш: мый тиде илыш гыч кайынем да Христос дене лийнем, тидыже шуко пачаш сайрак,
24 но капыште илаш кодаш тыланда верч кӱлешанрак.

25-26 Мый тидлан ӱшанем, сандене палем: те ӱшанымаште сеҥымашке шуза да куаныза манын, мый тышан кодам да, тендан деке угыч мийымекем, мыланем кӧра куанда Христос Иисус дене ушнен шогымаште лыҥ лийже манын, чылада дене пырля улам.



27 Ончыза, Христосын Поро Увержылан йӧрышӧ илыш дене илыза. Мый тендам ужаш мием але тендан деч тораште лиям гын, те ик шӱлыш дене икоян улыда да Евангелиеш негызлалтше ӱшанымаш верч пеҥгыдын шогеда манын колнем.
28 Ваштареш шогышо-влак деч те нимо шотыштат лӱдшаш огыдал. Тидыже нунылан колымашын палыже улеш, а тыланда – утарымашын палыже, тидыже Юмо деч.
29 Вет Христослан ӱшанаш гына огыл, Тудын верч орланашат тыланда пиал пуалтын.
30 Мыйын кредалмашем те ондак ужында, тудым шуйымем нерген кызыт колыда. Тенданат тиде кредалмашак.







СВЯТОЙ АПОСТОЛ ПАВЕЛЫН ФИЛИППЫШТЕ ИЛЫШЕ-ВЛАКЛАН КОЛТЫМО СЕРЫШЫЖЕ

2 Глава


1 Христосын корныжо. 12 Утаралтмаш верч тыршыза. 19 Тимофей ден Епафродит.

1 Тыгеже, Христос дене ушнымаш тендам кумылаҥда гын, Тудын йӧратымыже тендам лыпландара гын, Шӱлыш дене ушнымаш уло гын, шӱм кумыл да порылык уло гын,
2 мыйын куанем тичмашым ыштыза: чылан ик семын шоныза, икгай йӧратымашан, икоян да ик кумылан лийза.
3 Тавалымылан але чапланаш тыршымылан кӧра нимом ида ыште, а ӱҥышын икте-весым шке дечда кугураклан шотлыза.
4 Тек кажныже шке пайдаж нерген веле огыл, а молынат пайдаж нерген шона.
5 Тендан шонымашда да шӱм шижмашда Христос Иисусын гаяк лийже.


6 Тудо, чын Юмо улмыж ӱмбач,

 Юмо дене тӧр лияш тӧчен огыл,


7 а Шкенжым Шке ӱлык шынден,

 тарзын тӱсшым налын, айдеме гай лийын,

 Тудым чылан айдеме тӱсаным ужыныт.


8 Тудо Шкенжым Шке изиэш луктын,

 колымо марте, ыресеш колымо мартеат,

    мутым колыштшо лийын.


9 Садлан Юмо Тудым кӱшкӧ нӧлтен,

 чыла лӱм дечат кӱшнӧ шогышо лӱмым пуэн.


10 Тыгеракын, пылпомышысо, мландысе да мланде йымалысе-влак

 Иисус лӱм ончылно чылан сукен шичшаш улыт,


11 кажне йылме, Ача Юмын чапшым нӧлтен,

 Иисус Христосым Господь манын почын ойлышаш.



12 Тыгеракын, йӧратыме иза-шольым-влак, тендан дене лиймем годым кузе мыйым эре колыштында, ынде тендан деч тораште улмем годым эшеат утларак колыштса: шкендан утаралтмашдам лӱдын да тыршен шуктыза.
13 Юмо Шкеак тендан кӧргыштыда пашажым ышта, тыгеже те Тудын поро кумылжо дене келшыше пашам ыштынеда да ыштеда.

14-15 Локтылалтше да пужлышо тукым коклаште те шылталаш амалдыме, яндар, Юмын титакдыме икшывыже лийза манын, чылажымат ӧпкелыде да кокыте шоныде ыштыза. Тыгай тукым коклаште те тӱняште шӱдыр семын йолгалтыда,
16 илыш шомакым кучеда. Чыла тидлан кӧра Христосын кечынже мый моктанен кертам, вет тидыже мыйын арам огыл тыршымем да арам огыл пашам ыштымем ончыкта.
17 Но ӱшанымашда верч надырым пуэн эртарыме служитлымаште жертве лиям ыле гынат, мый куанем, чыланда дене пырля йывыртем.
18 Тыгак теат куаныза, мый денем пырля куаныза.



19 Тендан кузе илымыда нерген пален налын, мыйынат кумылем нӧлтшӧ манын, тендан деке вашке Тимофейым колтен керташ Господь Иисус дене ушнен ӱшанем.
20 Тудын семын уло чон дене тендан верч тыршыше мыйын нигӧ весе уке,
21 вет чылан Иисус Христосын пашаж верч огыл, а шкеныштын пашашт верч веле тыршат.
22 А Тимофейлан ӱшанаш лиеш манын, те паледа: Поро Уверлан тудо мый денем ачаж дене эрге пырля ыштыме семын ыштен.
23 Тугеже, мый денем мо лийшашым пален налмекем, тудым тунамак колтен кертам манын ӱшанем.
24 Мый шкежат вашке тендан деке толам манын, Господь мылам ӱшаным пуа.



25 Но Епафродитым, мый денем пырля ыштыше да тыршыше изанам, мыланем кӱлмӧ годым полшаш колтымо еҥдам, тендан деке колташ кӱлешлан шотлем.
26 Тудо тендам чыландам пешак ужнеже да черланымыж нерген уверым колмыланда тургыжлана.
27 Епафродит чынжымак колышаш гай черле лийын, но Юмо тудым чаманен, да тудым веле огыл – мылам ойго ӱмбак ойго ынже ешаралт манын, мыйымат чаманен.
28 Тыгеже тыланда, тудым угыч ужмеке, куан лийже, а мыланем шагалрак ойго лийже манын, мый тудым вашкерак колтенам.
29 Тудым Господь дене ушнымаште куанен вашлийза да тудын гай еҥ-влакым пагалыза.
30 Тудыжо Христосын пашажлан лийын изиш гына колен огыл. Могай полышым те мыланем пуэн кертын огыдал, тудым пуаш манын, илышыжымат чаманен огыл.







СВЯТОЙ АПОСТОЛ ПАВЕЛЫН ФИЛИППЫШТЕ ИЛЫШЕ-ВЛАКЛАН КОЛТЫМО СЕРЫШЫЖЕ

3 Глава


1 Христослан ӱшаныме гоч чыныш лекмаш. 12 Ончыко кайымаш.

1 Тыгеракын, иза-шольым-влак, Господь дене ушнымаште куаныза. Тидымак угыч тыланда возымем мыйым ок йӧсландаре, а тыланда пайдале лиеш.



2 Пий-влак деч, осал пашаче-влак деч шекланыза, пӱчкедыше-влак деч шекланыза.
3 Ме, шӱлыш дене Юмылан служитлыше, Христос Иисус дене кугешныше да каплан огыл ӱшаным пыштыше-влак, чынжымак пӱчман улына.
4 Кеч мый шкеже капланат ӱшаным пыштен кертам ыле. Иктаж-кӧ каплан ӱшаным пышташ шона гын, тидлан мыйын амал утларак уло:
5 шочмекем, мылам кандашымше кечын пӱчмӧ йӱлам ыштеныт, Израиль калык гыч Вениамин тукым, еврей деч шочшо еврей улам, а законым шуктымо шотышто фарисей лийынам,
6 Юмын Черкым поктылмо марте тыршыше лийынам, законым шуктымо гыч лекше чын ыштымаш шотышто – шылталаш лийдыме айдеме.
7 Но мо мыланем сеҥымаш лийын, тидым Христослан кӧра йомдарымашлан шотлем.

8-9 Туге, мый чылажымат оккӱллан шотлем, вет Христос Иисусым, мыйын Господьым, палымаш мылам чыла моло деч утларак чапле. Тудлан кӧра мый чылажымат кудалтенам. Христосым шкаланем муын налаш да Тудын дене тӱрыснек ушнен шогаш манын, мый чылажымат йӧрдымылан шотлем. Тыге мый шкаланем кӧра, законым шуктымо дене огыл, а Христослан ӱшаныме дене чын ыштышыш лектам. Тыгай чын ыштымаш ӱшанымылан кӧра Юмо деч лиеш.
10 Мый Христосым да Тудын ылыжмыжын куатшым палынем, Тудын орланымашкыже ушнынем да Тудын колымыж дене Тудын гай лийнем.
11 Тыге ала мыят колымаш гыч ылыжтыме лиям.



12 Мый кушко кайышаш улам, тушко шуынам але тичмашлыкыш толынам манын ом ойло, но, кузе Христос Иисус мый декем шуын, тугак, шуаш тыршен, вийым пыштен, ончыко каем.
13 Иза-шольо-влак, мый кушко кайышаш улам, тушко але шуынам манын ом шотло гынат, иктым ыштем: шеҥгелан кодшым чыла монден, ончыко уло вийын каем.
14 Мый тушко шунем, кушто Христос Иисус дене ушнен шогымаште Юмын эн кӱшыл ӱжмашлан кӧра пуалтшаш сеҥымаш пӧлек мыйым вуча.
15 Тугеже мемнан кокла гыч ӱшанымаште кушкын шушо-влак тыге шонышаш улыт, а те иктаж-мо нерген вес семын шонеда гын, тидымат Юмо тыланда почеш.
16 Кеч-мо лийже, ме могай кӱкшытыш шуынна, ме тыге шонышаш да тудо правил почешак илышаш улына.



17 Иза-шольо-влак, мыйын семынем ыштыза, мемнан тыланда ончыктымо корно дене коштшо-влак ӱмбаке ончыза.
18 Мый тидын нерген тыланда чӱчкыдын ойленам, да ынде шинчавӱд йӧре каласем: шукышт Христосын ыресшын тушманже семын илат.
19 Нунын мучашышт – пытымаш, нунын юмышт – кочмаш-йӱмаш, а чапышт – намысан койыш. Нуно мланде ӱмбалысе нерген шонат.
20 Но мемнан илыме верна пылпомышто, тушечын ме Утарышым, Господь Иисус Христосым, вучена.
21 Кид йымакыже чыла налаш Тудын куатше уло, тиде куат дене Тудо мемнан начар капнам Шкенжын чапланыше капше гайыш савыра.







СВЯТОЙ АПОСТОЛ ПАВЕЛЫН ФИЛИППЫШТЕ ИЛЫШЕ-ВЛАКЛАН КОЛТЫМО СЕРЫШЫЖЕ

4 Глава


1 Каҥаш-влак. 10 Пӧлеклан тауштымаш. 21 Чеверласымаш.

1 Тыгеже, йӧратыме да ужмо шумо иза-шольым-влак, мыйын куанем да сеҥымаш вуйшӱдышем, Господь дене ушнымаште пеҥгыдын шогыза, йӧратымем-влак.



2 Господь дене ушнен икоян лияш Еводиям да Синтихиям сӧрвалем.
3 Туге, тыйымат йодам, пашаште ӱшанле йолташем: нине ӱдырамашлан полшо, нуно мый денем пырля, тыгак Климент да мый денем ыштыше моло еҥ дене пырля Поро Увер верч тыршеныт. Нунын лӱмышт – илыш книгаште.
4 Господь дене ушнен эре куаныза. Угыч каласем: куаныза!
5 Тендан тыматле улмыда чыла еҥлан палыме лийже; Господь лишнак.
6 Нимо нергенат ида тургыжлане, а, кумалын, тауштен да сӧрвален, йодмыдам чыла годымат Юмылан палдарыза.
7 Тунам Юмын кеч-могай уш деч кӱшнӧ шогышо тыныслыкше тендан шӱмдам да шонымыдам Христос Иисус дене ушнымаште арала.



8 Пытартышлан, иза-шольо-влак, чыла, мо чын, мо пагалыме, мо сай, мо ару, мо келшыше, мо мокташ йӧрышӧ – мо гына поро лиеш да тауштымым шога гын, тидын нерген шоныза.
9 Мый дечем те молан тунемында, мом налында, колында да ужында, тудым ыштыза, да тыныслыкым пуышо Юмо тендан дене лиеш.



10 Те ынде мыйын верч угыч тыршаш тӱҥалында, садлан Господь дене ушнен моткоч куанышым. Те ондакат полшынеда ыле, но йӧнда лийын огыл.
11 Мый йорло улмемлан огыл тидым ойлем, мый мо улмо дене серлагаш тунемынам.
12 Мый чӱдӧ илыш денат, улан илыш денат илен моштем, чыла годымат да чыла вереат темын илашат, шужашат, улан але йорлын илашат тунемше улам.
13 Мылам вийым пуэн шогышо [Иисус] Христос дене мый чылажымат кертам.
14 Туге гынат мылам орлыкем куштылемдаш полшымыда дене те сай ыштенда.



15 Те, Филиппыште илыше-влак, шкеат паледа: Поро Увер шарлаш тӱҥалме годым, Македоний гыч лекмекем, тендан деч моло ик черкат мыланем полышым пуэн огыл.
16 Фессалоникыште улмем годымат те кӱлеш жапыште мылам ик гана веле огыл полышым колтенда.
17 Тендан деч пӧлекым налашлан огыл тидым ойлем, но поро паша лектышда ешаралтмым ужмем шуэш.
18 А мый чыла налынам, чылажат лыҥ уло. Тендан колтымыдам Епафродит деч налынамат, мыйын чылажат шуко. Мом те пуэнда, тиде «тамле пушан пӧлек», «Юмылан келшыше, йӧрышӧ надыр».*а
19 Мыйын Юмем тек тендан чыла кӱлешдам чап дене шке поянлыкше почеш Христос Иисус гоч тема.
20 Юмылан, мемнан Ачаланна, курым-курымеш чап лийже. Аминь.



21 Христос Иисус дене ушнен шогышо чыла святой-влаклан саламым каласыза. Мыйын пеленем улшо иза-шольо-влак тыланда саламым колтат.
22 Тыланда чыла святой, поснак кесарьын полатысыже-влак, саламым колтат.
23 Тек Господьна Иисус Христосын порылыкшо чыланда дене лиеш. Аминь.





*а 4:18 Ончо: Тӱҥ 8:21, Лекм 29:18.

1 Саламлымаш. 4 Колоссысо черке верч Юмылан тауштен кумалмаш. 15 Христосын кӧ улмыжо да пашаже нерген. 24 Черкылан Павелын ыштымыже.


1 Юмын кумылжо почеш Иисус Христосын Апостолжо лийше Павел ден Тимофей иза деч
2 Христос Иисус дене ушнен шогышо, Колоссышто улшо святой да ӱшанле иза-шольо-влаклан.



3 Юмо Ачана да Господь Иисус Христос деч тыланда порылык да тыныслык лийже.


 Тендан верч кумалмына годым мемнан Господьна Иисус Христосын Юмыжлан да Ачажлан эре тауштена:
4 Христос Иисуслан ӱшанымыда да чыла святой еҥым йӧратымыда нерген колынна.
5
6 Ӱшанен вучымыдам тыланда пылпомышто ямдылыме, тидым пален, ӱшанеда да йӧратеда. Мом ӱшанен вучеда, тудын нерген те тӱҥалтыштак чын шомакыште, тендан деке шушо Поро Уверыште, колында. Поро Увер еҥ-влак деке тӱня мучко шуэш, саскам пуа, шарла, да Юмын порылыкшо нерген колмо, тиде порылык чынжымак могай улмо нерген пален налме кече деч вара тендан денат тугак лийын –
7 Юмын порылыкшо нерген те мемнан дене пырля пашам ыштыше да тендан верч Христослан ӱшанлын служитлыше йӧратыме Епафрас деч пален налында.
8 Тудак Шӱлышын чоныштыда могай йӧратымашым шочыктымыж нерген мыланна увертарен.



9 Теве молан меат чыла тидын нерген колмо кече гычак тендан верч кумалмым огына чарне, да Юмо тыланда шке кумылжым Шӱлыш деч налме чыла уш-акыл да умылымаш дене тӱрыснек пален налаш полшыжо манын, эре йодына.
10 Те Юмылан келшыше илыш дене илыза, чыла шотыштат Тудлан йӧрышын ыштен, чыла тӱрлӧ порым ыштыме дене саскам кондыза да Юмым палымаште кушкын толза манын, Юмым сӧрвалена.
11 Тек Тудын чапшын чыла вийже да куатше тендам пеҥгыдемда, тунам те эре чыла чытыше да куаныше лийыда
12 да святой-влаклан ямдылыме югыпогым волгыдо Кугыжанышыште налаш мемнам ӱжшӧ Ача Юмылан таушташ тӱҥалыда.
13 Тудо мемнам пычкемышын кучемвийже деч утарен да йӧратыме Эргыжын Кугыжанышкыже кусарен.
14 Тудын Вӱржӧ дене мемнам сулен налме, Тудын гоч мемнан языкнам кудалтыме.



15 Христос – койдымо Юмын тӱсшӧ, Юмын ыштыме тӱня деч ончыч шочшо,
16 вет пылпомышто, мландымбалне мо уло – мо коеш, мо ок кой, – чыла Тудын гоч ышталтын: престолат, озаланымашат, вуйлатымашат, кучемвият.*а Чылажымат Тудын гоч да Тудлан ыштыме.
17 Тудо чыла деч ончыч лийын, да Тудын дене чылажат радамлалтын шога.
18 Тудо – капын, вес семынже Черкын, вуйжо. Тудо – тӱҥалтыш. Чыла шотыштат икымше лийже манын, колымаш гыч ылыжше кокла гыч эн ончычсо.
19
20 Чыла тичмашлык Тудын дене лийже манын, Тудын гоч Юмо Шкеж ден чыла улшо коклаште сӧрасымашым ышташ, мо мландымбалне да пылпомышто уло, чылаж денат Тудын ыресеш йоктарыме Вӱржӧ дене тыныслыкым ышташ шке порылыкшо дене сайлан шотлен.



21 Теат ондак Юмо деч тораште шогенда, те шке шӱмыштыда Тудын тушманже лийында, осал пашам ыштенда.
22 Шке ончыланже тендам святойым, арум да шылталаш лийдымым шогалташ манын, Христосын айдеме кап дене колымыж гоч Юмо тендан дене ынде тыныслыкым ыштен.
23 Ӱшанымашын негызыштыже чоткыдын шогыза, тендан колмо Поро Увердан пуымо ончыкылык ӱшан деч ида кораҥ. Поро Уверым Юмын ыштыме уло тӱнялан увертарыме, да мый, Павел, тудлан служитлыше лийынам.



24 Тендан верч орланымемлан ынде куанем. Христосын йӧсланымаштыже мо але ок сите, тудым мый шке капем дене Тудын Капше верч темем, а Тудын Капше – Черке.
25 Юмо шонен пыштымыже почеш шке шомакшым тыланда тӱрыс увертарыме пашам мылам ӱшанен пуэн, да мый Черкын служитлышыже лийынам.
26 Юмын шомакше тукым гыч тукымыш курымла дене шылтыме тайне ыле, а ынде святойжо-влаклан почмо.
27 Нунылан Юмо вес калык-влак коклаште тиде тайнын уло поянлыкшым да чапшым палдарынеже улмаш. Тайныже тыгай: тендан дене Христос, Тудо – чапым ӱшанен вучымаш.
28 Кажне еҥым нимогай ситыдымаш деч посна Христос Иисус дене ушнымаште Юмын ончыко шогалташ манын, уло уш-акыл дене чыла еҥлан каҥашым пуэн да чыла еҥым туныктен, ме Тудын нерген увертарена.
29 Тидлан кӧра мый Тудын пуымо вийже дене ыштем да тыршем, тиде вийже мыйын кӧргыштем ила.





*а 1:16 Тыште Суксо чин нерген ойлалтеш.

1 Черкылан Павелын ыштымыже (умбакыже). 6 Христос дене у илыш. 16 Кӱлдымӧ чарымаш деч эрык.

1 Тендан верч, Лаодикийыште да Иерапольышто илыше-влак верч да кӧ мыйын чурием ужынжат огыл, чылашт верч кузе чот мылам кучедалаш логалеш, те палыза шонем.
2 Чыланыштын шӱмышт кумылаҥже да чыланат йӧратымаш дене ушнышт, умылымашын уло поянлыкышкыже да тичмашлыкышкыже, Ача Юмын да Христосын тайныштым палымашке шуышт манын тыршем.
3 Уш-акылын да шинчымашын чыла поянлыкше Христос дене уждымын саклалтеш.
4 Тендам нигӧат ласка мут дене ынже ондале манын, мый тидым ойлем.
5 Вет капем дене тендан пелен омыл гынат, чонем дене тендан пеленак улам да, шот дене илымыдам да Христослан пеҥгыдын ӱшанымыдам ужын, куанем.



6 Тыгеже Христос Иисусым, Господьым, шӱмышкыда пуртенда гын, Тудын дене ушнен илыза.
7 Тендам туныктымо семын Христосеш вожаҥза, Тудын дене ушнен, шке илышдам чоҥыза, ӱшанымаш дене пеҥгыдемза. Тек тендан тауштымыда лыҥ лиеш.
8 [Иза-шольо-влак,] Христосеш огыл, а айдеме туныктымашеш да сандалыкысе тӱрлӧ пӱртӱс виеш негызлалтше, ушанла койшо туныктымаш да кӱлдымӧ ондалымаш дене нигӧ тендам ынже авалте манын шекланыза.
9 Христосын айдеме капыштыже Юмын уло тичмашлыкше ила.
10 Христос дене ушнен, теат тичмашлыкыш шуында, Тудыжо – уло вуйлатымашын да кучемвийын вуйжо.
11 Тудын дене ушнымаште те пӱчмашым эртенда, но тиде айдеме кид дене ыштыме пӱчмаш огыл, а пуйто айдемын языкан кап ден чон кумылжым кудаш налмаш. Тыгай пӱчмашым Христос ышта.
12 Тынеш пуртымо гоч Тудын дене пырля тойымо лийында, тынеш пуртымо гочак Тудым колымаш гыч ылыжтыше Юмын куатшылан ӱшанымылан кӧра Тудын дене пырляк ылыж кынелында.
13 Тендам, ондакшым сулыкланда да пӱчдымӧ улмыланда колышо-влакым, Христос дене пырля Юмо илышым ыштен. Тудо мемнан чыла сулыкнам касарен,
14 мемнан ваштареш возымо пунчалан кагазым ӱштыл шуэн, ыресеш пудален кораҥден.
15 Тидын дене вуйлатымашын да кучемвийын куатыштым поген налын, нуным чылан ончылно намысыш пуртен да ырес дене нуным чапланен сеҥен.



16 Тыгеже мом кочмылан але йӱмылан, але иктаж-могай пайремым, у тылзым але шуматкечым палемдымылан тендам тек нигӧ ок титакле.
17 Тиде – мо лийшашын ӱмылжӧ веле, а кап*а – Христосын.
18 Кӧ еҥ ончылно ӱҥышыла кояш тӧча, Суксылан кумалмым йӧрата да уждымо кончымашыж дене кугешнылеш, тыгай-влак кокла гыч тендам нигӧ ынже ондале. Айдеме ушышт дене нуно арам моктанат,
19 вуй дене – Христос дене – кылышт уке, а Христосшо уло капым йыжыҥ да шӧн-влак дене уша, Юмын шонымыж почеш кушта.




20-21 Тыгеракын, те Христос дене пырля колен улыда да тӱнясе тӱрлӧ пӱртӱс вий деч утленда гын, тугеже, молан тиде тӱнясе семын «Ит тӱкнӧ», «Ит коч», «Ит тӱкале» манын кӱштымым шуктеда?
22 Мо нерген тыге ойлат, чыла тиде кучылтмо дене пыта. Тыгай чарымаш – айдемын кӱштымыжӧ да туныктымыжо веле.
23 Шке семын служитлымаш, шояк ӱҥышылык да капым индырымаш – чылажат ушанла коймаш гына, кап ден чонын йодмыштым шотыш налдымаш гына.





*а 2:17 «Кап»: грекла возымым «Мо чынжымак уло» манынат умылаш лиеш.

1 Тошто ден у айдеме. 18 Христиан еш ден кул-влак нерген.

1 Те Христос дене пырля ылыжында гын, тугеже кӱшылысым кычалза. Тушто Юмын пурла могырыштыжо Христос шинча.
2 Мланде ӱмбалысе нерген огыл, а кӱшылысӧ нерген шоныза.
3 Вет те коленда, да тендан илышда Христос дене пырля Юмо дене ушнымаште уждымын саклалтеш.
4 Кунам Христос, тендан илышда, толеш, тунам теат Тудын дене пырля чапланен толыда.



5 Сандене тендан тиде тӱня деч мо уло, тудым пытарыза: яжарланымым, шакшыланымым, сутланымым, осал кумыл шупшмым, опкынланымым. Опкынланымыже шояк юмылан кумалме дене иктак.
6 Тыгай верчак мут колыштдымо еҥ-влак ӱмбаке Юмын шыдыже возеш.
7 Ала-кунам теат тыгай койыш кид йымалне лийында, шкендам тыгак кученда.
8 А ынде те чылажымат ӧрдыжкӧ кораҥдыза: шыдым, ажгынымым, еҥлан осалым шонымым, еҥ ӱмбаке ойлымым, умша гыч лекше шакше мутым.
9 Икте-весыланда ида шойышт, вет шке ӱмбачда тошто айдемым пашаж дене пырля кудалтенда,
10 у айдемыш вӱдылалтында. Шке Ыштышыжын тӱсан гай лияш келыштаралтын, тудыжо эре уэмеш, Юмым сайынрак да сайынрак палаш тунемеш.
11 Тидын шотышто эллинат, иудеят, пӱчмат, пӱчдымат, варварат, скифат, кулат, эрыканат уке, но Христос – тиде чыла да чылаштат.



12 Тыгеже, Юмын ойырен налме, святой да йӧратыме еҥ-влак семын, шӱм чаманымаш, порылык, ӱҥышылык, тыматле улмо, шуко чытыме дене вӱдылалтса.
13 Икте-весыдам чытен илыза, тендан кокла гыч иктаж-кудыжын весылан ӧпкеда уло гын, титакшым кудалтыза. Кузе Христос титакдам кудалтен, теат тугак ыштыза.
14 Но эн ондак йӧратымаш дене вӱдылалтса, тудо чыла сайым уша.
15 Тек тендан шӱмыштыда Юмын тыныслыкше озалана. Тыныслыкышке тендам ик кап семын ӱжмӧ. Тауштен моштышо лийза.
16 Тек тендан чоныштыда Христосын шомакшын уло поянлыкше ила. Уло уш-акыл дене икте-весыдам туныктыза, икте-весылан каҥашым пуыза, псаломым, моктеммурым да шӱлыш кумылаҥдыме мурым шӱмыштыда Господьлан тауштен мурыза.
17 Мом гына ойледа але ыштеда, чылажымат Господь Иисус Христос лӱм дене ыштыза, Тудын гоч Юмылан да Ачалан таум каласыза.



18 Вате-влак, марийдам колыштса, Господьлан ӱшаныше ӱдырамашлан тиде келшен толеш.
19 Марий-влак, шке ватыдам йӧратыза да нунын дене торжа ида лий.
20 Йоча-влак, ача-авадам чыла шотыштат колыштса, Господьлан тиде келша.
21 Ача-влак, йочада-влак вуйым ынышт саке манын, нуным эре ида шылтале.



22 Кул-влак, мландымбалысе озада-влакым чыла шотыштат колыштса. Тидыжым айдемылан келшаш тӧчен, оза ончымо годым веле огыл, а яндар шӱм дене, Юмо деч лӱдын ыштыза.
23 Мом те ыштеда, чылажымат айдемылан огыл, а Господьлан ыштыме семын уло кумылын ыштыза.
24 Господь деч пӧлек шотеш югыпогым налшашдам те паледа, вет Христос Господьлан служитледа.
25 А осалым ыштыше шкенжын осалже денак налеш. Юмо чыла еҥым ик семын онча.

1 Кул-влак деке чын лийме нерген. 2 Черкылан каҥаш-влак. 7 Чеверласымаш.

1 Оза-влак, кулда-влак дене чын да тӧр ыштыза. Ушыштыда кучыза: пылпомышто тенданат Озада уло.



2 Кумалмаштыда чытышан да тӱткӧ лийза, таум ыштыза.
3 Шке увержым шараш да Христосын тайныжым увертараш Юмо мыланна омсам почшо манын, мемнан верчынат кумалза. Тиде тайне верчак мый кызыт петырымаште шинчем,
4 да мый тудым раш палдарышаш улам. Мыланем тидым кӱлеш семын ышташ манын кумалза.
5 Ӧрдыж-влак дене шкендам моштен кучыза, жапым пайдалын кучылтса.
6 Мутда эре поро, шинчал дене саемдыме лийже, кажнылан кузе вашешташ пален шогышаш улыда.



7 Господьлан ӱшанлын служитлыше, мемнан дене пырля ыштыше йӧратыме Тихик иза тыланда мыйын нерген чылажымат каласа.
8 Тудым тидланак тендан деке колтенам. Тек тудо тендан дене мо ышталтме нерген пален налеш да шӱмдам кумылаҥда.
9 Тудын дене пырля ӱшанле да йӧратыме Онисим изана толеш, тудо тендан кокла гыч иктыже. Тысе чыла паша нерген нуно тыланда каласкалат.



10 Мый денем пырля казаматыште шинчыше Аристарх, тыгак Варнаван Марк родыжо тыланда саламым колтат. Марк шотышто йодмым налында: тудо тендан деке мия гын, порын вашлийза.
11 Тыгак Иуст манме Иисус саламым колта. Пӱчман-влак кокла гыч нуно веле Юмын Кугыжанышлан мый денем пырля пашам ыштат. Нуно мыланем кумылаҥдымаш лийыныт.



12 Иисус Христосын тарзыже, тендан Епафрасда саламым колта. Те нимогай ситыдымаш деч посна пеҥгыдын шогыза, чыла шотыштат Юмын кумылжо почеш илыза манын, тудо кумалмаште тендан верч эреак кучедалеш.
13 Тудо тендан верч да Лаодикий ден Иерапольышто улшо-влак верч уло кумылын тырша манын, мый ӱшандарен кертам.
14 Йӧратыме врач Лука да Димас тыланда саламым колтат.
15 Лаодикийысе иза-шольо-влаклан, тыгак Нимфанлан да тудын пӧртеш погынышо черкылан саламым каласыза.
16 А тиде серышым тендан дене лудмеке, тудым тыгак Лаодикийысе черкыште лудыктыза, Лаодикийысе серышым теат лудса.
17 Архипплан каласыза: «Шеклане, Господь дене ушнен шогымаште налме служитлыме пашатым шукто».



18 Мый, Павел, тиде саламлымашым шке кидем дене возем. Мыйын петырымаште шинчымем шарныза. Тендан дене Юмын порылыкшо лийже. Аминь.







СВЯТОЙ АПОСТОЛ ПАВЕЛЫН ФЕССАЛОНИКЫШТЕ ИЛЫШЕ-ВЛАКЛАН КОЛТЫМО ИКЫМШЕ СЕРЫШЫЖЕ

1 Глава


1 Саламлымаш. 2 Фессалоникысе ӱшаныше-влакын илышышт.


1 Павел, Силуан да Тимофей деч Юмо Ача да Господь Иисус Христос дене ушнен шогышо Фессалоникысе черкылан.


 Мемнан Юмо Ачана да Господь Иисус Христос деч тыланда порылык да тыныслык лийже.



2 Кумалмына годым эре тендам шарнена, чыланда верч Юмылан таум ыштена.
3 Ӱшанымылан кӧра ыштыме пашадам, йӧратымылан кӧра тыршымыдам да мемнан Господьна Иисус Христослан ӱшаным пыштыме гыч лекше чытымыдам ме Юмына, Ачана, ончылно шарнен шогена.
4 Юмын йӧратыме иза-шольына-влак, Тудын тендам ойырен налмыжым палена,
5 вет каласкалыме Поро Уверна мут дене веле огыл, а кугу куат, Святой Шӱлыш да тӱрыс ӱшанымаш дене тендан деке миен шуын. Коклаштыда тыланда кӧра могай лиймынам шкеат паледа.
6 Те мемнан семын да Господь семын ыштыше лийында; пеш чот индыралтында гынат, Поро Уверым Святой Шӱлыш деч лекше куан дене шӱмышкыда пыштенда.
7 Тыгеракын, Македонийыште да Ахаийыште ӱшаныше чыла еҥлан корным ончыктенда.
8 Господьын шомакше Македонийыште да Ахаийыште веле огыл тендан деч йоҥгалтын, а Юмылан ӱшанымыда нерген увер чыла вере шарлен. Мыланна тыгеже нимом каласкалыме ок кӱл,
9 вет нуно шке мемнан нерген каласкалат, тендан деке кузе мийымына да шояк юмо-влак деч кузе кораҥмыда нерген ойлат: те илыше, чын Юмылан служитлаш тӱҥалында;
10 Тудын колымаш гыч ылыжтыме Иисус Эргыжын пылпомыш гыч толмыжым вучеда, Тудыжо мемнам Юмын толшаш шыдыже деч утара.







СВЯТОЙ АПОСТОЛ ПАВЕЛЫН ФЕССАЛОНИКЫШТЕ ИЛЫШЕ-ВЛАКЛАН КОЛТЫМО ИКЫМШЕ СЕРЫШЫЖЕ

2 Глава


1 Павелын Фессалоникысе пашаже. 17 Павел угыч Фессалоникыш мийынеже.

1 Иза-шольо-влак, шкеат паледа: тендан деке мемнан мийымына арам лийын огыл.
2 Те паледа: тылеч ончыч Филиппыште шуко орлыкым да торжа койышым мыланна чыташ логалын, да тендан денат ваштареш шогеныт гынат, тыланда Поро Уверым каласкалаш Юмо мыланна лӱддымылыкым пуэн.
3 Мемнан ӱжын ойлымына чын деч кораҥме гычат, амыргыме гычат, чояланыме гычат ок лек.
4 А Юмо мемнам терген да Поро Уверым мыланна ӱшанаш лиймым ужын, да ме тыгак ойлена: еҥлан огыл, а мемнан шӱмнам тергыше Юмылан келшаш тыршена.



5 Ме нигунам сайла кояш тӧчен ойлен огынал манын, те паледа; пайдам налаш шонымына лийын огыл, Юмо тидлан танык.
6 Ме айдеме деч чапым огына кычал, тендан дечат, моло дечат.
7 Ме Христосын Апостолжо улына да тендан деч пеҥгыдын йодын кертына ыле, но шке йочажым пукшен ончышо ава гай шыма тендан коклаште лийынна.
8 Тендам йӧратымыланна кӧра ме Юмын Поро Увержым веле огыл, а шкенан чоннамат тыланда пуаш ямде улына ыле, тунар те мыланна шерге лийында.



9 Иза-шольо-влак, те мемнан пашам ыштымынам да тыршымынам шарнеда: тендан кокла гыч иктыланат нелым ышташ огыл манын, Юмын Поро Увержым каласкалымына годым йӱдшӧ-кечыже пашам ыштенна.
10 Кузе ме святойын, чын да шылталаш лийдымын тендан дене ыштенна, тидлан те, ӱшаныше-влак, да Юмо танык улыда.

11-12 Тендам шке Кугыжанышкыже да чапышкыже ӱжшӧ Юмылан келшышын илыза манын, ача шке икшывыжым туныктымо семын кажныдам кумылаҥденна, ӱшандаренна да сӧрваленна – тидым те паледа.



13 Мемнан деч Юмын шомакым колмекыда, те тудым айдеме шомак семын огыл, а тудо чынжымак могай, тугайым, тендан, ӱшаныше-влакын, коклаште Юмын виян ыштыше шомакше семын ушешда коденда – тидланат ме Юмылан эреак таум ыштена.
14 Те, иза-шольо-влак, Христос Иисус дене ушнен шогышо Иудейысе черке-влак семын ыштыше лийында. Нуно иудей-влак деч мом чытеныт, теат шкендан калык деч тудымак чытенда.
15 Иудей-влак Господь Иисусымат, пророкышт-влакымат пуштеденыт, а мемнам поктылыныт. Нуно Юмылан огыт келше да чыла еҥын тушманже улыт.
16 Вес калык-влаклан утарыше шомакым ойлаш нуно мыланна чаракым ыштылыныт, да тидын дене шке язык висаштым эре темен шогат. Но пытартышлан нунын ӱмбаке Юмын шыдыже логалын.



17 Иза-шольо-влак, кӱчык жаплан тендан деч мыланна ойырлаш логале, но шӱмна дене огыл, а чурийна дене гына, да тендан дене вашлияш эшеат кугу кумыл дене тыршенна.
18 Ме тендан деке мияш шоненна – мый, Павел, ик гана веле огыл мийынем ыле – но сатана чаракым ыштылын.
19 Господьна Иисус Христос толмо годым Тудын ончылно кӧ мемнан ӱшанен вучымына але куанна, кӧ мемнан сеҥымаш вуйшӱдышна? Те огыл мо?
20 Те мемнан чапна да куанна улыда.

3 Глава


Павелын Фессалоникыш угыч мияш шонымыжо.

1 Сандене, ынде чытен огыналат, ме Афинеш шкет кодаш шонен пыштенна
2 да тендам пеҥгыдемдаш, ӱшанымаштыда кумылаҥдаш ме Тимофей изанам – Христосын Поро Увержым каласкалымаште Юмын служитлышыжым, мемнан дене пырля ыштышым – тендан деке колтенна.
3 Тек кызытсе орландарымашлан кӧра нигӧ огеш тайнышт. Те шкеат паледа, мыланна тыге пӱралтын.
4 Орланышаш улына манын, тендан дене лиймына годымак тыланда ончылгоч каласенна ыле. Тыгак лийын, тидым те паледа.
5 Санденак мый ынде чытен кертын омылат, ӱшанымыда нерген пален налаш колтенам. Алгаштарыше тендам алгаштарен мо, да мемнан пашана арам лийын мо манын, мый тургыжланенам.



6 А ынде Тимофей, тендан деч мемнан деке толмекше, ӱшанымашда да йӧратымашда нерген поро уверым конден. Те мемнам эре порын шарнеда да, кузе ме тендам пеш чот ужнена, теат мемнам тугак ужнеда манын каласкален.
7 Сандене, иза-шольо-влак, чыла эҥгекна да нелылыкна годым тендан верч да ӱшанымыланда кӧра ме кумылаҥынна.
8 Те Господь дене пеҥгыдын ушнен шогеда гын, тугеже ме илена.
9 Ме тендан верч Юмына ончылно пеш куанена. Кузе тендан верч да тыланда кӧра куанымына верч Юмылан ситышын таум ыштен кертына?
10 Тендам ужаш да, ӱшанымаштыда мо ок сите, тудым ешараш йӧным пуыжо манын, йӱдшӧ-кечыже уло шӱм дене Юмым сӧрвалена.



11 Юмо, мемнан Ачана, Шкеже да Господьна Иисус Христос тек мыланна тендан деке корным почыт.
12 Тек Господь тыланда икте-весе деке да чыла еҥ деке йӧратымашым шукырак да шукырак пуэн шога. Кузе ме тендам йӧратена, тек тендан йӧратымашдам тугайымак ышта
13 да тидын дене тендан шӱмдам пеҥгыдемда. Тыге мемнан Господьна Иисус Христос чыла святойжо дене толмо годым те Юмо, мемнан Ачана, ончылно шылталаш амалым огыда пу да святой лийыда. Аминь.

4 Глава


1 Юмылан келшыше илыш. 13 Господьын толмыжо.

1 Икманаш, иза-шольо-влак: Юмылан келшыше илыш дене кузе илаш кӱлмым те мемнан деч тунемында. Но ме Господь Иисусын лӱмжӧ дене сӧрвален йодына: адакат сайракыш тыршыза.
2 Господь Иисусын лӱмжӧ дене тыланда мом кӱштенна, те паледа.



3 Юмын кумылжо тиде: те святой лийшаш да яжарланыме деч шкендам кучышаш улыда.
4 Тендан кокла гыч кажныже шке капшым*а святойым да чапыште кучен моштышаш,
5 чын Юмым палыдыме моло калык семын сутланымын тулжылан вуйым ида пу.
6 Шке лишылжылан нигӧ эҥгекым ыштышаш да тудын кӱшеш пайдам налшаш огыл. Кузе ме тыланда ондакат пеҥгыдын шижтаренна, Господь тыгайлан мутым кучыкта.
7 Юмо мемнам амырчыкыш огыл, а святой илышыш ӱжын.
8 Тыгеракын, тиде туныктымо деч кораҥше еҥ айдемым огыл, а мыланна Шкенжын Святой Шӱлышыжым пуышо Юмым кораҥда.



9 Но иза-шольо-влакым йӧратыме нерген тыланда возымо ок кӱл, вет икте-весыдам йӧраташ Юмо Шке тендам туныктен.
10 Уло Македонийысе чыла иза-шольо дене тыгак ыштеда. Тендам сӧрвалена, иза-шольо-влак, адакат сайракыш тыршыза.
11 Кӱштымына семын тыматлын илымым, шке сомылым шуктымым да илышлан шке кид дене ыштен налмым чаплан шотлыза.
12 Тунам тендан кузе илымыдам ӧрдыж еҥ-влак пагалат, да те нимо укелыкым огыда пале.



13 Иза-шольо-влак, ӱшанен вучымаш деч посна илыше еҥ-влак семын ида ойгыро манын, колышо дене мо лийшаш нерген тендам палдарыде ынем кодо.
14 Иисус колен да ылыж кынелын манын ӱшанена гын, Иисуслан ӱшанен колышо-влакымат Юмо Тудын дене пырля конда манынат ӱшанена.
15 Ме тидым Господьын шомакше дене ойлена: ме, Господь толмешке илен шушо-влак, колышо-влакым изишат огына ончылто.
16 Вет увертарыме годым, Архангелын*б йӱкшӧ да Юмын пучшо шергылтме годым Господь Шкеак пылпомыш гыч вола, да Христослан ӱшанен колышо-влак эн ондак ылыж кынелыт.
17 Вара ме, илен шушо-влак, нунын дене пырля Господь дене южышто вашлияш пыл дене кӱзыктымӧ лийына. Тыгеракын, ме эре Господь дене пырля лийына.
18 Тугеже, тиде шомак дене икте-весыдам кумылаҥден шогыза.





*а 4:4 «Кап»: грекла возымаште «ате».

*б 4:16 Архангел – ик эн кугу Суксо.

5 Глава


1 Ида мале. 12 Каҥаш-влак да чеверласымаш.

1 Иза-шольо-влак, жап да шагат нерген тыланда возаш кӱлешыже уке.
2 Те шкеат сайын паледа: Господьын кечыже йӱдым толшо вор семын толеш.
3 Кунам «Ынде тыныслык, нимогай лӱдыкшӧ уке» манын ойлаш тӱҥалыт, тунам нелемше ӱдырамашын азам ыштыме орланымашыже тӱҥалме семын азап нуным вучыдымын авалта, да утлен огыт керт.
4 Но те, иза-шольо-влак, пычкемыште огыдал, да тудо кече тендам вор семын авырен ок керт.
5 Те чылан волгыдын шочшыжо, кечывал кечын икшывыже улыда. Ме йӱдынат, пычкемышынат шочшыжо огынал.
6 Тыгеже моло семын малышаш огынал, ме шекланен шогышаш да айык шонымашан лийшаш улына.
7 Вет малыше-влак йӱдым малат, да йӱшӧ-влак йӱдым йӱыт.
8 Ме кечывал кечын шочшыжо улына гын, айык шонымашан лийшаш улына, аралыше кӱртньӧ тувыр семын йӧратымаш ден ӱшанымашым чийышаш, утарымашым ӱшанен вучымым ӧшлӧк семын упшалшаш улына.
9 Вет Юмо мемнам шке шыдыжлан огыл, а Господьна Иисус Христос гоч утарымашым налаш палемден.
10 Ме илена але колымаш омо дене малена, мыланна Христос дене пырля илаш манын, Тудо мемнан верч колен.
11 Сандене икте-весыдам кумылаҥдыза да пеҥгыдемдыза. Те тидым ынде ыштен шогеда.



12 Иза-шольо-влак, тендан коклаште пашам ыштыше, Господь дене ушнымаште тендам виктарыше да каҥашым пуышо еҥ-влакым жаплаш йодына.
13 Ыштен шогымо пашаштлан нуным поснак пагалыза да йӧратыза. Шке коклаштыда тынысын илыза.
14 Шот деч посна илыше-влакым туныктыза, лӱдшӧ-влакым кумылаҥдыза, вийдыме-влаклан полшыза, чыла декат чытышан лийза манын, иза-шольо-влак, тендам сӧрвалена.
15 Нигӧат весын осалжылан осал дене ынже вашеште манын шекланыза, икте-весыланда да чылаланат эре порым ышташ тыршыза.



16 Эре куаныза.
17 Чарныде кумалза.
18 Чыла годымат Юмылан таум ыштыза. Тендан деч, Христос Иисус дене ушнен шогышо-влак деч, Юмо тидымак вуча.
19 Шӱлышын тулжым ида йӧртӧ,
20 пророклен ойлымым ӱлык ида шынде.
21 Чыла тергыза, сайжым кучыза.
22 Чыла тӱрлӧ осал деч кораҥза.



23 А тыныслыкым пуышо Юмо Шкеак тендам пӱтынек святитлыже, тек тендан шӱлышда, чонда да капда мемнан Господьна Иисус Христос толмылан шылталаш лийдымын тӱрыснек аралалт кодеш.
24 Тендам Ӱжшӧ – ӱшанле, Тудо тидым ышта.
25 Иза-шольо-влак, мемнан верч кумалза.
26 Святой-влак семын шупшалын, чыла иза-шольо дене саламлалтса.
27 Тиде серышым чыла святой иза-шольылан лудаш Господь лӱм дене кӱштем.
28 Мемнан Господьна Иисус Христосын порылыкшо тендан дене лийже. Аминь.







СВЯТОЙ АПОСТОЛ ПАВЕЛЫН ФЕССАЛОНИКЫШТЕ ИЛЫШЕ-ВЛАКЛАН КОЛТЫМО КОКЫМШО СЕРЫШЫЖЕ

1 Глава


1 Саламлымаш. 3 Господьын кечыжым вучымаш.

1 Павел, Силуан да Тимофей деч Юмо Ачана да Господь Иисус Христос дене ушнен шогышо Фессалоникысе черкылан.



2 Мемнан Юмо Ачана деч да Господь Иисус Христос деч тыланда порылык да тыныслык лийже.



3 Иза-шольо-влак, ме тендан верч Юмылан эреак таум ыштышаш улына, тыгак лийшаш, вет тендан ӱшанымыда моткоч чот кушкеш да кажныдан икте-весым йӧратымашда шукемеш.
4 Тыланда чыташ логалше чыла поктылмаш ден йӧсланымаште пеҥгыдын шогымыда да ӱшанымыда дене ме шкежат Юмын черкыж-влак ончылно тендан дене кугешнен кертына.
5 Юмын судшо чын улмым чыла тиде ончыкта, тыгеракын, те Юмын Кугыжанышлан йӧрышӧ еҥлан шотлалтыда. Юмын Кугыжаныш верчынак те орланеда.
6 Юмо чын ышта: тендам орландарыше-влаклан орлык дене тӱла,

7-8 а тыланда, орландарыме-влаклан, тыгак мыланнат ласкалыкым пуа. Тидыже Господь Иисусын виян Суксыж-влак дене пылпомыш гыч тул лоҥгаште толмыж годым лиеш. Тунам Тудо Юмым палаш шоныдымо, Господьна Иисус Христосын Поро Увержым колыштдымо еҥ-влакым мут кучаш шогалта.

9-10 Кунам Иисус шке святойжо-влак коклаште чапланаш, ӱшаныше-влак коклаште моктымо лияш толеш – вет те мемнан таныклымылан ӱшаненда – тудо кечын Господь Поро Уверым колыштдымо-влакым курымашлык пытымашлан судитла, нуно Тудын чурийже деч да Тудын куатшын чапше деч кораҥдыме лийыт.
11 Сандене ме тендан верч эре кумалына. Тек мемнан Юмына тендам ӱжмашлан йӧрышым ышта да поро деке тыршымыдам да ӱшанымашеш негызлалтше пашадам шке куатше дене тичмашыш шукта.
12 Мемнан Господьна Иисус Христосын лӱмжӧ тендан гоч чапланыже, мемнан Юмынан да Господь Иисус Христосын порылыкшо дене тыландат Тудын гоч чап лийже манын, ме кумалына.

2 Глава


1 Юмын тушманже. 13 Те утаралташлан ойырен налме улыда.

1 Иза-шольо-влак, Господьна Иисус Христосын толмыжо да мемнам Тудын деке погымо нерген икмыняр шомакым каласынена. Тендам сӧрвалена:
2 иктаж-могай шӱлыш але увер, але пуйто мемнан колтымо серыш «Христосын кечыже ынде шуын» манын ойла гын, шонен моштымыдам вигак ида йомдаре, чон пудыранымылан эрыкым ида пу.
3 Тек тендам нигӧ нигузе ок ондале. Вет Юмо деч кораҥмаш ондак толмешке да языкын еҥже, пытымашын эргыже, лекмешке, тудо кече ок тол.
4 Мом Юмо маныт але молан кумалыт, чылаштынат ваштареш пытымашын эргыже шогалеш, шкенжым нунын деч кӱшкӧ нӧлта, Юмо семын храмышкат шинчеш да Юмо улам манын увертара.
5 Эше тендан дене лиймем годымак тидын нерген ойлымем огыда шарне мо?
6 Шке жапше деч ончыч лекме деч тудым ынде мо куча, те паледа.
7 Закондымылык тайне шке пашажым ышташ тӱҥалын, но тудым чарен кучышым тышеч налмешке, [огеш шукталт].
8 Тунам языкын еҥже толын лектеш. Но Господь Иисус тудым шке умшажын шӱлышыж дене пуштеш, чапланен толмыж денак пытара.
9 Языкын еҥже сатанан ыштен шогымыж дене уло вий, шояк палдарыше пале да шояк чудо дене толеш, 
10 пытышаш-влакым тӱрлын ондала, вет нуно утаралташлан чыным йӧратен огытыл.
11 Юмо чыла тидлан кӧра нунылан ондалалтмашым колта, да нуно шоялан ӱшанат.
12 Тыгеракын, чынлан ӱшаныдыме, но чын огылым йӧратыше-влак чылан судитлыме лийыт.



13 Господьын йӧратыме иза-шольына-влак, ме тендан верч Юмылан эреак таум ыштышаш улына: Шӱлышын святитлымыже да чынлан ӱшаныме гоч утаралташ Юмо тендам тӱҥалтыш гычак ойырен налын.
14 Тидлан, мемнан Господьна Иисус Христосын чапшым налаш, Тудо тендамат мемнан каласкалыме Поро Увер гоч ӱжын.
15 Сандене, иза-шольо-влак, пеҥгыдын шогыза, да мут дене але серыш гоч мом увертаренна да мом туныктенна, тудым кучен илыза.
16 Мемнан Господьна Иисус Христос Шке да мемнам йӧратыше, мыланна порылыкшо дене курымашлык йывыртымашым да вучымынан шукталтмылан пеҥгыде ӱшаным пуышо Юмо, мемнан Ачана,
17 тек тендан шӱмдам кумылаҥда, поро шомаклан да поро пашалан тыланда эре вийым пуа.

3 Глава


1 Мемнан верч кумалза. 6 Шот деч посна илыме деч шижтарымаш. 16 Чеверласымаш.

1 Тугеже, иза-шольо-влак: Господьын шомакше тендан денысе семынак писын шарлыже да чапланыже манын, мемнан верч кумалза.
2 Йӧрдымӧ, осал еҥ деч мыланна утлаш манынат кумалза, вет чылаштын огыл ӱшанымашышт уло.
3 Но Господь ӱшанле, Тудо тендам пеҥгыдемда да осал деч арала.
4 Господь дене ушнымаште тендан нерген ӱшанна уло: мом ме тыланда кӱштена, тудым кызытат, ончыкыжымат шукташ тӱҥалыда.
5 Тек Господь тендан шӱмдам Юмын йӧратымашке да Христосын чытымашкыже виктара.



6 Иза-шольо-влак, мемнан деч налме туныктымаш почеш огыл, а шот деч посна илыше чыла иза-шольо деч те кораҥза манын, мемнан Господьна Иисус Христосын лӱмжӧ дене кӱштена.
7 Мемнан семын кузе ыштышашым те шкеат паледа. Ме тендан дене лиймына годым шот деч посна илен огынал,
8 нигӧн киндыжым яра кочкын огынал. Тендан кокла гыч нигӧлан нелым ышташ огыл манын, йӱдшӧ-кечыже шуко пашам ыштен улына.
9 Мемнан кучемвийна укелан огыл, а тыланда корным ончыкташлан, теат мемнан семынак ыштыза манын, тидым шуктенна.
10 «Кӧ пашам ынеж ыште, тудо ынже коч» манын, тендан дене лиймына годым кӱштенна.
11 Но ме колынна: тендан кокла гыч южышт шот деч посна илат, нимогай пашам огыт ыште, кӱлеш-оккӱлым шуктат.
12 Тыгай-влак тыматлын пашам ыштышт да шке пашашт дене налме киндым кочкышт манын, мемнан Господьна Иисус Христосын лӱмжӧ дене кӱштена да сӧрвалена.
13 А те, иза-шольо-влак, порым ышташ ида нойо.
14 Тиде серышыште возымынам иктаж-кӧ ок колышт гын, тудым шкаланда палемдыза да, вожылтараш манын, тудын дене кылым ида кучо.
15 Туге гынат тушманлан ида шотло, а иза-шольым тӧрлымӧ семын шижтарыза.



16 Тек тыныслыкын Господьшо Шкеак тыланда чыла шотыштат эре тыныслыкым пуа. Тек Господь чыланда пелен лиеш.



17 Мый, Павел, тиде саламлымашым шке кидем дене возем, тидыже чыла мыйын серышемын палыже лиеш – мый тыге возем.
18 Тек мемнан Господьна Иисус Христосын порылыкшо чыланда дене лиеш. Аминь.







СВЯТОЙ АПОСТОЛ ПАВЕЛЫН ТИМОФЕЙЛАН КОЛТЫМО ИКЫМШЕ СЕРЫШЫЖЕ

1 Глава


1 Саламлымаш. 3 Шояк туныктымаш нерген шижтарымаш. 12 Юмын порылыкшылан тауштымаш.


1 Юмын, мемнан Утарышынан, да Господь Иисус Христосын, ончыкылык ӱшаннан, кӱштымыж дене Иисус Христосын Апостолжо лийше Павел деч
2 ӱшанымылан кӧра шочмо эргыж гай лийше Тимофейлан.


 Юмо Ачана да Господьна Христос Иисус деч тыланет порылык, чаманымаш да тыныслык лийже.




3-4 Вес туныктымым ынышт шаре, шонен лукмо ойлыштмаш да мучашдыме тукымвож нерген ынышт шонкале манын, тый икмыняр еҥлан кӱштышаш улат ыле. Чыла тидыже Юмын пашажлан огыл, а ӱчашымашым лукташ веле полша, Юмын пашаже ӱшаныме гоч веле ышталтеш. Садлан мый Македонийыш каяш лекмем годым тыйым Ефесеш кодаш йодынам.
5 Яндар шӱм ден поро совесть гыч да уло чон дене ӱшанымаш гыч лекше йӧратымаш лийже манын, мый тыге кӱштенам.
6 Тидын деч южышт кораҥыныт, кӱлеш-оккӱлым мутланышышке савырненыт.
7 Нуно закон туныктышо лийнешт, но шкешт мом ойлымыштымат, молан ӱшандарымыштымат огыт умыло.



8 Ме палена: законым закон почеш кучылташ гын, тудо сай.
9 Ме умылена: законым чын ыштышылан огыл, а тудым пудыртышо да мут колыштдымо, Юмылан кумалдыме да языкан, святойым шотлыдымо да амыргыше, ача-авалан осалым ыштыше, айдемым пуштшо,
10 яжарланыше, пӧръеҥ ден пӧръеҥ илыше, еҥым шолыштшо, [еҥ ӱмбаке ойлышо, вольык дене коштшо,] шояче, шке товатлымыжым пудыртышо-влаклан да чын туныктымаш ваштареш шогышо чыла молылан лукмо.
11 Моктымо Юмын чапшым увертарыше, мыланем ӱшанен пуымо Поро Увер тыге ойла.




12-13 Мылам вийым пуышо Господьна Христос Иисуслан тауштем: мый ондакше мыскылыше, поктылшо да еҥым шыгыремдыше лийынам гынат, Тудо мыйым ӱшанле айдемылан шотлен да служитлыме пашаш шогалтен. Мыйын титакем Юмо кудалтен, вет мом ыштенам – ӱшаныдымемлан кӧра пален омыл.
14 Мемнан Господьнан, [Иисус Христосын,] порылыкшо Христос Иисус дене ушнымаште улшо ӱшанымаш ден йӧратымаш дене пырля мыланем тичмашын пуалтын.
15 Тиде мут чын да шӱмыш пышташ чыла шотыштат йӧра: Христос Иисус тӱняшке языкан-влакым утараш толын, нунын кокла гыч эн языканже мый улам.
16 Мыйын, эн кугу языканын, илышыште Иисус Христос уло чытымыжым ончыкташ шонен, сандене мыйым тыге серлаген, Тудлан ӱшанаш тӱҥалшаш да курымашлык илышым налшаш-влаклан мыйын гоч корным ончыктен.
17 А Курымашлык Кугыжалан, колыдымо, койдымо, кугу ушан ик шкет Юмылан курым-курымеш пагалымаш да чап лийже. Аминь.



18 Тимофей эргым, тыйын нерген ончычак пророклен ойлымо дене келшышын, тиде кӱштымашым тыланет ӱшанен кодем. Тиде ойлымылан эҥертен, кредалмаште ӱшанле сарзе лий,
19 ӱшанымаште шого, поро совестьым кучо. Икмынярышт совестьыштым колыштмым чарненыт, да нунын ӱшанымашышт кӱ ӱмбаке логалше корабль семын шаланен.
20 Тыгайже-влак коклаште Именей ден Александр улыт. Юмым мыскылыде илаш тунемышт манын, мый нуным сатаналан пуэн коденам.







СВЯТОЙ АПОСТОЛ ПАВЕЛЫН ТИМОФЕЙЛАН КОЛТЫМО ИКЫМШЕ СЕРЫШЫЖЕ

2 Глава


Юмылан кузе кумалман.


1-2 Тыгеже мыланна ласкан, шып, чыла шотыштат Юмым пагален да яндар койышым кучен илаш манын, чыла еҥ верч, кугыжа ден вуйлатыше-влак верч эн ондак йодмым, кумалмым, сӧрвалымым, тауштымым эртараш йодам.

3-4 Чыла еҥ утаралтше да чыным пален налже манын шонышо Юмын, мемнан Утарышынан, ончылно тидыже сай да келшыше.
5 Вет Юмо икте, Юмо ден еҥ-влак коклаште ушен шогышат икте – айдеме Христос Иисус.
6 Тудо чыла еҥым сулен налаш Шкенжым пуэн, шке жапыштыже таныклымаш тыгай лийын.
7 Тидланак мыйым увертарен туныктышылан да Апостоллан шогалтыме. Христос дене ушнен, чыным ойлем, ом шойышт. Вес калык-влакым ӱшанымашлан да чынлан туныкташ мыйым палемдыме.



8 Тыгеже пӧръеҥ-влак, кидыштым яндар кумылын нӧлталын, шыде да кокыте шонымаш деч посна чыла годымат кумалышт манын шонем.

9-10 Тек ӱдырамаш-влак чапыштым волтыдымо, шинчаш перныдыме да шотан вургемым чият, шкеныштым ойыртемалтше ӱппунем, шӧртньӧ, ракывотшер да шергакан вургем дене огыл, а поро пашашт дене сӧрастарышт. Юмын корно дене каяш шонышо ӱдырамаш-влаклан тыге ышташ келша.
11 Тек ӱдырамаш, чыла шотыштат мутым колыштын, шып тунемеш.
12 Туныкташ але пӧръеҥым вуйлаташ мый ӱдырамашлан эрыкым ом пу, тудо шып илышаш.
13 Вет эн ончыч Адамым ыштыме, вара – Евам.
14 Адам огыл ондалыме лийын, а ӱдырамаш ондалалтын да титакыш пурен.
15 Но ӱдырамаш ӱшанымаште да йӧратымаште пеҥгыдын шога да поро уш-акыл дене яндарын ила гын, йочам ыштыме гоч утаралтеш.

3 Глава


1 Черке вуйлатыше-влак нерген. 8 Диакон-влак нерген. 14 Молан тиде серышым возымо. 16 Христослан чапмуро.

1 Тиде мут чын: кӧ епископ лийнеже гын, поро пашам ыштынеже.
2 А епископ шылталаш лийдыме лийшаш: ик гана гына ӱдырым налше,*а айык, ушан-шотан, шкенжым сайын кучышо, [чыным йӧратыше,] корныеҥ-влакым кумылын ончышо, туныктен моштышо лийже.
3 Аракам йӱаш йӧратыше огыл, кредал коштшо огыл, [вурседылше огыл,] шкаланже пайдам кычалше огыл, но тыматле лийже, ынже ӱчаше, оксам ынже йӧрате.
4 Тудо шке ешыжым моштен кучышаш, йочажым мут колыштшым да чыла шотыштат чын илышым ончен куштышаш.
5 А кӧ шке ешыжым кучен огеш керт гын, кузе Юмын Черкыж верч тыршаш тӱҥалеш?
6 Епископ кызыт гына ӱшанаш тӱҥалше лийшаш огыл. Тыгай айдеме кугешнаш тӱҥалын да диавол дене пырля титаканыш лукталтын кертеш.
7 Еҥ-влакын титаклымашкышт да диаволын вапшышкыже логалаш огыл манын, тудо ӧрдыж-влак коклаштат пагалыме лийшаш.



8 Тыгак диакон-влакат чын илышаш улыт. Нуно кокыте ойлышаш огытыл, аракам йӱаш йӧратыше ынышт лий, шкаланышт пайдам ынышт кычал,
9 ӱшанымашын келге чынжым ару совесть дене пеҥгыдын кучышаш улыт.
10 Но нине еҥымат ондакше тергыман, вара, нуно шылталаш лийдыме улыт гын, тек служитлаш тӱҥалыт.
11 Вате-влакат чын илышаш улыт, еҥ ӱмбаке ынышт ойло, айык, чыла шотыштат ӱшанле лийышт.
12 Диакон-влак тек ик гана гына ӱдырым налше лийыт, шке йочаштым да ешыштым сайын кучышт.
13 Сайын служитлыше-влак кугу кӱкшытыш шуыт да Христос Иисуслан ӱшанымаште моткоч лӱддымӧ лийыт.



14 Тый декет вашке мияш ӱшанен, мый тидым тылат возем.
15 А кучалтам гын, Юмын пӧртыштӧ*б еҥ-влак шкеныштым кузе кучышаш улыт манын, тыланетат палаш кӱлеш, вет тиде пӧртшӧ илыше Юмын Черкыже, чынын негызше да эҥертышыже.


16 Чынжымак, Юмылан ӱшанымашын святой тайныже пешак кугу:

 Юмо кап дене толын,

 Святой Шӱлыш дене чыныш лектын,

 Суксо-влаклан Шкенжым ончыктен,

 калык-влаклан Тудын нерген увертарыме,

 тӱняште Тудлан ӱшаненыт,

 Тудо чап дене пылпомышко нӧлталтын.





*а 3:2 «Ик гана гына ӱдырым налше»: грекла «Ик ватын марийже». Тыгак – 3:12.

*б 3:15 «Юмын пӧрт» манмым тыште «Юмын калык» манын умылыман.

Ӱшаныше-влакын вуйлатышышт шкеныштым кузе кучышаш улыт.

1 Шӱлыш раш ойла: ондалыше шӱлыш-влакым да ия-влакын туныктымыштым колыштын, пытартыш жапыште южышт Христослан ӱшаныме деч кораҥыт.
2 Тыгай туныктымаш йӱлен пытыше совестян да сайла кояш тӧчышӧ шояче-влак гоч толеш.
3 Нуно ӱдырым налаш але марлан лекташ чарат да, мом Юмо ӱшаныше да чыным пален налше-влаклан тауштен кочкашышт ыштен, тудым кочкаш чарат.
4 Юмын ыштыме чылажат сай, тауштен налме гын, нимо шӱкалме лийшаш огыл,
5 тудым Юмын шомак да кумалме святитлат.



6 Тидым иза-шольо-влаклан эре ушештарен шогет гын, Иисус Христосын сай служитлышыже лият, ӱшанымаш шомак тыйым пукша, сай туныктымым шуктен шогет, да тудо тыйым пеҥгыдемда.
7 А йӧрдымӧ да шонен лукмо тӱрлӧ ойлыштмаш деч кораҥ, Юмым пагалымаште шкендым вияҥде.
8 Капым вияҥдымаш шагал пайдам пуа, но Юмым пагалымаш чыла шотыштат пайдале, вет тудо кызытсе илышымат, ончыкылык илышымат сӧра.
9 Тиде мут чын да шӱмыш пышташ чыла шотыштат йӧра.
10 Вет ме илыше Юмылан ӱшаннам пыштенна, садлан пашам уло вийын ыштена да вурсымым чытена, Тудыжо – чыла айдемын, поснак ӱшаныше-влакын, Утарышышт.
11 Тидым ышташ кӱштӧ да тидлан туныкто.
12 Самырыкетлан кӧра тек тыйым шотлыдымо нигӧ ок лий. Мутланымаштат, шкем кучымаштат, йӧратымаштат, шӱлышыштат, ӱшанымаштат, арулыкыштат ӱшаныше-влаклан корным ончыкто.
13 Мыйын мийымешкем, еҥ-влаклан Возымашым лудмо, каҥашым пуымо, туныктымо пашалан шкендым тӱрыснек пу.
14 Пресвитер-влакын тый денет кид пыштыме йӱлам шуктымышт годым пророклен ойлымо гоч Юмын тыланет пуымо моштымашым ит шӱкал.
15 Тыйын сеҥымашке шуметым чылан ужышт манын, чыла тиде верч тырше, тидлан уло виетым пыште.
16 Шкендымат, туныктыметымат шекланен шого. Чыла тидым пеҥгыдын кучо, вет тыге ыштымет дене тый шкендымат, колыштшо-влакетымат утарет.

Ӱшаныше-влакын тӱрлӧ тӱшкашт дене шкем кузе кучаш.

1 Шоҥгыеҥым ит шылтале, но ачам туныктымыла пагален туныкто, а самырык пӧръеҥ-влакым – иза-шольым туныктымо семын.
2 Илалше ӱдырамаш-влакым авам туныктымыла пагален туныкто, самырык ӱдырамаш-влакым – ака-шӱжарым туныктымо семын. Койышет чыла шотыштат ару лийже.



3 Чынжымак шкет кодшо тулык вате-влакым пагале.
4 А иктаж тулык ватын йочаж але уныкаж-влак улыт гын, тек ондак шке ешыштым пагалаш да ача-аваштлан поро дене пӧртылташ тунемыт, тидыже Юмын ончылно сай.
5 Чынжымак родо-тукымжо деч посна кодшо тулык ӱдырамаш ӱшанжым Юмылан пышта да, полышым йодын, Тудлан йӱдшӧ-кечыже кумалеш.
6 А шке шержым темаш йӧратыше илышынек колен.
7 Еҥ-влакын шылталаш амалышт ынже лий манын, чыла тидымак ышташ кӱштӧ.
8 А кӧ родо-тукымжо да поснак шке ешыже верч ок тырше гын, тудо ӱшанымаш деч кораҥын да ӱшаныдыме еҥ дечат ударак лийын.
9 Кудло деч шагал огыл ийыш шушо да ик гана веле марлан лекше тулык ӱдырамаш тек тулык вате радамыш пурталтеш.
10 Тудо поро пашаж дене палыме лийшаш: йоча-влакым ончен-куштен, корныеҥ-влакым ончен, святой-влакын йолыштым мушкын, нелылыкыш логалшылан полшен да тӱрлӧ поро пашам ыштен шоген.
11 Самырык тулык вате-шамычым тыгай радамыш ит пурто. Кунам нуно шкеныштым куштылгын кучаш тӱҥалыт, Христос деч торлат да марлан лекнешт,
12 ӱшанле лияш мутым пуэныт гынат, тудым пудыртат да титаканыш лукталтыт.
13 Тыгодымак нуно йолагайланаш, пӧрт еда кошташ тунемыт, да йолагайланаш гына огыл, а утым ойлен кошташ тӱҥалыт, кӱлеш-оккӱлым пален налаш тыршат да оккӱлым ойлыштыт.
14 Сандене самырык тулык вате-влак марлан лектышт, йочам ыштышт, сурт сомылкам чумыркалышт манын тыланем, осалым ойлаш тушманлан нимогай амалым ынышт пу.
15 Вет южышт ынде чын корно гыч кораҥыныт да сатана почеш каеныт.
16 Ӱшаныше иктаж пӧръеҥын але ӱдырамашын лишыл родыжо-влак коклаште тулык вате уло гын, тудлан полшыжо, чынжымак шкет кодшо тулык ватылан Черке полшен кертше манын, тиде нелылык Черке ӱмбаке ынже воч.



17 Черкым моштен вуйлатыше пресвитер-влакым, поснак Юмын шомакым каласкалыше да тыршен туныктышо-шамычым, пагалаш кӱлеш.
18 Возымаште ойлалтеш: «Пырчым шийше ӱшкыжын умшажым ит петыре»,*а тыгак: «Пашаеҥ шке пашадаржым сулен налеш».
19 Кок але кум таныклыше деч посна пресвитерым титаклымым ит колышт.
20 Молат лӱдышт манын, языкым ыштен шогышо-влакым чылаштын ончылно шылтале.
21 Юмо ончылно, Господь Иисус Христос ончылно да ойырен налме Суксо-влак ончылно мый тыланет нине каҥашем шукташ пеҥгыдын кӱштем. Пашам шымлымешке, чыла раш манын, ончылгоч ит шоно, иктаж-кӧн велке ит лий.



22 Нигӧ дене кид пыштымым шукташ*б ит вашке, еҥ-влакын языкыштышт тыйын ужашет ынже лий. Шкендын арулыкетым арале.
23 Ончыкыжым вӱдым веле огыл йӱ, а пагаретлан да чӱчкыдын черле лийметлан кӧра йошкар аракамат изиш кучылт.
24 Южо еҥын языкше раш коеш да судитлымашке вик конда, а южыштын вара почылтеш.
25 Тыгак поро пашат раш коеш, а кудыжо ок кой гын, шылын кодын ок керт.





*а 5:18 Зак.уш 25:4.

*б 5:22 Кид пыштыме нерген мутерыште мом возымым ончо.

1 Кул-влак да нунын озашт. 3 Шояк туныктымаш да чын поянлык. 11 Тимофейлан Павелын сугыньжо.

1 Юмын лӱмжӧ да мемнан туныктымашна ынышт вурсалт манын, кид йымалне улшо кул-влак шке озаштым чыла шотыштат пагалаш йӧрышылан шотлышаш улыт.
2 А кӧн озаже Христослан ӱшаныше гын, тек ӱшанымаш гоч иза-шольо улмыштлан кӧра тудын деке пагалымашыже ок изем. Тудо озажлан утларак тыршен веле тарзыланышаш, молан манаш гын озаже – ӱшаныше да йӧратыме еҥ – эре порым гына ышта. Чыла тидлан туныкто да каҥашым пу.



3 Кӧ весылан туныкта да мемнан Господьна Иисус Христосын яндар шомакше да чын ӱшанымаш туныктымо дене ок келше,

4-5 тудо кугешна, нимом ок пале, но ӱчашыме да мут нерген тавалыме чер дене черланен, тидыж дечын пужлышо ушан, чыным йомдарыше еҥ-влак коклаште кӧранымаш, келшыдымаш, вурсен ойлымаш, осал йолам ыштымаш да ӱчашымаш лектыт. Тыгай еҥ-влак Юмым пагалыме дене пояш лиеш манын шонат. Нунын деч кораҥ.



6 Чынжымак, мо уло дене серлаген, Юмым пагалаш – кугу поянлык.
7 Ме тӱняшке нимом конден огынал да, чылалан раш, тиде тӱня гыч нимом пеленна налын огына керт.
8 Кочкышна да вургемна уло гын, тидын дене серлагышаш улына.
9 А пояш шонышо-влак алгаштаралтыт, ушдымо да зияным ыштыше тӱрлӧ сутланымашын лӧдышкыжӧ логалыт, нунышт еҥ-влакым кугу азапыш пуртен, пытымашке шуктат.
10 Вет чыла осалын вожшо – оксам йӧратымаш, оксалан вуйым пуымеке, южышт ӱшанымаш деч кораҥыныт да шкеныштым шке шуко орлыкыш пуртеныт.



11 А тый, Юмын еҥже, тыгай деч кораҥ курж да чын ыштымаште, Юмым пагалымаште, ӱшанымаште, йӧратымаште, чытымаште, тыматле лиймаште сеҥымашке шу.
12 Христослан ӱшаныме верч шогымаште чыла виет дене тырше, курымаш илышым кучо. Юмо тыйым тиде илышланак ӱжын, да тый шуко таныклыше ончылно шке ӱшаныметым пеҥгыдын почын каласенат.
13 Чылалан илышым пуышо Юмын ончылно да Понтий Пилат годым пеҥгыдын таныклен ойлышо Христос Иисус ончылно мый тыланет кӱштем:
14 мемнан Господьна Иисус Христос толмешке, тыланет кӱштымым яндарын да шылталаш лийдымын шуктен шого.
15 Тудын толмыжым

 поро пиалан ик шкет куатле Юмо,

 кугыжаланыше-влакын Кугыжашт

 да озаланыше-влакын Озашт,

 шке жапыштыже ончыкта.


16 Тудо шкетынак веле колыдымо,

 лишемаш лийдыме волгыдышто ила,

 Тудым ик айдемат ужын огыл да ужын ок керт.

 Тудлан чап да курымашлык вий-куат. Аминь.



17 Шкеныштым кӱшкӧ ынышт шынде да пытышаш поянлыклан огыл, а мыланна куанен илаш чылажымат лыҥ пуышо илыше Юмылан ӱшаным пыштышт манын, кызытсе курымысо поян-влаклан кӱштӧ.
18 Тек нуно порым ыштат, нунын поянлыкышт порым ыштымышт лийже, вес еҥлан тӱрлын полшаш эре кумылан лийышт.
19 Тидын дене нуно шкаланышт чын поянлыкым погат, тидыже ончыкылыкыштлан пеҥгыде негыз лиеш, да курымашлык илышыш шуын кертыт.



20 О, Тимофей! Тылат ӱшанен пуымым арале, йӧрдымӧ яра мутланымаш деч да шинчымаш манын мом йоҥылыш лӱмдат, тудын торешланымыже деч кораҥ.
21 Южышт тудын велке савырненыт да Христослан ӱшаныме корно гыч кораҥыныт. Тый денет Юмын порылыкшо лийже. Аминь.

1 Саламлымаш. 3 Юмылан тауштымаш. 6 Яндар туныктымаш.


1 Иисус Христос дене ушнымаште сӧрымӧ илышым увертараш колтымо, Юмын кумылжо почеш Иисус Христосын Апостолжо лийше Павел деч
2 шкенжын йӧратыме Тимофей эргыжлан.


 Ача Юмо да Господьна Христос Иисус деч тыланет порылык, чаманымаш да тыныслык лийже.



3 Мый Юмылан таум ыштем – Тудлан ача-кочам семынак яндар совесть дене служитлем – да йӱдшӧ-кечыже кумалмаштем тыйым эре шарнем.
4 Мый шинчавӱдетым шарналтем, тыйым ужмем шуэш, ужмекем, куан дене темам ыле.
5 Тыйын чон гыч лекше ӱшанымашетым мый шарнем. Ондак тыйын Лоида коват ден Евника аватын шӱмыштыштат тыгаяк ӱшанымаш лийын, да мый инанем: тудо тыйынат кӧргыштет ила.



6 Сандене тыланет ушештарем: ӱмбакет кидем пыштымем годым Юмо деч налме моштымашетым угычын вияҥден шого.
7 Юмо мыланна лӱдмашын шӱлышыжым огыл, а вийын, йӧратымашын да яндар уш-акыл дене илымын шӱлышыжым пуэн.
8 Тугеже мемнан Господьна [Иисус Христос] нерген таныклыме дечат, мый дечемат – Тудын верч петырымаште шинчыше деч – ит вожыл, а Поро Увер верч нелылыкым чытымашке мый денем пырля ушно, тидлан Юмо вийым пуа.


9 Тудо мемнам утарен

 да святой илышышке ӱжын.

 Тидым мемнан пашаланна кӧра огыл,

 а ончылгоч шонен пыштымыжлан кӧра

 да жап тӱҥалме деч ончычак мыланна

    Христос Иисус гоч ончыктымо порылыкшылан кӧра ыштен.


10 Тидыже ынде мемнам Утарыше Иисус Христосын

    толмыж гоч почылтын.

 Тудо колымашын вийжым пытарен,

 Поро Увер гоч илышым да колыдымашым почын ончыктен.


11 Тиде Поро Уверын увертарышыжлан да Апостолжылан мыйым шогалтыме. Мый вес калык-влаклан тудым туныктышаш улам.
12 Тидлан кӧра мый тыге орланем. Туге гынат ом вожыл: Кӧлан мый ӱшанем, Тудым палем, да саде кече марте мыланем ӱшанен пуымым*а аралаш Тудын куатше уло манын инанем.



13 Мый дечем тый яндар туныктымашым колынат. Тек тудо тылат корным ончыкта, Христос Иисус дене ушнымаште шочшо ӱшанымашым да йӧратымашым арале.
14 Тыланет ӱшанен пуымо порылыкым мемнан шӱм-чонышто илыше Святой Шӱлышын полшымыж дене арале.



15 Тый палет: Асийысе-влак чыланат мый дечем кораҥыныт, нунын коклаште Фигелл ден Ермогенат улыт.
16 Тек Онисифорлан да тудын мӧҥгысыж-влаклан Господь порылыкым ышта, вет тудо мыйым шуко гана кумылаҥден да, мыйым шинчырленыт гынат, мый дечем вожылын огыл.
17 А кунам тудо Римыш толын, мыйым чот тыршен кычалын да муын.
18 Тек Господь шке кечынже тудлан порылыкшым ончыкта. А кунар тудо мылам Ефесыште полшен, тый эн сай палет.





*а 1:12 «Мыланем ӱшанен пуымым»: грекла возымым тыгат кусараш лиеш: «Мыйын ӱшанен пуымым».




СВЯТОЙ АПОСТОЛ ПАВЕЛЫН ТИМОФЕЙЛАН КОЛТЫМО КОКЫМШО СЕРЫШЫЖЕ

2 Глава


1 Поро Увер верч тыршымаш. 14 Юмын сайлан шотлымо тарзе.

1 А тый, эргым, Христос Иисусын порылыкшо дене пеҥгыдем.
2 Шуко таныклыше улмо годым мом мый дечем колынат, ӱшанле еҥ-влаклан тудым ӱшанен пу. Нуно вара молымат туныктен кертыт.
3 Иисус Христосын сай сарзыже семын нелылыкым чыте.
4 Воеводылан кажне сарзе келшаш тырша, сандене илышысе тыглай паша дене шкенжым ок кылде.
5 Тыгак таҥасыше айдемат, чын почеш ок таҥасе гын, сеҥымаш вуйшӱдышым ок нал.
6 Мланде пашам тыршен ыштыше еҥ саскам эн ондак налшаш.
7 Мом мый ойлем, тудын нерген шоналте. Господь тылат чылажымат умылаш полшыжо.



8 [Господь] Иисус Христосым шарне. Мыйын увертарыме Поро Увер дене келшышын Тудо Давид тукым гыч лийын да колымаш гыч ылыж кынелын.
9 Поро Уверлан кӧра мый орланем, мыйым осалланыше еҥ семын казаматыш шынденыт, но Юмын шомакшым шинчырлаш ок лий.
10 Сандене мый ойырен налме-влак верч чыла чытем: нунат Христос Иисус дене ушнымаште утарымашым да курымашлык чапым налшаш улыт.
11 Тиде мут чын:

 Ме Тудын дене пырля коленна гын,

 Тудын дене пырляк илашат тӱҥалына,


12 чытена гын,

 Тудын дене пырля кугыжаланашат тӱҥалына,

 Тудым ме огына пале манына гын,

 Тудат мемнам ом пале манеш,


13 ме ӱшанле огынал гын,

 Тудо – ӱшанле,

 вет Тудо Шкеж деч Шке кораҥын огеш керт.



14 Тидым ушештарен шого, мут шотышто ынышт ӱчаше манын, Господь ончылно кӱштӧ. Тыгайже нимогай пайдам ок пу, а колыштшо-влакым эҥгекыш шукта.
15 Юмылан йӧрышӧ лияш тырше: шке пашат деч ит вожыл, чынын шомакшым чын туныкто.
16 А йӧрдымӧ арам ойлыштмаш деч кораҥ, вет тыге кутыркалыше еҥ-влак утларак да утларак Юмо деч кораҥыт.
17 Нунын шомакышт шӱйшӧ сусырла шарлаш тӱҥалеш. Тыгай улыт Именей ден Филит.
18 Ылыж кынелмаш уже лийын манмышт дене нуно чын корно гыч кораҥыныт да тыге южыштын ӱшанымашыштым локтылыт.
19 Но Юмын пыштыме чоткыдо негызше шога, ӱмбалныже тыгай печать: «Господь шке еҥже-влакым пала»,*а «Господьын лӱмжым ӱжшӧ чыла еҥ чын огыл деч кораҥже».
20 Кугу пӧртыштӧ шӧртньӧ да ший ате веле огыл, пу да шун дене ыштыме ате-влакат улыт. Иктыштым аклыме ате кӱлмӧ годым кучылтыт, весыштым – тыглай жапыште.
21 Тугеже, кӧ шкенжым чыла тыгай осал деч эрыкта гын, тудо аклыме ате гай, святитлыме да Озажлан пайдале, тӱрлӧ поро пашалан ямде лиеш.
22 Самырык годсо сутланымаш деч кораҥ курж, Господьлан яндар шӱм дене кумалше-влак дене пырля чын ыштымым, Христослан ӱшанымым, йӧратымым, тыныслыкым пеҥгыдын кучо.
23 Но ораде да шотдымо ӱчашымаш деч кораҥ, палет вет: нуно келшыдымашым шочыктат.
24 Господьын тарзыже ӱчашышаш огыл, а чыла дене тыматле, туныктен моштышо да чытыше лийшаш.
25 Ваштареш шогышо-влакым тудо тыматлын тӧрлышаш. Юмо нунылан языкышт деч кораҥаш да Шкеж деке савырнаш ала йӧным пуа. Тыге лиеш гын, нуно, чыным пален налын
26 да ушым шынден, диаволын вапшыж деч утлен кертыт, вет диавол, шкенжын кумылжым шуктышт манын, нуным кучен.





*а 2:19 Шотл 16:5.




СВЯТОЙ АПОСТОЛ ПАВЕЛЫН ТИМОФЕЙЛАН КОЛТЫМО КОКЫМШО СЕРЫШЫЖЕ

3 Глава


1 Пытартыш жапысе еҥ-влак. 10 Павелын Тимофейлан пуымо сугыньжо.

1 Пытартыш кечылаште неле жап толеш манын, палышаш улат.
2 Еҥ-влак шкеныштым да оксам йӧратыше, моктаныше, кугешныше, мыскылыше, ача-авам колыштдымо, таум ыштыдыме, Юмым пагалыдыме, йӧратыдыме,
3 келшыде илыше, еҥ ӱмбаке ойлышо, шкем кучен моштыдымо, торжа, порым ужмышудымо,
4 предатель, вожылдымо, чот кугешныше, Юмым йӧратыме олмеш шке шерыштым темаш йӧратыше лийыт.
5 Тӱжвач ончымаште Юмым пагалышыла койыт, но ӱшанымашын вийже деч кораҥыт. Тыгай еҥ-влак деч торло.
6 Нунын кокла гыч южышт еҥ пӧртыш чояланен пурат да тӱрлӧ язык дене варналтше, тӱрлӧ сутланымын вӱдымӧ ӱдырамаш-влакым кид йымакышт налыт.
7 Нине ӱдырамаш эре тунемаш тыршат гынат, чыным палымашке нигунам шуын огыт керт.
8 Кузе Ианний ден Иамврий Моисей ваштареш шогалыныт, тыгак нине еҥ-влакат чынлан торешланат. Нунын шонымашышт пужлен да ӱшанымашышт лушкыдо.
9 Но нуно шукыжак ыштен огыт керт, вет нунын ушдымылыкышт чылан ончылно чараш лектеш. Тыгеак Ианний ден Иамврий дене лийын.



10 А тый мыйын туныктымем, илыш-шотем, ышташ шонымем, Христослан ӱшанымем, туркымем, йӧратымем, чытымем эре ужынат да тыгак ыштенат,
11 Антиохийыште, Иконийыште, Листраште мый денем лийше поктылмым, орланымым тый палет. Могай поктылмым мый чытенам! А чылаж дечат мыйым Господь утарен.
12 Христос Иисус дене ушнен, Юмым пагален илаш шонышо-влак чылан поктылмо лийыт.
13 А осал еҥ да ондалыше-влак, весе-влакым йоҥылышыш пуртен да шкештат ондалалтын, осалым ыштымаште кӱкшытыш шуыт.



14 А молан тый тунемынат да мом тылат ӱшаныме, тудым пеҥгыдын кучо, вет тый шке туныктышетым палет.
15 Адакшым тый Святой Возымашым йоча годсек шинчет. Тудо Христос Иисуслан ӱшаныме дене утаралташ тыланет ушым пуэн кертеш.
16 Чыла Возымаш Юмын Шӱлыш деч лектын да туныкташ, титакым чараш лукташ, койыш-шоктышым тӧрлаш, чын ыштымашке виктараш пайдале.
17 Тугеже, Юмын айдемыжын нимогай ситыдымашыже уке, тудо чыла поро пашалан ямдылыме лиеш.







СВЯТОЙ АПОСТОЛ ПАВЕЛЫН ТИМОФЕЙЛАН КОЛТЫМО КОКЫМШО СЕРЫШЫЖЕ

4 Глава


1 Павелын Тимофейлан пуымо сугыньжо (умбакыже). 9 Каҥаш ден йодмаш-влак. 19 Чеверласымаш.

1 Кунам Христос шке чапше дене толеш да кугыжаланаш тӱҥалеш, Тудо илыше ден колышо-влакым судитла. Тидым ушышто кучен, Юмо да Господьна Иисус Христос ончылно тыланет пеҥгыдын кӱштем:
2 Юмын шомакым увертаре, келшыше жапыштат, келшыдыме жапыштат тудын верч пеҥгыдын шого, титакым чараш лук, йоҥылыш лийшым шылтале, чылам кумылаҥде. Чыла тидым кужун чытен да туныктен ыште.
3 Вет тугай жап толеш, кунам еҥ-влак яндар туныктымашым огыт чыте, а шке кумылыштлан келшыше, колышташ оҥай туныктышо-влакым шкаланышт ойырен налаш тӱҥалыт,
4 чыным колышташ огыл манын, пылышыштым петырат да шонен лукмо ойлыштмаш деке савырнат.
5 Но тый чыла шотыштат айык шонымашан лий, нелылыкым чыте, Поро Уверым шарыме пашам ыште, служитлыме пашатым шукто.



6 Вет мыйым надырлан пуаш жап шуын, кайышаш шагатем лишемын.
7 Таҥасымаште мый чот тыршенам, кайышаш корнем мучашыш шуктенам, ӱшанымашым арален коденам.
8 А ынде чын ыштыме верч пуалтшаш вуйшӱдыш мыйым вуча, тудым мыланем Господь, чын Судья, тудо кечын пуа, да мыланем веле огыл, Тудын чап дене толмыжым йӧратен вучышылан чылалан пуа.



9 Мый декем вашкерак толаш тырше.
10 Кызытсе тӱням йӧратымыжлан кӧра Димас мыйым коден да Фессалоникыш каен. Крискент Галатийыш миен, Тит – Далматийыш. Лука гына мый денем кодын.
11 Маркым нал да шке денет пырля кондо, тудын полышыжо мыланем пешак кӱлеш.
12 А Тихикым мый Ефесыш колтенам.
13 Кунам толат, ӱмбал вургемым кондо, тудым мый Троадаште Карп дене коденам. Тыгак книга-влакым, поснак коваштеш возымо-влакым, кондо.
14 Апшат Александр мыланем шуко осалым ыштен. Господь тудлан пашаже семын тӱлыжӧ.
15 Тудын деч тыят шеклане, тудо мемнан ойлымына ваштареш чот шогалын.
16 Икымше гана шкемым арален ойлымем годым мыланем полшаш нигӧ толын огыл, чылан мыйым коденыт. Тек нунылан тиде титаклан ок шотлалт.
17 А Господь мыйым коден огыл, полшен. Мыйын гоч Юмын уверым шарыме паша шукталтше да вес калык-влак чылан ты уверым колышт манын, Тудо мыйым пеҥгыдемден. Тыгеракын, мый левын умшаж гычын утаралтынам.
18 Господь мыйым чыла осал паша деч арала да Пылпомышысо Кугыжанышыжлан утара. Тудлан курым-курымешлан чап лийже! Аминь.



19 Прискилла ден Акилалан, Онисифорлан да мӧҥгысыж-влаклан саламым каласе.
20 Ераст Коринфеш кодын, а Трофимым черле улмыжлан кӧра Милитеш коденам.
21 Теле марте толаш тырше. Еввул, Пуд, Лин, Клавдия да чыла иза-шольо тылат саламым колтат.
22 Тыйын шӱм-чон шӱлышет дене Господь Иисус Христос лийже. Тендан дене Юмын порылыкшо лийже. Аминь.







СВЯТОЙ АПОСТОЛ ПАВЕЛЫН ТИТЛАН КОЛТЫМО СЕРЫШЫЖЕ

1 Глава


1 Саламлымаш. 5 Титын Критыште ыштышаш пашаже.

1 Мый Павел, Юмын тарзыже да Иисус Христосын Апостолжо, тыйым саламлем. Юмын ойырен налме еҥже-влаклан Христослан ӱшанаш да чыным пален налаш полшаш мыйым колтымо, тиде чынже Юмым пагален илымым шочыкта.
2 Тыге нуно курымашлык илышым ӱшанен вучен кертыт. Тудым Юмо тӱням ыштыме деч ончычак сӧрен, а Юмо мутшым ок вашталте.
3 Шке жапыштыже Тудо увертарен туныктымаш гоч шомакшым палдарен, а Юмын, мемнан Утарышынан, кӱштымыж почеш тиде пашам мылам ӱшанен пуымо.
4 Тит, икгай ӱшаныме дене тый шочмо эргым гай лийынат. Тылат Юмо Ача да мемнам Утарыше Господь Иисус Христос деч порылык, чаманымаш да тыныслык лийже!



5 Ыштышаш сомылнам мучашыш шукташ да чыла олалаште пресвитер-влакым мыйын шӱдымӧ семын шогалташ манын, мый тыйым Критеш коденам.
6 Пресвитер-влак шылталаш лийдыме, икана гына ӱдырым налше лийшаш улыт. Йочашт-влак Юмылан ӱшанышт, шала койышлан да мутым колыштдымылан ынышт титаклалт.
7 Черкыште епископлан Юмын пашам ӱшаныме, сандене тудын нимогай титакше лийшаш огыл. Тудо торжа ынже лий, вашке шыдешкыше ынже лий, аракам йӱаш йӧратыше ынже лий, кредал коштшо ынже лий, шкаланже пайдам кычалше ынже лий,
8 а корныеҥ-влакым кумылын ончышо, порым йӧратыше, яндар уш-акылан, чын ыштыше, Юмым жаплыше да шкенжым кучен моштышо лийже.
9 Епископ туныктымаш дене келшыше чын шомакым пеҥгыдын кучышаш. Тунам тудо еҥ-влакым яндар туныктымаш дене кумылаҥден да ваштареш шогышо-влакын йоҥылыш шонымыштым ончыктен кертеш.



10 Вет мут колыштдымо, кӱлдымашым ойлыштшо да ондалыше-влак шукын улыт, тыгайже пӱчман-влак коклаште поснак шуко.
11 Нунын умшаштым петыраш кӱлеш. Шкаланышт вожылдымын пайдам налаш манын, кӱлеш-оккӱлым туныктен, еш-влакын ӱшанымашыштымат пудыратылыт.
12 Нунын кокла гыч ала-кӧжӧ, шкеныштынак пророкышт, каласен:

 «Критян-влак эре шойыштыт,

 осал янлык, його опкын улыт».


13 Тудын таныклымыже чын. Садлан нуным пеҥгыдын шылтале, нуно яндар ӱшанымашым аралышт,
14 иудей-влакын шонен лукмо ойлыштмыштым да чын деч кораҥше еҥ-влакын кӱштымыштым шотыш ынышт нал.
15 Арулан чыла ару, а амыргыше ден ӱшаныдыме-влаклан нимо ару уке, нунын шонымыштат, совестьыштат амыргеныт.
16 Нуно Юмым палена маныт, но пашашт дене Юмым палыдымыштым ончыктат, йырнык да мут колыштдымо, нимогай порым ыштен моштыдымо улыт.







СВЯТОЙ АПОСТОЛ ПАВЕЛЫН ТИТЛАН КОЛТЫМО СЕРЫШЫЖЕ

2 Глава


Чын туныктымылан келшыше илыш.

1 А тый яндар туныктымаш дене келшышын ойло.
2 Илалше пӧръеҥ-влакым айык шонымашан, чын илыше, ушан-шотан да ӱшанымаште, йӧратымаште, чытымаште чын лияш туныкто.
3 Тыгак илалше ӱдырамаш-влакат святой-влаклан келшен толшо вургемым чийышт,*а еҥ ӱмбаке ынышт ойло, аракан кулжо ынышт лий, порылан веле туныктышт.

4-5 Нуно самырык ӱдырамаш-влакым марийыштым, йочаштым йӧраташ, ушан-шотан, яндар, сурт сомылкам тыршен шуктышо, поро, шке марийыштым колыштшо лияш туныктышт. Юмын шомакше ынже мыскылалт.
6 Рвезе-влаклан ушан-шотан лияш каҥашым пу,
7 тый шке поро пашат дене чыла шотыштат илыш корным ончыктышо лий. Тек туныктымет яндар, пагалымашым лукшо, локтылалтдыме лийже.
8 Ойлымет чын лийже, титаклаш амалым ынже пу, тунам ваштареш шогышо-влак мемнан нерген нимо удам каласен огыт керт, вожылмашке пурат.
9 Кул-влакым озаштым чыла шотыштат колышташ, келшыше лияш туныкто, ваштареш ынышт ойло,
10 ынышт шолышт, эре поро да ӱшанле лийышт, тыге нуно мемнан Утарышынан, Юмынан, туныктымыжлан чыла шотыштат поро чапым кондат.



11 Юмын утарыше порылыкшо чыла еҥлан почылтын.

12-13 Ӱшаныме поро пиалым – Кугу Юмын, мемнам Утарыше Иисус Христосын, чапшын шумыжым – вучымына годым Юмын порылыкшо мемнам шотдымо илышым да тӱнясе сутланымым кораҥдаш виктара, кызытсе курымышто яндар уш-акыл дене, чын, Юмым пагален илаш туныкта.
14 Мемнам чыла закондымылык деч утараш, поро пашам тыршен ыштыше калыкым Шкаланже эрыкташ манын, Тудо Шкенжым мемнан верч пуэн.
15 Тидым ойло, каҥашым пуэде, уло кучемвиетым кучылтын шылтале. Тек нигӧат тыйым шотлыдымо ок лий.





*а 2:3 «Святой-влаклан келшен толшо вургемым чийышт»: тидым «илышыштым Юмылан святитлен пуышо еҥ-влак семын шкеныштым кучышт» манынат кусараш лиеш.




СВЯТОЙ АПОСТОЛ ПАВЕЛЫН ТИТЛАН КОЛТЫМО СЕРЫШЫЖЕ

3 Глава


1 Порым ыште. 12 Каҥаш ден саламлымаш.

1 Тӱрлӧ вуйлатыше да тӧра-влаклан мут колыштшо лийышт манын, ӱшаныше-влаклан эре ушештарен шого, нуным колыштышт да кеч-могай поро пашам ышташ ямде шогышт.
2 Нигӧн ӱмбаке осалым ынышт ойло, нигӧ дене ынышт ӱчаше, тыматле, чыла еҥлан поро кумылан лийышт.
3 Ондак меат шонен моштыдымо, мутым колыштдымо, йомшо лийынна, сутланымын да тӱрлӧ ракатланымын кулышт улына ыле: осалланен да кӧранен иленна, йырнык да икте-весынам ужмышудымо лийынна.
4 А кунам мемнан Утарыше Юмынан порылыкшо да айдемым йӧратымыже почылтын,
5 Тудо мемнан ыштыме чын пашаланна огыл, а угыч шочыктышо мушмаш да Святой Шӱлыш дене уэмдымаш гоч шке порылыкшо дене мемнам утарен.
6 Мемнан Иисус Христос Утарышына гоч Святой Шӱлышым ӱмбакына Юмо лыҥ опталын.
7 Тыгеракын ме, Тудын порылыкшо дене чыныш лукмо-влак, ӱшанен вучымо курымашлык илышым налын кертына.



8 Тиде шомак чын. Мый тидым тыланет поснак палемдыктынем. Юмылан ӱшанаш тӱҥалше-влак поро пашалан тыршышт. Тидыже еҥ-влаклан сай да пайдале.
9 Но шотдымо тӱрлӧ ӱчашымаш, тукымвожым шымлымаш да закон нерген икте-весе ваштареш ойлымаш деч кораҥ, тиде нимогай пайдам ок пу да кӱлдымӧ.
10 Ик гана да вес гана шижтарымекет, шояк туныктымашан еҥ деч кораҥ.
11 Тыгай еҥ пужлен, тудо языкым ышта, шкенжым шке титаканыш луктеш манын, тый палет.



12 Кунам тый декет Артемам але Тихикым колтем, мый декем Никопольыш вашке тол, тушто телым эртараш шонен пыштенам.
13 Закон туныктышо Зинам да Аполлосым корныш тыршен ямдыле, нунылан мо кӱлеш, тек чылажат лийже.
14 Мемнан-влакат, саскадыме лияш огыл манын, полыш кӱлмӧ годым тек поро пашам тыршен ышташ тунемыт.



15 Мый денем улшо-влак чылан тылат саламым колтат. Мемнам ӱшанымаште йӧратыше-влаклан саламым каласе. Чыланда дене Юмын порылыкшо лийже. Аминь.







СВЯТОЙ АПОСТОЛ ПАВЕЛЫН ФИЛИМОНЛАН КОЛТЫМО СЕРЫШЫЖЕ

1 Глава



1 Саламлымаш. 4 Филимонын ӱшанымашыж ден йӧратымашыже. 8 Онисим верч йодмаш. 23 Чеверласымаш.


1 Иисус Христос верч кучен петырыме Павел да Тимофей иза деч мемнан дене пырля ыштыше йӧратыме Филимонлан,
2 йӧратыме Апфия акалан да мемнан дене пырля ыштыше Архипплан, тыгак тыйын пӧртыштӧ погынышо черкылан.



3 Мемнан Юмо Ачана деч да Господь Иисус Христос деч тыланда порылык да тыныслык лийже.



4 Кумалмем годым тыйым эре шарнем, Юмылан таум ыштем,
5 вет чыла святой-влакым да Иисус Христосым йӧратымет да Иисус Христослан ӱшанымет нерген мый колынам.
6 Мемнан-влак деке тый ӱшанымаш гоч ушненат. Тидыже Христос Иисус дене ушнымаште тыланда пуымо чыла сайым келгынрак пален налашет полшыжо манын, Юмо деч йодам.
7 Тыйын йӧратымашет мемнам пешак куандара да кумылаҥда, вет тылат кӧра, шольым, святой-влакын шӱмышт лыпланеныт.



8 Мом ышташ кӱлмым шукташ тыланет кӱшташ Христос дене ушнен шогымаште эрыкем уло гынат,
9 йодаш сайраклан шотлем, вет мый тыйым йӧратем. Весе огыл, мый, Павел, кугурак еҥ, ынде Иисус Христос верч петырыме айдеме,
10 Онисим эргым шотышто тый дечет йоднем. Тудо мылам казаматыште шке эргым семын шочын.

11-12 Ондак тудо тылат пайдале лийын огыл, а кызыт мыламат, тылатат пайдале.*а Мый тудым, шкемын шӱмем, тый декет мӧҥгеш колтем. Онисимым шке декет нал.
13 Поро Уверлан кӧра петырымаште шинчымем годым мылам тыйын олмеш полшыжо манын, тудым шке пеленем кучаш шоненам ыле,
14 но, тыйын шоныметым палыде, тидым ыштымем ок шу. Мый тыланет ӧкымеш порым ыштыкташ ом шоно, тек поро пашат шке кумылын лиеш.
15 Ала тудо пеленет курымешлан кодшо манын веле тый дечет икмыняр жаплан ойырымо лийын.
16 Но ынде тудо тыйын кулет веле огыл, а кул деч шергырак: йӧратыме шольо. Тудо мылам моткоч шергакан, а тылат айдеме семынат, Господьлан ӱшаныше семынат эшеат кугурак акан.



17 Тыгеракын, мыйым ӱшанымаште изалан шотлет гын, шке декет мыйым пуртымо семын тудым пурто.
18 Тудо тыйын ончылно титакыш пурен але пуышашыже уло гын, тидым мыйын парымемлан шотло.
19 Мый, Павел, шке кидем дене возем: чыла тидым пӧртылтем. Чынжым гын, тый шке чонет шотышто мылам парымыште улат манын каласен кертам ыле.
20 Туге, шольым, Господьлан лийын, поро пашам ышташ йодам. Мыйын шӱмем Господь пелен куандаре.



21 Мутым колыштметлан ӱшанен, тидым возем. Тый ышташ йодмем деч шукыракат ыштет манын, мый палем.
22 Вес йодмашемат уло: мыланем пӧлемым ямдыле. Юмо деч тидым сӧрвалымыланда кӧра тыланда пӧртылтымӧ лиям манын, мый ӱшанен вучем.




23-24 Иисус Христос верч мый денем пырля петырен шындыме Епафрас, тыгак мый денем пырля ыштыше-влак Марк, Аристарх, Димас, Лука тылат саламым колтат.
25 Господьна Иисус Христосын порылыкшо тендан шӱм-чон шӱлышда дене лийже. Аминь.





*а 1:11-12 Онисим лӱм ’пайдале’ манме лиеш.





СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

1 Глава


1 Юмо Эргыж гоч ойла. 5 Юмын Эргыже Суксо-влак деч кӱшнӧ шога.

1 Ожно шуко гана да тӱрлӧ семын пророк-влак гоч ача-влаклан ойлышо Юмо
2 тиде пытартыш кечылаште мыланна Эргыж гоч ойлен. Эргыжым Юмо чылан наследникшылан шогалтен, Тудын гочак сандалыкым ыштен улмаш.
3 Эрге Тудын чапшын волгалтмыже, могай улмыжын тичмаш сынже улеш да чылажымат куатан шомакше дене куча. Шкеж дене мемнам язык деч эрныктарымеке, Эрге пылпомыш кӱкшытыштӧ Чаплылыкын [престолжын] пурла могырышкыжо шинчын.
4 Налме лӱмжӧ Суксо-влакын лӱмышт деч кунар кӱшнӧ, Суксо деч Тудо тунарак кугу лийын.



5 Суксо кокла гыч кӧлан кунам Юмо каласен:

 «Тый Мыйын Эргым улат,

 Мый таче Тыйым шочыктенам».

 Адак каласен:

 «Мый Тудлан Ача лиям,

 а Тудо Мыланем Эрге лиеш».*а


6 Тыгак Икымше Шочшыжым тӱняшке пуртымыж годым манын:

 «Тек Тудлан Юмын чыла Суксыжо вуйым сава».*б


7 Суксо-влак нерген каласа:

 «Суксыж-влакым шӱлышым*в ышта,

 служитлышыж-влакым – тулйылмым».


8 А Эргыж нерген:

 «Юмо, Тыйын престолет курым-курымеш,

 Тыйын кугыжан тоят – чынлык тоя.


9 Тый чын ыштымым йӧратет,

 закондымылыкым ужмет ок шу.

 Сандене Юмо, Тыйын Юмет, куан ӱй дене Тыйым

    пеленет улшо-влак деч утларак шӱрен».*г


10 Адак ойлен:

 «Тый, Господь, тӱҥалтыште мландым негызленат,

 кават – кидетын пашаже.


11 Нуно пытат, а Тый эре улат.

 Чылажат вургем семын тоштемеш,


12 чием семын нуным вӱдылат,

 да нуно вашталтыт.

 Но Тый эре тугаяк кодат,

 илышаш кечет огеш пыте».*д


13 Суксо кокла гыч кӧлан кунам Юмо каласен:

 «Тушманет-влакым йол йымакет пыштымешкем,

 пурла велыштем шинче».*е


14 Але чыла Суксо Юмылан служитлыше шӱлыш огыл? Утарымашым налшаш-влаклан служитлаш колтымо огытыл мо?





*а 1:5 Пс 2:7, 2 Куг 7:14.

*б 1:6 Пс 96:7.

*в 1:7 Пс 103:4. «Шӱлыш»: грек йылмыште ик мутак «шӱлыш» ден «мардеж» шомакым ончыкта. Ончо Ин 3:8.

*г 1:8-9 Пс 44:7-8.

*д 1:10-12 Пс 101:26-28.

*е 1:13 Пс 109:1.




СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

2 Глава


1 Утарымашын кугу улмыжо. 5 Юмын Эрге да айдеме тукым.

1 Ойырлен кораҥаш огыл манын, мом колынна, тудым поснак сайын шотыш налшаш улына.
2 Вет Суксо-влак гоч увертарыме шомакат пеҥгыде лийын, да кеч-могай титак, ойым колыштдымаш верч мутым чын кучыктымо.
3 Тугеже, тыгай кугу утарымашым огына шотло гын, кузе ме куржын утлен кертына? Тиде утарымашым эн ондак Господь увертарен, да Господьым колыштшо-влак тудым мыланна пеҥгыдемденыт.
4 Тиде утарымаш нерген Юмо Шкежат палдарыше пале ден ӧрыктарыше паша-влак дене, тӱрлӧ чудо дене, Святой Шӱлышым шке шонымыжо почеш пуэдыме дене таныклен.



5 Мемнан ойлымо ончыкылык сандалыкым Юмо Суксо-влакын кидышкышт огыл пуэн.
6 Мӧҥгешла, ала-кӧ Возымаште ала-кушто таныклен ойлен:

 «Мо тугай айдеме?

 А Тый тудым шарнет.

 Але айдеме эрге?

 А Тый тудын деке порын савырнет.


7 Тудым Суксо-влак деч изиш веле ӱлыкрак волтенат.*а

 Тый тудым чап да пагалымаш дене леведынат,

 кидет дене ыштыметын озажлан шогалтенат,


8 тудын йол йымакыже чыла пыштенат».*б

 Айдемын кидышкыже чыла пуымыж годым тудын кид йымакыже пуыде нимом коден огыл. А тудын кид йымакыже чыла пуымым ме кызыт але огына уж.
9 Но Суксо-влак деч изиш ӱлыкрак Волтымым, Иисусым, ме ынде колымашым чытымыжлан кӧра чап да пагалымаш дене леведмым ужына, вет Юмын порылыкшо дене Тудо чыла еҥ верч колышаш улмаш.



10 Шуко эргым чапыш кондаш манын, Юмылан – чылажат Тудлан да Тудын гоч – нуным утарымашке Наҥгайышым орланымаш гоч тичмашлыкыш шукташ кӱлын.
11 Вет Святитлышат, святитлыме-влакат – чыланат Икте дечын улыт. Сандене Святитлыше нуным иза-шольо манаш ок вожыл
12 да ойла:

 «Тыйын лӱметым иза-шольым-влаклан увертарем,

 черке погынымаште Тыйым моктен мурем».*в


13 Да адак:

 «Мый Тудлан ӱшанен илаш тӱҥалам».*г

 Эше:

 «Теве Мый да Юмын Мыланем пуымо икшывем-влак».


14 Кузе икшыве-влак капан да вӱран улыт, тугак Тудат капан да вӱран лийын, вет Тудо колымаш вий кучышым, вес семынже диаволым, шке колымыж дене сеҥышаш
15 да колымаш деч лӱдмӧ дене ӱмыр мучко кул лийше-влакым чыланыштым эрыкыш лукшаш улмаш.
16 Вет Тудо, чынжымак, Суксо-влакым огыл, а Авраамын урлыкшым арален налеш.
17 Сандене, Юмылан ыштымаште чаманыше да ӱшанле Архиерей лияш да калыкым языкше деч эрыкташ манын, Тудо чыла шотыштат иза-шольыж-влак гай лийшаш улмаш.
18 Тудо Шкежат орлыкым да алгаштарен тергымым чытен, сандене алгаштарымашке логалше-влаклан полшен кертеш.





*а 2:7 «Тудым Суксо-влак деч изиш веле ӱлыкрак волтенат»: тидым «Кӱчык жаплан тудым Суксо-влак деч ӱлык волтенат» манынат кусараш лиеш.

*б 2:6-8 Пс 8:5-7.

*в 2:12 Пс 21:23. «Черке» – кумалаш погынышо ӱшаныше еҥ-влак.

*г 2:13 Ис 8:17-18.




СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

3 Глава


1 Иисус Моисей деч кӱшнӧ шога. 7 Юмын калыклан каныш.

1 Тыгеракын, святой иза-шольо-влак, пылпомышысо тудо ӱжмашымак налше-влак, мемнан почын ойлымо ӱшанымашын Апостолжо да Архиерейже Иисус Христосым умылен налза.
2 Моисей семынак Тудо Шогалтышыжлан ӱшанле лийын, Моисейже Юмын уло пӧртыштыжӧ ӱшанле улмаш,
3 но кузе пӧртым чоҥышын чапше пӧртын чапше деч кугурак, тугак Иисусат Моисейын деч кугу чапым сулен налаш йӧрышӧ.
4 Вет кажне пӧртын чоҥышыжо уло, а чылажымат чоҥышыжо – Юмо.
5 Моисеят Тудын уло пӧртыштыжӧ служитлыше семын ӱшанле улмаш. Мо нерген Юмо варарак каласышаш улмаш, тидым ончыктышаш улмаш.
6 Но Христосшо Юмын пӧртыштӧ Эрге семын ӱшанле лийын. А лӱддымылыкнам да мемнам куандарыше ӱшанен вучымашнам мучаш марте пеҥгыдын арален кодена гын веле, Тудын пӧртшӧ ме улына.



7 Сандене Святой Шӱлыш ойлымо семын ыштыза:

 «Тачысе кечын Тудын йӱкшым колыда гын,


8 ӧпкелыме годымсыла,

 ир мландыште тергыме кечысыла

 шӱмдам ида пешкыдемде.



9-10 Тушто тендан ачада-влак Мыйым тергеныт

 да Мыйын ыштымем нылле ий ужыныт.

 Сандене Мый тиде тукымлан шыдешкенам да каласенам:

 ”Нуно шӱмышт дене эре йомын коштыт,

 Мыйын корнем пален налын огытыл”.


11 Сандене шыдем дене товатленам:

 нуно Мыйын ласкалыкышкем огыт пуро».*а



12 Иза-шольо-влак, тендан кокла гыч иктаж-кӧн шӱмжӧ осал да ӱшаныдыме ынже лий да илыше Юмо деч ынже кораҥ манын шекланыза.
13 Тендан кокла гыч нигӧ, язык дене ондалалтын, пешкыдемше ынже лий манын, эше «тачысе кечын» маналтме годым икте-весыдам кече еда кумылаҥдыза.
14 Вет ме тӱҥалтыш ӱшанымашым мучаш марте пеҥгыдын арален кодена гын веле, Христос дене ушнен шогена.
15 Каласыме:

 «Тачысе кечын Тудын йӱкшым колыда гын,

 ӧпкелыме годымсыла шӱмдам ида пешкыдемде».*б


16 Колыштшо-влак кокла гыч южышт ӧпкеленыт, но Моисей дене Египет гыч лекше чыла еҥ огыл.
17 Кӧлан Юмо нылле ий шыдешкен? Языкыш пурышо-влаклан огыл мо? Нунын лулегышт ир мландеш кодын.
18 «Мыйын ласкалыкышкем огыт пуро» манын, Юмо кӧлан товатлен? Мутым колыштдымо-влаклан огыл мо?
19 Тыгеракын, ужына: ӱшанымашышт уке улмылан нуно тушко пурен кертын огытыл.





*а 3:7-11 Пс 94:7-11.

*б 3:15 Пс 94:7-8.




СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

4 Глава


1 Юмын калыклан каныш (умбакыже). 14 Иисус – эн кугу Архиерей.

1 Тыгеракын, Юмын ласкалыкышкыже пураш сӧрымаш эше уло гын, тендан кокла гыч нигӧ ӧрдыжеш ынже код манын, шекланышаш улына.
2 Вет нунылан каласкалыме семынак тиде сӧрымаш нерген куан уверым мыланнат каласкалыме. Но нуно колмо шомакыштым ӱшаныме дене шӱмышкышт пыштен огытыл, сандене тудо нунылан пайдам конден огыл.
3 Юмын ласкалыкышке ме, ӱшанаш тӱҥалше-влак, пурена. Юмо каласен:

 «Шыдем дене товатленам:

 нуно Мыйын ласкалыкышкем огыт пуро».*а

 Кеч Тудын пашаже тӱням негызлыме годсекак шуктымо улмаш.
4 Вет Возымаште ала-кушто шымше кече нерген тыге каласыме: «Шымше кечын Юмо чыла шке пашаж деч канен».*б
5 А тиде верыште каласыме: «Мыйын ласкалыкышкем огыт пуро».*в
6 Тыгеракын, южыштым тушко пурымаш вуча, а кӧлан ожно куан уверым увертарыме, нуно тушко мут колыштдымыштлан кӧра шуын огытыл.
7 Сандене Юмо угычын «тачысе кече» манме кечым палемден. Ондак каласыме шомакым Тудо тынар кужу жап эртымеке Давид гоч ойлен:

 «Тачысе кечын Тудын йӱкшым колыда гын,

 шӱмдам ида пешкыдемде».*г


8 Вет Иисус Навин нуным ласкалыкыш конда ыле гын, Юмо варарак вес кече нерген ок ойло ыле.
9 Тугеже, Юмын калыкшым шуматкече каныш вуча.
10 Кузе Юмо шке пашаж деч канен, тугак Юмын ласкалыкышкыже пурышат шке пашаж деч кана.
11 Тыгеракын, нигӧ нунын семын мут колыштдымашке ынже шуҥгалт манын, тиде ласкалыкыш пураш тыршышаш улына.



12 Вет Юмын шомакше илыше да виян, тудо кок могыран кеч-могай керде дечат пӱсӧ. Шӱлыш ден чон, йыжыҥла ден вем шелалтмешке тудо керылт пура, шӱмын шонкалымыжым да кумылжым лончыла.
13 Тӱняште Юмо деч шылтыме нимо уке, Тудын шинча ончылныжо чылажат чара да койшо; Тудын ончылно ме мутым кучышаш улына.



14 Пылпомыш вошт эртыше пеш кугу Архиерейна, Юмын Эрге Иисусна уло гын, тугеже почын ойлымо ӱшанымынам пеҥгыдын кучышаш улына.
15 Вет мемнан Архиерейна вийдымылыкнам чаманен кертеш: мемнан семынак Тудым чыла шотыштат тергыме, но Тудо языкдыме улмаш.
16 Тыгеракын, чаманымашым налаш да Юмын порылыкшым кӱлеш жапыште полышлан муаш манын, порылык престол деке лӱдде мийышаш улына.





*а 4:3 Пс 94:11.

*б 4:4 Тӱҥ 2:2.

*в 4:5 Пс 94:11.

*г 4:7 Пс 94:7-8.




СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

5 Глава


1 Иисус – эн кугу Архиерей (умбакыже). 11 Ӱшанымаш деч ида кораҥ.

1 Еҥ-влак кокла гыч ойырен налме кеч-могай архиерейым еҥ-влак верч Юмын ончылно служитлаш шогалтыме, тудыжо пӧлекым да язык верч надырым пуышаш.
2 Тудо нимом палыдыме да йоҥылышым ыштылше-влакым чаманен кертеш, вет тудымат вийдымылык темда,
3 сандене тудо калыкын языкше верч пуымо семын шкенжын языкше верчат надырым пуышаш.
4 Архиерей лияш чапым нигӧ шкаланже шке ок нал, а Юмо тудым Аароным ӱжмӧ семын ӱжеш.



5 Тыге Христосат архиерей чапыш Шкенжым Шке нӧлталын огыл, Тудлан тиде чапым Юмо пуэн да каласен:

 «Тый Мыйын Эргым улат,

 таче Мый Тыйым шочыктенам».*а


6 Вес вере тыге ойла:

 «Мелхиседекын иерей радамже дене

 Тый курымашлык иерей улат».*б



7 Кап дене илымыж годым Христос шке юмылтымыжым да кумалмыжым Тудым колымаш деч утарен Кертшылан, йӱкын кычкырен, шинчавӱд йӧре, надырлан конден, да мут колыштшо улмыжлан кӧра Тудын кумалмыжым колмо.
8 Тудо Эрге гынат, орланымыж гоч мутым колышташ тунемын,
9 а тичмашлыкыш шумекше, Тудын мутшым колыштшо кажне еҥлан курымашлык утарымашым кондышо лийын,
10 да Юмо Тудым Мелхиседекын иерей радамже дене Архиерейлан шогалтен.



11 Тидын нерген мемнан ойлышашна шуко, но умылтараш неле, вет те колышт моштыдымо лийында.
12 Тиде жап марте те туныктышо лийшаш улыда ыле гынат, тендам Юмын шомакын тӱҥалтыш шинчымашыжлан угычын туныкташ кӱлеш, тыланда шӧр кӱлеш лийын, а пешкыде кочкыш огыл.
13 Кӧ але шӧрым кочкеш, чынлан тунем шуын огыл, вет тудо але аза.
14 Пешкыде кочкыш – кушкын шушо-влаклан. Эре тыршымышт дене нунын уш ден шижмашышт поро ден осалым ойырен мошташ туныктымо улыт.





*а 5:5 Пс 2:7.

*б 5:6 Пс 109:4.




СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

6 Глава


1 Ӱшанымаш деч ида кораҥ (умбакыже). 13 Юмын пеҥгыде сӧрымыжӧ.


1-2 Сандене, Христосын шомакшын тӱҥалтыш шинчымашыжым лончылымым чарнен, тичмаш шинчымашыш шуаш тыршышаш улына. Колымашке наҥгайыше паша деч кораҥме да Юмылан ӱшаныме, тынеш пуртымаш-влак, айдеме ӱмбаке кидым пыштыме йӱлам эртарыме, колышо-влак ылыжме да курымашлык суд нерген туныктымылан угычын негызым пыштышаш огынал.
3 Юмо эрыкым пуа гын, кушкаш тыршена.


4-6 Вет икана волгыдыш шушым, пылпомыш пӧлекын тамжым пален налшым, Святой Шӱлыш дене ушнен шогышым, Юмын поро шомакшым да шушаш саманын куатшым пален налшым, а вара кораҥшым, угычын язык деч кораҥден, Юмо деке савыраш ок лий. Тыгай еҥ шке шӱмыштыжӧ Юмын Эргым пудален сака да Тудым вурса.
7 Мланде шке ӱмбакше чӱчкыдын велше йӱрым шупшеш да куштышылан пайдале кушкылым шочыкта гын, тудо Юмо деч суапландарымашым налеш.
8 Но мланде иман вондер ден коршаҥгым шочыкта гын, тудо – йӧрдымӧ, тудым каргымаш вуча, мучашыже – йӱлалтымаш.
9 Йӧратымына-влак, тыге ойлена гынат, илыш корныда сайрак да утаралтыда манын, ме ӱшанена.
10 Юмо чын огыл ок лий: святой-влаклан пашам ыштымыда годым ондакат, кызытат ыштыме пашадам да Тудым йӧратен тыршымыдам Тудо ок мондо.
11 Но тендан кокла гыч кажныже, ӱшанен вучымо шукталтмылан пеҥгыдын инанен, мучаш марте тыгаяк тыршымашым ончыктыжо манын, мемнан ужмына шуэш.
12 Йолагайыш ида савырне, а ӱшаныме да кужун чытыме дене Юмын сӧрымыжым налше-влак гай лийза.



13 Юмо деч кугу нигӧ уке, сандене Авраамлан сӧрымашым пуымыж годым Шкеж деч кугуракын лӱмжӧ дене товатлен кертын огыл, а шке Лӱмжӧ дене товатлен
14 ойлен: «Чынжымак, тыйым суапландаренак суапландарем да шукемденак тукыметым шукемдем».*а
15 Тыгеракын, чытен вучымыж дене Авраам сӧрымым налын.
16 Еҥ-влак шке дечышт кугурак дене товатлат. Товатлымаш ойлымым пеҥгыдемда да кеч-могай торешланымылан мучашым пышта.
17 Сандене Юмат, Шке шонымашыжын вашталтдыме улмыжым сӧрымын наследникше-влаклан эшеат раш ончыкташ манын, тудым товатлен пеҥгыдемден.
18 Нине вашталтдыме кок шомак гоч – тыште Юмо шойыштын кертын огыл – ме, Тудын пелен аралалтмашым мушо-влак, ӱшанен вучымым кучаш чот кумылаҥына.
19 Тиде ӱшанен вучымаш чонлан якыр гай, ӱшанле да пеҥгыде, тудыжо пӱрдыш вес могырыш шумеш пура.
20 Тушко Иисус, Мелхиседекын иерей радамже дене курымашлык Архиерей лиймекше, ончыч кайыше семын мемнан верч пурен.





*а 6:14 Тӱҥ 22:17.




СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

7 Глава


1 Мелхиседек иерей. 15 Мелхиседек гай у иерей.

1 Тиде Мелхиседек, Салимын кугыжаже, Кӱшнысӧ Юмын иерейже улмаш. Кугыжа-влакым сеҥыме деч вара Авраамын пӧртылмыж годым тудым Мелхиседек вашлийын да благословитлен.
2 Авраам тудлан мо улыж гыч луымшо ужашым пуэн. Мелхиседек эн ончыч, шке лӱмжӧ мом ончыктымо дене келшышын, «чын ыштыше кугыжа», а вара Салимынат кугыжаже, тидыже «тыныслыкын кугыжаже» манмым ончыкта.*а
3 Тудын ачажат, аважат, тукымвожшат уке, тудын илыш кечыже тӱҥалтышдыме да мучашдыме. Тудо – Юмын Эрге гай, эре иерей лиеш.



4 Шоналтыза, могай тудо кугу: Авраам тӱҥ кугезат сеҥен налмыж гыч эн сай луымшо ужашым тудлан пуэн.
5 Тыгак Левий тукым гыч иерейлан шогалтыме-влакын калык деч, вес семынже шке иза-шольо-влак деч – кеч нунат Авраам тукым улыт – закон почеш луымшо ужашым налаш кӱштымашышт уло.
6 Но Мелхиседек нунын тукым гыч лийын огыл, туге гынат Авраам деч луымшо ужашым налын да сӧрымашым налшым благословитлен.
7 Изиракым кугурак благословитла, тиде ӱчашыдеак раш.
8 Ик радам годым луымшо ужашым колышаш еҥ-влак налыт, а вес радам годым – ила манын таныклыме айдеме налеш.
9 Да каласаш лиеш: луымшо ужашым налше Левий шкежат Авраам гоч луымшо ужашым пуэн,
10 вет Мелхиседекын Авраамым вашлиймыж годым Левий эше ачажын кӧргыштыжӧ лийын.



11 Левий тукымын иерейлан ыштымыже тичмашлыкыш шуктен гын – нунын сомылышт Израиль калыклан законын негызше улеш, – тугеже Аарон семын огыл, а Мелхиседекын иерей радамже дене лекше вес иерейже эше молан кӱлеш ыле?
12 Вет иерей радам вашталтеш гын, законат вашталтшаш.
13 Кӧн нерген тиде ойлалтеш, Тудо вес тукым гыч лектын, тиде тукым деч лекше кокла гыч иктыжат жертвенник воктене ыштен огыл.
14 Пале вет: мемнан Господьна Иуда тукым гыч волгалт лектын, а тиде тукым шотышто Моисей иерей-влак нерген нимом каласен огыл.



15 Мелхиседек гай вес иерей шогалеш гын, чыла тидыже эшеат рашрак коеш.
16 Тудо айдеме нерген ойлышо законысо кӱштымаш почеш огыл, а пытыдыме илышын куатше почеш иерей лийын.
17 Возымаш таныкла:

 «Мелхиседекын иерей радамже дене

 Тый курымашлык иерей улат».*б



18 Тыгеракын, ончычсо кӱштымашын вийже да пайдаже лийын огыл, садлан кӧра тудо пытаралтеш,
19 вет закон нимом тичмашлыкыш шуктен огыл, а кызыт мыланна Юмо деке лишемаш йӧным ыштыше сайрак ӱшанен вучымаш пуалтеш.



20 Тидыже товатлыме деч посна лийын огыл.
21 Молышт товатлыде иерей лийыныт, а Тудо – товатлыме мут дене, Тудлан Ойлышын тиде шомакше дене:

 «Господь товатлен

 да тидлан ок ӧкынӧ:

 Мелхиседекын иерей радамже дене

 Тый курымашлык иерей улат».*в


22 Сандене Иисус сайрак ойпидыш верч шогышо лийын.
23 Моло иерей шуко лийын, вет пашаште эрелан кодаш колымаш нунылан чаракым ыштен.
24 А Иисус курым-курым дене ила, иерей улмыжо мучашдыме,
25 да Тудын гоч Юмо деке толшо-влакым тӱрыс утарен кертеш, вет Тудо нунын верч кумалаш эре ила.



26 Мыланна тыгаяк Архиерей кӱлеш: святой, титакдыме, яндар, языкан-влак деч ойырымо да кава деч кӱшкӧ шындыме.
27 Тудын моло архиерей семын ондак Шкенжын языкшылан верч, вара калыкын языкшылан верч кече еда надырым пуаш кӱлешыже уке, вет Тудо Шкенжым Шке жертвылан пуымыж дене чылажымат икана эрелан шуктен.
28 Вет закон вийдыме еҥ-влакым архиерейлан шогалта, а закон деч вара лекше товатлыме шомак курым-курымешлан тичмашлыкыш шушо Эргым шогалтен.





*а 7:1-2 Тӱҥ 14:17-20.

*б 7:17 Пс 109:4.

*в 7:21 Пс 109:4.

У ойпидышын Архиерейже.

1 Мемнан ойлымаштына тӱҥжӧ тиде: пылпомышто Чаплылыкын престолжын пурла могырышкыжо шичше Архиерейна уло.
2 Тудо святой верыште, чын скинийыште, служитла. Тиде скинийым айдеме огыл, а Господь шогалтен.
3 Кеч-могай архиерей пӧлекым да надырым пуаш шогалтыме лиеш, сандене мемнан Архиерейынат надырлан мом кондышашыже лийшаш.
4 Тудо мланде ӱмбалне лиеш ыле гын, иерейжат ок лий ыле, вет пӧлекым закон почеш кондышо иерей-влак Тудын деч поснат улыт.
5 Но нунын служитлымышт пылпомышысын сынже да ӱмылжӧ веле. Скинийым чоҥаш тӱҥалмыж годым Моисейлан каласыме улмаш: «Ончо, чылажымат курыкышто тыланет ончыктымо гайымак ыште».*а
6 Мемнан Архиерейна – сайрак сӧрымашеш негызлалтше, шуко пачаш сайрак ойпидышын ходатайже,*б тидын дене келшышын, Тудын налме служитлыме пашажат утларак чапле.



7 Икымше ойпидыш ситыдымаш деч посна лиеш ыле гын, тугеже вес ойпидыш ок кӱл ыле.
8 Но Юмо шке калыкшым шылтала:

 «Теве кече-влак толыт, – ойла Господь, –

 Израиль тукым да Иуда тукым дене у ойпидышым ыштем,


9 тугай ойпидышым огыл, могайым Мый ача-кочашт дене ыштенам,

 кунам нуным, кидышт гыч кучен, Египет мланде гыч луктынам.

 Вет нуно Мыйын тудо ойпидышем шуктен огытыл,

 сандене нунын деч кораҥынам, – ойла Господь.


10 Теве нине кече-влак деч вара

 Израиль тукым дене ыштышаш ойпидышем, – ойла Господь:

 Шкемын законем нунын ушышкышт пыштем

 да тудым шӱмешышт возем,

 Мый нунын Юмышт лиям,

 а нуно Мыйын калыкем лийыт.


11 Тунам лишылъеҥжым да иза-шольыжым,

 ”Господьым пале” манын, нигӧ ок туныкто,

 вет изижат-кугужат чылан Мыйым палаш тӱҥалыт.


12 Мый нунын чын огылыштым кудалтем,

 языкыштым да закондымылыкыштым тетла ом шарналте».*в



13 У ойпидыш нерген ойлымыж годым Юмо икымше ойпидышын тоштеммыжым ончыктен, а тоштемше да шӱкшемше – пытымаш деке лишыл.





*а 8:5 Лекм 25:40.

*б 8:6 Ходатай – грек текстыште ’коклазе, ушен шогышо’ (’посредник’).

*в 8:8-12 Иер 31:31-34.

1 Мланде ӱмбалысе да пылпомышысо храмыште служитлымаш. 23 Христосын жертвыже дене языкым кораҥдымаш.

1 Тыгеракын, икымше ойпидыш годым калыкын Юмылан служитлымым палемдыше радамже да тиде тӱнясе святой верже лийыныт.
2 Скинийым шогалтыме, тудын икымше кыдежыштыже светильник, ӱстел, надыр кинде лийын, да тудым «святой» маныныт.
3 А кокымшо пӱрдыш вес велне «святой дечат святой» манме кыдеж верланен.
4 Тушто тӱтыраш шӧртньӧ дене ыштыме ӱстел да чыла могырым шӧртньӧ дене леведме ойпидыш шондык лийыныт. Шондыкышто манным аралыме шӧртньӧ ате, Ааронын пеледше пондыжо да ойпидышым возыман кок кӱоҥа киеныт.
5 Шондык ӱмбалне Юмын чапше дене йолгалтше херувим-влак серлагыме верым леведыныт. Тидын нерген ынде тичмашын каласкалыме ок кӱл.



6 Чылажымат тыге келыштарымеке, скинийын икымше кыдежышкыже иерей-влак служитлыме пашаштым шукташ эре пурен коштыныт.
7 А кокымшо кыдежыш ийлан ик гана архиерей гына пурен, тунамжат пеленже вӱрым налшаш улмаш, тудым шке верчше да калыкын палыде ыштыме языкше верч надырлан конден.
8 Икымше скиний шогымо годым эн святой верыш корным эше почмо огыл манын, Святой Шӱлыш ончыкта.
9 Чыла тиде – кызытсе жапым туштен ончыктымаш: пӧлекым да надырым кондат, но нунышт Юмылан тыге служитлыше еҥын совестьшым тӱрыснек эрныктарен огыт керт.
10 Кочкыш, йӱыш да тӱрлӧ мушкылтмо йӱла-влак семынак надырым кондымашат – кап дене кылдалтше кӱштымаш веле, чыла тидыже уэмдымаш жап марте гына лиеш.



11 Но Христос, мемнам вучышо суапын Архиерейже, ынде кугурак да сайрак скиний дене толын. Тиде скинийже кид дене ыштыме огыл, Юмын ыштыме тиде тӱня гыч огыл.
12 Каза таган да ӱшкыжын вӱржӧ дене огыл, а Шкенжын Вӱржӧ дене Христос икана эн святой верыш пурен да курымашлык сулен налмашым мыланна ыштен.
13 Вет каза тага ден ӱшкыж вӱрым да тунан ломыжшым шыжыктымаш шакшемше-влакын кап ден чоныштым эрыкта да святитла гын,
14 тугеже Христосын Вӱржӧ мыняре шукырак ышта! Тудо Святой Шӱлыш дене Шкенжым Юмылан титакдыме жертве семын пуэн. Христосын Вӱржӧ мемнан шӱмнам колымашке наҥгайыше паша деч эрыкта, да ме илыше да чын Юмылан служитлен кертына.



15 Ӱжмӧ-влак сӧрымӧ курымашлык югыпогым налышт манын, Христос, икымше ойпидыш годымсо титакым сулен налаш колымеке, у ойпидышын ходатайже лийын.
16 Кушто завещаний*а уло, тушто завещанийым возышын колымыжым пеҥгыдемден ончыкташ кӱлеш,
17 завещаний колымо деч вара веле вийыш пура. Возышын илымыж годым тудын нигунамат вийже уке.
18 Садланак икымше ойпидышат вӱр деч посна пеҥгыдемдалтын огыл.
19 Вет Моисей, законысо чыла кӱштымым уло калыклан ойлымеке, ӱшкыжын да каза таган вӱрыштым, тыгак вӱдым, йошкар межым да иссоп укшым налын, закон книга ӱмбакат, калык ӱмбакат шыжыктен.
20 Тудо ойлен: «Теве ойпидышын вӱржӧ, тиде ойпидышым Юмо тыланда шукташ кӱштен».*б
21 Тыгак скинийымат, Юмылан служитлыме годым кучылтмо чыла ӱзгарымат вӱр дене шыжыктен.
22 Закон почеш чылам гаяк вӱр дене эрныкташ кӱлеш, да вӱрым йоктарыме деч посна титакым касарымаш огеш лий.



23 Тыгеже пылпомышысо дене келшен толшо-влакым тыге эрныкташ кӱлеш, а чыла пылпомышысым шкенжым – тидын дечат сайрак надыр дене.
24 Вет Христос кид дене ыштыме святой верыш огыл пурен – тидыже чын святой верын тӱсшӧ веле – а ынде мемнан верч Юмын ончылан шогалаш манын, пылпомышкак пурен.
25 Святой дечат святой верыш ий еда шкенжын вӱржӧ дене огыл пурышо тыглай архиерей семын Христос Шкенжым шуко гана жертвылан пуаш тушко пурен огыл,
26 уке гын тӱня тӱҥалтыш гычак Тудлан шуко гана орланен колаш логалеш ыле. Ынде, саман мучаште, Шкенжын жертвыже дене языкым пытараш манын, Тудо ик гана гына тӱняшке толын.
27 Айдеме ик гана колышаш, а вара суд лиеш.
28 Христос денат тыгак: шукыштын языкыштым Шке ӱмбакыже налаш манын, Тудо Шкенжым ик гана жертвылан пуэн, а кокымшо гана языклан кӧра огыл, а Тудым вучышо-влакым утараш толеш.





*а 9:16 Ик грек мутак «завещанийым» да «сугыньым» але «ойпидышым» ончыкта.

*б 9:20 Лекм 24:8.

1 Христосын жертвыже дене языкым кораҥдымаш (умбакыже). 19 Сӧрвалымаш да шижтарымаш.

1 Законышто шушаш суапын ӱмылжӧ гына уло, а тудын чын сынже огыл. Сандене закон Юмын ончыко толшо-влакым ий еда кондымо икгаяк надыр дене нигунам тичмашлыкыш шуктен огеш керт.
2 Уке гын тудым кондымым чарнат ыле, вет служитлыше-влак ик гана эрналтыныт гын, языкыштын нелытшым ынде огыт шиж ыле.
3 Но надыр ий еда язык нерген шарныкта.
4 Вет ӱшкыжын да каза таган вӱрышт языкым пытарен огыт керт.



5 Сандене Христос тӱняш толмыж годым ойлен:

 «Надыр ден пӧлекым Тый ынет нал улмаш,

 но капым Мыланем ямдыленат.


6 Йӱлалтыме кумалтыш вольык

 да язык верч пуымо надыр

    Тыланет келшен огытыл.


7 Тунам Мый ойленам: теве, Юмо,

 книгаште Мыйын нерген возымо семын

    Тыйын шоныметым шукташ мием».


8 Ондак ойлен: «Надырым, пӧлекым, йӱлалтыме кумалтыш вольыкым, язык верч пуымо надырым Тый ынет нал улмаш, да нуно Тыланет келшен огытыл». А нуным закон почеш кондыман.
9 Вара каласен: «Теве, Юмо, Тыйын шоныметым шукташ мием».*а Кокымшыжым ышташ манын, икымшыжым укешке луктеш.
10 Юмын тиде шонымыжо почеш ме Иисус Христосын капшым ик гана жертвылан пуымо дене святитлыме улына.



11 Кеч-могай иерей кече еда служитлен шога да шуко гана икгай надырым пуа, а тыгай надыр нигунам языкым кораҥден огеш керт.
12 А Христос язык верч ик жертвым пуэн да Юмын пурла могырышкыжо эрелан шинчын.
13 Тиде жап гыч Тудо тушманже-влакым йол йымакыже пыштымым вуча.
14 Вет Тудо святитлыме-влакым ик жертве дене эрелан тичмашлыкыш шуктен.



15 Тидын нерген мыланна Святой Шӱлыш таныкла, вет ондакше тыге каласыме:


16 «Теве ойпидыш, могайым нине кече-влак деч вара

    нунын дене ыштем, – ойла Господь:

 Шкемын законем нунын шӱмышкышт пыштем

 да тудым ушешышт возем,


17 языкыштым да закондымылыкыштым тетла ом шарналте».*б


18 А кушто Юмо айдемын языкшым кудалтен, тушто язык верч надырым пуымо ок кӱл.



19
20 Иза-шольо-влак, святой дечат святой верыш Иисусын Вӱржылан кӧра пурен кертмылан ме ӱшанена: пӱрдыш гоч, вес семынже шке Капше гоч, Тудо мыланна илыше да у корным почын.
21 Юмын пӧртым кучышо кугу Иерейна мемнан уло.
22 Тугеже, вияш шӱм да тичмаш ӱшанымаш дене, титакан совесть деч шыжыктен эрныктыме шӱм да яндар вӱдеш мушмо кап дене Юмо деке мийышаш улына.
23 Ме почын ойлымо ӱшанен вучымашнам пеҥгыдын кучышаш улына, вет сӧрымашым Пуышо – ӱшанле.
24 Йӧратымаш ден поро пашалан икте-весынам кузе кумылаҥдаш манын, икте-весына верч тыршышаш улына.
25 Южыштын семын шкенан черке погынымашкына коштмым чарнышаш огынал, а икте-весым кумылаҥдышаш, жап эртыме семын тидым эшеат утларак ыштышаш улына, вет тиде кече лишеммым те ужыда.



26 Чыным пален налмекат, ме языкым лӱмын ыштылына гын, тугеже языкна верч надыр ынде ок код,
27 судым лӱдын вучымаш да ваштареш шогышо-влакым нелаш ямде орышо тул веле кодеш.
28 Моисейын законжо деч кораҥше еҥым кок-кум еҥын таныклымыже почеш колымашлан чаманыде судитлат.
29 Юмын Эргым шотлыдымо, шкенжымат святитлыше ойпидыш Вӱрым святойлан шотлыдымо да порылык Шӱлышым мыскылыше еҥ кунар нелынрак мут кучышашым шога манын шоналтыза!


30 «Мый ӱчым шуктем, Мый пӧртылтем», – ойла Господь.

 Тидым Кӧ каласен, ме Тудым палена. Тыгак каласыме:

 «Господь шке калыкшым судитлаш тӱҥалеш».*в


31 Илыше Юмын кидышкыже логалаш шучко.



32 Ончычсо кечыда-влакым шарналтыза, тунам те, волгыдыш лукталтмеке, кугу орланымаш ден неле кучедалмашым чытен лектында.
33 Южгунам тендам чылан ончылно мыскыленыт, орландареныт, южгунам тыгайым чытыше воктеке шогалында.
34 Те петырымаште лиймем годым мый денем пырля орланенда да, пылпомышто сайрак да пытыдыме погыда улмым пален, погыдам агымым куанен чытенда.
35 Тыгеже шкендан лӱддымылыкдам ида кудалте, тудо тыланда кугу суапым конда.
36 Сӧрымым Юмын шонымыжым шуктымо дене налаш манын, тыланда чытымаш кӱлеш.
37 Вет каласыме:

 «Эше изиш, моткоч изиш лиймеке,

 Толшашлык толеш да ок юватыл.


38 Чын ыштыше айдеме ӱшанымашыж дене илаш тӱҥалеш,

 а чакна гын,

 поро шонымашем тудын велне ок лий».*г


39 Ме пытымашке чакнен кайыше огынал, а утарымашке ӱшанен каена.





*а 10:5-9 Пс 39:7-9.

*б 10:16-17 Иер 31:33-34.

*в 10:30 Зак.уш 32:35-36.

*г 10:37-38 Авв 2:3-4.

Ӱшанымаш.

1 А ӱшанымаш – вучымынан шукталтмыже, ужын керташ лийдымылан ӱшанымаш.
2 Тиде ӱшанымаштак Юмо ожнысо еҥ-влак нерген сай таныклымашым пуэн.



3 Ӱшанымаш дене ме сандалыкын Юмын шомак дене ышталтмыжым умылена: койдымо гыч койшо шочын.



4 Авель ӱшанымаш дене Юмылан Каинын деч сайрак надырым пуэн, ӱшанымаш денак чын ыштыше улмыж нерген таныклымашым налын: Юмо тудын пӧлекше-влак нерген сай таныклымашым пуэн. Ӱшанымаш дене тудо колымекыжат ойла.
5 Ӱшанымыжлан кӧрак Енохым, колымашым уждеак, тиде тӱня гыч налме. Тудым муаш лийын огыл, вет Юмо тудым тиде тӱня гыч кусарен. Пылпомышыш налме деч ончыч тудо Юмылан йӧрышӧ лиймыж нерген таныклымашым налын.*а
6 А ӱшанымаш деч посна Юмылан йӧрышӧ от лий. Юмо уло да Тудым кычалше-влаклан суапым пуа манын, Юмо деке толшо ӱшанышаш.
7 Мо але койшо лийын огыл, тудын нерген палдарымашым Ной ӱшанымаш дене налын да, Юмым чот пагален, шке ешыжым утараш ковчегым ыштен. Ӱшанымыж дене тудо тӱням титаканыш луктын, да ӱшанымылан кӧра тудо чыныш лукмашын наследникше лийын.



8 Югыпого семын налшаш кундемыш каяш ӱжмым Авраам ӱшанымылан кӧрак колыштын да кушко кайымыжым палыдеак тарванен.
9 Ӱшанымаш дене тудо ӧрдыжъеҥ семын сӧрымӧ мландыште илаш тӱҥалын да Исаак ден Иаков дене пырля вынер омашыште илен, нунышт тиде сӧрымынак наследникше-влак лийыныт.
10 Авраам пеҥгыдын негызлыме олам вучен, тудын архитекторжо да чоҥышыжо – Юмо.
11 Йочам ыштен кертдыме Сарра ӱшанымаш дене тукымым шуяш вийым налын да, шоҥго гынат, азам ыштен, вет сӧрымашым Пуышо ӱшанле манын пален.
12 Санденак ик айдемын, моткоч шоҥгемшын, кавасе шӱдыр виса, теҥыз серысе шотлен пытарыдыме ошма пырче наре шочшыжо лийын.



13 Чылан нуно ӱшанымаште коленыт, сӧрымым налын огытыл, тора гыч веле тудым ужыныт да куаненыт, мланде ӱмбалне йот да ӧрдыж еҥ улына манын почын ойленыт.
14 Кӧмыт тыге ойлат, нуно шке элыштым кычалмыштым ончыктат.
15 А коден кайыме элышт нерген шонат ыле гын, нуно пӧртыл кертыт ыле.
16 Но нуно сайрак элыш, вес семынже, кавасыш, шуаш тыршеныт, сандене Юмо нунын Юмышт улам маналтме деч ок вожыл, вет Тудо нунылан олам ямдылен.



17 Ӱшанымылан кӧра Авраам, тудым тергыме годым, Исаакым надырлан конден. Сӧрымашым налмеке, ик шкет эргыжым пуаш ямде лийын.
18 Юмо тудлан каласен улмаш: «Тыйын тукымет Исаак гоч шуйна».*б
19 Юмо колымаш гычат ылыжтен кертеш, шонен тудо, санденак эргыжым мӧҥгеш налын, тидыже ылыжтымаш нерген ончылгоч палдарымаш лийын.
20 Ӱшанымаш дене Исаак, ончыкылык нерген шонен, Иаков ден Исавым благословитлен.
21 Ӱшанымаш дене Иаков колымыж годым Иосифын эргыж-влакым благословитлен да, шке тояж ӱмбаке эҥертен, Юмылан вуйым савен.*в
22 Ӱшанымаш дене Иосиф илыш гыч кайымыж годым Израиль эрге-влакын Египет гыч лекмышт нерген ойлен да шке лулегыж дене мом ыштышашым кӱштен коден.



23 Ӱшанымаш дене Моисейын ача-аваже тудым шочмо деч вара кум тылзе шылтен ашненыт, вет нуно азан мотор улмыжым ужыныт да кугыжан кӱштымыж деч лӱдын огытыл.
24 Ӱшанымыжлан кӧра Моисей, кушкын шумекыже, фараон ӱдырын эргыже манын лӱмдалташ тореш лийын,
25 язык дене кӱчык жап ракатланыме деч сайраклан Юмын калыкше дене пырля орланымым шотлен.
26 Христос семын мыскылалтмым Моисей Египетын поянлыкше деч шергаканлан шотлен, вет тудо ончыкылык суапышке ончен.
27 Ӱшанымыже дене тудо, кугыжан шыдыж деч лӱдде, Египетым коден каен, Ужаш лийдымым пуйто ужмыла пеҥгыде лийын.
28 Пытарыше суксо Израиль калыкын кугэргыж-влакым ынже тӱкӧ манын, Моисей ӱшанымаш дене Кугечым да вӱр шыжыктымашым ыштен.
29 Ӱшанымаш дене Израиль калык Йошкар теҥызым кукшо вер дене вончымо семын вончен, а кунам египтян-влак тидымак ышташ тӧченыт, вӱд йымалан кодыныт.
30 Израиль калык шым кече Иерихон пырдыж йыр коштмеке, ӱшанымыштлан кӧра пырдыж шаланен.
31 Ӱшанымыжлан кӧра Раав, яжар ӱдырамаш, шекланаш толшо-влакым порын вашлийын [да вес корно дене ужатенат], Юмым колыштдымо-влак дене пырля колен огыл.



32 Мом эше каласем? Гедеон, Варак, Самсон ден Иеффай, Давид, Самуил да [моло] пророк-влак нерген каласкалаш мыйын жапем ок сите.
33 Ӱшанымаш дене нуно кугыжаныш-влакым сеҥеныт, чыным ыштеныт, Юмын сӧрымыжым налыныт, лев-влакын умшаштым петыреныт,
34 тулын вийжым сеҥеныт, керде деч утленыт; вийдымылыкышт вийыш савырнен; сарыште виян лийыныт, йот сарзе полк-влакым поктен колтеныт.
35 Ӱдырамаш-влак шкеныштын колышо-влакыштым ылыжшым мӧҥгеш налыныт. А южышт, сайрак ылыжмашыш шуаш манын, шкеныштым эрыкыш лукмылан тореш лийыныт, да нуным орландарен пуштыныт.
36 Молышт мыскылымым, кырымым, тыгак шинчырлымым да петырен шындымым чытеныт.
37 Ӱмбакышт кӱм кышкеныт, пила дене кокыте пӱчкыныт, чот орландарен тергеныт, керде дене руал пуштыныт; нунылан шорык ден каза коваштым чиен кошташ логалын, ситыдымашым, шыгыремдылмашым, орландарымым чытеныт.
38 Нуным уло тӱняжат шоген огыл, нуно ир мландыште, курыклаште коштыныт, курык рожлаште, мланде вынемлаште иленыт.



39 Нуно чыланат ӱшанымаш гоч сай таныклымашым Юмо деч налыныт гынат, сӧрымым налын огытыл.
40 Нуно мемнан деч посна тичмашлыкыш ынышт шу манын, Юмо, мемнан нерген шонен, ала-мом сайракым ямдылен.





*а 11:5 Енох – иудей калыкын тӱҥалтыш годсо ик кугезыже. Илыш мучашыштыже колыдеак Юмо деке налме лийын. Тӱҥ 5:21-24.

*б 11:18 Тӱҥ 21:12.

*в 11:21 Тӱҥ 47:31.




СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

12 Глава


1 Пеҥгыдын шогаш ӱжмаш. 14 Юмын ваштареш шогымо деч шижтарымаш.

1 Садлан меат, тынар кугу таныклыше тӱшка мемнам пылла авыра гын, чыла нелым да мемнам куштылгын шӱртньыктарыше языкым кудалтышаш да ончылнына улшо корным чытен эртышаш улына,
2 ӱшанымынам шочыктышо да тичмашлыкыш шуктышо Иисус ӱмбаке ончышаш улына. Намысым шотлыде, Тудым вучышо куан олмеш ыресым чытен лектын да Юмын престолжын пурла велышкыже шинчын.
3 Ида нойо да чонда вийым ынже йомдаре манын, языкан-влак деч тыгай ваштареш шогымым Чытыше нерген шоналтыза.



4 Язык ваштареш кредалмаште тыланда але вӱрдам йоктараш логалын огыл.
5 Тыланда эргылан ойлымо семын каласыме лыпландарымашым монденда:

 «Эргым! Господьын тӧрлымыжым кӱлдымылан ит шотло,

 кунам Тудо тыйым шылтала, вуетым ит саке.


6 Вет Господь кӧм йӧрата, тудым наказатла,

 кӧм эрге семын налеш, чыланыштым кыра».*а


7 Наказатлымым чытеда гын, Юмо тендан дене эрге-влак дене ыштыме семын ышта. А уло мо тугай эрге, кудым ача мут кучаш ок шогалте?
8 Чыла эргылан логалшаш наказатлымаш деч посна кодыда гын, тугеже те чын эрге огыл, закондымо улыда.
9 Адакшым, кап шот дене чыланнан наказатлыше ачана лийын, да ме тудым пагаленна, тугеже, илаш манын, шӱлыш-влакын Ачаштын*б мутшым утларак колыштшаш огынал мо?
10 Кап ачана-влак шке умылымышт семын мемнам кӱчык жаплан наказатленыт, а Юмо мыланна чынжымак сай лийже манын наказатла, Тудын наказатлымыжлан кӧра ме Тудын святой улмыжо гай святой лияш йӧным налына.
11 Кеч-могай наказатлымаш шке жапыштыже куанла огыл, а ойгыла чучеш, но вара тудын гоч туныктымо-влаклан чын ыштымашын тыныслык саскажым конда.



12 Тугеже ӱнардыме киддам да вийым йомдарыше пулвуйдам вияҥдыза.
13 Окшаклышын йолжо ынже йычкешт, а лучо паремже манын, йолланда вияш йолгорным ыштыза.



14 Чылан денат тынысын илаш тӧчыза, святой илыш дене илаш тыршыза, тудын деч посна Господьым нигӧ ок уж.
15 Юмын порылыкшо деч нигӧ ынже кораҥ манын эскерыза. Тек нимогай кочо вож ынже лек да эҥгекым ынже ыште, шукым ынже амырте.
16 Тендан коклаште иктаж-могай яжарланыше але Исав семын Господьым пагалыдыме еҥат ынже лий манын эскерыза, Исавше икана кочшашлан кугэрге улмыжым ужален.
17 Те паледа: кунам Исав тидын деч вара благословенийым налаш шонен, кораҥдыме лийын. Шинчавӱд йӧре ачаж деч йодын гынат, тудын шонымыжым вашталтен кертын огыл.




18-19 Те шижаш лийме да тул дене йӱлышӧ курык деке огыл, пич пычкемыш да тӱтан мардеж деке огыл, пуч йоҥгалтме да мутым лукшо йӱк деке огыл лишемында. Мыланна тылеч вара нимом каласыме ынже лий манын, тиде йӱкым колшо-влак йодыныт,
20 вет «Курык деке янлык але вольык тӱкна гынат, кӱм кышкен але пикш дене пуштмо лийже»*в манын кӱштымым чытен кертын огытыл.
21 Тиде ужмышт тунар шучко лийын, Моисеят каласен: «Мый чот лӱдам да чытырем».*г
22 Но те Сион курык да илыше Юмын олаже, пылпомышысо Иерусалим деке, шотлен пытараш лийдыме Суксо-влак деке толында,
23 ончыч шочшо-влакын пайремлымашышт да черке погынымашышт деке – нунын лӱмыштым пылпомышто возымо – чылаштын судьяшт, Юмо, деке миенда, тичмашлыкыш шушо чын ыштыше-влакын чонышт деке,
24 у ойпидышын Ходатайже Иисус деке да Авельын вӱржӧ деч сайракын ойлышо шыжыктыме Вӱр деке лишемында.



25 Шекланыза, ойлышо деч ида кораҥ. Нине моло, мландымбалне нуным шижтарыше деч кораҥмеке, утлен огытыл гын, тугеже ме пылпомыш гыч Шижтарыше деч савырнена гын, мутат уке, утлен огына керт.
26 Тунам Тудын йӱкшӧ мландым чытырыктен, да Тудо кызыт тыгай сӧрымашым пуэн: «Эше икана мландым веле огыл, а кавамат чытырыктем».*д
27 «Эше икана» манмыже чытырыкташ лиймым, вес семынже Юмын ыштыме тӱням, кораҥдымыжым ончыкта. Тыгеже, чытырыкташ лийдымыже кодеш.
28 Ме чытырыктен кертдыме Кугыжанышым налына, сандене Юмын порылыкшым кучышаш*е да Юмылан служитлышаш улына, но тидым Тудлан келшышын, кугун пагален да лӱдын ыштышаш улына,
29 вет мемнан Юмына чыла пытарыше тул улеш.





*а 12:5-6 Тун.кал 3:11-12.

*б 12:9 «Шӱлыш-влакын Ачаштын»: тидым «шӱм-чон Ачанан» манынат кусараш лиеш.

*в 12:20 Лекм 19:12-13.

*г 12:21 Зак.уш 9:19.

*д 12:26 Агг 2:6.

*е 12:28 «Юмын порылыкшым кучышаш»: грекла возымым «Тауштышо лийшаш» манынат кусараш лиеш.




СВЯТОЙ АПОСТОЛ ПАВЕЛЫН ЕВРЕЙ-ВЛАКЛАН КОЛТЫМО СЕРЫШЫЖЕ

13 Глава


1 Юмылан келшыше илыш. 20 Чеверласымаш.

1 Икте-весыдам иза-шольо семын ончыкыжат йӧратыза.
2 Корныеҥ-влакым ончымым ида мондо, вет южышт, унам ончен, палыде Суксо-влакым унам ыштеныт.
3 Казаматыш петырыме-влакым шарныза, пуйто нунын дене пырля теат петырымаште улыда. Орландарымым чытыше-влакым шарныза, пуйто теат капда дене орланеда.
4 Тек мужыраҥмашым чылан пагалат, вате-марий вакшыш языкдыме лийже, вет яжарланышым да пелашыжым ондалышым Юмо судитла.
5 Оксам йӧратыше ида лий, мо улыда дене серлагыза. Юмо Шке каласен: «Тыйым ом кодо, тыйым ом кудалте».*а
6 Тугеже ме лӱдде ойлена: «Господь мыланем полшышо, ом лӱд, мом мыланем айдеме ыштен кертеш?»*б



7 Юмын шомакым тыланда увертарыше вуйлатышыда-влакым шарныза, илышыштым илен шуктымыштым ончыза, нунын ӱшанымышт семынак ӱшаныза.
8 Иисус Христос теҥгечат, тачат, курым-курымешат икгай.
9 Тӱрлӧ йот туныктымылан кумылдам савыраш ида пу, вет кочкыш дене огыл, а Юмын порылыкшо дене шӱмдан пеҥгыдеммыже сай. А кӧ мом кочкаш лийме верч тырша, тудлан пайда уке.
10 Мемнан тугай жертвенникна уло, могайже гыч скинийыште служитлыше-влаклан кочкаш ок лий.
11 Кунам архиерей язык верч вольык вӱрым святой дечат святой верыш пурта, вольыкын капшым илем деч ӧрдыжеш йӱлалтат.
12 Сандене Иисусат, калыкым шке Вӱржӧ дене святитлаш манын, олан капкаж деч тӱжвалне орланен колен.
13 Тыгеже Иисус деке илем деч ӧрдыжкӧ лекшаш да Тудын дене пырля мыскылалтмым чытышаш улына,
14 вет эре лийшаш олана тыште уке, а ончыкылык олам кычалына.
15 Тугеже, Иисус гоч ме Юмылан моктымаш надырым, вес семынже, Тудын лӱмжым чапландарыше йылмын саскажым, чарныде конден шогышаш улына.
16 Тыгак порым ыштымым да икте-весылан полшымым ида мондо, тыгай надыр Юмылан келша.



17 Шкендан вуйлатышыда-влакым колыштса, нунылан ида торешлане, вет нуно, мутым кучышо семын, тендан чонда верч лым лийде тыршат. Мутыштым колыштыда гын, нуно тидым куанен ыштат, уке гын, кугун шӱлалтен ыштат, а тиде тыланда пайдале огыл.



18 Мемнан верч кумалза. Ме палена: мемнан совестьна ару да чыла шотыштат шкем чын кучаш шонена.
19 Юмо мыйым тендан деке вашкерак пӧртылтыжӧ манын, мемнан верч кумалаш поснак йодам.



20 Господьна Иисус [Христосым], Курымашлык ойпидышын Вӱржӧ дене шорык-влакын кугу Кӱтӱчышт лийшым, колымаш гыч нӧлталше тыныслык Юмо
21 тек тендам чыла тӱрлӧ поро пашалан ямдыла да тидын дене тендам шке шонымыжым шуктен кертшым ышта. Шке ончылныжо мо сай, тек тудым Иисус Христос гоч тендан кӧргыштӧ шочыкта. Тудлан курым-курымеш чап лийже! Аминь.



22 Иза-шольо-влак, тиде лыпландарыме шомакем налза манын йодам, вет тиде серышем кӱчык.
23 Мемнан Тимофей изанам эрыкыш лукмым пален лийза. Тудо вашке толеш гын, мый тудын дене пырля тендам ужаш мием.



24 Шкендан чыла вуйлатышыланда да чыла святойлан саламым каласыза. Тыланда Италийысе-влак саламым колтат.
25 Чыланда дене Юмын порылыкшо лийже. Аминь.





*а 13:5 Зак.уш 31:6.

*б 13:6 Пс 117:6.





СВЯТОЙ ИОАНН БОГОСЛОВЛАН ПОЧМАШ*а

1 Глава


1 Ончылмут. 4 Саламлымаш. 9 Иоаннын Христосым ужмыжо.

1 Иисус Христосын почмашыже; вашке мо лийшашым шке тарзыж-влаклан ончыкташ манын, тиде почмашым Юмо Тудлан пуэн. Тудыжо чыла тидым Иоанн тарзыже деке колтымо Суксыж гоч палдарен.
2 Юмын шомакше да Иисус Христосын таныклымыж нерген, мом ужын, чылаж нерген Иоанн тыште таныклен каласкала.
3 Пророклен ойлымо тиде шомакым лудшо да тидым колыштшо-влак, тушан возымым шуктышо-влак пиалан улыт: шукталтме жап чакемын.




4-5 Иоанн деч Асий кундемысе шым черкылан.


 Кӧ уло, Кӧ лийын да Кӧ толеш, Тудын деч, Тудын престол ончылнысо шым шӱлыш деч да колышо-влак кокла гыч эн ондак ылыжше, мландымбалысе кугыжа-влакын онышт лийше ӱшанле таныклыше Иисус Христос деч тыланда порылык да тыныслык лийже.


 Тудо мемнам йӧратен да шке Вӱржӧ дене языкна деч мушкын эрыктен,
6 Юмын, шке Ачажын, кугыжа ден иерейже-влакым мемнам ыштен. Тудлан курым-курымеш чап да вий лийже! Аминь.


7 Теве Тудо пыл коклаште толеш,

 Тудым чылан шке шинчашт дене ужыт,

 ужыт Тудым шуралтыше-влакат,

 мландымбалысе чыла тукым

    Тудын верч ойганен шорташ тӱҥалеш.

 Тыгак лиеш, аминь.



8 «Мый – Альфа ден Омега,*б Тӱҥалтыш ден Мучаш улам», – ойла Господь, Тудо, Кӧ уло, Кӧ лийын да Кӧ толеш, Чылакучышо.



9 Мый, Иоанн, Иисус Христосын орлыкшым, Кугыжанышыжым да чытымашыжым тендан дене пырля налше изада, Юмын шомаклан да Иисус Христосын таныклымыжлан кӧра Патмос манын лӱмдымӧ отрошто лийынам.
10 Господьын кечынже*в мыйым шӱлыш авалтен, да пуч гыч лекше гай виян йӱкым шке шеҥгелнем колынам. Тудыжо ойлен: «Мый Альфа ден Омега, Икымше ден Пытартыш улам.
11 Мом тый ужат, книгаш возо да Асийыште улшо черке-влаклан колто: Ефесыш, Смирнаш, Пергамыш, Фиатираш, Сардисыш, Филадельфийыш да Лаодикийыш».




12-13 Мый денем ойлышо йӱк кӧн манын, мый ончалаш савырнышым. Савырнымеке, шым шӧртньӧ светильникым да нунын коклаште Айдеме Эргыла койшым ужым. Тудо кужу вургемым*г чийыше да оҥ тураште шӧртньӧ ӱштым ӱшталше лийын.
14 Тудын вуйжо да ӱпшӧ ош меж гай, лум гай ошо, а шинчаже тулйылме гай лийыныт,
15 йолжо йолгыжшо той гай, пуйто коҥгаш шуарыме, а йӱкшӧ кугу вӱд лӱшкымӧ гай лийын.
16 Пурла кидыштыже Тудо шым шӱдырым кучен, умшаж гыч кок могырге пӱсӧ керде лектын, а шӱргыжӧ – уло вийын йолгалтше кече гай.



17 А кунам мый Тудым ужынам, йол воктекыже колышо гай камвозынам. Тудо пурла кидшым мыйын ӱмбакем пыштен да ойлен: «Ит лӱд. Мый Икымше да Пытартыш
18 да Илыше улам; Мый колышо лийынам, а теве Мый курым-курымеш илыше улам, аминь, да колымаш ден тамыкын*д сравочышт Мый денем.
19 Тугеже, мом ужметым – мо кызыт уло да тылеч вара мо лийшаш – возо.
20 Пурла кидыштем тыйын ужмо шым шӱдыр да шым шӧртньӧ светильник теве тидым ончыктат: шым шӱдыр – шым черкын Суксыж-влак, тыйын ужмо шым светильникше – шым черке.





*а 1 Грек йылмыште тиде книга «Апокалипсис» маналтеш, тиде мут почмашым але кончы­ машым ончыкта.


*б 1:8 «Альфа ден Омега»: грек буква радамыште икымше ден пытартыш буква.

*в 1:10 «Господьын кечынже»: рушарнян.

*г 1:12-13 «Кужу вургем» – грек текстыште «подир», тиде иудей кугыжа ден архиерей-влакын чийыме вургемышт.

*д 1:18 Тамыкын – але: «вес тӱнян».




СВЯТОЙ ИОАНН БОГОСЛОВЛАН ПОЧМАШ

2 Глава


1 Ефесысе черкылан серыш. 8 Смирнасе черкылан серыш. 12 Пергамысе черкылан серыш. 18 Фиатирасе черкылан серыш.

1 Ефесысе черкын Суксыжлан возо:


 ”Пурла кидыштыже шым шӱдырым Кучышо, шым шӧртньӧ светильник коклаште Коштшо тыге ойла:
2 Тыйын пашатым, тыршыметым, чытыметым да осал-влакым чытен кертдыметым палем. Апостол огытыл гынат, южышт шкеныштым апостол маныт, тый нуным тергенат да шояче улмыштым пален налынат.
3 Тый шуко чытенат, чытымашет уло, Мыйын лӱмем верч шуко пашам ыштенат да ноен отыл.
4 Но тыйын ваштареш Мыйын теве мо уло: тый икымше йӧратымашетым коденат.*а
5 Тугеже мо деч торлыметым шарналте, койышетым вашталте да ончычсо пашатым ыште. Уке гын, языкет деч кораҥын, Юмо деке от савырне гын, тый декет вашке мием да светильникетым верже гыч кораҥдем.
6 Но николаит-влакын*б пашаштым ужмышудымо дене тый чын ыштет. Тидыжым Мыйынат ужмем ок шу.
7 Кӧн пылышыже уло, черке-влаклан Шӱлышын мом ойлымыжым тек колеш. Сеҥышылан Мый Юмын райже покшелне шогышо илыш пушеҥге гыч кочкаш эрыкым пуэм.”



8 Смирнасе черкын Суксыжлан возо:


 ”Икымше да Пытартыш, колышо лийше да кызыт илыше тыге ойла:
9 Тыйын пашатым, орлыкетым, йорлылыкетым палем – туге гынат тый поян улат. Шкеныштым иудей манше-влакын тыйым кузе вурсымыштым палем, а нуно иудей огытыл, сатанан тӱшкаже улыт.
10 Мом тылат чыташ логалеш, нимо дечат ит лӱд. Теве, тендам тергаш манын, тендан кокла гыч южыштым диавол казаматыш кышка, да лу кече орлыкан лийыда. Колымаш марте ӱшанле лий, да тылат илыш вуйшӱдышым пуэм.
11 Кӧн [колышташ] пылышыже уло, черке-влаклан Шӱлышын мом ойлымыжым тек колеш. Сеҥышылан кокымшо колымаш эҥгекым ок ыште.”



12 Пергамысе черкын Суксыжлан возо:


 ”Кӧн кок могырге пӱсӧ кердыже уло, Тудо тыге ойла:
13 Тыйын пашатым да сатанан престолжо шогымо верыште илыметым палем. Тый Мыйын лӱмем пеҥгыдын кучет да Мыйын ӱшанле Антипа таныклышемым тендан дене, сатана илыме вереш, пуштмо годымат Мыланем ӱшаныме деч кораҥын отыл.
14 Но тыйын ваштареш ойлышашемат изиш уло: еҥет-влак коклаште Валаамын туныктымыжым кучышо-влак улыт. Тудыжо, Израиль эрге-влак шояк юмылан пуымо надырым кочкышт да яжарланышт манын, языкыш пурташ Валакым туныктен.
15 Николаит-влакын туныктымыштым кучышо-влак тыйынат улыт, тиде туныктымашым Мыйын ужмем ок шу.
16 Тыгеже, языкет деч кораҥын, Юмо деке савырне. А уке гын, тый декет вашке мием да умшам гыч лекше кердем дене нунын ваштареш кредалаш тӱҥалам.
17 Кӧн [колышташ] пылышыже уло, черке-влаклан Шӱлышын мом ойлымыжым тек колеш. Сеҥышылан Мый шолыпышто кучымо манным кочкаш пуэм, тыгак тудлан ош кӱм пуэм, кӱ ӱмбалныже у лӱмым возымо, тудыжым кӱм налше деч моло нигӧ ок пале.”



18 Фиатирасе черкын Суксыжлан возо:


 ”Юмын Эрге – Тудын шинчаже тулйылме гай, йолжо йолгышо той гай – тыге ойла:
19 Тыйын пашатымат, йӧратымашетымат, служитлыметымат, ӱшаныметымат, чытен кертметымат палем. Кызыт тый тӱҥалмет годсо деч шукырак ыштет.
20 Но тыйын ваштареш ойлышашемат изиш уло: шкенжым пророк манше Иезавель ӱдырамашлан шке туныктымыж дене Мыйын тарзем-влакым яжарланымашке да шояк юмылан пуымо надырым кочмашке алгаштараш эрыкым тый пуэнат.
21 Мый тиде ӱдырамашлан яжарланымыж деч кораҥаш жапым пуэнам, но тудо языкше деч кораҥын огыл.
22 Сандене Мый тудым орланымаш вакшышыш кудалтем, да тудын дене яжарланыше-влакым, шке пашашт деч огыт кораҥ гын, кугу орлыкыш пуртем,
23 йочаж-влакымат колымашке шуктем. Тунам чыла черке-влак палаш тӱҥалыт: Мый шӱмым да кӧргым тергыше улам, тыланда кажныланда пашада почеш тӱлем.
24 А тыланда да Фиатирасе моло-влаклан, кӧмыт тиде ӱдырамашын туныктымыжым огыт кучо да, мом ’сатанан келгытше’ маныт, тудым пален налын огытыл, ойлем: тендан ӱмбаке вес нелытым ом пыште,
25 мо тендан уло, тудым гына Мыйын толмешкем кучыза.
26 Кӧ сеҥа да Мыйын пашам мучаш марте шуктен шога, тудлан калык-влакым вуйлаташ кучемвийым пуэм.
27 Тудо нуным кӱртньӧ тоя дене кӱташ тӱҥалеш, нуно шун ате семын шаланат. Тыгаяк кучемвийым Мый Ача деч налынам.
28 Мый сеҥышылан эр шӱдырым*в пуэм.
29 Кӧн [колышташ] пылышыже уло, черке-влаклан Шӱлышын мом ойлымыжым тек колеш.”





*а 2:4 Але: «ынде ончычсо семын от йӧрате».

*б 2:6 Николаит-влак – шояк туныктымашан тӱшка.

*в 2:28 Эр шӱдыр – сеҥымашын символжо.




СВЯТОЙ ИОАНН БОГОСЛОВЛАН ПОЧМАШ

3 Глава


1 Сардисысе черкылан серыш. 7 Филадельфийысе черкылан серыш. 14 Лаодикийысе черкылан серыш.

1 Сардисысе черкын Суксыжлан возо:


 ”Юмын шым шӱлышыжӧ да шым шӱдыр кӧн уло, Тудо тыге ойла: Тыйын пашатым палем. Лӱмет илышын, но шкеже колышо улат.
2 Помыжалт, мо але кодын да колымашке лишемын, тудым пеҥгыдемде. Юмем ончылно тыйын пашат тичмаш огыл манын ужынам.
3 Тугеже, мом тый налынат да колынат, тудым шарне, тидым кучо да, языкет деч кораҥын, Юмо деке савырне. А шекланен от шого гын, Мый вор семын мием, да кунам тылат мут кучыкташ толам, тый от пале.
4 Но Сардисыште еҥет-влак коклаште вургемыштым амыртыдыме-влакат икмынярын улыт. Нуно Мый денем пырля ош вургеман кошташ тӱҥалыт; нуно тидлан йӧрышӧ улыт.
5 Сеҥышыже ош вургемым чия, да Мый лӱмжым илыш книга гыч ом ӱштыл, а Ачам ончылно да Тудын Суксыж-влак ончылно лӱмжым палымем нерген почын каласем.
6 Кӧн пылышыже уло, черке-влаклан Шӱлышын мом ойлымыжым тек колеш.”



7 Филадельфийысе черкын Суксыжлан возо:


 ”Давидын сравочшым кучышо Святой да Чын – Тудын почмыжым нигӧ ок петыре, да Тудын петырымыжым нигӧ ок поч – тыге ойла:
8 Тыйын пашатым палем. Теве тыйын ончылнет Мый омсам почынам, да нигӧ тудым петырен ок керт. Виет шагал гынат, шомакем кучен иленат да Мыйын лӱмем деч кораҥын отыл.
9 Теве Мый тыланет сатанан тӱшкаж гыч шкеныштым иудей манын лӱмдышӧ-влакым пуэм – но нуно иудей огытыл, а шойыштыт веле. Нуным тыге ыштыктем: нуно толыт, тыйын йол воктекет кумык возыт да тыйым йӧратымем пален налыт.
10 Мыйын чыташ кӱштымем тый шуктен шогенат, сандене, кунам мландымбалне илыше-влакым тергыме жап уло сандалыкыш толын шуэш, Мый тыйым арален кодем.
11 Вашке толам: тыйын сеҥымаш вуйшӱдышетым нигӧ ынже нал манын, мо тыйын уло, тудым пеҥгыдын кучо.
12 Сеҥышым Мый шке Юмемын храмыштыже ӱшанле меҥгым ыштем, тушечын тудыжо ынде ок лек. Тудын ӱмбалан шке Юмемын лӱмжым да Мыйын Юмемын олажын – Мыйын Юмем деч пылпомыш гыч волышо у Иерусалимын – лӱмжым да Шкемын у лӱмем возем.
13 Кӧн пылышыже уло, черке-влаклан Шӱлышын мом ойлымыжым тек колеш.”



14 Лаодикийысе черкын Суксыжлан возо:


 ”Чын да ӱшанле танык, Юмын чыла ыштымыжын тӱҥалтышыже, Аминь, тыге ойла:
15 Тыйын пашатым палем. Тый йӱштат, шокшат отыл. О, тый йӱштӧ але шокшо лият ыле гын!
16 Но шокшат, йӱштат отыл, а леве улат, сандене тыйым умшам гыч шӱвал шуэм,
17 вет тый ойлет: ’Мый поян улам, поенам да мылам нимо ок кӱл’. Тый пиалдыме, чаманышашлык, йорло, сокыр да чара улметым от пале.
18 Тыланет ойым пуэм: поян лияш манын, тулеш эрыктыме шӧртньым Мый дечем тӱлен нал; чияш да намысле чаратым петыраш манын, Мый дечем ош вургемым нал; шинчат ужшо манын, шинчашкет эмым шӱрӧ.
19 Кӧм Мый йӧратем, чылаштымат шылталем да наказатлем. Тыгеракын, чон йӱлен тыршыше лий да, языкет деч кораҥын, Юмо деке савырне.
20 Теве Мый омса воктене шогем да пералтем. Кӧ Мыйын йӱкем колеш да омсам почеш гын, тудын деке Мый пурем да тудын дене кас кочкышым ыштем, а тудо – Мый денем.
21 Сеҥышылан Мый пеленем престолышкем шинчаш эрыкым пуэм. Тугак Мыят сеҥенам да Ачам дене Тудын престолышкыжо шинчынам.
22 Кӧн пылышыже уло, черке-влаклан Шӱлыш мом ойлымым тек колеш”».







СВЯТОЙ ИОАНН БОГОСЛОВЛАН ПОЧМАШ

4 Глава


Пылпомышысо престол ончылно вуйым савымаш.

1 Тылеч вара мый ужынам: теве пылпомышто почмо омса. Мыланем ондак пуч семын йоҥген ойлышо йӱк каласен: «Тышке кӱзӧ, тылеч вара мо лийшашым тыланет ончыктем».
2 Тунамак мыйым Шӱлыш авалтен. Теве пылпомышто престол шога, а престолышто – Шинчыше.
3 Шинчышыжын тӱсшӧ яспис ден сардис кӱ гай койын, престол йыр смарагдыла койшо шонанпыл лийын.
4 Тиде престол йыр коло ныл престол лийын, тушто коло ныл старец шинчымым ужынам, нуно ош вургеман лийыныт, вуйыштышт шӧртньӧ вуйшӱдыш лийын.
5 А престол деч волгенче да кӱдырчӧ да йӱк-йӱан лектыныт. Престол ончылно шым светильникыште тул йӱлен, нуно Юмын шым шӱлышыжӧ улыт.
6 А престол ончылно хрусталь гай янда теҥыз лийын.


 Престол покшелне да престол йыр ныл илыше шоген, нунын капыштышт чыла вере, ончылнат, шеҥгелнат, шинчашт лийын.
7 Икымшыже лев гай лийын, кокымшыжо – ӱшкыж гай, кумшыжо айдемын гай чуриян лийын, а нылымшыже – чоҥештыше пӱркыт гай.
8 Ныл илыше кокла гыч кажныжын куд шулдыржо лийын, шинчашт – уло кап мучко, кӧргыштыштат. Йӱдшӧ-кечыже чарныде ойлат:

 «Святой, Святой, Святой

 Господь Юмо, Чылакучышо!

 Тудо лийын, уло да толеш».


9 А кунам илыше-влак престолышто Шинчышым, курым-курымеш Илышым, чапландарат, Тудлан пагалымашым ончыктат да тауштат,
10 коло ныл старец престолышто Шинчыше ончылан кумык возеш, курым-курымеш Илышылан вуйым сава, вуйшӱдышыжым престол ончыко пышта да ойла:


11 «Господь,

 Тый чапымат, пагалымашымат, вийымат налаш йӧрышӧ улат:

 мо уло – чыла Тый ыштенат,

 Тыйын шонымет почеш чылажат уло да ышталтын».

Книга да Надыр Пача.

1 Престолышто Шинчышын пурла кидыштыже книгам ужынам, тудыжо кӧргыштыжат да ӱмбалныжат возыман да шым печать дене петырыме лийын.
2 Мый виян Суксым ужынам, тудо кугу йӱк дене кычкырен увертарен: «Кӧ печать-влакым кораҥдаш да книгам почаш йӧрышӧ уло?»
3 Но пылпомыштат, мланде ӱмбалнат, мланде йымалнат книгам почынат, кӧргышкыжӧ ончалынат кертше нигӧ лийын огыл.
4 Книгам почаш, кӧргышкыжӧ ончалаш да лудаш йӧрышӧ иктат лийын огылат, мый шуко шортынам.
5 Старец кокла гыч иктыже мылам ойлен: «Ит шорт. Теве Иуда тукым гыч лев, Давидын вожшо, сеҥымашке шуын. Тудо шым печатьым кораҥда да тиде книгам почеш».



6 Мый ужынам: теве престол, ныл илыше да старец-влак коклаште шӱшкылмӧ гай Пача шога, Тудо шым тӱкан да шым шинчан, нуныжо Юмын уло мланде ӱмбаке колтымо шым шӱлышыжӧ улыт.
7 Пача толын да престолышто Шинчышын пурла кидше гыч книгам налын.
8 А кунам Тудо книгам налын, ныл илыше да коло ныл старец Пача ончылан кумык возыныт. Кажныжын кӱсле да шӧртньӧ чашыже лийын, чашышт тамлын ӱпшышӧ фимиам дене темыме, тидыже – святой-влакын кумалмышт.
9 Нуно у мурым муреныт:

 «Тый книгам налаш да печать-влакым почаш йӧрышӧ улат,

 вет Тый шӱшкылмӧ лийынат,

 чыла йыжыҥ да йылме, калык да тукым гыч мемнам

    Юмылан шке Вӱрет дене тӱлен налынат.


10 Тый мемнам Юмыланна

    кугыжа ден иерей-влакым ыштенат,

 ме мланде ӱмбалне кугыжаланаш тӱҥалына».



11 Вара мый ужынам да шуко Суксын йӱкшым колынам, нуно престол, илыше-шамыч да старец-влак йыр лийыныт. Нунын чотышт – тӱжем дене, шотлен пытарыдыме.
12 Нуно виян йӱк дене ойленыт:

 «Шӱшкылмӧ Пача

 вийымат, поянлыкымат, уш-акылымат, куатымат,

 чапымат, пагалымашымат, моктымашымат

    налаш йӧрышӧ».


13 Пылпомыштат, мландымбалнат, мланде йымалнат, теҥызыштат Юмын ыштыме-влакын мом ойлымыштым мый кольым. Нуно ойленыт:

 «Престолышто Шинчышылан да Пачалан

 курым-курымеш моктымаш, пагалымаш, чап да кучемвий».


14 Вара ныл илыше каласен: «Аминь». Коло ныл старец кумык возын да курым-курымеш Илышылан вуйым савен.

Тӱҥалтыш куд печатьым почмаш.

1 Пачан шым печать гыч иктыжым почмыжым мый ужынам да ныл илыше гыч иктыжын кӱдырчӧ гай йӱк дене «Тол да ончал!» манын каласымыжым колынам.
2 Вара мый ужынам: теве ош имне, тудын ӱмбалне шинчышын пикшйоҥежше лийын. Тудлан вуйшӱдышым пуэныт, тудо сеҥыше семын да сеҥаш лектын.



3 А кунам Пача кокымшо печатьым почын, мый ныл илыше гыч кокымшын «Тол да ончал!» манын ойлымыжым колынам.
4 Тул гай йошкар вес имне лектын. Еҥ-влак икте-весым пуштедышт манын, тудым кушкыж шинчышылан мланде ӱмбач тыныслыкым налаш вийым пуэныт, тыгак тудлан кугу кердым пуымо.



5 А кунам Пача кумшо печатьым почын, ныл илыше гыч кумшыжын «Тол да ончал!» манын каласымыжым колынам. Теве шем имньым ужынам, тудын ӱмбалныже шинчышын кидыштыже виса лийын.
6 Ныл илыше кокла гыч лекше йӱкым колынам, тудо каласен: «Хиникс виса*а шыдаҥ ик динарийым шога, кум хиникс виса шожат – динарийымак. А олив ӱйым да йошкар аракам ит локтыл».



7 А кунам Пача нылымше печатьым почын, мый ныл илыше гыч нылымшыжын йӱкшым колынам, тудо ойлен: «Тол да ончал!»
8 Мый ужынам: теве ужар-сур имне да ӱмбалныже имнешке, тудын лӱмжӧ колымаш, почешыже тамык*б коштын. Тудын кид йымакыже мландын нылымше ужашыже пуалтын. Керде дене, шужымаш дене, чер дене да янлык-влак дене еҥым пуштедаш тудлан кучемвий пуалтын.



9 А кунам Пача визымше печатьым почын, жертвенник йымалне мый Юмын шомак верч да таныклымышт верч пуштмо-влакын чоныштым ужынам.
10 Нуно виян йӱк дене кычкыреныт: «Святой да Чын Господь, эше мыняр жап Тый мланде ӱмбалне илыше-влакым от судитле да мемнан вӱрна верч ӱчым от шукто?»
11 Нунылан кажныжлан ош вургемым пуэныт. Тендан дене пырля пашам ыштыше еҥ да иза-шольо-влак кокла гыч шукыштым тендан семынак пуштыт, нунын чотышт тичмаш лиймешке, эше икмыняр жап чытыза манын, нунылан каласеныт.



12 А Пачан кудымшо печатьым почмекыже, мый ужынам: теве мланде чот чытырналтын, кече шем чоштыра куэм гайыш савырнен, тылзе вӱр гай йошкарге лийын.
13 Кушкын шудымо смоква саскам кугу мардеж рӱзен велыме семын кавасе шӱдыр-влак мланде ӱмбаке йогеныт;
14 вӱдылка книгам пӱтырымӧ семын кава чакнен йомын, чыла курык да отро-влак шке верышт гыч тарваненыт.
15 Мландымбалысе кугыжа, тӧра ден поян-влак, сарзывуй да виян-влак, чыла кул ден чыла эрыкан-влак мланде помыш ден курык шелше коклаш шылыныт
16 да курык ден кӱ-влаклан ойленыт: «Ӱмбакына камвочса да престолышто Шинчышын чурийже да Пачан шыдыж деч мемнам шылтыза!
17 Вет Тудын шыдыжын кугу кечыже толын, да кӧ тидым чытен шоген кертеш?»





*а 6:6 Хиникс виса – литр наре.

*б 6:8 Тамык – але: «вес тӱня».

1 Израиль калыкын печать дене палемдыме 144 тӱжем еҥже. 9 Престол да Пача ончылно шуко калык.

1 Тылеч вара мый ныл Суксым ужынам, нуно мландын ныл лукыштыжо шогеныт да, мландышкат, теҥызышкат, нимогай пушеҥгышкат мардеж ынже пуо манын, мландын ныл мардежшым кученыт.
2 Мый кече лекме могырым нӧлталтше да Илыше Юмын печатьшым кучышо вес Суксым ужынам. Тудо мландылан да теҥызлан эҥгекым ышташ эрыкым пуымо ныл Суксылан виян кычкыралын:
3 «Юмынан тарзыже-влакын саҥгашышт печатьым шындымешкына, мландыланат, теҥызланат, пушеҥгыланат нимогай эҥгекым ида ыште».
4 Печать дене палемдыме еҥ-влакын чотыштым кольым, тиде – шӱдӧ нылле ныл тӱжем, нуно Израиль эрге-влакын чыла тукымжо гыч лийыныт:
5 Иуда тукым гыч латкок тӱжемым печать дене палемдыме, Рувим тукым гыч – латкок тӱжемым, Гад тукым гыч – латкок тӱжемым,
6 Асир тукым гыч – латкок тӱжемым, Неффалим тукым гыч – латкок тӱжемым, Манассий тукым гыч – латкок тӱжемым,
7 Симеон тукым гыч – латкок тӱжемым, Левий тукым гыч – латкок тӱжемым, Иссахар тукым гыч – латкок тӱжемым,
8 Завулон тукым гыч – латкок тӱжемым, Иосиф тукым гыч – латкок тӱжемым, Вениамин тукым гыч – латкок тӱжемым.



9 Тылеч вара мый ужынам: теве моткоч шуко калык, тудым нигӧ шотлен пытарен кертын огыл. Тушто чыла тӱрлӧ тукым, йыжыҥ, калык да йылме гыч еҥ-влак лийыныт. Нуно престол ончылно да Пача ончылно шогеныт, ӱмбалнышт ош вургем, кидыштышт пальме укш лийын.
10 Виян йӱк дене нуно кычкыреныт:

 «Престолышто шинчыше Юмына деч да Пача деч

 утарымаш толеш!»


11 Суксо-влак чылан престол, старец-влак да ныл илыше йыр шогеныт, престол ончылно кумык возыныт да Юмылан вуйым савен
12 каласеныт:

 «Аминь! Моктымаш, чап, уш-акыл,

 тауштымаш, пагалымаш, вий да пеҥгыдылык

 мемнан Юмыланна курым-курымеш. Аминь!»


13 Вара старец-влак кокла гыч иктыже мый дечем йодын: «Нине ош вургеман-влак кӧмыт улыт да кушеч толыныт?»
14 Мый тудлан каласенам: «Кугун пагалыме, тый палет». А тудо мылам манын: «Нине еҥ-влак пеш кугу орлык гыч толыныт, нуно вургемыштым мушкыныт да Пачан вӱржӧ дене ошемденыт.


15 Сандене нуно Юмын престолжо ончылно улыт,

 Тудлан храмыштыже йӱдшӧ-кечыже служитлат,

 да престолышто Шинчыше нунын коклаште илаш тӱҥалеш.


16 Ынде нуно огыт шужо, йӱмыштат ок шу,

 нуным кечат, нимогай лӱп шокшат пелташ ок тӱҥал.


17 Престол покшелнысе Пача нуным кӱта,

 илыше вӱд памаш деке коштыкташ тӱҥалеш,

 да Юмо нунын шинчашт гыч чыла шинчавӱдым ӱштылеш».

1 Шымше печатьым почмаш. 6 Пуч-влак.

1 А кунам Пача шымше печатьым почын, пуйто пел шагат наре пылпомышто тымык лийын.
2 Юмын ончылно шогышо шым Суксым ужынам, нунылан шым пучым пуымо.



3 Адак ик Суксо толын да, шӧртньӧ дене ыштыме тӱтырымӧ атым кучен, жертвенник ончылан шогалын. Престол ончылнысо шӧртньӧ жертвенникыш святой-влакын чылаштын кумалмышт дене пырля надырлан пуыжо манын, тамлын ӱпшышӧ фимиамым тудлан шуко пуымо улмаш.
4 Святой-влакын кумалмышт дене пырля тамлын ӱпшышӧ фимиамын шикшыже Суксын кидше гыч Юмын ончыко нӧлталтын.
5 Вара Суксо тӱтырымӧ атым налын, тудым жертвенникысе тул дене темен да мланде ӱмбаке шуэн. Тунам йӱк-йӱан шоктен, кӱдырчӧ кӱдыртен, волгенче волгалтын да мланде чытырнен.



6 Ынде шым пучым кучышо шым Суксо пуалташ ямдылалтын.



7 Икымше Суксо пучым пуалтымеке, вӱр дене варыме шолем ден тул лектыныт, да нуно мланде ӱмбаке йогеныт. Пушеҥге-влакын кумшо ужашыже да чыла ужар шудо йӱлен.



8 Кокымшо Суксо пучым пуалтымеке, пуйто тул дене йӱлышӧ кугу курык теҥызыш кудалтыме лийын. Теҥызын кумшо ужашыже вӱрыш савырнен,
9 теҥызыште илыше чонан-влакын кумшо ужашыже колен, корабль-влакын кумшо ужашыже пытен.



10 Кумшо Суксо пучым пуалтымеке, волгалтарен йӱлышӧ кугу шӱдыр кава гыч камвозын, тудо эҥер-влакын кумшо ужашыже да памаш-влак ӱмбаке возын.
11 А шӱдыржын лӱмжӧ – арымшудо. Вӱдын кумшо ужашыже арымшудо гай лийын, да вӱдлан кӧра шуко еҥ колен, вет вӱдшӧ кочо лийын.



12 Нылымше Суксо пучым пуалтымеке, кечын кумшо ужашыже, тылзын кумшо ужашыже, шӱдыр-влакын кумшо ужашышт эҥгекым чытеныт. Нунын кумшо ужашышт пычкемышалтыныт, да кечывал кечын кумшо ужашыже волгыдо лийын огыл, йӱд денат тыгак лийын.



13 Тунам мый ужынам да пылпомыш покшелне чоҥештыше Суксын виян йӱк дене ойлымыжым колынам: «Ойго, ойго, ойго мландымбалне илыше-влаклан ончыкыжым моло кум Суксын пучым пуалтыме йӱкышт деч!»

Визымше ден кудымшо пуч.

1 Визымше Суксо пучым пуалтымеке, мый кава гыч мландыш камвочшо шӱдырым ужынам, тудлан пундашдыме келгытын тавыжын сравочшым пуэныт.
2 Шӱдыржӧ пундашдыме келгытын тавыжым почын, да кугу коҥга гыч лекме семын таве гыч шикш нӧлталтын, тушеч лекше шикш дене кече ден юж вудакаҥыныт.
3 Шикш гыч мланде ӱмбаке шурнышырчык-влак лектыныт, нунылан мланде ӱмбалнысе скорпионын гай вий пуалтын.
4 Мландысе шудылан, нимогай кушкыллан да нимогай пушеҥгылан эҥгекым ынышт ыште манын, шурнышырчык-влаклан каласеныт: кӧн саҥгаштыже Юмын печатьше уке, тугай айдемылан веле эҥгекым ышташ нунылан эрык пуалтын.
5 Нунылан еҥ-влакым пуштедаш огыл, а вич тылзе орландараш эрыкым пуымо. Нунын орландарымышт скорпионын айдемым пӱшкылмыжӧ гай.
6 Тудо кечылаште еҥ-влак колымашым кычалыт, но огыт му, нуно колынешт, а колымаш нунын деч куржеш.



7 Тӱсышт дене шурнышырчык-влак сарлан ямдылыме имне гай койыныт. Вуйыштышт шӧртньыла койшо вуйшӱдыш гай улмаш, а чурийышт – айдемын гай.
8 Нунын ӱдырамаш ӱпла койшо ӱпышт лийын, а пӱйышт – левын гай.
9 Ӱмбалнышт кӱртньӧ тувыр гай аралыше тувыр лийын, шулдыр йӱкышт – шуко имне кредалмашке кудалме годым орва лӱшкымӧ гай.
10 Нунын скорпионын гай почышт лийын, туштыжо – умдо. Почыштышт вич тылзе жапыште айдемылан эҥгекым ышташ вий улмаш.
11 Нунын кугыжашт пундашдыме келгытын суксыжо лийын, еврейла тудын лӱмжӧ Аваддон, а грекла – Аполлион, «Пытарыше».



12 Икымше ойго эртен, тылеч вара эше кок ойго толеш.



13 Кудымшо Суксо пучым пуалтымеке, Юмын ончылнысо шӧртньӧ жертвенникын ныл тӱкыж гыч мый ик йӱкым колынам.
14 Пучым кучышо кудымшо Суксылан тудо каласен: «Кугу Евфрат эҥер воктене пидын шогалтыме ныл Суксым руден колто».
15 Ныл Суксым мучыштареныт. Айдеме тукымын кумшо ужашыжым пушташ нуным тиде шагатлан, кечылан, тылзылан да ийлан ямдым кученыт.
16 А имнешке сарзе-влакын чотышт кокшӱдӧ миллион наре лийын, мый тиде чотым колынам.
17 Ужмаштем нине имне ден имнешке мылам тыге койыныт: имнешке-влак ӱмбалне тул гай йошкарге, шем-канде да киш гай нарынче тӱсан аралыше ком лийын. Имне-влакын вуйышт левын гай, нунын умшашт гыч тул, шикш да чӱкчыгиш лектын.
18 Тиде кум азап – нунын умшашт гыч лекше тул, шикш да киш – айдеме тукымын кумшо ужашыжым пытарен.
19 Имне-влакын вийышт нунын умшаштышт да почыштышт. Почышт – кишке гай да вуян, тудын дене эҥгекым ыштеныт.



20 Еҥ-влак кокла гыч илен кодшо-влакышт, кӧмытым нине азап пуштын огыл, шке кидышт дене мом ыштеныт, тудын деч кораҥын огытыл: нуно иялан да ужынат, колынат, коштынат кертдыме шӧртньӧ, ший, той, кӱ да пу юмылан кумалмым чарнен огытыл.
21 Нуно пуштедымышт, юзыланымышт, яжарланымышт да шолыштмышт деч кораҥын огытыл.

Вӱдылка книгам кучышо Суксо.

1 Вара мый эше ик Суксым ужынам. Тудо кугу куатан лийын, пылпомыш гыч волен. Вургемже пыл лийын, вуй ӱмбалныже – шонанпыл, шӱргыжӧ кече гай, йолжо тул меҥге гай.
2 Кидыштыже тудо почмо книгам кучен. Пурла йолжым теҥыз ӱмбаке шынден, шолажым – мланде ӱмбаке,
3 да лев ырлыме семын виян йӱк дене кычкыралын. А кунам тудо кычкыралын, шым кӱдырчӧ кажныже шке йӱкшӧ дене ойлаш тӱҥалын.
4 Кажне шым кӱдырчӧ шке йӱкшӧ дене ойлымеке, мый шомакыштым возаш шонышым, но пылпомыш гыч йӱкым кольым: «Шым кӱдырчӧ мом ойлымым ит палдаре, тидым ит возо».



5 Вара теҥыз да мланде ӱмбалне шогышо мыйын ужмо Суксо кидшым пылпомыш велке нӧлталын
6 да кавам да тушто улшым, мландым да тушто улшым, теҥызым да тушто улшым Ыштыше, курым-курымеш Илыше дене товатлен: «Ынде жап ок лий.
7 Шымше Суксын пучшо йоҥгалтме кечылаште Юмын тайныже Тудын пророк тарзыж-влаклан увертарымыж семынак шукталтеш».



8 А пылпомыш гыч мыйын колмо йӱк адак мылам каласен: «Мий, теҥыз да мланде ӱмбалне шогышо Суксын кид гычше почмо книгам нал».
9 Мый Суксо деке мийышым, книгам пуаш йодым. А тудо мылам ойлен: «Нал да коч. Тыйын кӧргыштет тудо кочым луктеш, но умшаштет мӱй гай шере лиеш».
10 Мый Суксын кидше гыч книгам нальым да кочкым, умшаштем тудо мӱй гай шере ыле, а кочмекем, кӧргыштем кочо лие.
11 А тудо мылам каласен: «Тыланет шуко калык, тукым, йылме да кугыжа нерген адакат пророклен ойлаш кӱлеш».

1 Кок таныклыше. 15 Шымше пуч.

1 Мылам висыме пондо гай тоям пуэныт да каласеныт: «Кынел, Юмын храмжым да жертвенникшым висе, тушто кумалше-влакым шотло.
2 А храмын тӱжвал кудывечыжым ӧрдыжеш кодо, тудым ит висе, вет тудым вес калык-влаклан пуымо, да нуно святой олам нылле кок тылзе тошкаш тӱҥалыт.
3 Мый кок таныклышемым колтем: нуно, чоштыра вургемым чиен, тӱжем кокшӱдӧ кудло кече пророклен ойлаш тӱҥалыт».



4 Нунышт мландын Юмыжо ончылно шогышо кок олив пушеҥге да кок светильник улыт.
5 Нунын умшашт гыч тул лектеш да нунылан осалым ышташ шонышо тушманыштым пытара. Кӧ нунылан осалым ыштынеже гын, тудо пуштмо лийшаш.
6 Пророклен ойлымышт годым йӱр [мланде ӱмбаке] ынже йӱр манын, кавам петыраш нунын кучемвийышт уло, да шонымышт годым вӱдым вӱрыш савыраш да мландыш тӱрлӧ эҥгекым колташ кучемвийышт уло.



7 А кунам нуно таныклымыштым мучашыш шуктат, пундашдыме келгыт гыч лекше янлык нунын ваштареш кредалаш тӱҥалеш, сеҥа да нуным пуштеш.
8 Нунын капыштым кугу ола уремеш кода, тудыжым таҥастарен ойлымо годым Содом ден Египет маныт, туштак мемнан Господьнат ыресеш пудалыме лийын.
9 Колышо капыштым тӱрлӧ калык, тукым, йылме да йыжыҥ гыч еҥ-влак кум кечат пеле ончат да нунын капыштым шӱгарыш пышташ огыт пу.
10 Мландымбалне илыше-влак нунын колымыштлан куанат да йывыртат, икте-весылан пӧлекым колтат, вет нине кок пророк мландымбалне илыше-влакым орландареныт.



11 Но кум кечат пеле гыч пророк-влакын кӧргышкышт Юмо деч илыш шӱлыш пурен, да нуно [коктынат] йол ӱмбаке кынел шогалыныт. Нуным ончышо-влакым кугу лӱдмаш авалтен.
12 Нуно пылпомыш гыч «Тышке кӱзыза» манын виян йӱкын каласымыжым колыныт. Пророк-влак пыл ӱмбалан пылпомышко кӱзеныт, а тушманышт-влак нуным онченыт.
13 Тиде жапыштак мланде виян чытырналтын, да олан луымшо ужашыже шаланен. Мланде чытырналтме дене шым тӱжем еҥ пытен, молышт моткоч чот лӱдыныт да пылпомышысо Юмым чапландареныт.



14 Кокымшо ойго эртен, теве кумшо ойго вашке толеш.



15 Шымше Суксо пучым пуалтен. Тунам пылпомышто шуко йӱк йоҥгалтын, нуно виян ойленыт:

 «Тӱня кугыжаныш

    мемнан Господьнан да Тудын Христосшын лие!

 Тудо курым-курымеш кугыжаланаш тӱҥалеш».


16 Юмын ончылно шке престолыштышт шинчыше коло ныл старец кумык возын да Юмылан вуйым савен
17 ойлен:

 «Чылакучышо Господь Юмына,

 Улшо, Лийше да Толшаш,

 Тыланет таум ыштена:

 Тый шке кугу куатетым налынат

 да кугыжаланаш тӱҥалынат.


18 Калык-влак шыде дене темыныт,

 но Тыйын шыде жапет ынде толын.

 Колышо-влакым судитлаш,

 Тыйын пророк тарзет-влаклан,

 святой-влаклан, лӱметым лӱдын пагалыше-влаклан

 изиланат, кугуланат тарым пуаш

 да мландым пытарыше-влакым пытараш жап шуын».


19 Вара Юмын пылпомышысо храмже почылтын, да храмыштыже Тудын ойпидыш шондыкшо койын. Волгенче волгалтын, йӱк-йӱан шоктен, кӱдырчӧ кӱдыртен, мланде чытырналтын да кугу шолем лийын.

Ӱдырамаш ден дракон.

1 Каваште палдарыше кугу пале кончен: кече дене вӱдылалтше ӱдырамаш, йол йымалныже тылзе, а вуйыштыжо латкок шӱдыран вуйшӱдыш.
2 Ӱдырамаш нелемше улмаш, йоча ыштыме корштымаш дене орланен кычкырен.
3 Вара каваште палдарыше вес пале кончен: теве шым вуян, лу тӱкан, тул гай йошкар кугу дракон, тудын вуйлаштыже шым диадим.
4 Тудын почшо кавасе шӱдыр-влакын кумшо ужашыштым ӱлыкӧ шупшылын да нуным мланде ӱмбаке йоктарен. Драконжо азам ыштыше ӱдырамаш ончылно шоген, аза шочмеке, тудым кочнеже улмаш.
5 Ӱдырамаш эрге азам ыштен, эргыже чыла калыкым кӱртньӧ тоя дене кӱтышаш. Ӱдырамашын икшывыже Юмо деке да Тудын престолжо деке налме лийын.
6 А ӱдырамаш ир мландыш куржын, тудлан тушто Юмын ямдылыме вер лийын, тушто тудым тӱжем кокшӱдӧ кудло кече пукшаш тӱҥалыт.



7 Вара пылпомышто сар тӱҥалын: Михаил да тудын Суксыж-влак дракон ӱмбаке сар дене каеныт. Дракон да тудын суксыж-влак кредалыныт,
8 но вийышт ситен огыл, нунылан пылпомышто ынде вер лийын огыл.
9 Уло сандалыкым ондалыше кугу драконым, акрет годсо кишкым, диавол да сатана манын лӱмдымым, мланде ӱмбаке сӱмырал шуэныт, тудын дене пырля суксыж-влакымат сӱмыралыныт.
10 Вара мый виян йӱкым колынам, тудо пылпомышто ойлен:

 «Мемнан Юмынан утарымашыже,

 куатше да Кугыжанышыже,

 Тудын Христосшын кучемвийже ынде толын,

 вет мемнан иза-шольынам титаклышым,

 мемнан Юмына ончылно нуным йӱдшӧ-кечыже титаклышым,

 сӱмырал шуымо.


11 Тудым нуно Пачан вӱржӧ

    да шке таныклыме мутышт дене сеҥеныт,

 чоныштымат чаманен огытыл,

 колашат ямде лийыныт.


12 Тугеже, пылпомыш да тушто илыше-влак, куаныза!

 А мланде ӱмбалне да теҥызыште илыше-влаклан ойго!

 Тендан деке диавол волен,

 жапше шагал улмым паленат,

 тудым ажгынымаш авалтен».


13 Шкенжым мланде ӱмбаке сӱмыралмым ужмеке, эрге азам ыштыше ӱдырамашым дракон поктылаш тӱҥалын.
14 Ир мландышке, палемдыме верыш, ӱдырамаш чоҥештен каен кертше манын, тудлан кугу пӱркытын кок шулдыржым пуымо: тушто, кишке деч тораште, пагыт, кок пагыт да пелпагыт*а жапыште тудо пукшымо лийшаш.
15 Ӱдырамашым йогын дене наҥгаяш манын, тудын почеш кишке умшаж гыч эҥер семын вӱдым йоктарен колтен.
16 А ӱдырамашлан мланде полшен: мланде шке умшажым почын да драконын умшаж гыч колтымо эҥерым нелын.
17 Ӱдырамашлан дракон чот сырен да тудын моло икшывыж-влак дене кредалаш каен, Юмын кӱштымыжым шуктышо, Иисус Христосын таныклымыжым кучышо моло шочшыж ваштареш кынелын.





*а 12:14 «Пагыт, кок пагыт да пелпагыт» – кум ият пеле. Ончо Дан 7:25, 12:7.




СВЯТОЙ ИОАНН БОГОСЛОВЛАН ПОЧМАШ

13 Глава


Кок шучко янлык.

1 Мый теҥыз серысе ошмаш шогалынам да теҥыз гыч янлыкын лекмыжым ужынам. Тудын шым вуйжо да лу тӱкыжӧ лийын, тӱкыштыжӧ лу диадим, а вуйлаштыже – Юмым мыскылыме лӱм-влак.
2 Мыйын ужмо янлыкше леопард гай лийын, а йолжо – маскан гай, умшаже – левын умшаж гай. Дракон тудлан шке вийжым, шке престолжым да кугу кучемвийым пуэн.
3 Мый ужынам: янлыкын ик вуйжо колышаш гай сусыргышо лийын улмаш, но сусыржо паремын. Уло мланде ӧрмыж дене янлык почеш эскерен. Янлыклан кучемвийым пуышо драконлан еҥ-влак, кумалын, вуйым савеныт
4 да янлыклан, сукен, вуйым савен ойленыт: «Кӧ тиде янлык гай, да кӧ тудын дене кредалын кертеш?»



5 Янлыклан кугешнен да Юмым мыскылен ойлышо умша пуалтын, тыгак тудлан нылле кок тылзе шке пашажым ышташ эрыкым пуымо.
6 Юмым мыскылаш, Тудын лӱмжым, илемжым да пылпомышто илыше-влакым вурсаш умшажым почын.
7 Святой-влак ӱмбаке сар дене каяш да нуным сеҥаш тудлан эрык пуалтын, тыгак чыла йыжыҥ, калык, йылме да тукым-влакым тудын кидышкыже пуымо.
8 Мландымбалне чыла илыше, кӧн лӱмыштым шӱшкылмӧ Пачан илыш книгаштыже тӱня тӱҥалтыш гычак возымо огыл, сукен, янлыклан вуйым сават.


9 Кӧн пылышыже уло, тек колеш.


10 Кӧ пленыш наҥгая, пленыш логалеш,

 кӧ керде дене пуштеш, керде деч колышаш.

 Тыштыже святой-влакын чытымашышт да ӱшанымашышт.



11 Мый вес янлыкын мланде гыч лекмыжым ужынам, тудын пачан гай кок тӱкыжӧ лийын, да дракон семын ойлен.
12 Тудо икымше янлыкын чумыр кучемвийже дене тудын ончылно ышта, колымашыш шуктышо сусыр деч паремше икымше янлыклан вуйым савен кумалаш уло мландым да мландымбалне илыше-влакым ӧкымла.
13 Тудо кугу палдарыше пале-влакым ончыкта, еҥ-влак ончылно кава гыч мландыш тулымат волта.
14 Янлык ончылно тудлан ышташ пуымо палдарыше пале-влак дене мланде ӱмбалне илыше-влакым ондала, керде дене сусыргышо да илыше кодшо янлык лӱмеш тӱсым ышташ мланде ӱмбалне илыше-влаклан кӱшта.
15 Янлыкын тӱсшылан шӱлышым пурташ тудлан эрык пуалтын, сандене янлыкын тӱсшӧ ойлашат тӱҥалын да, кӧ тудлан вуйым савен кумалын огыл, чылаштым пуштыктен.
16 Изилан да кугулан, поянлан да йорлылан, эрыканлан да куллан – чылаштлан пурла кидышкышт але саҥгашкышт палым шындыкта.
17 Тыгеракын, тиде палым – янлыкын лӱмжым але лӱмжын чотшым – налше деч молыжо ужаленат, налынат огыт керт.



18 Тыште кугу уш-акыл. Кӧн ушыжо уло, тек янлыкын чотшым шотла: тиде айдемын чотшо, тудын чотшо – кудшӱдӧ кудло кудыт.

1 Сион курыкышто у муро. 6 Кум Суксо. 14 Мланде ӱмбалне тӱредмаш.

1 Мый ужынам: теве Сион курыкышто Пача шога, Тудын дене пырля шӱдӧ нылле ныл тӱжем еҥ лийын, нунын саҥгаштышт Тудын Ачажын лӱмжым возымо.
2 Мый пылпомыш гыч шуко вӱд лӱшкымӧ, виян кӱдырчӧ кӱдыртымӧ гай йӱкым колынам. Мый кӱслезе-влакын кӱслештым шоктымо гай йӱкым колынам.
3 Нуно престол ончылно, ныл илыше да старец-влак ончылно у гай мурым муреныт. Мландымбач тӱлен налме 144 тӱжем еҥ деч моло тиде мурым нигӧ мураш тунем кертын огыл.
4 Нине еҥ теве кӧ улыт: нуно шкеныштым ӱдырамаш-влак дене амыртен огытыл, нарашта ӱдыр гай ару улыт, да Пача кушко кая, почешыже мият. Нуным Юмылан да Пачалан икымше шочшо семын еҥ-влак кокла гыч тӱлен налме.
5 Йылмыштышт шоя уке, Юмын престолжо ончылно ситыдымаш деч посна улыт.



6 Вара мый кӱшнӧ, пылпомыш покшелне чоҥештыше эше ик Суксым ужынам. Мланде ӱмбалне илыше-влаклан, чыла калыклан, тукымлан, йылмылан да йыжыҥлан увертарыже манын, тудын курымашлык Евангелийже улмаш.
7 Тудо кугу йӱк дене ойлен: «Юмо деч лӱдса, Тудым чапландарыза, вет Тудын судитлыме жапше толын. Кавам да мландым, теҥызым да памаш-влакым Ыштышылан, сукен, вуйым савыза!»



8 Тудын почеш кокымшо Суксо толын да ойлен: «Сӱмырлен! Яжарланыме шыде аракажым чыла калыклан йӱктымыжлан кугу Вавилон ола сӱмырлен!»



9 Вара кумшо Суксо нунын почеш толын да виян йӱк дене ойлен: «Кӧ янлыклан да тудын тӱсшылан вуйым савен кумалеш да тудын палыжым шке саҥгашкыже але кидышкыже шындыкта гын,
10 тудыжо Юмын шыдыжын аракажым, вӱд дене варыдыме, Юмын шыдыжын чашешыже ямдылыме аракам йӱшаш да святой Суксо-влак ден Пача ончылно тул да чӱкчыгиш дене орландарыме лийшаш.
11 Тыгай еҥ-влакым орландарыме деч лекше шикш курым-курымеш нӧлталташ тӱҥалеш. Кӧ янлыклан да тудын тӱсшылан вуйжым савен кумалеш да тудын лӱм палыжым шкаланже шындыкта, тугай еҥлан йӱдымат, кечывалымат тыныс ок лий.
12 Тыштыже Юмын кӱштымыжым шуктышо да Иисуслан ӱшанле святой-влакын чытымашышт».



13 Вара мый пылпомыш гыч йӱкым колынам, тудо мылам ойлен: «Кӧмыт тылеч вара Господь дене ушнымаште колат, нуно пиалан улыт манын возо». «Туге, – Шӱлыш ойла, – нуно шке пашашт деч канат, да нунын пашашт почешышт кая».



14 Мый ужынам: теве ош пыл, пыл ӱмбалне Айдеме Эргыла койшо шинчен, вуйыштыжо шӧртньӧ вуйшӱдыш, кидыштыже пӱсӧ сорла.
15 Вара храм гыч вес Суксо лектын да пыл ӱмбалне Шинчышылан виян йӱк дене кычкыралын: «Сорлатым колто да тӱред! Тӱредме жап толын, мланде ӱмбалне шурно шуын».
16 Тунам пыл ӱмбалне Шинчыше сорлажым мланде ӱмбаке шуэн, да мланде тӱредме лийын.



17 Вара пылпомышысо храм гыч адак ик Суксо лектын, тудынат пӱсӧ сорлаже лийын.
18 Вес Суксо жертвенник деч лектын, тудо тулым кид йымалныже кучен. Пӱсӧ сорлам кучышылан тудо виян кычкыралын: «Пӱсӧ сорлатым колто да мландымбалысе виноград орлаҥгым пӱчкеде, вет саскаже шуын».
19 Суксо сорлажым мланде ӱмбаке шуэн, мландымбалысе виноград орлаҥгым, пӱчкын, саскавӱдым темден лукмо верыш, Юмын шыдыжын шучко верышкыже, шуэн.
20 Саскажым ола деч ӧрдыжтӧ темден лукмо верыште тошкеныт, да тушечын тӱжем кудшӱдӧ стадийыш*а вӱр йоген лектын да имньын шӧрмычшӧ марте шуын.





*а 14:20 Стадий – 185 метр наре.

Шым Суксо да шым азап.

1 Каваште мый кугу да ӧрыктарыше вес палдарыше палым ужынам: пытартыш шым эҥгекым кучышо шым Суксо. Нине шым азап дене Юмын шыдыже мучашлалтеш.



2 Мый тул йӧре варыме янда теҥыз гайым ужынам. Янлыкым да тудын тӱсшым, палыжым да лӱм чотшым сеҥыше-влак янда теҥыз ӱмбалне шогеныт да Юмын кӱсле-влакшым кученыт.
3 Нуно Юмын тарзыже Моисейын мурыжым да Пачан мурыжым муреныт:

 «Господь Юмо, Чылакучышо,

 Тыйын ыштымет кугу да ӧрыктарыше!

 Святой-влакын Кугыжашт,

 Тыйын корнет чын да поро!


4 Господь, кӧ гына Тый дечет огеш лӱд,

 кӧ гына лӱметым ок чапландаре?

 Тый веле святой улат.

 Калык-влак чылан толыт

 да Тыйын ончылнет, сукен, вуйым сават,

 вет Тыйын чын пашат-влак почылтыныт».



5 Вара мый ужынам: теве пылпомышто таныклымаш скинийысе храм почылтын.
6 Шым эҥгекым кучышо шым Суксо храм гыч лектын. Нуно волгалтше ару йытын вургеман лийыныт, а оҥыштышт шӧртньӧ ӱштӧ лийын.
7 Вара ныл илыше гыч иктыже курым-курымеш илыше Юмын шыдыж дене темыме шым шӧртньӧ чашым шым Суксылан пуэн.
8 Юмын чапше ден Тудын куатше деч лекше шикш храмым темен, да шым Суксын шым эҥгекше шукталтмешке, храмыш нигӧ пурен кертын огыл.

Юмын шыдыжын шым чашыже.

1 Вара мый храм гыч шым Суксылан виян йӱк дене ойлымым колынам: «Кайыза да Юмын шыдыжын шым чашыжым мланде ӱмбаке ястарыза!»



2 Икымше Суксо каен да шке чашыжым мланде ӱмбаке ястарен. Тунам янлыкын палыжым налше да тудын тӱсшылан вуйым савен кумалше-влакын капешышт орландарыше йырнык шӱйшӧ сусыр лектын.



3 Кокымшо Суксо шке чашыжым теҥызыш ястарен: вӱд колышын вӱржӧ гай лийын, да теҥызыште чыла чонан колен.



4 Кумшо Суксо шке чашыжым эҥерлашке да памашлашке ястарен, да нуно вӱрыш савырненыт.
5 Мый вӱд Суксын ойлымыжым колынам:

 «Господь, Тый улшо да лийше, святой,

 тыге судитлымет дене чын улат.


6 Нуно святой ден пророк-влакын вӱрыштым йоктареныт,

 да Тый нунылан вӱрым йӱаш пуэнат.

 Нуно тидым шогат».


7 Мый жертвенник деч весын ойлымыжым колынам:

 «Туге, Чылакучышо Господь Юмо,

 Тыйын судитлымет чын да поро».



8 Нылымше Суксо шке чашыжым кечыш ястарен: кечылан еҥ-влакым тул дене когарташ эрык пуалтын.
9 Кугу пич шокшо дене еҥ-влак когаргеныт да нине эҥгекым кид йымалныже кучышо Юмын лӱмжым мыскыленыт, язык деч кораҥын огытыл, Юмым чапландарен огытыл.



10 Визымше Суксо шке чашыжым янлыкын престолышкыжо ястарен, да тудын кугыжанышыже пычкемышалтын. Еҥ-влак орланымышт дене йылмыштым пурыныт,
11 орланымыштлан да сусырыштлан кӧра пылпомышысо Юмым мыскыленыт, осал пашашт деч кораҥын огытыл.



12 Кудымшо Суксо шке чашыжым кугу Евфрат эҥерыш ястарен. Эҥерын вӱдшӧ кошкен, тыге эрвел могырысо кугыжа-влаклан корно почылтын.
13 Вара драконын умшаж гыч, янлыкын умшаж гыч да шояк пророкын умшаж гыч ужавала койшо кум шакше шӱлыш лекмым мый ужынам.
14 Нуно палдарыше палым ончыктышо ия шӱлыш улыт. Нуно уло тӱнян кугыжаж-влак деке лектыт да нуным Чылакучышо Юмын тиде кугу кечынже лийшаш кредалмашлан погат.
15 «Теве, вор семын вучыдымын толам: чара кошташ огыл да намысшым ынышт уж манын, вургемжым аралыше да тӱткӧ лийше еҥ поро пиалан».
16 Суксо чыла кугыжа-влакым еврейла Армагеддон*а манме верыш поген.



17 А шымше Суксо шке чашыжым южыш ястарен, да пылпомышысо храм гыч престол деч виян йӱк шергылтын, тудо каласен: «Шукталтын!»
18 Волгенче, кӱдырчӧ да йӱк-йӱан лийын, мланде виян чытырналтын. Тугай кугу да виян чытырналтмаш лийын, могайже мланде ӱмбалне айдеме улмо годсек нигунамат лийын огыл.
19 Кугу ола кум ужашлан шелалтын, вес калык-влакын олашт шаланеныт. Шыдыжын да чот сырымыжын аракажым йӱкташ манын, Юмо кугу Вавилон оламат шарналтен.
20 Чыла отро торлен йомын, курык-влакат кодын огытыл.
21 Пылпомыш гыч еҥ-влак ӱмбаке талант*б наре нелытан шолдыра шолем йоген. Шолем деч лийше эҥгеклан верчын еҥ-влак Юмым мыскыленыт, вет азапше моткоч кугу лийын.





*а 16:16 Армагеддон – ’Мегиддо курык’ манмым ончыктышо еврей лӱм. Мегиддо ола Палестинын йӱдвел ужашыштыже лийын. Иоаннын ужмо кончымаште тиде верыш тӱнясе кугыжа-влак кугу кучедалмашке погыненыт.

*б 16:21 Талант – кумло килограмм утла.




СВЯТОЙ ИОАНН БОГОСЛОВЛАН ПОЧМАШ

17 Глава


Яжарланыше ӱдырамаш да янлык.

1 Шым чашым кучышо шым Суксо кокла гыч иктыже толын да мылам каласен: «Тышке тол, мый тыланет шуко вӱд ӱмбалне шинчыше чот яжарланыше ӱдырамашым судитлымым ончыктем.
2 Тудын дене мландымбалысе кугыжа-влак яжарланеныт, да тудын яжарланымыжын аракаж дене мланде ӱмбалне илыше-влак руштыныт».
3 Вара Суксо мыйым шӱлыш дене ир мландыш наҥгаен. Мый йошкар янлык ӱмбалне шинчыше ӱдырамашым ужынам, янлыкын шым вуйжо да лу тӱкыжӧ лийын, капше Юмым мыскылыме лӱм-влак дене темалтше лийын.
4 Ӱдырамаш шемалге-йошкар да чевер вургеман лийын, шӧртньӧ, шергакан кӱ да ракывотшер дене сӧрастарыме улмаш, йырнык да яжарланымыжын амырчыкше дене темыме шӧртньӧ чашым кидыштыже кучен.
5 Тудын саҥгаштыже шолып шонымашан лӱмым возымо: «Кугу Вавилон – мландымбалысе яжарланыше-влакын да йырныкын авашт».
6 Святой-влакын вӱрышт да Иисусын таныклышыже-влакын вӱрышт дене тудын йӱын темше улмыжым мый ужынам.


 Ӱдырамашым ужмекем, мый моткоч чот ӧрынам.
7 Суксо мылам каласен: «Молан тый ӧрат? Мый тыланет тиде ӱдырамашын да тудым нумалше шым вуян, лу тӱкан янлыкын тайныштым каласем.
8 Тыйын ужмо янлык лийын, а ынде уке. Тудыжо пундашдыме келгыт гыч лектеш да пытымашке кая. Мландымбалне илыше-влак, кӧмытын лӱмыштым тӱням ыштыме годсекак илыш книгаш возымо огыл, янлыкым ужмекышт ӧрыт: тиде янлыкше лийын, ынде уке, но толеш.
9 Тыште уш-акыл кӱлеш. Шым вуй – тиде шым курык, нунын ӱмбалне ӱдырамаш шинча;
10 тыгак тиде шым кугыжа. Нунын кокла гыч визытынже сӱмырленыт, иктыже уло, пытартышыже але толын огыл, а кунам толеш, кужу жаплан кодшаш огыл.
11 Тиде янлык, кудо лийын да ынде уке, тудо кандашымше, но нине шымыт кокла гыч улеш да пытымашке кая.
12 Тыйын ужмо лу тӱкӧ – тиде лу кугыжа, нуно кугыжанышым але налын огытыл, но янлык дене пырля кугыжан гай кучемвийым кӱчык жаплан налыт.
13 Нуно икоян лийыт: куатыштымат, кучемвийыштымат янлыклан пуат.
14 Нуно Пача дене кредалаш тӱҥалыт, да Пача нуным сеҥа, вет Тудо – господь-влакын Господьышт да кугыжа-влакын Кугыжашт, а Тудын дене пырля улшо-влакше ӱжмӧ, ойырен налме да ӱшанле улыт».



15 Вара Суксо мылам ойлен: «Яжарын шинчыме верыште тыйын ужмо тӱрлӧ вӱд – тидыже калык, еҥ тӱшка, тукым да йылме-влак.
16 Янлыкын тыйын ужмо лу тӱкыжӧ яжарым ужмышудымо лийыт. Нуно тудым нимо деч посна, чарам кодат, капшым кочкыт, яжарым тулеш йӱлалтат.
17 Вет Юмо шке шонымыжым шуктымым нунын шӱмышкышт пыштен, сандене нуно икоян кумылыштым шуктат да, Юмын шомакше шукталтмешке, янлыклан шке кугыжанышыштым пуат.
18 А тыйын ужмо ӱдырамаш мландымбалысе кугыжа-влак дене кугыжаланыше кугу ола улеш».

Вавилонын шаланымыже.

1 Тылеч вара мый пылпомыш гыч адак ик Суксо волымым ужынам. Тудын моткоч кугу кучемвийже улмаш, да мланде тудын чапше дене волгалтарыме лийын.
2 Суксо виян йӱк дене кычкыралын:

 «Сӱмырлен, кугу Вавилон ола сӱмырлен!

 Тудо ия-влакын илыме верышт,

 чыла осал шӱлышын шылме верже

 да чыла шакше да йыгыжге кайыкын шылме верже лийын.

 Вет тудо яжарланыме шыде аракажым чыла калыклан йӱктен,


3 мландымбалысе кугыжа-влак тудын дене пырля яжарланеныт

 да мландымбалысе сатузо-влак

    тудын моткоч ракатланен илымыжлан кӧра поеныт».


4 Вара пылпомыш гыч вес йӱкым колынам, тудо ойлен:

 «Мыйын калыкем, тиде ола гыч лек!

 Уке гын, тудын языкышкыже ушнет

 да тудын дене пырля эҥгекыш логалат.


5 Тудын языкше пылпомышыш шумеш шуын,

 да Юмо тудын чын огыл ыштымыжым шарналтен.


6 Кузе тыланда пуэн, тудлан тугак пуыза,

 пашажлан кӧра кок пачаш ешарен пӧртылтыза.

 Весылан аракам варен ямдылыме чашыштыже

    шкаланже кок пачаш варен ямдылыза.


7 Кунар тудо шкенжым чапландарен да ракатланен илен,

 тунар орланымашым да ойгым тудлан пуыза,

 вет шке шӱмыштыжӧ тудо ойла:

 ”Кугыжала шинчем, мый тулык вате омыл да ойгымат ом уж”.


8 Сандене эҥгекше ик кечыште толеш:

 колымаш, шортмаш да шужымаш.

 Тудо тул дене йӱлалтыме лиеш,

 вет тудым титаканыш лукшо Господь Юмо виян.


9 Тиде ола дене яжарланыше да ракатланыше мландымбалысе кугыжа-влак тудын йӱлымӧ шикшыжым ончымышт годым тудын верч мӱгырен шорташ тӱҥалыт.
10 Нуно, тудын орланымыж деч лӱдын, ӧрдыжтӧ шогат да ойлат:

 ”Ойго, ойго тыланет, кугу ола,

 Вавилон, пеҥгыде ола!

 Тыйым судитлымаш иканаште толын!”


11 Мландымбалысе сатузо-влак тудын верч шортыт да ойгырат, вет нунын сатуштым ынде нигӧ ок нал:
12 шӧртньӧ ден шийым, шергакан кӱм, ракывотшерым, мотор йытын вынерым, шемалге-йошкар куэмым, порсыным, чевер куэмым, тӱрлӧ тамле пушан пушеҥгым, слон лу дене ыштыме тӱрлӧ ӱзгар-влакым, эн шергакан пушеҥге, вӱргене, кӱртньӧ, мрамор дене ыштыме ӱзгарым,
13 корицым, фимиамым, миром, ладыным, йошкар аракам, олив ӱйым, ложашым, шыдаҥым, вольыкым, шорыкым, имньым, орвам, айдеме капым да чоным.


14 ”Уло чонет дене налаш шонымо саскат тый дечет каен,

 чыла поян да чапле тый дечет йомын,

 ынде нуным нигунам от му”.


15 Чыла нине сатум налше да ужалыше, тиде яжар олалан кӧра пойышо сатузо-влак, тудын орланымыж деч лӱдын, ойгырен шортын ӧрдыжтӧ шогат да
16 ойлат:

 ”Ойго, ойго тыланет, кугу ола!

 Тый мотор йытын вургемым,

    шемалге-йошкаргым, чеверым чийыше,

 шӧртньӧ, шергакан кӱ да ракывотшер дене

    сӧрастарыме лийынат.


17 Ик шагатыште тыгай поянлык пытен!”

 Корабль виктарыше, корабль дене ийын коштшо, корабльыште ыштыше да теҥыз кӱшеш илыше-влак чылан ӧрдыжтӧ шогеныт
18 да, тудын йӱлымӧ шикшыжым ончен, кычкыралыныт: ”Тиде кугу ола гай вес ола уло мо?”
19 Нуно вуйышкышт пуракым шавеныт да ойгырен-шортын кычкыреныт:

 ”Ойго, ойго тыланет, кугу ола!

 Чыланат, кӧн теҥызыште корабльже лийын,

 олан шергакан сатуж дене поеныт,

 но ик шагатыште чыла пытен”.


20 Пылпомыш, святой-влак, Апостол ден пророк-влак, тудын дене мо лиймылан куаныза: тендам тудо кузе судитлен, тудым Юмо тугак судитлен».



21 Вара куатан ик Суксо кугу вакшкӱ гай кӱм налын, теҥызыш шуэн да ойлен:

 «Тыгай вий дене кугу Вавилон олат кудалтыме лиеш,

 ынде тудым огыт му.


22 Кӱсле дене шоктымым, мурымым,

 шиялтыш дене шоктымым, пучым пуалтымым

    тыйын уремыштет тетла огыт кол,

 тӱрлӧ уста кидмастарым тыште ынде огыт му,

 вакш йоҥыштымо йӱк-йӱанат ок шокто.


23 Олаште лампын тулжо ынде волгалтараш ок тӱҥал,

 каче ден ӱдырын йӱкыштым тыште тетла огыт кол.

 Вет тыйын сатузет-влак мландымбалне тӧра лийыныт,

 да тыйын юзыланымет чыла калыкым ондален.


24 Пророк ден святой-влакын вӱрыштым,

 мланде ӱмбалне чыла пуштмо-влакын вӱрыштым

    тиде олаште мумо».







СВЯТОЙ ИОАНН БОГОСЛОВЛАН ПОЧМАШ

19 Глава


1 Каваште мурымо куанле муро. 6 Пачан сӱан сийже. 11 Ош имне ӱмбалне имнешке.

1 Тылеч вара мый пылпомыш гыч шуко калык тӱшкан гай виян йӱкым колынам. Нуно ойленыт:

 «Аллилуия! Утарымаш, чап, пагалымаш да куат мемнан Юмынан:


2 Тудын судитлымыже чын да поро,

 яжарланымыж дене мландым локтылшо

    кугу яжарым Тудо судитлен

 да шке тарзыж-влакын вӱрыштым йоктарыме верч

    тудлан ӱчым шуктен».


3 Вара угычын кычкыралыныт:

 «Аллилуия! Тудын йӱлымӧ шикшыже

 курым-курымеш нӧлталтеш!»


4 Коло ныл старец да ныл илыше кумык возыныт да престолышто шинчыше Юмылан вуйым савен ойленыт:

 «Аминь! Аллилуия!»


5 Престол деч йӱк лектын:

 «Мемнан Юмынан тарзыже-влак,

 Тудлан лӱдын кумалше-влак,

 изиже-кугужо чылан Тудым моктыза!»



6 Вара мый моткоч кугу тӱшкан гай, кугу вӱд лӱшкымӧ гай, кӱдырчӧ виян кӱдыртымӧ гай йӱкым колынам. Тудо ойлен:

 «Аллилуия! Чылакучышо Господь Юмо

 кугыжаланаш тӱҥалын.


7 Куанышаш да йывыртышаш, Тудым чапландарышаш улына,

 вет Пачан сӱанже шуын,

 да Тудын налшаш ӱдыржӧ шкенжым ямдылен.


8 Тудлан чияш ару волгалтше виссон*а вургемым пуымо».

 Виссонжо святой-влакын чын пашашт лиеш.
9 Суксо мылам каласен: «Возо: Пачан сӱан сийышкыже ӱжмӧ-влак поро пиалан улыт». Вара ешарен: «Ниныже Юмын чын шомакше улыт».
10 Тунам мый, вуйым саваш манын, тудын йолжо деке кумык возынам, а тудо мылам ойлен: «Ончо, тыге ит ыште! Мый тый денет да Иисусын таныклымыжым кучышо иза-шольыч-влак дене пырля служитлыше улам. Юмылан вуетым саве». А Иисусын таныклымыже пророклен ойлымын шӱлышыжӧ улеш.



11 Мый почылтшо пылпомышым ужынам: теве ош имне, а ӱмбалныже шинчышым Ӱшанле да Чын манын лӱмдымӧ. Тудо чын почеш судитла да кредалеш.
12 Тудын шинчаже – тулйылме гай, вуйыштыжо шуко диадим. Тудын возымо лӱмжӧ уло, тиде лӱмым Шкеж деч весе нигӧ ок пале.
13 Тудо вӱр дене йошкаргыше вургеман лийын, да Тудын лӱмжӧ – Юмын Шомакше.
14 Ош ару виссон вургеман пылпомышысо сарзе-влак, ош имньым кушкыжын, почешыже каеныт.
15 Умшаж гыч пӱсӧ керде лектын, тудын дене калык-влакым пытарышаш улмаш. Нуным Тудо кӱртньӧ тоя дене кӱташ тӱҥалеш, виноградым темден лукмо верыште Чылакучышо Юмын шыдыжын да чот сырымыжын аракажым Шке тошкен ышта.
16 Тудын вургемешыже да эрдешыже «Кугыжа-влакын Кугыжашт, господь-влакын Господьышт» манын возымо лӱм уло.



17 Мый кечыште шогышо ик Суксым ужынам. Кӱшнӧ каваште чоҥештылше кайык-влаклан тудо кугу йӱк дене кычкыралын: «Толза, Юмын кугу кас кочкышышкыжо погыныза!
18 Кугыжа-влакын капыштым, сарзывуй ден виян-влакын капыштым, имне ден имнешке-влакын капыштым, чыла эрыкан ден кулын, изи ден кугу еҥын капыштым кочса!»
19 Вара мый янлыкын, мландысе кугыжа-влакын да нунын сарзе-влакыштын погынымыштым ужынам. Нуно имне ӱмбалне Шинчыше дене да Тудын сарзыже-влак дене кредалаш ямдылалтыныт.
20 Но янлыкым руалтен кученыт, тудын ончылно палдарыше палым ончыктышо шояк пророкымат пырля кученыт. Шке чудыжо-влак дене тудо янлыкын палыжым налше да янлыкын тӱсшылан вуйым савен кумалше-влакым ондален улмаш. Нуным когыньыштымат илышынек чӱкчыгиш дене йӱлышӧ тулан ерыш шуымо.
21 А молыштым имне ӱмбалне Шинчышын умшаж гыч лекше керде дене пуштмо, да кайык-влак, нунын колышо капыштым кочкын, чылан темыныт.





*а 19:8 Виссон – йытын мушын эн вичкыж да эн чапле ярымже (ужашыже).




СВЯТОЙ ИОАНН БОГОСЛОВЛАН ПОЧМАШ

20 Глава


1 Тӱжем ий. 7 Сатанам сӱмырал шуымаш. 11 Колышо-влакым судитлымаш.

1 Мый пылпомыш гыч Суксо волымым ужынам, тудын кидыштыже пундашдыме келгытын сравочшо да кугу шинчыр лийын.
2 Суксыжо драконым – акрет годсо кишкым – кучен, тидыже – диавол да сатана, тудым тӱжем ийлан шинчырлен
3 да пундашдыме келгытышке кудалтен, тудын аҥжым петырен, ӱмбаланже печатьым пыштен. Тек дракон, тӱжем ий эртымешке, умбакыже калык-влакым ондален ок керт. Тидын деч вара тудо кӱчык жаплан эрыкыш лукмо лийшаш.



4 Мый престол-влакым да тушто шинчыше-влакым ужынам, нунылан судитлаш кучемвийым пуымо улмаш. Иисусын таныклымыже да Юмын шомакше верч вуйыштым руал ойырымо-влакын чоныштым ужынам. Нуно янлыкланат, тудын тӱсшыланат вуйым савен кумалын огытыл, тудын палыжым саҥгашышт але кидешышт шындыктен огытыл. Нуно ылыжыныт да Христос дене пырля тӱжем ий кугыжаланеныт.
5 Моло колышыжо тӱжем ий эртымешке ылыжын огыл. Тиде – икымше ылыжмаш.
6 Икымше ылыжмаш годым илышым налшаш-влак пиалан да святой улыт: нунын ӱмбалне кокымшо колымашын кучемвийже ок лий, а Юмын да Христосын иерейышт лийыт да Тудын дене пырля тӱжем ий кугыжаланаш тӱҥалыт.



7 Тиде тӱжем ий жап эртымеке, сатана шке казаматше гыч эрыкыш лукмо лиеш. Тудыжо мландын ныл могырыштыжат илыше калык-влакым, вес семынже Гог ден Магогым, ондалаш лектеш. Тудо нуным сарыш пога, а нунын чотышт теҥыз ошма пырче наре.
8 Нуно уло мланде мучко шарлен кынелыныт, святой-влакын илемыштым да йӧратыме олам авырен налыныт,
9 но пылпомыш гыч Юмо деч тул волен да нуным пытарен.
10 Нуным ондалыше диаволым йӱлышӧ кишан ерыш шуэныт, тушкак ондакше янлыкым да шояк пророкым шуэныт. Тушто нуно йӱдшӧ-кечыже курым-курымеш орландарыме лийыт.



11 Мый кугу ош престолым да тушто Шинчышым ужынам. Тудын чурийже деч мланде ден кава торлен йомыныт – нунылан вер лийын огыл.
12 Мый колышо-влакым изимат, кугумат ужынам, нуно Юмо ончылно шогеныт. Книга-влакым почыныт. Адак вес книгам почыныт, тиде – илыш книга. Колышо-влак книгалаш возымо негызеш пашаштлан келшышын судитлыме лийыныт.
13 Теҥызат колышо-влакшым пуэн, колымаш ден тамыкат колышо-влакыштым пуэныт. Кажныже пашажлан келшышын судитлыме лийын.
14 Колымашымат, тамыкымат тулан ерыш шуымо. Тиде – кокымшо колымаш.*а
15 А кӧн лӱмжым илыш книгаште возымым муын огытыл гын, тудым тулан ерыш шуэныт.





*а 20:14 13-14 Тамык – але «вес тӱня».




СВЯТОЙ ИОАНН БОГОСЛОВЛАН ПОЧМАШ

21 Глава


1 У кава ден у мланде. 9 У Иерусалим.

1 Вара мый у кава ден у мландым ужынам. Ончычсо кава ден ончычсо мланде пытеныт, теҥызат ынде уке.
2 Мый, Иоанн, святой олам, у Иерусалимым, ужынам. Тудо качылан сӧрастарыме марлан лекшаш ӱдыр семын ямдылыме улмаш да пылпомыш гыч Юмо деч волен.
3 Пылпомыш гыч виян йӱкым колынам, тудо ойлен: «Теве, Юмын илемже ынде айдеме коклаште. Тудо нунын пелен илаш тӱҥалеш, нуно Тудын калыкше лийыт, да Юмо, нунын Юмышт, Шкежак нунын коклаште лиеш.
4 Юмо нунын чыла шинчавӱдыштым ӱштылеш. Ынде колымаш ок лий, ойгат, мӱгырен шортмашат, черат ок лий, вет ончычсо эртен».



5 Престолышто Шинчыше каласен: «Теве, Мый чылажымат уым ыштем». Вара ойлен: «Возен нал, вет нине шомак чын да ӱшанле улыт».
6 Адак мылам ойлен: «Шукталтын. Мый Альфа да Омега, Тӱҥалтыш да Мучаш улам. Мый йӱмӧ шушылан илыш вӱд памаш гыч вӱдым яра пуэм.
7 Сеҥыше чыла тидын наследникше лиеш, а Мый тудын Юмыжо лиям, тудо Мыйын эргым лиеш.
8 Но лӱдшӧ, ӱшанымаш деч кораҥше, шакше, еҥым пуштшо, яжарланыше ден юзо-влакын, шояк юмылан кумалше-влакын да чыла шоячын ужашышт – чӱкчыгиш дене йӱлышӧ тулан ер. Тиде – кокымшо колымаш».



9 Пытартыш шым эҥгекым темыман шым чашым кучышо шым Суксо кокла гыч иктыже толын да мыланем каласен: «Тол, мый тыланет Пачан налшаш ӱдыржым, вате лийшашыжым, ончыктем».
10 Тудо мыйым шӱлыш дене кугу да кӱкшӧ курыкыш наҥгаен, да пылпомыш гыч Юмо деч волышо кугу олам, святой Иерусалимым, мылам ончыктен.
11 Юмын чапше тудын уло, олаже шергакан кӱ семын, хрусталь гай яндар яспис кӱ семын йолген.
12 Ола йыр кугу да кӱкшӧ пырдыж лийын, тушто – латкок капка, капкаште латкок Суксо. Капка ӱмбалне лӱм-влакым возымо, тиде – Израиль эрге-влакын латкок тукымын лӱмышт.
13 Эрвел могырым кум капка, йӱдвел могырым кум капка, кечывалвел могырым кум капка да касвел могырым кум капка.
14 Олан пырдыжшын латкок негызше лийын, да тушто – Пачан латкок Апостолжын лӱмышт.



15 Мый денем мутланыше Суксын олам да тудын капка ден пырдыжшым висаш шӧртньӧ тояже лийын.
16 Ола ныл лукан лийын, тудын кутышыжо – лопкытшо гаяк. Суксо тояж дене олам висен, висымыже латкок тӱжем стадий лийын: тудын кутышыжо, лопкытшо да кӱкшытшӧ икгай.
17 Вара пырдыжым висен, айдемын висаж дене келшышын, тудо шӱдӧ нылле ныл кынергут лийын, Суксынат висаже тыгаяк.
18 Пырдыжшым яспис дене ыштыме, а олаже ару янда гай яндар шӧртньӧ лийын.
19 Олан пырдыж негызшым тӱрлӧ шергакан кӱ дене сӧрастарыме: икымше негызым – яспис дене, кокымшым – сапфир дене, кумшым – халкидон дене, нылымшым – смарагд дене,
20 визымшым – сардоникс дене, кудымшым – сердолик дене, шымшым – хризолит дене, кандашымшым – вирилл дене, индешымшым – топаз дене, луымшым – хризопрас*а дене, латикымшым – гиацинт дене, латкокымшым – аметист дене.
21 А латкок капка латкок ракывотшер пырче лийын: кажне капкаже ик ракывотшер пырче гыч шоген. А олан уремже – вошт койшо янда гай яндар шӧртньӧ.



22 Мый олаште храмым ужын омыл, вет тудын храмже – Чылакучышо Господь Юмо да Пача.
23 Олам волгалтараш кечат, тылзат ок кӱл: Юмын чапше тудым волгалтара; тудын волгалтарышыже – Пача.
24 Тиде олан волгыдыштыжо утарыме калык-влак кошташ тӱҥалыт. Мландымбалысе кугыжа-влак тушко мо дене чапланымыштым кондат.
25 Капка-влакшым кечывалым петыраш огыт тӱҥал, а йӱд тушто ок лий.
26 Тушко калык-влакын мо дене чапланымыштым да поянлыкыштым кондат.
27 Тушко нимо амыргыше, йырныкым да шоям ыштыше нигӧ ок пуро. Пачан илыш книгашкыже возымо-влак веле тушко пурат.





*а 21:19-20 Таче нине кӱ гыч южыштым вес семын лӱмдат: яспис – яшме, халкидон – халцедон, смарагд – изумруд, вирилл – берилл, хризопрас – хризопраз.




СВЯТОЙ ИОАНН БОГОСЛОВЛАН ПОЧМАШ

22 Глава


1 Илыш вӱдын яндар эҥерже. 6 Христосын толмыжо.

1 Вара Суксо мыланем илыш вӱдын яндар эҥержым ончыктен, тудо – хрусталь гай волгыдо, Юмын да Пачан престолжо деч лектеш.
2 Олан уремже покшелне да эҥерын кок могырыштыжат – илыш пушеҥге. Тудо ийлан латкок гана саскам пуа, тылзе еда саскажым конда, а пушеҥгын лышташыже калыкым паремда.
3 Нимо каргыме ынде ок лий. Тушто Юмын да Пачан престолышт лиеш, да тарзыж-влак Тудлан служитлаш тӱҥалыт.
4 Нуно Тудын чурийжым ужыт, да Тудын лӱмжӧ нунын саҥгаштышт лиеш.
5 Йӱд тушто ок лий, да нунылан лампе але кече волгыдо ок кӱл: Господь Юмо нуным волгалтараш тӱҥалеш, да нуно курым-курымеш кугыжаланаш тӱҥалыт.



6 Суксо мылам ойлен: «Нине шомак чын да ӱшанле улыт. Вашке мо лийшашым тарзыж-влаклан ончыкташ манын, святой пророк-влакын Господь Юмышт шке Суксыжым колтен».
7 «Теве, вашке толам. Тиде книгасе пророклен ойлымо шомакым шуктышо поро пиалан».



8 Мый, Иоанн, чыла тидым ужынам да колынам. А ужмекем да колмекем, чыла тидым ончыктышо Суксын йол воктекыже вуйым саваш кумык возынам,
9 но Суксо мылам каласен: «Ончо, тыге ит ыште! Мый тый денет, пророк иза-шольыч-влак да тиде книгасе шомакым кучышо чыла еҥ дене пырля служитлыше улам. Сукен, вуетым Юмылан саве».



10 Тудо мылам каласен: «Тиде книгасе пророклен ойлымо шомакым палдарыде ит кодо: шукталтме жап лишемын.
11 Чын огыл ыштыше еҥ тек умбакыжат чын огылым ыштыже, шакше тек умбакыжат шакшын ила. Чын ыштыше тек умбакыжат чыным ышта, святой умбакыжат святитлалтше.
12 Теве Мый вашке толам, тӱлышашем кондем, кажнылан пашаж почеш тӱлем.
13 Мый Альфа да Омега, Тӱҥалтыш да Мучаш, Икымше да Пытартыш улам.
14 Тудын кӱштымыжым шуктышо-влак поро пиалан улыт: нуно илыш пушеҥге гыч кочкаш да олашке капка гыч пураш эрыкым налыт.
15 А пий да юзо-влак, яжарланыше, еҥым пуштшо, шояк юмылан кумалше-влак, шоям йӧратыше да тудым ыштыше-влак чылан тӱжвалан кодыт.
16 Мый, Иисус, тыланда черкылаште тидын нерген таныклаш шке Суксем колтенам. Мый Давидын вожшо да тукымжо улам, волгыдо да эрденысе шӱдыр улам».



17 Шӱлышат, налшаш ӱдырат ойлат: «Тол!» Кӧ тидым колеш, тек тудат ойла: «Тол!» Кӧн йӱмыжӧ шуэш, тек толеш, кӧ илыш вӱдым налнеже, тек яра налеш.



18 Кӧ тиде книгасе пророклен ойлымо шомакым колеш, мый чылаштлан таныклем: иктаж-кӧ нине шомакыш иктаж-мом ешара гын, тудо еҥлан Юмо тиде книгаште возымо эҥгекым ешара.
19 А иктаж-кӧ пророклен ойлымо тиде книгасе шомак гыч иктаж-мом кораҥда гын, Юмо тудым илыш книгаште да святой олаште лийме деч, да мом тиде книгаште возымо, тудын деч кораҥда.



20 Тидым Таныклыше каласа: «Чынже денак, вашке толам!» Аминь. Туге, тол, Господь Иисус!



21 Господьна Иисус Христосын порылыкшо тек чыланда пелен лиеш. Аминь.

Аарон – Моисейын изаже, Израиль калыкын икымше иерейже, иерей тукымын кугезыже (Лекм 29:9, Лк 1:5, Евр 5:4).



Авва – ’Ачай’ манмым ончыктышо арамей йылмысе мут (Мк 14:36).



Август – Хр. шоч. д.о. 31-ше ий гыч Хр. шоч. д.в. 14-ше ий марте Рим империйын вуйлатышыже, кесарь (Лк 2:1).



Авель – Тӱнясе икымше еҥ-влакын, Адам ден Еван, кокымшо эргышт. Тудо ӱшанымаш дене Господьлан надырым конден, да Господь тудын надыржым сайлан шотлен. А Каин изажын надыржым Господь сайлан шотлен огыл, сандене Каин шке шольыжлан кӧранен да тудым пуштын. (Тӱҥ 4:1-8, Евр 11:4)



Авив тылзе, нисан тылзе – Еврей календарь почеш авив тылзе идалыкын икымше тылзыже лийын (март тылзе кыдач тӱҥалын апрель тылзын пел ужашыже марте) (Лекм 13:4, 23:15, Зак.уш 16:1).



Авраам – Еврей (иудей) калыкын тӱҥ кугезыже. Тудо Христос шочмо деч 2000 ий наре ончыч илен. Самырык жапшым Месопотамийыште (кызытсе Ирак кундемыште) эртарен, вара Юмын кӱштымыжӧ почеш тушечын Палестиныш илаш куснен. Юмо тудлан у лӱмым пуэн: ончычсо «Аврам» лӱмжӧ еврей йылмыште ’чапландарыме ача’ манмым, а «Ав­раам» лӱм ’шукын ачаже’ манмым ончыкта. Юмо тудлан мландым да моткоч кугу тукымым пуаш, тыгак тудын гоч тӱнясе чыла калыкым суапландараш сӧрен. Но Юмо Авраамын ӱшанымыжым чот терген. Авраам ден тудын Сарра ватыжлан Исаак эргыштын шочмыжым кужун вучаш логалын. Авраамын тыгак Измаил эргыже лийын, тудыжо Сарран Агарь лӱман тарзе ӱдырамашыж деч шочын. Авраамын вес йочаже-влакат лийыныт. Пеҥгыдын ӱшанымыжлан кӧра Авраам Юмылан келшыше лийын. (Тӱҥ 11:27 – 12:9, 15:1-21, 17:5, Рим 4, Евр 11:8-19)



Агарь – Авраамын Сарра ватыжын кул ӱдырамашыже. Кунам Сарран эше йочаже лийын огыл, Агарь Авраам деч Измаил эргым ыштен. Но Авраамын югыжо (наследникше) Исаак эргыже лийын, тудыжо Юмын сӧрымыж почеш варарак Сарра деч шочын. Тидын деч вара Сарра Авраамлан Агарь ден Измаилым поктен колтыктен, да нунышт посна илаш тӱҥалыныт. Юмо Измаилымат суапландарен, тудын деч кугу калык лектын (тышке араб-влакат пурат). (Тӱҥ 16:1-15, Гал 4:21-31)



Агриппа – Ончо: Ирод.



Адам – Юмын ыштыме икымше айдеме. «Адам» лӱм еврей йылмыште ’айдеме, пӧръеҥ’ манмым ончыкта. Айдеме тукым тудын деч да Ева ватыж деч лектын. Нуно Юмын кӱштымыжым пудыртышо да тидын дене сулыкыш пурышо икымше айдеме лийыныт. Нунын тукымыштат сулыкым ыштен шоген, а айдемын сулыкшылан наказаний колымаш лийын. Адам – языклан кӧра колымаш дене авалталтше айдеме тукымын тӱҥалтышыже, а Иисус Христос – вес Адам, язык деч утарыме у айдеме тукымын тӱҥалтышыже манын, Павел туныкта. (Тӱҥ 2:7, 3:6, Рим 5:12-21)



Айдеме Эрге – Еврей ден арамей йылмысе тиде ойсавыртыш ’айдемын эргыже’ манын кусаралтеш, тудо айдеме тукымысо посна айдемым ончыкта. Мутлан, Юмо пророк Иезекиильым «айдеме эрге» манын лӱмда (Иез 2:1). Пророк Даниилын книгаштыже (7:13-14) ала-кӧм «Айдеме Эрге гай койшо» манын лӱмдымӧ, тудлан Юмо чыла калык дене эре кугыжаланаш кучемвийым пуа. Иисус Христос Шкенжым Айдеме Эрге манын (Мф 8:20).



Акрет годсо грек йылме – Александр Македонскийын сеҥен налмыж деч вара Мландыкокла теҥыз деч эрвелне илыше тӱрлӧ калык икте-весыштым грек йылме полшымо дене умыленыт. Тиде йылмыш Тошто Сугыньын книгаже-влак акрет годсо еврей да арамей йылме гыч кусарыме лийыныт (тудым «шымле еҥын кусарымыже» манын лӱмдат). У Сугыньым грек йылме дене возеныт, тыге тудым шуко еҥ лудын кертын. (Лк 23:38)



Акрет годсо еврей йылме – Вавилоныш илаш кусарыме деч ончыч израиль калык гыч шукынжо тиде йылме дене кутыреныт (Вавилон плен Хр. шоч. д.о. 586-шо ийыште тӱҥалын). Тошто Сугынь пӱтынек гаяк тиде йылме дене возалтын, но плен гыч пӧртылмеке, еврей-влак шукынжо родо-тукым арамей йылме дене кутыраш тӱҥалыныт. У Сугыньым возымо жаплан еҥ-влак Палестиныште тӱҥ шотышто арамей йылме дене кутыреныт, а вес тукым еҥ-влак дене кутырымышт годым чӱчкыдын акрет годсо грек йылмым кучылтыныт. (Неем 8:8, Лк 23:38)



Алебастр – Шерге кӱ, тудын дене, мутлан, тамлыпушан миром аралаш атым ыштеныт (Мф 26:7, Мк 14:3, Лк 7:37).



Аллилуия – Еврей шомак, ’Господьым моктыза’ манмым ончыкта (Пс 103:35, Почм 19:1).



Алой – Индийысе пушеҥге, тудын гыч тӱрлӧ мазьым ямдылаш тамлыпушан настам ыштеныт (Шотл 24:6, Ин 19:39).



Альфа ден Омега – Грек буква радамыште икымше ден пытартыш буква. «Альфа ден омега» (’тӱҥалтыш ден мучаш’) ойсавыртыш тичмашлыкым, мучаш марте ыштымашым ончыкта. «Почмаш» книгаште тудо уло тӱнян пӱтынь историйжым, тудым ыштымаш гыч пытартыш кече марте ончыкта. (Почм 1:8, 21:6)



Амалик-влак – Израиль калыкын Ханаан мландым сеҥен налмыж деч ончыч ты мланде воктене илыше калык. Тиде кусныл коштшо тукым, тӱҥ шотышто Шинчалан теҥыз деч кечывалвелныла да касвелныла, Негев ир мландыште, илен. Амалик-влак израиль калык ӱмбаке нунын Египет гыч лекмекышт керылтыныт. Тидын деч вара нуно Израильын тушманже лийыныт. Юмо Израильлан амалик-влакым пӱтынек пытараш кӱштен, но тиде Иуда кугыжа Езекийын вуйлатымыж годым гына шукталтын. (Лекм 17:8-16, Шотл 25:17-19, 1 Куг 15:2, 30:1-5, 1 Кур.кн 4:41-43)



Аминь – ’Тиде чын’ манын ончыктышо еврей шомак. Юмылан кумалмым да Тудын суапландарымашыжым (благословенийжым) тыланымым тиде шомак дене мучашленыт. (Шотл 5:22, Зак.уш 27:15-26, Рим 1:25, 1 Кор 14:16, Гал 6:12)



Аммон-влак – Лот эрге Бен-Аммин изирак ӱдыржӧ деч лекше тукым (Лотшо Авраамын шольыжын эргыже лийын). Аммон-влак Молох юмылан кумалыныт. Нуно Иордан эҥер деч эрвелныла иленыт, кызыт тиде Иорданийын ужашыже. Тӱҥ шотышто Израильын тушманже лийыныт. Нуно Израиль калык деке ушнен кертын огытыл. (Тӱҥ 19:30-38, Зак.уш 23:3)



Аморрей-влак – Израиль калыкын Ханаан мландым сеҥен налмыж деч ончыч тушто илыше кугурак калык-влак кокла гыч иктыже. Аморрей шомак южгунам Ханааныште илыше чыла калыкым ончыкташ кучылталтын. (Тӱҥ 10:16, 15:16, Шотл 13:30, 21:21-32, Ам 2:10)



Антихрист – Христос ваштареш шогышо. Антихрист – айдеме сыным налше осал вий. Тудо мландымбалне Христос ваштареш кредалаш тӱҥалеш, но мучаште Христос тудым сеҥа. Иоаннын икымше серышыштыже Поро Увер ваштареш шогышо, Христос нерген шоякын туныктышо-влакым антихрист манын лӱмдат. (1 Ин 2:18-9, 22-23, 2 Ин 1:7)



Апостол – ’Уверкондышо, посна пашалан ӱшанен колтымо еҥ’ манмым ончыктышо, грек йылме гыч налме мут. Иисус Христос Шкаланже латкок Апостолым ойырен налын (Мф 10:2). Нуно Тудын эн лишыл тунемшыже лийыныт (ончо: Тунемше). У Сугыньышто тыгак Павелым да эше икмыняр еҥым Апостол маныт (Ап.паш 14:14).



Аравий – У Сугыньышто Аравий пелотрон йӱдвел-касвел ужашыжым, вес семынже Палестинын кечывалвел-эрвел ужашыжым, тыге лӱмдат, тушко Синай пелотроат пура (Ап.паш 2:11, Гал 4:25).



Аракатемкалыше – Кугыжа деке лишке шогышо еҥ, тудо эре кугыжа воктене лийын да, кугыжам аярташ огыт шоно дыр манын, тудлан темыме йӱышым (йошкар арака ден пӱрым) тамлен ончен (Тӱҥ 40:1, Неем 1:11).



Арамей йылме – Еврей йылмын родо-тукым йылмыже, араб йылме денат шуко икгайлык уло. Хр. шоч. д.о. VI курымышто Лишыл Эрвелыште дипломатий ден торгайымаште тӱҥ шотышто тиде йылмым кучылташ тӱҥалыныт. Тошто Сугыньысо икмыняр книган ужашыже-влак арамей йылме дене возымо улыт: Езд 4:8 – 6:18, 7:12-26, Иер 10:11, Дан 2:4б – 7:28. Иисус Христосын мландымбалне илыме жапыште Палестиныште тиде иудей-влакын тӱҥ кутырымо йылмышт лийын.



Арня пайрем – Ончо: Витльыгече пайрем.



Артемида – (Диана) Ӱдырамаш юмо, грек-влакын шояк юмышт гыч иктыже. Тудлан ыштыме моткоч сӧрал полат (храм) Ефес олаште лийын. Тиде полатым акрет годсо тӱнян шым чудыж гыч иктыжлан шотленыт. (Ап.паш 19:24)



Ару, арулык – Ожнысо иудей-влакын религий илышыштышт пеш кӱлешан ойыртем. Ару огыл айдеме Юмылан надырым да моло пӧлекым конден але храмыште кумалын кертын огыл. Айдеме ару кодшо манын, койыш-шоктыш могай лийшаш нерген Моисейын законыштыжо шуко кӱштымаш уло. Вольык ден янлыкымат ару да ару огыллан ойыреныт: ару-влакым гына кочкаш да надыр шотеш пуаш лийын. У Сугынь жапыште закон туныктышо иудей-влак тӱжвал арулык нерген каҥашым чот пеҥгыдемденыт да тидын дене шке калыкыштын илышышкыже шуко нелылыкым пуртеныт. А Иисус кӧргӧ арулык верч шога, чон ару лийже манын кӱшта. (Лев 7:19, 10:10, 11-ше гл., 13:13, Шотл 19:17-19, Зак.уш 14:3-21, Пс 50:4,9, Мф 23:25-26, Ап.паш 10:15, Рим 14:14, Тит 1:15, Лк 11:37-42)



Архангел – Ик эн кугу Суксо (1 Фес 4:16). Ончо: Суксо.



Архелай – Ирод Архелай, Кугу Иродын кугэргыже. Хр. шоч. д.о. 4-ше ийыште ачажын колымекше, рим император Август Архелайлан кугыжа титулым пуаш келшен огыл, тудым «этнархлан», вес семынже калык вуйлатышылан, шогалтен. Тудо Иудейыште, Самарийыште да Идумейыште Хр. шоч. д.о. 4-ше ий гыч Хр. шоч. д.в. 6-шо ий марте вуйлатен. Иудей ден самарян-влак деке тудо пеш торжа лийын (Мф 2:22). Ончо: Ирод.



Архиерей – Ончо: Иерей.



Арымшудо – Шекш гай кочо шудо, Библийыште тудо чыла тӱрлӧ кочылыкым ончыкта (Тун.кал 5:4, Иер 9:15, Шорт.мур 3:15, Почм 8:11).



Асий – Рим империйысе кундем, тачысе Изи Азий. Тудын рӱдолаже Ефес лийын. (Ап.паш 2:9)



Асир – Иаковын эргыж-влак кокла гыч иктыже (Тӱҥ 30:13, Лк 2:36). Ончо: Иаков 1.



Ассирий – Акрет годсо пеш кугу империй, тудын Ниневий рӱдолаже кызытсе Иракын айлыме кундемыште верланен. Хр. шоч. д.о. 722-шо ийын ассириян-влак Израильын Йӱдвел кугыжанышыжым сеҥен налыныт да тушеч шуко калыкым пленыш наҥгаеныт. А Израиль мландыш Ассирий империйын кундемлаштыже илыше-влакын икмыняр ужашыжым конденыт. Нуно Израиль калыкын шке мландыштыже кодшо ӱдыр-эргыже-влак дене мужыраҥаш тӱҥалыныт. Ассириян-влак тыгак Иуда (Кечывалвел кугыжаныш) ӱмбаке керылтыныт, но сеҥен кертын огытыл. Варарак Юмо Ниневийым наказатлен: олам тушман сарзывий сеҥен налын да эрелан шалатен. (4 Куг 18:9 – 19:36, Наум 1 – 3)



Астарта (евр. Ашторет) – Хананей-влакын ӱдырамаш юмышт, йӧратымашын юмыжо. Тудо поян да перке лектышым пуа манын, нуно ӱшаненыт. (Суд 2:13)



Афин – Грецийысе ола, акрет годымак тудо политике да тӱвыра рӱдер семын чапланен. Тыште Сократ, Платон да Аристотель шочыныт, тудо тӱрлӧ туныктымашан философ-влакын вашлийме да шке шонымыштым луктын ойлымо верышт лийын. (Ап.паш 17:16-34)



Ача – Тошто Сугыньышто еш вуйлатыше, авторитетан айдеме. Тыгак – кугезе, туныктышо, олалан негызым пыштыше да олам вуйлатыше. Тошто Сугыньышто Господь южгунам шке калыкшым эрге манеш. А Иисус Христос, Юмын Эргыже, Юмо ден ӱшаныше айдеме коклаште могай чак кыл лийын кертмым ончыктен: кузе йоча ачажлан ойла, айдемат Юмылан тугак ойлен кертеш. (Тӱҥ 2:24, 10:21, Лекм 4:22, 1 Кур.кн 4:4, Мал 2:10, Мф 6:10, Ин 20:17, Рим 8:14-16)



Ашера – Ханаан мландысе юмынйӱлаште ӱдырамаш юмо, тудо юмо-влакын аваштлан шотлалтын. Тудын лӱмеш кумалме меҥге-влакым шогалтеныт. Нунын ӱмбалне, очыни, ӱдырамаш юмын сӱретшым пӱчкын луктыныт. Грекла тиде юмым «Астарта» манын лӱмденыт. Израильтян-влакым Господь тыгай шояк юмо-влаклан кумалаш чарен. (Лекм 34:13, Зак.уш 34:13, 3 Куг 15:13)



наверх


Б


Бат – Ик бат – 30 литр наре (3 Куг 7:26).



Ваал – Хананей-влакын тӱҥ юмышт. Тудо пӱртӱс ден тӱвырчыкын юмышт лийын. Кажне кундемын шке Ваал юмыжо лийын. Израильтян-влак кокла гычат Господьлан кумалме ӱмбач ваал-влакланат кумалше-шамыч лийыныт. (Шотл 25:3)


наверх


В


Вавилон – Акрет годсо Лишыл Эрвелын эн кугу олаже, тудо жапысе империй-влак кокла гыч иктыжын рӱдолаже. Тудо Тигр ден Евфрат эҥерла коклаште лийын (кызыт кечывалвел Ирак). Хр. шоч. д.о. VI курымышто Вавилонышто илыше-влак Иуда мландым сеҥен налыныт, Иерусалим ден храмым шалатеныт, тушто илыше-влакым шке декышт пленыш наҥгаеныт. У Сугынь жап деч ончыч Вавилон ола шалатыме лийын. «Святой Иоанн Богословлан почмаште», очыни, Вавилон лӱм дене Римым ончыктат – Рим кугу у империйын рӱдолаже, шояк юмылан кумалме да тӱрлӧ сулыкым ыштыме рӱдер лийын. (4 Куг 24 – 25, Мф 1:11, Почм 14:8)



Вавилон плен – Еврей калыкым Вавилоныш илаш кусарымаш. Тиде Хр. шоч. д.о. V курымышто лийын, еврей-влак Вавилонышто 586-515 ийла гутлаште иленыт.



Валаам – Израиль калыкын Сӧрымӧ мланде дек лишеммыж годым Евфрат эҥер серысе Пефорышто илыше пророк. Тудын деч Моавын Валак кугыжаже Израиль калык ӱмбак каргымашым пелешташ йодын, но Юмын Суксыжо Валаамым корнышто шогалтен, да тудо каргыме олмеш Израильлан суапым тыланен, тыште Юмын кидше лийын. (Шотл 22 – 24, 2 Петр 2:15)



Валак – Ончо: Валаам.



Варак – Израильын судьяже-влак кокла гыч иктыже. Тудо Израиль дене кредалше ханаан кугыжа Иавин ваштареш сарыште сеҥымашым конден. У Сугыньышто тудын нерген Тошто Сугынь жапыште илыше, Юмылан чот ӱшаныше еҥ-влак кокла гыч иктыже манын возат. (Суд 4 – 5, Евр 11:32)



Васан – Кечывалвел Сирийысе кундем, Галилей теҥыз ден Иордан эҥерын эрвел могырысо чодыра кушман кӱкшака-влак. Васан деч йӱдвелныла Галаад верланен. Васан таза вольык ден сай шурно дене чапланен. (Зак.уш 3:10, Нав 12:5, 13:11)



Веельзевул – Осал пашан озаже, ия-влакын тӧрашт. Сатанан икмыняр лӱмжӧ гыч иктыже. Тиде лӱм, очыни, ханаан калык-влакын Ваал тӱҥ шояк юмыштын лӱмжӧ дене кылдалтын. (4 Куг 1:2, Мф 10:25) Ончо: Сатана.



Вениамин – Иаков кугезын межнеч эргыже, тудын аваже – Рахиль. Вениамин тукымын кугезыже. (Тӱҥ 35:16-19, 43 – 45, Ап.паш 13:21) Ончо: Иаков 1.



Вес тӱня, мланде пундаш, колымаш тӱня – Чыла еҥ-шамыч – чын ыштыше-влакат, сулыкан-влакат – колымышт деч вара мланде кӧргыштӧ улшо колымаш тӱняшке волат манын, Лишыл Эрвелысе шуко калык ӱшанен. Еврей-влакын Библийыштышт тиде верым שְׁאוֹל («шеол») маныт, а грекла тиде – ἅδης («хадес»). Тудо «ад» (тамык) дене иктымак ок ончыкто. Колымаш тӱняш логалше колышо еҥ-влакын чонышт ӱмыл семын улыт, тушто лиймыштым мландымбалысе илыш дене таҥастараш ок лий: колышо-влак тушто пуйто малат да нимом огыт ыште. Кугу ийготан годым колымым да «ача-коча дек кайымым» сайлан шотленыт. Хр. шоч. д.о. III курымышто иудей-влакын тыгай ӱшанымаш шарлен: колымыж деч вара айдемылан мландымбалысе илышыжлан мутым кучыман. Сулыкан-влакым кугу наказаний вуча, а чын ыштыше-влакым – пӧлек ден суапландарымаш. У Сугыньышто Иисус колымашым сеҥа, да тиде сеҥымаш колымаш тӱнямат авалта, вет Тудо – илыше-влакынат, колышо-влакынат Господьышт. Саман мучаште, чыла еҥ ылыж кынелмаш деч вара, сулыкан еҥ-влак нунылан посна палемдыме верыште наказатлыме лийыт. У Сугыньышто тудым южгунам «геенна» манын лӱмдат». (Тӱҥ 15:15, 42:38, Шотл 16:33, Иов 7:9, Пс 15:10, 62:10, Тун.кал 15:11, Эккл 9:10, Ис 14:15, Иез 32:18, Лк 16:22, Ап.паш 2:27,31, Рим 14:9, Почм 20:13)



Виноградым темдыме вер – Кӱыштӧ руэн лукмо кугу лаке, тушто виноградым темденыт. Пундашыштыже рож лийын, тудын гоч темден лукмо саска вӱд изирак ӱлыл контейнерыш йоген, тудыжат чӱчкыдын кӱыштӧ руэн лукмо лийын. Виноградым тӱҥ шотышто чара йол дене тошкеныт, тыге саска вӱдым темден луктыныт. (Суд 6:11, Ис 63:3, Мф 21:33, Почм 14:20)



Витльыгече пайрем – Кугече деч вара 50 кече гыч эртарыме еврей пайрем. Тошто Сугыньышто тиде пайремым Арня пайремат, Угинде пайремат маныт. Варарак тудо законым налме пайремат лийын. Тиде пайрем годым еҥ-влак Господьлан тӱрлӧ пӧлекым конденыт, тышке икымше погымо шурно гыч налме кинде надыр пурен. Святой Шӱлыш тунемше-влак ӱмбаке Витльыгечын волен, сандене тудо христиан-влаклан Черке шочмо кече лийын. (Лекм 23:16, 34:22, Лев 23:15-21, Шотл 28:26-31, Зак.уш 16:9-12, Ап.паш 2:1-4, 1 Кор 16:8)



Возымаш, Святой Возымаш – У Сугыньышто «Возымаш» шомак Тошто Сугыньын возымашыжым ончыкта (Лк 24:25-27, 1 Кор 10:1-22, 1 Петр 1:10-12).



Вӱд погымо вынем – Мланде йымалне улшо вӱд аралыме вер (2 Куг 23:20).



Вуйым савымаш – Юмылан але кугун аклыме айдемылан шотлымашым, пагалымашым, ӱшанле улмым ончыктымаш. Тыгодым вуйым савеныт, сукен шинчыныт але кумык возыныт. (Тӱҥ 18:2, 47:31, Пс 131:7, Ис 66:23, Мк 5:6, Почм 5:14)



Вӱдылка книга – Коваште але папирус гыч кужу кагаз гайым ыштеныт, тушан серышым але книгам возеныт, вара вӱдылкаш пӱтыреныт (Шотл 5:23, Иер 36:2, Лк 4:17, Почм 5:1).



Вуйшӱдыш – Ожно кугыжа-влак вуйыштышт вуйшӱдышым але короным нумалыныт, тидыже нунын кугу улмыштым да кугыжан кучемвийым ончыктен. Тидын деч посна вуйшӱдышым кредалме годым ойыртемалтше сарзе ден спорт таҥасымашыште сеҥыше-влаклан чап пӧлек семын пуэныт. Тиде шомак чӱчкыдын вончештарыме значений дене кучылталтеш, тудо чапым, мунлылыкым, чал ӱпым, сай ватым, тыгак мландымбалне Юмылан келшышын илыше еҥ-влакым ончыктен кертеш. (2 Куг 1:10, Иов 19:9, Тун.кал 12:4, 16:31, Иак 1:12, 2 Тим 4:8, Почм 2:10)



Вӱр – Библийыште тыге возымо: вӱрыштӧ – илыш, а илыш – Юмын. Сандене, иктаж-кӧм пуштыныт гын, мланде шакшылыме лийын. Кунам вольыкым пуштыныт, тудын вӱржым мландыш йоктарыман улмаш. Тудым нигӧлан йӱаш але кочкышлан кучылташ ок лий улмаш. Надырым кондымо годым вӱрым айдемым але жертвенникым эрныкташ кучылт кертыныт. У Сугыньышто кугу значенийым Иисус Христосын ыресыште йоктарыме вӱржӧ налеш. Тидыже Иисусын шке илышыжым надыр шотеш кондымыжым ончыкта, ты надыр Юмо ден айдеме кокласе пудыртымо кылыш угыч сӧрасымашым конден. Тошто ойпидыш надыр вольыкын вӱржӧ дене, а у ойпидыш Иисус Христосын вӱржӧ дене ышталтын. (Тӱҥ 4:10, 9:4-6, 37:26, Лев 1:5, 17:11, Мф 26:28, 1 Пет 1:18-19, Евр 10:29)


наверх


Г


Гавриил – Эн кугу Суксо кокла гыч иктыже (Дан 8:16, Лк 1:19). Ончо:  Суксо.



Галаад – Махирын эргыже, Манассийын уныкаже. Тыгак Иордан эҥер деч эрвелныла улшо курыкан кундемым Галаад манын лӱмденыт, тушто Рувим ден Гадын тукымжо-влак да Манассийын пел тукымжо иленыт. Тудо Израиль мландын ужашыже лийын. (Тӱҥ 31:21-25,47-48, Зак.уш 3:13-15, Нав 17:1)



Галилей – Израильын йӱдвел кундемже, тушто Иссахар, Неффалим, Завулон да Асир тукым-влак иленыт. Вавилон плен жапыште тушто кодшо еврей-влак тышке илаш толшо вес калык-влак дене ушненыт, вара тышке эше арамей, финикий да грек калык еҥ-влак толыныт, сандене чӱчкыдын тудым йот калык-влакын кундемыштлан шотленыт. Иисус Христос мландымбалысе илышыжын кугу ужашыжым Галилейыште эртарен, тушто Тудо калыклан шуко туныктен ойлен. (Нав 20:7, 21:32, 4 Куг 15:29, Мф 4:23, Ин 1:46, 7:52)



Галилей теҥыз (Галилей ер) – Галилейысе кугу ер, тушечын Иордан эҥер йоген лектеш. Библийыште тиде ерын вес лӱмжӧ-влакат улыт: Геннисарет ер, Киннереф, Тивериада теҥыз. Тушто шуко кол уло, тӱтан мардеж-влакат лиедат, сандене тиде ерым чӱчкыдын теҥыз манын лӱмденыт. (Шотл 34:11, Мф 4:18, Лк 5:1, Ин 21:1)



Гамалиил – Синедрионын еҥже, иудей-влакын кумдан палыме туныктышышт. Апостол Павелат тудын тунемшыже лийын. (Ап.паш 5:34-40, 22:3)



Гедеон – Акрет Израильын поснак ойыртемалтше судьяже-влак кокла гыч иктыже. Тудо Израиль ваштареш кредалше шуко чотан мадиан сарзывийым сеҥен, тыгак шояк юмылан кумалме вер-влакым шалатен да Господьлан жертвенникым чоҥен. Варарак тудым Иероваал манын лӱмдаш тӱҥалыныт. У Сугыньышто тудын нерген Тошто Сугынь жапыште илыше, Юмылан чот ӱшаныше еҥ-влак кокла гыч иктыже манын возат. (Суд 6 – 8, Евр 11:32)



Геннисарет ер – Ончо: Галилей теҥыз.



Гера – Нелыт виса, сикльын ик колымшо ужашыже (0,6 гр. наре) (Лекм 30:13).



Гергесей-влак – Израиль калыкын Ханаан мландым сеҥен налмыж деч ончыч тушто илыше калык-влак кокла гыч иктыже (Тӱҥ 15:21, Зак.уш 7:1, Нав 3:10, Неем 9:8).



Гин – Йоҥгыт виса. Ик гин 6-7 литр наре лиеш. (Лекм 29:40)



Гомор – Йоҥгыт виса, ефан ик луымшо ужашыже. Очыни, ик гоморыш кок литр наре пурен. (Лекм 16:16) Ончо:  Ефа.



Гоморра – Ончо:  Содом.



Господь – Тӱрлӧ кусарымаште Юмын Моисей ден израильтян-влаклан каласыме лӱмжым – יהוה («Яхве») – шукыж годым тиде мут дене кусарат (Лекм 3:14-15). Ты еврей шомакын чынжымак кузе йоҥгалтмыжым раш каласаш ок лий. Юмылан, кугыжалан, озалан ойлымо годым еврей йылмыште адон ’оза, олпот, господин’ мутым кучылтыныт. Лӱдмышт да чот пагалымышт дене Яхве мутым йӱкын ойлен огытыл, а тудын олмеш Адонай мутым кучылтыныт. У Сугыньышто ты мутлан кӱриос грек мут келшен толеш, тудыжат ’оза, господин’ манмым ончыкта. Тыге еҥымат лӱмден кертыныт. Иисус Христос шотыштат тиде мутым кучылтыт. (Лекм 3:15, 6:2, Зак.уш 6:4, Мф 8:2)



Господьын кечыже – Юмын чыла еҥым судитлыме кечыже. Иисус Христосын тӱняшке Кугыжа да Судья семын пӧртылмӧ кечыже. (Ис 13:6, Иез 30:3, Соф 1:14, 2 Петр 3:10-13, 1 Кор 1:8)



Господьын пӧртшӧ, Юмын пӧрт – Господьлан вуйым савыме вер. Ты верыште Господь айдеме-влак деке поснак лишне лийын манын шотлалтын. Иерусалимысе храмым чӱчкыдын «Господьын пӧртшӧ» маныныт. (Тӱҥ 28:17, Лекм 23:19, 2 Куг 12:20, 2 Кур.кн 20:5, Пс 121:1, Мк 2:26)


наверх


Д


Давид – Израильын кокымшо кугыжаже, кугыжа тукымын кугезыже. Тудо Христос шочмо деч тӱжем ий ончыч илен. Давид годым Израиль кугыжаныш пеҥгыдемын да Иерусалим тудын рӱдолашкыже савырнен. Тошто Сугыньын шомакше дене келшышын, вучымо Утарыше Давидын тукымжо гыч лийшаш улмаш. Иисус Христос тудын тукымжо гыч лийын. (1 Куг 16 гл. – 3 Куг 2 гл., Мф 1:1, Ин 7:42) У Сугыньышто Иисус Христосым южгунам  Давидын Эргыже маныт. Тыге ойлышо айдеме Тудын Юмын колтымо Утарыше улмыжлан ӱшанымыжым палдара. (1 Куг 16:13, 17:12-58, 2 Кур.кн 7, Пс 88:4-5, Мф 9:27, 22:41-45)



Давид-Ола – Иерусалимын эн тошто ужашыже, Сион курыкын тайылыштыже чоҥымо карман. Давид ты верым тушто ондак илыше иевусей калык деч сеҥен налын. Лукан возымо Евангелийыште Вифлеемым «Давидын олаже» манын лӱмдымӧ, вет Давид кугыжа тушан шочын. (2 Куг 5:6-9, Лк 2:11)



Давидын эргыже – Давид кугыжан урлыкыштыжо шочшо айдеме. Иудей-влак Мессийым (Христосым) тыге лӱмденыт, вет Тудыжо Давидын урлыкыштыжо шочшаш манын ӱшаненыт. (Иер 23:5, Мф 1:20, 20:30, Лк 20:41-44) Ончо:  Мессий.



Дагон – Филистим-влакын кумалме юмышт кокла гыч ик эн тӱҥжӧ (Суд 16:23, 1 Куг 5:2).



Даман – Кролик кугытан, нултышо янлыкым ушештарыше янлык. Тӱҥ шотышто курыкан верыште ила. (Лев 11:5, Пс 103:18)



Даниил – Тошто Сугыньысо пророк-влак кокла гыч иктыже. Израиль калыкым шке мландыж гыч Вавилоныш илаш кусарымеке, Навуходоносор кугыжа тиде ушан еврей рвезым шкеж деке служитлаш ойырен налын. Тудын илышыже нерген Даниилын книгажын тӱҥалтыштыже каласкалалтеш. Ты книгаште тыгак святой калыкын историйже, кугу кугыжаныш-влакын пӱрымашышт да шушаш пытартыш жап нерген возымо. (Пророк Даниилын книгаже, Мф 24:15)



Дарик – Акрет Персийысе окса единице, тудо 8,4 грамм шӧртньӧ гыч ыштыме лийын (Езд 8:27).



Декаполис – Лу олан ушемышт. Нине ола-влак Галилей теҥызын кечывалвел ден эрвел могырыштыжо верланеныт (лач иктыже, Дамаск, йӱдвелне лийын), да тушто тӱҥ шотышто иудей огыл тукым-влак иленыт. Ола-влакын лӱмышт тыгай: Скифополь, Гиппос, Дамаск, Гадара, Рафана, Канафа, Пелла, Дион, Гераса, Филадельфий. Варарак тиде ушем шарлен да тушко эше ты кундемласе 4-8 ола пурен. (Мф 4:25)



Диавол – Акрет годсо грек йылме гыч кусараш гын, διάβολος («диабол Библийыште тудым эше сатана, Веельзевул, осал да дракон манын лӱмдат. «Святой Иоанн Богословлан Почмаш» книгаште сатанан саман мучаште сеҥалтмыже да тудым пӱтынек пытарыме нерген каласкалалтеш. (Лк 4:2, Ин 13:2, Еф 6:11, Почм 20:2) Ончо:  Сатана.



Диакон – Грек йылме гыч кусараш гын, тиде ’тарзе, служитлыше’ манмым ончыкта. Тӱҥалтыш годсо черкыште диакон-влак апостол ден епископ-шамычын полышкалышышт лийыныт. Нуно тӱҥ шотышто озанлык дене кылдалтше пашам ыштеныт, мутлан, нужна еҥ-влаклан кочкышым да оксам пуэденыт. Ӱдырамаш-влакат ты пашам ыштен кертыныт, нуным диаконисса маныныт. (Флп 1:11, Тим 3:8-12)



Динарий – Римысе ший окса, тарлалтше еҥын ик кечаш пашадарже (Мф 18:28).



Драхме – Грецийысе ший окса, нелытше 4-7 гр. лийын (Езд 2:69, Неем 7:70, Мф 17:24).



наверх


Е


Ева – Адамын, икымше айдемын, ватыже. «Ева» лӱм еврей йылмысе ’илыш, илышым пуышо’ мут дене ик семынрак йоҥга. Юмо Евам Адамын ӧрдыжлужо гыч ыштен. Тудо – Адам деч шочшо йоча-влакын авашт. Нунын Каин, Авель да Сиф эргышт лийыныт, тылеч посна вес эрге-ӱдырыштат шочыныт, но нунышт Библийыште лӱмышт дене ончыкталтын огытыл. Сатана кишке сын дене толын да Евам Юмын кӱштымыжӧ ваштареш ышташ алгаштарен. (Тӱҥ 2:15-25, 3:1-24, 2 Кор 11:3, 1 Тим 2:13)



Евангелий – Грек йылме гыч налме тиде мут ’поро увер’ але ’куан увер’ манме лиеш. У Сугыньышто Поро Увер – пророк-влак гоч Юмын пуымо сӧрымаш-влакын шукталтмышт. Юмын Кугыжанышын лишеммыже да Юмын йӧратымыже нерген уверым эн ончыч Иисус Христос Шке шарен. Тиде йӧратымашлан кӧра Иисус – Юмын Эрге, Утарыше – айдеме тукым верч Шкенжым ыресеш пушташ пуэн, но Юмо Тудым колымаш гыч ылыжтен. Иисус Христосын шочмыжо, Тудын пашаже, туныктымыжо, ыресеш колымыжо да ылыжмыже нерген Поро Увер христиан веран тӱҥжӧ улеш. Варарак У Сугыньысо ныл тӱҥалтыш книгам – Христосын мландымбалысе илышыже нерген каласкалыше книга-влакым – Поро Увер (Евангелий) манаш тӱҥалыныт. (Ис 52:7, 61:1, Мф 4:23, 1 Кор 15:1)



Евнух – Кугыжан полатыште кӱкшӧ верым налше вуйлатыше, шукыж годым вускемдыме. Акрет годсо шуко кугыжанышыште кугыжан ватыж-влакым да нунын илыме пӧртыштым эскерыме пашам евнух-влаклан ӱшаненыт. (1 Куг 8:15, Есф 1:10, Ап.паш 8:27)



Еврей-влак – Ты акрет мут израильтян-влакым этнический тӱшка семын ончыкта, а мутын кушеч лекмыже пале огыл. «Тӱҥалтыш» книган 14-ше главаштыже тудым Авраамын шочмо калыкшым ончыкташ кучылтмо. Южгунам «еврей» мут «иудей» мутын синонимже семын кучылталтеш. (Тӱҥ 14:13, 39:14, 40:15, Лекм 1:15, 21:2, 2 Кор 11:22) Ончо:  Иудей-влак.



Египет – Палестина деч кечывалвел-касвелыште верланыше мланде. Тушто акрет еврей-влак нылшӱдӧ ийым иленыт. Кунам египтян-влак нуным чот пызыраш тӱҥалыныт, Господь нуным тушеч эрыкыш луктын. (Тӱҥ 46:6-7, 50:14, Лекм 1:1, Ап.паш 7:34)



Едом, Идумей – Едом (кызытсе транслитераций почеш тиде лӱмым «Эдом» манын возат) – тиде Исавлан да тудын урлыкшылан пуымо лӱмдылтыш. Нуно израильтян-влакын лишыл родо-тукымышт улыт. Исав кугэрге улмыжым Иаковлан йошкарге тӱсан яшмыкпурса шӱрлан ужален. «Едом» шомак, очыни, ’йошкар’ манмым ончыктышо мут дене кылдалтын, садлан Исавым тыге лӱмдаш тӱҥалыныт. Исав тукымын Сеир курыклаште илыме кундемжымат Едом манын лӱмденыт. Израильтян-влакын Египет гыч лектын кайымышт годым Едомышто илыше-влак нунылан шке кундемышт гоч каяш пуэн огытыл. Нуно Моав дене чак кылым кученыт, а Давид кугыжаланыме жапыште сеҥалтыныт да тудын кидше йымак логалыныт. Вара ты кундем кӱчык жап эрыкан илен, но вашке тудым Иуда кугыжаныш сеҥен налын, а Иуда кугыжа Ахаз годым Едом Ассирий кид йымак логалын. Хр. шоч. д.о. VI курымышто, Иуда кугыжанышын пытымыж деч вара, Едом калык тудын кечывалвел ужашышкыже илаш куснен. Ты кундемым Идумей манаш тӱҥалыныт. Хр. шоч. д.о. II курымын мучаштыже Идумейыште илыше-влак иудаизм верам кучаш тӱҥалыныт. (Тӱҥ 25:25-34, 36:1-19, Шотл 20:14-21,23, Зак.уш 2:8,12, Нав 15:1, 1 Куг 14:47, 2 Куг 8:13-14, 1 Кур.кн 18:12)



Елеон курык – Олив курык, тудо Иерусалим олан эрвел пырдыжше воктене верланен. Тиде лапка курык воктене Гефсиманий сад лийын, тушто олив пушеҥге-влак кушкыныт. (Иез 11:23, Зах 14:4, Мф 21:1, 24:3, 26:30)



Елисей – Тошто Сугыньысо пророк, Илиян тунемшыже да тудын гай лӱмлӧ айдеме. Тудо Хр. шоч. д.о. 850–790 ий гутлаште илен. Елисей Сирийысе сарзывуй Нееманым проказе чер деч паремден. (4 Куг 2 – 9, 13, Лк 4:27)



Енак тукым, енак-влак – Ханаан мландыште израильтян-влакын толмышт деч ончыч илыше калык-влак кокла гыч иктыже. Нуно Хеврон кундемыште иленыт, пеш кугу капан да виян улмышт дене чапланеныт. (Шотл 13:29, Нав 11:21-22)



Епископ – Черкым вуйлатен шогышо еҥ. Грек йылмысе «эпископос» мут ’эскерыше, ончен шогышо’ манмым ончыкта. Тӱҥалтыш годсо христиан черкыште могай пашам шуктымыжо раш пале огыл. (Флп 1:1, 1 Тим 3:1-7)



Ермон – Израильысе эн кӱкшӧ курык, тудо элын йӱдвел ужашыштыже верланен улмаш (Зак.уш 3:8-9, 4:48, Нав 11:3, Пс 41:7, 88:13, Мур 4:8).



Ефа – Йоҥгыт виса, 22 литр наре. Йоҥгытшым лачымын палаш ок лий.



Ефес – Лидийысе кугу акрет ола, тудо кызытсе Турцийын касвел могырыштыжо верланен. Эн ончыч Ефес (кызытсе транслитераций почеш Эфес манын возалтеш) грек ола лийын, а Рим кугыжаныш годым тудо Асийын, Римын чот поян кундемжын, рӱдолашкыже савырнен. Ефес Рим империйыште тӱвыра, политике да озанлык рӱдер-влак кокла гыч ик эн тӱҥ лийын. Тудо олаште улшо Артемида лӱман юмын храмже дене чапланен. Ты храм тӱнясе шым чудо гыч иктыжлан шотлалтын. Олаште утларакшым грек ден эллин-влак иленыт, но иудей-влакат лийыныт, нунын кокла гыч шукышт Христослан ӱшанаш тӱҥалыныт. (Ап.паш 18:19-21, 19:28, Еф 1:1, Почм 1:11)



Ефод – Архиерейын чийыме вургемжын ик ужашыже, тудо шокш деч посна лийын да ончылсакышла койын. Иерей-влак Юмын сомылым шуктымышт годым – мутлан, Юмын шонымыжым пален налаш шонымо годым – ефодым чиен коштыныт. «Израиль судья-влакын книгаштышт» «ефод» шомак мӧҥгыштӧ кучымо шояк юмо статуй-влак (терафим-влак) нерген ойлымо годым кучылталтеш. Лийын кертеш, тыге шояк юмын вургемжым лӱмденыт. (Лекм 28:6, Лев 8:7, 1 Куг 2:18, Суд 17:5, 1 Кур.кн 15:27)



наверх


Ж


Жертве – Ончо:  Надыр.



Жертвенник – Юмылан надырым пуаш ыштыме вер. Надыр вольыкым але тудын ужашыжым жертвенникыш тулото ӱмбаке пыштен йӱлалтеныт. Юмылан Тудын деке нӧлталтше шикш келшыше лийын. Тошто Сугыньышто кок тӱрлын ыштыме жертвенник-влак нерген ойлалтеш. Иктыштым тичмаш, ӱзгар тӱкныдымӧ, кӱ дене ыштеныт. Весыштым пу дене чоҥеныт, тушто металл дене ыштыме ужаш-влак лийыныт, тыгай нумал кертме жертвенник-влакым скиний пелен кучылтыныт (Лекм 27:1-8). Тыгак изирак, металл дене ыштыме жертвенник-влак лийыныт, тушан тамлыпушым тӱтыреныт. Иерусалимысе храмым чоҥымо деч вара израильтян-влакын жертвенникышт тушто лийыныт. (Тӱҥ 8:20, Лев 1:5, Мф 5:23, Лк 1:11) Вес калык-шамычат шке юмышт-влаклан жертвенникым ыштеныт. Мутлан, Павел шояк юмо-шамычлан ыштыме шуко жертвенникым Афиныште ужын (Ап.паш 17:23).


наверх


З


Завулон – Иаковын луымшо эргыже, тудо Лия ватыж деч шочшо кудымшо эрге лийын. Завулон деч лекше тукым Израильын йӱдвел кундемыштыже Галилей теҥыз воктене илен, тудын дене йыгыре Неффалим тукымын мландыже верланен. (Тӱҥ 30:19-20, Лекм 1:3, Мф 4:13-15)



Закон – Моисей гоч Юмын пуымо кӱштымаш-влак. Юмо нунын гоч Шкеж дене да моло еҥ дене шкем чын кучен мошташ туныкта. Юмын законын тӱҥжӧ – тиде лу кӱштымаш. У Сугыньышто «закон» мут эре гаяк Моисейын вич книгажым – Тӱҥалтыш, Лекмаш, Левит, Шотлымаш да Законым ушештарымаш книга-влакым – ончыкта. Айдеме законышто чыла мо кӱштымым шуктен ок керт да языкшылан сулен налме наказаний деч закон тудым ок утаре манын, У Сугыньышто Апостол Павел воза. Садлан У Сугыньышто закон ден Юмын порылыкшо пуйто икте-весышт ваштареш шогат. (Тӱҥ 26:5, Лекм 24:12, Пс 1:2, 18:8, Мф 5:17, Гал 4:21, Рим 2:12-13,25, 3:20) Ончо:  Моисей.



Закондымылык – Ончо:  Язык.



Закон книга – «Закон книга» (еврейла «Тора») манын эн ончыч «Законым ушештарымаш» книган ик посна ужашыжым лӱмденыт, тушто шуко тӱрлӧ кӱштымаш уло. Варарак возымо Тошто Сугыньысо книгалаште тиде Библийын тӱҥалтыш вич книгажым ончыкта. (Зак.уш 31:26, Нав 1:8, 4 Куг 22:8, Неем 8:2, Гал 3:10)



Закон туныктышо – Моисейын законжым да моло Святой Возымашым туныктышо да умылтарыше еврей шанчызе специалист. Ездран илыме жапше деч тӱҥалын, закон туныктышо-влак Иудейыште поснак ойыртемалтыныт: нуным калык чот пагален да вуйлатыше шотеш ужын. Но нуно калык деч шуко тӱрлӧ кӱштымаш ден правилым шукташ йодыныт, да тидыже тыглай еҥ-влаклан неле нумалтышыш савырнен. Иисус Тудлан ӱшанаш тӱҥалше закон туныктышо-влак нерген тыге ойлен: нуно «клатше гыч у да тошто поянлыкым лукшо сурт оза» гай улыт. Но Тудо нуным законым кузе умылымыштлан, Юмым шӱм-чон дене огыл, а тӱжвачын гына шотлымыштлан, оксам йӧратымыштлан да сайла кояш тӧчымыштлан шылталенат ойлен. (Езд 7:6, Мф 2:4, 5:20, 13:52, 22:35, 23:23, Лк 10:25)



Захарий – 1. Тынеш Пуртышо Иоаннын ачаже (Лк 1:5). 2. Захарий, иерей Иодайын эргыже, Хр. шоч. д.о. VIII курымышто илыше пророк. Тудым храм кудывечыште пуштыныт. (2 Кур.кн 24:20-22, Мф 23:35) 3. Тошто Сугыньысо вес пророк – Варахийын Захарий эргыже. Тудын пророклен ойлымыжым «Пророк Захарийын книгаштыже» возымо (Зах 1:1). 4. Израиль кугыжа-влак кокла гыч иктыже (4 Куг 15:8). 5. Библийыште вес еҥ-влакымат тыге лӱмденыт.



Зевс – Акрет годсо грек-влакын эн тӱҥ юмышт. Римлян-влак тудым Юпитер манын лӱмденыт. (Ап.паш 14:12)



Зилот – Иудей националист тӱшкан еҥже. Тыгай еҥ-влак еврей веран арулыкшым вес калык-влакын йӱлашт деч чот тыршен араленыт да шке калыкыштым Рим кид йымач сар дене лукташ шоненыт. Очыни, Иисусын тунемшыж-влак кокла гыч иктыже, Симон Кананит, ты тӱшкаш пурен. (Лк 6:15)


наверх


И


Иаков – 1. Еврей-влакын кугезышт, Авраамын уныкаже, Исаакын эргыже. Иаков кеч йыгыр изаже Исав деч вара шочын, Юмо лач тудым ойырен налын. Иаков, чояланен, кугэргылык правам да Юмын ойыртемалтше суапландарымашыжым налын. Тудын латкок эргыж деч еврей калыкын латкок тукымжо лектын. Икана Иаков Пенуэл лӱман верыште Юмо дене кучедалын, да Юмо тудлан «Израиль» лӱмым пуэн. Тыге тудын урлыкшымат лӱмдаш тӱҥалыныт. (Тӱҥ 25:21 – 50:13, Мф 1:2) 2. Апостол Иаков, Зеведейын эргыже (Мф 4:21). 3. Изирак Апостол Иаков, Алфейын эргыже (Мф 10:3). 4. Иаков, Иисусын изаже, Иерусалимысе черкын вуйлатышыж-влак кокла гыч иктыже (Мф 13:55).



Идумей – Ончо:  Едом.



Иевусей-влак – Израильтян-влакын сеҥен налаш толмышт деч ончыч Ханаан мландыште илыше калык-влак кокла гыч иктыже. Нуно Иерусалимыште да тудын воктенысе кундемлаште иленыт, вара ты олам Давид кугыжа шкаланже налын. (Лекм 3:8,Едом 2 Куг 5:6-9)



Иерей – Скинийыште да Иерусалимысе храмыште служитлаш да Юмын йӱлам шукташ шогалтыме айдеме. Тошто Сугынь закон почеш Аарон тукымысо пӧръеҥ веле иерей лийын кертын. А Ааронжо Левий тукым йыжыҥыш пурен. Иерей-влак храмыште эн кӱлешан сомылым ыштышаш улыт улмаш. Эн тӱҥ пашашт надырым пуымаш лийын. Служитлымаште нунылан левит-влак полшеныт. Иерей-влакым черет дене служитлыше латкок пӧлкалан шеледеныт.  Архиерей (эн кугу иерей) – Иерей-влакын вуйлатышышт. Храмысе святой дечат святой верыш тудо веле пурен кертын. Синедрионын (шке калыкшын кӱшыл каҥашыжын) вуйлатышыже лиймылан кӧра политикыштат кугу верым налын шоген. У Сугынь жапыште кугу кӱкшытыш шушо шуко моло иудей иерей-влакымат архиерей манын лӱмденыт. (Тӱҥ 41:45, Лекм 30:30, Шотл 35:28, Мф 8:4, 26:3-4, Лк 1:8, Евр 5:6, 7 – 10:18) Ончо:  Синедрион, Левит.



Иеремий – Тошто Сугыньысо пророк. Тудо Хр. шоч. д.о. VII – VI курымлаште илен. Пророклен ойлымаштыже тудо израильтян-влакым язык деч кораҥаш да Юмо деке пӧртылаш ӱжеш. Илышыштым огыт вашталте гын, нуным орлыкан жап вуча – тидын шотышто пророк шортеш. («Пророк Иеремийын книгаже», «Иеремийын шортмо мурыжо», 2 Кур.кн 35:25, Мф 2:17)



Иерусалим – Акрет жап годым иевусей-влакын олашт, тудым Иевус манын лӱмденыт. Давид ден Соломонын кугыжаланымышт жапыште Израильын рӱдолашкыже савырнен. Тудо Иудей курык тайылыште шога, тушеч Шинчалан теҥызын касвел серже марте 25 км наре лиеш. Соломон колымеке, тудо Иуда кугыжанышын (Кечывалвел кугыжанышын) рӱдолаже лийын. Хр. шоч. д.о. 586-шо ийыште олам вавилонян-влак шалатеныт, а 538-ше ийыште тудым угыч чоҥаш тӱҥалме. Чоҥымо паша Хр. шоч. д.о. 445-ше ий мартерак шуйнен, а 332-шо ий деч вара тудо чылт грек ола гай лийын. Хр. шоч. д.о. 63-шо ийыште тудым римлян-влак сеҥен налыныт. Иерусалимыште илыше-влак Иисус Христосым Мессий семын ужын огытыл. Тудыжо Иерусалимым шалатыме нерген пророклен ойлен, да Хр. шоч. д.в. 70-ше ийыште, кунам иудей ден римлян-влак коклаште сар каен, олам тӱрыснек шалатеныт. Варарак тудым угыч чоҥеныт. «Почмаш» книгаште ончыкылык Кавасе Иерусалим нерген пророклен ойлымаш уло. Ты ола Юмо деч мландымбаке вола, да Юмын калыкше тушто Юмо дене пырля курымеш илаш тӱҥалеш. (Нав 10:1-2, 15:8,63, 2 Куг 5:6-9, Мих 4:1-2, Лк 21:20-24, Почм 21:2)



Иессей – Давид кугыжан ачаже (1 Куг 16:1-13, Мф 1:5-6, Ап.паш 13:22).



Иеффай – Галаадын эргыже, израильтян ден аммон-влак кокласе сарыште Израильын сарзывуйжо-влак кокла гыч иктыже (Суд 11, Евр 11:32).



Иза-шольо-влак – Тӱҥ шотышто тиде шке еш ден тукымысо еҥ-влакым ончыкта, но тиде тыгак шке калыкысе чыла еҥым – чыла израильтяным – ончыкта. А У Сугыньышто Христослан ӱшаныше-влак икте-весыштым иза-шольо маныт, вет чылаштын Ачашт икте – Юмо. Нуно ик еш семын, икте-весыштым йӧратен, ваш-ваш полшен илаш тыршеныт. (Тӱҥ 27:29, Зак.уш 1:28, Мф 12:48-50, Ап. паш 6:3, 1 Кор 6:5-6)



Израиль – Юмын калыкын Иаков кугезыжын вес лӱмжӧ, тиде лӱмым тудлан Юмо пуэн. Иаков деч лекше, латкок тукым гыч шогышо калыкымат, ты калыкын илыме мландыжымат тыге лӱмдаш тӱҥалыныт. Соломон кугыжан колымыж деч вара мландын йӱдвел ужашыштыже илыше лу тукым кечывалвелне илыше Иуда ден Вениамин тукым-влак деч ойырленыт да шкаланышт Йӱдвел кугыжанышым ыштеныт. Тушто нунын шке кугыжашт да рӱдолашт – Самарий – лийыныт. Южо вере Тошто Сугыньышто «Израиль» мут йӱдвелысе тукым-влакым да Йӱдвел кугыжанышым веле ончыкта, а У Сугыньышто тиде мутым тӱҥ шотышто пӱтынь израиль калык да тудын илыме мландыже (Палестина) семын умылыман. (Тӱҥ 32:24-30, 35:9-12, 49:28, Лк 24:21, Ап.паш 5:31, Рим 9:6, 11:25)



Израильын латкок тукымжо – Иаковын – варажым тудо Израиль лӱмым налын – эргыж-влакын тукымышт: Рувим, Симеон, Левий, Иуда, Завулон, Иссахар, Дан, Гад, Асир, Неффалим да Вениамин тукым-влак, тыгак Ефрем ден Манассий тукым-влак. Ефрем ден Манассий Иосифын, Иаковын эн йӧратыме эргыжын, эргыже-влак лийыныт. Кажне тукым шуко урлык гыч, а кажне урлык шуко еш гыч шогеныт. Кунам Ассирий кугыжаныш Хр. шоч. д.о. 722 ийыште Израиль кугыжанышым пустаҥден да Вавилон Хр. шоч. д.о. 586 ийыште Иуда кугыжанышым кырен шалатен, тукым-влак кокла гыч шукышт пытеныт, но пророк-влак уло Израиль калыкын угыч нӧлталтмыж нерген ойленыт. Иисус Христос шке тунемшыж-влаклан мутым пуэн: саман мучаште нуно Израильын латкок тукымжым судитлаш тӱҥалыт. У Иерусалимын капкалаштыже чыла нине тукымын лӱмышт возымо лийыт да капка-влакым нунын лӱмышт дене лӱмдат. (Тӱҥ 35:23-26, 41:51-52, 48:5, 49:28, Лекм 1:1-5, Нав 17:1-18, 1 Кур.кн 2:1-2, Иез 48:31-34, Мф 19:28, Почм 7:4-8, 21:12)



Иисус – Еврей йылмысе «Йешуа» лӱмым грек йылмылан келыштарен кучылтмо еврей лӱм, тудо ’Господь утара’ манын ончыкта. Тиде лӱмым Мария деч шочшо, Юмын Ик Шкет Эргыжлан пуымо. (Мф 1:21)



Илия – Тошто Сугыньысо пророк. Тиде жапысе пророк-шамыч коклаште тудо поснак ойыртемалтын. Тиде пӧръеҥ шке жапыштыже кугу чудым ыштылын да Израиль кугыжанышыште шояк юмылан кумалме ваштареш пеҥгыдын шоген. Тудын илыш мучашыжат ӧрыктарыше лийын: тудым тул имне-влак тул орваште пылпомышко наҥгаеныт, тидым Елисей пророк ужын. Мессий (Христос) толмо деч ончыч Илия пӧртылеш манын, иудей-влак шоненыт. Пророк Малахий тидын нерген ончылгоч ойлен. (3 Куг 17 – 4 Куг 2:12, Мал 4:5, Мф 11:14, 17:10-13)



Иоанн Апостол – Зеведейын эргыже, Апостол Иаковын шольыжо, Иисусын латкок тунемшыж-влак кокла гыч эн йӧратымыже. Тудо У Сугыньысо ик Евангелийым, кум серышым да, очыни, Почмаш книгамат возен. (Мф 4:21-22)



Иона – Тошто Сугыньысо пророк-влак кокла гыч иктыже. Юмо тудлан тыгай увертарыме пашам ӱшанен пуэн: Ассирий кугыжанышын Ниневий рӱдолаштыже илыше-влакын языкыштлан ты ола пытарыме лиеш манын каласкалышаш улмаш. Иона Юмым колышташ тореш лийын да кораблеш шылын каен, но тӱтан годым тудым теҥызыш шуэныт. Теҥызысе кугу янлык Ионам нелын. Тудо утлен да, пытартышлан, Юмын шонымыжым шуктен. Ионан шижтарымыжым колмеке, Ниневийыште илыше-влак осал корнышт гыч кораҥыныт, да Юмо олам пытарен огыл. («Пророк Ионан книгаже», Мф 12:39-41, Лк 11:29-32)



Иоппий – Мландыкокла теҥыз воктенысе портан кугу ола, кызыт тудым Яффа лӱм дене палена (Иона 1:3, Ап.паш 9:36).



Иордан – Геннисарет ерым да Шинчалан теҥызым ушышо эҥер. Тудо Сӧрымӧ мландын (Палестинын) эрвел чекше лийын. Ханаан мландыш пурымо деч ончыч израильтян-влак ты эҥерым вонченыт. У Сугыньышто Тынеш Пуртышо Иоанн шкеж деке толшо еҥ-влакым тушан тынеш пуртен. Туштак тудо Иисусымат тынеш пуртен. (Шотл 13:30, Нав 2:7, Мк 1:5, 9)



Иосиф – 1. Иаковын латикымше, эн йӧратыме эргыже, тудын аваже – Рахиль. Тудын деч кок израиль тукым лектын: Ефрем ден Манассий. Кӧраныше изаж-влак Иосифым Египетыш куллыкыш ужаленыт, но тушто тудо кугу вуйлатыше лийын да Египет калыкымат, шкенжын ешыжымат шужен ий-влак деч утарен. (Тӱҥ 30:24, 37 – 50 гл., 1 Кур.кн 25:2, Ап.паш 7:9-16) 2. Мариян, Иисус Христосын Аважын, марийже (Мф 1:18). 3. Аримафей гыч Иосиф, Иисусын шолып тунемшыже (Лк 23:50-53).



Ирод – 1.  Кугу Ирод, Хр. шоч. д.о. 37 ий гыч 4 ий марте пӱтынь Палестинын кугыжаже. Иудей-влакын шукерте огыл шочшо кугыжашт нерген пален налаш тудын деке эрвел гыч ушан еҥ-влак толыныт. Тудо Вифлеемыште чыла эрге азам пушташ кӱштен. (Мф 2:1-16) 2.  Антипа Ирод, Кугу Иродын эргыже. Хр. шоч. д.о. 4-ше ий гыч Хр. шоч. д.в. 39-ше ий марте тудо Галилей да Перей кундемлаште вуйлатен, тудак Тынеш Пуртышо Иоанным пушташ кӱштен. Иисуслан судым ыштыме годым Понтий Пилат Тудым Антипа Ирод деке колтен, тудыжо Иисусым да ӧрыктарыше пашаж-влакым шукертсек ужнеже улмаш. Но Иисус тудын дене мутланаш тӱҥалын огыл, да Ирод, Иисусым мыскылымеке, Тудым мӧҥгеш колтен. (Мф 14:1-12, Мк 6:14-27, Лк 23:7-12) 3.  Ирод Агриппа Икымше, Кугу Иродын уныкаже, тудо Палестиныште Хр. шоч. д.в. 41-44 ийлаште вуйлатен. Тудо иудей-влаклан келшынеже улмаш, садлан христиан-влакым поктылын, Иаков Апостолым пушташ кӱштен. Кугешнымыжлан Юмо тудлан мутым кучыктен. (Ап.паш 12:1-4,20-23) 4.  Ирод Агриппа Кокымшо, Ирод Агриппа Икымшын эргыже. Лач тудын ончылно Апостол Павел шкенжым арален ойлен. Тудо Палестинын тӱрлӧ ужашыжым Хр. шоч. д.в. 70-ше ий марте вуйлатен, вара Римыш каен. (Ап.паш 25:22-24)



Исаак – Авраам ден Сарран эргыже. Кунам Авраам шӱдӧ ияш да Сарра индешле ияш лийыныт, тудо Юмын пуымо мутшо дене келшышын шочын. Еврей кугезе гыч иктыже. Юмо, Авраамым терген, тудлан Исаакым йӱлалтен пуымо надыр шотеш кондаш кӱштен. Кунам Авраам, эргыжым шӱшкылаш манын, кӱзыжым нӧлталын, Суксо тудым чарен, да Исаак олмеш Авраам надырлан тагам конден. Нылле ияш лиймыж годым Исаак Лаванын Ревекка шӱжаржым марлан налын, да тудын Исав ден Иаков шочыныт. У Сугыньышто Исаакын шочмыжо Юмын чыла сӧрымыжын шукталтмыж нерген ойла. (Тӱҥ 17:17-21, 21:1 – 28:5, 35:27-29, Ап.паш 7:8, Евр 11:17-20, Рим 9:6-12)



Исав – Исаакын эргыже, тӱҥ кугезе Иаковын изаже. Иаков ден Исав йыгыр эрге лийыныт. Исав йот тукым гыч вате-влакым – кок хеттей ӱдырамашым – марлан налмыж дене ача-аважым чот ойгандарен. Вара эше Измаилын ӱдыржым ватылыкеш налын. Исав ик гана кочшаш верч Иаковлан кугэргылыкшым ужален, да Иаков Исавлан пуаш палемдыме суапландарымашым налын. Тидлан Исавын ӱчым шуктымыж деч лӱдын, Иаков Харраныш куржын. Кунам тудо коло ий гыч пӧртылын, Исав тудын дене сӧрасен. Исав Сеир мландыште Едом кундемыште илен, тудо – едом калыкын кугезыже, тукымжым Библийыште эше вес семын идумей-влак маныт. У Сугыньышто Исав Господь деч кораҥше-влакым ончыкта. (Тӱҥ 25:25-34, 27:1 – 28:5, 36:1-43, Евр 11:20, 12:16-17)



Исаий – Тошто Сугыньысо пророк, тудо Иерусалимыште Хр. шоч. д.о. VIII курымышто илен. Иисус Христосын шочмыж деч 700 утла ий ончыч Исаий Тудын илышыж нерген шукым ончыч ужын каласен. Тошто Сугыньышто тудын ойжым возыман кугу книга уло, тусо шомакым У Сугыньын авторжо-влак чӱчкыдын кучылтыт. («Пророк Исаийын книгаже», Мф 3:3, Мк 7:6)



Иссоп – Тамлыпушан шудо. Эрныктыме йӱлам шуктымо годым тудым вӱдыш але вӱрыш чыкеныт да айдеме але ӱзгар ӱмбаке шыжыктеныт. (Лекм 12:22, Лев 14:4,6, Пс 50:9, Евр 9:19)



Иуда – 1. Иаковын эргыж-влак кокла гыч иктыже, Иуда тукымлан тӱҥалтышым пуышо. Израильын кугу Давид кугыжаже да тудын Соломон эргыже Иуда тукым гыч лийыныт. Йӱдвел тукым-влакын кечывалвелысе Иуда ден Вениамин тукым-влак деч ойырлымекышт, нине кок тукым Кечывалвел кугыжанышым – Иуда кугыжанышым – ыштеныт. Тудым Давидын урлыкшо гыч лекше кугыжа-влак вуйлатеныт, рӱдолаже ончычсо семынак Иерусалим лийын. Иисус Христосат Иуда тукым гыч лийын да Давид семынак Иуда мландысе Вифлеем олаште шочын. (Тӱҥ 29:35, 3 Куг 11:26 – 12:24, Лк 2:4, Евр 7:14) 2. Искариот манме Иуда, Иисус Христосын латкок тунемшыж кокла гыч иктыже да Тудым ужалыше еҥ (Мф 10:4, 26:47-49). Тыгай лӱман вес еҥ-влакат лийыныт: Иисусын вес Апостолжо (Лк 6:16), Иисусын изаже (Мф 13:55), калыкым шотлен возымо годым тумам нӧлталше Галилей Иуда (Ап.паш 5:37), Варсава манме Иуда, пагалыме христиан (Ап.паш 15:22), Дамаскыште илыше Иуда (Ап.паш 9:11).



Иудей – Кунам Палестина Рим империйын кид йымалныже лийын, тудо кум ужаш гыч – Иудей, Самарий да Галилей гыч – шоген (картым ончо). Но южгунам иудей-влакын илыме пӱтынь кундемыштым Иудей манын лӱмденыт (мутлан, Лк 1:5).



Иудей-влак – Ожно Иаковын Иуда эргыжын тукымжым тыге лӱмденыт. Хр. шоч. д.о. 586-шо ийыште Вавилон империй Кечывалвел кугыжанышым, Иудам, сеҥен налын да тушто илыше калыкым вес вере илаш наҥгаен. Тушто пленыште лийме годым Иуда калыкым лӱмдаш «иудей» шомакым кумдан кучылташ тӱҥалыныт, да У Сугынь саман тӱҥалмылан еврей-влакым чылаштымат тыге лӱмденыт. Евангелийыште «иудей» мутым южгунам еврей калыкын онжо-влакым ончыкташ кучылталтеш. Иудей калыкым религий ушен шога. Иисус да Тудын эн лишыл тунемшыже-влак иудей лийыныт. (Неем 1:2, Мф 2:2, 28:15, Ин 5:18)



Ия – Юмо ваштареш шогышо осал шӱлыш, сатанан тарзыже. Иян кид йымакше логалше еҥ-влак нерген У Сугыньышто каласкалат. Тыгай еҥ кап ден чоныштыжо тӱрлӧ нелылыкым чытен. Ия-влак Иисус деч лӱдыныт, вет ты тӱняште эн кугу кучемвий – Юмын. Иисус Христос еҥ-влакын кӧргышт гыч иям поктен луктын, тыге ышташ кучемвийым Тудо тунемшыж-влакланат пуэн. (1 Куг 16:14, Мф 9:32-33, 10:8, Мк 5:1-20, Ап.паш 19:15-16, 1 Кор 10:20)


наверх


Й


Йозак погышо-влак – Рим казнаш тӱрлӧ йозакым погышо-влак, Палестиныште нуным иудей-влак кокла гыч тарленыт. Нуно казнашке палемдыме наре оксам пуышаш улыт улмаш, но шкаланыштат шуко оксам погеныт. Калык нуным агышылан шотлен да иудей огыл еҥ-влак дене кылым кучымыштлан ужмышудымын ончен. А Иисус нуным Шкеж деч кораҥден огыл, ик Апостолжат йозак погышо лийын. (Мф 5:46, 9:9-11, 10:3, Лк 18:10-14)



Йошкар арака – Виноград дене ыштыме йӱыш. Израильыште да моло кечывалвел эллаште ик эн тӱҥ тыглай йӧрвар. Йӱмӧ годым чӱчкыдынак вӱд дене вареныт. (Тӱҥ 27:28, Дан 1:5, Мф 9:17)



Йошкар теҥыз – Еврей текстыште ’Омыж теҥыз’, Египет гыч лекме годым Израиль калык тиде теҥыз гоч вончен (Лекм 13:18, 14-ше гл., Ап.паш 7:36).



Йӱд орол, йӱд орол черет – Йӱд оролымо жапым Израильыште кум але ныл ужашлан (орол черетлан) шелыныт (Суд 7:19, Шорт.мур 2:19, Мф 14:25).



Йырнык, йырынчык, йырнык паша, йырнык йӱла – Ты мут-влак моральный але культурный амал дене ала-мо деч йырнымым, ала-мом сайлан шотлен кертдымым ончыктат. Тышке гомосексуализм, Юмын пӧртыштӧ идол-влаклан кумалмаш, шояк, пуштмаш, осал чоя шонымаш да ешыште келшыдымашым тарватымаш пурат. Тыгайым ыштышым Юмо наказатла. Возымаште «йырнык пустаҥмаш» шомак-влак Господьын святой храмыштыже шогышо йырнык идол статуйым ончыктат. (Тӱҥ 43:32, Лев 18:22-30, 4 Куг 23:24, Тун.кал 6:16-19, Иез 5:11, Дан 9:27, Мф 24:15)


наверх


К


Каин – Адам ден Еван кугурак эргыже, Авельын изаже. Кунам Юмо Авельын кондымо надыржым сайлан шотлен, а Каинын надырже Тудлан келшен огыл, Каин шке шольыжым пуштын. Тиде – айдеме тукымын историйыштыже лийше икымше пуштмаш. Юмо Каиным карген да ӱмыржӧ мучко ик вер гыч весыш куснен илаш палемден. (Тӱҥ 4:1-15; 1 Ин 3:12) Ончо:  Авель.



Каргаш, шудалаш – Библийыште «каргымаш» шомак Юмо шке суапландарымашыжым айдеме деч кораҥда манмым ончыкта, тыгай годым айдемын илышыже ударак лиеш. Кунам айдеме вес айдемым карга, тудо вес айдеме ӱмбак осалым ӱжеш. Айдеме Юмым карга гын, тиде Юмым мыскылымыжым ончыкта. Сулен налдыме каргымашым Юмо ок колышт. У Сугыньышто возымо: христиан-влаклан вес еҥ-влакымат, Юмымат каргаш ок лий. (Тӱҥ 3:17, 12:3, 2 Куг 16:5-13, Пс 108:17-20, Тун.кал 26:2, Мф 5:44, Иак 3:9-10) Ончо:  Суапландараш.



Касарымаш, сулык деч эрныктымаш, тӱлен налмаш – Сулык деч да сулыкым ыштыме дене айдеме ӱмбаке вочшо титак деч эрналтмаш, тидыже Юмылан пуымо надыр гоч ышталтын. Айдеме верч пуымо надыр тудын ден Юмын коклам тӧрлен. Касарымашым ончыктышо еврей мут кокла гыч иктыже тыгак ’леведаш, леведыш’ манмым ончыкта, а весыже сулен налме акым тӱлымӧ дене куллык але плен гыч эрыкыш лукмымат ончыктен кертеш. Иисус Христосын Шкенжым надыр шотеш пуэн колымыжо Тудлан ӱшаныше-влакым язык ден колымашын кучемвийышт деч сулен налеш. (Лекм 29:33, Лев 1:4, 16:10, Мф 20:28, Еф 1:7)



Касарымаш кече – Пӱтым кучымо да язык деч эрналтме кече, израиль калыкын ий еда храмыште эртарыме кум кугу пайремышт гыч иктыже (весышт – Кугече да Омаш пайрем). Архиерей, йытын вургемым чиен, святой деч святой верыш пурен да калыкын языкше верч касарыме йӱлам шуктен. Пайрем годым поснак палемдыме надыр-влакым конденыт, да «сулыкым наҥгайыше казатага» манме вольык чыла сулыкым ир мландышке нумал наҥгаен. Тиде пайрем кечым эше Йом Кипур манын лӱмдат. (Лев 16 гл.,  23:27-31)



Кассий – Корицым ушештарыше, тамлыпушан изи пушеҥгын шӱмжӧ гыч ыштыме наста (Лекм 30:24).



Кеней-влак – Израильтян-влакын Ханаан мландым сеҥен налмышт деч ончыч тушто илыше калык-влак кокла гыч иктыже (Тӱҥ 15:19, 1 Куг 27:10, 1 Кур.кн 2:55).



Кесарь – Рим империйым вуйлатыше (Мф 22:17,21, Лк 3:1).



Кечывалвел мланде – Палестинын кечывалвел ужашыштыже верланыше ир мланде. Акрет годсо еврей йылме дене тудын лӱмжӧ – «Негев». Тиде лӱм ’кечывал’ манмым ончыкта. ’Кечывалвеке’ манмым ’Негев велыш’ манын умылыман. (Тӱҥ 12:9, 13:1,3, 20:1, 24:62)



Кидар – Кугу иерейын тюрбанла койшо вуйчиемже (Лекм 28:4).



Кид пыштыме йӱла – Израильтян-влакын верашт дене кылдалтше символике сынан йӱла. Иктаж-мом поснак кӱлешаным ыштыме годым айдеме ӱмбаке кидым пыштеныт. Кунам Иисус йоча-влакым благословитлен да черле-влакым паремден, Тудо нунын ӱмбак кидым пыштен. Иисус ӱшаныше-влаклан черле-шамыч ӱмбаке кидым пышташ кӱштен. Еҥ-влак Святой Шӱлышым налышт манын, Апостол-влак нунын ӱмбак кидыштым пыштеныт, айдемым Черкысе пашаш шогалтыме годымат тыгак ыштеныт. Ты йӱла дене иктаж-кӧн ӱмбаке титакымат пыштен да мутым кучаш шогалтен кертыныт (айдеме ӱмбак веле огыл, а вольык ӱмбакат, мутлан «сулыкым наҥгайыше казатага ӱмбаке). (Лекм 29:15, Лев 16:21, 24:14, Шотл 27:18-19, Зак.уш 34:9, Мк 6:5, 10:16, 16:18, Лк 4:40, Ап.паш 6:5-6, 8:17)



Киннереф – Ончо:  Галилей теҥыз (Галилей ер).



Кириней – Йӱдвел Африкысе ола, У Сугынь жапыште тудо Рим империйыш пурен. Иудей-влак тушто шукын иленыт. (Мф 27:32)



Киттим – Кипр отрон Тошто Сугынь жапысе лӱмжӧ. Тушто илыше-влакым южгунам «киттей-влак» манын лӱмденыт. (Тӱҥ 10:4, Ис 23:1, 12, Иез 27:6)



Кифа – Ончо:  Петр.



Клавдий – Римын императоржо, Хр. шоч. д.о. 41-54 ийлаште кугыжаланен. Тудо еврей-влакым Рим гыч поктен колтен. (Ап.паш 11:28, 18:2)



Кончымаш – Омо дене але духовный тӱням ужын кертме состоянийыште лийме годым айдемын шинчажлан койшо ойыртемле ужмаш. Кончымаш гоч пален налмыжым айдеме – тӱҥ шотышто тиде пророк – шукыж годым моло еҥлан каласкалышаш. Тошто Сугыньышто Юмын колтымо кончымаш-влак шукыж годым пророк-влакын книгаштышт вашлиялтыт, а У Сугыньышто Юмо кончымашым пуымо дене кумалмылан вашешта, апостол ден тунемше-влакым пашашке колта, нуным туныкта да каҥашым пуа. (1 Куг 3:1-15, Авд 1:1, Ап.паш 7:55-56, 10:3-6,11-16, 16:9, 18:9, 22:17-21)



Кор – Йоҥгыт виса. Кунар улмыжым лачымын каласаш неле: тиде 200 гыч 525 литр марте лийын кертеш. Кор ден гомер икгай улыт, кажныже – лу ефа. (3 Куг 4:22, Езд 7:22)



Корей – Кааф тукым гыч Ицгарын эргыже, левит. Сӧрымӧ мландыш кайыме годым ир кундемыште шке еҥже-влак дене Моисей ваштареш кынелше еврей. Юмо Корейым наказатлен: тудым мланде нелын. Туге гынат, Корейын тукымжо пытен огыл: урлыкшо гыч южышт Иерусалимысе храмыште мурызо лийыныт. (Лекм 6:21, Шотл 16:1-36, Пс 44:1, Иуда 11)



Кугече – Еврей-влакын Египетысе куллык гыч лекме кечым палемдыме пайремышт. Египет гыч лекме деч ончыч еврей кугезе-влак Юмын кӱштымыж почеш пачам кочкыныт да пӧрт омса янакешышт пача вӱрым шӱреныт. Тыге нунын кугэргышт-влак пуштмо деч утаралтыныт, а египет калыкын кугэргышт коленыт. Тидын деч вара еврей-влакым поктен луктыныт. Садланак Кугечым эртарымаште кас кочкыш лийын, тушто пачам кочо шудо да шергинде дене кочкыныт. Пачам надырлан конденыт, пӱтынек кӱктеныт, тудын ик лужымат пудырташ ок лий улмаш. Еврейла ты пайремым «песах» маныт, ты мутшо надыр пачам ончыкта. Тудо вес еврей шомак «пасах» дене ик семынрак йоҥга, тудыжо ’воктеч эртен каяш’ манмым ончыкта. Кугечым еврей календарьысе идалыкын икымше тылзыжын, авив тылзын (вес семынже нисан тылзын), латнылымше кечынже кастене эртареныт. Тиде шошымсо кече-йӱд кужытын икгайлыкше деч вара лийын. Храмым чоҥымо деч вара Кугече пачам тушто веле кондаш лийын. Йот калыкысе ик еҥат, Израильыш ӧрдыж гыч илаш толшо але тарлалтше нигӧат Кугече кас кочкышым кочкын кертын огытыл. Пӱтынь Израиль гыч, тыгак вес элла гыч иудей-влак Кугечылан Иерусалимыш Юмылан вуйым саваш толыныт. Кугече деч вара вигак Шергинде пайрем тӱҥалын да шым кече шуйнен. У Сугыньышто Иисус Христосым Кугече пача дене таҥастарат. Тудо Кугече вашеш, нисан тылзын латнылымше кечынже, ыресеш колен, да Кугече пача семынак Тудын ик лужат пудыртымо лийын огыл. Тудо – еҥ-влаклан языкышт деч утаралташ йӧным пуышо надыр. Христиан-влак Иисус Христосын ылыж кынелмыжым Кугече кечын палемдат. (Лекм 12-шо глава, Лев 23:5, Шотл 9:1-14, Зак.уш 16:1-8, Иез 45:21, Мф 26:17-19, Мк 14:1,12, Ин 19:14,36, Ап.паш 8:32-35, 1 Кор 5:7) Ончо:  Юмын Пача.



Кугурак, калык кугурак – Ондак «кугурак» шомак дене ешыште да родо-тукымышто эн шоҥго еҥ-влакым лӱмденыт. Варажым еврей калыкын да посна калык тӱшка-влакын вуйлатышышт-влакым тыге лӱмдаш тӱҥалыныт. Моисей шымле кугуракым шогалтен, нунышт тудлан судитлыме пашаштыже полшен шогеныт. Израильтян-влакын Вавилонысо плен гыч пӧртылмышт деч вара кугурак-влак ондакысе деч кугурак рольым модаш тӱҥалыныт. Синагог-влак пелен шым кугурак гыч шогышо каҥаш-влак лийыныт, нунышт синагог вуйлатышылан полшен шогеныт. У Сугыньышто христиан черкылам кугурак-влак (пресвитер-влак) вуйлатеныт. (Лекм 3:16, Шотл 22:7, Иез 20:1, Мф 16:21) Ончо:  Синагог.



Кулвате – Ӱдырамаш, кудым пӧръеҥ шке пӧртышкыжӧ илаш да тудын дене малаш налын. Кулватын палемдыме праваже лийын. Статусшо дене тудо кул ӱдырамаш деч кӱшнӧ, а вате деч ӱлнӧ лийын. (Тӱҥ 22:24, 2 Куг 3:7, 5:13, 3 Куг 11:3)



Кумалмаш – Юмо дене кылым кучымаш. Мутлан, чоным почын ойлымаш, сӧрвалымаш, моктымаш, таум ыштымаш але вуйым савымаш. Библийыште кок тӱрлын кумалмаш вашлиялтеш: шкетын кумалмаш – айдеме Юмылан шке шомакше дене ойла; пырля погынен кумалмаш – палемдыме жапыште да верыште (храмыште але синагогышто) погынен, еҥ-влак йӱла радам почеш кумалыт. Библийыште эн чӱчкыдын шке шомак дене кумалмаш вашлиялтеш. Книга гыч лудын але ушыштышт шарнен шуэнрак кумалыт. Но псалом-влак кокла гыч шукынжо кумалмаш улыт, нуным шкет лийме годымат, храмыште служитлыме годымат кучылтыныт. Иисус Христос чӱчкыдын кумалын, да Библий еҥ-влаклан, эре кумалза манын, каҥашым пуа. (2 Куг 7:18-29, Пс 140:2, Мф 14:23, Ап.паш 3:1, Иак 5:13-18, Еф 6:18-20)



Курымаш, курымашле – Эн чӱчкыдын тиде шомак кызытше жап гыч пытартыш жап марте шуйнышо саманым ончыкта. Кунам Юмым «курымашлык» маныт, тиде шомак ’тӱҥалтышдыме да мучашдыме’ манмым ончыкта. Тыге Юмын илымыжлан нимогай чек але мучаш уке улмым поснак палемдат. (Тӱҥ 3:22, 3 Куг 1:31, Рим 14:25, 1 Тим 1:17)



Курымаш илыш – Библийыште тиде мландымбалне эрелан кодмым огыл, а Юмо дене ушнен курымеш илымым ончыкта, вет курымашлык илышын памашыже – Юмо. Христослан ӱшанымылан кӧра курымашлык илыш айдемылан мландымбалне илымыж годымак пӧлеклалтеш, но колышо-влакын ылыжмышт да Юмын кугыжаланаш тӱҥалмыж деч вара веле тудо тичмашлыкыш шуэш. (Дан 12:2, Мф 19:16, Ин 3:36, 1 Ин 5:13)



Кӱзымӧ годым мурымо муро – Библийыште «Кӱзымӧ годым мурымо муро» ойсавыртыш псалом-влак кокла гыч южыштын вуймутыштыжо вашлиялтеш. Очыни, кунам Юмын палемдыме пайремже-влакым пайремлаш Иерусалимыш кӱзеныт, нине псалом-влакым тушко кӱзышыштла муреныт. Нуным тыгак храмыште пайрем-влак годым служитлымаште муреныт. (Пс 119 – 133)



Кӱкшакасе кумалме вер-влак – Ханаанысе калык-влакын кумалме верлашт. Кумалмашым нуно тӱҥ шотышто кӱкшакаласе шнуй верлаште эртареныт, но тыгай вер-влак кугу пушеҥге йымалне але лапверыштат верланен кертыныт. Тыгай верлаште шояк юмо (идол) лӱмеш кумалме меҥгым шогалтеныт да надырым конденыт. Тушто тыгак, мланде сай лектышым шочыктыжо манын, пӧръеҥ ден ӱдырамаш-влак яжарланеныт. Тыге ыштымым Господь шке пророкшо-влак гоч «тиде сулык» манын шуко гана ойлен. (Лев 26:30, 3 Куг 3:2-4, 4 Куг 23:1-28, Иер 7:31)



Кӱштымаш – Библийыште тиде мут эре гаяк Юмын еҥ-влаклан пуымо кӱштымашыжым ончыкта. Кунам Юмо Синай курыкышто Израиль калык дене ойпидышым ыштен, Тудо Моисейлан лу кӱштымашым пуэн. Нуно Юмо да айдеме кокласе кыл, тыгак еҥ-влак кокласе кыл нерген эн кӱлешан кӱштымаш-влак улыт. Ты кӱштымаш-влак Моисейын законышкыжо пуреныт. Тылеч посна законышто моло вес кӱштымаш, правил, сугынь ден устав-влакат улыт: иктышт тӱҥ принцип нерген ойлат, а весышт илышыште лийше тыглай йодыш-влак шотышто мом ышташ кӱлмым туныктат. У Сугыньышто Иисус Христос эн кӱлешан кӱштымашлан Юмым да лишылъеҥжым йӧратыме нерген кӱштымашым ужеш. Тудо Шкежат у кӱштымашым пуэн: тунемшыж-влак икте-весыштым туге йӧратышаш улыт, эсогыл весын верч шке илышыштым пуаш ямде лийышт. (Лекм 15:26, 20:1-17, 24:12, Зак.уш 6:4-9, Мф 15:3-6, 22:36-40, Ин 13:34, 15:12)



Кынергут – Кутыш виса, кынервуй гыч кыдалаш парня мучаш марте, пелметр деч изиш шагалрак (Тӱҥ 6:15-16, Лекм 25:10, Иез 40:5, Мф 6:27, Почм 21:17).

Левиафан – Мифысе теҥыз янлык, тудо кишкыла коеш, но тудын деч ятырлан кугу. Иовын книгаштыже 40 – 41 главаште драконла але крокодилла койшо янлыкым левиафан манын лӱмдымӧ. (Иов 3:8, 40:20 – 41:26, Пс 73:14, 103:26, Ис 27:1)



Левий тукым, левит-влак – Иаковын Левий эргыжын тукымжо. Нунын кокла гыч Юмо Ааронын урлыкшым ойырен налын, нуно Тудын иерейже-влак лийыныт, а моло Левий тукым эрге-влак нунылан полышкаленыт. Израильыште тиде тукымын веле шке мландыже лийын огыл, вет нунын шуктышаш сомылышт Господьлан служитлымаш лийын. Шке тукым мланде олмеш левит-влаклан моло тукым-влакын мландыштышт улшо ола ден пасу-влак пуалтыныт. (Лекм 28:1, Шотл 18:20-21, 35:2-7, Лк 10:32, Ин 1:19) Ончо:  Иаков 1.



Легион – Рим армийын ужашыже, тудо 6000 наре йолешке гыч шоген. Вончештарыме значений дене «легион» ’пеш чот шуко’ манмым ончыкта. (Мф 26:53, Мк 5:9)



Лепта – У Сугынь жапысе грек-влакын эн изи вӱргене оксашт. Тиде кодрантын пелыже але динарийын 1/128 ужашыже лиеш. (Мк 12:42, Лк 21:2)



Ливан – Йӱдвел Палестинысе курыкрӱдӧ (горный хребет), тудо кедр чодыраж да вӱдпамашыж-влак дене чапланен (кызыт Ливан элыш пура). Нине курык-влак Сирийыште эн кӱкшӧ улыт (теҥызын уровеньже деч 3000 метр кӱшнӧ), нуно Мландыкокла теҥыз сер кутынек Тир деч Арвад марте 170 километрлан шуйналтыт. Соломон кугыжа шке полатшым да Иерусалимысе храмым Ливан чодыра гыч кондымо кедр да моло пушеҥге дене чоҥен. (Нав 1:4, 3 Куг 5:6-10, Мур 4:15, Иез 17:3)



Лишылъеҥ – Рушла «ближний», а акрет грек йылмыште – ’воктене улшо еҥ’, еврей йылмыште – ’йолташ, таҥ’. Тошто Сугыньышто тыге ик ялыштак илыше але шке калыкын еҥже нерген ойлалтеш. Тудын деке шкем кузе кучаш кӱлмӧ шотышто посна правил-влак лийыныт. Тыште шке ешысе еҥ але йолташ-влак нерген гына ойлалтеш. А У Сугыньышто Иисус тиде умылымашым кумдаҥда – лишылъеҥ кеч-кӧ лийын кертеш, эсогыл йот калык еҥ. (Лекм 20:16-17, 22:7,26, Лев 19:18, Зак.уш 19:14, Лк 10:25-37)



Лот – Авраамын родыжо. Авраам дене пырля Лот Ханааныш да Египетыш каен. Шуко кӱтӱан лиймекышт, нуно икте-весе деч ойырлаш да посна илаш шонен пыштеныт. Лот яжарланымаш озаланыман Содом олаште илаш тӱҥалын. Кунам Юмо тиде олам пытараш шонен пыштен, тидын нерген Лотым Суксо гоч шижтарен. Содом гыч куржмышт годым Лот да тудын ешыже шеҥгеке савырнен ынышт ончал манын, Суксо кӱштен. Лот шке ешыж дене куржын, но ватыже шеҥгек ончалын да шинчалан меҥгыш савырнен, а ешысе моло еҥ-влак утаралтыныт. Тидын деч вара Лот ик жап Сигорышто илен, вара кок ӱдыржӧ дене курыкпомышышто илаш тӱҥалын. Шке ӱдыржӧ-влак дене малымеке, Лотын кок эргыже шочын: Моав, моав калыклан тӱҥалтышым пыштыше, да Бен-амми, аммон-влакын кугезе ачашт. (Тӱҥ 12:5, 14:5-16, 19-ше глава, Лк 17:28-29, 2 Пет 2:7-8)



Лука – Евангелий кокла гыч иктыжым да «Святой Апостол-влакын пашаштым» возышо. Тудо врач лийын да Апостол Павел дене пырля ятыр вере миен коштын манын шонат. (Лукан возымо Святой Евангелий, Кол 4:14)



Луымшо ужаш (десятина) – Лектышын луымшо ужашыже, тудым Господьлан пуэныт да аралаш клатыш оптеныт. Тушто улшо кочкышым иерей ден левит-влаклан пуэныт. Кунам луымшо ужашлан вольыкым пуэн огытыл, тудым сулен налшаш улыт улмаш – вес семынже, левит-влаклан вольыкын шогымо акшым пуышаш улыт улмаш. У Сугынь жап годым фарисей-влак луымшо ужаш нерген закон айдемын чыла мо улыжым авалтышаш манын шонаш тӱҥалыныт, сандене нуно луымшо ужашым эсогыл кочкышым тамлештарыше тӱрлӧ шудо дечат пуаш кӱлеш маныныт. (Тӱҥ 14:120, 28:20-22, Лев 27:30-33, Шотл 18:21,24, Мал 3:10, Мф 23:23, Лк 11:42, 18:12)

Мадиам, Мадиан, мадиан-влак – Мадиан – Авраамын эргыж-влак кокла гыч иктыже. Тудо Хеттура лӱман кокымшо ватыж деч шочын. Мадианын тукымжым мадиан-влак маныныт. Тиде кусныл коштшо кӱтӱчӧ калык лийын, тӱҥ шотышто ир мландыште кызытсе Акаба иксан эрвел серже мучко иленыт. Южгунам тиде кундемым Мадиан манын лӱмдат. Мадиан-влак Авраамын Измаил лӱман вес эргыж дене родо-тукым улыт, нунат кусныл коштын иленыт, сандене «мадиан-влак» да «измаильтян-влак» южгунам иктымак ончыктат. (Тӱҥ 25:2,4, 36:35, Лекм 2:15-16, Суд 6:1-7)



Мандрагор – Мландыкокла теҥыз кундемыште кушшо кушкыл. Тудо йочам ышташ полшышо кушкыл семын шотлалтын. (Тӱҥ 30:14, Мур 7:14)



Манна – Египет гыч ир мланде гоч Юмын сӧрымӧ мландыш кайыме годым Израиль калыклан 40 ий жапыште Юмын пуымо кочкыш. «Манна» мут еврейла ’Мо тиде тыгай?’ йодын каласыме дене ик семын йоҥга. У Сугыньышто Иисус мӱшкырым темыше манна деч ойыртемалтше вес кинде нерген ойла. Тудыжо кава гыч вола да тӱнялан илышым пуа. Тиде чын кинде – Иисус Христос Шкежак. (Лекм 16:4-5,14-26,31,35, Шотл 11:6-9, Пс 77:24, Ин 6:31-33)



Мария – Акрет еврей Мариам лӱмын грекла да латинла кучылтмо формыжо. Библийыште тиде лӱман икмыняр ӱдырамаш нерген каласкалалтеш. Нунын кокла гыч эн палыме-влак: 1. Иисусын аваже. Иосифлан сӧрымӧ Мария лӱман самырык ӱдыр Архангел Гавриил деч уверым налын: тудо Юмын поро кумылжым сулен налын да Эрге йочам ышта, Тудлан Иисус лӱмым пуа. «Тый мылам ӱшанле лийын отыл» манын, Иосифын тудлан йолам ыштен кертмыжым ончыде, Мария Юмын шонымашыж дене келшен. Пелашлан ӱшанле огыл лиймылан ӱдырамашым закон почеш пуштшаш улыт улмаш. Иисусын мландымбалне илымыже жапыште Мария эре пеленже лийын, Тудын колымыж годымат ыресше воктене шоген. Иисусын ылыж кынелмыж деч вара Мария Тудын тунемшыж-влак дене пырля кумалын шоген. (Мф 1:18-25, 13:55, Лк 1:26-56, 2:1-7,41-51, Ин 2:1-5, 19:25-27, Ап.паш 1:14) 2. Мария Магдалина. Магдала ола гыч ӱдырамаш, Иисус тудын кӧргыж гыч шым иям поктен луктын. Тудо Иисус почеш каен. Моло вес ӱдырамаш-влак дене пырля тудо Иисус ден Тудын тунемшыж-влаклан полшен шоген, нунын дене пырля Иерусалимыш каен, Иисусым ыресеш пудалыме да тойымо годым туштак лийын. Иисусым ыресеш пудалыме деч вара кумшо кечын тудо вес Мария дене пырля Иисусын шӱгарже деке толын. Ылыж кынелше Иисус эн ондак тудлан кончен. (Мф 27:55-56,61, Мк 15:47, 16:1-5,9, Лк 8:2, Ин 20:1-2,11-18) 3. Вифаний гыч Мария, Марфа ден Лазарьын шӱжарышт. Кунам Иисус да Тудын тунемшыж-влак Марфа деке уналыкеш пуреныт, Мария, сурт сомылкам коден, Тудын туныктымыжым колыштын, а Иисусын колымыж деч ончыч Тудым шерге миро дене шӱрен, тыге Тудын капшым тояш ямдылен. (Мф 26:6-13, Лк 10:38-42, Ин 11:1-2, 12:3) 4. Клеопан Мария ватыже (Мария Клеопова). Иаков ден Иосийын, Иисусын кок тунемшыжын, авашт. Тудо Иисусым ыресеш пудалыме годым тушто лийын, тыгак моло вес ӱдырамаш-влак дене Иисусын шӱгарже деке толын. (Мф 27:56, Лк 24:10, Ин 19:25) 5. Мария, Марк манме Иоаннын аваже. Иисусын тунемшыже-влакым шке пӧртышкыжӧ уналыкеш пуртышо поян ӱдырамаш. Тудын деке Апостол Петр казамат гыч лекмекше толын. (Ап.паш 12:12)



Мелхиседек – Салимын кугыжаже, иерей. Авраам тудлан сарыште мом сеҥен налмыж гыч луымшо ужашым пуэн, вара Мелхиседек тудым суапландарен. «Еврей-влаклан возымо серышыште» Христосын иерей улмыжо Мелхиседекын иерей улмыж дене таҥастаралтеш. (Тӱҥ 14:17-20, Евр 5:6, 7:1-17)



Мессий – (Ин 1:41, 4:25.) Ончо:  Христос.



Мидий, мидян-влак – Мидий кызытсе Иранын йӱдвел-касвел ужашыштыже верланыше куатан кугыжаныш лийын. 612 ийын Хр. шоч. д.о. мидян-влак Ниневийым, Ассирийын рӱдолажым, пытареныт. Вара нуно перс-влак дене пырля Персий империйыште озаланеныт, садлан тусо законымат «мидян ден перс-влакын законышт» манын лӱмденыт. 330-шо ийын Хр. шоч. д.о. Мидийым Александр Македонский сеҥен налын, а тидын деч вара тудым Сирий деке ушеныт, варарак тудым шке кидше йымак Парфий кугыжаныш налын. (Есф 1:19, Дан 5:28, 8:20-21, Ап.паш 2:9)



Мине – Грек виса, тудын дене нелытым да оксала кучылтмо шийым висеныт. Ик мине – 600 грамм наре. Ик минын акше 100 драхме але 100 динарий дене келшен толеш. (3 Куг 10:17, Неем 7:70-71, Иез 45:12, Лк 19:13)



Миро, мирра, смирна – Африка ден Аравийыште кушшо кушкыл гыч лукмо киш дене ыштыме тамлын ӱпшышӧ шергакан ӱй. Тудым эм семын (мутлан, корштымым куштылемдаш) але шӱраш (колышо капымат шӱраш) кучылтыныт. Изи Азийын касвел кундемысе ик оламат «Смирна» манын лӱмденыт, тиде – кугу портан ола, торгайыме рӱдер. (Мур 1:2, 5:5, Мф 2:11, Мк 15:23, Лк 7:37-38, Почм 2:8) Ончо:  Шӱрымаш.



Михаил – Эн кугу Суксо кокла гыч иктыже (Дан 10:13, Иуда 9, Почм 12:7). Ончо:  Суксо.



Мланде киш – Нефтьым ушештарыше, асфальт гай шем киш, ырыктымеке, тудо вишкыде лиеш. Пӱртӱс пуымо шочмо верже Евфрат эҥер воктене лийын. (Тӱҥ 11:3, 14:10, Лекм 2:3)



Моав, моав-влак – Моав Лотын да тудын кугурак ӱдыржын эргыже, Авраамын родо-тукымжо лийын. Тудын деч лекше тукымым моав-влак манын лӱмденыт, нуно Шинчалан теҥыз деч эрвелкыла кӱзышӧ Моав мландыште иленыт. Тусо коя мланде сай лектышым шочыктен. Моав-влакын тӱҥ юмышт – Хамос. Нуно тыгак Ваал-Фегорлан кумалыныт, тудыжо курык вуйышто ила манын ӱшаненыт. Моав-влакын йылмышт еврей йылме дене пырля ик йылме тӱшкаш пурат. Нуно Израильын тушманышт лийыныт, да Израильысе пророк-влак нуным чӱчкыдын титаканыш луктыныт. (Тӱҥ 19:30-37, Шотл 25:1-3, Зак.уш 3:3-4, Соф 2:8-11)



Моисей – Израиль калыкын религий да политике шотышто пеш кугу вуйлатышыже. Египетыште шочшо еврей, тудо Левий тукым гыч лийын да Израиль калыкым Египетыште кул семын илыме деч утарен наҥгаен. Моисей пророк лийын, да тудын гоч Юмо калыклан лу кӱштымашым да моло законым пуэн. Лу кӱштымаш – тиде Юмын законын тӱҥжӧ, а законым Библийысе вич тӱҥалтыш книгаште возымо. Нине книга-влакым тыгак «Моисейын книгаже-влак», «Моисейын законжо» але кӱчыкын «Закон» (еврейла «Тора») манын лӱмдат. Моисей Сӧрымӧ мландыш – Ханааныш – миен шудеак колен, тудым умбачын, курык гыч, гына ужын. (Лекм 1 – 20, Зак.уш 18:18, 34:10, Мф 17:3, Ап.паш 7:20-38)



Молох – Аммон калыкын тӱҥ юмыжо, тудым Милхом манынат лӱмденыт. Молохлан кумалын, еҥ-влак южгунам шке йочашт-влакымат надырлан конденыт. Господь Юмын тыге ышташ чарымыжым шотыш налде, израильтян-влакат ик гана гына огыл Иерусалим деч умбалне огыл улшо Енном лапверыште Молохлан шочшыштым надыр шотеш пуэныт. (Лев 18:21, 20:2-5, 3 Куг 11:7, Иер 32:35)


наверх


Н


Нав эрге Иисус (Иисус Навин) – Моисейын полышкалышыже да тудын колымыж деч вара Израиль калыкым вуйлатыше. Тудын вуйлатымыж почеш калык Юмын сӧрымӧ мландым сеҥен налын да шке тукымжо-влаклан пайлен. (Зак.уш 31:7-8, Нав эрге Иисусын книгаже, Ап.паш 7:45, Евр 4:8)



Надыр (жертве) – Юмылан пуымо пӧлек. Израиль калык дене Юмын ыштыме тошто ойпидыш почеш еҥ-влак Тудлан законышто палемдыме надыр-влакым кондышаш улыт улмаш. Акрет годсо Израильыште Юмылан надыр шотеш вольыкым, киндым, йошкар аракам, олив ӱйым да лектышын икымше саскажым конденыт. Южо надыржым тичмашнек йӱлалтеныт, а икмынярышт гыч ужашым еҥ-влак кочкын кертыныт. Израильтян-влакын надырлан кондымо йӧрварышт гыч иерей ден левит-влак шке пайыштым налыныт да тидым кочкын иленыт. Моисейын вуйлатыме жапше гыч тӱҥалын, Юмо ик верыште веле надырым кондышт манын кӱштен: эн ондак – скиний пелен, а вара – храм пелен. Тӱҥ шотышто надырым иерей-влак гына конден кертыныт. Надыр-влак тӱрлӧ лийыныт, нуным посна амал дене конденыт: мутлан, сулыкым касараш, Юмын порылыкшылан таушташ але Юмылан сӧрымым шукташ, тыгак шке кумылынат конденыт. Надыр деч посна Юмо айдемын языкшым ок кудалте. У Сугыньышто вес семын лиеш: Христосын колымыжо – ситыше тичмаш надыр (жертве), тудлан кӧра Юмо Христослан ӱшаныше чыла еҥын языкшым кудалта манын, У Сугынь увертара. Тетла нимогай вес надыр ок кӱл. (Лк 13:1, Евр 7:27) Ончо:  Храм.



Тошто Сугыньышто возымо тӱҥ надыр-влак (тышке, мутлан, вольык надыр да Юмылан пӧлек семын кондымо кинде, йошкар арака да молат пурат):  Йошкар арака надыр – Тиде надырым, жертвенник ӱмбак йоктарен, Юмылан конденыт (Тӱҥ 35:14, Лев 23:13).  Йӱлалтен пуымо надыр – Вольыкым шӱшкылмеке, тудым пӱтынек жертвенник ӱмбалан йӱлалтеныт. (А вес тӱрлӧ надырым кондымо годым тудын ужашыжым веле йӱлалтеныт, мо кодшыжым кочкыныт.) Тулотым ылыжтымеке, кондымо надырым тул шикшыш савырен. Тыгай надыр деч нӧлталтше тамле пуш Юмылан келшыше лийын. (Тӱҥ 8:20, 22:2, Лев 1:2-17, Мк 12:33, Евр 10:6,8)  Кинде надыр – Тыгай надырым кондымо годым вольыкым шӱшкылын огытыл. Кинде надырын тӱҥжылан пӧлеклымаш шотлалтын: тиде Юмылан (тыгак иерей-влаклан) пӧлек, чӱчкыдын шурно лектышлан тауштымаш лийын. Кинде надырлан иле але пуштылмо, йоҥыштымо але кӱктымӧ пырчым конденыт, тушко олив ӱйым, ладыным да шинчалым ешарен кертыныт. (Лев 2:1-16)  Сулык верч надыр, язык верч надыр – Тиде надырым ару огыл лийме деч эрналташ да чон-шӱлыш шакшылалтмаш деч утлаш конденыт (Лекм 30:10, Лев 4:2-35, Евр 10:26).  Татулык надыр – Юмо дене чын кылым арален кодаш, Тудын дене сӧрасымым да вашкылым шотыш кондымым пайремлаш манын, тиде надырым конденыт. Вольыкым шӱшкылмӧ деч вара тудын ужашыжым жертвенник ӱмбалан йӱлалтеныт, а кодшо ужашым надырын озаже, тудын ешыже да иерей кочкыныт. (Лев 3:1-17, 3 Куг 9:25)  Титак верч кондымо надыр – Тиде надырым Юмо ваштареш але вес айдеме ваштареш сулыкым ыштыше айдемын титакшым кораҥдаш конденыт (Лев 5:1-19, 1 Куг 6:3).  Шке кумылын пуымо пӧлек – Пырчым, олив ӱйым, йошкар аракам але оксам кондымаш, тудым храмыш айдеме шке кумылжо почеш конден (Лекм 35:29, 36:3, Езд 3:5, 8:28, Пс 118:108).



Надыр кинде – Латкок шере лепошка, нуным скинийысе святой верыште (варажым храмыште) улшо ӱстел ӱмбаке пыштеныт. Еврейла нуным тыгак ’(Господь) чурий ончылно улшо кинде’ маныныт, вет святой верыште Господь Шкежак лийын. Ӱстембалне лепошка-влак арня мучко киеныт, вара нуным пушкыдо вес лепошка дене вашталтеныт. Ӱстембачын кораҥдымеке, тиде киндым иерей-влак гына кочкын кертыныт. (Лекм 25:30, Лев 24:5-9, 1 Куг 21:6, Мф 12:1-4)



Назорей – Шкенжым пӱтынек Юмылан служитлаш пуышо айдеме. Тудо нимогай аракам йӱаш, ӱпшым да пондашыжым тӱредаш, тыгак колышо кап деке, тудыжо кеч родо-тукымжо лийже, лишемаш огыл манын сӧрымашым пуэн. Но иктаж-кӧ назорей улмо верыште колен гын, назорей шым кече жапыште ару огыллан шотлалтын. Тидын деч вара шкенжым Юмылан пуымо кечыже-влакым тудо угыч тӱҥалшаш улмаш, вет назорей улмо ончычсо кечыже-влак шакшылалтыныт улмаш. Сӧрымӧ кечыже-влак эртымеке, назорей надырым конден да скинийыш (храмыш) пурымо вер ончылно ӱпшым тӱредын. Назорей лияш сӧрымашым айдеме шкеже але, мутлан, тудын шочмыж годым аваже пуэн (тыгайже Самсон дене лийын). «Апостол-влакын пашашт» книгаште, кунам Павел Иерусалимыш толеш, Иаков, очыни, тудлан ныл еҥын назорей лийме кечышт пытымылан кондымо надырышт верч тӱлаш темла. (Шотл 6:1-21, Суд 13:5,7, Ам 2:11, Ап.паш 21:23-24)



Нард – Индийысе кушкыл. Тудын вожшо гыч пеш тамлыпушан шергакан ӱйым ыштеныт. Тудым эм семын, тыгак айдеме капкылым (колышо капымат) шӱраш кучылтыныт. Моло наста дене варен, нардым алебастр атылаште ужаленыт. (Мур 1:11, 4:13, Мк 14:3)



Нееман – Сирий кугыжа Венададын сарзывуйжо, тудо проказе дене черле лийын, но пророк Елисей тудым паремден (4 Куг 5, Лк 4:27).



Неффалим – Иаковын кудымшо эргыже. Израильын латкок тукымжо гыч иктыже тудын деч лектын. Тиде тукым шке мланде ужашыжым Израильын йӱдвел кундемыштыже налын, тудыжо Галилей теҥыз дене, Завулон тукымын мландыж воктене верланен. Неффалим тукым еҥ-влакым Ассирий пленыш наҥгаен, но Исаий ден Иезекииль пророк-влак ончыкылык жапыште тиде тукымым у суапландарымаш вуча манын ойленыт. (Тӱҥ 30:7-8, Нав 19:32-39, 4 Куг 15:29, Ис 9:1, Иез 48:3, Мф 4:15, Почм 7:6)



Ниневий – Израильтян-влаклан тушман улшо, виян да чаманыдыме Ассирий кугыжанышын рӱдолаже. Юмо тушко Иона пророкым колтен. Тушто илыше-влак кугу сулыкышт деч огыт кораҥ гын, пытарыме лийыт манын, тудо увертарышаш улмаш. Ионан шомакше деч вара Ниневийыште илыше-влак сулыкышт деч кораҥыныт, да Юмо нуным серлаген. Шуко ий эртымеке, Хр. шоч. д.о. 612 ийыште, мидян-влак тиде олам сеҥен налыныт да шалатеныт. (Иона 1:2, 3:2-10, Наум 1:8, Мф 12:41) Ончо:  Иона.



Нисан тылзе – Ончо:  Авив тылзе.



Ной, Нойын ковчегше – Ной – айдеме тукымын эн тӱҥалтыш кугезыж гыч иктыже, Сиф тукым гыч, Ламехын эргыже, Сим, Иафет да Хамын ачашт. Акрет жап годым Юмо пужлышо айдеме тукымым пытараш шонен пыштен, но Ной чын ыштыше еҥ лийын, сандене Юмо тудым уло мландым пытарыше кугу вӱд ташлымаш деч утараш шонен пыштен. Юмын каҥашыж почеш Ной ковчегым (леведме кугу пушым) ыштен да тушко шке ешыжым, мужыр дене вольык-янлыкым да моло чонаным пуртен, тыге нуно илен кодыныт. (Тӱҥ 6:8 – 8:19, Иез 14:14,20, Мф 24:37-39, 1 Пет 3:20, 2 Пет 2:5)


наверх


О


Ойпидыш – Еҥ-влак коклаште але Господь Юмо ден калык коклаште пидме ой (кутырен келшымаш, договор). Ончычсо марла кусарымашлаште тидым «сугынь» манын кусареныт. Юмо ден калык коклаште ойым пидме годым эре гаяк Юмо мутым пуа, а айдеме иктаж-могай правилым але законым шукташ кӧна, но южгунам Юмо шке могыржым веле айдемылан мутым пуа. Ойпидышым ыштыме годым надырым конден кертыныт. Юмо да айдеме тукым кокласе ойпидыш Библийыште тӱҥ верым налеш. Синай курыкышто Юмо Моисей гоч пӱтынь еврей калык дене ойпидышым ыштен. Тудо еврей-влакым суапландараш, тушман деч аралаш сӧрен, а нунышт шке могырым Юмылан ӱшанле лийшаш да законышто возымо семын Тудын шонымыжым шуктен шогышаш улыт улмаш. Тиде ойпидышым «тошто ойпидыш» (але книган вуймутшо семын «Тошто Сугынь») манын лӱмдат. Пророк-влак Юмо ден айдеме кокласе у ойпидышым ыштыме нерген ончык ужын ойленыт. Евангелийыште да пӱтынь У Сугыньышто Иисус Христосын колымыж да ылыжмыж гоч ыштыме у ойпидыш нерген каласкалалтеш. Христослан ӱшаныше да Тудын туныктымыжо дене келшышын илыше чыла еҥ-влак, нуно кеч-могай калык але тукым гыч лийышт, ынде Юмын калыкше улыт. (Тӱҥ 9:9-17, 15:18, Лекм 6:4, 19:5-6, 2 Куг 5:3, Пс 88:4-5, Мф 26:28, Ап.паш 3:25, 1 Кор 11:25, Евр 7:22) Ончо:  Тошто ойпидыш, У ойпидыш.



Ойпидыш шондык – Пу гыч ыштыме да шӧртньӧ дене леведме яшлык. Тушто лу кӱштымашым возымо кок кӱоҥа киен. Синай курыкышто Израиль калык дене ойпидышым ыштымыж годым Юмо нуным Моисейлан пуэн. Шондыкын комдышыж ӱмбалне шаралтыме шулдыран, шӧртньӧ дене комыжлымо кок херувим лийын. Шондык ондак скинийын, варарак храмын святой деч святой верыштыже шоген. (Лекм 25:10-21, Евр 9:4, Почм 11:19)



Ола капка – Акрет годым кугурак ола-влак пырдыж дене авырыме лийыныт. Тыгай ола пырдыжлаште капка-влак лийыныт, йӱдлан але тушман лишемме годым нуным петыреныт. Ола кӧргыштӧ капка воктенысе кумдык еҥ-влаклан погынашышт келшен толшо вер лийын, сандене тыште погынымаш-влак эртаралтыныт, тыгак суд ден ойпидыш-влакым ыштеныт. Израиль калык кокла гыч поктен колтымо еҥ-шамыч – мутлан, проказе черан-влак – ола капка деч тӱжвалне илышаш улыт улмаш. Иисус Христосымат Иерусалим капка деч тӱжвалне ыресеш сакеныт. (Тӱҥ 23:10-18, Нав 2:5, Руфь 4:1-11, 2 Куг 19:8, 4 Куг 7:3, Неем 7:1-3, 13:19, Иер 39:3, Евр 13:12)



Олив ӱй – Тиде ӱйым олив саскам темден луктын ыштеныт. Акрет Израильыште тудым кочкыш семын гына огыл, но лампыште йӱлалташ, сусырым да коваште черым эмлаш кучылтыныт. Поянрак еҥ-влак олив ӱйын сай сортшо-влакым коваштышкышт йыгеныт. Южгунам тыгай ӱйым тамлыпушан наста дене вареныт да, тамлын ӱпшалташ манын, коваште ден ӱпышкышт йыгеныт. Елей манын лӱмдымӧ эн сай ӱйым айдемым кугыжалан, иерейлан але пророклан шогалтыме годым вуйышкыжо йоктареныт. Службылан йӧрышым да арум ышташ манын, святой арвер ӱмбакат елейым йоктареныт. Тидын деч посна олив ӱйым скинийыште, варажым храмыште Юмылан служитлыме годым светильникыште йӱлалтеныт. (Тӱҥ 28:18, Лекм 29:7, 35:28, Зак.уш 24:20, 1 Куг 10:1, 3 Куг 17:12, Пс 132:2, Мф 25:3-4, 8-9)



Олив пушеҥге – Палестиныште кумдан шарлыше эре ужар пушеҥге, лу метр кӱкшытан лийын кертеш. Кужун илыше, ий гыч ийыш саскам пуэн шогышо пушеҥге. Тушто олив саска-влак кушкыт. (Пс 127:3, Рим 11:17) Ончо:  Олив ӱй.



Омаш – 1. Вольыклан игече деч аралалташ але лектышым погышо-влаклан кӱчык жаплан илаш ыштыме изи оралте. Тудым укшла дене ыштеныт. Омаш-влакым тыгак израильтян-влакын Омаш пайремыштым эртарыме годым ыштеныт. (Лев 23:42, Неем 8:15, Мк 9:5) 2. Палатке (вынер омаш), тыгай омашлаште кӱтӱшт дене куснен илыше тукым-влак иленыт. Израильтян-влакат Египет гыч Сӧрымӧ мландышке кайымышт годым омашлаште иленыт. Нунын станыштышт тукым ден еш-влакын омашышт палемдыме радам дене верланеныт. Скиният чоҥалтмыж дене вынер омашым ушештарен. (Тӱҥ 4:20, Лекм 18:5-7, 2 Куг 7:2) Ончо:  Скиний.



Омаш пайрем – Шурным поген налме куан пайрем, тудым Касарымаш кече деч вара шыжым, тишри тылзын – еврей календарьысе шымше тылзын – 15-21 кечылаштыже эртареныт. Тудым тыгак «Саска погымо пайрем» да «Угинде пайрем» манын лӱмденыт. Израильтян-влак пайрем годым укшла дене омашым ыштеныт да Юмын сӧрымӧ мландыш кайыме годым ир мландыште коштмым шарныме лӱмеш тушто иленыт. (Лекм 23:16, 34:22, Лев 23:33-43, Шотл 29:12-35, Зак.уш 16:13-15, Ин 7:2)



Орва – Кок ораван, имньым кычкыман таратайке, тудым сар годым кредалмаште але еҥ-влак ден арверым шупшыкташ кучылтыныт. Рим империй мучко сай корным ыштыме деч вара тусо кундемлаште орва-влак шарленыт. Эркын коштшо нелырак орва-влак дене тӱрлӧ ӱзгарым шупшыктеныт. Эсогыл почтым наҥгаяшлан посна орва-влак лийыныт. (Тӱҥ 41:43, 46:29, 1 Куг 8:11, 3 Куг 10:26, Ап.паш 8:28)



Осал шӱлыш – Ончо:  Ия.



Осанна – ’Утаре’, ’полшо’ манмым ончыктышо мут. У Сугыньышто Иерусалимыш толшо Христосым тиде шомак дене саламлат. (Мф 21:9,15)


наверх


П


Пайрем ий – Моисейын законжо дене келшышын, кажне шымше ий мландылан канаш пуыман да тудым ӱдыман огыл, виноград вондер-влакым пӱчкедыман огыл улмаш. А кажне витльымше ийын мландым ӱден-тӱредшаш да тушто шочшо саскам погышаш огытыл улмаш. Тиде ийын пасушто да виноград аҥаште мо шке гыч кушкын, тудым гына кочшаш улыт улмаш. Тиде ийын тыгак шке пӧртшӧ але мландыж деч посна кодшо айдемылан тудым пӧртылтеныт, а кӧн парымже лийын, парымжым кудалтеныт. Пайрем ийын уло пого шке озажлан пӧртылтымӧ лийшаш улмаш. А кӧ йорло улмыжлан кӧра шкенжым кул шотеш вес израиль еҥлан ужален, тудо эрыкым налын. (Лев 25:8-54, Шотл 36:4)



Пале, палдарыше пале – Южгунам Юмо еҥ-влаклан палдарыше палым але ӧрыктарыше пашам ончыкта, тидын дене Тудо айдемым иктаж-молан ӱшандара. Юмо шуко палдарыше палым Иисус Христос гоч ыштен. (Тӱҥ 9:17, Лекм 3:12, Суд 6:17, Мф 12:39-40)



Пальме ола – Иерихон олан вес лӱмжӧ (Зак.уш 34:3).



Пафрос – Египетын кечывалвел ужашыже (Ис 11:11, Иер 44:1,15).



Пача – Ончо:  Юмын Пача.



Персий – Кугу да виян империй, тудо Вавилон империй олмеш шогалын да тудын деч кугурак лийын. Персий кугыжаныш Греций деч Египет да Рӱдӧ Азий марте мландым сеҥен налын, Израилят сеҥен налме лийын. Южгунам тудым Мидо-Персий империй манын лӱмдат, вет мидян-влак Персийыште вуйлатен шогышо кокымшо калык лийыныт. Персийын законжо-влак «мидян ден перс-влакын законышт» манын лӱмдалтыныт. (Есф 1:19, Дан 6:8)



Петр – ’Кӱ курык’ манмым ончыктышо лӱм. Петр Иисус Христосын ик эн лишыл Апостолжо лийын. Грекла лӱмжӧ – «Петрос», а Петрым арамей Кифа лӱм денат лӱмденыт, тудат кӱ курыкым ончыкта. (Мф 16:17-18, Ин 1:42)



Печать – Лӱмынак ыштыме шергаш але цилиндр форман предмет, тудым вичкыж кандыра дене шӱйыш сакалтеныт. Тудын дене шыште, шемвулно але иктаж вес тӱрлӧ пушкыдо материал ӱмбаке посна палым шынденыт да серыш ден вес тӱрлӧ кӱлешан кагазыш пижыктеныт. Тиде пале колтышо еҥын кучемвийжылан танык лийын да кӧ улмыжым ончыктен. Тыгай печать дене юридический кагазым пеҥгыдемденыт, тыгак иктаж-могай пӧлемыш нигӧ ынже пуро манын, пурымо верым печать дене петыреныт. Южгунам «печать» шомак Библийыште вончештарыме значений денат кучылталтеш. (Тӱҥ 38:18, 41:42, Лекм 39:6, Есф 3:12, Дан 12:4, Мф 27:66, 2 Тим 2:19, Почм 5:1,5)



Полк – Тыште: У Сугынь жапысе когорта, Рим сарзывийын 600 наре еҥан ужашыже (Мф 27:27, Ап.паш 10:1).



Понтий Пилат – Хр. шоч. д.в. 26-шо гыч 36-шо ий марте Рим империйын Палестинысе вуйлатышыже. Тудо Иисусым пушташ пунчалым луктын. Тиде кундемысе моло тӧра-влак тудын кид йымалныже лийыныт, айдемым пуштмо пунчалым тудо гына пеҥгыдемден кертын. Еврей калыкын вуйлатышыж-влак дене вашкылже пеш сайжак лийын огыл, но тудлан чӱчкыдын, пудыранчык ынже лий манын, нунын йодмышт семын ышташыже логалын. (Мф 27:2,11-26, Ап.паш 13:28)



Почмаш – Юмо шке шонымашыжым еҥ-влаклан тӱрлӧ йӧн дене почеш: кава гыч йоҥгышо йӱк дене, Суксо гоч, пророк гоч, кончымаш гоч, Святой Возымаш гоч. Юмын шонымашыжым почшо чыла нине йӧн-влак «почмаш» манын лӱмдалт кертыт. (Дан 10:1, 1 Кор 14:6, Еф 1:17, Почм 1:1) Ончо:  Кончымаш.



Пресвитер – Верысе черкым вуйлатыше айдеме. «Пресбютерос» грек шомак ’кугурак’ манмым ончыкта. (Ап.паш 11:30, 14:23, 1 Тим 5:17) Ончо:  Черке.



Престол – Пеш чапле трон, тушто кугыжа але иктаж вес вуйлатыше шинчен, тудо ты еҥын кучемвийже ден вий-куатшым ончыктен. «Юмын престолжо» ойсавыртыш Тудын лишне улмыжо, Тудын вий-куатше да тӱнялан судым ыштышашыже нерген ойла. (3 Куг 10:18-20, Пс 10:4, Ис 6:1, Мф 5:34, 19:28, 23:22, Почм 20:11)



Преторий – Рим империйысе кундем вуйлатышын илыме да пашам ыштыме верже. Шуко оралтан комлекс, тушто сарзе-влакын пӧлемышт да казамат лийыныт. (Мф 27:27, Мк 15:16)



Проказе чер – Лӱдыкшӧ тӱрлӧ коваште черын иктешлыме лӱмжӧ. Тӱжвач ончымаште нуно кызытсе лепра черым шарныктеныт. Проказе черан-влак ару огыллан шотлалтыныт, нуным храмыш пуртен огытыл да еҥ-влак кокла гыч поктен колтеныт. Кӧ тыгай черан еҥ деке тӱкнен гын, тудат ару огыллан шотлалтын. Проказе черан-влак пӱтынек пареммекышт гына угыч шке калыкше дене пырля илен кертыныт. Нуным иерей шуко гана ончен лектын да пареммышт нерген таныклен ойлен. Нине черым эмлен кертын огытыл, но кунам Иисус Христос тыгай черан дене вашлийын, Тудо нунын деке тӱкнен да паремден. (Лев 13:1-46, 14:1-32, Шотл 5:1-4, Мф 8:1-4, Лк 5:12-13)



Пророк – Юмо деч уверым кондышо айдеме. Шке шонымыжым калыклан увертараш да шке шомакшым колышташ туныкташ манын, Тошто Сугынь жапыште Юмо пророк-влакым ойырен налын. Нуно тыгак ончык лийшашым ойленыт. Тошто Сугыньышто латкуд пророкын книгашт уло. У Сугыньышто христиан пророк-влак ушештаралтыт. Нуно Христослан ӱшаныше лийыныт, да нунын гоч Юмын Шӱлыш ойлен. Нунын кокла гыч Агав да «Почмашын» авторжо веле ончыкыжым мо лийшашым каласеныт. Молышт туныктышо гай лийыныт. (1 Куг 3:20, 9:9, 10:5-11, 3 Куг 18:1-46, Иер 1:5, Мф 1:22, 11:9, 23:37, Лк 4:24-27, Ап.паш 13:1, 21:10-11, 1 Кор 12:29, Почм 1:1-3)



Псалом-влак – Еврей калыкын Тошто Сугыньысо Псалтирь книгасе кугу мурпогыжо. Тиде книга Давид кугыжан лӱмжӧ дене кылдалтеш, вет псалом кокла гыч шукыштым тудо шке возен манын шонат. Моло псалом-влак Соломонын, Асафын, Еманын, Ефамын да Корей эрге-влакын лӱмышт дене кылдалтыт. Псалом кокла гыч иктышт Юмым Тудын порылыкшылан чапландарат да тауштат, весыштышт Юмо деч полышым йодыт, а южышт туныктымо сынан улыт. Кумалаш да Юмылан служитлаш пырля погынымеке, Юмылан ӱшаныше-влак тӱрлӧ псаломым муреныт. Иерусалимысе храмыште псалом-влакым семӱзгар йӱк почеш хор мурен. Эн ончычсо черкыштат пырля погынымышт годым псалом-влакым муреныт. (2 Кур.кн 5:12, Книга Псалтирь, Лк 20:44, Ап.паш 13:33, Еф 5:19)



Пурим пайрем – Тиде пайрем чыла моло еврей пайрем деч вара Персий империй лийме жапыште шочын. Тудым адар тылзын 14-15 кечылаштыже – еврей календарь почеш латкокымшо тылзын – эр шошым пайремленыт. Тиде пайремым израильтян-влак Есфирь илыме жапыште Юмын нуным пытарымаш деч утарыме лӱмеш эртараш тӱҥалыныт. Нине кечылаште еҥ-влак куанен кочкын-йӱыныт, ваш-ваш тӱрлӧ кочкыш сийым колтеденыт. (Есф 9:20-32)



Пуч пайрем – Пуч пайремым тишри тылзын (вес семын ефаним тылзын) икымше кечынже пайремленыт, еврей календарь почеш тиде шымше тылзе лиеш, тунам шыже тӱҥалтыш лийын. Тиде кечын израильтян-влак чыла пашашт деч каненыт. Святой погынымашым поген, нуно пучым пуалтеныт да палемдыме надырым конденыт. (Лев 23:23-25, Шотл 29:1-6)



Пӱрдыш – Сӧралын ыштыме чарша, скинийыште (варажым Иерусалимысе храмыште) тудо святой деч святой пӧлемым святой вер деч ойырен шоген. Пӱрдыш шеҥгеке кугу иерей гына да ик ийлан ик гана веле – касарымаш кечын – пурен кертын. Иисус Христосын ыресыште колымыж годым пӱрдыш кӱшычын ӱлыкӧ кокыте кушкедлен. Тидыже теве мом ончыкта: Христос шке колымыж да ылыжмыж дене айдемылан Юмын илыме верышкыже, кавасе святой верыш, омсам почын. (Лекм 26:31-33, Лев 16:2, 2 Кур.кн 3:14, Мф 27:51, Евр 10:19-20)



Пӱтӧ – Палемдыме жапыште религий амал дене иктаж-мом кочде але тӱрыс кочде да йӱде илымаш. Иудей калык ий еда лийше южо религий пайрем жапыште пӱтым кучен. Тыге Юмо ончылно ӱҥгышеммашым ончыктеныт. Еҥ-влак тыгак шке амалыштлан лийын пӱтым кученыт, мутлан, ойгылан кӧра але иктаж-мом чот кӱлешаным ышташ тӱҥалме деч ончыч. Иисус Христосат пӱтым кучен. (Суд 20:26, 1 Куг 7:6, Есф 4:16, Ис 58 глава, Иоиль 1:14, Иона 3:5, Мф 4:2, 6:16, Лк 18:12, Ап.паш 13:2-3, 14:23)



Пӱчдымӧ, пӱчдыман, пӱчмӧ йӱлам эртыдыме – Библийыште тиде терминым еврей огыл калык-влак шотышто, мутлан, филистим-влак шотышто, кучылтыт. Нунын рвезе ден пӧръеҥ-влакын тарман мучашысе коваштыштым пӱчмӧ йӱлашт лийын огыл. Тиде шомак вончештарыме значений денат кучылталтеш, мутлан «пӱчдымӧ шӱм, пӱчдымӧ пылыш» да молат, тыгай годым Юмым колыштдымо еҥ-влак нерген ойлалтеш. (Тӱҥ 17:14, Суд 14:3, Иер 9:26, Иез 44:7, Рим 3:30, Гал 2:7)



Пӱчмӧ йӱла – Рвезын але пӧръеҥын тарман мучашысе коваштыжым пӱчкын налмаш (циркумцизий). Юмын Авраамлан пуымо кӱштымашыж дене келшышын, кандаш кечаш еврей эрге йоча дене пӱчмӧ йӱлам эртареныт. Иисусын мландымбалне илыме саманыште йочалан лач тиде кечын лӱмым пуэныт. Пӱчмаш – тиде Юмын Авраам деч лекше тукым дене ыштыме ойпидышын палыже, тудо тыгак айдемын Израиль калык еҥ улмыжым ончыкта. Пӱчман еҥ еврей-влакын акрет годсо законыштым шуктышаш улмаш. Еврей-влакым чӱчкыдын «пӱчман» маныныт, а ик чын Юмым – Господьым – палыдыме, шояк юмо-влаклан кумалше моло калыкым «пӱчдымӧ» манын лӱмденыт. А Христос гоч пуымо у ойпидышын палыже – тынеш пуртымаш. (Тӱҥ 17:9-27, Лев 12:3, Лк 1:59, Ин 7:22, Гал 5:2-3, Кол 2:11)



Пылпомыш Кугыжаныш – Ончо:  Юмын Кугыжаныш.



Пытартыш кече, пытартыш жап – Тиде ойсавыртыш тӱнян историйыштыже шушаш пытартыш татым ончыкта, тунам Юмын куатше уло сандалыклан почылтеш. Христосын надырже «пытартыш саман» маналт кертше саманлан тӱҥалтышым пыштен. Ты саман Христосын кокымшо гана чапланен толмыжо марте шуйна. Пытартыш кечын колышо-влак ылыж кынелыт, чыла еҥ-влак Юмо ончыко судыш шогалыт да шке илышышт верч мутым кучат манын, шуко иудей ӱшанен. Садланак тиде кечым «суд кече» манынат лӱмдат – тунам Юмо уло тӱнялан судым ышта. У Сугынь поснак палемда: тиде судышто ик айдемат шке ыштыме чын пашаж-влак дене чыныш лектын ок керт, а чыныш лекмаш Иисус Христосын Шкенжым айдеме верч надырлан пуымыж да тудым сулен налмыж дене веле лиеш. (Ис 2:2-4, Иез 38:16, Дан 12:2-3, Ин 6:39-40)


наверх

Раав – 1. Иерихон олаште шекланен коштшо еврей-влакым порын вашлийше ӱдырамаш. Олам сеҥен налмеке, еврей-влак Раавым арален коденыт. (Нав 2:1-21, 6:22-24, Иак 2:25, Евр 11:31) 2. Мифысе теҥыз янлык, тудо осал вийым да пытымашым ончыкта (Пс 88:11, Ис 51:9).



Рабсак – Ассирий кугыжанышысе тӧра-влак кокла гыч иктыжын титулжо, тыге лӱмдымым ассирий йылме гыч налме (4 Куг 8:17, Ис 36:2).



Равви, раввуни – Иудей вералан туныктышым еврей йылме дене пагален лӱмдымаш (Мф 23:7, Мк 10:51, Ин 20:16).



Рай сад – Икымше еҥ-влаклан Юмын шындыме чапле сад. Мутым колыштдымыштлан нуным тушеч поктен колтымо, да нуно колымаш кид йымак логалыныт. А илымышт годым нунылан неле пашам ыштен илаш да тӱрлӧ чер дене орланаш пернен. У Сугыньышто рай – чын ыштышым колымаш деч вара вучышо вер. (Тӱҥ 2:8-10, 3-шо глава, Ис 51:3, Иез 36:35, Лк 23:43, 2 Кор 12:4, Почм 2:7)



Ракывотшер – Теҥыз ден эҥерлаште илыше ракывот гыч налме шергакан шер. Шуэн вашлиялтше кугурак ракывотшер-влакым пеш кӱкшын аклат. Ракывотшер-влак дене акрет годсекак торгаят да сӧрастарыш семын кучылтыт. (Мф 7:6, 13:45-46, 1 Тим 2:9-10, Почм 17:4, 18:16)



Рахиль – Арамей Лаванын – Вафуил эргын, Авраамын Нахор шольыжын уныкажын – изирак ӱдыржӧ. Лаван Ревеккан изаже лийын, Харран олаште илен. Лия акаж дене пырля Рахиль Исаакын Иаков эргыжлан марлан лектын да тудын йӧратыме ватыже лийын. Рахильым марлан налаш манын, Иаков Лаванлан 14 ий пашам ыштен. Лия йочам вашке ышташ тӱҥалын, а Рахиль шуко ий йочам ыштыде илен. Вара Иосиф лӱман эргым ыштен, а Вениаминым ыштымыж годым колен. Рахиль лӱм вончештарыме значений дене еврей калыкысе чыла авам ончыкта. (Тӱҥ 27:43, 29:16-31, 30:1-24, 35:16-20, Иер 31:15, Мф 2:18) Ончо:  Иаков 1.



Ревекка – Вафуилын ӱдыржӧ, Лаванын шӱжарже. Тудо Исааклан марлан каен, Исав ден Иаков эрге-влакым ыштен. Иаков эргыжым Ревекка утларак йӧратен. Кеч Исав кугэрге лийын да суапландарымашым налшаш улмаш, Ревекка Исаак деч суапландарымашым налаш Иаковлан полшен. (Тӱҥ 24-ше глава, 25:19-26, Рим 9:10)



Рефаим калык – Израиль калыкын сеҥен налаш толмыж деч ончыч Ханаан мландыште илыше калык-влак кокла гыч иктыже. Енак-влак семынак нуно пеш кугу капан улмышт дене чапланеныт. «Рефаим» шомак дене Тошто Сугыньысо еврей текстыште вес тӱняште улшо колышо-влакын чоныштымат лӱмдат. (Тӱҥ 15:18-20, Зак.уш 2:11,20, Иов 26:5)



Рим гражданстве – Рим империйын еҥже лиймаш айдемылан посна правам пуэн. Павел Римын гражданже лийын да тидлан кӧра Рим законын аралымыж дене пайдаланен кертын. (Ап.паш 22:25-29, 28:14-16)



Рим империй – У Сугыньым возымо годым Рим империй Мландыкокла теҥыз йырысе кугу кумдыкым шке кид йымалныже кучен, Палестинат тудын кид йымалныже лийын. Империйым кесарь, вес семынже император, вуйлатен. Шке кидышт йымак налме эллашке римлян-влак сарзывийыштым вераҥденыт да кеч-могай ваштареш шогалмылан пеҥгыдын наказатленыт. Тыгодымак ик империйыш пурымаш Римын тӱрлӧ кундемлаштыже озанлыкым вияҥдаш да тӱвырам пойдараш полшен. (Лк 23:38, Ин 11:48)



Ру – Руашым шукташ полшышо шопо ру, тудым вес ганат руашым шындашлан коденыт. Кугече пайрем деч ончыч иудей-влак тошто рум пӱтынек пытарышаш улыт улмаш, тиде пайремлан нуно киндым ру деч посна пыштеныт. Вончештарыме значений дене «ру» шомак айдемын да мер тӱшка калыкын илышыштым вашталтыше туныктымаш семын ончыкталт кертеш. (Лекм 12:18-19, Мф 13:33, 16:6-12, 1 Кор 5:6-8)


наверх


С


Саваоф – Юмын чапшым да вийжым ончыктышо лӱм. «Господь Саваоф» манмым ’кавасе шӱдыр-влакын Озашт’, ’шотлен пытарыдыме Суксо-шамычын Озашт’ але ’кавасе вий-влакын Озашт’ манме семын умылаш кӱлеш. Тудо Суксо-влак дечат, шӱдыр-влак дечат кӱшнӧ улеш да сандалыкым вуйлатен шога. (1 Куг 1:3, Ис 6:3, Иак 5:4) Ончо:  Юмын лӱмжӧ-влак.



Савл – Апостол Павелын еврей лӱмжӧ. Тудым «Апостол-влакын пашашт» книгаште 13 гл. 9-ше стих марте Савл маныт. (Икымше гана Ап.паш 7:58.)



Саддукей-влак – Еврей калыкын У Сугыньышто вашлиялтше религий партийышт гыч иктыже, тушко Синедрионын еҥже-влак кокла гыч шукышт, тыгак архиерей-влак да нунын лишыл еҥышт пуреныт. Нуно фарисей партий дене шуко йодыш шотышто келшен огытыл. Саддукей-влак Суксо улмылан але колымаш гыч ылыжмылан ӱшанен огытыл. Моисейын вич книгаже деч молым, кугезе-влакын йӱлаштымат, моло Возымашымат кӱлдымыш луктыныт. (Мф 22:23-32, Ап.паш 23:6-9)



Салим – Лийын кертеш, Иерусалим олам тыге вес семын лӱмденыт. «Тӱҥалтыш» книга дене келшышын, тушто акрет годым Мелхиседек кугыжаланен. А «Иоаннын возымо Святой Евангелийыште» Иоаннын тынеш пуртымо вершӧр воктене улшо верым тыге лӱмденыт. (Тӱҥ 14:18, Пс 75:3, Ин 3:23, Евр 7:1)



Самарий – Иудей деч йӱдвелне да Галилей деч кечывалвелне верланыше Палестинысе кундем. Соломон кугыжан колымыж деч вара пӱтынь Йӱдвел кугыжанышымат Самарий манын лӱмденыт, а Амврий кугыжан вуйлатыме жапше гыч тӱҥалын (тудо Хр. шоч. д.о. 885-874 ийлаште вуйлатен) тыге Йӱдвел кугыжанышын рӱдолажым лӱмдаш тӱҥалыныт. 722 ийыште Хр. шоч. д.о. тиде кугыжаныш пытен да Самарий Ассирий империйыш пурен. Ассирий тушко вес элла гыч еҥ-влакым илаш колтен. Нине еҥ да тушто эше кодшо еврей-влак деч шочшо тукымым самарий калык манаш тӱҥалыныт. Рим кид йымалне лийме годым Самарий, Иудей ден Галилей пырля Палестина лӱман провинцийым ыштеныт. Кунам израиль вуйлатыше-влак Стефаным Христослан ӱшанымыжлан кӧра пуштыныт, ӱшаныше-влак кокла гыч шукышт Самарийыш каеныт да тушто Поро Уверым каласкаленыт. Садланак эн ончычсо христиан черке-влак кокла гыч южыжо лач Самарийыште шочын. (3 Куг 13:32, 18:2, Лк 10:33, 17:11, Ап.паш 9:31)



Самарий-влак – Палестинын покшел ужашыштыже илыше еҥ-влак (картым ончо). Моло калык дене лугалтше, еврей-влак деч лекше калык. Самарий-влак Моисейын законжым шотленыт, но шуко йодышым шке семынышт умыленыт – мутлан, Юмылан Иерусалимыште огыл, а Гаризим курыкышто кумалыныт. Иудей ден самарий-влак икте-весыштым ужмышудымын онченыт да ваш-ваш кылым ынешт кучо улмаш. Христос нерген Поро Уверлан эн ондак ӱшаныше-влак коклаште самарий-влакат лийыныт, вет ты Уверым Иудейыште илыше-влак деч вара нуно колыныт. (3 Куг 16:23-24, 4 Куг 17:24, Мф 10:5, Ин 4:4-42, Ап.паш 8:5-25)



Самсон – Дан тукымысо еврей, Цораште илыше Манойын эргыже. Самсон судья-влакын вуйлатыме саман мучаште илен, шочмекак назорей лийын да Израиль верч тушман ваштареш кредалын. У Сугыньышто тудо пророк семын шарналтеш. (Суд 14 – 16, Евр 11:32)



Самуил – Ефрем тукым гыч Елканан эргыже. Анна аваже тудым Юмылан святитлен да Силомысо святой верыш Илий лӱман архиерейлан пуэн. Самуил лӱмлӧ пророк лийын, тудо Израильым вуйлатен да вуйлатыше судья-влак кокла гыч пытартыш лийын. Тудо ондак Саулым, вара Давидым кугыжалан шӱрен палемден. (1 Куг 1 – 3, 7:2 – 13:15, 15:1 – 16:13, 25:1, Ап.паш 3:24, Евр 11:32)



Саҥга вер – Грекла «вуйгоҥгыра вер», тушан Иисус Христосым пудален сакеныт (Мф 27:33).



Сарра – Авраамын ватыже, Исаакын аваже. Тудо Авраамын Фарра ачажын вес ватыж деч шочшо шӱжарже улмаш. Эн ондак лӱмжӧ Сара лийын, но вара Юмо тудым суапландарен да у лӱмым пуэн. Авраам дене пырля кайымыж годым нунылан тӱрлӧ йӧсылыкым чыташ логалын, но Сарра Юмылан ӱшанле кодын да Тудын сӧрымыжын шукталтмыжым вучен. Пеш кугу ийготан лиймекше веле Сарра эргым ыштен. У Сугыньышто тудым ӱшанжылан да мут колыштмыжлан пример семын ончыктымо. (Тӱҥ 11:29-30, 17:15-16, 18:1-15, 20:12, 21:1-7, 1 Пет 3:6, Рим 4:19, 9:9, Евр 11:11) Ончо:  Авраам.



Сатана – ’Титаклыше, тушман.’ Тошто Сугыньышто «сатан» еврей мут кучылталтеш, а У Сугыньышто ты шомаклан «диаболос» грек мут келшен толеш. Сатана – Юмын эн тӱҥ тушманже. Юмын ончылно айдемым сатана осал шӱлыш-влак дене пырля титакла да алгаштара, айдеме Юмын шонымо ваштареш ыштыже манын тырша, Юмо деч кораҥдаш тӧча. Сатана айдемым утарыме да Поро Уверым шарыме ваштареш шога. Но Иисус Христос шке колымыж да ылыжмыж дене сатанам сеҥен. (1 Кур.кн 21:1, Иов 1:6-12, 2:1-7, Зах 3:2, Мф 4:10, Мк 4:15, Почм 2:9-10, 20:2)



Сате – Йоҥгыт виса, 7 литр наре – тышке мыняр пурен, раш каласаш неле (3 Куг 18:32).



Сатрап – Персий кугыжанышысе тӧра, кызыт тудым губернатор дене таҥастараш лиеш (Езд 8:36, Есф 3:12, Дан 3:2).



Святой – Юмо святой улеш: моткоч чот ару, чын да куатан, лӱдмашым да пагалымашым лукшо, нимогай ситыдымаш деч посна. Тыгак ӱзгар, айдеме але вер святой лийын кертыт, тунам нуно язык деч тораште шогышо, Юмылан ойырымо, Юмын лийшаш улыт. Тошто Сугыньышто тиде шомак мом Юмылан гына ыштыме, нунын шотышто кучылталтеш: тиде – скиний, храм, служитлыме годым кучылтмо ате-ӱзгар. Айдемат, арверат ала-мо святой деке тӱкнымӧ дене святитлалтыт. Иисус Христос святой, да Библий еҥ-влакым святойла, яндарын да чын илаш ӱжеш. (Лекм 12:16, 23:22, Лев 6:18, 11:44-45, Ис 6:3, Мк 1:24, Почм 4:8)



Святой-влак, Юмылан ӱшанле еҥ-влак – Юмын калыкше. Библийыште «святой-влак» шомак эре гаяк илыше еҥ-влакым ончыкта, а южгунам – Суксо-влакым. Черке погынымашке коштшо ӱшаныше чыла еҥым У Сугыньышто тыге лӱмдат. (2 Кур.кн 6:41, Ап.паш 9:13,32, Рим 1:7)



Святой вер – Скинийыште да варажым храмыште улшо пӧлем, тушто святой надыр кинде, тӱтыраш ыштыме шӧртньӧ жертвенник да шӧртньӧ светильник лийыныт. Святой дечат святой вер деч тудым кумда пӱрдыш ойырен шоген. Закон дене келшышын, иерей ик гана эрдене да ик гана кастене святой верыш пурен да шӧртньӧ жертвенник ӱмбалне ладыным тӱтырен. Иерей деч молылан тушко пураш ок лий улмаш. Южгунам уло скинийым але храмым святой вер маныт. Святой вер Юмын улмо вержылан шотлалтын. А мландымбалысе святой вер Юмын илыме кавасе чын святой верын сынже веле лийын манын ӱшаненыт. «Еврей-влаклан колтымо серышыште» возымо: Иисус Христосын Шкенжым надырлан пуымыжлан кӧра ӱшаныше-влак кавасе святой верыш пурен кертыт. (Лекм 26:33, Лев 4:6, Иез 42:13, Евр 9:1-10,24-25, 10:19-20) Ончо:  Храм.



Святой дечат святой вер – Скинийысе (варажым храмысе) эн святой ужаш, тушто ойпидыш шондык лийын. Святой дечат святой верым да святой верым икте-весышт деч кугу пӱрдыш ойырен шоген. Соломонын чоҥымо храмысе святой дечат святой верыште тыгак кок херувим статуй шоген. Закон почеш тушко архиерей веле ик ийлан ик гана Касарымаш кечын, калыкын сулыкшым касарыме йӱлам шуктымыж годым, пурен кертын. (Лекм 26:33, 3 Куг 6:16, Евр 9:3-5,7)



Святой курык – Иерусалимысе курык, тушто храмым чоҥеныт да Юмылан кумалыныт. Тиде курык ден Сион иктак улыт манаш лиеш. (Пс 3:5, 98:9, Ис 56:7, Иоиль 3:17)



Серафим-влак – Еврей «серафим» мут ’йолкыналтше, йӱлышӧ’ манмым ончыкта. Кунам Господь Исаийым пророк лияш ӱжын, тудо кончымашыште Господьын престолжо ончылно шогышо кавасе илыше-влакым ужын, нуным серафим манын лӱмдымӧ. Нунын куд шулдырышт, чурийышт, кид-йолышт лийын. (Ис 6:1-7)



Сикль – Окса семын кучылтмо ший ден шӧртньын нелытыштым висыме виса. Ик сикль – лу-латкуд грамм наре. Святой сикль – иерей-влакын кучылтмо висашт. (Тӱҥ 23:15-16, Шотл 7:49, 1 Куг 9:8, Иер 32:9)



Синагог – Иудей-влакын Возымашым лудмо да Юмылан кумалме верышт. Тиде тыгак Юмын законжым тунемме школ да судитлыме вер улмаш. Икымше синагог-влакым Вавилонысо плен годым чоҥеныт. Тушто погынымо годым тыглай айдемат Святой Возымаш гыч иктаж верым лудын да лудмыжым умылтарен але туныктен кертын. Синагоглаште надырым пуэн огытыл, тидым Иерусалимысе храмыште веле ышташ лийын. Синагог-влак Палестиныште веле огыл, а иудей-влак шукын илыме вес эллаштат лийыныт (да кызытат улыт). (Мф 4:23, Мк 1:21, Лк 4:16-21, Ап.паш 13:14, 14:1, 17:10)



Синай курык – Синай пелотрошто (кызыт тудо Египетыш пура) верланыше курык. Южгунам тудым Хорив маныныт. Тушто Господь Израиль калык дене ойпидышым ыштен да Моисей гоч тудлан законым пуэн. Моисей Синай курыкыш лу кӱштымашым возыман кок кӱоҥам налаш кӱзен (нуным «ойпидыш кӱоҥа-влак» манынат лӱмдат). Ты курыкыштак Господь Илия пророклан изи мардеж лыжгыктымаште кончен. (Лекм 19:1-25, 3 Куг 19:8-18, Ап.паш 7:38, Гал 4:24-25)



Синедрион – Иудей-влакын Рим империй годсо кӱшыл погынышт, тудо религий да суд дене кылдалтше пашам ончен да римлян-влак ончылно иудей калыкын интересшым арален. Синедрионыш 70 еҥ пурен (архиерей, калык кугурак, закон туныктышо, фарисей да саддукей-влак). Тудо Иерусалимыште погынен, погынымашым архиерей вуйлатен. Синедрионын эн кӱлешан пунчалже-влакым римлян-влак пеҥгыдемдышаш улыт улмаш. Верысе тӱрлӧ пашам ончаш кажне олаште тыгак 23 еҥан изирак синедрион лийын. (Мф 26:57-66, Ин 18:31, Ап.паш 23:6)



Сион – Иерусалим олан верланыме верыштыже шогышо курык-влак кокла гыч иктыже. Тиде шомак дене шуэн огыл уло Иерусалимым ончыктат, а вончештарыме значений дене тудо кавасе Иерусалимымат ончыктен кертеш (тушто чын ыштыше-влак Юмо дене пырля курымеш илаш тӱҥалыт). Господь Сион курыкышто ила манын шоненыт. Храмым чоҥымо курыкымат южгунам Сион курык маныт. (Пс 9:15, 101:17, Мф 21:5, Евр 12:22, Почм 14:1.)



Скиний – Египетысе куллык гыч лекме деч вара Синай ир мландыште коштмышт годым еврей-влакын пеленышт нумал коштмо святой кугу омашышт. Тудын йыр пӱрдыш дене кудывечым печеныт. Кудывечыште скиний деч посна жертвенник да той дене ыштыме «теҥыз» манын лӱмдымӧ чан шогеныт. Скинийым тыгак «Юмо дене вашлийме омаш» але «ойпидыш скиний» манын лӱмденыт. Скиний кӧргыштӧ кок пӧлем лийын: святой вер да святой дечат святой вер. Святой верыште ӱстел шоген, ӱстембалне надыр кинде да надырым кондаш кучылтмо ате-ӱзгар лийыныт, тушто тыгак тӱтырымӧ жертвенник да светильник шогеныт. Святой дечат святой верыште ойпидыш шондык верланен. Израильын станыштыже скиний Господын илыме омашыже лийын. Скиний ончылно калык Юмылан вуйым савен да, Иерусалимысе храмым чоҥымешке, кече еда надырым конден. Скиний кудывечыш тыглай израильтян-влакат толыныт, а кӧргыш иерей-влак веле пурен кертыныт. Святой дечат святой верыш ик ийлан ик гана архиерей веле пурен. Соломонын илыме жапыште скинийым нумал коштын огытыл, тудо Иерусалимыште шоген, вара тудым кӱ да пу дене ыштыме храм вашталтен. У Сугыньышто скиний мутым чӱчкыдын вончештарыме значений дене кучылтмо. (Лекм 26:1-37, 27:21, Шотл 1:50, Ап.паш 7:44, Евр 8:2-5)



Смирна – Аравийыште, Эфиопийыште да Сомалиште кушшо изи пушеҥгын кишыже. Тудын дене тамлын ӱпшышӧ ӱйым ямдыленыт, мутлан, корштымым чарыше эмлан да колышо капым шӱраш кучылтыныт. Изи Азийын касвел кундемысе ик оламат «Смирна» манын лӱмденыт, тиде – кугу портан ола, торгайыме рӱдер. (Мф 2:11, Мк 15:23, Ин 19:39, Почм 2:8) Ончо:  Миро.



Смоква пушеҥге – Палестиныште кушшо ладыра укшан саскан пушеҥге. Саскаже пеш тамле да ашле,*а садланак тиде пушеҥге тынысле, улан илышым ончыктышо символ семынат кучылталтеш. Кызытсе йылмыште саскажым инжир маныт. (Шотл 13:24, 3 Куг 4:25, Ис 38:21, Мф 21:19-21)



Содом – Шинчалан теҥыз серысе ола. Содом ден Гоморра ола-влакым пытарыме нерген Тошто Сугыньышто ойлалтеш. Языкыштлан кӧра Юмо нуным кава гыч йогышо кӱ да тул дене пытарен. (Тӱҥ 19:24-25, Мк 6:11, 2 Петр 2:6)



Соломон – Давид кугыжан эргыже, Израиль калыкын кумшо кугыжаже. Тудын кугыжалан шогалмыж деч ончыч Давидын сарже-влак чарненыт, да Израиль кугыжанышын историйыштыже вийвал пагыт тӱҥалын. Соломон X курымышто Хр. шоч. д.о. кугыжаланен да Иерусалимыште икымше храмым чоҥен. Тудо пеш поян лийын, да Юмо тудлан кугу уш-акылым пуэн, эсогыл кечывалвел ӱдырамаш кугыжа Соломонын ушан шомакшым колышташ толын. Но тыгодымак Соломон шукырак йозакым погаш тӱҥалын, сарзывийым кугемден да пеш шуко вате ден кулватым марлан налын. Шоҥгеммеке Соломон, ватыж-влакын колыштын, йот юмо-влакланат вуйым саваш тӱҥалын. Тудын колымыж деч вара Израиль кугыжаныш кокыте шелалтын, тыге Господь тудлан мутым кучыктен. Библийысе южо книга Соломонын лӱмжӧ дене кылдалтеш: «Соломонын туныктен каласыме ойжо-влак», «Экклесиастын, мунло туныктышын, книгаже», «Чыла мурылан муро». Соломон лӱм еврей йылмысе «шалом» мут деч лектын, тудыжо ’тыныс’ манмым ончыкта. (2 Куг 12:24, 3 Куг 1 – 11, 1 Кур.кн 22:7-10, Мф 6:29, 12:42)



Соломонын леведышан кудывечыже – Леведышан да колоннан оралте, тудо Иерусалимысе храмын эрвел могырыштыжо шоген. Тудым Кугу Ирод чоҥен, тушко шуко еҥ погынен кертын. (Ин 10:23, Ап.паш 5:12)



Стадий – Грек виса кутыш, 185 метр наре (Лк 24:13).



Стан – Ир мландыште коштмо годым израиль калыкын латкок тукымжын омашышт гыч шогышо кугу лагерь. Сарзе-влакын лагерьыштымат тыге лӱмденыт. (Лекм 13:20, Лев 10:4, Шотл 1:53, Суд 7:13-14, 1 Куг 17:1)



Суапландараш, сугыньлаш, порым тыланаш, благословитлаш – Библийыште тидым иктаж-кӧн ӱмбаке суапым ӱжмаш семын умылыман. Руш йылмысе «благословить» шомак – тиде грек «эулогео» ’порым ойлаш’ шомакым кальке семын рушла кусарымаш. Кунам Юмо айдемым суапландара, Тудо иктаж-мом сайым, мутлан, воранымашым, тыныслыкым, шуко шочшым але илышым пӧлекла. Юмо кӧм шона, тудым суапландара. Айдеме вес айдемым суапландара але сугыньла гын, тудо кумалмаштыже ты еҥлан суапым Юмо деч сӧрвален йодеш. Кунам тӱҥ кугезе-влак Авраам, Исаак да Иаков шке йочаштым суапландареныт але сугыньленыт, нунын ойлымышт пиалан ончыкылыкым сӧрышӧ пророк шомакла шоктеныт. А кунам айдеме Юмым «суапландара», тудо Юмым чапландара, мокта да Тудлан таум ышта. Суапландарымаш – «каргымаш» шомакын антонимже. Кавашке налалтмыж деч ончыч Иисус йоча-влакым да тунемшыж-влакым суапландарен, благословитлен. Тунемшыж-влак Юмын суапландарымашым еҥ-влаклан, эсогыл тушман ден поктылшо-влакланат, кондышаш улыт. (Тӱҥ 1:22,28, 12:3, 28:1, Зак.уш 28:1-14, Мф 5:44, Мк 10:16, Лк 6:28, 24:50, Рим 15:29)



Судья – Пунчалым лукшо да судитлыше. Тудыжо айдеме (шке калыкшын вуйлатышыже) але Юмо лийын кертеш. «Судья-влакын книгаштышт» тиде шомак Юмын ойырен налме уста вуйлатышым але оным ончыкта. Кунам Израильыште эше кугыжа лийын огыл, судья-влак сарыштат калыкым вуйлатеныт. Нуно тыгак калыклан Юмын мом шонымыжым да йодмыжым увертареныт да ӱчашымашым лукшо тӱрлӧ йодыш шотышто пунчалым луктыныт. Акрет годсо Израильын историйыштыже судья-влакын вуйлатен шогымо саманышт Нав эрге Иисусын колымыж деч вара тӱҥалын да икымше кугыжам, Саулым, ойырен налме марте шуйнен. (Тӱҥ 18:25, Суд 2:16,18, 1 Куг 8:1-10, 2 Куг 7:10-11)



Суксо – Юмын уверкондышыжо да служитлышыже, Юмын ыштыме шӱлыш. Южо Суксым Библий лӱм дене ончыкта (Михаил, Гавриил). Суксо южгунам айдеме тӱсан кончен кертеш. Библий языкыш пурышо суксо-влак нергенат ушештара, нунышт Юмылан огыл, а сатаналан тарзыланат. (Тӱҥ 16:7-11, 19:1-29, 22:11-12, Пс 148:2, Лк 1:26, Мк 16:5, Кол 1:16, 2 Петр 2:4)



Сулен (тӱлен) налмаш – Эҥгекым кондымылан тӱлымаш але илышым утарымаш, тыгак окса чӱдылык годым погым сулен налмаш. Юмо еврей-влакым Египет гыч луктын, сандене айдемынат, вольыкынат кугэргышт да икымше узаш шочшышт Господьын лийыныт. Но Юмын порылыкшылан кӧра еврей-влак икымше шочшыштым, акым пуэн, сулен налын кертыныт. Йорлештше израиль еҥ шке погыжым ужален але шкенжым кул шотеш ужален гын, тукымым аралыше родыжо, погыжо шке тукымжыланак кодшо манын, тудын погыжым тӱлен налын кертын, тыгак куллык гыч родыжым шкенжымак тӱлен налын кертын. Кулым эрыкыш колтымылан да еҥым пуштмыланат акым пуэныт. У Сугыньышто Христосын Шкенжым надыр шотеш кондымыжо еҥ-влакым законысо каргымаш деч эрыкыш лукшо сулен налме ак семын ончалтеш. Сулен (тӱлен) налмаш иктаж-мом але иктаж-кӧм мӧҥгеш налашлан акым пуымашым ончыкта. У Сугыньышто айдемым Христос сулен налын, сандене тудо айдемын кулжо лийшаш огыл. (Лекм 13:12-16, 21:30, 34:19-20, Лев 25:51-52, Руфь 4:7, Пс 48:8-9, Мф 20:28, 1 Пет 1:18-19, 1 Кор 7:23)



Сулык – Ончо:  Язык.




*а Ашле – сытный, питательный.



наверх


Т


Таве, вӱд погымо вынем, вӱд аралыме вер – Мланде йымач лекше вӱдым але йӱр вӱдым погымо вер. Тидлан мландыште кугу вынемым кӱнченыт, пырдыжлажым кӱ дене пеҥгыдемденыт, чыла шелшым ненченыт. Вӱд погымо верым кугу кӱыштат руэн луктын кертыныт. Тудын аҥжым аҥысырым ыштеныт да комдыш дене петыреныт. Вӱд погымо вер келге лийын огыл гын, тушеч вӱдым кувшин дене коштал налыныт, а келге верла гыч ведра дене луктыныт. Вӱдышкӧ лавыра але иктаж янлык ынде логал манын, тудым южгунам кӱ плита дене петыреныт, туштыжо вӱдым коштал налашлан изи аҥ лийын, тудымат кӱ дене петыреныт. Йӱр вӱдым погымо верыште улшо вӱд шукыж годым ударак лийын. (Лекм 21:33, Лев 11:36, Зак.уш 6:11, Иер 2:13, Лк 14:5, Ин 4:11)



Талант – Нелыт виса, 30-40 кг наре. Талант шомак чӱчкыдын ший дене кылдалтын, ик талант шийын акше 6000 драхме дене икгайрак лийын. (Лекм 25:39, 38:24, Езд 8:26, Мф 18:24, Почм 16:21)



Тамык – Грек йылмысе «геенна» шомакым марла «тамык» мут манын кусарыме. «Геенна» шомак еврей йылмысе «ге-хинном» шомак деч лектын, тудыжо ’Енном лапвер’ манмым ончыкта. Тиде лапверым «Енном эрге-влакын лапверышт» манынат лӱмдат. Тиде вер Иерусалимын кечывалвел-эрвел могырыштыжо верланен. Акрет жап годым тушто Ваал ден Молох лӱман юмо-влаклан кумалтышым эртареныт. Надыр шотеш чӱчкыдын еҥ-влакымат конденыт. Иуда кугыжа Иосий тыгай надырым кондаш чарен, но шояк юмылан тыге кумалмаш угыч вийым налын. Тушман Иерусалимыште илыше-влакым тиде лапверыште пытара да нуно тушто тойыде кияш тӱҥалыт манын, Иеремий пророк ойлен. Лийын кертеш, сулыкан-шамычым чын ыштыше-влакын шинча ончылнышт наказатлыме вер нерген ойлымыж годым Исаий пророкат тиде лапвер нергенак ойла. Тудым тул да сулыкан еҥ-влакын капыштым кочшо шукш-влак темат. Сандене «тамык» шомакым «сулыкан-влакым наказатлыме нигунам йӧрыдымӧ тул йӱлыман вер» семын умылаш тӱҥалыныт. У Сугыньышто ты шомак тиде значений дене кучылталтеш. Кунам чыла еҥ-влак ылыж кынелыт да суд кече лиеш, сулыкан еҥ-влак тамыкыш кудалтыме лийыт. Марла кусарымаште верын-верын грек йылмысе ”хадес” шомакымат ”тамык” манын кусарыме. Но ”хадес” шомак такшым тулан, орлыкан верым огыл, а колышо-влакын улмо верыштым – вес тӱням, шӱгарым, пычкемыш келге поргемым – ончыкта. (Нав 15:8, 4 Куг 23:10, 2 Кур.кн 28:3, Ис 66:24, Иер 19:6-9, Мф 5:22, 10:28, Мк 9:43, Лк 12:5, Иак 3:6)



«Теҥыз» манме той чан – Той дене ыштыме кугу чан, тудо храмын кудывечыштыже шоген да вӱд дене темыме лийын. Иерей-влак тушто кид ден йолыштым мушкыныт. (3 Куг 7:23-26, 2 Кур.кн 4:2-5,10)



Тетрарх – Иктаж-могай кундемын нылымше ужашыжым вуйлатыше. Рим кугыжанышыште вес вуйлатышын кид йымалныже улшо чыла изирак тӧра-влакым тыге манын кертыныт. Кугыжа деч изирак вуйлатыше. У Сугынь жапыште Рим империйын провинцийже лийше Иудей мланде икмыняр ужашлан шелме лийын, кажныжын шке вуйлатышыже улмаш. Евангелийыште Антипа Ирод, Филипп да Лисаний лӱман тетрарх-влак вашлиялтыт. (Мф 14:1, Лк 3:1, Ап.паш 3:1)



Тивериада теҥыз – Ончо:  Галилей ер.



Тиверий – Хр. шоч. д.в. 14-37 ийлаште кугыжаланыше Рим император (Лк 3:1).



Тиршафа – Персийысе титул, кундем вуйлатыше-влакым тыге лӱмденыт (Езд 2:63, Неем 7:65).



Той дене ыштыме кишке – Израиль калыкын Сӧрымӧ мландыш куснымыж годым еҥ-влак Юмо ваштареш ойлаш тӱҥалыныт, да Тудо нунын коклаш аяр кишке-влакым колтен. Моисейын ыштыме да кужу вара вуеш сакыме той кишке ӱмбаке ончышо-влак веле чӱҥгалме деч паремыныт. Иисус каласен: Тудо Шкежат тиде кишке семынак нӧлталме лиеш. (Шотл 21:4-9, Ин 3:14)



Тойымаш – Йӧн лийын гын, Израильыште колышо еҥым курыкпомышеш тоеныт. Израиль калыкын лӱмлӧ кугезыж-влак кокла гыч шукыштым Ханаан мландысе Махпела нурышто улшо курыкпомышеш тоеныт. Тояш келшен толшо курыкпомыш южгунам пӱртӱсыштак лийын але тудым еҥ-влак шке ыштеныт. Тыглай еҥ-влакым гын чӱчкыдын мландеш тоеныт. Кап йыр кӱм оптеныт да мланде дене уреныт, а ӱмбакыже кӱ плитам пыштеныт. Еҥ-влак шӱгарым сайын ужышт да ынышт тошко манын, тудым ошемденыт. Евангелийыште возымо: колышым вынер дене пӱтыралыныт, тамле пушан ӱй дене шӱреныт, шӱргышкыжӧ шовычым пыштеныт да курыкпомыш аҥым йыргешке кӱ дене петыреныт. (Тӱҥ 23:9, 25:7-9, Мф 23:27, 27:57-60, Мк 15:46, Лк 11:38-43, 23:53, Ин 20:6-7)



Тошто ойпидыш – Египет гыч лекмекышт, Юмын Израиль калык дене Синай курыкышто ыштыме ойпидышыже. Ондак тудым марий йылмыш «сугынь» манын кусараш тунемалтын. Тӱҥ верым тушто закон налын шога. Библийын икымше ужашыжымат Тошто Сугынь манын лӱмдымӧ, тушто Синайысе ойпидыш нерген да израильтян-влакын тудым шке илышышкышт кузе пуртымо нерген возымо. Тиде ойпогым шуко курымла мучко тӱрлӧ еҥ-влак возеныт. Христиан-влакын Библийышт Тошто Сугынь ден У Сугынь гыч шога. Тошто Сугыньын книгаже-влакым тӱҥ шотышто еврей йылме дене серыме. (2 Кор 3:14)



Тукымым аралыше родо – Тыгай айдемын шке тукымыштыжо ыштышаш шке пашаже лийын: туткар годым родыжым арален налаш, куллыкыш логалше родыжым сулен налаш, родыжын йомдарыме погыжым тӱлен налаш, родыжын колымыжлан ӱчым шукташ. (Лев 25:25, Шотл 5:8, Руфь 3:9-13, 4:1-14)



Тулык вате – Тулык вате-влак тулык йоча семынак аралаш кӱлмӧ еҥ-влаклан шотлалтыныт. Тидын нерген законыштат посна каласен кодымо. Юмо тыгай еҥ-влакым арален шога да нуным шыгыремыше-влакым мут кучаш шогалта. Родо-тукымжо деч посна кодшо да Господьлан служитлыше тулык вате-влаклан икымше христиан черкылаште полшен шогеныт. (Лекм 22:21-22, Зак.уш 10:18, 24:17, 27:19, Лк 7:11-17, Ап.паш 9:39,41, Иак 1:27, 1 Тим 5:5-16)



Тунемше – Туныктышыж почеш кайыше. Фарисей, закон туныктышо-влак да Тынеш Пуртышо Иоанн семын Иисус Христосат Шкаланже тунемше-влакым поген. Нунын кокла гыч латкокытшым Апостол манын да посна туныктен. Тиде эн лишыл тунемшыж-влак кокла гыч иктыже, Искариот Иуда, Тудым ужален да варажым колен, а Иисусын ылыжмыж деч вара Иуда олмеш Матфий лӱман еҥым сайленыт. Христоcлан ӱшаныше еҥ-влакым чылаштым икымше христиан черкылаште тунемше маныныт. (Мф 9:14, 10:1-4, Мк 4:34, Ин 9:27-28, Ап.паш 1:15, 6:1, 9:10) Ончо:  Апостол.



Туштен ойлымаш – Вес семын каласен пуымаш, ойлышо еҥын шонымашыжым вик огыл, а тӱрлӧ образ гочын ончыктен пуымаш. Тӱҥ шотышто тыгай туштен ойлымаш кок тӱрлӧ ситуацийын икгайлыкыштлан негызлалтын. Иисус Христос шке туныктымаштыже туштен ойлымашым чӱчкыдын кучылтын. Туштен ойлымаш-влакын посна тӱшкаштлан Лукан возымо Евангелийыштыже улшо туныктышо сынан каласкалымаш-влакым шотлыман. Тушто шкем кузе кучаш кӱлмӧ нерген туштен огыл, а вик каласен пуымо. (Суд 9:7-16, 2 Куг 12:1-10, Мф 13:1-23, Лк 10:30-37)



Тӱкӧ – 1. Вольыкын але янлыкын тӱкыжӧ (Тӱҥ 22:13). 2. Семӱзгар, кугу йӱкым лукшо тӱкӧ пуч. Тудым таган тӱкыж гыч ыштеныт, тургыж йӱкым да кредалаш ӱжмӧ йӱкым лукташ кучылтыныт. (Нав 6:4, 2 Куг 15:14) 3. Жертвенник тӱкӧ-влак. Нуно жертвенникын кӱшыл луклаж гыч лектын шогеныт, тӱжвал тӱсышт дене тӱкыла койыныт. (Лекм 27:2, 30:1-3) 4. Вончештарыме значений дене кучылтмо «тӱкӧ» шомак. Сылнымутышто тудо вийым, куатым ончыкта. Господь иктаж-кӧн тӱкыжым нӧлталын манын возымо гын, тиде ойсавыртыш Господь тудым вияным да тушманым сеҥен кертшым ыштен манмым ончыкта. (Пс 74:5-6,11)



Тӱҥ кугезе – Патриарх, тукымлан тӱҥалтышым пуышо кугу еҥ (Ап.паш. 7:8, Евр 7:4).



Тӱтыртыш жертвенник, тӱтырымӧ жертвенник – Ситтим (акаций) пушеҥге гыч ыштыме жертвенник, тудын ӱмбалже да чыла велже шӧртньӧ дене комыжлымо лийыныт. Жертвенникым колчаш чыкыме вара-влак дене нумалыныт, тудо скинийыште ойпидыш шондык ончылно кечыше пӱрдыш воктене шоген. Тушто иерей-влак Господьлан тамлыпушым йӱлалтен тӱтыреныт. (Лекм 30:1-10)



Тынеш пуртымаш – Грекла ’вӱд дене мушмаш, вӱдыш чыкымаш’ манме лиеш. Айдемым эрныктымым да тудым Юмылан святитлымым ончыктышо йӱла. Тынеш Пуртышо Иоанн языкыштым почын ойлышо еҥ-влакым Иордан эҥереш тынеш пуртен, тунам Юмо языкыштым кудалтен. Иоанн Иисус Христосым Шкенжымат тынеш пуртен, да тидын годым Святой Шӱлыш Иисусын ӱмбакыже волен. Тиде тат гыч Иисус Юмо Ачаж деч налме миссийжым шукташ тӱҥалын. Варарак Тудо тунемшыж-влаклан еҥ-влакым тынеш пурташ кӱштен. Сандене икымше христиан черкылаште Христослан ӱшаныше-влакым чыланыштым Тудын лӱмжӧ дене тынеш пурташ тӱҥалыныт. Тынеш пуртымаш Христос деке ушнымым, Тудын дене пырля колымым да у илышын тӱҥалмыжым ончыкта. (Мф 3:5-6,13-17, 28:19, Мк 1:7-8, Ап.паш 2:38-41, 19:4-5, 1 Петр 3:20-21, Рим 6:3-11, Кол 2:12)



Тынеш Пуртышо Иоанн – Мессийын – Христосын – толмыж нерген ончылгоч увертарыше да Христосын миссийжым шукташ тӱҥалмыж годым Тудым Иордан эҥерыште тынеш пуртышо пророк. Иисус Христосын шомакше почеш «ӱдырамаш деч шочшо коклаште» Иоанн эн кугу лийын. (Мф 3:1-15, Лк 7:28)



Тыныс, тыныслык – Тошто Сугыньышто тиде мутым еврей йылмысе שָׁלוֹם («шалом») шомакым кусараш кучылтмо. Тиде шомак еҥ кокласе сай вашкылым, эсенлыкым, чон-шӱлыш воранымашым, ласкалыкым ончыкта. Сандене еврей-влак икте-весышт дене «Тыланда тыныс лийже!» манын саламлалтыныт. У Сугыньышто «тыныс» шомак дене чӱчкыдын акрет грек εἰρήνη («эйрене») шомакым кусарыме, тудыжо тынысым, сар укелыкым, тыгак эсенлыкым да пиалан илышым ончыкта. Айдемын сулыкыш пурымыжлан кӧра тӱня тӱҥалтыште озаланыше тыныслык ден ласкалык йомдарыме лийыныт. Тыныслыкыш шке вий дене шуаш ок лий, тиде – Юмын пӧлекше. Иисус Христосын Шкенжым надыр шотеш кондымыжлан кӧра Юмо ден айдеме коклаште тыныс кыл ышталтын. Шке тунемшыж-влакым Господь тыныслыкым кондышо лияш ӱжеш. (Лекм 18:23, Пс 28:11, Ис 26:12, 48:22, Мф 5:9, Лк 2:14, Ин 14:27, Еф 2:14-15)


наверх


У


Угинде пайрем – Ончо:  Витльыгече пайрем.



У ойпидыш – 1. Юмо ден Израиль калык кокласе ойпидыш уэмдыме лиеш манын, пророк-влак ончылгоч ойленыт. Тиде пророклен ойлымаш Иисус Христос гоч шукталтын, Юмо Тудын гоч еҥ-влак дене у ойпидышым ыштен. Тошто ойпидыш еврей калык дене ыштыме лийын, а у ойпидыш – уло айдеме тукым дене. Иисус Христослан ӱшаныше кажне еҥ тиде ойпидыш дек ушнен кертеш. (Иер 31:31-32, Иез 34:25, Мф 26:28, Евр 8:8) 2. У ойпидыш (У Сугынь) манын тыгак ойпого лӱмдалтеш, тушко ныл Евангелий (ныл Поро Увер), Апостол-влакын пашашт, серыш-влак да Почмаш книга-влак пурат. Тиде ойпогым тӱрлӧ автор-влак Хр. шоч. д.в. I курымышто грек йылме дене возеныт. Христиан Библий У Сугынь ден Тошто Сугынь гыч шога.



Урим ден туммим – Юмын шонымыжым пален налаш полшышо предмет-влак. Нуно архиерейын оҥсакышыштыже лийыныт, тудыжым эше «суд оҥсакыш» маныныт. Нине предмет полшымо дене шеревам кудалтен кертыныт, иктыже «туге», весыже «уке» манмым ончыктен. (Лекм 28:30, Лев 8:8, Езд 2:63)



Утарымаш, Утарыше – Библийыште «утарымаш» шомак тӱҥ шотышто посна айдемылан але пӱтынь калыклан Юмын полшымыжым, тушман, чер да шучкылык деч утарымыжым ончыкта. Сандене Юмым чӱчкыдын Утарыше манын лӱмдат. «Утарымаш» шомак тыгак сулык кид йымач утаралтмым да курымаш илышым пӧлеклымым ончыкта. У Сугыньышто Иисус Христосым «Утарыше» манын лӱмдымӧ, вет Тудын ыресыште колымыжо да ылыж кынелмыже дене еҥ-влаклан сулык ден колымашын властьше деч утарымаш пуалтын. Утарымашым айдеме Христоcлан ӱшанымыж дене налеш. (Лекм 14:13, 1 Кур.кн 16:35, Пс 16:7, 97:1-3, Ис 49:26, Мк 15:31, Лк 1:77, 2:11, Ин 4:42, Ап.паш 5:31, Рим 1:16)



Ушдымо, шотдымо, шонен моштыдымо – Библийын туныктымо сынан книгалаштыже (тышке Псалтирь, Туныктен каласыме ой-влак, Иов, Экклесиаст, Чыла мурылан муро пурат) ушыжо ситыше укеан айдемым огыл ушдымо але шотдымо манын лӱмдат. Нине мут-влак мунлылыкым кӱлдымылан шотлышо да тыге колымаш ден пытымашке лишемше еҥым ончыктат. Юмо деч лӱдмаш – мунлылыкын тӱҥалтышыже, а Юмо деч кораҥмаш да сулык – ушдымылык. У Сугыньышто ушдымылык сулыклан шотлалтеш. Тиде тӱнян шонымыж почеш Христосын туныктымыжат ушдымыла койын кертеш, но мо тӱнялан ушдымо, тудо – Юмо ончылно мунлылык, а мом айдемын ушыжо почеш кӱлешанлан шотлат, тудо Юмын шинчаштыже ушдымылык. (Пс 52:2, Тун.кал 17:7, 2 Пет 2:16, 1 Кор 1:27, 1 Тим 6:9, 2 Тим 2:23)



Ӱшанымаш – Юмылан ӱшанымаш, Тудын сӧрымыжын шукталтмылан кокытеланыде ӱшанымаш, Юмын шонымыжым шке илышыште кажне кечын шукташ ямде лиймаш. У Сугыньышто Иисус Христослан ӱшанымаш Тудым шке илышыш Господь да Утарыше семын пуртымым ончыкта. (Тӱҥ 15:6, Евр 11)


наверх


Ф


Фараон – Акрет годсо Египет кугыжа-влакын чап лӱмышт. Нунын кокла гыч иктыже Иаковын Иосиф эргыж деке поро кумылан лийын, а весыже, кунам израильтян-влак Египет гыч лекме деч ончыч тушто куллыкышто лийыныт, нуным пеш чот шыгыремдылын. (Тӱҥ 41:38-46, Лекм 1:8-22, 3 Куг 9:16, Ап.паш 7:10)



Фарисей-влак – У Сугыньышто еврей-влакын религий партийышт гыч иктыже. Фарисей-влак кокла гыч южыжо Синедрионын членже лийыныт. Моисейын законысо кӱштымаш-влакым гына огыл, а тукым гыч тукымыш ойлен кодымо кӱштымаш-влакымат сайын шуктымым фарисей-влак моткоч кӱлешанлан шотленыт, тидын дене нуно саддукей-влак деч ойыртемалтыныт. Нуно тыгак колышо-влак суд кечын Юмо ончыко шогалаш ылыж кынелыт манын шоненыт. Нуно арулык дене кылдалтше законым чот кӱлешанлан шотленыт да тудым шуктымым эскерен шогеныт, калык коклаште кугун пагалыме еҥ лийыныт, шкештат Юмым шотлымышт да йӱлам пеҥгыдын кучымышт дене кугешненыт. Моисейын законжым тӱжвал формо дене гына шуктымыштлан кӧра Иисус, фарисей-влакын туныктымышт семын ышташ огыл манын, шекландарен ойлен. Христослан ӱшанымыж деч ончыч Апостол Павелат фарисей лийын. (Мф 3:7, 5:20, 9:11, 23:2-39, Лк 11:37-38, 18:11, Ап.паш 23:6-9, 26:5) Ончо:  Саддукей-влак, Синедрион.



Феликс – Антоний Феликс Хр. шоч. д.в. 52-60 ийлаште Римын Иудейысе вуйлатышыже лийын (Ап.паш 23:24 – 24:47).



Феофил – ’Юмым йӧратыше’ манмым ончыктышо лӱм. «Лукан возымо Евангелий» ден «Святой Апостол-влакын пашашт» Феофиллан пӧлеклалтыныт (Лк 1:1-4, Ап.паш 1:1). Тиде еҥ кӧ лийын, ме огына пале.



Ферезей-влак – Израильтян-влакын Ханаан мландым сеҥен налмышт деч ончыч тушто илыше калык-влак кокла гыч иктыже, нуно Ханаан мландыште Авраам илыме жап гычак иленыт (Тӱҥ 13:7, Нав 9:1-2, Суд 1:4).



Фест – Порций-Фест Хр. шоч. д.в. 60-62 ийлаште Иудей кундемын рим вуйлатышыже улмаш (Ап.паш 24:27 – 25:27, 26:24-32).



Филистим-влак – Тиде калык кушеч тӱҥалтышым налын, каласаш неле. Нуно акрет Ханааныш Кафтор (Крит) отро гыч толыныт манын шонат. Хр. шоч. д.о. XII курымышто филистим-влак Ханаанын кечывалвел-касвелыштыже верланыше Газа, Аскалон, Азот да Геф ола-влакым руалтен налыныт. Тушто Екрон лӱман визымше олам чоҥеныт. Ханааныште илыше моло калык деч нуно ойыртемалтыныт. Южгунам филистим-влакым пӱчдымӧ манын лӱмденыт, вет нуно Лишыл Эрвелысе калык-влакын пӱчмӧ йӱлаштым шуктен огытыл. Эрвел мланде-влакым умбакыжымат сеҥен налшыштла, нуно Израиль калык дене вашлийыныт да тудын дене сарым тӱҥалыныт. Израиль калык тунам Ханаан мландын йӱдвел-эрвел могыржо гыч касвелышке кая улмаш. Тыге филистим-влак Израильын тӱҥ тушманышкыже савырненыт, варажым Давид кугыжа нуным кырен шалатен да тиде сарлан мучашым пыштен. (Суд 3:3, 14:3, 2 Куг 8:1, Иер 47:4)



Финикий – Мландыкокла теҥыз серыште Тир ден Сидон ола-влак кундемыште лийше кугыжаныш. Кызытсе жапыште тиде кундем Ливаныш пура. (Ап.паш 11:19)


наверх


Х


Халдей – Акрет кугыжаныш, тудо кызытсе Ирак мландыште верланен улмаш (Тӱҥ 11:28, Ис 47:1, Иер 50:10).



Халдей-влак – Вавилон кугыжанышысе калык-влак кокла гыч иктыже, ик жапыште тудо кугыжанышым вуйлатен шоген. Чӱчкыдын тиде шомак дене Вавилон кугыжанышыште илыше чыла еҥым лӱмденыт. Пророк Даниилын книгаштыже «халдей» шомак халдей калыкын мунлыеҥ ден шӱдырмужаҥже-влакым ончыкта. (4 Куг 24:2-13, Иер 24:5, 25:12)



Хамос – Моав-влакын юмышт (Шотл 21:29, 3 Куг 11:33).



Ханаан – Хам эрге Нойын уныкаже-влак кокла гыч иктыже, варажым тудын тукымжын илыме вершӧржым тыге лӱмдаш тӱҥалыныт. Тудо Мландыкокла теҥыз ден Иордан эҥер коклаште верланен. Юмо тиде мландым Авраам ден тудын тукымжылан сӧрен. Изин-изин израильтян-влак Ханааным сеҥен налыныт. (Тӱҥ 9:18, 12:5-7, Лекм 6:4, Нав 5:12, Ап.паш 7:11, 13:19)



Хананей-влак, ханаан тукым-влак – Израильтян-влакын толмышт деч ончыч Ханаан мландыште илыше чыла калыкым Библийыште тыге лӱмдат. Нуно тӱрлӧ калык лийыныт, но чыланат финикий калыкын родо-тукымыштлан шотлалтыныт. Южгунам Библийыште ик посна тукымымат хананей манын лӱмдат. Чыла нине калык шояк юмо-влаклан кумалыныт да тыгодым осал, шакше йӱлам шуктен шогеныт, сандене Юмо нуным израильтян-влакын кидышт дене наказатлен, да шукышт пытарыме лийыныт. А кодшо хананей-влак вес вере илаш колтымо лийыныт але израильтян-влаклан ӧкым пашам ыштеныт. Ханааныште илаш кодшо хананей-влак шояк юмо-влаклан кумалмыштым чарнен огытыл да израильтян-влакымат тыгак ышташ таратеныт. (Тӱҥ 10:18-19, 12:6, 15:21, Лекм 3:8, Нав 3:10, Суд 1:30, 2:20 – 3:6, Мф 15:22)



Херувим – Юмо деке чак шогышо ик Суксо урлык. Израильтян-шамыч херувим-влакым шулдыран кугу ӱжака гайым ужыныт, нунышт престолышто шинчыше Юмым орва дене коштыктеныт. Библийыште херувим-влакын святой верым оролен шогымышт нерген каласыме. Ойпидыш шондыкын комдышыжо ӱмбалне кок шӧртньӧ херувим лийын. Шондык комдышым Юмын престолжын символжо семын ужыныт. Кок шӧртньӧ херувим Соломонын храмыштыжат лийын. (Тӱҥ 3:24, Лекм 25:18-22, 3 Куг 6:23-28, Иез 10-шо глава, Евр 9:5)



Хелефей ден фелефей-влак – Давид кугыжан йот калык гыч тарлыме сарзыже але капоролжо-влак (2 Куг 18:18, 3 Куг 1:38).



Хеттей-влак – Ханаанын Хет эргыж деч лекше калык. Хеттей-влакын рӱдолашт кызытсе Турцийын мландыштыже верланен улмаш. Хр. шоч. д.о. 1200 ий марте хеттей-влакын кугу империйышт лийын, тышке Ханаанын икмыняр ужашыжат пурен. Израильын Ханааным сеҥен налмыж деч ончыч тушто шуко калык илен, нунын кокла гыч иктыже хеттей калык лийын. (Тӱҥ 10:15, Лекм 3:8, Нав 1:4)



Хомер – Йоҥгыт виса, тышке мыняр пурымым лачымын каласаш неле, тиде 200 гыч 525 литр марте лийын кертеш (Лев 27:16, Шотл 11:32).



Хорив – Ончо:  Синай курык.



Хоррей-влак – Израильтян-влакын Ханаан мландым сеҥен налмышт деч ончыч тушто илыше калык-влак кокла гыч иктыже (Тӱҥ 14:6, 36:20-30, Зак.уш 2:22).



Храм – Юмылан але юмо-влаклан кумалме пӧрт. Храмыште могай юмылан кумалыныт, тудо туштак ила манын шоненыт. Библийыште «храм» шомак тӱҥ шотышто Иерусалимысе Юмын пӧртым ончыкта, Соломон кугыжан илыме жапше гыч тудо пӱтынь иудей калыкын тӱҥ кумалме верже лийын. Соломон тудым Моисейын жапше гыч лийше скиний олмеш чоҥен. Хр. шоч. д.о. 586 ийыште Соломонын храмжым Вавилон гыч толшо еҥ-влак шалатеныт. Тушто лийше шергакан чыла арверым нуно Вавилоныш наҥгаеныт. Израиль калыкын Вавилон пленыште лиймыж годым Иезекииль пророклан Юмо деч кончымаш лийын, тушто тудлан у храм ончыктымо лийын. Хр. шоч. д.о. 520-515 ийлаште, кунам южо еврей Вавилон плен гыч пӧртылын, Иерусалимысе храм угыч чоҥымо лийын, тыште Аггей ден Захарий пророк-влак кугу рольым модыныт. Угыч чоҥымо храмым Хр. шоч. д.о. II курымышто грек-влак шакшыленыт, но варажым еврей-влак тудым сеҥен налыныт да угыч святитленыт. Тидын деч вара Кугу Ирод храмым угыч нӧлталын да кугемден. Пытартыш храмым, У Сугынь жапысе храмым, Хр. шоч. д.в. 70 ийыште Римын сарзыже-влак шалатеныт. Тидын деч вара храмым угыч нӧлталын огытыл. Храм Израильысе илышын рӱдерже лийын: тушто гына надырым пуаш лиеш улмаш, тышке пӱтынь эл гыч да моло элла гыч иудей-влак эн кӱлешан пайрем-влакым (Кугечым, Витльыгече пайремым да Омаш пайремым) эртараш толыныт. Храм комплексыш кӱполат, кудывече да колоннан оралте-влак пуреныт. Кӱполатын эн кӧргӧ ужашыже поснак святой улмаш, тушто Ойпидыш шондык лийын да тушко ик ийлан ик гана архиерей гына касарыме йӱлам шукташ пурен кертын. Тиде святой дечат святой верым храмысе зал деч кугу пӱрдыш ойырен шоген. Храмысе залыште иерей-влак служитленыт. Тыглай еҥ-влак Юмылан храмын кудывечылаштыже кумалыныт. Кудывечыште жертвенник шоген, тушан надырым йӱлалтеныт. Нине кудывече йыр колонно-влакан аҥысыр-кужака вес кудывече-влак лийыныт. Тӱрлӧ йодышым лончылаш тушко шуко калык погынен. (3 Куг 6 – 9:9, 4 Куг 25:8-17, 2 Кур.кн 2 – 4, Иез 40:5, 41:1-26, 43:5, Дан 5:2, Мф 24:1-2, 27:51, 1 Кор 3:16-17) Картым ончо.



Храмым уэмдыме пайрем – Ий еда эртарыме религий пайрем, вес семын тудо «Ханука», ’уэмдымаш’ маналтеш. Хр. шоч. д.о. 167-ше ийыште Иерусалимысе храмым сириян-влак шакшыленыт. Кум ий тудо нунын кид йымалнышт лийын, но вара маккавей-влакын вуйлатымышт почеш ваштарешышт иудей-влак шогалыныт. Маккавей Иуда храмым сеҥен налын, да тудым угычын святитленыт. Тидын лӱмеш иудей-влак декабрьыште куан пайремым эртарат. Пайрем кандаш кече шуйна (еврей календарь почеш тудо кислев тылзын 25 кечынже тӱҥалеш). (Ин 10:22)



Христиан – Иисус Христосын тунемшыже, Тудын почеш кайыше. Тыгай еҥлан Иисус Христос Утарыше лийын, да тудо Иисусын туныктымыж почеш илаш тырша. Христосын тунемшыже-влакым икымше гана «христиан» манын Сирийысе Антиохийыште лӱмденыт. У Сугыньышто тиде шомак кум гана веле вашлиялтеш гынат, варажым тудо пеш кумдан кучылталташ тӱҥалын. (Ап.паш 11:26, 26:28, 1 Пет 4:16)



Христос – Еврей йылмысе «Мессий» («Машиах») мутым грек йылмыш кусарымаш, кок мутшат ’Шӱрымӧ, Шӱрен палемдыме’ манме лиеш. Ожнысо Израильыште кугыжалан, пророклан да иерейлан шогалтыме годым елей дене шӱрымӧ йӱлам эртареныт. Юмо пророк-влак гоч израильтян-шамычлан мландымбак Мессийым колташ сӧрен, Тудыжо Израильым утарыше да чыла калык-влакым курымеш вуйлатыше Кугыжа лиеш. Тошто Сугыньын пророкшо-влак ты Утарышым «Мессий» манын ойленыт. Иисус мландымбалне илыме жапыште иудей-влак Юмын сӧрымӧ Мессийын толмыжым пеш чот вученыт. Тудо нуным римлян-влакын кид йымачышт утара да Израильын ончычсо чапшым нӧлталеш манын, нуно ӱшаненыт. Но мландымбак толшо Утарыше Мессий, Иисус Христос, тидын деч шукыракым ыштен. Тудо уло айдеме тукымым сулык ден колымаш куллык гыч утараш толын, Юмо Тудын гоч еҥ-влак дене курымашлык у ойпидышым ыштен. (Мф 1:16, 26:63, Лк 2:11, Ин 1:41, Еф 4:15)


наверх


Ч


Чап, Юмын чапше, Господьын чапше – Нине шомак Юмын кӱдыратлыкшым да Тудын деч лекше йолгалтше волгыдым ончыктат. Библийыште Юмын чапшым Тудлан кумалме верым темыше пыл ора але йолгалтше волгыдо семын сӱретлен ончыктымо. Юмын тыгай йолгалтше чапшым айдеме чытен ок керт. Иисус Христосын илышыштыже Юмын чап Тудын шочмыжо, курыкышто волгалт вашталтмыже, ӧрыктарыше пашам ыштымыже, колымыжо да ылыж кынелмыже годым поснак койын. (Лекм 16:10, Ис 6:3, Лк 2:9, 9:31-32, Ин 17:5, Ап.паш 7:55, 9:3-5, Почм 21:23)



Черке – Грекла ἐκκλησία («экклесиа»), ’погынымашым’ ончыкта. Тиде – Иисус Христослан ӱшаныше еҥ-влакын общинышт. Тыгак ик кундемыште илыше да Юмылан кумалаш, Возымашым шымлаш да ӱшанымаште ушнен шогаш погынышо Юмылан ӱшаныше-влакын общиныштым черке маныт. Черке Витльыгече кечын, Христосын ылыжмыж да пылпомышко кӱзен кайымыж деч вара шочын. Черке – мланде ӱмбалне Христосын капше. Верласе тыгай общине-влакын вуйлатышыштым пресвитер манын лӱмденыт. (Мф 16:18, Ап.паш 2:42-47, 8:1, 14:23, 20:28, Рим 16:4,16, Кол 1:24)



Чынын Шӱлышыжӧ – Ончо:  Святой Шӱлыш.



Чыныш лукмаш – Юмо айдемын языкшым кудалта, тудым наказаний ок вучо манын увертара, тудым титакдыме, чыныш лукмо манеш. «Чыныш лукмаш» шомак суд паша дене кылдалтеш – судитлалтше еҥ закон ончылно титакдыме манын суд пунчал почеш чыныш лукмо лиеш. Тошто Сугыньышто чыныш лукмаш чын ыштымаш дене кылдалтын. Тидлан айдеме Юмын ойпидышыж ден кӱштымашыж-влаклан ӱшанле лийшаш да Моисейын законжым пеҥгыдын шуктышаш улмаш. У Сугыньышто гын айдеме Иисус Христослан ӱшаныме гоч гына чыныш лукталтеш манын возымо. (Пс 142:2, Ис 50:8, Иер 33:16, Лк 18:14, Рим 3:24, Гал 2:21)



Чын ыштымаш, чын ыштыше – Тиде Юмын ик посна ойыртемже. Тудын чыла пашаже чынлык ден порылыкеш негызлалтыт, Тудо тыгак шке сӧрымаш-влакше ден ойпидышыжлан ӱшанле улеш. Тошто ойпидыш годым Юмо дене ыштыме ойпидышлан ӱшанле, Тудын кӱштымашыжым пеҥгыдын шуктен шогышо да Тудын мутшым колыштшо еҥ чын ыштышылан шотлалтын. Тыгай айдеме Юмылан келшыше илыш дене илен, Тудын кӱштымашыже-влакым шуктен шоген, вес еҥ-влак денат шкенжым чын кучен. У ойпидыш годым чын ыштымаш эн ончычак Юмылан ӱшанымыж дене кылдалтеш. Мутат уке, айдеме Юмын шонымыжым шукташ да чын ыштыше лияш тыршышаш. Но кунам сулыкшым Юмо кудалта да тудым чыныш луктеш, тунам веле тудо чынжымак чын ыштыше лийын кертеш. (Тӱҥ 6:9, 15:6, Пс 32:1, 36:30, Рим 4:5, 2 Кор 5:21, 1 Тим 6:11)



Чӱкчыгиш – Нарынче тӱсан вашке ылыжше вещества, тудо волгыдо тул дене йӱла да ойыртемалтшын ӱпшалтеш. Содом ден Гоморра ола-влак ӱмбаке Юмо чӱкчыгишан йӱрым йоктарен, сандене чӱкчыгиш – наказаний ден тамыкын символжо. (Тӱҥ 19:24, Пс 10:6, Иез 38:22, Почм 20:10)


наверх


Ш


Шагат – Иудей-влак кече шичмеке сутка тӱҥалеш манын шоненыт. Кечым – суткан волгыдо ужашыжым – латкок шагатлан шелыныт. Мутлан, кызытсе шотлымаш почеш кече куд шагатлан лектын гын, кумшо шагат индеш шагат эр лиеш, кудымшо шагат – кечывал, индешымше – 15 шагат. Йӱдым тӱҥ шотышто ныл орол черетлан шелыныт, кажныже кум шагат шуйнен. (Мф 20:1-12, Ин 11:9, Ап.паш 3:1)



Шарныктыш кӱ, чапкӱ – Кӱкшӧ кужака кӱ, тыгай кӱм шогалтыме дене тойымо верым ончыктеныт, тудо тыгак илышыште иктаж-мо кӱлешан лиймым але лӱмлӧ айдемым шарныктен. Тыгай шарныктыш-влак святойлан шотлалтыныт. Но нунылан вуйым савыман огыл улмаш, закон тидым ышташ чарен. (Тӱҥ 28:16-18, 35:20, Лекм 24:4, Лев 26:1, 2 Куг 18:18, Мф 23:29)



Шарныктыше ужаш – Надырын тиде ужашыже пӱтынь надыр Господьын улмыжым шарныктарен (Лев 2:2, 24:7).



Шергинде пайрем – Кугече деч вара эртарыме шым кечаш пайрем, тудым авив тылзын, еврей календарь почеш икымше тылзын, 15-ше гыч 21-ше кечыже марте палемденыт (авив тылзым тыгак нисан маныныт). Кунам Юмо еврей-влакым Египет гыч луктын, лекмышт годым нуно шопо руашым ямдылен шуктен огытыл, сандене кажне ийын ты пайремым эртарыме годым шере киндым гына кочкыныт. Нине пайрем кечылаште пӧртыштӧ ру улман кочкыш лийшаш огыл улмаш. Икымше да шымше кечын святой погынымаш лийын да палемдыме надырым конденыт. У Сугынь жапыште Кугече ден Шергинде пайрем ик пайрем семын шотлалтыныт. (Лекм 12:14-20,39, 13:3-10, 23:15, 34:18, Лев 23:5-8, Шотл 28:17-25, Зак.уш 16:3-4,8, Мф 26:17, Мк 14:1, 12) Ончо:  Кугече.



Шеч – Кужыт виса, пӧръеҥын кидысе кугыварня ден казаварня кокласе кужыт (23 см наре) (Лекм 28:16, Ис 40:12).



Шояк юмо, полган юмо, юмын статуй – Кӱ але пу дене ыштыме сӱрет; юмо сынан статуй але иктаж-могай арвер. Юмылан шотлен, еҥ-влак тудлан кумалыныт. (Лекм 20:4, Суд 17:3, Ис 40:19-20, Ап.паш 7:41)



Шувыш – Библийыште тиде каза коваште гыч ыштыме изи мешак, тушто вӱдым, шӧрым але йошкар аракам араленыт, тӱҥ шотышто корнышто лийме годым кучылтыныт (Тӱҥ 21:14-19, Суд 4:19, Иов 32:19, Мф 9:17).



Шуматкече – Иудей календарьыште тиде – Юмылан ойырымо пайрем кече. Иудей-влак ты кечым «шабат» маныт, ты мутшо ’чарнымаш’ манме лиеш. Кугарня кастене тӱҥалын, тудо вес кас марте шуйна. Моисейын законжо почеш тудо каныш кече, тунам пашам ышташ ок лий. Синагог-влакым чоҥымеке, иудей-влак шуматкече еда тушко кумалаш да Возымашым лудаш погыненыт. У Сугынь жаплан шуматкечын мом ышташ лийме шотышто закон туныктышо-влакын пеш пеҥгыде правилышт лийын. Мутлан, шуматкечын могай коклам каяш лиймым нуно палемденыт. Иисус шуматкечынат еҥ-влакым паремден, сандене Иисус шуматкече нерген Юмын кӱштымыжым пудыртен манын шотленыт. А Иисус тиде кӱштымым пытараш шонен огыл, но еҥлан шуматкечын полшаш чарыме ваштареш шоген. (Тӱҥ 2:2-3, Лекм 16:23, 20:8-11, 31:15, Лев 16:31, Мф 12:1-14, Лк 14:5, Ин 7:23, Ап.паш 1:12, Евр 4:9)



Шӱгар – Колымо деч вара капым тойымо вер. Акрет Палестиныште илыше-влак шӱгар шотеш пушеҥге йымалне, пасушто але корно воктене кӱнчымӧ келге огыл вынемым кучылтыныт, тушко капым пыштеныт, вара мланде дене уреныт але ӱмбакше кӱм оптеныт. Капым тояш тыгак пӱртӱсыштӧ улшо курыкпомыш-влакым кучылтыныт але тойымо верым кугу кӱыштӧ руэн луктыныт. Тыгай шӱгарыш пурымо аҥым лӱмын ямдылыме кӱ дене петыреныт. Тойымо вер-влак тӱҥ шотышто ола ден ялла деч ӧрдыжтӧ верланеныт. Евангелийыште Иисусын ыресеш колымыж деч вара Тудын капшым кӱыштӧ руэн лукмо шӱгарыш пыштыме нерген каласкалалтеш, тиде шӱгарым Аримафей гыч Иосиф Голгофа деч тораште огыл улшо садыште шкаланже ямдылен улмаш. Иисусын капше, очыни, шӱгарыште пурла велне улшо кӱ гыч руэн лукмо теҥгылыш пыштыме лийын. Тойымо деч вара шӱгар аҥым кугу кӱ дене петыреныт. «Шӱгар» шомак Библийыште вес тӱням ончыкташат кучылталтеш. (Тӱҥ 23:19, 35:8, 1 Куг 25:1, 31:13, Пс 5:10, 27:1, Ис 53:9, Мк 15:46)



Шӱлыш, Святой Шӱлыш – Еврей йылмысе רוּחַ («руах») да грек йылмысе πνεῦμα («пнеума») шомак-влак ’шӱлалтыш, шӱлыш, пуалмаш’ манмым ончыктат. Тошто Сугыньышто Юмын Шӱлыш – тиде илышым шочыктышо да чыла илыше чонаным ашныше вий. Шӱлыш тыгак айдемылан уш-акылым, тӱрлӧ моштымашым пуа, Юмылан служитлаш кумылым шочыкта. Израильын судьяже-влакым, пророк ден кугыжа-влакым Тудо ойыртемле служенийлан ӱжын. Южгунам Юмын Шӱлышыжӧ посна еҥ але еҥ тӱшка ӱмбак волен да нунылан пророклен ойлымо моштымашым пуэн. Тиде Шӱлышым Библийыште тыгак Господьын Шӱлышыжӧ да Святой Шӱлыш маныт. Ача ден Эрге семын Святой Шӱлышынат Юмын чыла ойыртемже уло. Лукан возымо Евангелийыште Иисусын ава мӱшкырыштӧ иланымыже пӧръеҥ деч посна лийын, тидым ик Святой Шӱлыш гына ыштен. Иисусын тынеш пурымыж годым Святой Шӱлыш Тудын ӱмбаке ойыртемын волен. Иисусын сӧрымыж семынак, Витльыгече пайрем годым Святой Шӱлыш тыгак Апостол-влак ӱмбаке волен. Святой Шӱлыш гоч айдеме у илышым налеш да Юмын йочаже лиеш. Ӱшаныше-влаклан Шӱлыш черкылан служитлаш тӱрлӧ моштымашым пуа. Шӱлышын саскаже тыгай улыт: йӧратымаш, куанымаш, тыныслык, кужун чытымаш, алал кумыл, порылык, ӱшанымаш, ӱҥышылык, шкем кучымаш. «Шӱлыш» шомак тыгак айдеме кӧргыштӧ улшо чоным але шӱлышым да Суксо-влакым але осал шӱлыш-влакым ончыкташ кучылталтеш. (Тӱҥ 1:2, Лекм 15:10, Суд 3:10, 1 Куг 10:6, 16:14, Иов 32:8, Пс 50:13, Ис 61:3, 63:10, Мф 3:16, 28:19, Лк 1:35, Ин 3:8, 14:26, 20:22, Ап.паш 2:1-4, 16:16, Рим 8:15, 1 Кор 12:8-10, Гал 5:22-23, Евр 1:14)



Шӱрымаш, шӱрен палемдымаш – Айдемын вуйышкыжо елейым (олив ӱйым) велымаш. Ожнысо Израильыште кугыжалан, пророклан да иерейлан шогалтыме годым шӱрымӧ йӱлам эртарен кертыныт. Елей дене тыгак жертвенникым да скинийым святитленыт. У Сугыньышто унам порын вашлийме, еҥым тойымо, тыгак паремдыме годым айдемым шӱрымӧ нерген каласкалалтеш. «Шӱрымаш» шомак вончештарыме значений дене ӱшаныше еҥ-влакым посна миссийлан Юмын ойырен налмыжым да суапландарымыжым ончыкта. «Шӱрымӧ» шомак тыгак Юмын ойырен налме Утарышым, Христосым, ончыктен кертеш. (Лекм 40:9-15, Лев 4:3, 1 Куг 10:1, 16:13, 3 Куг 19:16, Лк 4:18-19, 7:46, Ап.паш 10:38, Иак 5:14, 1 Ин 2:20,27) Ончо:  Христос.


наверх


Ы


Ылыж кынелмаш – Колымо деч вара кап дене илыме у илыш. Юмын судшо ончык шогалаш манын, чыла еҥ-влак – чын ыштыше-влакат, сулыкан-влакат – пытартыш кечын ылыж кынелыт манын, У Сугынь жапыште иудей-влак кокла гыч шукынжо ӱшаненыт. Но весемдыме капыште курымаш илыш чын ыштыше-влаклан гына пуымо лиеш маныныт. «Ылыж кынелмаш» шомакым кап дене мландысе илышыш пӧртылмаш семынат умылат. Иисусын колышо еҥ-влакым ылыжтымыже да мландысе илышыш пӧртылтымыжӧ Тудын эн ӧрыктарыше пашаже лийын. Но Тудын Шкенжын ылыж кынелмыже орлык, чер да колымашан тӱняшке пӧртылмаш лийын огыл, а колымаш укеан у тӱнян тӱҥалтышыже лийын. Христос икымше ылыж кынелын, да шушаш пытартыш жапыште еҥ-влак чыланат пырля Тудын семынак ылыж кынелыт. (Мф 22:30-32, 28:5-6, Ин 21:14, 1 Кор 15, Почм 20:12-13)



Ырес, ыресеш пудалымаш – Ырес мландыш шогалтыме меҥге да тореш пыштыме кашта гыч шоген. Рим империйыште Иисус Христос годым тушан эн осал пашам ыштыше еҥ-влакым казнитлен пуштыныт. Мутлан, кулым да тумам нӧлталше-влакым тыге орландарен пуштыныт. Тыге пуштмаш эн шучко да намыслылан шотлалтын. Титакан еҥым ыресеш сакеныт але пудаленыт да ыресеш коденыт, тудо эсогыл икмыняр кече логар кошкен, шужен орланен кечен. Шукыж годым нунын капыштым иканаште тоен огытыл. Ыресын тореш пыштыме каштажым казнитлыме верыш пуштшаш еҥ шкежак нумалшаш улмаш. Чылалан палыме «шке ыресшым нумалаш» манме ойсавыртыш лач тышечын лектын. Иисусым пудален сакыме деч вара ырес Иисус гоч налме утарымаш ден илышым ончыкташ тӱҥалын. Иисус Христос языкдыме лийын гынат, Тудым ыресеш пудален сакеныт. Тудо айдеме тукымын языкшым Шке ӱмбакше налын да шке колымыж дене айдеме тукым ден Юмо коклаште сӧрасымашым ыштен. (Мф 10:38, 27:31-38, Лк 23:26, Ап.паш 2:36, 1 Кор 1:17-18)

Эммануил – ’Мемнан дене Юмо’ манын ончыктышо лӱм (Ис 7:14, Мф 1:23).



Эрныктымаш – Айдеме але арвер дене шуктен кертме религий йӱла. Мутлан, эрге азам ыштымеке, ӱдырамашым 40 кече религий шотышто ару огыллан шотленыт. Ты жап эртымеке, храмыште палемдыме надырым пуэныт, тылеч вара ӱдырамаш уэш арулан шотлалтын. (Лекм 29:36, 30:10, Лев 14:4, Лк 2:22,24) Ончо: Ару.

Юмо дене вашлийме омаш – Скинийын вес лӱмжӧ. Тушто Моисей ден иерей-влак Юмо дене кылым кученыт. Тыглай калык тушто погынен огыл. (Лекм 27:21, 30:20, Зак.уш 31:14-15) Ончо:  Скиний.



Юмылан мутым пуымаш (сӧрымаш) – Юмылан ӱшандарен пуымо сӧрымаш. Кунам Юмо айдемын йодмыжым шуктен, тудат Юмылан вашмут семын сӧрымашым пуэн кертын. Айдеме Юмылан шкенжым (тыге назорей-влак ыштеныт) але погыжын ужашыжым святитлен пуаш сӧрен кертын. Назорей лияш сӧрышӧ еҥ палемдыме жаплан шкенжым Юмылан ойырен: нимогай аракам йӱын огыл, колышо еҥ деке тӱкнен огыл, ӱпшӧ ден пондашыжым тӱредын огыл. Палемдыме жап эртымеке, законышто палемдыме надырым кондышаш да вуйжым нӱжышаш улмаш. (Тӱҥ 28:20, Шотл 6:1-22, 1 Куг 1:11, Пс 55:13-14, Иона 1:16, Ап.паш 18:18, 21:23)



Юмын Кугыжаныш, Пылпомыш Кугыжаныш – Тиде географический кумдык але политике ушем огыл. Библийыште тиде ойсавыртыш Юмын уло тӱняште эн кугу Кугыжа улмыжым ончыкта. Поснак Юмын калыкше Тудым шке Кугыжажлан шотла. Юмын Кугыжаныш нерген пророк-влак Тошто Сугынь жапыштак ойленыт. Иудей-влак толшаш Мессийым Юмын колтымо Кугыжаже семын вученыт. Тыгай Кугыжанышын толшашыж нерген Тынеш Пуртышо Иоаннат увертарен. Юмын Кугыжаныш нерген Иисус Христос туныктен ойлен. Тудын толмыж дене тиде Кугыжаныш еҥ-влак деке толын, но тушко уло шӱм-чон дене тыршыше-влак гына пурен кертыт. Иисус Христосын ылыж кынелмышт деч вара Апостол-влакын туныктен ойлымаштышт Юмын кугыжаныш – тиде «Святой Шӱлыш дене ушнымаште чын ыштымаш, тыныслык да куанымаш». Мландымбалне Юмын кугыжанышын тичмашлыкше пытартыш жапыште Господьын толмыж деч вара лиеш: тошто тӱням у тӱня вашталта, да тушто Юмо эн тӱҥ лиеш. «Юмын Кугыжаныш» ойсавыртыш тӱҥ шотышто У Сугыньышто кучылталтеш. Евангелийым возышо Матфей «Юмын кугыжаныш» олмеш «Пылпомыш кугыжаныш» манеш, вет Поро Уверым тудо иудей-влаклан возен, нунышт Юмын лӱмжым ынешт ойло улмаш. (Дан 7:13-14, Авд 1:21, Мф 3:2, 21:31, Мк 1:15, Лк 17:20-21, 2 Пет 1:10-11, 1 Кор 4:20, Еф 5:5, Почм 11:15)



Юмын лӱмжӧ-влак – Библийым возымо жапыште тыге шотленыт: кажне лӱм тудым нумалшын эн тӱҥ ойыртемжым луктын ойла. Юмын кажне лӱмжӧ Тудын могай улмыжын ик могыржым але тиде тӱняште мом ыштымыжым ончыктен. Тошто Сугыньышто Юмын лӱмжӧ-влак кокла гыч тыгай-влакым ончыктыман:  Юмо «Эль», «Элоах», «Элохим» кава ден мландым, уло тӱням ыштыше Юмым ончыкта (Тӱҥ 1:1, Пс 30:6, Неем 9:17, Мф 19:17).  Юмо-влакын Юмышт – тидыже Юмо мландысе да кавасе чыла вий дене озалана манмым ончыкта. Тиде лӱм Юмын тӱрлӧ калык-влакын кумалме чыла юмышт деч кӱшнӧ улмыж нерген ойла. (Зак.уш 10:17, Пс 95:4-5, 135:2, Дан 2:47, 11:36)  Чыла деч кӱшылысӧ Юмо, Чыла деч кӱшылысӧ, Чыла деч кӱшылысӧ Господь – Нине лӱм-влак чыла деч кӱшнӧ улшо Юмым ончыктат (Тӱҥ 14:18, Пс 7:18).  Чылакертше Юмо – «Эль Шаддай» лӱмын мом ончыктымыжым раш каласаш неле. Септуагинтыште, Тошто Сугыньым акрет грек йылмыш кусарымаште, тиде лӱм παντοκράτωρ «пантократор» манын кусарыме да ’чылакертше’ манмым ончыкта. (Тӱҥ 17:1, Лекм 6:3, Пс 67:15)  Илыше Юмо ’Тӱняште шке пашажым чынжымак ыштен шогышо Юмым’ ончыкта (Зак.уш 5:26, Нав 3:10, Иер 10:10).  Кава Юмо, Кавасе Юмо ’Кавам ыштыше да тудым вуйлатыше Юмым’ ончыкта (Тӱҥ 24:3,7, Пс 135:26, Неем 2:20).  Господь Юмо – Марла Библийыште тыге кок тӱрлӧ лӱмым кусарыме. «Адонай Яхве» ’Яхве Оза’ манмым (Тӱҥ 15:2.), «Яхве Элохим» ’Яхве Юмо’ манмым ончыктат. (Тӱҥ 2:4, Лк 1:32,68, Ап.паш 2:39, Почм 4:8)  Господь Юмо Саваоф ’Яхве, суксо-влак ден кавасе вийын Юмыжо’ манмым ончыкта (2 Куг 5:10, Иер 5:14).  Господь Саваоф – «Яхве Цеваот» ’Яхве, кавасе вийын да суксо-влакын Озашт’ манын кусаралтеш, тидыже ’чыла суксо ден шӱдыр-влак деч кӱшнӧ уло сандалыкым вуйлатыше Господь’ манмым ончыкта (1 Куг 1:11, Пс 23:10, Рим 9:29).  Яхве (Иегова), Господь – Юмын тӱҥ лӱмжӧ, еврейла יהוה. Тудын кузе йоҥгалтмыже да кушеч лекмыже раш пале огыл. Тудо «Яхве» семын йоҥга да ’эре улшым’ ончыкта манын шотлат. Юмын Моисейлан йӱлышӧ вондерыште кончымыж годым Тудо тиде лӱмым Моисейлан ойлен. Тиде лӱмым йӱкын каласаш огыл манын, Вавилон плен деч вара иудей-влак «Адонай» шомакым кучылташ тӱҥалыныт, тидыже ’Мыйын Господем’, ’Оза’ манмым ончыкта. Тошто Сугыньым грек йылмыш кусарымаште да У Сугыньышто Юмын тиде лӱмжӧ «кӱриос» манын возымо, тидыжат ’Господь, господин’ манмым ончыкта. ’Оза, олпот, господин’ манмым ончыктышо нине шомакым кугу кӱкшытыштӧ улшо еҥ-влаклан, мутлан, кугыжалан, ойлымо годымат кучылтыныт. (Тӱҥ 2:4, Лекм 3:13-15, 6:3, 15:3, Зак.уш 6:13, Пс 11:5, Иер 22:18, Мф 4:10, Ин 4:11, Рим 10:9, 1 Кор 12:3) Святой – Тиде шомак чыла шке ыштымыж деч кӱшнӧ улшо святой да мучаш марте умылаш лийдыме Юмым ончыкташ кучылталтеш (Пс 70:22, Ис 1:4, 5:19, Лк 4:34, Ин 17:11, Почм 6:10).  Кӱ курык – Библийыште Юмым вончештарыме значений дене кӱ курык манынат лӱмдат, кӱ курыкыш шылын куржаш да утаралт кодаш лийын. Лӱдыкшӧ годым ме Тудын дек толын да утаралт кодын кертына. Юмо – мемнан пыдал налшына. (Зак.уш 32:4,30-31, Пс 17:3)



Юмын Пача – Тынеш Пуртышо Иоанн Иисусым Юмын Пача (рушлаже Агнец) манын. Тыге лӱмдымаш тошто ойпидыш годымсо надыр пача-влак дене кылдалтеш. Юмын израильтян-влаклан Моисей гоч пуымо закон дене келшышын, кажне эрдене да кастене, тыгак Кугече, вес пайрем да моло годымат иерей-влак Юмылан надыр шотеш самырык, экшыкдыме тага-влакым конденыт. Надыр таган вӱржӧ Юмо ден еҥ-влак коклашке тынысым конден. Тыгай надырлан кӧра Юмо израильтян-влакын сулыкыштым кудалтен. Тынеш Пуртышо Иоанн, Иисус уло тӱня верч надыр шотеш кондымо лиеш манын, ончылгоч ойлен. (Тӱҥ 22:7, Лекм 12:3-5, Шотл 6:14, 28:3-27, 29:2,8-13, Ин 1:29, Почм 5:6)



Юмын шыдыже – Тиде ойсавыртыш Юмо айдеме семын шыдешка манмым ок ончыкто. Но Юмо еҥ-влакын сулык ден титакышт ваштареш шога да нунылан кӧра кугун наказатлен кертеш, тыге ыштымыж дене Тудо еҥ-влакым чын корныш шогалтынеже да илышышт нерген шоналташ ӱжеш. Кажне айдеме сулыкым ышта да тидын дене шке ӱмбакше Юмын шыдыжым конда, но Юмо дене тудо Христос гоч сӧрасен кертеш. (Шотл 11:1, Нав 7:1, Ис 9:12, Наум 1:2, Мф 3:7, Рим 12:19)



Юмын Эрге – Юмын ыштыме да Тудым колыштшо шӱлыш-влакым (мутлан, суксо-влакым) Тошто Сугыньышто южгунам «Юмын эрге-влак» манын лӱмдат. Юмын эргыже-влак манын тыгак Израиль калык да тудын южо кугыжаже лӱмдалтыт. У Сугыньышто Иисус Христосым Юмын Эрге маныт, тидыже Тудын Мессий улмыжым, тыгак Юмо Ача деч шочмыжым да Тудын дене чак кылже улмым ончыкта. Христослан ӱшаныше-влакат, Тудын дене ушнен, Юмо Ачан йочаже-влак лийыт. (Тӱҥ 6:1-4, 1 Кур.кн 22:10, Иов 1:6, Пс 2:7, Иер 31:9, Мф 4:3, Мк 1:1, Ин 11:27, Гал 3:26, Почм 2:18)

Яжарланымаш – Шке вате але марий деч моло дене коштмаш. Вончештарыме значений дене тиде шомак Господьлан ӱшанле огыл улмым да шояк юмылан кумалмым ончыкта. (Лекм 20:14, 34:15, Лев 17:7, 20:5-6,10, Суд 2:17, Тун.кал 6:32, Иез 23:37, Мф 5:27-28, Лк 16:18, Евр 13:4, Иак 4:4)



Язык, сулык – Юмын законым шотлыдымаш, Тудын кӱштымашыже-влакым пудыртымаш да Юмым колыштдымаш. Тошто Сугыньышто сулыкым ыштыше айдеме шке сулыкшо верч надырым кондышаш улмаш. (Тӱҥ 4:7, 18:20, 31:36, Лекм 29:10-14, Мф 3:6, Рим 3:20)

А



авыртыш – щит

агаш – грабить

алгаштараш – искушать

алчан – драгоценности

амырт – коршун

арака сырка – винный уксус

арвыле – толпа, орда

архиерей – первосвященник

аташланымаш – распутство

ашлам – процент

васланаш – жалобно кричать

вачӱмбал ластык – наплечник

вая – кайма

велен ышташ – сделать изваяние

висте – полба

воткандыра – отвес

вустык – упрямый

вӱдылка книга – свиток

вынер омаш – палатка

иерей – священник

ирмузо – куропатка

йождараш – разорить

йозак – налог

йолшакляка – лодыжка, щиколотка

йоҥеж – лук

йотъеҥ – переселенец, пришелец

каламбыр – тмин

калып – колода

калыплаш – придать форму, сотворить

капорол – телохранитель

капыр – банда

карман – крепость

кару – отпор

каура – хрупкий, ломкий

кеде – горлица

келанаш – чувствовать довольство, наслаждаться

кепшылташ – сковать

керде – сабля, меч

кере – истина

кертыж – право

кесарь – император Римской державы

кидвозыш – рукопись

кидым кыргешташ – сложить руки крест-накрест

кишкым юлен туныктышо еҥ – заклинатель змей

коварче – ягодица

кокыте шонкалаш, кокытеланаш – сомневаться

колшыре – чайка

конвӱд – щелок

кончымаш – видение

коптараш – отдирать

корсака – острога, рыболовное орудие с зубьями-крючками

кугэргылык – первородство

кугулык – величие

курыкпомыш – пещера

курымсерыш – летопись

кучемвий – власть

кӱдыратле – великий

кӱдыратлык – величие

кӱртньышур – окалина

кӱсмен – рулевое весло

кылъеҥ – посол

кырку – суровый

кышыл – ворох, куча


наверх


Л



лампыпӱкен – подставка для лампы

левит – человек из колена Левия

лодак – ножны

лӱм окса – подать

лӱмер – список

лыҥ – изобильно


наверх


М



мерчаш – чахнуть, стать слабым

мунло – мудрый

мунлыеҥ – мудрец

мунлылык – мудрость


наверх


Н



навуй – навой

надыр – жертва (вклад)


наверх


О



одар – поросль, побег

ончыкужшо – прорицатель

оптыш – силок, ловушка

отро – остров


наверх


Ӧ



ӧкым паша – принудительный труд

ӧртньӧр – седло

ӧртньӧрлаш – оседлять

ӧшлӧк – шлем


наверх


П



полган – истукан

пондо – посох

поргем – пропасть

пӧштырташ – навьючить

пулдырчо – перепел

пӱй шурымеш – зуб разъедается

пӱнчывӱкшерме – ракитник

пӱрдыш – занавес, завеса

пӱртньык – мята

пылдыр – перила

пышкыраш – фыркать, фыркнуть


наверх


Р



ракывотшер – жемчуг

рокмаш – ржать (о лошади)

ру – закваска


наверх


С



сагыле – крюк

сагынаш – скучать, тосковать

саргурал – оружие

сарзе – воин

сарзывий – армия

сарлык орва – колесница

сарт – шип, шпонка

сергӱ – утес

сӧй – битва

стан – жаплан илаш шогалме вер

суап – добро, награда

суапландараш – благословить

сусынаш – испытывать жажду

сутланымаш – похоть, жадность

сӱрза – наглый, дерзкий

сӱрзалык – наглость, дерзость

сырка – уксус


наверх


Т



тамлештараш – приправлять

тамлыпушан наста – благовонное вещество

тамык – ад, геенна

танык, таныклыше – свидетель

таныклаш – свидетельствовать

тарзе – слуга

тарзыланаш – служить

тарман – орудие, инструмент, орган

тат – момент, мгновение

татулык – мир, согласие

татулык надыр – мирная жертва

татыр – известка

темдыме вер – давильня

тисте – знамя

товатлаш – клясться

товатмут – клятва

тогым – обод

томсык – деликатес

тонаш – отречься

топса – петля, петля для навешивания рам, дверей

торйол – гонец

тӧтыреткайык – удод

тулпире – шакал

туркаш – терпеть

туршаҥаш – рассыпаться, распадаться

тӱлаҥаш – плодиться

тӱлеген – сокол

тӱняволгалтыш – светило

тӱтыраш – кадить

тӱтыртыш – смесь для каждения

тырга – высокомерный, надменный


наверх


У



удыр – крот

ужарвуй – неопытный, наивный

умшаношмо – нёбо, верхняя стенка ротовой полости

урлыквуй – глава семейства

урылташ – прорваться


наверх


Ӱ



ӱжака – образ, облик

ӱлыкшемаш – унизиться

ӱлыкшемдаш – унижать

ӱҥгӧ – филин

ӱҥышӧ – кроткий, смиренный

ӱштыган – караван


наверх


Ч



чарлаҥге – цапля

чек – граница

чолкым – сальник

чоҥеж – пристройка

чувар – пестрый

чузай – ачан изаже

чӱкчыгиш – сера, химический элемент

чыдыртан – вспыльчивый

чын ыштыше – праведник

чылвыр – цепочка


наверх


Ш



шандал – наковальня

шемуржа – спорынья

шинчанужшо – провидец

шипши – щипцы

шокшымужо – горячка

шолора – кишечник

шувыш – мехи

шоҥалме вургем – накидка

шугыньо – дубина, булава

шудо шерча – ясли (кормушка для скота)

шурнышырчык – саранча

шуша – челнок

шӱвырлӧ – талантливый

шӱдывуй – сотник

шӱдырмужаҥ – звездочёт

шывага – жребий

шыҥышыр – ехидный, язвительный

шытык – росток

ширгун – бубенчики

шыркама – брошь


наверх


Э



экшыкдыме – без изъяна

эргылыкыш пурташ, эргылыкеш налаш – усыновлять


наверх


Ю



юго – наследник

югыпого – наследство

южгойшо – мираж, обманчивый призрак

юлаш – заклинать


наверх


Я



яшмыкпурса – чечевица


наверх





